
DUNIYA WI SELIMƐ SIƐNRƐ DI(1.1–11.26)Kulocɛliɛ wi 'duniya yige wè11 Duniya wi sélimɛ nɛ̄ bè, a Kulocɛliɛ wi 'nyìʔɛnɛ nɛ́ dàala yige lè, 2 á dàala ní lè nyaʔaminɛ nìi nī, niì cé fìɛ gbòboriʔ, á wuɔmɔ ní bè nɛ̀ lakpuʔɔ sícuugo
         tɔ́n gè. Kulocɛliɛ Pìle ní lè nɛ fíigi luʔɔ naamɛ gè.3 A Kulocɛliɛ wi 'jo: «Kpìɛnmɛ pi‑ yiri.» A kpìɛnmɛ pi 'fali nɛ̀ yiri. 4 A Kulocɛliɛ wi 'kpìɛnmɛ nyaa bè a pi 'nyuɔ. A Kulocɛliɛ wi 'kpìɛnmɛ nɛ́ wuɔmɔ wàli
         bè nɛ̀ láʔa pìi nɛ̄. 5 A Kulocɛliɛ wi 'kpìɛnmɛ yeri bè «cɛngɛ» nɛ́ wuɔmɔ yeri bè «pìlige». A ki 'kò cɛnguʔɔ,
         nɛ́ pɛ́nì kò sínbinimɛ. Kire 'kpíʔile cɛnbelige nɛ̄ gè.6 A Kulocɛliɛ wi ń'nɛ̀ jo: «Láʔala‑ puu baa bè luɔrɔ wáligi dè bè láʔa tìi nɛ̄.» 7 A Kulocɛliɛ wi 'táanmɛ luɔyɔ nɛ́ naamɛ luɔyɔ wàli yè nɛ̀ láʔala yìi nɛ̄. A ki 'fali
         nɛ̀ kpíʔile bɛ̀. 8 A Kulocɛliɛ wi 'láʔala yeri lè nyìʔɛnɛ. A ki 'kò cɛnguʔɔ, nɛ́ pɛ́nì kò sínbinimɛ.
         Kire 'kpíʔile cɛnziinwuʔu nɛ̄ gè.9 A Kulocɛliɛ wi ń'nɛ̀ jo: «Luɔrɔ dáà dī nyìʔɛnɛ táanmɛ gè, ti‑ tìi pínɛ tiɛnugo nī,
         kire ga puu tiɛwaaya yi‑ yiri.» A ki 'fali nɛ̀ kpíʔile bɛ̀. 10 A Kulocɛliɛ wi 'tiɛwaaya yeri yè dàala, nɛ́ luɔyɔ nyáà yi 'pínɛ yìi nī yè, a Kulocɛliɛ
         wi 'yi yeri kuʔɔjii. A Kulocɛliɛ wi 'ki nyaa a ki 'nyuɔ. 11 A Kulocɛliɛ wi ń'nɛ̀ jo: «Yɛrɛ ti mìɛni ti‑ fìin dàala nɛ̄ lè: nyàʔa gè yo, yaliire
         yo ti mìɛni dè nɛ̀ yɛli nɛ́ ti pígele ní gèle; nɛ́ tiire ní dè dàa ti sɛngi dè nɛ̀
         yɛli nɛ́ ti feliye ní yè, dí pígele sí puu ti yasɛnrɛ nī dè.» A ki 'fali nɛ̀ kpíʔile
         bɛ̀. 12 A yɛrɛ ti mìɛni 'fìin dàala nɛ̄ lè: nyàʔa gè yo, nɛ́ yaliire yo ti mìɛni feliye ní,
         nɛ́ ti pígele ní gèle; nɛ́ tiire ní dè dàa ti sɛngi dè nɛ̀ yɛli nɛ́ ti feliye ní yè.
         A Kulocɛliɛ wi 'ki nyaa a ki 'nyuɔ. 13 A ki 'kò cɛnguʔɔ, nɛ́ pɛ́nì kò sínbinimɛ. Kire 'kpíʔile cɛndaanriwuʔu nɛ̄ gè.14 A Kulocɛliɛ wi ń'nɛ̀ jo: «Kpìɛnmɛcaan yɛrɛ ti‑ puu nyìʔɛnɛ nī lè bèri cɛngɛ nɛ́ pìlige
         láʔala gè yìi nɛ̄, ti‑ puu fìɛlɛ bèri lɛ̀gɛlɛ ke tɔ́rigɛnmɛ tìí bè, nɛ́ cɛnyɛ nɛ́ yiʔɛlɛ ke tɔ́rigɛnmɛ ní bè, 15 ti‑ puu nyìʔɛnɛ nī lè, ti de kpìɛnmɛ cáanri bè dàala nɛ̄ lè.» A ki 'fali nɛ̀ kpíʔile
         bɛ̀.16 Bà ki 'kpíʔile, a Kulocɛliɛ wi 'kpìɛnmɛcaan yakpoliyo siin yige yè, nɛ̀ kàa faan gàa
         ki 'kpúʔɔ gè, kire ki cɛngɛ kàrigí gè, nɛ́ cíʔɛ faan gè ki pìlige kàrigí gè, nɛ́ fali
         nɛ̀ ŋɔgɔlɔ faan gèle. 17 A Kulocɛliɛ wi 'ti mìɛni tùɔn tùɔn nyìʔɛnɛ nī lè ti de kpìɛnmɛ cáanri bè dàala nɛ̄
         lè, 18 kire ga buu kàa sí puu cɛngɛ ki kàrigɛfɔli, gìi ki sí puu pìlige ki kàrigɛfɔli, bè
         kpìɛnmɛ nɛ́ yebilige wàli gè bè láʔala yìi nɛ̄. A Kulocɛliɛ wi 'ki nyaa a ki 'nyuɔ.
         19 A ki 'kò cɛnguʔɔ, nɛ́ pɛ́nì kò sínbinimɛ. Kire 'kpíʔile cɛnyɛ sicɛriwuʔu nɛ̄ gè.20 A Kulocɛliɛ wi ń'nɛ̀ jo: «Yawiiniʔɛrɛ‑ puu luɔyɔ nī yè, nɛ́ yɛrɛ ti de fini de tòrí
         nyìʔɛnɛ nī lè nɛ́ dàala naamɛ gè.» 21 A Kulocɛliɛ wi 'luɔyɔ yawiire ti mìɛni faan: yawiikpolido dè, nɛ́ yawiire ní dè dàa
         dī nìʔɛrɛ dè, ti de nyaari de mári luɔyɔ nī yè nɛ̀ yɛli nɛ́ ti feliye ní yè, nɛ́ yafinide
         ní dè nɛ̀ yɛli nɛ́ ti feliye ní yè. A Kulocɛliɛ wi 'ki nyaa a ki 'nyuɔ. 22 A Kulocɛliɛ wi 'diba taʔa wè ti nɛ̄, nɛ̀ juu nɛ́ jo ti de sii bè niʔɛ, kire ga buu
         yawiire dáà dī luɔyɔ nī yè ti‑ sii bè niʔɛ luɔyɔ nī yè, yafinide míɛni ti‑ sii bè
         niʔɛ dàala nɛ̄ lè. 23 A ki 'kò cɛnguʔɔ, nɛ́ pɛ́nì kò sínbinimɛ. Kire 'kpíʔile cɛnyɛ kogunɔwuʔu nɛ̄ gè.24 A Kulocɛliɛ wi ń'nɛ̀ jo: «Yawiire ti mìɛni ti‑ yiri dàala nɛ̄ lè nɛ̀ yɛli nɛ́ ti feliye
         ní yè: yajuuro yo, yafulolido yo, nɛ́ nyàʔayɛrɛ yo, ti mìɛni nɛ̀ yɛli nɛ́ ti feliye
         ní yè.» A ki 'fali nɛ̀ kpíʔile bɛ̀. 25 Bà ki 'kpíʔile, a Kulocɛliɛ wi 'nyàʔa yawiire ti mìɛni faan nɛ̀ yɛli nɛ́ ti feliye
         ní yè, nɛ́ míɛni yajuuro ti mìɛni faan nɛ̀ yɛli nɛ́ ti feliye ní yè, nɛ̀ fàri yafulolido
         ti mìɛni nɛ̄ nɛ̀ yɛli nɛ́ ti feliye ní yè. A Kulocɛliɛ wi 'ki nyaa a ki 'nyuɔ.26 A Kulocɛliɛ wi sí ń'nɛ̀ jo: «We‑ siɛn faan wi‑ puu weli líɛrɛ, wi‑ puu bɛ̀ weli tíɛlɛ.
         Siɛn wi‑ puu yawiire ti mìɛni nyùgo nɛ̄: fúɔlɔ bèle nɛ́ yafinide ní dè, nɛ́ yajuuro
         ti mìɛni ní, nɛ̀ fàri yafulolido ti mìɛni nɛ̄ dàala nɛ̄ lè, wi‑ puu dàala ni mìɛni
         kàfɔli.»27 A Kulocɛliɛ wi 'siɛn faan wi‑ puu wire líɛrɛ, wi 'wi faan a wi 'Kulocɛliɛ líɛ, wi
         'pe faan nàguɔ nɛ́ cɛliwɛ. 28 A Kulocɛliɛ wi 'diba taʔa wè pe nɛ̄ nɛ́ jo: «Yeri sii ye niʔɛ, ye‑ dàala le lè ni‑
         nyì, ye‑ puu dàala ni kàfɔlilɔ yeri ni kàrigí. Ye‑ puu fúɔlɔ pe nyùgo nɛ̄, nɛ́ yafinide
         ti mìɛni ní nɛ́ yawiire dáà ti nyaari dàala nɛ̄ lè.»29 A Kulocɛliɛ wi ń'nɛ̀ jo: «Ye‑ wéli ! Mi nyɛ́nì dàala yaliire ti mìɛni kɛn yeli mɛ́,
         nɛ́ tiire yasɛnrɛ ti mìɛni ní dè; tire ti bé kò yeli yaliire dè. 30 Gàa ki 'yawiire ti mìɛni kúɔ dè, nɛ́ yafinide ní dè naamɛ gè, nɛ́ yafulolido ní dè
         dàala nɛ̄ lè nɛ̀ fàri dàa ti mìɛni dī sìi nɛ̄ wè, mi nyɛ́nì nyàʔa nɛ́ wɛrɛ kɛn dè
         ti mɛ́ ti‑ puu ti mìɛni yaliire.» A ki 'fali nɛ̀ kpíʔile bɛ̀.31 A Kulocɛliɛ wi 'ki nyaa a wi yafaanra ti mìɛni ti tɔ̀ni nɛ̀ sɔ́migɔ nɛ̀ nyuɔ. A ki
         'kò cɛnguʔɔ, nɛ́ pɛ́nì kò sínbinimɛ. Kire 'kpíʔile cɛnyɛ kɔliniwuʔu nɛ̄ gè.

21 Bà sí ki 'kpíʔile a nyìʔɛnɛ nɛ́ dàala nɛ́ ni yɛrɛ ti mìɛni 'faan nɛ̀ kúɔ.2 Sɛ́ni cɛnyɛ kɔliniwuʔu ki 'nɔ̀ gè, a Kulocɛliɛ wi 'kúɔ wi baara ti mìɛni nɛ̄ dè, a
         wi 'ŋɔ́ nɛ́ taa wi baara ti mìɛni nɛ̄ dè cɛnyɛ kɔlisiinwuʔu nɛ̄ gè. 3 A Kulocɛliɛ 'diba taʔa wè cɛnyɛ kɔlisiinwuʔu nɛ̄ gè, nɛ́ ki wàli nɛ̀ tɛ́ngɛ kiiyɛ
         nɛ́ ki wuʔu kpúʔɔ gè, nɛ́ ki cɛ́n kire cɛngɛ gī Kulocɛliɛ 'ŋɔ́ nɛ̀ taa duniya wi faanna
         ni mìɛni baara nɛ̄ dè.Kulocɛliɛ wi 'kákpuɔ tiɛcɛ̀ngɛ gbòbori Edɛni kùlo nī lè4 Nyìʔɛnɛ nɛ́ dàala yige siɛnrɛ tire dī dàa dè, lɛ̀lɛ níì nī Yewe Kulocɛliɛ+ wi 'dàala nɛ́ nyìʔɛnɛ yige lè. 5 Ki yé puu yaliire yafiɛn sì yé fìɛ fìinʔ, nɛ́ ki cɛ́n Yewe Kulocɛliɛ wiì yé fìɛ kàsaʔa
         cáan dàala nɛ̄ lèʔ, nɛ́ ki cɛ́n siɛn sì yé fìɛ puu dàala nɛ̄ lè bèri ni fáliʔ. 6 Nɛ̀ ki yaʔa nyumɔ pi 'puu nɛ yɛ̀gí dàala nī lè nɛ dàala ni mìɛni fuɔnri.7 A Yewe Kulocɛliɛ wi 'dàala tárigɛ líɛ gè nɛ̀ siɛn faan, a wi 'siɛn fiɛ wè wi fínawiʔile
         nī gèle, a wi 'fali nɛ̀ kò sìi nɛ̄. 8 A Yewe Kulocɛliɛ wi 'fali nɛ̀ kákpuɔ tiɛcɛ̀ngɛ káà gbòbori Edɛni kùlo nī lè, cɛngɛnyɛnifoligɔli
         mɛ́ gè. A wi 'fali nɛ̀ siɛn líɛ wè nɛ̀ tɛ́ngɛ baa kire tiʔɛ nī gè. 9 Tiige ó tiige gī wélidanʔa gè, nɛ́ tiiye nyíì yasɛnrɛ dī káadaanra dè, a Yewe Kulocɛliɛ
         wi 'ti mìɛni felide fìin dè baa kire tiʔɛ nī gè. Tiiye siin 'puu baa kákpuɔ sunʔɔmɔ
         nī bè, kàa 'puu sìi tiige, gìi ní gè kacɛ̀ngɛ nɛ́ kapiile cɛ́n tiige.10 Cáʔa káà puu nɛ kɔ́ngi Edɛni kùlo nī lè nɛ báan nɛ kákpuɔ tiɛcɛ̀ngɛ fuɔnri gè; kire
         tiʔɛ nī gè ki nɛ̂ pɛ́nì wáligi lakoliyo sicɛri. 11 Lakolibelige ki míʔɛ kire ki 'puu Pisɔn, kire ki 'Avila kùlo màʔa lè nɛ̀ kpàri. Kire
         kùlo lire nī tiɛ wi yē. 12 Kire tiɛ ŋáà wè, wi tɔ̀ni yē cɛ̀nwɛ. Nùdaanna yɛgɛ káà yē baa gàa pe 'yeri bidɛliyɔmi wè, nɛ̀ fàri ɔnikisi kàdɛnigɛ nɛ̄ gè. 13 Siinwuʔu gè ki míʔɛ kire ki 'puu Giyɔn, kire ki nyɛ́ni Kusi kùlo mári lè. 14 Taanriwuʔu gè, ki míʔɛ kire ki 'puu Tiigiri, kire ki nìɛ fúu Asiri kùlo cɛngɛnyɛnifoligɔli
         mɛ́ gè. Sicɛriwuʔu gè, kire ki 'puu Efirati cáʔa gè.15 A Yewe Kulocɛliɛ wi 'siɛn líɛ wè nɛ̀ wi tɛ́ngɛ Edɛni kákpuɔ tiɛcɛ̀ngɛ nī gè wiri ki
         fáli béri ki wéli. 16 A Yewe Kulocɛliɛ wi 'ki juu nɛ̀ gbɛ̀ngɛ siɛn mɛ́ wè nɛ́ jo: «Muɔ bé gbɛ̀ri kákpuɔ
         yasɛnrɛ ti mìɛni káa, 17 nɛ̀ yiri tiige gáà gī baa gè, gàa gī kacɛ̀ngɛ nɛ́ kapiile cɛ́n tiige gè, muɔ sì yɛli
         bàga ki yasɛngɛ káà káaʔ, nɛ́ ki cɛ́n cɛngɛ gíì muɔ bé kàa káa gè, muɔ bé kùu wī.»18 A Yewe Kulocɛliɛ wi 'jo: «Kiì yɛli nàguɔ wi‑ kò wìi nigbeʔ; m'bé sáʔafɔli faan bè
         kɛn wi mɛ́, ŋàa wi bé yɛli nɛ́ wi ní wè.»19 Bà Yewe Kulocɛliɛ wi cé tárigɛ líɛ nɛ̀ nyàʔa yawiire ti mìɛni faan nɛ́ yafinide ní
         dè, a wi 'ti mìɛni tórigo nàguɔ mɛ́ wè, bè ki wéli kɛnmɛ bíì nɛ̄ wi bé ti míɛyɛ le
         yè. Míʔɛ ó míʔɛ nàguɔ wi yé le yawiʔi ó yawiʔi nɛ̄, a kire 'kò ti mìɛni míɛyɛ yè.
         20 A nàguɔ wi 'yajuuro nɛ́ yafinide nɛ́ nyàʔayɛrɛ ti mìɛni míɛyɛ le yè ti nɛ̄. Nɛ̀ sí
         ki taa, wiì kàa nyaaʔ gàa ki bé gbɛ̀ puu wire sáʔafɔli wè bè yɛli nɛ́ wire ní wèʔ.21 A Yewe Kulocɛliɛ wi sí ŋɔ́nigbuɔmɔ cáan nàguɔ nɛ̄ wè a wi 'ŋɔ́ni, nɛ́ wi gèdiige káà
         kɔ̀n nɛ́ koli nɛ̀ ki tiʔɛ tɔ́n gè. 22 A Yewe Kulocɛliɛ wi 'kire gèdiige líɛ gè nɛ̀ cɛliwɛ faan nɛ́ ki ní, nɛ́ wi kɔ́ri nɛ̀
         pɛn nàguɔ mɛ́ wè.23 A nàguɔ wi 'jo: «ʔá ! píra ŋáà nī wè, ŋàa wire wè wi 'yiri mi kácere nī, wi 'yiri
         mi céri nī; kire nɛ̄ pe béri wi yeri cɛliwɛ nɛ́ ki cɛ́n wi nyɛ́nì yiri nàguɔ nī+.»24 Kire nɛ̄ a nàguɔ 'cɛliwɛ líɛ wè, wi bága laʔa wi tuu nɛ́ wi yàa nɛ̄ wè bè wìi puɔ
         wi cuɔ nɛ̄ wè, pe sí kò cetinnɛ nigbe.25 Nàguɔ nɛ́ wi cuɔ ní wè, pe siin pe 'puu náborilo; piyè cé fìɛrɛ cɛ́nʔ.
         
            
               	Yewe míʔɛ gè, Kulocɛliɛ míʔɛ káà gī. Kire míʔɛ kire nɛ̄ pe 'puu nɛ wi yeri wè eburu
                     siɛnrɛ nī dè.

               	Eburu siɛnrɛ nī dè, nàguɔ míʔɛ ki 'puu «is», cɛliwɛ míʔɛ ní gè, «isa». Pe 'puu nɛ
                     ki tìí pe siɛnrɛ ti juugɛnmɛ nī bè, míɛyɛ nyáà yi yerigɛnmɛ yi 'yìi líɛ.

Nàguɔ nɛ́ wi cuɔ piyè lúʔu Kulocɛliɛ mɛ́ʔ31 Nyàʔayɛrɛ dáà ti mìɛni Yewe Kulocɛliɛ wi cé faan dè, wɔ̀bugɔ kire ki yé cìlige nɛ̀ tóri ti mìɛni nɛ̄.Cɛngɛ káà, a ki pɛ́nì cɛliwɛ yúgo wè nɛ́ jo: «Kányiʔɛ gī lé, Kulocɛliɛ wi 'jo yeli
         fǎa ga kákpuɔ yasɛngɛ káà káa lé ?»2 A cɛliwɛ wi 'wɔ̀bugɔ yɛ gè: «Weli bé gbɛ̀ri kákpuɔ yasɛnrɛ ti mìɛni káa, 3 nɛ̀ yiri tiige gáà gī kákpuɔ sunʔɔmɔ ní bè, Kulocɛliɛ wi 'jo weli fǎa ga ki yasɛngɛ
         káà káaʔ, weli sì cɛ́nì yɛli bè cò ki nɛ̄ʔ, kire ga laa weli bé kùu wī.»4 A wɔ̀bugɔ ki 'fali nɛ̀ cɛliwɛ yɛ wè: «Kányiʔɛ bɛ̀ʔ ! Yeli sǐ ga tíi kùuʔ ! 5 Kulocɛliɛ wi 'kire juu nɛ́ ki cɛ́n, Kulocɛliɛ 'ki cɛ́n cɛngɛ gíì yeli bé tiige yasɛngɛ
         gáà káa gè, yeli yiɛyɛ yi bé múgu, yeli bé puu bɛ̀ Kulocɛliɛ tíɛlɛ wè bè kacɛ̀ngɛ
         nɛ́ kapiile cɛ́n lè.»6 A cɛliwɛ wi sí ki nyaa, kányiʔɛ nɛ̄ tiige yasɛngɛ gáà ki bé gbɛ̀ puu káadanʔa nɛ́
         ki 'nyaa kiī cɛ̀ngɛ, ki míɛni bé gbɛ̀ sícilige kɛn. A cɛliwɛ wi 'kàa cuɔ nɛ̀ káa nɛ́
         sɛ́nì kàa kɛn wi pɔli mɛ́ wè wire ŋáà wi 'puu nɛ́ wi ní wè, a wi 'ki káa. 7 Bà pe 'ki káa gè, a pe siɛnnɛ siin pe yiɛyɛ yi 'fali nɛ̀ múgulo, a pe 'ki nyaa peli
         yē náborilo. A pe 'sàanfiidiige káà wɛrɛ caa nɛ̀ ti to nɛ̀ puɔ pìye nɛ̄.8 Cɛngɛnyɛnijiin lɛ̀lɛ nī lè, káfalinyinɛ lɛ̀lɛ nī lè, a pe 'Yewe Kulocɛliɛ wi tùnmɔ
         lúʔu bè, bà wi 'puu nɛ nyaari kákpuɔ nī gè. A nàguɔ nɛ́ wi cuɔ ní wè, a pe 'fɛ̀ nɛ̀
         sɛ́nì làri Yewe Kulocɛliɛ nɛ̄ wè, kákpuɔ tiʔɛ káà nī.9 A Yewe Kulocɛliɛ wi 'nàguɔ yeri wè nɛ́ jo: «Sé muɔ yē ?»10 A nàguɔ wi 'wi yɛ: «Bà mi 'muɔ tùnmɔ lúʔu bè baa kákpuɔ nī gè, a fíɛrɛ 'mi cò nɛ́
         ki cɛ́n mi 'nìɛ nyaa nábori wī, kire kɛnmɛ nɛ̄ mi 'fɛ̀ nɛ̀ pɛ́nì làri.»11 A Yewe Kulocɛliɛ wi sí wi yɛ: «Ŋáasiɛn wi 'ki juu muɔ mɛ́ nɛ́ jo muɔ yē nábori ? Tiige
         yasɛngɛ gáà mi yé jo muɔ fǎa ga káa gè, kire káà gī lé muɔ kɛ́nì káa ?»12 A nàguɔ wi 'jo: «Cɛliwɛ ŋáà muɔ 'kɛn m'mɛ́ wè wi‑ puu nɛ́ mi ní wè, wire wi 'kàa kɛn
         m'mɛ́, a mi 'ki káa.»13 A Yewe Kulocɛliɛ wi 'cɛliwɛ yúgo wè nɛ́ jo: «Gáa muɔ 'kpíʔile mmɛ gè ?»A cɛliwɛ wi 'jo: «Wɔ̀bugɔ kire ki 'mi fáanni nɛ́ jo mi‑ kàa cuɔ mi káa.»14 A Yewe Kulocɛliɛ wi sí wɔ̀bugɔ yɛ gè:«Bɛ̀ muɔ 'kire kpíʔile gè,m'bé dɛ́ngɛ taʔa wè muɔ nɛ̄ bè tóri yajuuronɛ́ nyàʔayɛrɛ ti mìɛni nɛ̄.Muɔ béri fulolo muɔ liyɛnɛ̄ yè dàala nɛ̄ lè,tárigɛ ki béri jíin muɔ nyuɔ nī gè muɔ sìi cɛnyɛyi mìɛni nī.15 M'bé leguuro nyɔ́gɔ muɔ nɛ́ cɛliwɛ sunʔɔmɔ ní bè,nɛ́ muɔ siimɛ nɛ́ cɛliwɛwi siimɛ nī bè.Cɛliwɛ wi siimɛ pi bé bamuɔ nyùgo muʔɔrɔ gè;muɔ wè, muɔ bé ba wi nɔ̀yedagbiɛnnɛ nɛ̄ lè.»16 A Yewe Kulocɛliɛ wi 'cɛliwɛ yɛ wè, nɛ́ jo:«M'bé muɔ cesiʔi gbɛ̀ngɛ gè;a muɔ je pùɔ sii, muɔ béwuʔɔ kpuʔɔ bè nɛ sii.Muɔ sɔ̀ngirɔ ti béri muɔ píle de waa muɔ pɔliwi kɔli mɛ́ gè;wire wè, wi bé puumuɔ kàfɔli.»17 A Yewe Kulocɛliɛ wi 'nàguɔ yɛ wè, nɛ́ jo:«Tiige gáà mi yé jo muɔ fǎa ga ki yasɛngɛ káà káa gè,a muɔ pɛ́nì muɔ cuɔ wi siɛnrɛ lúʔu dè nɛ́ ki káa gè,kire nɛ̄ dàala ni bé cúʔɔ muɔ kɛnmɛ nɛ̄,muɔ béri wuʔɔ kpuʔɔ bénɛ́ de muɔ yaliire taʔa dèmuɔ sìi cɛnyɛ yi mìɛni nī.18 Wíire nɛ́ nyàpiʔi ki béri fíin dàala nɛ̄ lè muɔ mɛ́,muɔ yaliire ti béri kɔ́ngi siʔi mɛ́.19 Muɔ gbɛlɛ káfugo nɛ̄muɔ béri taʔa de líi,fúɔ bè taa muɔ ba koli baa dàala nī lè.Nɛ́ ki cɛ́n tárigɛ nī muɔ 'yiri,kire nɛ̄, muɔ bé ní koli tárigɛ nī gè.»20 A nàguɔ wi 'wi cuɔ wi míʔɛ le gè nɛ wi yeri Awa, (ki kɔri wire wī: lewiiwe) nɛ́ ki cɛ́n wire wī siɛnnɛ pe mìɛni yàa wè.21 A Yewe Kulocɛliɛ wi 'sɛ̀ngɛ buruyo kpíʔile nɛ̀ le nàguɔ nɛ́ wi cuɔ nɛ̄ wè.22 A Yewe Kulocɛliɛ wi 'juu nɛ́ jo: «Bɛ̀ siɛn wi 'yiʔɛ nɛ̀ kò bɛ̀ weli tíɛlɛ wè, nɛ́
         kacɛ̀ngɛ nɛ́ kapiile cɛ́n lè, ki 'yɛli we‑ wi yérige wi fǎga wi kɔli sáʔa gè bè sìi
         tiige yasɛngɛ káà cuɔ bè káa bé sí kò sìi nɛ̄ súuri.» 23 A Yewe Kulocɛliɛ 'fali nɛ̀ pe cìra kákpuɔ nī gè, kire ga buu pe sari dàala fáli lè
         nàa nī wi cé pe yige wè.24 Bà wi 'siɛnnɛ cìra bèle nɛ̀ yige nɛ̀ kúɔ kákpuɔ nī gè, a wi 'seribɛnnɛ+ yérige bèle baa kákpuɔ ki cɛngɛnyɛnifoligɔli mɛ́ gè, nɛ̀ fàri juuŋɔnɔ nɛ̄ nàa ni
         'puu nɛ nyí kàsun gè níɛ nyíʔɛnɛ níɛ yiʔi nɛ mári lè, kire ga buu peri sìi tiige koligo
         wéli gè.
         
            
               	Seribɛnnɛ bèle, pe 'puu nyìʔɛnɛ nī, pe 'puu Kulocɛliɛ baakuɔlɔ pálì felige.

Kayɛn 'wi cɔni Abɛli kpúu wè41 A nàguɔ wi 'wi cuɔ Awa cɛ́n wè cɛliwɛ, a wi 'laala taa nɛ̀ Kayɛn sii. A Awa 'jo: «Mi nyɛ́nì nàgabile taa+Yewe barigɛ nī.» 2 A wi ń'nɛ̀ laala láà taa nɛ́ Kayɛn cɔni Abɛli sii wè.A Abɛli pɛ́nì kò sìnbanaʔawa, á Kayɛn 'kò tàfaliwɛ.3 A lɛ̀lɛ láà ga pɛ́nì kúɔ wè, a Kayɛn wi 'siʔi yaliire táà kɔ̀n nɛ̀ sɛ́nì Yewe gbùʔɔrɔ
         nɛ́ ki yakɛnrɛ ní dè. 4 Á Abɛli wire wè, a wi 'wi sìnbaduʔu sìnbapeliziile pálì cò nɛ̀ kɔni, nɛ́ sùnmɔ tiɛyɛ
         celile yè nɛ̀ sɛ́nì Yewe gbùʔɔrɔ wè. A Yewe 'fɔ̀li Abɛli nɛ́ wi kpuʔɔrɔ nɛ̄ dè, 5 nɛ̀ ki yaʔa wiì fɔ̀li Kayɛn nɛ́ wi kpuʔɔrɔ nɛ̄ dèʔ. A Kayɛn fungo ki sí tɔ̀ni nɛ̀ yɛ̀ kpuʔɔ a wi yiʔɛ 'núʔɔrɔ gè. 6 A Yewe 'wi yúgo nɛ́ jo: «Gáa nɛ̄ muɔ fungo ki 'yɛ̀ mmɛ gè ? Gáa nɛ̄ muɔ yiʔɛ 'núʔɔrɔ
         gè mmɛ gè ? 7 A muɔ nɛ kasingele kpínʔini m'bé fɔ̀li muɔ nɛ̄. A muɔ sí wè kasingele kpínʔini wèʔ,
         kapiile niī bile sínɛnɛ muɔ wìile nɛ̄ lè nɛ muɔ palilɛ. Muɔ wè, muɔ sí yɛli bè fànʔa
         taa ni nɛ̄.»8 A Kayɛn kɛ́nì juu nɛ́ wi cɔni Abɛli ní wè nɛ́ jo pe‑ kɛ́ nyàʔa nī. A pe ga sɛ́nì jíin
         nyàʔa nī gè, a Kayɛn 'fali nɛ̀ tuu wi cɔni Abɛli nɛ̄ wè nɛ̀ wi kpúu.9 Bà kire 'kpíʔile gè, a Yewe 'Kayɛn yúgo wè nɛ́ jo: «Sé muɔ cɔni Abɛli wi yē ?»A Kayɛn 'jo: «Mi sì cɛ́nʔ. Mi wī lé mi cɔni wi wélifɔli wè ?»10 A Yewe 'jo: «Gáa muɔ 'kpíʔile mmɛ gè ? Muɔ cɔni sìsiɛn yékpoli ni 'nyɛni dàala nɛ̄
         lè nɛ́ tùn nɛ̀ nɔ̀ mi nɛ̄ nɛ́ jo mi‑ ki fuʔɔ tɔ́n gè. 11 Bà sí muɔ 'muɔ cɔni kpúu wè, a sìsiɛn ki 'wo dàala nɛ̄ lè a dàala ni sí sìsiɛn gbuɔ
         gè, píra ŋáà nī wè mi bé dɛ́ngɛ taʔa wè muɔ nɛ̄ bè muɔ cìra bè líili dàala nɛ̄ lè.
         12 A muɔ 'dàala fáli lè, niǐ ní de yaliire kanʔa dè muɔ mɛ́ʔ. Muɔ béri fáala de mári
         dàala nɛ̄ lè.»13 A Kayɛn 'ki juu Yewe mɛ́ nɛ́ jo: «Mi kolimɔ tugoro ti 'lúbugo nɛ̀ tóri mi nɛ̄, 14 bɛ̀ muɔ 'mi cìra nɛ̀ líili dàala nɛ̄ lè, m'bé sa làri liilige muɔ nɛ̄, mi béri fáala
         de mári dàala nɛ̄ lè. Kire ga buu, a siɛn 'mi nyaa wè, wi bé mi kpúu.»15 A Yewe 'wi yɛ: «Bɛ̀ sí ki yē mmɛ gè, a siɛn wáà 'Kayɛn kpúu wè, Kayɛn fuʔɔ ki bé tɔ́n
         ki siɛn mɛ́ wè fúɔ bè taa tɔliyɔ kɔlisiin.»A Yewe 'fìɛ tɛ́ngɛ Kayɛn nɛ̄ wè kire ga buu a siɛn wáà 'wi nyaa wè, wi fǎga wi kpúuʔ. 16 A Kayɛn 'yɛ̀ nɛ̀ núgo Yewe táanni wè, nɛ̀ sɛ́nì tɛ́ni Nɔdi kùlo nī lè (ki míʔɛ kɔri
         wire wī: fáala de mári), Edɛni kùlo cɛngɛnyɛnifoligɔli mɛ́ gè.Kayɛn pìile siɛnrɛ dī17 A Kayɛn 'wi cuɔ cɛ́n wè cɛliwɛ, a wi 'laala taa nɛ̀ Enɔki sii. A Kayɛn sɛ́nì kàʔa káà faan
         nɛ̀ wi jaa míʔɛ le gè ki nɛ̄ nɛ́ ki yeri Enɔki. 18 A Enɔki 'Iradi sii, a Iradi 'Mɛkuyayɛli sii, a Mɛkuyayɛli 'Mɛtusayɛli sii, a Mɛtusayɛli
         'Lemɛki sii.19 A Lemɛki 'cɛlilɛ siin líɛ, pe 'puu nɛ cepeliwe yeri wè Ada, níɛ siinwuu yeri wè Zila.
         20 A Ada 'Yabali sii. Siɛnnɛ bálì bīɛlɛ pe nìɛ sùɔ́n fɛ̀ni saaya nī yè nɛ́ ní yajuunaʔana
         bèle, Yabali wire wi 'puu pe tuuliʔɛ gè. 21 Pe 'puu nɛ wi cɔni míʔɛ yeri gè Yobali. Siɛnnɛ bálì bīɛlɛ pe 'puu gɔrikpuɔnnɔ bèle
         níɛ maʔana wíi gèle, Yobali wire wi 'puu pe tuuliʔɛ gè. 22 Á Zila 'Tubali Kayɛn sii. Tubali Kayɛn wè, wire 'puu fɔ̀niwɔ, nɛ kányiɛrɛ nɛ́ timɔri
         kpúɔn dè. Pe 'puu nɛ wi juɔ míʔɛ yeri gè Naama.23 A Lemɛki 'ki juu wi cɛlilɛ mɛ́ bèle, nɛ́ jo:«Ada nɛ́ Zila, ye‑ lúʔu m'mɛ́ !Lemɛki cɛlilɛ, ye‑ líiye cáanye mi siɛnrɛ lúʔu dè !Mi nyɛ́nì nàguɔ kpúu, ŋàa wi'mi kpúɔn nɛ̀ luɔ wè,nàgapunwɔ ŋáà wi'mi kpúɔn nɛ̀ taa wè.24 Kányiʔɛ nɛ̄, a Kayɛn fuʔɔki je tɔ́n gè,ki bé tɔ́n tɔliyɔ kɔlisiin.Á Lemɛki fuʔɔ ki je tɔ́n gè,ki bé tɔ́n tɔliyɔ togotaanrinɛ́ kpɔrigɔ nɛ́ kɔlisiin.»Awa 'Sɛti sii25 A Adama ń'nɛ̀ wi cuɔ cɛ́n wè cɛliwɛ, a wi 'nàgabile sii. A Awa 'wi míʔɛ le gè nɛ wi yeri Sɛti, ki kɔri wire wī: «Kulocɛliɛ ń'nɛ̀ siimɛ páà kɛn m'mɛ́
         Abɛli sìndiʔɛ nī gè, ŋàa Kayɛn cé kpúu wè.»26 A Sɛti míɛni 'nàgabile láà sii nɛ̀ ni míʔɛ le gè nɛ wi yeri Enɔsi. Kire lɛ̀lɛ lire
         nī, siɛnnɛ pe séli nɛ Yewe míʔɛ yeri gè níɛ wi gbùʔɔrɔ́.
         
            
               	Míʔɛ gáà Awa le wi jaa nɛ̄ nɛ wi yeri Kayɛn wè, ki yerigɛnmɛ pi 'pìi líɛ nɛ́ «kana»
                     ní, eburu siɛnrɛ nī dè; ki kɔri wire wī: taa. Wi 'puu nɛ caa bè ki tìɛ wi nyɛ́nì nàgabile
                     taa Yewe barigɛ nī.

Adama nɛ́ Awa pìile tùlugo51 Adama siimɛ tùlugo siɛnrɛ sɛbɛ wī ŋàa wè:Cɛngɛ gíì Kulocɛliɛ 'siɛn faan wè, a wi 'wi faan bɛ̀ wìi tíɛlɛ, 2 a wi 'pe faan nàguɔ nɛ́ cɛliwɛ. Cɛngɛ gíì wi yé pe faan bèle, a wi 'diba taʔa wè pe
         nɛ̄ nɛ́ pe míɛyɛ le yè nɛ pe yeri siɛnnɛ.3 Bà Adama wi 'yiʔɛlɛ tekɔlini nɛ́ kpɔrigɔ (130) taa wè, a wi 'nàgabile sii bɛ̀ wìi
         tíɛlɛ nɛ̀ yɛli nɛ́ wi líɛrɛ ní dè. A wi 'wi míʔɛ le gè nɛ wi yeri Sɛti. 4 Sɛti siile kàduʔumɛ gè, a Adama wi ń'nɛ yiʔɛlɛ sirasicɛri (800) taa, nɛ́ nɛ́ nàgabigele
         nɛ́ pìcapigele sii. 5 Adama yiʔɛlɛ ke mìɛni bìnɛ wi 'puu yiʔɛlɛ sirasicɛri tekɔlini nɛ́ kpɔrigɔ (930), nɛ́
         kùu. 6 A Sɛti ga yiʔɛlɛ dabataan nɛ́ kogunɔ (105) taa gèle, a wi 'Enɔsi sii. 7 Enɔsi siile kàduʔumɛ gè, a Sɛti wi ń'nɛ yiʔɛlɛ sirasicɛri nɛ́ kɔlisiin (807) taa,
         nɛ́ nɛ́ nàgabigele nɛ́ pìcapigele sii. 8 Sɛti yiʔɛlɛ ke mìɛni bìnɛ wi 'puu yiʔɛlɛ sirasicɛri dabataan nɛ́ kpɔrigɔ nɛ́ siin
         (912), nɛ́ kùu.9 A Enɔsi ga yiʔɛlɛ togosicɛri nɛ́ kpɔrigɔ taa wè, a wi 'Kenan sii. 10 Kenan siile kàduʔumɛ gè, a Enɔsi wi ń'nɛ yiʔɛlɛ sirasicɛri nɛ́ kpɔrigɔ nɛ́ kogunɔ
         (815) taa, nɛ́ nɛ́ nàgabigele nɛ́ pìcapigele sii. 11 Enɔsi yiʔɛlɛ ke mìɛni bìnɛ wi 'puu yiʔɛlɛ sirasicɛri dabataan nɛ́ kogunɔ (905), nɛ́
         kùu.12 A Kenan ga yiʔɛlɛ togotaanri nɛ́ kpɔrigɔ taa wè, a wi 'Maʔalalɛli sii. 13 Maʔalalɛli siile kàduʔumɛ gè, a Kenan wi ń'nɛ yiʔɛlɛ sirasicɛri nɛ́ togosiin (840)
         taa, nɛ́ nɛ́ nàgabigele nɛ́ pìcapigele sii. 14 Kenan yiʔɛlɛ ke mìɛni bìnɛ wi 'puu yiʔɛlɛ sirasicɛri dabataan nɛ́ kpɔrigɔ (910), nɛ́
         kùu.15 A Maʔalalɛli ga yiʔɛlɛ togotaanri nɛ́ kogunɔ taa gèle, a wi 'Yɛrɛdi sii. 16 Yɛrɛdi siile kàduʔumɛ gè, a Maʔalalɛli wi ń'nɛ yiʔɛlɛ sirasicɛri togo nɛ́ kpɔrigɔ
         (830) taa, nɛ́ nɛ́ nàgabigele nɛ́ pìcapigele sii. 17 Maʔalalɛli yiʔɛlɛ ke mìɛni bìnɛ wi 'puu yiʔɛlɛ sirasicɛri togosicɛri nɛ́ kpɔrigɔ nɛ́
         kogunɔ (895), nɛ́ kùu.18 A Yɛrɛdi ga yiʔɛlɛ tekataanri nɛ́ siin (162) taa wè, a wi 'Enɔki sii. 19 Enɔki siile kàduʔumɛ gè, a Yɛrɛdi wi ń'nɛ yiʔɛlɛ sirasicɛri (800) taa, nɛ́ nɛ́ nàgabigele
         nɛ́ pìcapigele sii. 20 Yɛrɛdi yiʔɛlɛ ke mìɛni bìnɛ wi 'puu yiʔɛlɛ sirasicɛri tekataanri nɛ́ siin (962), nɛ́
         kùu.21 A Enɔki ga yiʔɛlɛ togotaanri nɛ́ kogunɔ taa wè, a wi 'Mɛtusalɛmi sii. 22 Mɛtusalɛmi siile kàduʔumɛ gè, a Enɔki 'tánʔa nɛ́ Kulocɛliɛ ní fúɔ nɛ̀ taa yiʔɛlɛ sirakeli
         dabataan (300), a wi ń'nɛ̀ nàgabigele nɛ́ pìcapigele sii. 23 Enɔki yiʔɛlɛ ke mìɛni bìnɛ wi 'puu yiʔɛlɛ sirakeli tekataanri nɛ́ kogunɔ (365). 24 Bɛ̀ Enɔki 'puu nɛ tári nɛ́ Kulocɛliɛ ní wè, kire kàduʔumɛ gè, a pe kɛ́nì laa wi nī,
         nɛ́ ki cɛ́n Kulocɛliɛ wi cé wi líɛ.25 A Mɛtusalɛmi ga yiʔɛlɛ tekacɛri nɛ́ kɔlisiin (187) taa gèle, a wi 'Lemɛki sii. 26 Lemɛki siile kàduʔumɛ gè, a Mɛtusalɛmi wi ń'nɛ yiʔɛlɛ sirataanri tekacɛri nɛ́ siin
         (782) taa, nɛ́ nɛ́ nàgabigele nɛ́ pìcapigele sii. 27 Mɛtusalɛmi yiʔɛlɛ ke mìɛni bìnɛ wi 'puu yiʔɛlɛ sirasicɛri tekataanri nɛ́ kacɛri (969),
         nɛ́ kùu.28 A Lemɛki ga yiʔɛlɛ tekacɛri nɛ́ siin (182) taa gèle, a wi 'nàgabile sii, 29 nɛ́ ni míʔɛ le gè nɛ wi yeri Nɔwe+, ki kɔri wire wī: ŋàa wire wi bé we kɛn ŋɔ́daala ní weli baagbɛnrɛ nɛ̄ dè nɛ́ weli
         wuʔɔyɔ ní yè, nyàa yī weli nɛ̄ yè, nyàa weli 'taa yè, bɛ̀ Yewe cé dàala cúʔɔ lè. 30 Nɔwe wi siile kàduʔumɛ gè, a Lemɛki wi ń'nɛ yiʔɛlɛ sirasiin tekacɛri nɛ́ kpɔrigɔ nɛ́
         kogunɔ (595) taa, nɛ́ nɛ́ nàgabigele nɛ́ pìcapigele sii. 31 Lemɛki yiʔɛlɛ ke mìɛni bìnɛ wi 'puu yiʔɛlɛ sirataanri tekataanri nɛ́ kpɔrigɔ nɛ́ kɔlisiin
         (777), nɛ́ kùu.32 A Nɔwe ga yiʔɛlɛ sirasiin dabataan (500) taa wè, a wi 'Sɛmi, nɛ́ Kami, nɛ́ Jafɛti
         sii.
         
            
               	Eburu siɛnrɛ nī dè, Nɔwe míʔɛ ki nyɛ́nì siɛnrɛ táà líɛ dàa ti kɔri wi 'jo: ŋɔ́daala.

Siɛnnɛ kapiʔile ke 'Kulocɛliɛ biɛn61 Bà siɛnnɛ pe séli nɛ̀ sii nɛ niʔɛgi dàala nɛ̄ lè, a pe 'pìcapigele sii, 2 a Kulocɛliɛ pìile pe 'siɛnnɛ pe pórilo nyaa bèle cɛ̀nminɛ, a pe 'fali nɛ pe líi nɛ
         waa cɛlilɛ a ŋìi cé pe dɛ́ni wè.3 A Yewe 'jo: «Mi Pìle niǐ ga tíi kò siɛn nī lɛ̀lɛ ó lɛ̀lɛ nīʔ; nɛ́ ki cɛ́n, siɛn muɔ nɛ nyaʔa wè, wi bé
         ba kùu wī. Siɛn wi sìi yiʔɛlɛ kiyě tóri yiʔɛlɛ tekɔlini (120) nɛ̄ʔ.»4 Kire lɛ̀lɛ lire nī, siɛnkpaʔajɛnminɛ pe 'puu nɛ tíin bile dàala nɛ̄ lè, nɛ́ míɛni
         kire kàduʔumɛ gè yi 'puu bile. A Kulocɛliɛ pìile pe pɛ́nì sínɛ nɛ́ siɛnnɛ pórilo ní
         bèle a pe 'pìile sii pe nɛ̄. Peli pe 'puu nàgaliriye yè nyàa yi 'puu nɛ́ ŋɔri ní dè
         faʔa gè, nɛ́ ní míʔɛfɔlilɔ bèle.5 A Yewe pɛ́nì ki nyaa siɛnnɛ pe kakpiʔiligele kiyē nɛ piʔi nɛ waa dàala nɛ̄ lè, á pe
         funzɔngirɔ ní dè nɛ waa cɛngɛ ó cɛngɛ kapiʔile kɔli mɛ́ gè. 6 Á ki tɔ̀ni nɛ̀ Yewe biɛn a wi 'ki nyaa wire sì yé yɛli bè siɛn faanʔ, a ki 'wi fungo
         cúʔɔ gè. 7 A Yewe 'jo: «Siɛnnɛ bálì mi 'faan bèle, m'bé pe cúʔɔ bè yige dàala nɛ̄ lè péwu, peli
         nɛ́ nyàʔayɛrɛ nɛ́ yajuuro ní dè, nɛ́ yafulolido ní dè, nɛ́ yafinide ní dè, nɛ́ ki
         cɛ́n ki tɔ̀ni nɛ̀ mi biɛn bɛ̀ mi 'siɛnnɛ nɛ́ yɛrɛ dáà ti mìɛni faan dè.»8 Nɛ̀ ki yaʔa Nɔwe cé kpuʔɔrɔ taa Yewe mɛ́.Kulocɛliɛ wi 'ki yɛ̀gɛ bè duniya cúʔɔ wè9 Nɔwe nɛ́ wi pìile siɛnrɛ dī dàa dè: Nɔwe 'puu siɛnsinwɛ nɛ́ ní dìgire fùn wi lɛ̀lɛ siɛnnɛ
         nī bèle; wi 'puu nɛ tári nɛ́ Kulocɛliɛ ní wī. 10 Nɔwe 'nàgabigele taanri sii, peli pe 'puu bàli bèle: Sɛmi, nɛ́ Kami, nɛ́ Jafɛti.11 Nɛ́ ki yaʔa duniya wi yé tɔ̀ni nɛ̀ cúʔɔ Kulocɛliɛ yiʔɛ mɛ́, nɛ́ ki cɛ́n siɛnnɛ pe
         mìɛni 'puu fungbɛnyɛfɔlilɔ.Nɔwe 'kɔ́rikpuʔɔ kpíʔile12 A Kulocɛliɛ 'duniya wéli wè nɛ́ ki nyaa duniya wiī cúʔɔwɔ; siɛnnɛ pe mìɛni tánʔagɛnmɛ
         yé pii nɛ̀ pɛ́nì tóri dàala nɛ̄ lè.13 A Kulocɛliɛ sí fali nɛ̀ juu Nɔwe ní nɛ́ jo: «Mi nyɛ́nì ki kɔ̀rirɔ bè siɛnnɛ pe mìɛni sìi yérige wè, nɛ́ ki cɛ́n siɛnnɛ
         pe fungbɛnyɛ yi nyɛ́nì dàala nyì lè. Kire nɛ̄ mi je pe cúʔɔ nɛ́ dàala ní lè. 14 Muɔ wè, ma kɔ́rikpuʔɔ káà kpíʔile nɛ́ gofɛri+ tiire ní, má saapigele kɔ̀n kɔ̀n ki laamɛ nī bè, má tiire kùro tíʔɛ ma ki tiin ki
         laamɛ nī bè nɛ́ kpànʔanɛ gè. 15 Kɛnmɛ báà pire nɛ̄ muɔ 'yɛli bè ki kpíʔile: kɔ́rikpuʔɔ ki tɔnigɛnmɛ pi 'yɛli pi‑ puu
         kabuunyiʔɛnɛ sirakeli dabataan (300), ki píɛlɛgɛnmɛ pi 'yɛli pi‑ puu kabuunyiʔɛnɛ
         togosiin nɛ́ kpɔrigɔ, ki kpàʔalagɛnmɛ pi 'yɛli pi‑ puu kabuunyiʔɛnɛ togo nɛ́ kpɔrigɔ.
         16 Muɔ bé yatɔngɔ kpíʔile kɔ́rikpuʔɔ ki naamɛ gè, gàa ki kpàʔalagɛnmɛ pi bé puu kabuunyɛni
         nigbe. Muɔ bé wìile kɔ̀n kɔ́rikpuʔɔ ki kayɔbigɔ káà nɛ̄. Muɔ bé ki faan ki‑ puu saataʔaliyɛ
         taanri: kàa‑ puu táanmɛ, kàa‑ puu sunʔɔmɔ ní, kàa‑ sí puu naamɛ gè. 17 Mi wè, mi je kàsakpiile cáan bè dàala tɔ́n lè, bè siɛnnɛ nɛ́ yawiire ti mìɛni cúʔɔ
         dàala nɛ̄ lè; yɛgɛ ó yɛgɛ gī dàala nɛ̄ lè+ sìi yɛgɛ gè, ti mìɛni bé kùu. 18 Muɔ wè, m'bé sí mi nyuɔ kún gè kɛn muɔ mɛ́.«Muɔ wè, muɔ bé jíin kɔ́rikpuʔɔ nī gè, muɔ nɛ́ muɔ cuɔ ní wè, nɛ́ muɔ jaala ní bèle,
         nɛ́ muɔ jaala pe cɛlilɛ ní bèle. 19 Muɔ bé yawiire ti mìɛni feliye nyɔ́gɔ kɔ́rikpuʔɔ nī gè, siin siin, nàguɔ nɛ́ cɛliwɛ,
         kire ga buu ti‑ kòri sìi nɛ̄ nɛ́ muɔ ní. 20 Nyàʔayɛrɛ nɛ́ yajuuro ti mìɛni feliye, nɛ́ yafulolido ní dè ti mìɛni feliye, nɛ́ yafinide
         ní dè ti mìɛni feliye, siin siin, nàguɔ nɛ́ cɛliwɛ, ti bé pɛn muɔ mɛ́ bè ba kòri sìi
         nɛ̄. 21 Muɔ wè, muɔ bé yaliire ti mìɛni feliye líɛ bè tɛ́ngɛ mìɛ táanni, dàa dī siɛnnɛ wori
         dè nɛ́ yawiire wori dè.» 22 A Nɔwe 'ki kpíʔile. Gàa ki mìɛni Kulocɛliɛ cé juu nɛ̀ gbɛ̀ngɛ wi mɛ́ wè, a wi 'ki
         mìɛni kpíʔile bɛ̀.
         
            
               	gofɛri: Tiige káà felige ki 'puu gàa pe puu nɛ líi nɛ kɔ́riyɔ kpínʔini yè nɛ́ ki tiire ní
                     dè. Wiyè ki felige cɛ́nʔ.

               	Eburu siɛnrɛ nī dè, ki 'jo: nyìʔɛnɛ láara; ki bé gbɛ̀ jo: dàala nɛ̄ lè.

Nɔwe 'jíin kɔ́rikpuʔɔ nī gè71 A Yewe 'ki juu Nɔwe mɛ́ nɛ́ jo: «Te jíin kɔ́rikpuʔɔ nī gè, muɔ nɛ́ muɔ saʔa wuulo ní bèle, nɛ́ ki cɛ́n muɔ nigbe mi 'nyaa siɛnsinwɛ mi
         yiʔɛ mɛ́ gè muɔ lɛ̀lɛ siɛnnɛ nī bèle. 2 Nyàʔayɛrɛ nɛ́ yajuuro dáà dī cìilide mi yiʔɛ mɛ́ gè+, ma ti cò nàguɔ nɛ́ cɛliwɛ, ti siin siin tiɛyɛ kɔlisiin; nyàʔayɛrɛ nɛ́ yajuuro dáà
         ti 'núʔɔ mi yiʔɛ mɛ́ gè, ma ti cò nàguɔ nɛ́ cɛliwɛ; 3 nɛ́ míɛni yafinide dáà ti fini naamɛ gè, ma ti cò nàguɔ nɛ́ cɛliwɛ, ti siin siin tiɛyɛ
         kɔlisiin, kire ga buu ti mìɛni feliye ti‑ kòri sìi nɛ̄ dàala nɛ̄ lè. 4 Nɛ́ ki cɛ́n, cɛnyɛ kɔlisiin kàduʔumɛ, m'bé kàsaʔa cáan dàala nɛ̄ lè fúɔ bè taa cɛnyɛ
         togosiin, cɛnvugo nɛ́ pìlige. Bà m'bé siɛnnɛ nɛ́ yawiire ti mìɛni cúʔɔ bè yige dàala
         nī lè.» 5 Gàa ki mìɛni Yewe cé juu nɛ̀ gbɛ̀ngɛ Nɔwe mɛ́ wè, a wi 'ki mìɛni kpíʔile bɛ̀.6 Nɔwe cé liɛ nɛ̀ yiʔɛlɛ sirataanri taa lɛ̀lɛ líì nī kàsakpiile ni 'tuu dàala nɛ̄ lè.7 A Nɔwe 'jíin kɔ́rikpuʔɔ nī gè, nɛ́ wi cuɔ, nɛ́ wi jaala, nɛ́ wi jaala pe cɛlilɛ ní
         bèle, bè suɔ kàsakpiile mɛ́ lè. 8 Nyàʔayɛrɛ nɛ́ yajuuro dáà dī cìilide nɛ́ dìi ti 'núʔɔ Yewe yiʔɛ mɛ́ gè, nɛ́ yafinide
         ní dè, nɛ́ yafulolido ní dè, 9 a tire ti mìɛni siin siin sɛ́nì jíin kɔ́rikpuʔɔ nī gè Nɔwe ní, nàguɔ nɛ́ cɛliwɛ, nɛ̀
         yɛli nɛ́ ki ní gàa Kulocɛliɛ yé juu nɛ̀ gbɛ̀ngɛ Nɔwe mɛ́ wè.10 Cɛnyɛ kɔlisiin kàduʔumɛ gè, a kàsakpiile ni 'tuu nɛ̀ dàala tɔ́n lè. 11 Nɔwe sìi yiʔɛlɛ sirataanriwoli nɛ̄ lè, ki yeziinwuʔu ki cɛnyɛ kiɛ nɛ́ kɔlisiinwuʔu
         nɛ̄ gè, kire cɛngɛ gè a dàala ni 'foli nɛ̀ jabari á lakpuʔɔ sícuugo lawiʔile ke mìɛni
         'foli nɛ̀ múgulo, á nyìʔɛnɛ kàliile pe 'foli nɛ̀ múgulo. 12 A kàsaala ni 'tuu dàala nɛ̄ lè fúɔ nɛ̀ taa cɛnyɛ togosiin, cɛnvugo nɛ́ pìlige. 13 Kire cɛngɛ gáà Yewe 'jo wi‑ jíin kɔ́rikpuʔɔ nī gè, a Nɔwe 'jíin kɔ́rikpuʔɔ nī gè,
         wire nɛ́ wi cuɔ, nɛ́ wi jaala, Sɛmi nɛ́ Kami nɛ́ Jafɛti, nɛ́ pe cɛlilɛ ní bèle; 14 nɛ́ nyàʔayɛrɛ ní dè nɛ̀ yɛli nɛ́ ti feliye ní yè, nɛ́ yajuuro ní dè nɛ̀ yɛli nɛ́ ti
         feliye ní yè, nɛ́ yafulolido ní dè nɛ̀ yɛli nɛ́ ti feliye ní yè, nɛ́ yafinide ní dè
         nɛ̀ yɛli nɛ́ ti feliye ní yè. 15 Yawiire dáà ti mìɛni dī sìiyɛrɛ dè, a ti mìɛni pɛ́nì jíin Nɔwe kúrugu kɔ́rikpuʔɔ nī
         gè, siin siin. 16 A yawiire ti mìɛni feliye 'jíin, nàguɔ nɛ́ cɛliwɛ, nɛ̀ yɛli nɛ́ dàa ní Kulocɛliɛ cé
         juu nɛ̀ gbɛ̀ngɛ Nɔwe mɛ́ wè. Kire kàduʔumɛ a Yewe kɔ́riwiile tɔ́n lè Nɔwe nɛ̄.17 A kàsakpiile ni 'tuu dàala nɛ̄ lè nɛ̀ taa cɛnyɛ togosiin. A luʔɔ ki 'nyì nɛ̀ kpàʔala,
         a kɔ́rikpuʔɔ ki 'yɛ̀ nɛ lali luʔɔ naamɛ gè. 18 A luʔɔ ki 'nyì nɛ̀ dàala tɔ́n lè, a kɔ́rikpuʔɔ ki 'kò nɛ nyaari nɛ mári luʔɔ naamɛ
         gè. 19 Luʔɔ ki 'puu nɛ nyìgí nɛ kpàʔalá nɛ waa fúɔ nɛ̀ sɛ́nì nyagurukpaʔaliyɛ yi mìɛni tɔ́n
         duniya nī wè. 20 A luʔɔ ki 'nyì nɛ̀ taʔa nɛ̀ nyagurukpaʔaliyɛ yi mìɛni tɔ́n kabuunyiʔɛnɛ kiɛ nɛ́ kogunɔ.
         21 Yɛlɛ ó yɛlɛ ni 'puu sìi nɛ̄ níɛ fíigi wè, a ti mìɛni sìi wi 'kúɔʔ, kire 'jo: yafinide
         ti mìɛni yo, nyàʔayɛrɛ ti mìɛni yo, yajuuro ti mìɛni yo, yafulolido ti mìɛni yo, nɛ́
         siɛnnɛ pe mìɛni ní. 22 Yɛlɛ ó yɛlɛ ni 'puu nɛ ŋɔ́gi ni fínawiʔile nī gèle, a ti mìɛni 'kùu, kire 'jo dàa
         tiì yé puu luɔrɔ nī dèʔ+.23 Bà ki 'kpíʔile sìiyɛrɛ dáà ti mìɛni ti 'puu dàala nɛ̄ lè, a ti mìɛni 'cúʔɔ nɛ̀ kúɔ
         péwu, kire 'jo: siɛnnɛ bèle, nɛ́ nyàʔayɛrɛ dè, nɛ́ yajuuro dè, nɛ́ yafulolido dè,
         nɛ́ yafinide dè, fúɔ Nɔwe wire wi yé kò sìi nɛ̄ nɛ́ siɛnnɛ bálì pe yé puu nɛ́ wi ní
         wè, nɛ́ yawiire ní dè.24 A luʔɔ ki 'nyì nɛ̀ dàala tɔ́n lè nɛ̀ mɔgɔ fúɔ cɛnyɛ tekɔlisiin nɛ́ kpɔrigɔ (150).
         
            
               	dáà dī cìilide: Yewe yé fɔ̀li yawiire táà nɛ̄ pe- ti káa; nɛ̀ sí ki yaʔa tàa yé puu baa dàa nɛ̄ wiì
                     yé fɔ̀li dèʔ. Wéli baa Lev 11.

               	Eburu siɛnrɛ nī dè, ki 'jo náʔa gè: dàa ti 'puu tiɛwaaya nɛ̄ yè, nɛ̀ ki yaʔa nyaʔafolido nī dè, kiǐ gbɛ̀ juu kire feligeʔ, a we sí jo: dàa tiì yé puu luɔrɔ nī dèʔ.

Nɔwe nɛ́ wi siɛnnɛ pe 'yiri kɔ́rikpuʔɔ nī gè81 A Kulocɛliɛ 'sɔ̀ngi nɛ̀ taa Nɔwe kaala nɛ̄ lè, nɛ́ yawiire ti mìɛni nɛ́ yajuuro ní dè dàa ti 'puu nɛ́ Nɔwe ní wè kɔ́rikpuʔɔ nī gè. A Kulocɛliɛ 'káfaligɛ káà yɛ̀gɛ ki‑ luʔɔ fii gè a luʔɔ ki 'koli nɛ tíri. 2 A lakpuʔɔ sícuugo lawiʔile nɛ́ nyìʔɛnɛ kàliile ke mìɛni 'tɔ́n, a kàsaala ni 'ceri.
         3 Á luʔɔ ki 'koli nɛ tíri nɛ waa ki kòridiɛyɛ mɛ́ yè. Cɛnyɛ tekɔlisiin nɛ́ kpɔrigɔ (150)
         kúɔmɔ mɛ́ bè, a luʔɔ ki 'tìgi nɛ̀ yɛli. 4 Yeye kɔlisiinwuʔu nɛ̄ gè, cɛnyɛ kiɛ nɛ́ kɔlisiinwuʔu nɛ̄ gè, a kɔ́rikpuʔɔ ki sɛ́nì
         tɛ́ni Arara kùlo nyagurugo káà nɛ̄. 5 Á luʔɔ ní gè nɛ tíri nɛ waa súuri fúɔ nɛ̀ sɛ́nì nɔ̀ yeye kiɛwuʔu nɛ̄ gè, kire yege
         ki cɛnbelige nɛ̄ gè, a nyaguruyo yi mijuʔulo ke 'yiri.6 Bà cɛnyɛ togosiin 'tóri yè, a Nɔwe 'kɔ́rikpuʔɔ kàlii múgu wè, ŋàa wi yé kpíʔile wè,
         7 nɛ́ dìbawuɔlɔ láà yige a lire sɛ́ni fini nɛ mári fúɔ nɛ̀ taa a luʔɔ ki pɛ́nì lìri
         nɛ̀ kúɔ dàala nɛ̄ lè. 8 A wi ń'nɛ̀ gòtolo láà yige bè ki wéli a ki yē luʔɔ ki nyɛ́nì tìgi nɛ̀ kúɔ dàala nɛ̄
         lè. 9 A ki sɛ́nì nyaa gòtolo niì tɔligɔ tɛ́ngɛdiʔɛ taaʔ, nɛ́ ki cɛ́n luʔɔ ki 'puu nɛ tíin
         dàala nɛ̄ lè, a ni 'koli nɛ̀ pɛn Nɔwe kúrugu baa kɔ́rikpuʔɔ nī gè. A Nɔwe 'kɔli yige
         gè nɛ́ ni cò nɛ̀ nyɔ́gɔ kɔ́rikpuʔɔ nī gè. 10 A Nɔwe 'cɛnyɛ kɔlisiin sige cígini nɛ́ ń'nɛ̀ koli nɛ̀ ni yige kɔ́rikpuʔɔ nī gè. 11 Cɛnguʔɔ kɔli mɛ́ gè, a gòtolo ni sí koli nɛ̀ pɛn nɛ́ wolivi+ tiige wabunyɔ yáà ní. A Nɔwe 'fali nɛ̀ ki cɛ́n luʔɔ ki nyɛ́nì tìgi nɛ̀ líili dàala
         nɛ̄ lè. 12 A wi ń'nɛ̀ cɛnyɛ kɔlisiin yáà sige nɛ́ ń'nɛ̀ gòtolo yige lè; gòtolo niì ń'nɛ̀ koli
         nɛ̀ pɛn wi mɛ́ cíginiʔ.13 Nɔwe sìi yiʔɛlɛ ke sirataanri nɛ́ nigbe nɛ̄ wè, ki cɛnbelige gè, a luʔɔ ki 'tìgi nɛ̀
         kò fàrigɛ dàala nɛ̄ lè. A Nɔwe 'kɔ́rikpuʔɔ ki yatɔngɔ múgu gè nɛ́ wéli nɛ̀ màʔa, nɛ́
         sí ki mìɛni nyaa fàrigɛ púrɔ. 14 Yeziinwuʔu ki cɛnyɛ togo nɛ́ kɔlisiinwuʔu nɛ̄ gè, a dàala ni 'waʔa péwu !15 A Kulocɛliɛ sí fali nɛ̀ juu Nɔwe ní nɛ́ jo: 16 «Yiri kɔ́rikpuʔɔ nī gè, muɔ wè, nɛ́ muɔ cuɔ ní wè, nɛ́ muɔ jaala ní bèle, nɛ́ muɔ
         jaala cɛlilɛ ní bèle. 17 Yawiire dáà ti mìɛni felide dī nɛ́ muɔ ní wè, ma ti mìɛni yige nɛ́ muɔ ní, kire 'jo
         yafinide dè, nɛ́ yafulolido ní dè dàa ti fulolo dàala nɛ̄ lè, nɛ́ yajuuro ní dè. Ti
         de sii bè niʔɛ dàala nɛ̄ lè.»18 A Nɔwe 'yiri kɔ́rikpuʔɔ nī gè, wire nɛ́ wi cuɔ ní wè, nɛ́ wi jaala ní bèle, nɛ́ wi
         jaala pe cɛlilɛ ní bèle; 19 a nyàʔayɛrɛ ti mìɛni 'yiri, nɛ́ yafulolido ní dè nɛ́ yafinide ní dè nɛ́ yawiire dáà
         ti nyaari dàala nɛ̄ lè, ti mìɛni nɛ̀ yɛli nɛ́ ti felide ní dè.20 A Nɔwe 'fali nɛ̀ Yewe gbùʔɔrɔdiʔɛ+ káà faan, nɛ́ yajuuro dáà dī cìilide dè, nɛ́ yafinide dáà dī cìilide dè, a wi 'tire
         táà cò nɛ̀ sɛ́nì ti kɔ̀n kakuɔrɔ kaasuʔuro+, gbùʔɔrɔdiʔɛ nɛ̄ gè. 21 A Yewe 'ti nùdaanna suɔ lè a wi fungo ki 'nyígi, a wi 'ki kɔ̀rirɔ nɛ̀ ki yɛ̀gɛ wi
         fungo nī gè nɛ́ jo: «Mi sì ní ga tíi dàala cúʔɔ lè siɛn kɛnmɛ nɛ̄ʔ, nɛ́ ki cɛ́n siɛn
         wi funzɔngirɔ tiī sìpiire nɛ̀ líɛ wi pìimɛ lɛ̀lɛ nī lè. Mi sì ní ga tíi yawiire nɛ́
         siɛnnɛ kpúu bèle kɛnmɛ báà nɛ̄ mi 'ki kpíʔile gèʔ.22 Lɛ̀lɛ ó lɛ̀lɛ nī dàalani bé puu bile lè,yaliire tánʔa lɛ̀lɛnɛ́ yaliire líɛ lɛ̀lɛ,wiire lɛ̀lɛ nɛ́ káfugo lɛ̀lɛ,ŋùʔɔ lɛ̀lɛ nɛ́ gbìnʔɛ lɛ̀lɛ,cɛnvugo lɛ̀lɛ nɛ́ pìlige lɛ̀lɛ,lɛ̀gɛlɛ gálì ke mìɛnisǐ ga tíi kúɔʔ.»
         
            
               	Wolivi tiige gè, tiige káà felige gī ki wè náʔa weli mɛ́ʔ, kire nɛ́ ki mìɛni we bé
                     gbɛ̀ ki tɔ́nminɔ nɛ́ letiige ní. Nɛ́ ki cɛ́n pe 'puu nɛ ki yasɛnrɛ káa dè níɛ sùnmɔ
                     yigi nɛ́ ki pígele ní gèle.

               	Kire lɛ̀lɛ nī lè, a siɛnnɛ pe yé je Yewe gbùʔɔrɔ wè, pe nɛ̂ cé yakaa faan bɛ̀ dìbige
                     tíɛlɛ, níɛ̀ yajuʔu káà kɔni nɛ̀ taʔa ki naamɛ gè, nɛ̀ Yewe gbùʔɔrɔ wè. Ki nɛ̂ gbɛ̀
                     nɛ puu kpuʔɔ, kàa nɛ̂ puu cíʔɛ míɛni. Pàli nɛ̂ ki faan puuro ní, pàli nɛ̂ ki faan
                     kàdɛniyɛ ní.

               	Kakuɔrɔ kaasuʔuro dáà dè, ti yé puu a pe 'yajuʔu kɔni gè, pe nɛ̂ ki taʔa gbùʔɔrɔdiʔɛ
                     yafanʔa nɛ̄ gè, níɛ̀ ki sórigo ki mìɛni gè, nɛ̀ kɛn Yewe mɛ́, bè kapiʔile láʔa gèle.

Kulocɛliɛ 'nyakungɛngɛ kpíʔile nɛ́ Nɔwe ní91 A Kulocɛliɛ wi 'diba taʔa wè Nɔwe nɛ́ wi jaala nɛ̄ bèle, nɛ́ jo: «Yeri sii ye niʔɛ, ye‑ dàala le lè ni‑ nyì. 2 Gàa ki 'yawiire ti mìɛni kúɔ dè, nɛ́ yafinide ní dè, nɛ́ yafulolido ní dè, nɛ̄ fàri
         fúɔlɔ nɛ̄ bèle, ti béri fìʔɛ́ kpuʔɔ yeli kɛnmɛ nɛ̄; mi 'ti mìɛni kɛn yeli mɛ́ yeli
         ye bé puu ti kàfɔlilɔ bèle.3 «Kɛnmɛ bíì nɛ̄ mi yé dàala yaliire nɛ́ tiire yasɛnrɛ ti mìɛni kɛn yeli mɛ́ wè, kire
         kɛnmɛ nɛ̄ míɛni m'bé yawiire ti mìɛni kɛn yeli mɛ́. Yɛlɛ ó yɛlɛ nī sìi nɛ̄ níɛ nyaari
         wè, ti‑ puu kaara yeli mɛ́. 4 Nɛ̀ sí ki yaʔa kaara dáà nī sìsiɛn ki 'tíin gè, yeli sì yɛli bè ti káaʔ, nɛ́ ki cɛ́n
         sìi wiī sìsiɛn nī gè.5 «Nɛ̀ taʔa ki nɛ̄, ye míɛni ye‑ ki cɛ́n m'bé yeli yúgo siɛnnɛ pe sìsiɛn ki kaala nɛ̄
         lè, nɛ́ ki cɛ́n sìi wiī siɛnnɛ sìsiɛn nī gè. A ki yē yawiʔi káà ki 'siɛn kpúu wè,
         m'bé ki yúgo siɛn wi sìsiɛn ní gè. Á ki yē siɛn wáà 'wi siɛnnyɛni kpúu wè, m'bé wi
         yúgo nɛ̄ ki siɛn wi sìi ní wè. 6 Siɛn ó siɛn wi 'siɛn kpúu wè, kire siɛn míɛni wè siɛnnɛ pe 'yɛli bè wi kpúu wī. Nɛ́
         ki cɛ́n Kulocɛliɛ wi nyɛ́nì siɛnnɛ faan bèle wi líɛrɛ.7 «Yeli bèle, ye‑ sii ye niʔɛ, ye‑ sii ye kàa fàri nìʔɛgɛ yìye nɛ̄ dàala nɛ̄ lè.»8 A Kulocɛliɛ ń'nɛ̀ ki juu Nɔwe nɛ́ wi jaala mɛ́ bèle, nɛ́ jo: 9 «Ye‑ wéli, mi wè, mi je ní koli mi nyakungɛngɛ siɛnrɛ nɛ̄ dè bè ti sɔ́migɔ juu yeli mɛ́, yeli nɛ́ yeli siimɛ wuulo ní bèle, 10 nɛ́ yawiire ti mìɛni ní dàa dī nɛ́ yeli ní dè, tire dī yafinide nɛ́ yajuuro nɛ́ nyàʔayɛrɛ
         ti mìɛni, dàa ti 'yiri nɛ́ yeli ní kɔ́rikpuʔɔ nī gè nɛ́ dàa ti bága ba puu náʔa dàala nɛ̄ lè.11 «M'bé koli mi nyakungɛngɛ siɛnrɛ nɛ̄ dè bè ti sɔ́migɔ juu yeli mɛ́, tire dī dàa dè:
         kàsakpiile sì ní ga tíi siɛnnɛ nɛ́ yawiire ti mìɛni cúʔɔ cígini duniya nī wèʔ; kàsakpiile
         sì ní ga tíi bè tuu dàala nɛ̄ lè bè ní dàala cúʔɔ lèʔ.»12 A Kulocɛliɛ ń'nɛ̀ jo: «Mi nyakungɛngɛ ki fìɛ n'ŋɛ ŋàa wī mi nɛ́ yeli sunʔɔmɔ ní bè, mi nɛ́ yawiire ti mìɛni ní dàa dī nɛ́ yeli
         ní wè; ki fìɛ ŋáà wi bé puu yeli nɛ́ kɛ̀ngɛlɛ ke mìɛni siɛnnɛ ní bèle súuri. 13 Mi kàsaŋɔnɔ ń'nɛ̀; mi nyɛ́nì ni tɛ́ngɛ kàsadibarɛ nī dè, kire ga buu ni‑ puu mi nyakungɛngɛ
         ki fìɛ, gàa mi 'kpíʔile nɛ́ duniya ní wè. 14 Lɛ̀lɛ ó lɛ̀lɛ nī a nyìʔɛnɛ ni 'wúɔ, a kàsaŋɔnɔ ni 'yiri lè kàsadibarɛ nɛ̄ dè, 15 m'bé sɔ̀ngi bè taa mi nyakungɛngɛ ní gè gàa mi 'kpíʔile mi nɛ́ yeli sunʔɔmɔ ní bè,
         yeli nɛ́ yawiire ti mìɛni feliye ní yè: lakpuʔɔ sícuugo lawiʔile nɛ́ nyìʔɛnɛ kàliile
         luɔrɔ sì ní ga tíi pínɛ tìi nī bè kò kàsakpiile bè siɛnnɛ nɛ́ yawiire ti mìɛni cúʔɔ
         cígini duniya nī wèʔ. 16 A ki pɛ́nì puu lɛ̀lɛ ó lɛ̀lɛ nī kàsaŋɔnɔ ni 'yiri kàsadibarɛ nɛ̄ dè, m'bé ni wéli
         bè sɔ̀ngi bè taa nɛ́ bànguɔ nyakungɛngɛ siɛnrɛ ní dè, dàa dī mi Kulocɛliɛ nɛ́ duniya
         yawiire nɛ́ siɛnnɛ pe mìɛni sunʔɔmɔ ní bè.»17 A Kulocɛliɛ 'ki juu Nɔwe mɛ́ nɛ́ jo: «Gàa kire gī mi nyakungɛngɛ fìɛ wè, gàa gī mi
         nyɛ́nì kún nɛ̀ kɛn duniya yawiire nɛ́ siɛnnɛ pe mìɛni mɛ́ bèle.»Nɔwe jaala bèle Sɛmi nɛ́ Kami nɛ́ Jafɛti18 Nɔwe jaala bálì pe 'yiri kɔ́rikpuʔɔ nī gè, peli pe 'puu Sɛmi, Kami, nɛ́ Jafɛti; Kami wire
         wi 'puu Kanaa tuu wè. 19 Nɔwe jaala peli taanri bīɛlɛ, peli pìile pe 'niʔɛ nɛ́ cɛrigɛ duniya nī wè.20 Nɔwe 'puu tàfaliwɛ; wire wi séli nɛ̀ ɛrɛzɛn siʔi fáli gè. 21 Cɛngɛ káà a Nɔwe kɛ́nì diviɛn gbuɔ nɛ̀ tín, a wi 'buruyo fòri yè, nɛ́ sínɛ nábori
         wi fɛ̀ni saʔa nī gè. 22 Kami wè, Kanaa tuu wè, a wi sɛ́nì wi tuu nyaa wè nábori, a wi pɛ́nì ki juu wi lɔbilɔ
         mɛ́ bèle kpànʔanɛ gè. 23 A Sɛmi nɛ́ Jafɛti a pe 'fɛ̀ni líɛ nɛ̀ taʔa pe fíkɛnnyuyɔ nɛ̄ yè, níɛ waa nɛ́ kàduʔu
         ní, nɛ̀ sɛ́nì pe tuu tɔ́n wè bɛ̀ wi 'puu nábori wè; pe yé pe yiɛyɛ wáa yè kɔli káà
         mɛ́ kire ga buu pe fǎga pe tuu wi náborimɛ nyaa bèʔ.24 Bà diviɛn wi kɛ́nì yiri Nɔwe nī wè, á Nɔwe 'ti lúʔu gàa wi jaa sɛnwɛ wi 'kpíʔile wi
         nɛ̄ wè, 25 a Nɔwe 'fali nɛ́ jo: «Mi 'dɛ́ngɛ taʔa wè Kanaa nɛ̄ wè, wi‑ puu sùkulowo wi siinyɛninɛ
         mɛ́ bèle, ŋàa wi 'wi siinyɛninɛ sùkulolo kàduʔu tɔ́n gè.»26 A wi ń'nɛ̀ jo: «Sɛmi Kulocɛliɛ, Yewe wè, wi‑ kpuʔɔrɔ taʔa wi nɛ̄; Kanaa‑ sí puu sùkulowo Sɛmi mɛ́. 27 Kulocɛliɛ‑ sí de kàa fàrí Jafɛti nɛ̄, Jafɛti‑ sí de sùɔ́n Sɛmi wi fɛ̀ni saaya nī yè,
         Kanaa‑ sí puu wi sùkulowo.»28 Kàsakpiile tuulo kàduʔumɛ gè, a Nɔwe 'yiʔɛlɛ sirakeli tekɔlisiin nɛ́ kpɔrigɔ (350)
         taa. 29 Nɔwe yiʔɛlɛ ke mìɛni bìnɛ wi 'puu yiʔɛlɛ sirasicɛri tekɔlisiin nɛ́ kpɔrigɔ (950),
         á wi 'kùu.

Nɔwe pìile tùlugo gī gàa gè101 Kàsakpiile tuulo kàduʔumɛ gè, a Nɔwe jaala bèle, Sɛmi, Kami nɛ́ Jafɛti, a pe 'pìile sii. Pe tùlugo kire gī gàa gè:2 Jafɛti jaala peli bīɛlɛ bàli bèle: Gomɛri, nɛ́ Magɔgi, nɛ́ Madayi, nɛ́ Yavan, nɛ́
         Tubali, nɛ́ Mɛsɛki, nɛ́ Tirasi. 3 Gomɛri jaala peli bīɛlɛ bàli bèle: Asikenazi, nɛ́ Irifati, nɛ́ Togarima. 4 Yavan jaala peli bīɛlɛ bàli bèle: Elisiya, nɛ́ Tarisisi, nɛ́ Kitimi, nɛ́ Dodanimi+. 5 Peli bīɛlɛ pe 'cɛrigɛ nɛ̀ sɛ́nì tɛ́ni kuʔɔjii gògoyo nɛ̄ yè, nɛ̀ yɛli nɛ́ pe nariyɛ
         ní yè, pe mìɛni nɛ́ pe siɛnrɛ, nɛ́ pe tɛ́nidiɛyɛ, nɛ́ pe kùlogolo.6 Kami jaala peli bīɛlɛ bàli bèle: Kusi, Misirayimi+, nɛ́ Puti, nɛ́ Kanaa. 7 Kusi jaala peli bīɛlɛ bàli bèle: Saba, Avila, Sabita, Arayema, Sabiteka. Arayema siimɛ
         pire bī bàa bè: Saba, nɛ́ Dedan.8 Kusi míɛni wè, wire wi yé Nimurɔdi sii. Nimurɔdi wire wi 'puu siɛnpeliwe wè nɛ ní
         fànʔafɔli wè. 9 Wire wi 'puu kaakpuunayeliwe wi lɛ̀lɛ nī lè Yewe yiʔɛ mɛ́ gè. A pe 'kò nɛ ni wáari kàsiile nɛ́ jo: «Wiī kaakpuunayeliwe bɛ̀ Nimurɔdi
         tíɛlɛ.» 10 Wire wi 'tɛ́ni fànʔa nɛ̄ gè Babɛli kàʔa nī gè, nɛ́ Erɛki kàʔa nī gè, nɛ́ Akadi kàʔa
         nī gè, nɛ́ Kalini kàʔa nī gè, kàaya nyáà yi 'puu Sinɛyari kùlo nī. 11 Nɛ̀ líɛ kire tiʔɛ nɛ̄ gè, a wi 'kɛ́ fúɔ nɛ̀ sɛ́nì nɔ̀ Asiri kùlo nɛ̄ lè, baa wi 'kàaya
         nyáà faan yè: Niniivi, nɛ́ Ereyɔbɔti Iri+, nɛ́ Kala, 12 nɛ́ Ɛrɛsɛn kàkpuʔɔ; kire ki 'puu Niniivi nɛ́ Kala kàaya sunʔɔmɔ nī bè.13 Misirayimi siimɛ pire bī bàa bè: Ludiyé, nɛ́ Anamiyé, nɛ́ Leyabiyé, nɛ́ Nafituyé, 14 nɛ́ Paturɔsiyé, nɛ́ Kasiluwiyé, nɛ́ Kafitɔriyé. Kasiluwiyé, peli nī Filisiti siɛnnɛ pe 'yiri. 15 Kanaa jaala peli bīɛlɛ bàli bèle: Siidɔn, wire wī pìpeliwe wè, nɛ́ Eti. 16 A Kanaa siimɛ pi pɛ́nì niʔɛ. Peli pe 'puu: Jebusiyé, nɛ́ Amɔriyé, nɛ́ Girigasiyé, 17 nɛ́ Eviyé, nɛ́ Arikiyé, nɛ́ Siniyé, 18 nɛ́ Arivadiyé, nɛ́ Semariyé, nɛ́ Amatiyé.A Kanaayé nariyɛ yi kɛ́nì cɛrigɛ nɛ̀ tɛ́ni; 19 pe kùlogolo ke láʔala lire ni 'puu: nɛ̀ láʔa Siidɔn kàʔa nɛ̄ gè fúɔ nɛ̀ sɛ́nì nɔ̀
         Gerari kàʔa kɔli mɛ́ gè nɛ́ líɛ kire tiʔɛ nɛ̄ gè nɛ̀ sɛ́nì nɔ̀ Gaza kàʔa nɛ̄, nɛ̀
         tóri Sodɔmi kàʔa táanni, nɛ́ Gomɔri kàʔa ní, nɛ́ Adima kàʔa ní, nɛ́ Seboyimi tiʔɛ ní, fúɔ nɛ̀ sɛ́nì nɔ̀ Lɛsa kàʔa nɛ̄.20 Peli bīɛlɛ Kami jaala bèle nɛ̀ yɛli nɛ́ pe nariyɛ ní yè, pe mìɛni nɛ́ pe siɛnrɛ, nɛ́
         pe tɛ́nidiɛyɛ, nɛ́ pe kùlogolo.21 Sɛmi ŋáà wī Jafɛti luɔ wè, a wire míɛni 'pìile sii; pìile bálì pe wàa wi pɛ́nì kò
         Ebɛriyé tuuliʔɛ gè.22 Sɛmi jaala peli bīɛlɛ bàli bèle: Elami, nɛ́ Asuri, nɛ́ Aripakisadi, nɛ́ Ludi, nɛ́
         Arami. 23 Arami jaala peli bīɛlɛ bàli bèle: Usi, nɛ́ Uli, nɛ́ Gɛtɛri, nɛ́ Masi. 24 Aripakisadi wire wi 'puu Sela tuu wè, a Sela 'Ebɛri sii. 25 A Ebɛri 'jaafɔlilɔ siin sii. Péliwe wi míʔɛ kire ki 'puu Pelɛgi (ki kɔri wire wī:
         tílala), nɛ́ ki cɛ́n wi lɛ̀lɛ nī lè siɛnnɛ pe yé tíla dàala nɛ̄ lè. Wi cɔni míʔɛ kire
         ki 'puu Yokitani.26 Yokitani siimɛ pire bī bàa bè: Alimodadiyé, nɛ́ Sɛlɛfiyé, nɛ́ Azarimavɛtiyé, nɛ́ Yɛrayé,
         27 nɛ́ fàri Adoramiyé, nɛ́ Uzaliyé, nɛ́ Dikilayé, 28 nɛ́ Wobaliyé, nɛ́ Abimayɛliyé, nɛ́ Sabayé, 29 nɛ́ Wofiriyé, nɛ́ Avilayé, nɛ́ míɛni Yobabiyé. Siɛnfeliye nyáà yi mìɛni yè yi 'yiri
         Yokitani nī. 30 Pe tɛ́nidiɛyɛ yire yi yé láʔa Mɛsa nɛ̄ nɛ̀ sɛ́nì nɔ̀ Sefari nyaguruyo nɛ̄ yè cɛngɛnyɛnifoligɔli
         mɛ́ gè.31 Peli bīɛlɛ Sɛmi siimɛ bè nɛ̀ yɛli nɛ́ pe nariyɛ ní yè, pe mìɛni nɛ́ pe siɛnrɛ, nɛ́
         pe tɛ́nidiɛyɛ, nɛ́ pe kùlogolo.32 Siɛnfeliye nyáà yi mìɛni 'yiri Nɔwe jaala nī, nɛ́ yi nariyɛ yi mìɛni ní nɛ̀ yɛli nɛ́
         pe mìɛni siimɛ ní bè. Kàsakpiile tuulo kàduʔumɛ gè, a siɛnfeliye nyáà yi mìɛni 'cɛrigɛ
         nɛ̀ tɛ́ni nɛ̀ màʔa duniya tiɛyɛ yi mìɛni nī yè.
         
            
               	Dodanimi míʔɛ gè, pàli nɛ̂ ki sɛbɛ míɛni nɛ̀ jo Worodanimi.

               	Misirayimi míʔɛ gè, Ezipiti míʔɛ kire gī eburu siɛnrɛ nī dè. Wéli baa Sél 50.11. Kusi
                     siimɛ pi kùlo ni 'puu Siɛnnɛwuɔlɔ kùlo nī. Wéli baa Yir 12.1 kaliwɛgɛ ki táanmɛ gè.

               	Ereyɔbɔti Iri, ki kɔri wire wī eburu siɛnrɛ nī dè: kàʔa kayɔbigboliyo.

Yewe 'duniya siɛnnɛ cɛrigɛ bèle111 Ki 'nyaa duniya siɛnnɛ pe mìɛni 'puu nɛ siɛnrɛ táà nyu; siɛnnuro dáà pe mìɛni 'puu
         nɛ lúru dè. 2 Bɛ̀ ki 'nyaa pe 'puu nɛ tári nɛ mári cɛngɛnyɛnifoligɔli mɛ́ gè, a pe sɛ́nì kpàanjali
         wáà nyaa Sinɛyari kùlo nī lè a pe 'tɛ́ni baa.3 A pe 'juu nɛ́ pìye ní, nɛ́ jo: «Yeri báan we‑ jìfaa kpúɔn, we‑ wi fúɔ wi lìri.»A jìfaa wi sí kò pe mɛ́ kàdari, a gidurɔ kùro tire 'kò pe mɛ́ puuro pe jìfaa wi sɔriyɔ
         nī yè+. 4 A pe ń'nɛ̀ jo: «Yeri báan, we‑ kàʔa káà faan nɛ́ saakpaʔaligɛ ní, gàa ki bé kpàʔala
         fúɔ bè sa nɔ̀ nyìʔɛnɛ nɛ̄ lè. Ye‑ tí we‑ weli míʔɛ kpúʔɔ gè, a kire 'laa, weli bága
         cɛrigɛ duniya tiɛyɛ yi mìɛni nī.»5 A Yewe sí fali nɛ̀ tìgi nɛ̀ pɛ́nì kàʔa wéli gè nɛ́ saakpaʔaligɛ ní gè, gàa siɛnpiile pe
         'puu nɛ faanri gè. 6 A Yewe sí ki juu nɛ́ jo: «Bɛ̀ pe mìɛni yē siɛnnuminɔ níɛ siɛnnuro nyu dè, ki n'gɛ
         gàa pe séli nɛ kpínʔini gè. A ki 'kò mmɛ gè, yɛgɛ ó yɛgɛ pe 'sɔ̀ngi bè kpíʔile gè,
         kiǐ pe jáaʔ. 7 Yeri báan, we‑ tìgi we pe siɛnrɛ nyaʔami dè tìi nī, kire ga buu pe fǎga ní de pìye
         siɛnrɛ lúru dèʔ.»8 A Yewe 'fali nɛ̀ pe mìɛni cɛrigɛ duniya tiɛyɛ yi mìɛni nī, a kàʔa ki faanna ni mìɛni
         'yéri bile. 9 Kire nɛ̄ a pe 'kò nɛ kàʔa ki míʔɛ yeri gè Babɛli, nɛ́ ki cɛ́n kire tiʔɛ nī Yewe nyɛ́nì
         duniya siɛnnɛ pe mìɛni siɛnrɛ nyaʔami dè tìi nī+, nɛ́ ki cɛ́n kire tiʔɛ kire nī Yewe 'siɛnnɛ pe mìɛni cɛrigɛ duniya tiɛyɛ yi mìɛni
         nī.Sɛmi pìile tùlugo siɛnrɛ dè10 Sɛmi tùlugo siɛnrɛ dī dàa dè:Kàsakpiile tuulo kàduʔumɛ gè, a yiʔɛlɛ siin ga tóri, a Sɛmi ga yiʔɛlɛ dabataan (100)
         taa wè, a wi 'Aripakisadi sii. 11 Aripakisadi siile kàduʔumɛ gè, a Sɛmi wi ń'nɛ yiʔɛlɛ sirasiin dabataan (500) taa,
         nɛ́ nɛ́ nàgabigele nɛ́ pìcapigele sii.12 A Aripakisadi ga yiʔɛlɛ togo nɛ́ kpɔrigɔ nɛ́ kogunɔ taa wè, a wi 'Sela sii. 13 Sela siile kàduʔumɛ gè, a Aripakisadi wi ń'nɛ yiʔɛlɛ sirasiin nɛ́ taanri (403) taa,
         nɛ́ nɛ́ nàgabigele nɛ́ pìcapigele sii.14 A Sela ga yiʔɛlɛ togo nɛ́ kpɔrigɔ taa wè, a wi 'Ebɛri sii. 15 Ebɛri siile kàduʔumɛ gè, a Sela wi ń'nɛ yiʔɛlɛ sirasiin nɛ́ taanri (403) taa, nɛ́
         nɛ́ nàgabigele nɛ́ pìcapigele sii.16 A Ebɛri ga yiʔɛlɛ togo nɛ́ kpɔrigɔ nɛ́ sicɛri taa wè, a wi 'Pelɛgi sii. 17 Pelɛgi siile kàduʔumɛ gè, a Ebɛri wi ń'nɛ yiʔɛlɛ sirasiin togo nɛ́ kpɔrigɔ (430) taa,
         nɛ́ nɛ́ nàgabigele nɛ́ pìcapigele sii.18 A Pelɛgi ga yiʔɛlɛ togo nɛ́ kpɔrigɔ taa wè, a wi 'Erewu sii. 19 Erewu siile kàduʔumɛ gè, a Pelɛgi wi ń'nɛ yiʔɛlɛ sirakeli nɛ́ kacɛri (209) taa, nɛ́
         nɛ́ nàgabigele nɛ́ pìcapigele sii.20 A Erewu ga yiʔɛlɛ togo nɛ́ kpɔrigɔ nɛ́ siin taa wè, a wi 'Serugu sii. 21 Serugu siile kàduʔumɛ gè, a Erewu wi ń'nɛ yiʔɛlɛ sirakeli nɛ́ kɔlisiin (207) taa,
         nɛ́ nɛ́ nàgabigele nɛ́ pìcapigele sii.22 A Serugu ga yiʔɛlɛ togo nɛ́ kpɔrigɔ taa wè, a wi 'Nakɔri sii. 23 Nakɔri siile kàduʔumɛ gè, a Serugu wi ń'nɛ yiʔɛlɛ sirakeli (200) taa, nɛ́ nɛ́ nàgabigele
         nɛ́ pìcapigele sii.24 A Nakɔri ga yiʔɛlɛ togo nɛ́ kacɛri taa wè, a wi 'Tera sii. 25 Tera siile kàduʔumɛ gè, a Nakɔri wi ń'nɛ yiʔɛlɛ dabataan nɛ́ kpɔrigɔ nɛ́ kacɛri (119)
         taa, nɛ́ nɛ́ nàgabigele nɛ́ pìcapigele sii.26 A Tera ga yiʔɛlɛ togotaanri nɛ́ kpɔrigɔ taa wè, a wi 'Birama, nɛ́ Nakɔri, nɛ́ Aran sii.BIRAYIMA SIƐNRƐ DI(11.27–25.18)Tera pìile siɛnrɛ dī dàa dè27 Tera pìile siɛnrɛ dī dàa dè: a Tera 'Birama, nɛ́ Nakɔri, nɛ́ Aran sii. A Aran 'Lɔti sii, 28 a Aran sí kɛ́nì kùu wi tuu Tera nyɛni nɛ̄, kàʔa gáà nī pe 'wi sii gè, pe tobilo kàʔa
         nī gè. Ki míʔɛ kire ki 'puu Uri, Kalideyé kùlo nī lè. 29 A Birama nɛ́ Nakɔri pe 'cɛlilɛ líɛ. Birama cuɔ wi míʔɛ kire ki 'puu Sarayi. Pórifɔlilɔ siin pe 'puu Aran mɛ́. Pe 'puu nɛ wàa yeri Milika níɛ ŋìi yeri wè Yisika.
         A Nakɔri 'Milika líɛ wi cuɔ. 30 Nɛ̀ ki yaʔa Sarayi wè, Birama cuɔ wè, wi yé puu sìndigicuɔ; pùɔ sì puu wi mɛ́ʔ.31 A Tera 'wi jaa kɔ́ri wè, Birama wè, nɛ́ wi pínɛnyɛninɛ ní bèle; nɛ́ Lɔti ní, Aran
         jaa wè; nɛ́ Sarayi, Birama cuɔ wè. A pe 'pínɛ nɛ̀ yiri Uri kàʔa nī gè, Kalideyé tɛ́nimɛ
         nī bè, nɛ̀ kɛ́ Kanaa kùlo kɔli mɛ́ gè. A pe 'kɛ́ fúɔ nɛ̀ sɛ́nì nɔ̀ Karan kàʔa nɛ̄ gè a pe 'tɛ́ni baa kire
         tiʔɛ nī gè. 32 Tera yiʔɛlɛ ke 'puu yiʔɛlɛ sirakeli nɛ́ kogunɔ, a Tera wi 'kùu Karan kàʔa nī gè.
         
            
               	Eburu siɛnnɛ mɛ́ bèle, kàdari ní pe 'puu nɛ saaya faanri yè, kire nɛ̄, bàli pe 'puu
                     nɛ faanri nɛ́ jìfaa ní wè, piyè puu nɛ pe tɔ́riʔ.

               	Nimurɔdi wi yé puu tɛ́niwɛ Babɛli kàʔa nī gè ki sélimɛ nɛ̄ bè (wéli baa 10.10). Bà̀
                     Yewe yé kɛ́nì siɛnnɛ cɛrigɛ bèle, Babɛli míʔɛ ki kɔri wi siɛnkaanna láà líɛ Eburu
                     siɛnrɛ nī dè dàa ti 'jo: «nyaʔami.»

Yewe wi 'Birama yeri wè121 Cɛngɛ káà Yewe cé ki juu Birama mɛ́ wè nɛ́ wi yɛ: «Yɛ̀ ma yiri muɔ kùlo nī lè nɛ́ muɔ narigɛ sunʔɔmɔ nī bè, nɛ́ muɔ
         tuu kpáa nī gè, mari waa kùlo náà mɛ́ m'bé tìɛ muɔ nɛ̄ wè. 2 M'bé muɔ kpíʔile siɛnmɛfɔli, pi bé kò kùpolo láà. M'bé diba taʔa wè muɔ nɛ̄, bè muɔ
         míʔɛ kpúʔɔ gè, bè ki yaʔa siɛnnɛ pe béri diba siɛnrɛ nyu dè de tari siɛnnɛ nɛ̄ bèle
         muɔ kɛnmɛ nɛ̄. 3 A siɛnnɛ bílì 'diba kpíʔile wè muɔ mɛ́, mi míɛni bé diba taʔa wè pe nɛ̄. Á siɛn ŋíì
         'dɛ́ngɛ taʔa wè muɔ nɛ̄, mi míɛni bè dɛ́ngɛ taʔa wè ki siɛn nɛ̄ wè. M'bé ki yaʔa duniya
         nariyɛ yi mìɛni béri diba kpínʔini wè siɛnnɛ mɛ́ bèle muɔ kɛnmɛ nɛ̄.»4 A Birama 'kɛ́ nɛ̀ yɛli nɛ́ Yewe siɛnrɛ ní dè, a Lɔti míɛni 'kɛ́ nɛ́ wi ní. Lɛ̀lɛ líì nī Birama 'yiri Karan kàʔa nī gè, wi yiʔɛlɛ ke 'puu
         yiʔɛlɛ togotaanri nɛ́ kpɔrigɔ nɛ́ kogunɔ. 5 A Birama 'wi cuɔ Sarayi kɔ́ri wè, nɛ̀ fàri wi cɔni jaa Lɔti nɛ̄ wè, a pe 'kɛ́ nɛ́ wi sùkulolo pe mìɛni ní,
         bàli wi yé taa baa níɛ tíin Karan kàʔa nī gè, nɛ̀ fàri wi lɔri ti mìɛni nɛ̄. A pe
         'yiri nɛ waa Kanaa kùlo mɛ́ lè, nɛ̀ sɛ́nì jíin baa.6 A Birama 'sùuri Kanaa kùlo nī lè, fúɔ nɛ̀ sɛ́nì nɔ̀ tiɛliʔɛ káà nɛ̄ gàa pe 'yeri gè
         Sikɛmi wè. A pe 'sìʔɛrɛ nɛ̀ sɛ́nì nɔ̀ Mɔre tiikpuʔɔ tiɛliʔɛ nɛ̄ gè.Kire lɛ̀lɛ nī lè, Kanaa siɛnnɛ pe 'puu kùlo nī lè. 7 A Yewe 'wìi tìɛ Birama nɛ̄, nɛ́ wi yɛ: «Muɔ siimɛ mɛ́ m'bé kùlo náà kɛn lè.» Tiʔɛ
         gíì nī Yewe 'wìi tìɛ Birama nɛ̄ wè, a Birama wi 'Yewe gbùʔɔrɔdiʔɛ káà faan nɛ́ yajuʔu
         káà kɔni nɛ̀ taʔa ki nɛ̄ nɛ̀ Yewe gbùʔɔrɔ wè baa, wire ŋáà wi yé wìi tìɛ wi nɛ̄ wè.8 Bà tire 'tóri dè, a Birama ń'nɛ̀ yiri nɛ̀ kɛ́ nyaguruyo kɔli mɛ́ gè, nyàa yi 'puu
         cɛngɛnyɛnifoligɔli mɛ́ gè Betɛli kàʔa táanni gè, a wi 'fɛ̀ni saaya kóri yè Betɛli kàʔa nɛ́ Ayi kàʔa sunʔɔmɔ ní bè. Betɛli
         wi yé kò cɛngɛnyɛnijiingɔli mɛ́, a Ayi 'kò cɛngɛnyɛnifoligɔli mɛ́. A wi ń'nɛ̀ Kulocɛliɛ
         gbùʔɔrɔdiʔɛ káà faan Yewe mɛ́ nɛ́ yajuʔu káà kɔni nɛ̀ taʔa ki nɛ̄, nɛ́ wi míʔɛ yeri
         gè, nɛ̀ wi gbùʔɔrɔ baa kire tiʔɛ nī gè. 9 A Birama wi 'yɛ̀ nɛ̀ yiri nɛ sìʔɛrɛ́ nɛ waa cɛ̀cɛ nɛ̀ sɛ́nì nɔ̀ waama kùlo láà nɛ̄,
         nàa pe 'puu nɛ yeri Nɛgɛvi wè.Yewe wi 'Birama nɛ́ wi cuɔ suɔ kapiile mɛ́10 A ki 'nyaa fungo pɛ́nì tuu kùlo nɛ̄ lè. Bà fungo ki yé kpúʔɔ nɛ̀ tóri gè, a Birama wi 'wi siɛnnɛ pe mìɛni kɔ́ri nɛ̀ kɛ́ Ezipiti kùlo mɛ́, bàa lɛ̀lɛ láà kúɔ baa.11 Bà pe sɛ́nì nɔ̀ Ezipiti kùlo nɛ̄ lè, a wi 'ki juu wi cuɔ Sarayi mɛ́ wè nɛ́ jo: «Nyaa kìɛ, mi 'ki cɛ́n muɔ yē cecɛ̀nwɛ. 12 Kire nɛ̄, a Ezipiti siɛnnɛ pe sɛ́nì muɔ nyaa wè, pe bé jo muɔ yē mi cuɔ; pe bé mi kpúu bé sí muɔ yaʔa sìi nɛ̄.
         13 Kire nɛ̄ mi nɛ muɔ náari, a pe sɛ́nì muɔ yúgo wè, ma jo muɔ yē mi cɔni, kire ga puu
         mi kele ke‑ nyuɔ muɔ kɛnmɛ nɛ̄, mi sí kò sìi nɛ̄ muɔ kɛnmɛ nɛ̄.»14 A ki sɛ́nì kpíʔile nɛ̀ yɛli nɛ́ Birama siɛnrɛ ní dè. Bà pe sɛ́nì jíin Ezipiti kùlo
         nī lè, a Ezipiti siɛnnɛ pe 'ki nyaa Birama cuɔ wi tɔ̀ni yē cɛ̀nwɛ. 15 A Ezipiti kùlo siɛnkpolilo pe 'Birama cuɔ nyaa wè, a pe 'wi cɛ̀nmɛ wori juu dè Ezipiti
         kùlofɔli Farawɔn+ mɛ́ wè. A pe 'wi kɔ́ri nɛ̀ kɛ́ Farawɔn kpáa mɛ́ gè nɛ̀ sɛ́nì wi pínɛ Farawɔn wi cɛlilɛ
         nī bèle. 16 A Birama kele ke mìɛni 'nyuɔ Sarayi kɛnmɛ nɛ̄, a Farawɔn wi 'kacɛ̀ngɛ kpíʔile Birama
         mɛ́, nɛ̀ yajuuro kɛn wi mɛ́: a wi 'nìɛyɛ kɛn, nɛ̀ sìnbaara nɛ́ síkaala kɛn nɛ́ nyuʔɔmɔnɔ
         ní, nɛ́ sèfɛnjɛlilɛ nɛ́ sèfɛnbɔlilɔ, nɛ́ baakuɔlɔ kɛn wi mɛ́, nàguɔlɔ nɛ́ cɛlilɛ.17 A Yewe sí wuʔɔgboliyo cáan Farawɔn nɛ́ wi kpáa wuulo nɛ̄ bèle, Birama cuɔ Sarayi kɛnmɛ nɛ̄
         bè. 18 A Farawɔn wi 'Birama yeri nɛ́ wi yɛ: «Gáa muɔ 'kpíʔile mi nɛ̄ mmɛ gè ? Gáa nɛ̄ muɔ
         sì ki juu m'mɛ́ nɛ́ jo muɔ cuɔ wīʔ ? 19 Gáa nɛ̄ muɔ 'mi yɛ muɔ cɔni wī, á mi kɛ́nì jo m'bé wi pɔri wi‑ kò mi cuɔ ? Bɛ̀ sí
         ki 'nyaa mmɛ gè, muɔ cuɔ wi n'ŋɛ, ‑wi líɛ mari waa nɛ́ wi ní.» 20 Á Farawɔn wi 'fali nɛ̀ ki juu wi baakuɔlɔ mɛ́ bèle, nɛ̀ ki juu nɛ̀ gbɛ̀ngɛ pe mɛ́
         nɛ́ jo pe‑ Birama tórigo wè, nɛ́ wi cuɔ ní wè, nɛ́ wi kɔliyɛrɛ ti mìɛni ní.
         
            
               	Farawɔn míʔɛ ki yé puu kɔrigɔ kùlofɔlilɔ mɛ́ bèle, Ezipiti kùlo nī lè. A kùlofɔli
                     ŋíì gbɛ́nɛ tɛ́ni fànʔa nɛ̄ gè, pe nɛ̂ ki le wi nɛ̄.

Birama nɛ́ Lɔti pe 'láʔala pìye nɛ̄131 Bà pe 'Birama cìra nɛ̀ yige Ezipiti kùlo nī lè, a wi 'koli nɛ waa wi kɔ́ndiʔɛ kɔli mɛ́ gè gàa gī Nɛgɛvi waama kùlo lè, cɛngɛnyɛnifoligɔli mɛ́ gè, wire nɛ́ wi cuɔ ní wè, nɛ́ Lɔti ní, nɛ́ wi kɔliyɛrɛ ti mìɛni ní. 2 Birama wi lɔri ti tɔ̀ni nɛ̀ puu nìʔɛrɛ kányiʔɛ ní: yajuuro 'puu wi mɛ́, tiɛ 'puu baa
         nɛ́ walifiiwe ní. 3 A wi ga sɛ́nì nɔ̀ Nɛgɛvi waama kùlo nɛ̄ lè, nɛ sìʔɛrɛ́ nɛ waa cɛ̀cɛ fúɔ nɛ̀ sɛ́nì
         nɔ̀ Betɛli kàʔa nɛ̄ gè, baa wi yé kíni nɛ̀ tɛ́ni wè nɛ́ fɛ̀ni saaya kóri yè Betɛli nɛ́ Ayi kàaya
         sunʔɔmɔ ní bè.4 A Birama sɛ́nì nɔ̀ Kulocɛliɛ gbùʔɔrɔdiʔɛ nɛ̄ gè gàa wi yé kíni nɛ̀ faan gè nɛ́ yajuʔu
         kɔni nɛ̀ taʔa ki nɛ̄. A wi 'Yewe míʔɛ yeri gè nɛ́ wi síɛri nɛ́ wi gbùʔɔrɔ baa kire tiʔɛ nī gè.5 Lɔti ŋáà wi 'puu nɛ́ Birama ní wè, siɛnmɛfɔli wi yé puu míɛni, yajuuro 'puu wi mɛ́
         nìʔɛrɛ: nìɛyɛ, sìnbaara, nɛ́ síkaala ní. 6 A ki ga nyaa mmɛ gè, bɛ̀ pe siɛnmɛ nɛ́ pe yajuuro ti yé niʔɛ nɛ̀ tóri dè, kire tiʔɛ
         nyàʔa kiì puu nɛ pe yɛligi cíginiʔ. Piyè cî ní gbɛ̀ kún tiɛnugo nīʔ. 7 A kàsii 'kò nɛ yɛ̀gí túɔntuɔn Birama yajuunaʔana bèle nɛ́ Lɔti yajuunaʔana ní pe sunʔɔmɔ
         ní bè. Nɛ̀ ki cɛ́n kire lɛ̀lɛ nī lè, Kanaa kùlo siɛnnɛ bèle, nɛ́ Perezi siɛnnɛ ní bèle, pe 'puu tɛ́ninɛ kùlo nī lè.8 A Birama 'fali nɛ̀ ki juu Lɔti mɛ́, nɛ́ jo: «Mi nɛ muɔ náari, kiì yɛli kàsii de yɛ̀gí
         mi nɛ́ muɔ sunʔɔmɔ ní bèʔ, nɛ́ míɛni mi yajuunaʔana nɛ́ muɔ yajuunaʔana ní bèleʔ,
         nɛ́ ki cɛ́n m'bé muɔ ye mi jaa. 9 Kùlo niì kpúʔɔ nɛ̀ caanri lé, gàa ki mìɛni wè nɛ waa tiʔɛ lé ? Kire nɛ̄ mi nɛ muɔ
         náari, we‑ wáligi wìye nɛ̄; a muɔ nɛ waa kàmɛgɛ mɛ́, m'béri waa kàliige mɛ́; a muɔ
         nɛ waa kàliige mɛ́, m'béri waa kàmɛgɛ mɛ́.»10 A Lɔti 'yɛ̀ nɛ̀ yéri nɛ́ yiʔɛ yɛ̀gɛ gè, nɛ̀ Zurudɛn cáʔa kpàanjali wi mìɛni wéli fúɔ nɛ̀ sɛ́nì nɔ̀ Zowari kàʔa nɛ̄ gè. A wi 'ki nyaa
         a nyàʔa ki 'fùn nɛ̀ nyuɔ bɛ̀ Yewe kákpuɔ tiɛcɛ̀ngɛ tíɛlɛ gè, gàa wi yé kpíʔile nɛ̀
         kɛn Adama nɛ́ Awa mɛ́ wè, bɛ̀ Ezipiti kùlo lakoligo kpàanjali tíɛlɛ wè. Wi yé ki nyaa nɛ̀ ki yaʔa Yewe
         sì yé fìɛ Sodɔmi nɛ́Gomɔri kàaya cúʔɔ yèʔ.11 A Lɔti 'fali nɛ̀ Zurudɛn cáʔa kpàanjali tiʔɛ ki mìɛni nyíɛnɛ nɛ̀ kɔ̀n ki‑ puu wire
         wuʔu, nɛ́ fali nɛ̀ kɛ́ nɛ̀ sɛ́nì tɛ́ni cɛngɛnyɛnifoligɔli mɛ́ gè. Bà ki 'kpíʔile a
         pe 'láʔala pìye nɛ̄.12 A Birama 'tɛ́ni Kanaa kùlo nī lè, á Lɔti wire wè, a wire sɛ́nì tɛ́ni Zurudɛn cáʔa kpàanjali nɛ̄ wè kàaya
         táanni yè, nɛ̀ wi fɛ̀ni saaya kóri yè fúɔ nɛ̀ sɛ́nì nɔ̀ Sodɔmi kàʔa nɛ̄. 13 Nɛ̀ ki yaʔa Sodɔmi siɛnnɛ pe yé tɔ̀ni nɛ̀ pii; pe 'puu nɛ kapiʔile kpínʔini Yewe nɛ̄.14 Bà Lɔti 'láʔa Birama nɛ̄ wè, cɛngɛ káà a Yewe ki 'juu Birama mɛ́ nɛ́ jo: «‑Muɔ yiʔɛ
         yɛ̀gɛ gè naamɛ tiʔɛ gíì nī muɔ yē yériwe wè, ma wéli cɛngɛnyɛnifoligɔli mɛ́ gè, nɛ́
         cɛngɛnyɛnijiingɔli mɛ́ gè, nɛ́ muɔ kàliige kɔli mɛ́ gè, nɛ́ muɔ kàmɛgɛ kɔli mɛ́ gè.
         15 Nɛ́ ki cɛ́n kùlo náà muɔ nɛ nyaʔa nàa lè, m'bé ni mìɛni kɛn muɔ mɛ́ nɛ́ muɔ siimɛ
         ní bè lɛ̀lɛ ó lɛ̀lɛ. 16 M'bé muɔ siimɛ niʔɛ bè bɛ̀ dàrimiʔɛ tíɛlɛ. A ki 'nyaa siɛn bé gbɛ̀ jáa bè dàrimiʔɛ
         tɔ́ri gè, ki siɛn wi bé gbɛ̀ jáa bè muɔ siimɛ tɔ́ri bè míɛni. 17 Yɛ̀ maa kùlo tánʔana lè, ma ni nyaari ma wéli, ma ni kpúʔɔgɛnmɛ wéli bè, nɛ́ ki cɛ́n
         m'bé ni kɛn muɔ mɛ́.»18 A Birama wi 'fɛ̀ni saaya kɔ́ligi yè, nɛ́ kɛ́ nɛ̀ sɛ́nì nɔ̀ Eburɔn kàʔa nɛ̄ gè. A wi
         'tɛ́ni baa tiikpoliyo tiɛliʔɛ káà táanni gàa ki 'puu Mambire wuʔu gè. A wi ń'nɛ̀ Kulocɛliɛ
         gbùʔɔrɔdiʔɛ káà faan baa nɛ́ yajuʔu káà kɔni nɛ̀ taʔa ki nɛ̄ nɛ̀ Yewe gbùʔɔrɔ wè baa
         kire tiʔɛ nī gè.

Kapiɛnnɛ 'yɛ̀ kùlo nī lè a pe 'Lɔti cò wè141 Kire lɛ̀lɛ nī lè, a kùlofɔlilɔ sicɛri pálì 'pìye nyaa nɛ̀ juu nɛ̀ bìɛ. Peli pe 'puu:Amirafɛli, Sinɛyari kùlofɔli wè,nɛ́ Ariyɔki, Elazari kùlofɔli wè,nɛ́ Kedɔrilawomɛri, Elami kùlofɔli wè,nɛ́ Tidɛli ní, Goyimi kùlofɔli wè.2 A pe sɛ́nì kapiɛnnɛ cáan kàʔafɔlilɔ pálì nɛ̄. Peli pe 'puu:Bera, Sodɔmi kàʔafɔli wè,nɛ́ Birisa, Gomɔri kàʔafɔli wè,nɛ́ Sinɛyabi, Adima kàʔafɔli wè,nɛ́ Sɛmɛberi, Seboyimi kàʔafɔli wè,nɛ́ kàʔa gíì ní pe 'ye Bɛla wè, ki kàʔafɔli wè,gàa pe 'yiʔɛ nɛ ye píra ŋáà ni wè Zowari wè.3 Pe kogunɔ bálì bèle, a pe 'pìye pínɛ nɛ̀ sɛ́nì yéri Sidimi jùlɔgɔ nɛ̄ gè. (Kire tiʔɛ
         kire gī Yasuʔɔniʔɛgɛ kuʔɔjii wè.) 4 Pe kàʔafɔlilɔ bálì pe kogunɔ bèle, pe yé puu nɛ màama kúu Kedɔrilawomɛri mɛ́ fúɔ nɛ̀
         taa yiʔɛlɛ kiɛ nɛ́ siin. A yiʔɛlɛ kiɛ nɛ́ taanriwoli ni ga yɛ̀ lè, a pe 'cíi péwu !
         nɛ́ jo peli sì ní kúɔ màama nɛ̄ʔ.5 Yiʔɛlɛ kiɛ nɛ́ sicɛriwoli nɛ̄ lè, a Kedɔrilawomɛri nɛ́ wi kùlofɔnyɛninɛ ní bèle, a
         pe 'pìye kɔ́ri nɛ̀ pɛ́nì kapiɛnnɛ cáan siɛnnɛ bálì nɛ̄ bèle: Erefa siɛnnɛ bèle baa
         Asitarɔti Karinayimi kàʔa nī gè, nɛ́ Zuzimi siɛnnɛ ní bèle baa Ami kàʔa nī gè, nɛ́
         Emii siɛnnɛ ní bèle baa Sawe Kiriyatayimi kàʔa nī gè, 6 nɛ́ Wori siɛnnɛ bálì pe 'kòri Seyiiri nyaguruyo nɛ̄ yè. A pe 'pe mìɛni jáa fúɔ nɛ̀
         kɛ́ nɛ̀ sɛ́nì nɔ̀ Eli Paran tiʔɛ nɛ̄ gè. Ki 'puu waama kùlo táanni lè. 7 A pe 'koli baa kire tiʔɛ nī gè nɛ̀ pɛ́nì nɔ̀ kàʔa káà nɛ̄ gàa pe 'puu nɛ yeri faʔa
         gè Ɛni Misipati wè níɛ ki yeri píra ŋáà nī wè Kadɛsi wè. A pe 'Amalɛki kùlo siɛnnɛ jáa bèle, nɛ́ míɛni Amɔri siɛnnɛ ní bèle bàli pe 'puu Azazɔn Tamari kàʔa wuulo bèle.8 Bà kàʔafɔlilɔ bálì pe kogunɔ pe 'kire nyaa gè,a Sodɔmi kàʔafɔli wè,nɛ́ Gomɔri kàʔafɔli wè,nɛ́ Adima kàʔafɔli wè,nɛ́ Seboyimi kàʔafɔli wè,nɛ́ Bɛla kàʔafɔli wè(kire kàʔa kire gī Zowari wè),a pe 'yiri nɛ̀ sɛ́nì pìye pínɛ Sidimi jùlɔgɔ nī gè,nɛ̀ pìye gbòbori bè kapiɛnnɛ kpúɔn lè.9 Pe kogunɔ bálì bèle, a pe 'tuu kùlofɔlilɔ bálì pe sicɛri nɛ̄ bèle:Kedɔrilawomɛri wè,Elami kùlofɔli wè,nɛ́ Tidɛli, Goyimi kùlofɔli wè,nɛ́ Amirafɛli, Sinɛyari kùlofɔli wè,nɛ́ Ariyɔki ní, Elazari kùlofɔli wè.10 A ki 'nyaa baa Sidimi jùlɔgɔ nī gè, kàwiiniʔɛrɛ 'puu baa, gidurɔ kùro ní baa yi nī.
         A Sodɔmi kàʔafɔli nɛ́ Gomɔri kàʔafɔli ní wè, bà kapiɛnnɛ ni kɛ́nì wári lè, a peli
         'yɛ̀ nɛ fé nɛ́ pe kapiɛngbuɔnnɔ ní bèle, a pe sɛ́nì tuu kàwiiye nī yè. A pe kapiɛngbuɔnsɛnminɛ
         peli 'fɛ̀ nɛ̀ tánʔa nyaguruyo nɛ̄ yè nɛ̀ sɛ́nì làri baa.11 Fànʔafɔlilɔ bálì pe 'puu nɛ́ Kedɔrilawomɛri ní wè, a peli 'Sodɔmi nɛ́ Gomɔri fànʔafɔlilɔ
         jáa bèle, a pe 'jíin pe kàaya nī yè, nɛ̀ pe siɛnnɛ pe yɛrɛ ti mìɛni 'koli nɛ́ pe yaliire
         ní dè, nɛ̀ kɛ́ nɛ́ ti ní. 12 A pe 'Birama cɔni jaa Lɔti míɛni cò wè nɛ̀ kɛ́ nɛ́ wi ní, nɛ́ wi kɔliyɛrɛ ti mìɛni ní. Nɛ́ ki cɛ́n wire 'puu
         tɛ́niwɛ Sodɔmi kàʔa nī gè.Birama wi 'Lɔti suɔ wè13 Bàli pe yé fɛ̀ nɛ̀ suɔ kapiɛnnɛ mɛ́ lè, a kire siɛn wáà 'kɔ́n baa kapiɛnnɛ tiʔɛ nī
         gè, nɛ̀ pɛ́nì ki juu Birama mɛ́, Eburu nàguɔ wè. Birama wi 'puu tɛ́niwɛ tiikpoliyo tiɛliʔɛ nī gè, gàa gī Mambire wuʔu gè. Mambire
         ŋáà wire wi 'puu Amɔriyé wuu; Mambire wi cɔninɔ pe 'puu Ɛsikɔli nɛ́ Anɛri ní wè. Pe mìɛni taanri pe yé puu
         Birama nàgorilo nɛ́ bìɛ nigbe nɛ̄.14 A Birama ga ti lúʔu pe 'wire cɔni pùɔ Lɔti cò wè nɛ̀ kɛ́ nɛ́ wi ní wè, a wi 'wi baakuɔlɔ
         pálì yeri, bàli wi sùkulolo pe yé sii wi mɛ́ bèle á wi 'pe gbòbori nɛ̀ yaʔa wè nɛ́
         pe tɛnmɛ kapiɛnnɛ kpúɔngɛnmɛ nɛ̄ bè. Pe 'puu siɛnnɛ sirakeli dabataan nɛ́ kpɔrigɔ
         nɛ́ kataanri (318). A pe 'yiri nɛ̀ taʔa kùlofɔlilɔ bálì nɛ̄ bèle fúɔ nɛ̀ sɛ́nì nɔ̀
         Dan kàʔa nɛ̄. 15 A pìlige ki ga wúɔ gè, a Birama wi 'wi kapiɛngbuɔnnɔ tíla bèle gbuʔulo gbuʔulo a pe
         sɛ́nì tuu kùlofɔlilɔ bálì nɛ̄ bèle, nɛ̀ pe jáa nɛ̀ pe cìra fúɔ nɛ̀ sɛ́nì nɔ̀ Woba
         kàʔa nɛ̄ gè, gàa gī Damasi kàʔa kàduʔu mɛ́ gè. 16 A Birama wi 'wi cɔni pùɔ Lɔti suɔ wè pe mɛ́ nɛ́ wi kɔliyɛrɛ ti mìɛni ní, nɛ́ cɛlilɛ ní bèle nɛ́ siɛnnɛ ní bèle
         bàli pe yé cò Sodɔmi nɛ́ Gomɔri kàaya nī yè, nɛ́ pe kɔliyɛrɛ ti mìɛni ní dè.17 Bà Birama wi 'koli nɛ báan wè nɛ́ kɔ́n kapiɛnnɛ kpúɔndiʔɛ nī gè, bà wi yé sɛ́nì Kedɔrilawomɛri
         nɛ́ wi kùlofɔnyɛninɛ jáa bèle, a Sodɔmi kàʔafɔli wi 'yiri nɛ̀ kɛ́ nɛ̀ sɛ́nì wi kpàli Sawe jùlɔgɔ nɛ̄ gè (gàa pe 'ye míɛni Kùlofɔlilɔ
         jùlɔgɔ gè).18 Mɛlikisedɛki ŋáà wi 'puu Salɛmi kàʔafɔli wè+, a wire míɛni 'suro nɛ́ diviɛn líɛ nɛ̀ sɛ́nì Birama kpàli wè nɛ́ ti ní. Wire wi 'puu
         kacuɔnriwɔ wè Kulocɛliɛ mɛ́, wire ŋáà wī Duniya wi Mìɛni Nyùgo nɛ̄ gè.19 A wi 'diba kpíʔile Birama mɛ́ wè nɛ́ jo:«Kulocɛliɛ ŋáà wī Duniyawi Mìɛni Nyùgo nɛ̄ gè,ŋàa wi yē nyìʔɛnɛ nɛ́ dàalaFaanfɔli wè,wi‑ diba taʔa wè Birama nɛ̄ wè !20 Nɛ́ míɛni Kulocɛliɛ ŋáà wīDuniya wi MìɛniNyùgo nɛ̄ gè,‑wi míʔɛ kiri kpóri,wire ŋáà wi 'muɔ leguulole bèle muɔ kɔli nī gè !»A Birama sí kiɛkiɛwuʔulo láʔala gèle wi kɔli yataara ti mìɛni nɛ̄ nɛ̀ kɛn Mɛlikisedɛki
         mɛ́ wè.21 A Sodɔmi kàʔafɔli wi 'Birama yɛ: «‑Mi siɛnnɛ kɛn bèle m'mɛ́, má lɔri líɛ dè muɔ wori.»22 A Birama wi sí jo: «Mi 'mi kɔli yɛ̀gɛ gè naamɛ Yewe mɛ́, Kulocɛliɛ ŋáà wī Duniya wi Mìɛni Nyùgo nɛ̄ gè, wire ŋáà wi yē nyìʔɛnɛ nɛ́ dàala
         Faanfɔli wè, nɛ́ kàli nɛ́ jo, 23 miǐ ga tíi yafiɛn líɛʔ gàa gī muɔ wuʔu gè, a ki cɛni yē jèsii bé nɛ́ ga jo màʔanaʔ
         kire ga laa yafiɛn, gàa gī muɔ wuʔu gèʔ, kire ga buu muɔ fǎa ga jo muɔ ma nyɛ́nì Birama
         kpíʔile yakaa fɔ́liʔ. 24 Miǐ yafiɛn líɛ muɔ yɛrɛ nī dèʔ fúɔ gàa nàgapunminɔ pe 'lìi gè, kire yákuɔ. Bàli pe
         'kɛ́ nɛ́ mi ní bèle, Anɛri wè, nɛ́ Ɛsikɔli ní wè, nɛ́ Mambire wè, peli bèle, pe‑ pe
         liʔɛlɛ suɔ gèle.»
         
            
               	Zerizalɛmi míʔɛ ki sélidiʔɛ kire gī náʔa gè. Wéli baa Ŋún 76.3 kaliwɛgɛ ki táanmɛ
                     gè, nɛ́ Eb 7.2.

Yewe 'nyakungɛngɛ kpíʔile nɛ́ Birama ní wè151 Kele gálì ke mìɛni kàduʔumɛ gè, a Yewe 'juu nɛ́ wìi tìɛ Birama nɛ̄ wè, nɛ́ jo: «Birama, muɔ fǎga de fìʔɛ́ yafiɛn nɛ̄ʔ, mi wī muɔ timɔzigege gè; muɔ tɔ̀ni wi bé ba puu nìʔɛwɛ.»2 A Birama sí jo: «Mi Kàfɔli Yewe, gáa sí tɔ̀ni ŋáà wi bé nyuɔ mi nɛ̄ʔ, nɛ́ ki cɛ́n pùɔ wè m'mɛ́ʔ, nɛ̀ ki yaʔa
         ŋàa wī mi kɔriliiwe wè, wire wī Eliyezeri, Damasi kàʔa wuu wè.» 3 Nɛ́ fali nɛ̀ ń'nɛ̀ jo: «ʔá ! Bɛ̀ muɔ sì sí pùɔ kɛn m'mɛ́ wèʔ, a ki 'nyaa ŋàa wi bé
         mi kɔrigɔ lìi gè wire wī Eliyezeri, baakuɔwɔ ŋáà wi 'sii mi saʔa nī gè.»4 Kire tiʔɛ gáà nī gè, a Yewe sí wi yɛ: «Wire bɛ̀ʔ wi bé puu muɔ kɔriliiwe wèʔ, fúɔ
         ŋàa tíimɛ muɔ bé sii wè, wire wi bé muɔ kɔrigɔ lìi gè.» 5 A Yewe wi 'Birama kɔ́ri wè nɛ̀ yiri kpànʔanɛ, nɛ́ wi yɛ: «‑Muɔ yiʔɛ yɛ̀gɛ gè, ma ŋɔgɔlɔ
         wéli gèle, a ki yē muɔ bé gbɛ̀ jáa bè ke tɔ́ri.» Nɛ́ fali nɛ̀ wi yɛ: «Muɔ siimɛ pi
         bé ba niʔɛ bɛ̀ ŋɔgɔlɔ tíɛlɛ gèle.»6 A Birama 'tɛ́ngɛ Yewe nɛ̄, a Yewe sí wi tɔ́ri siɛnsinwɛ.7 A wi ń'nɛ̀ jo: «Mi wī Yewe wè, ŋàa wi 'muɔ yige Uri kàʔa nī gè, Kalideyé kùlo nī lè,
         bè kùlo náà kɛn lè muɔ mɛ́ kire ga puu ni‑ kò muɔ woli.»8 A Birama 'jo: «Mi Kàfɔli Yewe, fìɛ ŋíi wi bé ki tìɛ mi nɛ̄ m'bé ba ki kùlo náà taa
         lè ?»9 A Yewe 'jo: «Ki 'yɛli ma yiʔɛlɛ taanri nɛ̀pori cò, nɛ́ yiʔɛlɛ taanri síkacuɔ, nɛ́
         yiʔɛlɛ taanri sìnbapɔli, nɛ́ gòtolo, nɛ́ gòriwuʔɔpile.»10 A Birama 'ti mìɛni caa nɛ̀ kɛn Yewe mɛ́ nɛ́ pɛ́nì ti kpúu nɛ̀ ti jabari nɛ́ ti tɛ́ngɛ
         tùluyo tùluyo nɛ́ ti yiɛyɛ wáa yè tìi mɛ́. Nɛ̀ ki yaʔa wiì cé gòtolo nɛ́ gòriwuʔɔ
         pùɔ kaara tire jabariʔ. 11 A dìbarɛ ti pɛ́ni tíri kaara nɛ̄ dè, a Birama sɛ́nì ti cìra.12 Cɛngɛnyɛnijíinlɛ̀lɛ nī lè, a ŋɔ́nigbuɔmɔ 'tuu Birama nɛ̄ wè, a fíɛgbuɔrɔ 'wi cò, 13 a Yewe 'wi yɛ: «Ki 'yɛli muɔ‑ ki cɛ́n bè tɛ́ngɛ ki nɛ̄, muɔ siimɛ bè pi bé ba puu
         nabɔnminɔ kùlo láà niiyɛ nī, nàa ni wè pe woli lèʔ, pe bé puu sùkulolo, pe béri pe
         wuʔɔ bè ba taa yiʔɛlɛ sirasiin. 14 Nɛ́ ki cɛ́n m'bé ba kàyuʔu juu kùlo náà ni siɛnnɛ nɛ̄ bèle nàa nī pe bé puu sùkulolo
         bèle; kire kàduʔumɛ pe bé yiri kire kùlo nī lè nɛ́ lɔri nìʔɛrɛ ní.15 «Muɔ wè, muɔ bé liɛ bè sìi taa, bè ba kùu yanyige nɛ̄; pe bé muɔ tɔ́n, muɔ bé kɛ́
         muɔ tuuliɛlɛ kúrugu bèle. 16 Muɔ siimɛ wuulo bèle pe bé ba puu kire kùlo nī lè bé mɔgɔ bè taa yiʔɛlɛ dabataandaan
         tiɛyɛ sicɛri. Kire kàduʔumɛ pe bé ba koli pɛn náʔa gè cígini kùlo náà nī lè, nɛ́ ki
         cɛ́n Amɔri siɛnnɛ bèle pe kolimɔ pi fìɛ niʔɛ nɛ̀ nɔ̀ mi‑ kàyuʔu juu pe nɛ̄ʔ.»17 Bà cɛngɛnyɛni ni 'jíin, a pìlige ki 'wúɔ dɛ́ndɛn gè, a ki 'nyaa a kàsunkpuʔɔ gáà ni
         wírige ki yigi gè, nɛ́ kàsunnɛjogo, ti pɛ́nì sùuri kaara ti tùluyo yi siin sunʔɔmɔ
         ní bè. 18 Kire cɛngɛ gè a Yewe 'nyakungɛngɛ kpíʔile Birama mɛ́, nɛ́ jo: «Mi 'kùlo náà kɛn lè muɔ siimɛ mɛ́ bè, nɛ̀ láʔa Ezipiti lakoligo nɛ̄ gè fúɔ nɛ̀ sɛ́nì nɔ̀ lakoligbuʔɔ nɛ̄ gè, cáʔa gáà pe yeri Efirati gè.
         19 Ki kùlo náà lè lire nī Kenii siɛnnɛ woli lè, nɛ́ Kenizi siɛnnɛ woli lè, nɛ́ Kadimɔni
         siɛnnɛ woli lè, 20 nɛ́ fàri Eti siɛnnɛ woli nɛ̄ lè, nɛ́ Perezi siɛnnɛ woli lè, nɛ́ Erefa siɛnnɛ woli lè, 21 nɛ́ Amɔri siɛnnɛ woli lè, nɛ́ Kanaa siɛnnɛ woli lè, nɛ́ Girigasi siɛnnɛ woli lè, nɛ́ Jebusi siɛnnɛ pe woli ní lè míɛni.»
         
            

         
      

   
      
         16
Agari 'Simayira sii Birama mɛ́161 Nɛ̀ ki yaʔa Sarayi wè, Birama cuɔ wè, wiì cé pùɔ sii Birama mɛ́ʔ. Sùkulocuɔ wáà 'puu wi mɛ́, pe 'wi ye Agari; Ezipiti kùlo wuu wi 'puu.2 A Sarayi 'ki juu Birama mɛ́ nɛ́ jo: «Muɔ 'ki cɛ́n, bɛ̀ Yewe sì pùɔ kɛn m'mɛ́ wèʔ, kire nɛ̄ mari waa mi sùkulocuɔ Agari kúrugu wè; dùʔɔ m'bé pùɔ
         taa nɛ́ wi ní+.»A Birama 'Sarayi siɛnrɛ lúʔu dè.3 Sarayi, Birama cuɔ wè, a wi 'wi sùkulocuɔ Agari líɛ wè, Ezipiti kùlo wuu wè, nɛ̀ kɛn
         Birama mɛ́ wi‑ kò wi cuɔ. Kire lɛ̀lɛ nī lè Birama yé tɛ́ni Kanaa kùlo nī lè nɛ̀ yiʔɛlɛ kiɛ taa nɛ̀ kúɔ. 4 A Birama 'kɛ́ Agari kúrugu wè, a wi 'laala taa. Bà wi kɛ́nì ki nyaa wire yē laala
         ní lè, wiì puu nɛ tɔ́ri nɛ́ wi kàfɔli Sarayi ní wèʔ.5 A Sarayi sí ki juu Birama mɛ́ wè nɛ́ jo: «Yawuʔɔ gáà ki 'tuu mi nɛ̄ gè, ki míɛni 'yɛli
         ki‑ tuu muɔ nɛ̄. Kányiʔɛ gī, mi mi nyɛ́nì mi sùkulocuɔ líɛ wè nɛ́ kɛn muɔ mɛ́. Bà
         wi kɛ́nì ki nyaa wire 'laala taa wè, wi ní wè tɔ́ri nɛ́ mi ní. Yewe wi‑ ki cuɔnri
         mi nɛ́ muɔ sunʔɔmɔ ní bè.»6 A Birama sí Sarayi yɛ wè: «Muɔ sùkulocuɔ wi n'ŋɛ muɔ kɔli nī. A gìi 'muɔ dɛ́ni, ma
         ki kpíʔile wi nɛ̄.»A Sarayi 'fali nɛ̀ wuʔɔyɔ taʔa wi nɛ̄, a wi 'yiri nɛ fé bè suɔ Sarayi mɛ́.7 A Yewe tundunwɔ wáà sɛ́nì wi nyaa pìndiɛlɛ láà táanni waama kùlo nī lè, nàa ni 'puu Suri koligo nɛ̄
         gè. 8 A wi 'jo: «Agari yo, Sarayi sùkulocuɔ, sé muɔ 'kɔ́n, sé muɔ nɛ waa ?»A Agari 'jo: «Mi nɛ fé mi kàfɔli Sarayi nɛ̄.»9 A Yewe tundunwɔ wi 'jo: «Koli mari waa muɔ kàfɔli kúrugu wè; ma sari mìɛ cɛ́rigi wi
         mɛ́.»10 A Yewe tundunwɔ wi ń'nɛ̀ jo: «Kányiʔɛ nɛ̄, m'bé muɔ siimɛ niʔɛ bè fúɔ siɛn sǐ gbɛ̀
         jáa bè pi tɔ́riʔ+.»11 A Yewe tundunwɔ wi sí ń'nɛ̀ jo:«‑Ki wéli, muɔ yē nɛ́ laala ní,muɔ bé nàgabile siibè ni míʔɛ le gèbéri ni yeri Simayira(ki kɔri wire wī:Kulocɛliɛ nɛ lúru),nɛ́ ki cɛ́n, Yewe nyɛ́nì muɔwuʔɔgɔ yékpoli lúʔu lè.12 Wi bé puu nyàʔasefɛnnɛ tíɛlɛ.Wi kɔli ki bé puu de túngunɛ́ siɛnnɛ pe mìɛni ní,nɛ́ míɛni siɛnnɛ pe mìɛnikiyɛ bé puu de túngunɛ́ wi ní.Wire wī, wi bé ba wàlibè láʔa wi siinyɛninɛpe mìɛni nɛ̄bè tɛ́ni wìi nigbe.»13 A Agari wi 'Yewe míʔɛ yeri gè, wire ŋáà wi yé juu nɛ́ wi ní wè, nɛ́ jo: «Muɔ yē Kulocɛliɛ
         ŋáà wi 'mi Nyaʔa wè.» Nɛ́ ki cɛ́n gàa wi yé je juu gè, kire gī: «Kányiʔɛ nɛ̄ mi 'wi
         nyaa ŋàa wī wi mi wéli wè.» 14 Kire nɛ̄, a pe 'kò nɛ ki kɔ̀lɔ yeri wè Laʔayi Woroyi (ki kɔri wire wī: Lewiiwe ŋáà
         wī mi nyaʔa wè); ki kɔ̀lɔ ŋáà wi yē Kadɛsi kàʔa nɛ́ Bɛrɛdi kàʔa sunʔɔmɔ ní bè.15 A Agari pɛ́nì nàgabile sii Birama mɛ́. Nàgabile náà Agari wi 'sii wè, a Birama wi
         'ni míʔɛ le gè nɛ wi yeri Simayira. 16 Lɛ̀lɛ líì nī Agari 'Simayira sii Birama mɛ́ wè, Birama yiʔɛlɛ ke 'puu togosicɛri nɛ́
         kɔlini.
         
            
               	Peli mɛ́ bèle, bà ki yé puu a cɛliwɛ wi yé wi sùkulocuɔ kɛn wè wi pɔli mɛ́ wè, a wi
                     'pùɔ sii wè, pùɔ wi nɛ̂ puu sùkulocuɔ wi kàfɔli wire wuu.

               	Wéli baa 13.16; 17.20; 21.13.

Kulocɛliɛ wi 'nyakungɛngɛ fìɛ tìɛ wè Birayima nɛ̄171 Lɛ̀lɛ líì nī Birama yiʔɛlɛ togosicɛri nɛ́ kpɔrigɔ nɛ́ kacɛri taa wè, a Yewe 'wìi tìɛ wi nɛ̄ nɛ́ jo: «Mi wī Ŋɔri Ti Mìɛni Kulocɛliɛ wè. Te síngi mi yiʔɛ mɛ́, ma puu dìgire fùn, 2 bà m'bé ní mi nyuɔ kún gè gɛn muɔ mɛ́, gàa mi yé juu muɔ mɛ́ gè, gàa mi yé juu muɔ
         nɛ́ mi sunʔɔmɔ ní bè. M'bé sí tɔ̀ni muɔ kpíʔile siɛnniʔɛmɛfɔli.»3 A Birama 'fali nɛ̀ tuu nɛ̀ yiʔɛ cúbulo gè dàala nɛ̄ lè.A Kulocɛliɛ ń'nɛ̀ juu nɛ́ wi ní, nɛ́ jo: 4 «Mi wè, mi nyɛ́nì mi nyakungɛngɛ kpíʔile gè nɛ́ muɔ ní: muɔ bé tɔ̀ni bé ba puu siɛnfeliniʔɛyɛ tuuliʔɛ. 5 Piyě ní de muɔ yeri Biramaʔ (ki kɔri wire wī: tuufɔli ŋáà pe 'kpóri wè), nɛ̀ ki cɛ́n
         muɔ míʔɛ ki bé puu Birayima (ki míʔɛ kɔri wire wī: tuufɔli ŋáà wī siɛnniʔɛmɛfɔli), nɛ́ ki cɛ́n mi nyɛ́nì muɔ
         kpíʔile kùlogolo siɛnniʔɛnɛ tuuliʔɛ. 6 Kányiʔɛ nɛ̄, m'bé tɔ̀ni pìsiʔi tɛ́ni gè muɔ nɛ̄, m'bé ki yaʔa kùlogolo bé yiri muɔ
         nī, kùlofɔlilɔ bé yiri muɔ pìile nī bèle.7 «M'bé 'koli mi nyakungɛngɛ siɛnrɛ nɛ̄ dè dìi mi yé juu mi nɛ́ muɔ sunʔɔmɔ ní bè, bé
         ní koli ti sɔ́migɔ juu nɛ́ muɔ kɛ̀ngɛlɛ ke mìɛni siimɛ ní bè; ki bé puu bànguɔ nyakungɛngɛ.
         M'bé kò muɔ Kulocɛliɛ, bé ní puu muɔ siimɛ wuulo pe Kulocɛliɛ, muɔ kàduʔumɛ gè. 8 Kanaa kùlo náà nī muɔ tɛ́ni lè, lire náà nī muɔ 'puu nabɔnwɔ wè, m'bé ni mìɛni kɛn muɔ
         mɛ́, muɔ nɛ́ muɔ siimɛ wuulo ní bèle muɔ kàduʔumɛ gè; ni bé puu yeli woli lɛ̀lɛ ó
         lɛ̀lɛ nī. M'bé kò pe Kulocɛliɛ.»9 A Kulocɛliɛ ń'nɛ̀ ki juu Birayima mɛ́ nɛ́ jo: «Muɔ wè, muɔ bé mi nyakungɛngɛ siɛnrɛ
         cò dè, muɔ nɛ́ muɔ siimɛ wuulo ní bèle muɔ kàduʔumɛ gè, kɛ̀ngɛlɛ ke mìɛni nī. 10 Dàa tire dī mi nyakungɛngɛ siɛnrɛ dè, dàa dī mi nɛ́ yeli sunʔɔmɔ ní bè nɛ́ muɔ siimɛ
         wuulo ní bèle bàli pe báan muɔ kàduʔumɛ gè, dàa yeli bé cò dè: nàguɔlɔ pe mìɛni 'yɛli
         bè kɛnɛkɛnɛ kpíʔile wè.11 «Kɛnɛkɛnɛ wè, wire wi bé puu nyakungɛngɛ ki fìɛ wè, mi nɛ́ yeli sunʔɔmɔ ní bè. 12 A nàgabile ni 'cɛnyɛ kataanri taa wè, yeli 'yɛli bè wi kɛnɛkɛnɛ kpíʔile wè. Bà ki
         béri kpínʔini kɛ̀ngɛlɛ ke mìɛni nàgabigele mɛ́, nɛ́ nàguɔlɔ bálì bīɛlɛ pe wè muɔ wésiile
         bèleʔ, kire 'jo sùkulolo bálì pe 'sii muɔ kpáa nī gè, nɛ́ sùkulolo bálì pe 'suɔ nabɔnminɔ
         mɛ́ bèle nɛ́ wali ní wè. 13 Sùkulolo bálì pe 'sii muɔ kpáa nī gè nɛ́ bàli pe 'suɔ nɛ́ wali ní wè, pe mìɛni 'yɛli
         pe‑ pe kɛnɛkɛnɛ. Bà ki bé kpíʔile mi nyakungɛngɛ ki fìɛ wi bé puu yeli céri nɛ̄ dè,
         ki bé puu nyakungɛngɛ gáà kiǐ ga kúɔ gèʔ. 14 A nàguɔ ŋíì cíi nɛ́ jo wiǐ kɛnɛkɛnɛ kpíʔile wè bè ki fìɛ taʔa wè wìi nɛ̄ wèʔ, kire
         nàguɔ wi bé yige péwu wi tuu siɛnnɛ nī bèle; kire nàguɔ wi nyɛ́nì mi nyakungɛngɛ siɛnrɛ
         cíi dè.»15 A Kulocɛliɛ wi ń'nɛ̀ ki juu Birayima mɛ́ nɛ́ jo: «Sarayi wè, muɔ cuɔ wè, muɔ sì ń'de wi yeri Sarayi cíginiʔ; nɛ̀ láʔa pàngɛ nɛ̄ gè, pe béri
         wi yeri Sara (ki kɔri wire wī: kùlofɔli póri). 16 M'bé diba taʔa wè Sara nɛ̄ wè, bé sí jaafɔli kɛn muɔ mɛ́ Sara wire kɛnmɛ nɛ̄. Mi diba
         wi bé puu wi nɛ̄ fúɔ bè taa kùlogolo ke ba yiri wi nī; siɛnfeliye yi kùlofɔlilɔ bé
         ba yiri wi nī.»17 A Birayima 'tuu nɛ̀ yiʔɛ cúbulo gè dàala nɛ̄ lè, nɛ́ tíʔɛ nɛ́ ki sɔ̀ngi wi fungo nī
         gè nɛ́ jo: «Yiʔɛlɛ dabataan (100) nàguɔ bé ní gbɛ̀ pùɔ sii í ? Yiʔɛlɛ togosicɛri nɛ́
         kpɔrigɔ cuɔ bé ní gbɛ̀ sii í ?»18 A Birayima 'ki juu Kulocɛliɛ mɛ́ nɛ́ jo: «Cí ! A muɔ 'taa nɛ̀ diba taʔa wè Simayira
         wire nɛ̄ wè, nɛ́ wi yaʔa a wi 'kò sìi nɛ̄ muɔ yiʔɛ mɛ́ gè o !»19 A Kulocɛliɛ 'jo: «ʔúnʔun: muɔ cuɔ Sara wire wī bé jaafɔli sii muɔ mɛ́. Muɔ bé wi míʔɛ
         le gè bèri wi yeri Siaga (ki kɔri wire wī: kátaanra pùɔ). M'bé ní koli mi nyakungɛngɛ siɛnrɛ nɛ̄ dè bè ti
         sɔ́migɔ juu nɛ́ wi ní, wire nɛ́ wi siimɛ wuulo ní bèle, gàa ki bé puu bànguɔ nyakungɛngɛ
         gè. 20 Gàa ki 'Simayira wuʔu kúɔ gè, mi nyɛ́nì muɔ náarigɛ lúʔu gè. M'bé diba taʔa wè wi
         nɛ̄, bé pìsiʔi tɛ́ni gè wi nɛ̄, bé wi siimɛ niʔɛ bè. Kàfɔlilɔ kiɛ nɛ́ siin bé yiri
         wi siimɛ nī bè; m'bé wi siimɛ kpíʔile bè kùpolo láà. 21 Nɛ̀ ki yaʔa m'bé ní koli mi nyakungɛngɛ siɛnrɛ nɛ̄ dè, bè ti sɔ́migɔ juu nɛ́ Siaga
         ní wè, ŋàa Sara bé sii wè yiɛlɛ láà bìinɛ ŋáà nī wè.»22 Bà Kulocɛliɛ 'juu nɛ̀ kúɔ nɛ́ Birayima ní wè, a wi 'núgo Birayima táanni nɛ̀ kɛ́ naamɛ.23 A Birayima 'fali nɛ̀ wi jaa Simayira cò wè nɛ́ wi kɛnɛkɛnɛ nɛ́ nàguɔlɔ bálì pe mìɛni
         pe yé puu wi kpáa nī gè, nɛ́ bàli pe yé sii baa bèle nɛ́ bàli pe yé suɔ nɛ́ wali ní
         wè. A Birayima 'pe mìɛni kɛnɛkɛnɛ kpíʔile wè kire cɛnnugo gè, nɛ̀ yɛli nɛ́ dàa ní
         Kulocɛliɛ yé juu wi mɛ́ wè. 24 Birayima yé yiʔɛlɛ togosicɛri nɛ́ kpɔrigɔ nɛ́ kacɛri taa lɛ̀lɛ líì nī pe 'wi kɛnɛkɛnɛ
         wè. 25 Wi jaa Simayira wè, wire yé yiʔɛlɛ kiɛ nɛ́ taanri taa lɛ̀lɛ líì nī pe 'wi kɛnɛkɛnɛ
         wè. 26 Kire cɛnnugo gè, Birayima nɛ́ wi jaa Simayira ní wè, a pe mìɛni siin 'kɛnɛkɛnɛ kpíʔile
         wè, 27 nɛ́ wi kpáa nàguɔlɔ ní bèle, bàli pe yé sii baa wi kpáa nī gè nɛ́ bàli pe yé suɔ nabɔnminɔ
         mɛ́ bèle nɛ́ wali ní wè, a pe mìɛni 'wúɔ nɛ̀ kɛnɛkɛnɛ kpíʔile wè nɛ́ wi ní.

Yewe wi 'jaafɔli sii wori juu dè Sara mɛ́ wè181 Bà tire 'tóri dè, a Yewe 'wìi tìɛ Birayima nɛ̄ tiikpoliyo tiɛliʔɛ táanni gàa gī Mambire wuʔu gè. Birayima
         'puu tɛ́niwɛ cɛnvunyiɛnɛ nɛ̄ kélikeli, wi fɛ̀ni saʔa wìile yiʔɛ mɛ́ gè, 2 a wi 'yiʔɛ yɛ̀gɛ gè nɛ siɛnnɛ taanri+ nyaa yérile wi yiʔɛ mɛ́. Bà wi 'pe nyaa bèle a wi 'fali nɛ̀ fɛ̀ nɛ̀ láʔa wìile táanni
         lè nɛ̀ sɛ́nì pe kpàli nɛ́ tuu nɛ̀ cúbulo bè pe gbùʔɔrɔ. 3 A wi 'ki juu wàa nigbe mɛ́ nɛ́ jo: «Mi kàfɔli, a ki yē mi 'kpuʔɔrɔ taa muɔ mɛ́, ma fǎga tóri mi tiʔɛ táanni gè, mi ŋáà wī muɔ baakuɔwɔ wè. 4 Ye‑ ki yaʔa m'bé tí pe‑ luʔɔ kɛn yeli mɛ́ ye‑ tɔliyɔ jíge yè+, yé ŋɔ́ ye taa tiige láara gè. 5 Bɛ̀ yeli nɛ tóri mi tiʔɛ táanni gè, mi ŋáà wī yeli baakuɔwɔ wè, ye‑ ki yaʔa mi‑ pɛn
         nɛ́ yaliire táà cɛ̀ri míɛni ní, ye‑ pa lìi yé sí ŋɔri taa béri waa yeli koligo nī
         gè.»A pe 'jo: «Sa ki kpíʔile, gàa muɔ 'juu gè.»6 A Birayima 'fìɛlɛ nɛ̀ kɛ́ fáari fɛ̀ni saʔa mɛ́ gè, a wi sɛ́nì ki juu wi cuɔ Sara mɛ́ wè nɛ́ jo: «Te waa maa míivɔnmɔ gbɔngbonyiɛyɛ taanri kíri fáari, ma pi píri,
         ma ki káli ŋɔ̀mi.» 7 A Birayima 'fɛ̀ nɛ̀ kɛ́ nɛ̀ sɛ́nì wi nɛ̀duʔu nɛ̀piɛyɛlilɛ láà cò nàa nī sùnmɔ ní bè,
         nɛ̀ pɛ́nì kɛn wi baakuɔwɔ nàgapunwɔ wáà mɛ́ a wire 'fìʔɛlɛ nɛ̀ wi kpúu a pe 'suʔɔ.
         8 A Birayima wi 'nɛ̀yirimɛ líɛ bàa pi 'tanʔana bè, nɛ́ nɛ̀yirimɛ páà ní bàa piì tanʔana
         bèʔ, nɛ́ nɛ̀piɛyɛlilɛ kaara ní dè dàa pe 'suʔɔ dè, nɛ̀ ti kɛn nabɔnminɔ mɛ́ bèle,
         nɛ́ yéri pe táanni tiige láara gè á pe nɛ líi.9 A pe 'wi yúgo, «Sé muɔ cuɔ Sara wi yē ?»A wi 'jo, «Wiī baa fɛ̀ni saʔa nī gè.»10 A pe wàa nigbe kɛ́nì jo: «Kányiʔɛ nɛ̄, yiɛlɛ láà bìinɛ ŋáà nī wè, m'bé ní koli bɛn
         muɔ mɛ́; wéli, muɔ cuɔ Sara wi bé jaafɔli taa.»Sara wire sí puu fɛ̀ni saʔa wìile táanni lè wi kàduʔu mɛ́ gè níɛ lúru. 11 Nɛ̀ ki yaʔa Birayima wire nɛ́ Sara ní wè, pe yé tɔ̀ni nɛ̀ liɛ; Sara wiì puu nɛ yege
         nyaʔa gè cíginiʔ. 12 A Sara 'tíʔɛ wi fungo nī gè nɛ́ jo: «Mi ŋáà mi 'liɛ nɛ̀ kúɔ mmɛ gè o, m'bé ní gbɛ̀
         laala taa lé ? Mi saʔafɔli wi sí liɛ nɛ̀ kúɔ.»13 A Yewe 'ki juu Birayima mɛ́ nɛ́ jo: «Gáa nɛ̄ Sara wi 'mi siɛnrɛ tíʔɛ dè, dàa mi 'juu
         dè ? Gáa nɛ̄ wiī nɛ káala nɛ́ jo wire bé ní gbɛ̀ pùɔ taa lé bà wire liɛ nɛ̀ kúɔ wè ?
         14 Yakaa yē baa lé gàa ki 'Yewe jáa wè ? Yiɛlɛ láà bìinɛ ŋáà nī wè, m'bé ní koli bɛn
         muɔ mɛ́; Sara wi bé jaafɔli taa.»15 A Sara wi 'fíɛ, a wi 'finɛ nɛ́ jo: «Mi sì tíʔɛʔ.»A Yewe 'jo: «ʔúnʔun, muɔ nyɛ́nì tíʔɛ wī.»Birayima wi 'Yewe náari wi fǎga Sodɔmi kàʔa cúʔɔ gèʔ16 A nabɔnminɔ pe 'yɛ̀ nɛ waa, a Birayima 'pe tórigo, a pe sɛ́nì yéri nɛ̀ wéli baa táanmɛ gè, Sodɔmi kàʔa kɔli mɛ́ gè.17 A Yewe sí ki sɔ̀ngi nɛ́ jo: «Mi 'yɛli lé bè ki làrigɛ Birayima nɛ̄ gàa mi je kpíʔile gè ?
         18 Nɛ́ ki cɛ́n Birayima siimɛ pi bé ba kò kùpolo láà, nàa ni bé puu nɛ́ fànʔa ní gè.
         Duniya siɛnfeliye yi mìɛni béri diba kpínʔini wè bìli mɛ́ bèle wire kɛnmɛ nɛ̄. 19 Nɛ́ ki cɛ́n wire mi nyɛ́nì nyíɛnɛ nɛ̀ kɔ̀n, wi de wi pìile nɛ́ wi kpáa wuulo kàrigí
         bèle bàli pe báan wi kàduʔumɛ gè, pe‑ taʔa Yewe koligo nɛ̄ gè bèri kasingele kpínʔini
         béri siɛnnɛ kele sɔ́migi gèle de cuɔnri, kire ga buu nyasiɛnrɛ dáà mi Yewe 'juu Birayima
         mɛ́ wè mi‑ ti kpíʔile bè fori.»20 A Yewe 'jo: «Mi nyɛ́nì dìgire yékpuʔulo lúʔu gèle gàli pe 'wáari Sodɔmi nɛ́ Gomɔri kàaya nī yè, nɛ́ ki cɛ́n pe kapiʔile ke nyɛ́nì niʔɛ nɛ̀ lúbugo nɛ̀ tóri. 21 M'bé tìgi bè ki wéli a ki yē kányiʔɛ gī gàa pe kɔnwaara ti 'nyu dè; á kire bɛ̀ʔ gè,
         m'bé ki cɛ́n.»22 A nàguɔlɔ bílì siin pe 'yiʔɛ nɛ waa Sodɔmi kɔli mɛ́ gè, á Yewe 'yéri bile Birayima
         táanni. 23 A Birayima 'sìʔɛrɛ nɛ̀ kpɔni Yewe nɛ̄ wè nɛ́ jo: «Miì tɛ́ngɛ ki nɛ̄ʔ muɔ‑ fɔ̀li bè
         siɛnsinminɛ kpúu bèle nɛ́ siɛnpiile ní bèle ! 24 A ki 'nyaa siɛnnɛ togosiin nɛ́ kpɔrigɔ bé nyaa baa kàʔa nī gè siɛnsinminɛ bèle o,
         muɔ bé pe mìɛni pínɛ bè kpúu lé ? Muɔ̌ fɔ̀li bè ki yaʔa léʔ kàʔa nɛ̄ gè siɛnsinminɛ
         togosiin nɛ́ kpɔrigɔ bàli peli kɛnmɛ nɛ̄ lé ? 25 Kiǐ gbɛ̀ kpíʔileʔ, muɔ‑ siɛnsinwɛ kpúu wè nɛ́ siɛnpiiwe ní wè, muɔ‑ pe mìɛni cò sìnjaa
         mmɛ gè ! Duniya wi mìɛni kàyuʔujuufɔli wiǐ fɔ̀li léʔ bè siɛnnɛ kàyuʔu juu gè bè sín ?»26 A Yewe 'jo: «A mi 'siɛnsinminɛ togosiin nɛ́ kpɔrigɔ nyaa baa Sodɔmi kàʔa nī gè, m'bé
         kàʔa ki mìɛni yaʔa peli kɛnmɛ nɛ̄.»27 A Birayima ń'nɛ̀ jo: «Mi ŋáà wī tárigɛ gè o nɛ̀ ní cúnʔɔ gè o, bɛ̀ mi 'fɔ̀li nɛ̀ nìɛ
         lìri nɛ́ sìʔɛrɛ nɛ̀ kpɔni mi Kàfɔli nɛ̄ wè o, níɛ náari wi mɛ́ wè o, 28 dùʔɔ ki bé sa nyaa siɛnsinminɛ togosiin nɛ́ kpɔrigɔ sǐ sa taa baa kàʔa nī gèʔ. A ki
         sí nyaa kogunɔ nyɛ́nì fɔ̀n baa pe nī wè o, muɔ bé fɔ̀li lé bè kàʔa ki mìɛni cúʔɔ nɛ́
         ki cɛ́n siɛnsinminɛ kogunɔ nyɛ́nì fɔ̀n baa pe nī ?»A wi 'jo: «Mi sǐ fɔ̀li bé kàʔa ki mìɛni cúʔɔʔ a ki 'nyaa siɛnsinminɛ togosiin nɛ́
         kogunɔ yákuɔ bé taa baa wè.»29 A Birayima ń'nɛ̀ juu nɛ́ wi ní nɛ́ jo: «Dùʔɔ ki bé sí nyaa siɛnsinminɛ togosiin bé
         taa baa ?»A Yewe 'jo: «Mi sǐ ki kpíʔileʔ a siɛnsinminɛ togosiin 'taa baa wè.»30 A Birayima ń'nɛ̀ jo: «Mi nɛ muɔ fiɛn wī, mi Kàfɔli, fǎga muɔ fungo yɛ̀gɛ gè mi kúruguʔ,
         ‑ki yaʔa mi ní juu nɛ́ muɔ ní: a ki yē siɛnsinminɛ togo nɛ́ kpɔrigɔ bé taa baa wè
         do ?»A wi 'jo: «Mi sǐ ki kpíʔileʔ a siɛnsinminɛ togo nɛ́ kpɔrigɔ 'taa baa wè.»31 A Birayima ń'nɛ̀ jo: «Bɛ̀ mi 'fɔ̀li nɛ̀ nìɛ lìri nɛ́ sìʔɛrɛ nɛ̀ kpɔni mi Kàfɔli nɛ̄
         wè níɛ náari wi mɛ́ wè, a ki sí nyaa majo siɛnsinminɛ togo bīɛlɛ baa wè do ?»A Yewe 'jo: «Miǐ ga tíi ki cúʔɔʔ, siɛnsinminɛ togo peli kɛnmɛ nɛ̄.»32 A Birayima 'jo: «Mi nɛ muɔ fiɛn wī, mi kàfɔli, fǎga muɔ fungo yɛ̀gɛ gè mi kúruguʔ,
         ‑ki yaʔa mi ní náarizɛngɛ kpíʔile gè muɔ mɛ́: a ki yē siɛnsinminɛ kiɛ bé taa baa wè
         do ?»A wi 'jo: «Miǐ ga tíi ki cúʔɔʔ, siɛnsinminɛ kiɛ peli kɛnmɛ nɛ̄.»33 Bà Yewe 'juu nɛ̀ kúɔ nɛ́ Birayima ní wè, a Yewe 'yɛ̀ nɛ̀ kɛ́. A Birayima 'koli nɛ̀
         pɛn wi kpáa mɛ́ gè.
         
            
               	Nabɔnminɔ bálì taanri Birayima 'nyaa wè, wi puu nɛ ki sɔ̀ngí nɛ̀ jo dùʔɔ siɛnwarilɛ
                     bīɛlɛ, kire nɛ̄ wi 'pe kpàli nɛ̀ yɛli nɛ́ kire tiʔɛ siɛnnɛ pe nabɔnminɔ kpàligɛnmɛ
                     ní bè. Bà sí pe kɛ́nì pɛ́ni nyu nɛ́ Birayima ní wè, a kire ki 'tìɛ weli nɛ̄ pàli siin
                     yé puu nyìʔɛnɛ tundunminɔ (wéli baa Sél 19.1,13,21). Taanriwuu wè, siɛnrɛ dáà ti 'juu náʔa gè, kire ki 'tìɛ weli nɛ̄ Yewe wire tíimɛ
                     wi yé puu siɛn taanriwuu wè (wéli baa Sél 16.7-10; 18.1,13,17,20,22,26,33.).

               	Kire tiʔɛ siɛnnɛ kaliʔɛlɛ nī gèle, a nabɔnwɔ yé tánʔa nɛ̀ pɛn siɛn mɛ́ wè, pe nɛ̂
                     cé luʔɔ kúu nɛ̀ tɔliyɔ jíge yè wi nɛ̄.

Kulocɛliɛ 'Sodɔmi nɛ́ Gomɔri kàaya cúʔɔ yè191 Cɛngɛnyɛnijiin lɛ̀lɛ nī lè, a nyìʔɛnɛ tundunminɔ pe siin pe sɛ́nì nɔ̀ Sodɔmi kàʔa nɛ̄ gè. Lɔti 'puu tɛ́niwɛ nàkpanʔa wìile nī lè. Bà wi 'pe nyaa bèle, a wi 'fali nɛ̀ yɛ̀ nɛ̀ sɛ́nì pe kpàli nɛ́ tuu nɛ̀
         yiʔɛ cúbulo gè dàala nɛ̄ lè, 2 nɛ́ jo: «Mi kàfɔlilɔ, mi nɛ yeli náari wī, ye‑ wàli yeri báan mi saʔa mɛ́ gè ye pa
         yeli tɔliyɔ jíge yè, yé súɔn mi saʔa nī gè; mi yē yeli baakuɔwɔ. A kpìɛnmɛ pi 'tuu
         bè, yeli bé yɛ̀ bèri waa.»A pe 'cíi nɛ́ jo: «ʔúnʔun, weli bé súɔn kpànʔanɛ gè bile.»3 A wi sí pe ŋàʔana a pe 'jíin wi saʔa nī gè. A wi 'sɔ́migɔ nɛ̀ suʔɔ pe mɛ́, nɛ́ sìnvarifun búru fúɔ wè nɛ̀ kɛn pe mɛ́, a pe 'káa.4 Sínɛ lɛ̀lɛ niì yé fìɛ cɛ́nì nɔ̀ʔ, a Sodɔmi kàʔa nàguɔlɔ pe mìɛni 'pìye pínɛ, nàgapunminɔ
         yo, nɛ́ nàgaliʔɛlɛ yo, a pe mìɛni 'gbuʔulo, wàa sì yé yiri wàa níʔ, nɛ́ pɛ́nì gbuʔulo
         nɛ̀ saʔa màʔa gè nɛ̀ suʔu, 5 níɛ yékpuʔulo wáari gèle nɛ́ Lɔti yeri nɛ́ jo: «Sé nàguɔlɔ pe yē, bàli pe 'jíin náʔa
         muɔ saʔa nī gè pìlige nī gè ? ‑Pe yige náʔa weli mɛ́, weli ba sínɛ nɛ́ pe ní.»6 A Lɔti 'yiri saʔa nī gè nɛ́ saʔa tɔ́n gè nɛ̀ wáa pe nɛ̄, 7 nɛ́ jo: «Mi nɛ yeli fiɛn, mi wuulo, ye fǎga kapiigbuʔɔ gáà kpíʔile gèʔ ! 8 Ye‑ wéli, mi sinborilo piyē náʔa piyè fìɛ nàguɔlɔ cɛ́nʔ, ye‑ ki yaʔa mi‑ pe kɛn yeli
         mɛ́. A gìi 'yeli dɛ́ni gè, ye‑ ki kpíʔile nɛ́ pe ní. Gàa ki 'nàguɔlɔ bálì kúɔ bèle,
         ye fǎga yafiɛn kpíʔile pe nɛ̄ʔ, nɛ́ ki cɛ́n mi nabɔnminɔ bīɛlɛ, mi nɛ̄ pe pɛ́nì tìrige.
         Mi 'yɛli bèri pe wéli.»9 A Sodɔmi nàguɔlɔ pe 'jo: «Núgo baa díɛʔ !» A pe ń'nɛ̀ jo: «Ŋàa wire yē nabɔnwɔ wī,
         á wi ń'nɛ sɔ̀ngí wi béri tɛnmɛnɛ kanʔa weli mɛ́ !» A pe 'fali nɛ̀ Lɔti yɛ: «Gàa weli
         bé kpíʔile muɔ nɛ̄ wè, ki bé cɛ pii bè tóri peli wuʔu nɛ̄ gè !» A pe 'fali nɛ Lɔti
         ŋɔrigi nɛ waa saʔa wìile mɛ́ lè nɛ caa bè kɔ̀ri kaa gè.10 A nabɔnminɔ siin pe 'kiyɛ sáʔala yè nɛ̀ Lɔti cò wè nɛ̀ nyɔ́gɔ saʔa nī gè nɛ́ kɔ̀ri
         tɔ́n gè, 11 á pe 'fúɔnrɔ wáa siɛnnɛ nɛ̄ bèle bàli pe 'puu saʔa yiʔɛ mɛ́ gè, a pe 'kò fúɔnnɔ nɛ̀
         séli nàgapunminɔ nɛ̄ fúɔ nɛ̀ sɛ́nì nɔ̀ liɛlɛ nɛ̄, a pe 'kò nɛ saʔa wìile caa lè nɛ
         fùrɔ́.12 A nabɔnminɔ pe 'Lɔti yɛ wè: «Gáa gī bile muɔ wuʔu gè cígini ? Muɔ jaala lé ? Muɔ pórilo
         lé ? Muɔ pórilo pe pɔlilɔ lé ? Muɔ wuulo bàli pe mìɛni bīɛlɛ kàʔa nī gè, ‑pe yige
         peri waa. 13 Weli je kàʔa cúʔɔ gè wī, nɛ́ ki cɛ́n Yewe nyɛ́nì kàʔa gáà ki dìgire yékpuʔulo lúʔu gèle, gàli pe wáari ki nī gè, a Yewe sí
         weli tun weli‑ bàa kàʔa cúʔɔ gè.»14 A Lɔti 'yɛ̀ nɛ̀ kɛ́ nɛ̀ sɛ́nì juu nɛ́ wi pórilo kɔninɔ ní bèle, nɛ́ jo: «Ye‑ yɛ̀,
         weri yigi kàʔa nī gè, nɛ́ ki cɛ́n Yewe bé kàʔa cúʔɔ gè.» Nɛ̀ ki yaʔa piyè cé tɛ́ngɛ
         wi siɛnrɛ nɛ̄ dèʔ, a pe 'ki nyaa pùrɔrɔ siɛnrɛ wiī nɛ nyu.15 Sínbiniwuuro nī dè, a nyìʔɛnɛ tundunminɔ pe 'wári Lɔti nɛ̄ nɛ́ jo wi‑ yiri kàʔa nī
         gè, nɛ́ jo: «Yɛ̀ ! Ma muɔ cuɔ nɛ́ muɔ pórilo pe siin líɛ bèle, bàli bīɛlɛ náʔa nɛ́
         muɔ ní bèle, kire ga buu yeli fǎga pínɛ cúʔɔ nɛ́ kàʔa ní gèʔ.» 16 A Lɔti 'kò nɛ sùnʔɔsunʔɔ, a nabɔnminɔ pe 'wi cò kɔli nɛ̄, wire nɛ́ wi cuɔ nɛ́ wi pórilo
         siin ní bèle, nɛ̀ wi píle nɛ̀ yige kàʔa kàduʔu mɛ́ gè, nɛ́ ki cɛ́n Yewe 'nyinimɛ taa
         wi nɛ̄.17 Bà pe 'pe yige nɛ̀ kúɔ kpànʔanɛ gè, a nabɔnwɔ wáà 'jo: «Te fé ma muɔ sìi suɔ wè !
         Fǎga yiʔɛ bè wéli kàduʔu mɛ́ʔ ! Ma fǎga yéri kpàanjali wi tiʔɛ káà nīʔ ! Te fé súuri
         mari waa nyaguruyo mɛ́ yè, á kire bɛ̀ʔ yeli bé kùu wī !»18 A Lɔti 'pe yɛ: «ʔéʔe, mi kàfɔlilɔ, 19 bɛ̀ mi 'kpuʔɔrɔ taa yeli mɛ́ wè, a yeli 'nyuɔ mi nɛ̄ nɛ́ kacɛ̀ngbuʔɔ gáà kpíʔile gè m'mɛ́ wè, nɛ́
         mi suɔ kùu mɛ́ wè, miǐ gbɛ̀ fɛ̀ bè nɔ̀ nyaguruyo nɛ̄ yèʔ sɛ́ni kagbɛnnɛ náà ni 'pɛn
         lè. Ni bé mi cò koligo nɛ̄ gè; m'bé sí kùu wī. 20 Ye‑ wéli, vògo gáà ki wè kpuʔɔʔ. Ye‑ mi yaʔa mi‑ sa jíin kire nī, mi nɛ yeli náari
         wī. Ki wè cíʔɛ lé ? A kire 'kpíʔile m'bé kò sìi nɛ̄.»21 A nabɔnwɔ wi 'wi yɛ: «Mi 'ki lúʔu, gàa muɔ nɛ náari gè m'bé ní ki kɛn muɔ mɛ́, miǐ
         ga tíi vògo gáà cúʔɔ gèʔ. 22 Te fìʔɛlɛ ! Te fé fáari ! Nɛ́ ki cɛ́n miǐ gbɛ̀ yafiɛn kpíʔile fúɔ bè taa muɔ sa nɔ̀
         baaʔ.» Kire kɛnmɛ nɛ̄ pe 'vòbiige gáà ki míʔɛ le gè nɛ ki yeri Zowari (ki kɔri wire
         wī: cíʔɛ).23 Lɛ̀lɛ líì nī cɛngɛnyɛni ni 'foli lè, Lɔti yé nɔ̀ nɛ̀ kúɔ Zowari vògo nɛ̄ gè.24 A Yewe 'siʔɛ+ kàsunsindari tìrige nyìʔɛnɛ nī nɛ̀ wo Sodɔmi nɛ́ Gomɔri kàaya nɛ̄ yè bɛ̀ kàsaʔa tíɛlɛ. Yewe wire tíimɛ wi yé ki tìrige pe nɛ̄, 25 nɛ́ kàaya nyáà yi mìɛni cúʔɔ nɛ́ kpàanjali wi mìɛni ní, nɛ́ yɛrɛ dáà ti 'puu nɛ fíin
         dè, nɛ́ kàʔa siɛnnɛ ní bèle bàli pe 'puu baa bèle. 26 A Lɔti cuɔ wi sí kɛ́nì yiʔɛ nɛ̀ wéli, a wi 'fali nɛ̀ waʔa nɛ̀ yéri nɛ́ kò yasuʔɔgɔ.27 A Birayima 'yɛ̀ faʔa sínbinimɛ táanni bè nɛ kári tiʔɛ gíì nī wi cé yéri nɛ́ Yewe ní wè, 28 a wi 'wéli baa táanmɛ gè nɛ̀ Sodɔmi nɛ́ Gomɔri kàaya wéli yè, nɛ nyaa nɛ́ kpàanjali
         wi mìɛni ní, a wi 'ki nyaa kàsunkpuʔɔ wírile ni yɛ̀gí dàala nɛ̄ lè tígi tígitigi.29 Bà ki 'kpíʔile a Kulocɛliɛ kpàanjali ŋáà wi kàaya yi mìɛni sórigo nɛ̀ yi cúʔɔ, a Kulocɛliɛ
         'sɔ̀ngi nɛ̀ taa Birayima kaala nɛ̄ lè, a wi 'Lɔti suɔ wè kagbɛnnɛ náà mɛ́ lè lɛ̀lɛ
         líì nī wi 'puu nɛ kàaya nyáà córi yè nyàa nī Lɔti 'puu wè.Lɔti nɛ́ wi pórilo siɛnrɛ dè30 Bà tire 'tóri dè, a Lɔti nɛ́ wi pórilo siin ní bèle, a pe 'yiri Zowari vògo nī gè nɛ́ kɛ́ nyaguruyo mɛ́ yè,
         nɛ́ ki cɛ́n Lɔti puu nɛ fìʔɛ́ bè kò Zowari vògo nī gè. Wire nɛ́ wi pórilo ní bèle,
         a pe sɛ́nì kò nɛ sùɔ́n nyagurugo kàwiʔi nī gè.31 Cɛngɛ káà, a juɔfɔli wi kɛ́nì ki juu cɔnifɔli mɛ́ wè nɛ́ jo: «Wéli, weli tuu wi nyɛ́nì
         liɛ, nàguɔlɔ sí wè bile bè ba weli líɛʔ majo bɛ̀ ki kpínʔini tiɛsɛnyɛ nī yè. 32 Te báan, we‑ pa diviɛn kɛn weli tuu mɛ́ wè, wi‑ gbuɔ bè tín, wé sí sínɛ nɛ́ wi ní
         bè siimɛ taa weli tuu mɛ́ wè.» 33 Kire pìlige nī gè, a pe 'diviɛn kɛn wè pe tuu mɛ́ wè, a wi 'gbuɔ nɛ̀ tín, a juɔfɔli
         wi sɛ́nì sínɛ nɛ́ wi tuu ní wè. Lɔti wire sì cɛ́nì ki cɛ́nʔ lɛ̀lɛ líì nī wi 'sínɛ
         wè, nɛ́ lɛ̀lɛ líì nī wi 'yɛ̀ wè.34 Ki kpìɛnduu gè, a juɔfɔli wi 'ki juu cɔnifɔli mɛ́ wè nɛ́ jo: «Pìlige nī gè, mi nyɛ́nì
         sínɛ nɛ́ mi tuu ní wè. We‑ ní diviɛn wáà kɛn wi mɛ́ pìlige gáà nī gè wi‑ gbuɔ, dí
         muɔ sí sa sínɛ nɛ́ wi ní kire ga buu weli bè siimɛ taa weli tuu mɛ́ wè.» 35 Kire pìlige nī gè, a pe ń'nɛ̀ diviɛn wáà kɛn pe tuu mɛ́ wè, a wi 'gbuɔ nɛ̀ tín, a
         cɔnifɔli wi sɛ́nì sínɛ nɛ́ wi tuu ní wè. Lɔti wire sì cɛ́nì ki cɛ́nʔ lɛ̀lɛ líì nī
         wi 'sínɛ nɛ́ wire ní wè, nɛ́ lɛ̀lɛ líì nī wi 'yɛ̀ wè.36 A Lɔti pórilo siin pe mìɛni 'láʔala taa pe tuu mɛ́ wè. 37 A juɔfɔli wi 'nàgabile sii nɛ̀ ni míʔɛ le gè Mowabi (ki kɔri wire wī: mi tuu). Siɛnnɛ bálì pe tíi nɛ yeri Mowabiyé+ bèle, wire wī pe tuuliʔɛ gè. 38 A cɔnifɔli wire míɛni 'nàgabile láà sii, nɛ̀ ni míʔɛ yeri gè Bɛn Ami (ki kɔri wire
         wī: mi saʔa jaa). Siɛnnɛ bálì pe tíi nɛ yeri Amɔyé+ bèle, wire wī pe tuuliʔɛ gè.
         
            
               	siʔɛ: Ti nɛ̂ puu bɛ̀ sìndɛnigɛ tíɛlɛ náà puu namiige céri. Ki 'muʔɔrɔ madɛni, nɛ̀ pínɛ ki
                     'cò madɛni kàsun nī. Siʔɛ kàsunnyige ki nɛ̂ puu wuʔɔ bulɔ céri, ki nùgo ki nàa nyíʔɛri
                     fínawiʔile nī gèle náà nɛ ŋɔ́nɔ celile siɛn nɛ̄. Siʔɛ wi nyɛ́gɛ madɛni a ti gbɛ́nɛ̀
                     yē kàsun táanni gè. Wéli baa Fàn 29.22;; Zɔbi 18.15; Eza 30.33; Ezek 38.22; Ŋún 11.6; Tìɛ 9.17; 14.10.

               	Mowabi siɛnnɛ, pe pɛ́nì kò Isirayɛli leguulo. Pe tɛ́nidiʔɛ ki yé puu cɛngɛnyɛnifoligɔli
                     mɛ́ gè, Yasuʔɔniʔɛgɛ kuʔɔjii kúrugu wè.

               	Amɔ siɛnnɛ, peli míɛni pe yé puu Isirayɛli leguulo. Pe tɛ́nidiʔɛ ki yé puu Zurudɛn
                     cáʔa kúrugu gè, cɛngɛnyɛnifoligɔli mɛ́ gè.

Birayima nɛ́ Abimɛlɛki wori dè201 Bà tire 'tóri dè, a Birayima kɛ́nì yɛ̀ nɛ̀ kɛ́ cɛngɛnyɛnifoligɔli mɛ́ gè, Nɛgɛvi waama kùlo nī lè, nɛ̀ sɛ́nì tɛ́ni Kadɛsi kàʔa nɛ́ Suri kàʔa sunʔɔmɔ ní bè; kire kàduʔumɛ a wi
         ń'nɛ̀ yɛ̀ nɛ̀ sɛ́nì tɛ́ni nɛ̀ lɛ̀lɛ láà kúɔ baa Gerari kàʔa nī gè. 2 Birayima 'puu nɛ ki nyu siɛnnɛ mɛ́ bèle nɛ́ jo, wire cuɔ Sara wè, wiī wire cɔni wī. Abimɛlɛki wè, Gerari tɛ́nimɛ kùlofɔli wè, a wire 'siɛnnɛ tun a pe sɛ́nì Sara kɔ́ri wè.3 Cɛngɛ káà pìlige nī, a Kulocɛliɛ pɛ́nì juu nɛ́ Abimɛlɛki ní wè ŋɔ́nigɔ nɛ̄, nɛ́ jo:
         «Muɔ bé kùu wī, cɛliwɛ ŋáà wire kɛnmɛ nɛ̄ ŋàa muɔ 'líɛ wè, nɛ́ ki cɛ́n, nàguɔ cuɔ
         wī.»4 Nɛ̀ ki yaʔa Abimɛlɛki sì cé fìɛ cò cɛliwɛ nɛ̄ wèʔ.A wi 'jo: «ʔá, mi Kàfɔli, muɔ bé mi nɛ́ mi siɛnnɛ kpúu bèle lé nɛ̀ ki yaʔa weli sì kapiile kpíʔileʔ ? 5 Birayima wire tíimɛ bɛ̀ lé wi 'mi yɛ wire cɔni wī; cɛliwɛ wire tíimɛ sì ki juu lé
         nɛ́ jo wire luɔ wī lè ? Mi nyɛ́nì ki kpíʔile nɛ́ funviige ní. Mi kiyɛ yiì núʔɔʔ.»6 A Kulocɛliɛ 'ki juu wi mɛ́ ŋɔ́nigɔ nī gè nɛ́ jo: «Mi 'ki cɛ́n muɔ nyɛ́nì ki kpíʔile
         nɛ́ funviige ní. Mi tíimɛ mi nyɛ́nì ki yaʔa muɔ sì kapiile kpíʔile mi nɛ̄ʔ. Ma ki
         cɛ́n, mi míɛni mi nyɛ́nì muɔ yérige muɔ sì cò cɛliwɛ nɛ̄ wèʔ. 7 Píra ŋáà nī wè, sa nàguɔ wi cuɔ kɛn wè wi mɛ́, nɛ́ ki cɛ́n Kulocɛliɛ siɛnjuuwo wī. Wi bé Kulocɛliɛ náari muɔ mɛ́ kire ga buu muɔ fǎga kùuʔ. A muɔ sí cíi wè, ma
         ki cɛ́n muɔ bé kùu wī, muɔ nɛ́ muɔ siɛnnɛ pe mìɛni ní.»8 A Abimɛlɛki 'yɛ̀ sínbiniwuuro nī dè nɛ̀ wi baakuɔlɔ pe mìɛni yeri nɛ̀ tɛ́ngɛ, nɛ̀
         ti mìɛni juu nɛ̀ tìɛ pe nɛ̄. A pe 'fíɛ kpuʔɔ. 9 A Abimɛlɛki wi 'Birayima yeri wè, nɛ́ wi yɛ: «Gáa muɔ 'kpíʔile weli nɛ̄ mmɛ gè ? Kapiile
         níi mi 'kpíʔile muɔ nɛ̄ á muɔ 'ki yaʔa kapiigbuʔɔ gáà felige ki 'nɔ̀ mi nɛ̄, nɛ́ mi
         kùlo ní lé ? Gàa muɔ 'kpíʔile mi nɛ̄ mmɛ gè, kiì cé yɛli ki‑ kpíʔileʔ.» 10 A Abimɛlɛki 'ki juu Birayima mɛ́ wè nɛ́ jo: «Gáa ki 'jíin muɔ nī á muɔ 'ki kpíʔile
         mmɛ gè ?»11 A Birayima 'ki juu Abimɛlɛki mɛ́ wè nɛ́ jo: «Mi 'puu nɛ sɔ̀ngí nɛ́ jo, siɛn wè náʔa
         ŋàa wi fìʔɛ́ Kulocɛliɛ nɛ̄ wèʔ; pe bága mi kpúu, bé mi cuɔ líɛ wè. 12 Nɛ̀ taʔa ki nɛ̄, kányiʔɛ gī, wiī mi cɔni, nɛ́ ki cɛ́n wire nɛ́ mi ní wè, wiyē tuufɔnuwɔ
         nɛ̄ wī, we wè nuufɔnuwɔ nɛ̄ʔ. Á mi pɛ́nì wi líɛ mi cuɔ. 13 Kire nɛ̄ lɛ̀lɛ líì nī Kulocɛliɛ 'mi yige mi tuu kpáa nī gè mi de nyaari de mári wè,
         a mi 'ki juu mi cuɔ Sara mɛ́ wè nɛ́ jo: ‹Kacɛ̀ngɛ gáà kire muɔ béri kpínʔini mi nɛ̄:
         a we 'kɛ́ tiʔɛ ó tiʔɛ nī gè, a siɛn 'muɔ yúgo wè, ma wi yɛ mi yē muɔ luɔ wī.› »14 Bà Birayima 'juu nɛ̀ kúɔ wè, a Abimɛlɛki 'yajuuro cò nɛ̀ kɛn wi mɛ́, nìɛyɛ, nɛ́ sìnbaara,
         nɛ́ síkaala, nɛ́ sùkulolo kɛn wi mɛ́, cɛlilɛ nɛ́ nàguɔlɔ, a wi 'ti mìɛni pínɛ nɛ̀
         kɛn Birayima mɛ́ wè, nɛ́ wi cuɔ Sara kɛn wè wi mɛ́ nɛ̀ taʔa baa. 15 A Abimɛlɛki 'Birayima yɛ wè: «Mi kùlo n'nɛ muɔ yiʔɛ mɛ́ gè, sa tɛ́ni a tiʔɛ gíì 'muɔ
         dɛ́ni wè.»16 A wi 'ki juu Sara mɛ́ wè nɛ́ jo: «N'gɛ, gàa m'bé kpíʔile gè, m'bé walifiiwe walikpegele
         sirakogunɔ (1 000) kɛn muɔ luɔ mɛ́ wè. Kire ki bé fìɛrɛ láʔa dè muɔ nɛ̄, bé ki tìɛ
         siɛnnɛ nɛ̄ bèle bàli bīɛlɛ nɛ́ muɔ ní wè, muɔ sì tàa cɛ́n ti nīʔ.»17 A Birayima 'Kulocɛliɛ náari wè, a Kulocɛliɛ 'Abimɛlɛki puʔɔ, wire nɛ́ wi cuɔ ní wè,
         nɛ́ wi sùkulocɛlilɛ ní bèle, a pe nɛ́ gbɛ́nɛ pìile sii. 18 Nɛ́ ki cɛ́n Yewe cé Abimɛlɛki kpáa cɛlilɛ pe mìɛni kpíʔile sìndigicɛlilɛ, Sara kɛnmɛ nɛ̄ bè, Birayima
         cuɔ wè.

Sara nyɛ́nì Siaga sii wè211 A Yewe 'sɔ̀ngi nɛ̀ taa nɛ́ wi nyasiɛnrɛ ní dè, dàa wi yé juu Sara mɛ́ wè, a wi 'ki kpíʔile nɛ̀ yɛli nɛ́ ti ní. 2 A Sara 'laala taa nɛ̀ nàgabile sii Birayima mɛ́ wè, nɛ̀ ki yaʔa wi cé liɛ nɛ̀ kúɔ. A ti mìɛni 'kpíʔile nɛ̀ yɛli nɛ́ lɛ̀lɛ náà
         ní Kulocɛliɛ cé tìɛ wè.3 A Birayima wi 'jaa wi míʔɛ le gè, ŋàa Sara cé sii wè, nɛ wi ye Siaga (ki kɔri wire wī: kátaanra pùɔ). 4 Bà cɛnyɛ kataanri yi 'nyì yè, a Birayima wi 'wi jaa Siaga kɛnɛkɛnɛ wè nɛ̀ yɛli nɛ́
         Kulocɛliɛ siɛnrɛ ní dè, dàa wi yé juu nɛ̀ gbɛ̀ngɛ dè. 5 Bà Birayima 'liɛ nɛ̀ yiʔɛlɛ dabataan taa wè, a wi jaa Siaga wi 'sii.6 A Sara 'jo:«Kulocɛliɛ 'fundaanra kaalakpíʔile m'mɛ́ !A siɛn ó siɛn 'ti lúʔu,wi béri tíʔɛ nɛ́ mi ní.»7 A wi ń'nɛ̀ jo:«Ŋáa wi cî ki juuBirayima mɛ́ bé jomi Sara wè, m'bé pùɔ kɛnwi‑ ŋɔri ?Nɛ̀ sí ki yaʔa mi nyɛ́nì nàgabile sii wi mɛ́wi liɛguɔrɔ nī dè.»Birayima 'Agari nɛ́ Simayira cìra bèle8 A Siaga ga liɛ nɛ̀ láʔa yírimɛ nɛ̄ bè, a Birayima 'pùrɔgbuɔrɔ kpíʔile dè wi mɛ́ ki cɛngɛ gè. 9 A Sara'Agari jaa nyaa wè, wi 'wìi nyíɛnɛ Siaga nɛ̄ wè. Agari wire yé puu sùkulocuɔ, Ezipiti kùlo wuu wi 'puu, nɛ́ pùɔ sii Birayima mɛ́ wè.10 A Sara 'ki juu Birayima mɛ́ nɛ́ jo: «‑Sùkulocuɔ ŋáà cìra wè nɛ́ wi jaa ní wè, nɛ́
         ki cɛ́n sùkulocuɔ ŋáà wi jaa wiǐ gbɛ̀ kɔrigɔ lìi gè nɛ́ mi jaa Siaga ní wèʔ.»11 A siɛnrɛ dáà ti 'Birayima fungo cúʔɔ gè, nɛ́ ki cɛ́n wire jaa míɛni wi 'puu Simayira
         wè. 12 A Kulocɛliɛ wi 'ki juu Birayima mɛ́ nɛ́ jo: «Fǎga sùkulocuɔ ŋáà nɛ́ wi pùɔ kaala yaʔa
         lè ni‑ muɔ fungo cúʔɔ gèʔ. Ma Sara siɛnrɛ ti mìɛni lúʔu, nɛ́ ki cɛ́n Siaga wire wi
         bé muɔ míʔɛ yige gè, wire ní muɔ bé siimɛ taa bè. 13 Gàa ki sùkulocuɔ wire jaa 'kúɔ wè, m'bé 'ki kpíʔile wi‑ kò kùpolo láà, nɛ́ ki cɛ́n
         Simayira wire míɛni yē muɔ pùɔ wáà.»14 A Birayima 'yɛ̀ faʔa sínbiniwuuro nī dè, nɛ̀ yaliire líɛ nɛ́ luʔɔ le gè sɛ̀ngɛ forigo
         nī, nɛ̀ ti tùɔn Agari nɛ̄ wè, nɛ́ pùɔ kɛn wè wi mɛ́, nɛ́ wi yɛ wiri waa. A wi sɛ́nì
         nyaari nɛ mári Bɛri Seba kpàanjali nɛ̄ wè, kàdɛnigbɛri tiʔɛ nī gè. 15 Luʔɔ gáà ki 'puu sɛ̀ngɛ forigo nī gè, bà ki kɛ́nì kúɔ gè, a wi sɛ́nì pùɔ yaʔa wè tiipile
         láà láara, 16 nɛ́ kɛ́ nɛ̀ sɛ́nì tɛ́ni liilige sandali ŋaʔa ŋɔgɛnmɛ+ baa yiʔɛ mɛ́ gè, nɛ́ ki cɛ́n wi 'puu nɛ ki nyu nɛ́ jo, wire wè caa bè wire pùɔ nyaa
         wè kùudiʔɛ nīʔ. A wi 'tɛ́ni baa kire tiʔɛ nī gè nɛ nyɛni nɛ yékpoli wáari lè.17 A Kulocɛliɛ 'nàgabile ni kɔngɔ lúʔu gè, a Kulocɛliɛ tundunwɔ 'kò baa nyìʔɛnɛ nī lè nɛ̀ Agari yeri nɛ́ jo: «Gáa gī baa, Agari ? Muɔ fǎga de fìʔɛ́ʔ !
         Kulocɛliɛ nyɛ́nì nàgabile ni kɔngɔ lúʔu gè tiʔɛ gíì nī muɔ 'wi sínge wè. 18 Yɛ̀, ma sa pùɔ yɛ̀gɛ wè, ma wi cò kɔli nɛ̄, nɛ́ ki cɛ́n m'bé wi kpíʔile wi‑ kò kùpolo
         láà.» 19 A Kulocɛliɛ 'Agari yiʔɛ múgu gè, a wi 'kɔ̀lɔ wáà nyaa, a wi sɛ́nì luʔɔ kúu wi nī nɛ̀
         le sɛ̀ngɛ forigo nī gè nɛ́ kàa kɛn nàgabile mɛ́ lè á ni‑ gbuɔ.20,21 A ki 'nyaa bɛ̀ Kulocɛliɛ 'puu nɛ́ pùɔ ní wè, a pùɔ wi pɛ́nì liɛ, a wi 'tɛ́ni baa waama
         kùlo nī lè, Paran kpàanjali nɛ̄ wè, nɛ̀ pɛ́nì kò siɛn wáà ŋàa wī sandali ŋɔgi gè. A wi yàa wi 'Ezipiti kùlo cuɔ wáà líɛ nɛ̀ kɛn wi mɛ́.Birayima nɛ́ Abimɛlɛki pe 'bìɛ nigbe nɛ̄22 Kire lɛ̀lɛ nī lè, a Abimɛlɛki nɛ́ wi kapiɛngbuɔnnɔ kàfɔli ní wè, ŋàa pe 'ye Pikɔli wè, a wi pɛ́nì juu nɛ́ Birayima ní wè nɛ́ jo: «Weli 'ki nyaa Kulocɛliɛ yē nɛ́ muɔ ní muɔ kakpiʔiligele ke mìɛni nī.
         23 Píra ŋáà nī wè, ma kàli m'mɛ́ Kulocɛliɛ míʔɛ nɛ̄ gè náʔa gè, ma jo muɔ sì ga mi fáanniʔ, mi nɛ́ mi pìile
         ní bèle nɛ́ mi kàduʔumɛ pìile ní bèle, muɔ bága kacɛ̀ngɛ kpíʔile mi nɛ̄, bé ní kacɛ̀ngɛ
         kpíʔile kùlo mɛ́ lè nàa nī muɔ yē náʔa tɛ́niwɛ wè nɛ́ ní nabɔnwɔ wè, bɛ̀ mi nyɛ́nì
         kacɛ̀ngɛ kpíʔile muɔ nɛ̄ kɛnmɛ báà nɛ̄ bè.»24 A Birayima 'jo: «Mi 'kàli m'bé ki kpíʔile.» 25 A Birayima 'tìgi Abimɛlɛki nɛ̄ kɔ̀lɔ siɛnrɛ nɛ̄, kɔ̀lɔ ŋáà Abimɛlɛki baakuɔlɔ pe cé
         suɔ Birayima mɛ́ wè fànʔa nɛ̄ gè.26 A Abimɛlɛki 'jo: «Mi sì ki cɛ́nʔ siɛn ŋáà wi 'kire kpíʔile gè, nɛ́ ki cɛ́n muɔ tíimɛ
         wè, muɔ sì yakaa juu m'mɛ́ʔ kire kɔli mɛ́ gè. A pàngɛ bɛ̀ʔ wè, mi fìɛ cɛ́nì ti lúʔu
         nɛ̀ nyaaʔ.»27 A Birayima 'sìnbaala cò, nɛ́ síkaala, nɛ́ nìɛyɛ, nɛ́ ti kɛn Abimɛlɛki mɛ́ wè, a pe
         siin pe 'kàli nɛ̀ kɛn pìye mɛ́. 28 A Birayima 'sìnbaporipigele kɔlisiin cò nɛ̀ tɛ́ngɛ kiyeyɛ.29 A Abimɛlɛki 'ki juu Birayima mɛ́ wè, nɛ́ jo: «Gáa nɛ̄ muɔ sìnbaporipigele kɔlisiin
         gálì cò gèle nɛ̀ tɛ́ngɛ kiyeyɛ ?»30 A Birayima 'jo: «Muɔ 'yɛli bè sìnbaporipigele kɔlisiin gálì suɔ gèle, mi tíimɛ kɔli
         nī, kire bé puu fìɛ bè ki tìɛ mi mi nyɛ́nì kɔ̀lɔ ŋáà túgu wè.» 31 Kire nɛ̄ a pe 'kò nɛ kire tiʔɛ yeri gè Bɛri Seba (ki kɔri wire wī: pe 'kàli)+, nɛ́ ki cɛ́n kire tiʔɛ nī pe yé kàli nɛ̀ kɛn pìye mɛ́.32 Bà ki 'kpíʔile a pe 'kàli nɛ̀ kɛn pìye mɛ́ Bɛri Seba kɔ̀lɔ táanni wè. A Abimɛlɛki
         nɛ́ wi kapiɛngbuɔnnɔ kàfɔli ní wè, Pikɔli wè, a pe 'koli nɛ̀ kɛ́ Filisitiyé kùlo mɛ́ lè. 33 A Birayima 'tiige káà cɔ́ri Bɛri Seba tiʔɛ nī gè; pe 'puu nɛ ki tiige gáà yeri gè
         tamarisi. A wi 'Yewe míʔɛ yeri gè baa kire tiʔɛ nī gè, nɛ̀ wi síɛri nɛ̀ wi gbùʔɔrɔ nɛ́ jo wire wī Lɛ̀gɛlɛ
         Ke Mìɛni Kulocɛliɛ wè. 34 A Birayima wi 'tɛ́ni nɛ̀ mɔgɔ baa Filisitiyé kùlo nī lè.
         
            
               	Sandali ŋaʔa ŋɔgɛnmɛ bè, ki bé gbɛ̀ nyaa ki 'líili nɛ̀ mɛtirile 100 félige kúɔ.

               	Eburu siɛnrɛ nī dè, Bɛri Seba míʔɛ ki kɔri wire wī: sìnbapigele kɔlisiin kɔ̀lɔ; kire
                     ga laa, we bé gbɛ̀ jo: kɔ̀lɔ ŋáà nɛ̄ pe 'kàli wè.

Kulocɛliɛ wi 'Birayima puu nɛ̀ wéli221 Kele gálì ke mìɛni 'kpíʔiligele kàduʔumɛ gè, a Kulocɛliɛ 'Birayima puu nɛ̀ wéli, nɛ́ wi yeri nɛ́ jo: «Birayima yo !»A Birayima 'suɔ nɛ́ jo: «Coo‑i !»2 A Kulocɛliɛ 'wi yɛ: «‑Muɔ jaa kɔ́ri wè, muɔ jaa ŋáà nigbe wè, ŋàa wi 'muɔ dɛ́ni wè,
         Siaga wè, mari waa nɛ́ wi ní Mɔriya tɛ́nimɛ nī bè, kire tiʔɛ nī gè ma sa wi kpíʔile kakuɔrɔ kaasuʔuro+, nyagurugo káà nɛ̄ gàa m'bé tìɛ muɔ nɛ̄ gè.»3 A Birayima 'yɛ̀ sínbiniwuuro nī dè, nɛ̀ kásiin wáligi yè, nyàa ní wi báa kàsun le
         gè, kakuɔrɔ kaasuʔuro wuʔu gè. Nɛ́ wi sèfɛnnɛ gbòbori lè nɛ́ tugoro puɔ dè ni nɛ̀,
         nɛ́ wi baakuɔlɔ nàgapunminɔ siin kɔ́ri nɛ́ fàri wi jaa Siaga nɛ̄ wè. A wi 'yɛ̀ nɛ̀
         kɛ́ tiʔɛ mɛ́ gè gàa Kulocɛliɛ cé tìɛ wi nɛ̄ gè.4 A pe 'tánʔa cɛnyɛ taanri, a Birayima kɛ́nì yiʔɛ yɛ̀gɛ gè nɛ̀ wéli nɛ́ tiʔɛ nyaa gè
         baa liilige gàa Kulocɛliɛ yé tìɛ wi nɛ̄ gè. 5 A Birayima 'ki juu wi baakuɔlɔ mɛ́ bèle nɛ́ jo: «Ye‑ mi sige náʔa gè nɛ́ sèfɛnnɛ ní
         lè; mi nɛ́ mi jaa ní wè, weli bé kɛ́ baa, bè sa Kulocɛliɛ gbùʔɔrɔ wè, bé koli de báan
         yeli kúrugu.»6 A Birayima 'kásiin líɛ yè nyàa ní wi báa kàsun le gè, kakuɔrɔ kaasuʔuro wuʔu gè, nɛ̀
         yi tugo wi jaa Siaga nɛ̄ wè, nɛ́ kàsunnɛganʔana kálì kɔ̀n, nɛ́ ŋɔnɔ líɛ lè, a pe mìɛni
         siin 'pínɛ nɛ waa.7 A Siaga kɛ́nì wi tuu Birayima yúgo wè nɛ́ jo: «Aba yo !»A wi 'suɔ nɛ́ jo: «Mi nɛ lúru muɔ mɛ́, nɛ jaa.»A jaafɔli wi sí jo: «ʔá ! Kàsun n'gɛ, nɛ́ kásiin ní yè, ʔá ! Sé sí kakuɔrɔ sìnbuɔ
         wi yē ?»8 A Birayima wi 'jo: «Nɛ jaa, Kulocɛliɛ tíimɛ wi báa kakuɔrɔ sìnbuɔ kɛn wè.»A pe mìɛni siin 'pínɛ nɛ waa.9 A pe sɛ́nì nɔ̀ tiʔɛ nɛ̄ gè gàa Kulocɛliɛ cé tìɛ wi nɛ̄ gè. Kire tiʔɛ nī gè, a Birayima
         'gbùʔɔrɔdiʔɛ káà faan, nɛ́ kásiin líɛ yè nɛ̀ taʔa baa, nɛ́ wi jaa Siaga tɔliyɔ puɔ
         yè nɛ́ wi kiyɛ puɔ yè, nɛ́ wi líɛ nɛ̀ taʔa kásiin naamɛ gè, gbùʔɔrɔdiʔɛ nɛ̄ gè. 10 A Birayima 'kɔli sáʔa gè nɛ̀ ŋɔnɔ líɛ lè bè wi jaa kɔni wè.11 Nɛ̀ ki yaʔa a Yewe tundunwɔ wi 'yékpoli wáa lè nyìʔɛnɛ nī lè, nɛ́ jo: «Birayima ! Birayima !»A wi 'suɔ: «Coo‑i !»12 A Yewe tundunwɔ wi ń'nɛ̀ jo: «Fǎga muɔ kɔli taʔa gè nàgabile nɛ̄ lè, fǎga kapiʔi kpíʔile
         wi nɛ̄ʔ. Mi nyɛ́nì ki cɛ́n muɔ nɛ fìʔɛ́ Kulocɛliɛ nɛ̄, kire nɛ̄ muɔ sì cíi bè muɔ
         jaa kɛn wè m'mɛ́ʔ, muɔ jaa nigbe wèʔ.» 13 A Birayima 'yiʔɛ yɛ̀gɛ gè nɛ́ sìnbapɔli wáà nyaa nyɛgɛlɛ ní gèle nyárigɛlɛ kákpobile
         nī. A Birayima sɛ́nì sìnbapɔli cò wè nɛ̀ pɛ́nì wi kpúu kakuɔrɔ kaasuʔuro wi jaa sìndiʔɛ
         nī gè. 14 A Birayima 'tiʔɛ gáà ki míʔɛ le gè nɛ ki yeri: Yewe bága we kɛn. Kire nɛ̄ a pe 'kò
         nɛ ni wáari kàsiile, nɛ́ jo: Yewe nyagurugo naamɛ gè, wi bé we kɛn.15 A Yewe tundunwɔ wi ń'nɛ̀ Birayima yeri wè taziinwuʔu nɛ̄ gè nyìʔɛnɛ nī lè 16 nɛ́ jo: «Ti n'dɛ dàa Yewe 'juu dè: Mi 'kàli nìɛ nɛ̄, bɛ̀ muɔ 'fɔ̀li nɛ̀ gàa kpíʔile gè, bɛ̀ muɔ sì cíi bè muɔ jaa kɛn wè m'mɛ́
         wèʔ, muɔ jaa nigbe wèʔ, 17 kányiʔɛ nɛ̄ m'bé mi kajɛ̀ngɛ taʔa gè muɔ nɛ̄ bè muɔ siimɛ niʔɛ bè. M'bé pi kpíʔile
         nìʔɛmɛ bɛ̀ ŋɔgɔlɔ tíɛlɛ gèle, nɛ́ bɛ̀ kuʔɔjii gògoyo dàrimiʔɛ tíɛlɛ gè. Muɔ siimɛ
         pi bé pe leguulo jáa bèle bè fànʔa taa pe kàaya nɛ̄ yè. 18 Muɔ siimɛ bè, pire duniya siɛnnɛ pe mìɛni bé bari wéli, béri diba tari wè pìye nɛ̄,
         nɛ́ ki cɛ́n muɔ nyɛ́nì lúʔu m'mɛ́.»19 A Birayima 'tìgi nyagurugo nɛ̄ gè nɛ̀ pɛn wi baakuɔlɔ kúrugu bèle, a pe 'yɛ̀ nɛ̀ pínɛ
         nɛ̀ kɛ́ Bɛri Seba mɛ́ wè. A Birayima 'kò baa Bɛri Seba tiʔɛ nī gè.Nakɔri siimɛ bī bàa bè20 Kele gálì ke mìɛni kàduʔumɛ gè, a pe pɛ́nì ki juu Birayima mɛ́ wè nɛ́ jo Milika míɛni nyɛ́nì nàgabigele sii Nakɔri mɛ́, Birayima cɔni wè. 21 Peli bīɛlɛ bàli bèle: Usi wī pìpeliwe wè, nɛ́ wi cɔni Busi wè, nɛ́ Kemiɛli ŋáà wi
         'puu Arami tuu wè, 22 nɛ́ Kɛsɛdi, nɛ́ Azo, nɛ́ Pilidasi, nɛ́ Yidilafi, nɛ́ Betuwɛli wè. 23 Betuwɛli wire wī yé Erebɛka sii wè. Pìile bálì peli kataanri bīɛlɛ, Milika 'sii Nakɔri
         mɛ́ wè, Birayima cɔni wè.24 Cɛliwɛ wáà 'puu Nakɔri mɛ́ ŋàa wiì cé pɔri wèʔ+. Pe 'puu nɛ wi ye Erewuma. A wire míɛni 'pìile sii Nakɔri mɛ́, peli pe 'puu: Teba
         wè, nɛ́ Gaʔama, nɛ́ Taʔasi, nɛ́ Maʔaka wè.
         
            
               	Kakuɔrɔ kaasuʔuro: Ti yé puu a pe nɛ̂ yajuʔu kɔni gè nɛ̀ ki taʔa gbùʔɔrɔdiʔɛ yafanʔa nɛ̄ gè, níɛ̀ ki
                     sórigo ki mìɛni gè, nɛ̀ kɛn Yewe mɛ́, bè kapiʔile láʔa gèle.

               	Faʔa gè, Isirayɛli siɛnnɛ mɛ́ bèle, nàguɔ nɛ̂ cé gbɛ̀nɛ cɛliwɛ wáà líɛ ŋàa pɔrigɛnmɛ
                     piì cé puu nubo nɛ́ wi celiɛdɛngɛwɛ ní wèʔ. Kire cuɔ ŋáà míɛni wi nɛ̂ puu baa kpáa
                     nī gè. A wi yé pìile taa nɛ́ kire cuɔ ní wè, pìile pe liɛlɛ ni nɛ̂ puu baa pe tuu
                     wi kɔrigɔ nī gè.

Sara wi 'kùu231 A Sara 'liɛ nɛ̀ yiʔɛlɛ tekɔlini nɛ́ kɔlisiin (127) taa; keli ke 'puu Sara sìi yiʔɛlɛ gèle.
         2 A Sara 'kùu Kiriyati Ariba kàʔa nī. Piyē nɛ ki yeri míɛni Eburɔn kàʔa; kiī baa Kanaa kùlo nī lè.A Birayima cuɔ wi ga kùu wè, a wi pɛ́ni kùugo kpínʔini gè níɛ nyɛni wi nɛ̄. 3 A wi 'yɛ̀ nɛ̀ núgo kpúu táanni wè, nɛ̀ sɛ́nì juu nɛ́ Eti siɛnnɛ ní bèle nɛ́ jo: 4 «Mi yē nabɔnwɔ wī, nɛ́ pɛ́nì tɛ́ni yeli sunʔɔmɔ ní bè. Ye‑ tɔ́ndiʔɛ kɛn m'mɛ́ mi‑
         mi cuɔ tɔ́n wè.»5 A Eti siɛnnɛ pe 'siɛnnugoro kɛn dè Birayima mɛ́ wè nɛ́ jo: 6 «Lúʔu weli mɛ́, weli kàfɔli. Kulocɛliɛ nyɛ́nì muɔ kpíʔile siɛnkpuɔwɔ weli sunʔɔmɔ
         nī bè. Sa muɔ cuɔ tɔ́n wè weli nyɛgɛ káà nī gìi ki 'muɔ dɛ́ni gè. Weli wàa sǐ gbɛ̀
         cíi nyɛgɛ nɛ̄ muɔ mɛ́ bè muɔ cuɔ tɔ́n wèʔ.»7 A Birayima 'yɛ̀ nɛ̀ tuu nɛ̀ cúbulo kùlo ni siɛnnɛ yiʔɛ mɛ́ gè, Eti siɛnnɛ bèle, 8 nɛ́ juu pe ní nɛ́ jo: «Mi nɛ yeli náari wī, a ki yē yeli 'yéri ki nɛ̄ mi‑ mi kpúu
         tɔ́n wè, ye‑ lúʔu m'mɛ́, yé Efurɔn náari mi kɛn, Zokari jaa wè, 9 wi‑ nyaguruwiʔi kɛn gè m'mɛ́ gàa gī baa Makpela tiʔɛ nī gè, wire wuʔu gè, kiī baa
         wi siʔi kanyuɔ nɛ̄ gè; wi‑ ki lɔri juu dè m'mɛ́. M'bé ki suɔ yeli nyaamɛ nɛ̄ ki‑ puu
         mi cuɔ wi tɔ́ndiʔɛ.»10 Nɛ̀ ki cɛ́n Efurɔn wire 'puu tɛ́niwɛ Eti siɛnnɛ sunʔɔmɔ nī bè, wire tíimɛ 'puu Eti
         wuu. A wi 'siɛnnugoro kɛn dè Birayima mɛ́ wè nɛ́ yékpogbuɔlɔ ní a Eti siɛnnɛ pe 'ti
         lúʔu, bàli pe mìɛni pe 'puu nɛ jíin nàkpanʔa wìile nī lè, a wi 'jo: 11 «ʔúnʔun, mi kàfɔli, lúʔu m'mɛ́, m'bé mi siʔi kɛn gè muɔ mɛ́ nɛ́ nyaguruwiʔi ní gè.
         Mi siɛnnɛ pe nyaamɛ nɛ̄, m'bé ki kɛn muɔ mɛ́. Ma sa muɔ kpúu tɔ́n wè.»12 A Birayima 'tuu nɛ̀ cúbulo kùlo ni siɛnnɛ yiʔɛ mɛ́ gè, 13 nɛ̀ juu nɛ́ Efurɔn ní nɛ́ yékpogbuɔlɔ ní a kùlo ni siɛnnɛ pe 'ti lúʔu, nɛ́ jo:«A ki yē muɔ 'fɔ̀li bè lúʔu m'mɛ́ wè, m'bé siʔi ki lɔri kɛn dè muɔ mɛ́. Ma fɔ̀li ki
         nɛ̄, ma ki lɔri suɔ dè m'mɛ́, bà m'bé sa mi cuɔ tɔ́n wè baa.»14 A Efurɔn ń'nɛ̀ juu nɛ́ Birayima ní wè nɛ́ jo: 15 «Mi kàfɔli, lúʔu m'mɛ́, dàala náà lɔri dī walifiiwe walikpegele sirasiin (400) gèle
         o, kire yē gbɛ̀ligɛ lé mi nɛ́ muɔ sunʔɔmɔ ní bè ? Sa muɔ kpúu tɔ́n wè.»16 A Birayima 'fali nɛ̀ ki cɛ́n wali nyuɔ gáà Efurɔn 'puu nɛ caa gè, a wi 'fali nɛ̀ wali
         nyuɔ sàri gè Efurɔn mɛ́ wè, gàa wi yé juu gè á Eti siɛnnɛ pe 'ki lúʔu gè, walifiiwe
         walikpegele sirasiin (400) gèle, nɛ̀ yɛli nɛ́ yasuɔbarilɛ pe tɔ́rigɛnmɛ ní bè, kire
         lɛ̀lɛ nī lè.17 Bà ki 'kpíʔile a Birayima 'siʔi suɔ gè Efurɔn mɛ́ wè, Makpela tiʔɛ nī gè, gàa gī Mambire
         tiʔɛ táanni gè, siʔi gè nɛ́ nyaguruwiʔi ní gè, nɛ́ tiire ti míɛni ní dàa ti 'puu baa
         siʔi nī gè, nɛ́ dàa ti 'puu siʔi ki láʔagɛlɛ nɛ̄ gèle. 18 A ki mìɛni 'kò Birayima wuʔu, Eti siɛnnɛ pe mìɛni nyaamɛ nɛ̄, bàli pe mìɛni pe 'puu
         nɛ báan nɛ jíin nàkpanʔa wìile nī lè.19 Bà tire 'tóri dè, a Birayima wi cuɔ 'Sara tɔ́n wè Makpela siʔi nyaguruwiʔi nī gè,
         gàa gī Mambire táanni wè, gàa piyē nɛ yeri Eburɔn kàʔa gè, kiī Kanaa kùlo nī lè. 20 Bà sí ki 'kpíʔile a siʔi nɛ́ nyaguruwiʔi ní gè, á Eti siɛnnɛ pe 'ki pári Birayima
         mɛ́ wè, a ki 'kò Birayima siɛnnɛ tɔ́ndiʔɛ.

Siaga nɛ́ Erebɛka cepɔrigɔ siɛnrɛ241 Birayima yé tɔ̀ni nɛ̀ liɛ nɛ̀ sìi taa, a Yewe 'diba taʔa wè wi nɛ̄, nɛ́ wi kele ke mìɛni ní ! 2 Cɛngɛ káà, a Birayima kɛ́nì ki juu wi baakuɔwɔ mɛ́ wè, ŋàa wi yē taʔa wi nɛ̄ wè, wire
         wi 'puu nɛ wi kɔliyɛrɛ ti mìɛni kàrigí, nɛ́ jo: «Mi nɛ muɔ náari, ‑muɔ kɔli le gè
         mi cekpuʔɔlɔ sunʔɔmɔ nī bè+. 3 Mi nɛ caa muɔ‑ kàli m'mɛ́ Yewe nɛ̄, wire ŋáà wī nyìʔɛnɛ Kulocɛliɛ wè nɛ́ dàala Kulocɛliɛ wè, ma sí jo
         muɔ̌ cɛliwɛ líɛ mi jaa mɛ́ wè Kanaa kùlo sinborilo nī bèle, bàli ní mi yē tɛ́niwɛ wèʔ. 4 Muɔ bé kɛ́ mi kùlo mɛ́ lè, mi wuulo tiʔɛ nī gè, bè sa cɛliwɛ líɛ baa mi jaa Siaga mɛ́ wè.»5 A baakuɔwɔ wi 'jo: «Á cɛliwɛ wi sí jo wiǐ bɛn nɛ́ mi ní kùlo náà mɛ́ lè doʔ. Mi 'yɛli
         lé bè muɔ jaa kɔ́ri wè bé koli kɛ́ baa muɔ kùlo mɛ́ lè, baa muɔ 'kɔ́n wè ?»6 A Birayima wi 'yɛ: «ʔéʔe, te mìɛ ciʔige, fǎa ga mi jaa kɔ́ri wè bè kɛ́ nɛ́ wi ní baaʔ !
         7 Yewe, wire ŋáà wī nyìʔɛnɛ Kulocɛliɛ wè, wire ŋáà wi 'mi yige mi tuu kpáa nī gè nɛ́
         mi wuulo kùlo nī lè, nɛ́ wi nyuɔ kún nɛ̀ kɛn m'mɛ́ gè nɛ́ jo mi siimɛ mɛ́ wire bé kùlo náà kɛn lè, wire tíimɛ wi bé nyìʔɛnɛ tundunwɔ tórigo wè muɔ yiʔɛ mɛ́; muɔ bé sa cɛliwɛ líɛ wè baa mi jaa mɛ́ wè. 8 A cɛliwɛ wi 'jo wiǐ bɛnʔ nɛ́ muɔ ní wèʔ, muɔ bé suɔ kàlilɛ mɛ́ lè, a kire ga laa wè,
         fǎa ga mi jaa kɔ́ri wè bè kɛ́ baaʔ !»9 A baakuɔwɔ wi 'wi kɔli le gè wi kàfɔli Birayima cekpuʔɔlɔ sunʔɔmɔ nī bè, nɛ́ kàli
         nɛ́ jo wire bé ki mìɛni kpíʔile gàa wi 'juu gè.10 A baakuɔwɔ wi 'nyuʔɔmɔnɔ kiɛ cò nɛ̀ yige wi kàfɔli nyuʔɔmɔnɔ nī bèle, nɛ́ wi kàfɔli
         yacɛ̀nrɛ táà yori yori nɛ̀ kɔ̀n nɛ̀ kɛ́ nɛ́ ti ní. A wi 'yɛ̀ nɛ̀ kɛ́ Mɛsopotamii kùlo mɛ́ lè nɛ̀ sɛ́nì nɔ̀ Nakɔri kàʔa nɛ̄ gè. 11 A wi 'nyuʔɔmɔnɔ sínge bèle káguro nɛ̄ dè kɔ̀lɔ táanni wè ŋàa wi 'puu kàʔa táanni gè.
         Ki yé puu cɛnguʔɔ táanni, lɛ̀lɛ líì nī cɛlilɛ pe nìɛ yigi nɛ̂ luʔɔ kóri gè.12 A wi 'náari nɛ́ jo: «Mi nɛ muɔ náari, Yewe, muɔ ŋáà wī mi kàfɔli Birayima Kulocɛliɛ
         wè, ma mi koligo tɛ́ni gè, ma muɔ kacɛ̀ngbuʔɔ tìɛ gè mi nɛ̄ gàa muɔ bága kpíʔile mi
         kàfɔli Birayima mɛ́ wè. 13 ‑Ki wéli: m'bé yéri kɔ̀lɔ táanni wè; a kàʔa gáà sinborilo pe kɛ́ni yigi bè ba luʔɔ
         kúu gè, 14 a mi 'ŋìi yɛ: ‹Mi nɛ muɔ náari, ‑muɔ kàjuʔɔ cɛ̀li gè ma luʔɔ káà kɛn m'mɛ́ mi‑ gbuɔ
         wè,› á wi 'mi yɛ: ‹Suɔ ma gbuɔ, nɛ́ míɛni m'bé kàa kɛn muɔ nyuʔɔmɔnɔ mɛ́ bèle,› ma
         ki yaʔa wi‑ puu wire muɔ 'nyíɛnɛ nɛ̀ kɔ̀n wi‑ puu muɔ baakuɔwɔ Siaga cuɔ wè. Bà m'bé
         ki cɛ́n muɔ 'kacɛ̀ngɛ kpíʔile mi kàfɔli mɛ́ wè.»15 Wiì cé fìɛ cɛ́nì náari nɛ̀ kúɔʔ, a Erebɛka 'fali nɛ̀ yiri baa kàʔa nī gè nɛ báan kɔ̀lɔ
         mɛ́ wè nɛ́ kàjuʔɔ ní gè fíkɛnnyugo nɛ̄ gè. Erebɛka wire wi 'puu Betuwɛli póri wè,
         Betuwɛli wire wi 'puu Milika jaa wè, Milika wire sí wi 'puu Nakɔri cuɔ wè, Nakɔri
         wire 'puu Birayima cɔni. 16 Sinboriwo wi sí tɔ̀ni nɛ̀ puu cɛ̀nwɛ. Wiì cé sí fìɛ nàguɔ kaala cɛ́nʔ; nàguɔ míɛni
         sì cé fìɛ cò wi nɛ̄ʔ. A wi pɛ́nì luʔɔ kúu kɔ̀lɔ nī wè nɛ̀ kàjuʔɔ nyì gè, nɛ́ koli
         nɛ waa.17 A baakuɔwɔ wi 'fɛ̀ nɛ̀ sɛ́nì wi kpàli nɛ́ jo: «Mi nɛ muɔ náari, ma muɔ kàjuʔɔ luʔɔ
         káà cɛ̀ri kɛn m'mɛ́ mi‑ gbuɔ.»18 A sinboriwo wi 'jo: «Suɔ ma gbuɔ, mi kàfɔli,» nɛ̀ 'fali nɛ̀ ŋàʔana nɛ̀ kàjuʔɔ tìrige
         gè wi fíkɛnnyugo nɛ̄ gè nɛ́ wi kɛn á wi 'gbuɔ. 19 Bà wi 'wi kɛn á wi 'gbuɔ nɛ̀ kúɔ wè, a wi 'jo: «M'bé luʔɔ káà kúu bè kɛn nyuʔɔmɔnɔ
         mɛ́ bèle, pe‑ gbuɔ pe tín.» 20 A sinboriwo wi 'fali nɛ̀ ŋàʔana nɛ̀ kàjuʔɔ luʔɔ sùʔu gè pàngogo nī gè, nɛ̀ 'fali nɛ̀
         sɛ́nì kóri kɔ̀lɔ nī wè nɛ̀ pɛ́ni nii nyuʔɔmɔnɔ pe mìɛni mɛ́ !21 A nàguɔ wire 'yéri nɛ́ pìiri níɛ wi wéli, bé ki wéli a ki yē Yewe nyɛ́nì wire koligo
         tɛ́ni gè. 22 Bà nyuʔɔmɔnɔ pe 'gbuɔ nɛ̀ kúɔ bèle, a nàguɔ wi tiɛ fínaana fìʔiwe kɔ̀n ŋàa wi yē lúbugo
         nɛ́ culoganʔana kɔlini félige taa gèle, nɛ́ kɔli kájingele siin kɔ̀n gàli ke yé puu
         tiɛ wè nɛ́ sí lúbugo nɛ̀ tóri culoganʔana dabataan nɛ̄ gèle, 23 nɛ́ kɛn wi mɛ́ nɛ́ jo: «Mi nɛ muɔ fiɛn wī, ŋáa póri wī muɔ ? Súɔndiʔɛ bé taa baa lé
         yeli kpáa mɛ́ gè weli mɛ́ ?»24 A wi 'wi yɛ: «Betuwɛli póri wī mi wè. Milika wi 'mi tuu Betuwɛli sii wè Nakɔri mɛ́
         wè.» 25 A wi ń'nɛ̀ jo: «Nyàsige yē baa nìʔɛgɛ weli mɛ́ nɛ́ súɔndiʔɛ ní.»26 A nàguɔ wi 'tuu nɛ̀ cúbulo Yewe yiʔɛ mɛ́ nɛ̀ Yewe gbùʔɔrɔ 27 nɛ́ jo: «Kpuʔɔrɔ 'yɛli ti de tari Yewe nɛ̄, wire ŋáà wī mi kàfɔli Birayima Kulocɛliɛ
         wè, wire ŋáà wiì fìʔɛ nɛ́ wi nyakungɛngɛ siɛnrɛ ní dèʔ, nɛ́ kacɛ̀ngɛ nɛ́ funviire kele kpíʔile gèle mi kàfɔli mɛ́ wè. Bè mi
         'yaʔa tánʔana náà nɛ̄ lè, a wi 'mi kɔ́ri nɛ̀ pɛ́nì nyɔ́gɔ mi kàfɔli wi wuulo saʔa
         nī gè.»28 A sinboriwo wi 'fɛ̀ nɛ̀ sɛ́nì ti juu wi yàa saʔa wuulo mɛ́ bèle, gàa ki yé kpíʔile
         gè. 29 Erebɛka luɔ wáà 'puu baa, pe 'wi ye Laban. A wire 'fɛ̀ nɛ̀ yiri nɛ̀ kɛ́ nabɔnwɔ kúrugu
         wè baa kɔ̀lɔ táanni wè.30 Nɛ́ ki cɛ́n bà wi yé tiɛ fínaana fìʔiwe nyaa wè, nɛ́ kɔli kájingele siin ní gèle wi
         cɔni kiyɛ nɛ̄ yè, nɛ́ wi cɔni Erebɛka siɛnrɛ lúʔu dè, dàa wi yé juu nɛ́ jo, «Dàa tire
         nàguɔ ŋáà wi 'juu m'mɛ́ wè,» a wi 'pɛn nabɔnwɔ kúrugu wè, ŋàa wi yé puu yériwe nɛ́
         nyuʔɔmɔnɔ ní bèle baa kɔ̀lɔ táanni wè.31 A wi pɛ́nì jo: «Te báan, muɔ ŋáà nɛ̄ Yewe nyɛ́nì diba taʔa wè ! Gáa nɛ̄ muɔ pɛ́nì
         yéri náʔa kpànʔanɛ gè ? Nɛ́ ki cɛ́n mi nyɛ́nì saʔa gbòbori gè nɛ̀ kúɔ nɛ́ sínɛdiʔɛ
         kpíʔile muɔ nyuʔɔmɔnɔ mɛ́ bèle.»32 A nabɔnwɔ wi 'pɛn kpáa mɛ́ gè. A pe pɛ́nì tugoro tìrige dè nɛ́ suɔnkogolo sáʔala gèle
         nyuʔɔmɔnɔ nɛ̄ bèle nɛ̀ tɛ́ngɛ, a pe 'nyàsige kɛn nyuʔɔmɔnɔ mɛ́ bèle a pe 'káa, nɛ́
         luʔɔ kɛn nabɔnwɔ mɛ́ wè nɛ́ bàli pe 'puu nɛ́ wi ní wè a pe 'tɔliyɔ jíge yè+.33 A pe 'suro kɛn wi mɛ́ nɛ́ jo wi‑ lìi, a wi 'jo: «ʔéʔe, miǐ ga tíi lìiʔ, ka laa mi
         sì mi kapɛnnɛ juu lèʔ.»A Laban sí jo: «Ao ! Te nyu sî !»34 A wi 'fali nɛ́ jo: «Mi yē Birayima baakuɔwɔ. 35 Yewe nyɛ́nì diba taʔa wè mi kàfɔli nɛ̄ wè nɛ̀ lɔri kɛn wi mɛ́ nìʔɛrɛ, a wi 'kò siɛnkpuɔwɔ.
         Wi nyɛ́nì wi kɛn nɛ́ síkaala ní, nɛ́ sìnbaara ní, nɛ́ nìɛyɛ, nɛ́ wali ní nɛ́ tiɛ,
         nɛ́ sùkulonaguɔlɔ nɛ́ sùkulocɛlilɛ ní, nɛ́ nyuʔɔmɔnɔ nɛ́ sèfɛngɛlɛ ní. 36 Sara wè, mi kàfɔli cuɔ wè, wi kɛ́nì pùɔ sii wi mɛ́ wi liɛguɔrɔ láara dè, a mi kàfɔli wi
         'wi lɔri ti mìɛni pínɛ nɛ̀ kɛn wi jaa mɛ́ wè.37 «A wi sí mi yɛ mi‑ kàli, mi‑ jo: miǐ ga cɛliwɛ wáà líɛ Kanaa kùlo siɛnnɛ sunʔɔmɔ nī bè, bàli nī mi kàfɔli wi yē tɛ́niwɛ wè, bè kɛn wire jaa mɛ́
         wè. 38 Kire nɛ̄ mi 'yɛli bè kɛ́ wire narigɛ tiʔɛ nī gè, wire tuu kpáa nī gè, baa m'bé sa
         cɛliwɛ líɛ bè kɛn wire jaa mɛ́ wè.39 «A mi sí ki juu mi kàfɔli mɛ́ wè nɛ́ jo: ‹Á cɛliwɛ wi sí cíi nɛ́ jo wiǐ bɛn nɛ́ mi
         ní wè doʔ ?›40 «A mi kàfɔli wi 'mi yɛ: ‹Yewe, ŋàa ní mi nɛ tári wè, wire tíimɛ wi bé wi nyìʔɛnɛ tundunwɔ
         tórigo wè muɔ yiʔɛ mɛ́ bè muɔ koligo tɛ́ni gè muɔ nɛ̄, dí muɔ‑ cɛliwɛ líɛ mi jaa mɛ́
         wè, baa mi narigɛ wuulo sunʔɔmɔ nī bè, mi tuu kpáa nī gè. 41 Kire ki bé ki yaʔa dí muɔ sí suɔ kàlilɛ mɛ́ lè: a muɔ kɛ́nì kɛ́ mi wuulo sunʔɔmɔ nī
         bè, a pe 'cíi piyè cɛliwɛ kɛn wè muɔ mɛ́ wèʔ, kire bé ki yaʔa muɔ‑ suɔ kàlilɛ mɛ́
         lè.›42 «Pàngɛ gè, a mi sí pɛ́nì nɔ̀ kɔ̀lɔ nɛ̄ wè, a mi 'náari nɛ́ jo: ‹Yewe, muɔ ŋáà wī mi
         kàfɔli Birayima Kulocɛliɛ wè, mi nɛ muɔ náari a ki yē muɔ nɛ caa mi koligo ki‑ tɛ́ni
         mi nɛ̄ wè, 43 mi n'ŋɛ, mi 'yéri kɔ̀lɔ táanni wè, sinboriwo ŋáà wi bé ba luʔɔ kúu gè, dí mi sí wi
         yɛ: ‑Muɔ kàjuʔɔ luʔɔ káà kɛn m'mɛ́ mi‑ gbuɔ gè, 44 a wi 'mi yɛ: Ma gbuɔ, m'bé kàa kúu bè kɛn nyuʔɔmɔnɔ mɛ́ bèle pe‑ gbuɔ wè, ki 'yɛli
         wi‑ puu cɛliwɛ ŋáà Yewe 'nyíɛnɛ nɛ̀ kɔ̀n wi‑ puu mi kàfɔli wi jaa cuɔ wè.›45 «Miì cé fìɛ cɛ́nì náari nɛ̀ kúɔ mi fungo nī gè, a mi 'fali nɛ̀ Erebɛka nyaa a wi 'yiri
         nɛ báan nɛ́ kàjuʔɔ ní gè fíkɛnnyugo nɛ̄ gè. A wi pɛ́nì luʔɔ kúu gè kɔ̀lɔ nī wè, a
         mi 'wi yɛ: ‹Mi nɛ muɔ náari, ‑luʔɔ káà kɛn m'mɛ́ mi‑ gbuɔ.›46 «A wi 'fali nɛ̀ ŋàʔana nɛ̀ wi kàjuʔɔ tìrige gè wi fíkɛnnyugo nɛ̄ gè nɛ́ jo: ‹Suɔ ma
         gbuɔ, m'bé kàa kúu míɛni bè kɛn nyuʔɔmɔnɔ mɛ́ bèle.›«A mi 'gbuɔ, a wi míɛni 'kàa kúu nɛ̀ kɛn nyuʔɔmɔnɔ mɛ́ bèle a pe‑ gbuɔ. 47 A mi sí wi yúgo nɛ́ jo: ‹Ŋáa póri wī muɔ ?› A wi 'mi yɛ: ‹Betuwɛli póri wī mi wè.
         Milika wi 'mi tuu Betuwɛli sii wè Nakɔri mɛ́ wè.›«A mi sí fínaana fìʔiwe le wè wi nɛ̄ nɛ́ kɔli kájingele ní gèle wi kiyɛ nɛ̄ yè. 48 A mi 'fali nɛ̀ tuu nɛ̀ cúbulo Yewe yiʔɛ mɛ́ nɛ́ Yewe síɛri nɛ́ wi kpuʔɔ, wire ŋáà
         wī mi kàfɔli Birayima wi Kulocɛliɛ wè, wire ŋáà wī mi yiʔɛ kíni gè nɛ́ sínmɛ ní mi
         koligo nī gè fúɔ a mi pɛ́nì mi kàfɔli wi cɔni póri líɛ cɛliwɛ wi jaa mɛ́ wè. 49 Píra ŋáà nī wè, a ki yē yeli nɛ caa bé kacɛ̀ngɛ kpíʔile nɛ́ funviige ní mi kàfɔli
         mɛ́ wè, ye‑ ki juu m'mɛ́. Á kire bɛ̀ʔ wè, ye- ki juu míɛni bà m'béri waa kàliige mɛ́,
         kire ga laa kàmɛgɛ mɛ́.»50 A Laban nɛ́ Betuwɛli 'fali nɛ́ jo: «Yewe tíimɛ mɛ́ kaala náà ni 'yɛ̀; weli sǐ gbɛ̀
         kàa juu sìpinʔɛ kire ga laa tànʔaʔ. 51 Erebɛka wi n'ŋɛ muɔ yiʔɛ mɛ́, ‑wi líɛ mari waa, wi‑ sa puu muɔ kàfɔli wi jaa cuɔ,
         bà Yewe ki 'juu kɛnmɛ bíì nɛ̄ bè.»52 Bà Birayima baakuɔwɔ wi 'siɛnrɛ dáà lúʔu dè, a wi 'fali nɛ̀ tuu nɛ̀ cúbulo Yewe yiʔɛ
         mɛ́ nɛ̀ wi síɛri. 53 A baakuɔwɔ wi 'fali nɛ̀ yɛrɛ yige dàa pe 'kpíʔile nɛ́ walifiiwe ní wè, nɛ́ tàa ní
         dàa pe 'kpíʔile nɛ́ tiɛ ní wè, nɛ́ fàri bururo nɛ̄, nɛ̀ ti kɛn Erebɛka mɛ́ wè, nɛ́
         'fali nɛ̀ lagbɛnrɛ kpuʔɔrɔ kɛn Erebɛka yàa mɛ́ wè nɛ́ wi luɔ ní wè. 54 Wire nɛ́ siɛnnɛ bálì ní pe 'puu nɛ́ wi ní wè, a pe 'fali nɛ̀ lìi nɛ́ gbuɔ nɛ̀ súɔn
         baa.Bà kpìɛnmɛ pi 'tuu bè, a pe 'yɛ̀ sínbinimɛ táanni bè, a baakuɔwɔ wi 'jo: «Ye‑ mi yaʔa
         m'bé koli gɛ́ mi kàfɔli kúrugu wè.»55 A Erebɛka yàa nɛ́ wi luɔ ní wè, a pe 'jo: «‑Sinboriwo yaʔa wè wi‑ cɛnyɛ kiɛ félige
         kúɔ nɛ́ weli ní, kire kàduʔumɛ wi bága de waa muɔ kúrugu.»56 A wi sí pe yɛ: «Ye‑ fǎga mi cò yérigeʔ. Yewe nyɛ́nì mi koligo tɛ́ni gè nɛ̀ kúɔ. Ye‑
         mi yaʔa m'bé koli gɛ́ mi kàfɔli kúrugu wè.»57 A pe sí ń'nɛ̀ jo: «Ye‑ tí we‑ sinboriwo yeri wè, we‑ wi yúgo.» 58 A pe 'Erebɛka yeri wè nɛ̀ wi yúgo nɛ́ jo: «Muɔ nɛ caa lé bè kɛ́ nɛ́ nàguɔ ŋáà ní wè ?»A wi 'jo: «ʔaan, m'bé kɛ́.»59 A pe 'pe cɔni yaʔa wè a wi 'kɛ́ nɛ́ wi baakuɔwɔ ní wè, ŋàa wi yé wi cò á wi 'liɛ wè,
         nɛ́ Birayima baakuɔwɔ ní wè nɛ́ bàli ní pe yé pínɛ nɛ̀ pɛn nɛ́ wi ní wè. 60 A pe 'diba kpíʔile wè Erebɛka mɛ́ nɛ́ jo:«Muɔ ŋáà wī weli póri wè,Kulocɛliɛ‑ sa pìniʔɛrɛ kɛn muɔ mɛ́bè muɔ kpíʔile siɛnniʔɛmɛ siramuʔɔyɔsiramuʔɔyɔ yàa,dí muɔ siimɛ pi sí fànʔa taa pe leguulo nɛ̄ bèle.»61 A Erebɛka 'yɛ̀ nɛ́ wi baakuɔcɛlilɛ ní bèle, a pe sɛ́nì tánʔa nyuʔɔmɔnɔ nɛ̄ bèle nɛ̀
         taʔa nàguɔ nɛ̄ wè. A Birayima baakuɔwɔ wi 'Erebɛka kɔ́ri wè a pe 'kɛ́.62 Siaga wire yé puu tɛ́niwɛ Nɛgɛvi waama kùlo nī lè, wi yé péli nɛ̀ kɔ́n tánʔana nɛ̄ Laʔayi Woroyi kɔ̀lɔ tiʔɛ nī gè.63 Cɛngɛ káà cɛnguʔɔ táanni, a Siaga kɛ́nì yiri bè tánʔana màʔa kágoriyo nī yè, bà wi
         kɛ́nì yiʔɛ yɛ̀gɛ gè, nɛ̀ wéli wè, nɛ̀ fali nɛ̀ nyuʔɔmɔnɔ nyaa bèle pe báan.64 A Erebɛka míɛni kɛ́nì yiʔɛ yɛ̀gɛ gè a wi 'Siaga nyaa wè. A wi 'yo nɛ̀ tìgi nyuʔɔmɔ
         nɛ̄ wè.65 A wi 'fali nɛ̀ Birayima baakuɔwɔ yúgo wè nɛ́ jo: «Nàguɔ ŋíi wi 'weli kpàli ŋàa wè
         kágoriyo nī yè ?»A baakuɔwɔ wi 'jo: «Mi kàfɔli wire wī.»A wi 'fali nɛ̀ fɛ̀ni fiɛlifiɛliwɛ wáà tíʔɛ nɛ̀ nyùgo tɔ́n gè.66 A Birayima baakuɔwɔ wi 'kele ke mìɛni juu nɛ̀ tìɛ Siaga nɛ̄ wè, gàli wi yé kpíʔile
         tánʔana nɛ̄ lè. 67 A Siaga 'fali nɛ̀ Erebɛka kɔ́ri wè nɛ̀ sɛ́nì nyɔ́gɔ wi yàa Sara fɛ̀ni saʔa nī gè,
         nɛ̀ wi líɛ a wi 'kò wi cuɔ. A wi 'Siaga dɛ́ni, a Siaga fungo ki 'nyígi wi yàa kùumɔ
         kàduʔumɛ gè.
         
            
               	Kàligɛnmɛ báà pire yé puu bè ki tìɛ baakuɔwɔ wi nyɛ́nì yéri ki nɛ̄ bè nyasiɛnrɛ dàa
                     fori dè, dàa Birayima wi 'juu dè, kire ga buu siimɛ- taa wi mɛ́.

               	Wéli baa 18.4 kaliwɛgɛ ki táanmɛ gè.

Birayima 'liɛ nɛ́ kùu251 A Birayima wi ń'nɛ̀ cɛliwɛ wáà líɛ, pe 'wi míʔɛ yeri gè Ketura. 2 A wi 'pìile sii wi mɛ́; peli pe 'puu Zimiran, nɛ́ Yokisan, nɛ́ Mɛdan, Madiyan, nɛ́ Yisibaki, nɛ́ Suwa. 3 A Yokisan wi 'Saba nɛ́ Dedan sii. Dedan pìile peli pe 'puu Asuriyé bèle, nɛ́ fàri
         Letusiyé bèle, nɛ́ Lewumiyé bèle. 4 Madiyan jaala peli pe 'puu Efa, nɛ́ Efɛri, nɛ́ Enɔki, nɛ́ Avida, nɛ́ Ɛlidaa. Peli
         bálì pe mìɛni 'puu Ketura pìile.5 A Birayima wi 'wi kɔrigɔ ki mìɛni kɛn Siaga mɛ́ wè. 6 Bà Birayima 'puu nɛ tíin sìi nɛ̄ wè, a wi 'kpuʔɔrɔ kɛn wi cesɛnminɛ jaala mɛ́ bèle nɛ́ pe tórigo liilige kùlo láà mɛ́ cɛngɛnyɛnifoligɔli mɛ́ gè, nɛ̀
         núgo wi jaa Siaga táanni wè.7 Birayima yiʔɛlɛ ke mìɛni bìnɛ wi 'puu yiʔɛlɛ tekataanri nɛ́ kpɔrigɔ nɛ́ kogunɔ (175).
         8 A Birayima 'kùu. Wi yé tɔ̀ni nɛ̀ sɔ́migɔ nɛ̀ liɛ nɛ̀ kùu fundaanra nɛ̄, a pe 'wi tɔ́n
         a wi 'kɛ́ wi tuuliɛyɛ kúrugu yè. 9 A wi jaa Siaga nɛ́ Simayira a pe 'wi tɔ́n Makpela nyaguruwiʔi nī gè, baa Efurɔn siʔi
         nī gè, Efurɔn ŋáà wi 'puu Zokari jaa wè, Eti wuu wè. Ki tiʔɛ kiī baa Mambire tiʔɛ táanni gè. 10 Kire siʔi gáà kire gī Birayima yé suɔ Eti siɛnnɛ mɛ́ bèle. Baa pe 'Birayima tɔ́n wè
         nɛ́ wi cuɔ Sara ní wè.11 A ki 'nyaa Birayima kùumɔ kàduʔumɛ gè, a Kulocɛliɛ wi 'diba taʔa wè wi jaa Siaga nɛ̄
         wè. Siaga wire yé puu tɛ́niwɛ Laʔayi Woroyi kɔ̀lɔ táanni wè.Simayira pìile tùlugo gè12 Simayira siimɛ tùlugo siɛnrɛ dī dàa dè, Birayima jaa ŋáà wi cé sii Sara sùkulocuɔ Agari nɛ̄ wè, Ezipiti kùlo wuu wè.13 Bàli peli bīɛlɛ Simayira jaala bèle nɛ̀ yɛli nɛ́ pe siigɛnmɛ ní bè nɛ́ pe liɛrɛ kɛnmɛ
         ní bè: péliwe wè, Nɛbayɔti, nɛ́ Kedari, nɛ́ Adebeyɛli, nɛ́ Mivisami, 14 nɛ́ Misima, nɛ́ Duma, nɛ́ Masa, 15 nɛ́ Kadadi, nɛ́ Tema, nɛ́ Yeturi, nɛ́ Nafisi, nɛ́ Kedima. 16 Bàli peli bīɛlɛ Simayira jaala bèle, peli bīɛlɛ pe pɛ́nì kò vòyo nɛ́ kàaya kiɛ nɛ́
         siin kàfɔlilɔ bèle nɛ̀ yɛli nɛ́ pe saʔala ní gèle.17 Simayira sìi yiʔɛlɛ keli gīɛlɛ gàli gèle yiʔɛlɛ tekɔlini nɛ́ kpɔrigɔ nɛ́ kɔlisiin
         (137). A wi 'kùu nɛ̀ kɛ́ wi tuuliɛyɛ kúrugu yè. 18 A Simayira siimɛ pi 'tɛ́ni Avila tiʔɛ nɛ́ Suri tiʔɛ sunʔɔmɔ ní bè. Suri tiʔɛ ki 'puu
         Ezipiti kùlo táanni lè, nɛ́ Asiri kùlo kɔli mɛ́ gè. A pe sɛ́nì tɛ́ni pe siinyɛninɛ pe mìɛni
         yiʔɛ mɛ́ gè, nɛ́ ní leguuro nɛ̄ nɛ́ pe ní+.YAKUBA SIƐNRƐ DI(25.19–36.43)Erebɛka wi 'pìŋɔrɔ sii Siaga mɛ́19 Siaga wè, Birayima jaa wè, wire pìile siɛnrɛ dī dàa dè. Birayima 'Siaga sii. 20 A Siaga ga liɛ nɛ̀ yiʔɛlɛ togosiin taa wè, a wi 'Erebɛka líɛ wè wi cuɔ, Betuwɛli póri
         wè, nɛ́ ní Laban cɔni wè. Betuwɛli wire nɛ́ Laban, peli 'puu Arami siɛnnɛ nɛ́ kɔ́n
         Mɛsopotamii kùlo mɛ́. 21 A Siaga 'Yewe náari wi cuɔ kɛnmɛ nɛ́ bè, nɛ́ ki cɛ́n wi yé puu sìndigicuɔ. A Yewe 'Siaga náarigɛ
         lúʔu gè, a wi cuɔ Erebɛka wi 'laala taa. 22 Nɛ̀ wi yaʔa nɛ́ laala ní lè, a pìile pe 'kò nɛ túngu wi liyɛ nī yè, a Erebɛka 'jo:
         «Cáa ! A ki 'nyaa mmɛ gè o, nyùgo sí yē lé mi laala wuʔu nɛ̄ gè ?»A Erebɛka sɛ́nì Yewe yúgo, 23 a Yewe sí wi yɛ:«Kùlogolo siin gīɛlɛ baamuɔ liyɛ nī yè,nɛ̀ pínɛ siɛnfeliye siinyi bé yiri muɔ nī,yi bé ba wáligi bè láʔalayìi nɛ̄.Wàa fànʔa bé ba niʔɛ bè tóriŋìi wuʔu nɛ̄ gè.Ŋìi wi yē liɛwɛ wè+, wi bébari màama kúukàduʔumɛ wuu mɛ́ wè.»24 Bà wi sii lɛ̀lɛ ni pɛ́nì nɔ̀ lè, a ki 'nyaa ŋɔ̀minɔ pe 'puu liyɛ nī yè. 25 A pìpeliwe wi 'yiri, wire ŋáà wī liɛwɛ wè, wi céri ní dè nyìɛrɛ nɛ́ ní tuɔwɔ súgusugu.
         Kire nɛ̄ pe 'puu nɛ wi yeri Ezawu (ki kɔri wire wī: síire pùɔ)+. 26 Kire kàduʔumɛ gè pìsiinwuu wè, ŋàa wi 'puu cɔnifɔli wè+, a wi 'taʔa Ezawu nɛ̄ wè nɛ̀ wi cò yedagbiɛnnɛ nɛ̄ lè, a pe 'wire míʔɛ le gè nɛ wi
         ye Yakuba (ki kɔri wire wī: yedagbiɛnnɛ). Ŋɔ̀minɔ bálì pe sii lɛ̀lɛ nī lè, Siaga yiʔɛlɛ ke
         yé puu yiʔɛlɛ togotaanri.27 A nàgabigele gálì ke pɛ́nì liɛ. Ezawu wè, a wire 'kò dèzuuwo, nɛ̀ tɔ̀ni nɛ̀ dèzuʔu
         cɛ́n gè cɛ̀ngɛ. A sìnbirinyaarigɛ ki tɔ̀ni nɛ̀ wi dɛ́ni. Yakuba wire wè, wire 'puu
         siɛnnyiwɛ nɛ kòrí kpáa mɛ́, fɛ̀ni saaya nī. 28 Ezawu wire yé Siaga dɛ́ni wè nɛ́ ki cɛ́n Siaga 'puu nɛ wi nyàʔa kaara káa dè, nɛ̀
         ki yaʔa Yakuba wire yé Erebɛka dɛ́ni.29 Cɛngɛ káà, Yakuba 'puu nɛ sori, a Ezawu 'kɔ́n siʔi mɛ́ gè fùrɔwɔ. 30 A Ezawu pɛ́nì Yakuba yɛ wè: «‑Muɔ jaanyiʔɛnɛ kálì kɛn m'mɛ́ fáari mi‑ káa, muɔ jànyiʔɛnɛ
         gálì gèle, nɛ́ ki cɛ́n mi tɔ̀ni yē fùrɔwɔ.» Kire nɛ̄ pe 'puu nɛ wi yeri míɛni Edɔmi (ki kɔri wire wī: nyìɛwɛ).31 A Yakuba sí jo: «Ma muɔ luɔfɔlimɔ liɛrɛ liɛlɛ fɛ̀ni lè m'mɛ́ pàngɛ gè jàʔala nɛ̄ gèle.»32 A Ezawu sí jo: «Fungo ki je mi kpúu ! Gáa m'bé kúɔ nɛ́ liɛrɛ ní ?»33 A Yakuba wi sí wi yɛ: «Ma kàli ma kɛn m'mɛ́ sî !»A Ezawu 'fali nɛ̀ kàli sɛni Yakuba mɛ́ wè nɛ́ wi liɛrɛ fɛ̀ni dè jàʔala nɛ̄ gèle. 34 A Yakuba 'búru kɛn wè Ezawu mɛ́ nɛ́ jànyiʔɛnɛ ní gèle. A wi 'káa nɛ́ gbuɔ nɛ́ yɛ̀
         nɛ̀ kɛ́.Bà ki 'kpíʔile á Ezawu sì tɔ́ri nɛ́ wi liɛrɛ wuʔu ní gèʔ.
         
            
               	Wéli baa 16.12.

               	Eburulo mɛ́ bèle, a pe yé pìŋɔrɔ sii dè, ŋàa wi 'puu péliwe wè, wire pe 'puu nɛ tɔ́ri
                     liɛwɛ wè.

               	Eburu siɛnrɛ nī dè, siɛnrɛ dáà ti 'juu nɛ́ jo pùɔ ŋáà wi 'puu tuɔwɔ súgusugu bɛ̀ sìnbuɔ
                     síire tíɛlɛ dè, dàa pe nìɛ líi nɛ buruyo kpínʔini yè. Pe siɛnrɛ nī dè, Ezawu míʔɛ
                     ki kɔri wire wī síire pùɔ.

               	Siɛnnɛ bálì mɛ́ bèle, a pe 'ŋɔ̀rɔ sii dè, ŋàa wi 'sii kàduʔumɛ gè, wire wi nɛ̂ puu
                     cɔnifɔli wè.

Siaga 'kɛ́ Abimɛlɛki tiʔɛ nī261 Fungo ki yé tuu kùlo nɛ̄ lè, ki funduuro dáà tiì yé puu nuro nɛ́ Birayima lɛ̀lɛ wuʔu ní gèʔ.A Siaga 'yɛ̀ nɛ̀ kɛ́ Gerari kàʔa mɛ́ gè, Abimɛlɛki+ tiʔɛ nī. Abimɛlɛki wire wi 'puu Filisitiyé kùlofɔli wè.2 Nɛ̀ ki yaʔa Yewe cé wìi tìɛ Siaga nɛ̄ wè nɛ̀ juu nɛ́ wi ní nɛ́ jo: «Muɔ fǎga tí bága kári Ezipiti kùlo mɛ́ lè díɛʔ ! Kò náʔa kùlo nī lè nàa m'bé tìɛ muɔ nɛ̄ lè; 3 ma lɛ̀lɛ láà kúɔ bile. M'bé puu nɛ́ muɔ ní, bè diba taʔa wè muɔ nɛ̄, nɛ́ ki cɛ́n muɔ
         nɛ́ muɔ siimɛ pire mɛ́ m'bé kùlogolo gálì kɛn gèle. Bà ki bé kpíʔile m'bé mi nyasiɛnrɛ
         fori dè, dàa mi yé kàli nɛ̀ kɛn muɔ tuu Birayima mɛ́ wè. 4 M'bé muɔ siimɛ niʔɛ bè, bɛ̀ nyìʔɛnɛ ŋɔgɔlɔ tíɛlɛ gèle. Muɔ siimɛ pire mɛ́ m'bé kùlogolo
         gálì kɛn gèle, pire bī duniya siɛnnɛ pe bé bari wéli béri diba tari wè pìye nɛ̄.5 «Nɛ́ ki cɛ́n, Birayima wi yé mi siɛnrɛ sɔ́migɔ dè nɛ̀ lúʔu, nɛ́ mi kajuugbɛngɛlɛ ní
         gèle, nɛ́ mi kajuudiʔɛlɛ ní gèle, nɛ́ mi fànʔa kele ní gèle, nɛ́ mi fànʔa kajuʔulo
         ní gèle, nɛ̀ taʔa ki nɛ̄ wi yé ti mìɛni sɔ́migɔ dè nɛ̀ cò.» 6 Kire kɛnmɛ nɛ̄ a Siaga 'kò baa Gerari kàʔa nī gè.7 Bà Gerari kàʔa siɛnnɛ pe kɛ́nì wi yúgo nɛ́ wi cuɔ ní wè, a wi 'jo: «Mi cɔni wī.» Nɛ́
         ki cɛ́n wi 'puu nɛ fìʔɛ́ nɛ́ jo pe bága wire kpúu bé wire cuɔ líɛ wè, nɛ̀ taʔa ki
         nɛ̄ Erebɛka wi 'puu cɛ̀nwɛ. 8 Bà wi yé tɛ́ni nɛ̀ mɔgɔ baa Gerari kàʔa nī gè, cɛngɛ káà a Filisitiyé kùlofɔli wè,
         Abimɛlɛki wè, wi sí kɛ́nì wéli wi saʔa kàlii nī wè, nɛ́ Siaga nyaa wi dɛ́ngɛ wáari
         nɛ́ wi cuɔ Erebɛka ní wè.9 A Abimɛlɛki wi 'Siaga yeri wè nɛ̀ pɛ́nì wi yɛ: «Oo ! Je muɔ cuɔ sí wī ! Gáa sí nɛ̄
         muɔ 'weli fáanni nɛ́ jo muɔ cɔni wī ?»A Siaga wi 'jo: «Mi tɔ̀ni nɛ̀ tire juu wī, bɛ̀ mi 'puu nɛ fìʔɛ́ pe fǎga mi kpúu wi
         kɛnmɛ nɛ̄ bèʔ.»10 A Abimɛlɛki sí jo: «Gáa muɔ 'kpíʔile weli nɛ̄ mmɛ gè ? Je ki yé kò cɛ̀ri dí wàa sí
         wi nyɔ́gɔ wi saʔa nī, kire tiʔɛ nī gè muɔ cî ki yaʔa weli 'kolimɔ taa muɔ yiʔɛ mɛ́.»11 A Abimɛlɛki 'fali nɛ̀ ki juu nɛ̀ gbɛ̀ngɛ wi siɛnnɛ pe mìɛni mɛ́ nɛ́ jo: «A siɛn ó
         siɛn 'cò nàguɔ ŋáà nɛ̄ wè, kire ga laa wi cuɔ nɛ̄ wè, we bé kàyuʔu juu wi nɛ̄ bè wi
         kpúu.»12 A Siaga 'siʔi fáli baa kùlo náà nī lè. Yatanʔara dáà wi yé tánʔa dè a ti sɔ́migɔ nɛ̀
         nyuɔ fúɔ nɛ̀ taa ti feliye dabataan (100), nɛ́ ki cɛ́n Yewe cé diba taʔa wè wi nɛ̄.
         13 Siaga yé tɔ̀ni nɛ̀ kò lɔrifɔli, nɛ́ míɛni kàa puu nɛ fàri nɛ waa wi lɔri nɛ̄ dè fúɔ
         a wi pɛ́nì kò nàbowo. 14 Yajuuro 'puu wi mɛ́: nɛ̀toyo, sìnbatoyo, nɛ́ síkatoyo; nɛ́ baakuɔlɔ ní nìʔɛnɛ.A ki 'kò yejaʔa Filisiti siɛnnɛ mɛ́ bèle. 15 A pe sɛ́nì tárigɛ le kɔ̀lɔlɔ nī bèle nɛ̀ pe tɔ́n, kɔ̀lɔlɔ bálì Siaga tuu Birayima
         baakuɔlɔ pe yé túgu bèle, Birayima ní wè nɛ tíin sìi nɛ̄ wè.16 A Abimɛlɛki 'Siaga yɛ wè: «Te waa ma yiri bile weli tiʔɛ nī gè, nɛ́ ki cɛ́n muɔ ŋɔri
         ti nyɛ́nì niʔɛ weli ŋɔri nɛ̄ dè.» 17 A Siaga wi 'yɛ̀ nɛ̀ yiri Gerari kàʔa nī gè, nɛ̀ sɛ́nì tɛ́ni Gerari kápaligɛ tiʔɛ káà
         nī. 18 A wi 'kɔ̀lɔlɔ kɔli bèle, kɔ̀lɔlɔ bálì pe yé túgu wi tuu Birayima lɛ̀lɛ nī lè á Filisiti
         siɛnnɛ pe 'tárigɛ le pe nī nɛ́ pe nyì wè, Birayima kùulo kàduʔumɛ gè. A wi ń'nɛ̀ míɛyɛ
         le yè pe nɛ̄, míɛyɛ nyáà wi tuu Birayima wi yé kíni nɛ̀ le pe nɛ̄ wè.19 A Siaga baakuɔlɔ pe 'kɔ̀lɔ wáà túgu kápaligɛ nī gè, a pe 'luʔɔ taa wi nī; luʔɔ ki
         'puu nɛ kɛ́ngi nɛ yigi lawiʔile nī gèle. 20 A Gerari kàʔa yajuunaʔana pe 'tún nɛ́ Siaga yajuunaʔana ní bèle, nɛ́ jo: «Luʔɔ gáà
         gè, weli wuʔu gī !» A Siaga 'kɔ̀lɔ wi míʔɛ le gè nɛ wi ye Eseki (ki kɔri wire wī:
         kàsii) bɛ̀ pe 'tún wi nɛ̄ wè.21 A Siaga baakuɔlɔ pe ń'nɛ̀ kɔ̀lɔ wáà túgu, a pe 'tún cígini kire kɔ̀lɔ nɛ̄ wè. A Siaga
         wi 'kire kɔ̀lɔ míʔɛ le gè nɛ wi ye Sitina (ki kɔri wire wī: kàfulogo). 22 A wi ń'nɛ̀ sìʔɛrɛ nɛ̀ kɛ́ yiʔɛ mɛ́ gè nɛ̀ sɛ́nì kɔ̀lɔ wáà túgu, piyè tún wire nɛ̄ʔ.
         A wi 'wi míʔɛ le gè nɛ wi ye Erewɔbɔti (ki kɔri wire wī: larigbuʔɔ), nɛ́ ki cɛ́n wi
         yé jo: «Yewe nyɛ́nì larigɛ kɛn weli mɛ́ nɛ́ ki cɛ́n weli bé nyuɔ kùlo nī lè.»23 A Siaga ń'nɛ̀ yɛ̀ nɛ̀ kɛ́ Bɛri Seba tiʔɛ mɛ́ gè. 24 Kire pìlige nī gè, a Yewe 'wìi tìɛ wi nɛ̄ nɛ́ jo: «Mi wī muɔ tuu Birayima Kulocɛliɛ
         wè. Fǎga de fìʔɛ́ʔ, nɛ́ ki cɛ́n mi yē nɛ́ muɔ ní. M'bé diba taʔa wè muɔ nɛ̄, bè muɔ
         siimɛ niʔɛ bè, mi baakuɔwɔ Birayima wire kɛnmɛ nɛ̄.»25 Á Siaga 'Kulocɛliɛ gbùʔɔrɔdiʔɛ káà faan kire tiʔɛ nī gè nɛ́ yajuʔu káà kɔni nɛ̀ taʔa
         ki nɛ̄, nɛ́ Yewe míʔɛ yeri gè nɛ́ wi gbùʔɔrɔ baa, nɛ́ wi fɛ̀ni saaya kóri yè baa.
         A Siaga baakuɔlɔ pe ń'nɛ̀ kɔ̀lɔ wáà túgu baa kire tiʔɛ nī gè.26 Cɛngɛ káà a Abimɛlɛki kɛ́nì kɔ́n Gerari kàʔa mɛ́ gè nɛ̀ pɛ́nì juu nɛ́ Siaga ní wè,
         wire nɛ́ wi nàgori Awuzati ní wè, nɛ́ Pikɔli ní wè, wi kapiɛngbuɔnnɔ kàfɔli wè. 27 A Siaga sí pe yɛ: «Gáa nɛ̄ yeli 'pɛn mi kúrugu nɛ̀ ki yaʔa mi kaala niì yeli dɛ́niʔ ?
         Yeli nyɛ́nì mi cìra yeli kàʔa nī gè.»28 A pe 'Siaga yɛ wè: «Weli tɔ̀ni nɛ̀ kɛ́nì ki nyaa Yewe yē nɛ́ muɔ ní, a weli sí jo
         ki‑ yɛli we‑ kàli we kɛn wìye mɛ́, weli nɛ́ muɔ ní wè, we‑ kàlilɛ kpíʔile we bìɛ. 29 Kire nɛ̄ ma kàli weli mɛ́, ma jo muɔ sì ga kapiile kpíʔile weli nɛ̄ʔ, nɛ́ ki cɛ́n
         weli sì muɔ wuʔɔʔ. Kacɛ̀ngɛ gī weli 'kpíʔile muɔ nɛ̄: weli nyɛ́nì muɔ yaʔa a muɔ 'kɛ́
         yanyige nɛ̄, muɔ ŋáà nɛ̄ Yewe nyɛ́nì diba taʔa wè.»30 A Siaga 'sɔ́migɔ nɛ̀ suʔɔ pe nɛ̄, a pe 'lìi nɛ̀ gbuɔ. 31 Ki kpìɛnduu gè, a pe 'yɛ̀ faʔa nɛ̀ kàli nɛ̀ kɛn pìye mɛ́. A Siaga sɛ́nì pe tórigo,
         a pe 'yiri wi tiʔɛ nī gè nɛ̀ kɛ́ yanyige nɛ̄.32 A ki pɛ́nì nyaa, kire cɛnnugo gè a Siaga baakuɔlɔ pe pɛ́nì kɔ̀lɔ wáà túgu wori juu
         wi mɛ́ nɛ́ jo: «Weli nyɛ́nì luʔɔ taa wi nī.»33 A Siaga 'kɔ̀lɔ wi míʔɛ le gè nɛ wi ye Seba (ki kɔri wire wī: kàlilɛ); kire nɛ̄ a pe
         'kò nɛ kàʔa ki míʔɛ yeri gè Bɛri Seba fúɔ nɛ̀ pɛ́nì nɔ̀ pàngɛ nɛ̄.Ezawu nɛ́ wi cɛlilɛ siɛnrɛ dè34 Bà Ezawu pɛ́nì yiʔɛlɛ togosiin taa wè, a wi 'cɛliwɛ wáà líɛ ŋàa pe 'ye Yuditi wè, Bɛri póri
         wi 'puu. A wi ń'nɛ̀ cesiinwuu líɛ ŋáà pe 'ye Basimati wè; Elɔn póri wi 'puu. Pe tobilo
         pe 'puu Eti siɛnnɛ. 35 Ki cɛlilɛ bálì pe siin bèle, a pe tɔ̀ni nɛ̀ funbiɛnrɛ wáa Siaga nɛ́ Erebɛka nɛ̄.
         
            
               	Abimɛlɛki míʔɛ ki yé puu kɔrigɔ Gerari kùlo nī lè, bɛ̀ kùlofɔli ŋíì tíɛlɛ wè ŋàa wi
                     yé tɛ́ni kùlo nɛ̄ lè, ki yé yiʔɛlɛ togosicɛri kúɔ. Wéli baa Sél 20.2.

Yakuba 'Ezawu diba yùu wè271 Bà Siaga yé liɛ nɛ̀ kúɔ wè, wi nyapigele ní gèle fùrɔgɔlɔ gèle, wiì puu nɛ nyaʔa cɛ̀ngɛʔ.Cɛngɛ káà, a wi 'wi jaaliɛwɛ Ezawu yeri wè, nɛ́ jo: «Nɛ jaa yo !»A Ezawu wi 'suɔ: «Coo‑i !»2 A Siaga 'jo: «Bɛ̀ mi 'liɛ nɛ̀ kúɔ ŋɔ̀ wè, mi sì mi cɛnguugo cɛ́nʔ. 3 Kire nɛ̄ sa muɔ sandali líɛ gè nɛ́ ŋaaya ní yè, ma sa nyaari nyàʔa nī gè, ma kaara táà kpúu. 4 Ma pa sitaanra táà suʔɔ ‑mi kɛn, dàa ti 'mi dɛ́ni dè, mi‑ lìi bé sí diba kpíʔile wè
         muɔ mɛ́ sɛ́ni mi ga kùu wè.»5 Erebɛka puu nɛ Siaga siɛnrɛ lúru dè, dàa wi 'puu nɛ nyu wi jaa Ezawu mɛ́ wè. Bà Ezawu
         kɛ́nì kɛ́ nyàʔa nī gè bè sa kaara caa dè, 6 a Erebɛka 'juu nɛ́ Yakuba ní wè, wi jaa wè, nɛ́ jo: «Mi nyɛ́nì muɔ tuu wi siɛnrɛ lúʔu dè, dàa wi 'puu nɛ nyu
         muɔ luɔ Ezawu mɛ́ wè. Wi nyɛ́nì wi yɛ: 7 ‹Te báan nɛ́ kaara ní mi mɛ́, ma pa sitaanra táà suʔɔ mi‑ lìi bé sí diba kpíʔile wè
         muɔ mɛ́ Yewe yiʔɛ mɛ́ sɛ́nì mi kùu wè.› 8 Píra ŋáà nī wè, nɛ jaa, te lúru mi mɛ́; ma ki kpíʔile gàa mi je juu bè gbɛ̀ngɛ muɔ
         mɛ́ gè. 9 Te waa síkaduʔu mɛ́ gè, ma sa síkayɛlilɛ cɛ̀nminɛ siin cò mari báan. M'bé ba sitaanra
         táà suʔɔ, dàa ti 'muɔ tuu dɛ́ni wè. 10 Ma sa ti kɛn wi mɛ́ wi‑ lìi, wi‑ sí diba kpíʔile wè muɔ mɛ́ sɛ́ni wi ga kùu wè.»11 A Yakuba sí wi yàa Erebɛka yɛ wè: «‑Ki wéli ! Mi luɔ Ezawu wè, síire yē wi nɛ̄, á
         mi wè, mi sí yē wɔligiwɔ. 12 A mi tuu wi 'mi cò nɛ̀ taa wè, wi bé ki cɛ́n mi je wire fáanni wī; m'bé mi tuu wi
         dɛ́ngɛ wáa wè nìɛ nɛ̄ kiǐ ní puu diba.»13 A wi yàa wi sí jo: «A ki yē bɛ̀ gè, nɛ jaa, dɛ́ngɛ wi 'yɛli wi‑ tuu mi nɛ̄. Kire nɛ́
         ki mìɛni, lúʔu m'mɛ́; te waa ma sa síkayɛlilɛ cò bèle.»14 A Yakuba wi 'kɛ́ nɛ̀ sɛ́nì síkayɛlilɛ cò bèle nɛ̀ sɛ́nì kɛn wi yàa mɛ́ wè. Á wi yàa
         wi 'sitaanra suʔɔ dè, dàa ti yé wi tuu dɛ́ni wè. 15 A Erebɛka sɛ́nì wi jaaliɛwɛ Ezawu burujɛ̀nyɛ líɛ yè, nyàa yi 'puu baa wi mɛ́ saʔa
         nī gè, nɛ̀ yi kɛn Yakuba mɛ́, cɔnifɔli wè, a wi 'yi le wìi nɛ̄. 16 Á Erebɛka 'síkasɛnyɛ líɛ yè, nɛ̀ wi jaa kiyɛ mígele yè nɛ́ yi ní, nɛ́ wi yétiige tiʔɛ
         ní gè gàa ki 'puu wɔligigɔ gè, 17 nɛ́ sitaanra sipiɛlɛ ní lè, nàa wi yé suʔɔ lè, nɛ̀ ti kɛn wi jaa Yakuba mɛ́ wè. 18 A Yakuba 'jíin wi tuu kúrugu wè nɛ̀ wi yeri nɛ́ jo: «Aba yo !»A Siaga wi 'suɔ nɛ́ jo: «Ŋáa wī, nɛ jaa ?»19 A Yakuba wi 'wi tuu yɛ wè o: «Mi wī Ezawu wè, muɔ jaaliɛwɛ wè. Mi nyɛ́nì tunduro kúɔ
         dè, dàa muɔ yé juu m'mɛ́ dè. Yɛ̀ ma tɛ́ni, Aba, mi nɛ muɔ náari, ma suro lìi dè ma
         kaara káa dè, ma sí diba kpíʔile wè mi mɛ́ muɔ tíimɛ wè.»20 A Siaga wi 'jo: «Cí, nɛ jaa ! Muɔ sí fìɛlɛ díɛʔ ! Mɛni muɔ tùʔɔ nɛ̀ sɛ́nì ki 'puu
         nɛ́ kaara taa dè fáari mmɛ gè ?»A Yakuba sí jo: «Je Yewe, muɔ Kulocɛliɛ wè, wire wī nyɛ́nì ki yaʔa a mi 'kaara taa
         dè nɛ̀ kpúu.»21 A Siaga sí Yakuba yɛ wè: «Sìʔɛrɛ náʔa, mi‑ cò daa muɔ nɛ̄ wêli, a ki yē muɔ wī mi
         jaa Ezawu wè, kányiʔɛ nɛ̄.» 22 A Yakuba wi 'sìʔɛrɛ nɛ̀ kpɔni Siaga nɛ̄ wè, a wi 'wi cò nɛ̀ wéli. A Siaga sí jo: «Yékpoli
         niī Yakuba yékpoli, á kiyɛ ní yè Ezawu woyo.» 23 Wiì cé ki cɛ́n Yakuba wīʔ, bɛ̀ wi kiyɛ yi 'puu tuɔyɔ Ezawu woyo tíɛlɛ yè. A wi séli
         nɛ diba tari wè wi nɛ̄, 24 nɛ́ ń'nɛ̀ kɛ́nì wi yúgo: «Muɔ wī mi jaa Ezawu wè í ?»A Yakuba wi 'jo: «ʔaan, je mi wī.»25 A Siaga wi 'jo: «‑Kaara sìʔɛrɛ dè náʔa mi‑ ti káa, mi jaa kaara dè; dí mi sí diba
         kpíʔile wè muɔ mɛ́.» A Yakuba 'ti líɛ nɛ̀ sìʔɛrɛ Siaga mɛ́ wè, a wi 'káa, nɛ́ diviɛn
         kɛn wi mɛ́, a wi 'gbuɔ. 26 Píra ŋáà nī wè, a Siaga wi 'wi jaa Yakuba yɛ wè: «Sìʔɛrɛ ma kpɔni mi nɛ̄, nɛ jaa,
         ma mi suɔn suɔn gàangbuʔulo nɛ̄ gèle.» 27 A Yakuba wi 'sìʔɛrɛ nɛ̀ kpɔni wi nɛ̄ nɛ̀ wi suɔnri. Bà Siaga wi 'buruyo nùgo suɔ gè,
         a wi 'fali nɛ̀ diba kpíʔile wè wi mɛ́, nɛ́ jo:«Kányiʔɛ gī, mi jaa wi nùgoki yēbɛ̀ siʔi tíɛlɛ gàa nɛ̄ Yewe 'dibataʔa wè.28 Kulocɛliɛ wi‑ nyìʔɛnɛ kámɛgɛkɛn gè muɔ mɛ́,wi‑ ní muɔ yaʔamuɔ‑ dàataanna taa,wiri yaliire kanʔa dèmuɔ mɛ́ nìʔɛrɛnɛ́ ɛrɛzɛn luʔɔ ní gè.29 Siɛnfeliye yiri baara muɔ mɛ́dí kùlogolo keri tunde cúbulo muɔ yiʔɛ mɛ́ !Ma puu muɔ siinyɛninɛpe mìɛni kàfɔli,dí muɔ laayirinyɛninɛperi tun de cúbulomuɔ yiʔɛ mɛ́ gè.A siɛn ŋíì 'dɛ́ngɛ taʔamuɔ nɛ̄ wè,ki siɛn wi bé dɛ́ngɛ taa míɛni.A siɛn ó siɛn diba 'kpíʔilemuɔ mɛ́ wè,ki siɛn wi bé diba taa míɛni+.»30 Bà Siaga 'diba kpíʔile wè nɛ̀ kúɔ Yakuba mɛ́ wè, bà wi 'yiri cɛ̀ʔ wè, kiì mɔgɔʔ a
         Ezawu wi 'fali nɛ̀ kɔ́n baa kaara caadiʔɛ nī gè nɛ̀ pɛ́nì jíin. 31 A wire míɛni 'sitaanra táà suʔɔ nɛ̀ pɛ́nì kɛn wi tuu mɛ́ wè, nɛ́ jo: «Aba yo, yɛ̀
         ma suro lìi dè nɛ́ muɔ jaa wi nyàʔa kaara ní dè, ma sí diba kpíʔile wè mi mɛ́ wé.»32 A Siaga wi sí wi yúgo: «Ŋáa wī muɔ wè ?»A Ezawu sí wi yɛ: «Mi wī Ezawu wè, muɔ jaaliɛwɛ wè.»33 A ki 'céri gbèli dè Siaga nɛ̄, a wi 'fali nɛ fún nɛ yàʔará nɛ́ jo: «Ŋáasiɛn sí wi
         yé pɛn nɛ́ nyàʔa kaara ní dè, a mi pɛ́nì ti mìɛni káa sɛ́ni muɔ jíin náʔa wè ? A mi
         sí mi diba kpíʔile wè wi mɛ́; kányiʔɛ nɛ̄ diba wi bé sí kò wi wuu.»34 Bà Ezawu 'tire siɛnrɛ lúʔu dè, a wi 'fali nɛ̀ kòkuulo wáa kpuʔɔ nɛ́ funbiɛnrɛ ní,
         níɛ ki nyu wi tuu mɛ́ wè nɛ́ jo: «Aba yo, ‑diba wáà taʔa mi míɛni nɛ̄ ! Aba yo, ‑diba
         wáà taʔa mi míɛni nɛ̄ !»35 A Siaga wi 'jo: «Muɔ cɔni wi 'pɛn nɛ́ síciliziɛnrɛ ní, nɛ̀ pɛ́nì diba líɛ wè ŋàa mi
         cî taʔa muɔ nɛ̄ wè.»36 A Ezawu sí jo: «Bɛ̀ pe 'wi ye Yakuba wè, Kpìlikpilifɔli wè+, kire nɛ̄ lé wi 'mi fáanni nɛ̀ taa tɔliyɔ siin ? Nɛ́ ki cɛ́n wi 'kíni nɛ̀ mi fáanni
         nɛ̀ mi liɛrɛ suɔ dè mi mɛ́, nɛ́ ń'nɛ̀ koli nɛ̀ pɛ́nì mi diba yùu wè.» A Ezawu ń'nɛ̀
         jo: «Muɔ sì cɛ́nì diba siɛnrɛ táà cɛ̀ri yaʔa mi mɛ́ lé ?»37 A Siaga wi 'Ezawu yɛ wè o: «‑Ki wéli, mi nyɛ́nì wi tɛ́ngɛ muɔ kàfɔli, nɛ́ wi wuulo
         pe mìɛni kɛn wi mɛ́ baakuɔlɔ. Mi nyɛ́nì yaliire kɛn dè wi mɛ́ nɛ́ ɛrɛzɛn luʔɔ ní gè.
         Gíi ki 'kò gàa m'bé ní gbɛ̀ kɛn muɔ mɛ́ gè, nɛ jaa ?»38 A Ezawu sí ki juu wi tuu mɛ́ wè nɛ́ jo: «Kire diba siɛnrɛ tire yákuɔ dī baa muɔ mɛ́
         lé, Aba ? ʔé mi tuu ! ‑Diba wáà taʔa mi nɛ̄, mi míɛni wè !» A wi ń'nɛ̀ nyɛni nɛ́ yékpogbuɔlɔ
         ní.39 A wi tuu Siaga wi sí jo:«Te mi siɛnrɛ lúru dè:Muɔ tɛ́nidiʔɛ ki bága ba líilidàataanna nɛ̄ lènàa pe 'fáli lè,bè líili míɛni kámɛgɛ nɛ̄ gègàa ki tírinyìʔɛnɛ nɛ̄ lè.40 Muɔ béri muɔ nyalii taʔa wèmuɔ kapiɛngbuɔn ŋɔnɔlire nɛ̄.Muɔ bé puu muɔ cɔniwi sùkulowo.A muɔ sí kɛ́ni nyaari nɛ tɛ̀nínɛ mári wè,kire lɛ̀lɛ lire nī muɔbé nɛ́ gbɛ̀mìɛ suɔ;bé nɛ́ gbɛ̀ zuu cúʔɔ wè,ŋàa wī puɔwɔmuɔ yétiige nɛ̄ gè.»Yakuba wi 'fɛ̀ nɛ̀ suɔ Ezawu mɛ́ wè41 A Ezawu wi 'Yakuba cò leguuro nɛ̄ wi fungo nī gè, diba wire kɛnmɛ nɛ̄ ŋàa pe tuu wi yé taʔa Yakuba nɛ̄
         wè. A Ezawu 'kò nɛ ki sɔ̀ngí wi fungo nī gè nɛ́ jo: «Bɛ̀ weli tuu wi cɛnguuyo yiì
         ń'nɛ líili yè, á we kɛ́nì wi kùugo kpíʔile gè, m'bé mi cɔni Yakuba kpúu wè.»42 A siɛn wáà pɛ́nì wi jaaliɛwɛ Ezawu funzɔngirɔ juu dè Erebɛka mɛ́ wè, a Erebɛka 'tunduro
         tórigo wi jaasiinwuu Yakuba mɛ́ wè, nɛ̀ pɛ́nì wi yɛ: «‑Ki wéli, muɔ luɔ Ezawu wè,
         wi 'jo wire bé muɔ kpúu bè wi fuʔɔ tɔ́n gè. 43 Píra ŋáà nī wè, nɛ jaa, ‑mi siɛnrɛ lúʔu dè: yɛ̀ mari fé mari waa mi luɔ Laban tiʔɛ
         mɛ́ gè, Karan kàʔa mɛ́ gè. 44 Ma sa kò baa ma lɛ̀lɛ láà kúɔ baa nɛ́ wire ní, fúɔ bè taa muɔ luɔ wi fungo ki pa nyígi,
         45 fúɔ bè taa muɔ luɔ wi fundanʔanigɛ ki pa kúɔ muɔ kúrugu, fúɔ bè taa wi pa fìʔɛ nɛ́
         kaala náà ní lè nàa muɔ 'kpíʔile wi nɛ̄ lè. Kire lɛ̀lɛ nī lè m'bé tunduro tórigo dè
         baa muɔ mɛ́, muɔ bé pɛn. Gáa nɛ̄ mi 'yɛli bàga fɔ̀n yeli siɛnnɛ siin nī bèle cɛngɛ
         nigbe nī ?»46 A Erebɛka sɛ́nì ki juu Siaga mɛ́ wè nɛ́ jo: «Duniya wi láa ki 'kúɔ mi nī, Eti pórilo peli kɛnmɛ nɛ̄. A Yakuba 'cɛliwɛ wáà líɛ bɛ̀ bàli tíɛlɛ bèle o, bɛ̀ Eti pórilo
         bálì tíɛlɛ bèle o, náʔa kùlo náà nī lè o, gáa ki bé nyuɔ mi nɛ̄ ? Nyùgo bé ní puu
         ki nɛ̄ lé, mi ní kò sìi nɛ̄ ?»
         
            
               	Wéli baa 12.3.

               	Eburu siɛnrɛ nī dè, Yakuba míʔɛ ki kɔri wire wī: yedagbiɛnnɛ (wéli baa 25.26). Náʔa gè Ezawu wi 'tɔ́nminɔ nɛ́ nyasiɛnkaanna ní lè, nàa ni 'jo: kpìlikpilifɔli
                     wè.

281 A Siaga wi 'wi jaa Yakuba yeri wè nɛ́ ń'nɛ̀ diba kpíʔile wè wi mɛ́, nɛ́ ki juu nɛ̀
         gbɛ̀ngɛ wi mɛ́ nɛ́ jo: «Fǎga cɛliwɛ líɛ náʔa Kanaa kùlo sinborilo nī bèle díɛʔ ! 2 Yɛ̀ mari waa Mɛsopotamii kùlo mɛ́ lè, Betuwɛli tiʔɛ nī, muɔ yàa wi tuu wè. Ma sa cɛliwɛ líɛ baa Laban pórilo nī
         bèle, muɔ yàa wi luɔ wè.3 Ŋɔri Ti Mìɛni Kulocɛliɛ wè,wi‑ diba taʔa wè muɔ nɛ̄,bé pìsiʔi tɛ́ni gè muɔ nɛ̄bé muɔ kpíʔile siɛnmɛfɔli,kire ga buu yeli ba kòsiɛnfeliniʔɛyɛ.4 Wi‑ diba taʔa wè muɔ nɛ̄kɛnmɛ bíì nɛ̄ wi yé wi taʔaBirayima nɛ̄ wè,muɔ nɛ́ muɔ siimɛ ní bè,kire ga buu kùlo náà nīmuɔ yē nabɔnwɔ wèníɛ nyaari wè, ni‑ kòmuɔ woli,kùlo náà Kulocɛliɛ yé kɛnBirayima mɛ́ wè+.»5 A Siaga 'Yakuba tórigo wè. A Yakuba 'yiri nɛ̀ kɛ́ Mɛsopotamii kùlo mɛ́ lè, Laban tiʔɛ
         nī gè. Laban wire 'puu Betuwɛli jaa, nɛ́ ní Erebɛka luɔ. Erebɛka 'puu Yakuba nɛ́ Ezawu
         yàa. Betuwɛli wi 'puu Aramiyé kùlo wuu.Ezawu wi 'Simayira póri líɛ wi cuɔ6 A Ezawu 'ti lúʔu Siaga yé diba kpíʔile wè Yakuba mɛ́ nɛ́ wi tórigo Mɛsopotamii kùlo mɛ́ lè wi‑ sa cɛliwɛ líɛ baa. A wi 'ki lúʔu míɛni dí bà wi diba kpíʔile wè wi mɛ́
         wè, a wi 'wi yɛ wi fǎga cɛliwɛ líɛ Kanaa kùlo wuulo nī bèleʔ. 7 Nɛ́ míɛni Yakuba wi yé wi tuu siɛnrɛ lúʔu dè nɛ́ wi yàa siɛnrɛ ní dè, a wi 'kɛ́ Mɛsopotamii
         kùlo mɛ́ lè. 8 A Ezawu 'ki cɛ́n Kanaa kùlo sinborilo bèle, piyè cé wire tuu Siaga dɛ́ni wèʔ.9 A wi 'kɛ́ Simayira tiʔɛ nī, Birayima jaa wè, nɛ̀ sɛ́nì wi póri wáà líɛ wi cuɔ nɛ̀ fàri wi cɛlilɛ nɛ̄ bèle. Pe 'puu nɛ
         wi ye Maʔalati; Nɛbayɔti cɔni wi 'puu.Yakuba ŋɔ́nigɔ gè10 Yakuba cé kɛ́nì yiri Bɛri Seba tiʔɛ nī gè. Wi 'puu nɛ tári nɛ waa Karan kàʔa+ kɔli mɛ́ gè. 11 Bɛ̀ cɛngɛnyɛni ni sɛ́nì jíin lè, a wi 'yéri tiʔɛ káà nī nɛ́ kàdɛnigɛ káà líɛ nɛ̀ sínɛ
         nɛ́ nyùgo kpɔni gè ki nɛ̄ kire tiʔɛ nī gè. 12 A ŋɔ́nigɔ 'tuu wi nɛ̄, a wi 'téligiwe wáà nyaa ŋàa wi 'tìgi dàala nɛ̄ lè nɛ́ yɛ̀ baa
         nyìʔɛnɛ nī lè, nɛ́ Kulocɛliɛ nyìʔɛnɛ tundunminɔ nyaa bèle, pàli nɛ tári, pàli nɛ tíri téligiwe nɛ̄ wè.13 A wi 'ki nyaa Yewe wire tíimɛ 'puu yériwe naamɛ gè nɛ́ jo: «Mi wī Yewe wè, muɔ tuuliʔɛ Birayima Kulocɛliɛ wè, nɛ́ ní Siaga Kulocɛliɛ wè. Dàala náà nɛ̄ muɔ yē sínɛwɛ wè, m'bé ni kɛn muɔ mɛ́, muɔ nɛ́ muɔ siimɛ
         ní bè. 14 Muɔ siimɛ pi bé niʔɛ bɛ̀ dàala dàrimiʔɛ tíɛlɛ. Pi bé cɛrigɛ bè tɛ́ni màʔa tiɛrɛ ti
         mìɛni nī: cɛngɛnyɛnifoligɔli mɛ́, nɛ́ cɛngɛnyɛnijiingɔli mɛ́ gè, nɛ́ kàliige kɔli
         mɛ́, nɛ́ kàmɛgɛ kɔli mɛ́ gè. M'bé ki yaʔa duniya nariyɛ yi mìɛni béri diba tari wè
         pìye nɛ̄, muɔ nɛ́ muɔ siimɛ pire kɛnmɛ nɛ̄+. 15 N'gɛ, mi tíimɛ yē nɛ́ muɔ ní. M'béri muɔ wéli tiʔɛ ó tiʔɛ nī muɔ nɛ waa wè, m'bé ní
         koli bè pɛn nɛ́ muɔ ní tiʔɛ gáà nī gè. Mi sǐ ga tíi muɔ yaʔaʔ fúɔ bè taa kele gálì
         mi 'juu gèle ke mìɛni ba kpíʔile.»16 Bà Yakuba 'yɛ̀ ŋɔ́nimɔ nɛ̄ bè, a wi 'jo: «ʔá ! Kányiʔɛ nɛ̄, Yewe yē náʔa tiʔɛ gáà
         nī gè díɛʔ ! Nɛ̀ ki yaʔa mi sì ki cɛ́nʔ !» 17 A fíɛrɛ 'wi cò kpuʔɔ a wi 'jo: «ʔá ! Tiʔɛ gáà kiī fíɛrɛ tiʔɛ díɛʔ ! Kire gī Kulocɛliɛ
         saʔa gè, náʔa kire gī nyìʔɛnɛkaʔa wìile lè.»18 Bà Yakuba 'ŋɔ́ni nɛ̀ yɛ̀ sínbiniwuuro nī dè, a wi 'kàdɛnigɛ líɛ gè, gàa nɛ̄ wi yé
         nyùgo kpɔni gè, nɛ̀ ki yɛ̀gɛ nɛ̀ yérige céwu, nɛ́ sùnmɔ wo ki nɛ̄ naamɛ gè, kire ga
         buu ki‑ kò sɔ̀ngidaadiʔɛ. 19 A wi 'ki tiʔɛ yeri gè Betɛli (ki kɔri wire wī: Kulocɛliɛ saʔa), nɛ̀ ki yaʔa faʔa gè pe 'puu nɛ ki kàʔa yeri gè
         Luzi.20 A Yakuba 'yɛ̀ nɛ̀ nyuɔ kún nɛ̀ kɛn nɛ́ jo: «A ki yē Kulocɛliɛ yē nɛ́ mi ní wè, a ki yē wi nɛ mi wéli tánʔana náà nɛ̄
         lè, koligo gáà nī mi nɛ waa gè, a ki yē wi yaliire kɛn m'mɛ́ wè, nɛ́ bururo ní mi
         de nii wè, 21 a mi 'koli nɛ̀ pɛn yanyige nɛ̄ mi tuu kpáa mɛ́ gè, bà Yewe bé kò mi Kulocɛliɛ.22 «Kàdɛnigɛ gáà mi 'yɛ̀gɛ nɛ̀ yérige ki‑ puu sɔ̀ngidaadiʔɛ gè, kire ki bé puu Kulocɛliɛ
         saʔa gè, nɛ́ lɔri dáà ti mìɛni wi bé kɛn m'mɛ́ dè, m'bé kiɛkiɛwuʔulo láʔala gèle ti
         mìɛni nɛ̄ bè kɛn wi mɛ́.»
         
            
               	Wéli baa 12.2-3; 17.8; 36.7; 37.1.

               	Karan kàʔa ki yé líili nɛ̀ culolo sirataanri félige kúɔ nɛ́ Bɛri Seba tiʔɛ ní gè.

               	Wéli baa 12.3; 13.16.

Yakuba wi 'nɔ̀ Laban tiʔɛ nɛ̄ gè291 A Yakuba ń'nɛ̀ yɛ̀ nɛ̀ tánʔana séli lè nɛ waa cɛngɛnyɛnifoligɔli siɛnnɛ kùlo mɛ́ lè. 2 Cɛngɛ káà a Yakuba kɛ́nì kɔ̀lɔ wáà nyaa baa kágorigo nī gè, baa pe 'puu nɛ kóri nɛ
         yajuuro kanʔa dè ti‑ gbun dè. Sìnbatoyo taanri sí puu sínɛyɛ kɔ̀lɔ táanni wè. Kàdɛnigbuʔɔ
         'puu tɔ́ngɔ kɔ̀lɔ nyuɔ nɛ̄ gè. 3 A síkaala nɛ́ sìnbaara ti gbɛ́nɛ tìi pínɛ dè, pe nɛ̂ cé sìndɛnigɛ ŋɔrigɔ gè nɛ̀ láʔa
         kɔ̀lɔ nyuɔ nɛ̄ gè níɛ yajuuro kɛn dè ti nɛ̂ gbuɔ; pe nɛ̂ kúɔ níɛ sìndɛnigɛ tɔ́n gè
         baa kɔ̀lɔ nyuɔ nɛ̄ gè.4 A Yakuba 'yajuunaʔana yúgo bèle nɛ́ jo: «Nɛ wuulo, yeli 'kɔ́n sé ?»A pe 'wi yɛ: «Weli 'kɔ́n Karan kàʔa mɛ́.»5 A wi ń'nɛ̀ pe yúgo nɛ́ jo: «Yeli 'Laban cɛ́n lé, Nakɔri jaa wè ?»A pe 'wi yɛ: «ʔaan, weli nyɛ́nì wi cɛ́n.»6 A wi sí ń'nɛ̀ pe yúgo nɛ́ jo: «Wiī baa gbɛ̀nwɛ í ?»A pe ń'nɛ̀ wi yɛ: «ʔaan, wiī gbɛ̀nwɛ. Wi póri tíimɛ Arasɛli wire cɛ wi báan baa ŋàa
         wè nɛ́ sìnbaala nɛ́ síkaala ní bèle.»7 A Yakuba sí jo: «ʔá ! Cɛngɛ kiì fìɛ kúɔʔ, lɛ̀lɛ niì fìɛ nɔ̀ bè yajuuro gbuʔulo dè
         tìi nɛ̄ʔ. Gáa nɛ̄ yiyě gbɛ̀ luʔɔ kɛn ti mɛ́, ti‑ gbuɔ, bé sari ti náriʔ ?»8 A pe 'wi yɛ: «Weli sǐ gbɛ̀ jáaʔ, fúɔ macɛn yajuuro ti mìɛni kɛ́nì tìi pínɛʔ. Píra
         ŋáà nī wè pe nɛ̂ nɛ́ sìndɛnigɛ ŋɔrigɔ gè nɛ̀ láʔa kɔ̀lɔ nyuɔ nɛ̄ gè, we nɛ̂ yajuuro
         kɛn dè ti nɛ̂ gbuɔ.»9 Bà wi 'puu nɛ nyu nɛ tíin nɛ́ pe ní wè, a Arasɛli 'fali nɛ̀ nɔ̀ nɛ́ wi tuu sìnbaara
         ní dè. Ki 'nyaa sìnbanaʔawa wi 'puu. 10 Bà Yakuba 'Arasɛli nyaa wè, wi nàa Laban póri wè, nɛ́ wi nàa Laban sìnbaara ní dè,
         a wi 'sìʔɛrɛ nɛ̀ sɛ́nì kàdɛnigɛ ŋɔrigɔ gè nɛ̀ láʔa kɔ̀lɔ nyuɔ nɛ̄ gè, nɛ̀ Laban sìnbaara
         kɛn dè a ti 'gbuɔ. 11 A wi 'fali nɛ̀ Arasɛli suɔn suɔn wè gàangbuʔulo nɛ̄ gèle nɛ́ fali nɛ kɔngɔ le nɛ nyɛni
         fundaanra nɛ̄ dè. 12 A Yakuba 'fali nɛ̀ Arasɛli yɛ wè, dí wire yē wi tuu wi nàa, dí Erebɛka jaa wī wire
         wè. A Arasɛli 'fali nɛ̀ fɛ̀ nɛ̀ sɛ́nì ti juu wi tuu mɛ́ wè.13 Bà Laban 'siɛnrɛ dáà lúʔu dè, Yakuba wori dè, wi cɔni jaa siɛnrɛ dè, a wi 'fali nɛ̀
         fɛ̀ nɛ̀ kɛ́, nɛ̀ sɛ́nì wi kpàli, nɛ̀ wi wáa nɛ̀ mígi nɛ́ 'fali nɛ̀ wi suɔn suɔn, nɛ́
         wi kɔ́ri nɛ̀ pɛn wi kpáa mɛ́ gè. A Yakuba 'wi kele ke mìɛni juu nɛ̀ tìɛ Laban nɛ̄.
         14 A Laban sí jo: «Kányiʔɛ gī ! Muɔ nɛ́ mi ní wè, je wiyē sìsiɛn nugo nɛ́ mi ní wī !»A Yakuba 'kò baa Laban tiʔɛ nī gè fúɔ nɛ̀ taa yege.Yakuba wi 'cɛlilɛ siin líɛ15 Cɛngɛ káà, a Laban wi sí kɛ́nì Yakuba yɛ wè: «Muɔ béri baara waʔanɛ lé mi tiʔɛ nī gè, bɛ̀ muɔ yē mi nàa wè lé ? ‑Ki juu
         mi mɛ́ jori muɔ nɛ caa mi de muɔ sàri.»16 Ki 'nyaa sinborilo siin 'puu baa Laban mɛ́. Pe 'puu nɛ juɔfɔli yeri wè Leya, níɛ cɔnifɔli
         yeri wè Arasɛli. 17 Leya wire nyapigele ke yé tɔ̀ni nɛ puu cɛ̀ngɛlɛ+ nɛ̀ ki yaʔa Arasɛli wire sí yé tɔ̀ni nɛ puu cɛ̀nwɛ cetinnɛ nɛ̄ lè, wi yiʔɛ míɛni
         ki 'puu cɛ̀ngɛ. 18 Arasɛli wire wi yé Yakuba dɛ́ni wè. A wi sí jo: «M'béri baara muɔ mɛ́ bè ba taa yiʔɛlɛ
         kɔlisiin, dí muɔ sí muɔ póri siinwuu Arasɛli kɛn wè m'mɛ́ mi‑ wi pɔri.»19 A Laban sí jo: «Ki 'mi dɛ́ni bè wi kɛn muɔ mɛ́ sɛ́ni mi sa wi kɛn wàa wiiyɛ mɛ́ wè.
         Kò náʔa mi tiʔɛ nī gè.»20 A Yakuba 'baara yiʔɛlɛ kɔlisiin Arasɛli nɛ̄ wè, a wi cɛ́nì ki nyaa majo yiʔɛlɛ gálì
         ke yé puu cɛnyɛ cɛ̀ri wī, bɛ̀ Arasɛli wi yé wi dɛ́ni kpuʔɔ wè. 21 Kire kàduʔumɛ gè, a Yakuba sɛ́nì ki juu Laban mɛ́ wè nɛ́ wi yɛ: «‑Mi cuɔ kɛn wè m'mɛ́,
         mi‑ wi nyɔ́gɔ saʔa nī, nɛ́ ki cɛ́n mi lɛ̀lɛ ni 'nɔ̀.»22 A Laban sí cepɔrigɔ ki cɛngɛ tɛ́ngɛ gè, nɛ́ sɔ́migɔ nɛ̀ suʔɔ, nɛ̀ ki tiʔɛ siɛnnɛ pe
         mìɛni yeri. 23 Bà pìlige ki pɛ́nì wúɔ gè, a Laban sɛ́nì Leya cò nɛ̀ pɛ́nì kɛn Yakuba mɛ́ wè, a Yakuba
         'wi cɛ́n cɛliwɛ.24 Laban cé sùkulocuɔ Zilipa láʔa wè nɛ̀ kɛn wi póri Leya mɛ́ wè wi‑ puu wi sùkulowo.25 Bà kpìɛnmɛ pi kɛ́nì tuu wè, a Yakuba 'ki nyaa, Leya wī. A wi sí Laban yúgo wè nɛ́
         jo: «Kiī mɛni wī mmɛ gè ? Gáa muɔ 'kpíʔile mi nɛ̄ mmɛ gè ? Arasɛli nɛ̄ bɛ̀ lé mi 'baara
         muɔ mɛ́ wè ? Gáa nɛ̄ muɔ 'mi fáanni+ ?»26 Á Laban wi 'jo: «Ki wè weli kaliɛlɛ bè cɔnifɔli kɛn wè nàgaʔa nɛ̄ bé juɔfɔli yaʔa
         wèʔ. 27 ‑Cégboli kúɔ lè nɛ́ Leya ní wè. Kire kàduʔumɛ m'bé Arasɛli kɛn wè muɔ mɛ́, dí muɔ
         sí ní baara m'mɛ́ yiʔɛlɛ kɔlisiin kálì cígini+.»28 Kire sí Yakuba 'kpíʔile, a wi 'cégboli kúɔ lè nɛ́ Leya ní wè, á Laban 'Arasɛli kɛn
         wè wi mɛ́.29 Laban cé sùkulocuɔ Biliya láʔa wè nɛ̀ kɛn wi póri Arasɛli mɛ́ wè ‑wi puu wi sùkulowo.30 A Yakuba 'Arasɛli nyɔ́gɔ wè wi saʔa nī gè. Arasɛli wi yé tɔ̀ni nɛ̀ wi dɛ́ni nɛ̀ tóri
         Leya nɛ̄ wè. A Yakuba ń'nɛ̀ koli nɛ̀ baara yiʔɛlɛ kɔlisiin kálì cígini wi nàa mɛ́
         wè, Arasɛli nɛ̄ wè.Yakuba wi 'pìile taa31 Bà Yewe 'ki nyaa Leya sì cé Yakuba dɛ́ni wèʔ, a wi 'cesiʔi tɛ́ni gè Leya nɛ̄ wè, nɛ̀ ki yaʔa
         Arasɛli wi yé puu sìndigicuɔ. 32 A Leya 'laala taa nɛ̀ nàgabile sii, nɛ̀ wi míʔɛ le gè nɛ wi yeri Wurubɛni (ki kɔri
         wire wī: mi 'jaafɔli taa). Á wi 'ki juu nɛ́ jo: «Yewe nyɛ́nì mi wuʔɔgɔ nyaa gè; píra
         ŋáà nī wè, mi bé mi pɔli dɛ́ni wè+.»33 A Leya wi ń'nɛ̀ laala láà taa nɛ̀ nàgabile láà sii cígini. A wi 'jo: «Yewe nyɛ́nì
         ki nyaa mi sì mi pɔli dɛ́ni wèʔ, a wi ń'nɛ̀ ŋàa kɛn wè m'mɛ́.» A wi 'pùɔ wi míʔɛ le
         gè nɛ wi yeri Simɛyɔ (ki kɔri wire wī: Yewe wi nyɛ́ni lúru).34 A Leya wi ń'nɛ̀ laala láà taa nɛ̀ ń'nɛ̀ nàgabile láà sii cígini. A wi 'jo: «Píra ŋáà
         nī wè, mi pɔli wi bé mi cò cɛ̀ngɛ, nɛ́ ki cɛ́n mi nyɛ́nì nàgabigele taanri sii wi
         mɛ́.» A wi 'pùɔ wi míʔɛ le gè nɛ wi yeri Levii (ki kɔri wire wī: wi bé mi cò cɛ̀ngɛ).35 A wi ń'nɛ̀ koli nɛ̀ laala láà taa cígini, nɛ̀ nàgabile láà sii. A wi 'jo: «Lɛ̀lɛ náà
         nī lè m'béri Yewe síɛri bèri wi gbùʔɔrɔ.» Kire nɛ̄ a wi 'wi míʔɛ le gè nɛ wi yeri Zuda (ki kɔri wire wī: síɛrigɛ). A wi cesiʔi ki 'yéri.
         
            
               	Eburu siɛnrɛ nī dè, tiʔɛ gáà ki siɛnrɛ tiì fíligeʔ. Ti bé gbɛ̀ juu bè jo nyapigele
                     ke 'puu cɛ̀ngɛlɛ; ti bé ní gbɛ̀ juu míɛni Leya wiì puu nɛ nyaʔa cìiligeʔ.

               	Cefɔnwɔ wi yé fɛ̀ni tɔ́n wi yiʔɛ nɛ̄ gè, kire nɛ̄ wiì cé wi cɛ́nʔ.

               	Bà pe 'kúɔ cepɔrigɔ nɛ̄ gè, á cégboli nigbe 'tóri lè, a pe 'Arasɛli kɛn wè Yakuba
                     mɛ́ wè.

               	Eburu siɛnrɛ nī dè, Wurubɛni míʔɛ ki kɔri wire wī: mi 'jaafɔli taa. Ti lúʔugɛnnɛ ni
                     bé gbɛ̀ puu nunɔ nɛ́ dàa ní ti 'jo: Yewe nyɛ́nì mi wuʔɔgɔ nyaa gè.

301 Bà Arasɛli kɛ́nì ki nyaa wire wè nɛ pìile taʔa Yakuba mɛ́ wèʔ, a ki 'kò wi mɛ́ yejaʔa wi juɔ kɔli mɛ́ gè. A wi 'ki juu Yakuba mɛ́ wè nɛ́
         jo: «A muɔ sì pùɔ sii mi nɛ̄ wèʔ, m'bé kùu wī.»2 A Yakuba fungo ki 'yɛ̀ wi kúrugu, a wi 'jo: «Mi wī lé Kulocɛliɛ wè, nɛ̀ ki kpíʔile
         muɔ wè nɛ sii wèʔ ?»3 A Arasɛli sí ki juu nɛ́ jo: «Mi sùkulocuɔ Biliya wi n'ŋɛ, te jíin wi kúrugu; á wi
         pɛ́nì pùɔ sii wè, mi míɛni m'bé pùɔ taa wire kɛnmɛ nɛ̄.»4 A wi 'wi sùkulocuɔ Biliya líɛ wè nɛ̀ kɛn Yakuba mɛ́ wè wi‑ puu wi cuɔ, a Yakuba wi
         'wi nyɔ́gɔ wi saʔa nī gè. 5 A Biliya 'laala taa, nɛ̀ nàgabile sii Yakuba mɛ́. 6 A Arasɛli sí jo: «Kulocɛliɛ nyɛ́nì tànʔa kɛn m'mɛ́; wi nyɛ́nì mi náarigɛ lúʔu gè nɛ́
         jaafɔli kɛn m'mɛ́.» Kire nɛ̄ a wi 'pùɔ wi míʔɛ le gè nɛ wi yeri Dan (ki kɔri wire
         wī: tànʔa).7 Biliya wè, Arasɛli sùkulocuɔ wè, a wi ń'nɛ̀ laala taa, nɛ̀ nàgabile siinwoli sii lè
         Yakuba mɛ́. 8 A Arasɛli wi ń'nɛ̀ jo: «Mi nyɛ́nì cáan nɛ́ mi juɔ ní wè kpuʔɔ, nɛ̀ fànʔa taa wi nɛ̄.»
         A wi 'pùɔ wi míʔɛ le gè nɛ wi yeri Nafitali (ki kɔri wire wī: cáanra).9 Bà Leya kɛ́nì ki nyaa cesiʔi ki 'yéri wire mɛ́ wè, a wi 'wi sùkulocuɔ Zilipa líɛ wè
         nɛ̀ kɛn Yakuba mɛ́ wè wi‑ puu wi cuɔ. 10 Zilipa wè, Leya sùkulocuɔ wè, a wi 'nàgabile sii Yakuba mɛ́ wè. 11 A Leya wi 'jo: «ʔé ! Á gàa sí yē nyùdanʔa !» A wi 'pùɔ wi míʔɛ le gè nɛ wi yeri Gadi
         (ki kɔri wire wī: nyùdanʔafɔli).12 Zilipa wè, Leya sùkulocuɔ wè, a wi ń'nɛ̀ nàgabile siinwoli sii lè Yakuba mɛ́. 13 A Leya wi 'jo: «Cáa ! Je mi sí yē fundaangbuɔrɔ nɛ̄; cɛlilɛ pe béri mi yeri fundaanrafɔli.»
         A wi sí pùɔ wi míʔɛ le gè nɛ wi yeri Azɛri (ki kɔri wire wī: fundanʔa).14 Bà ki yé puu yaliire líɛ lɛ̀lɛ nī lè, cɛngɛ káà a Wurubɛni kɛ́nì kɛ́ siʔi mɛ́ nɛ̀
         sɛ́nì madiragɔri caa, gàa pe 'puu nɛ yeri wìyedɛnigɛ yasɛngɛ gè+, nɛ̀ pɛ́nì kɛn wi yàa Leya mɛ́ wè. A Arasɛli 'ki juu Leya mɛ́ wè nɛ́ jo: «Mi nɛ muɔ
         náari wī, wìyedɛnigɛ yasɛnrɛ dáà muɔ jaa wi sɛ́nì caa dè, ‑kàa kɛn m'mɛ́.»15 A Leya sí jo: «Muɔ nɛ sɔ̀ngí lé kaciɛlɛ nī lè, bɛ̀ muɔ 'mi pɔli suɔ wè m'mɛ́ wè, nɛ́
         ń'nɛ̀ jo muɔ bé wìyedɛnigɛ yasɛnrɛ suɔ dè m'mɛ́ cígini, dàa ní mi jaa wi 'pɛn dè?»A Arasɛli sí ń'nɛ̀ jo: «A ki yē bɛ̀ gè, Yakuba bé jíin muɔ saʔa nī gè pàngɛ pìlige
         nī gè, a muɔ 'fɔ̀li nɛ̀ wìyedɛnigɛ yasɛnrɛ kɛn dè m'mɛ́ dè, dàa ní muɔ jaa wi 'pɛn
         dè.»16 Bà Yakuba kɛ́nì kɔ́n siʔi mɛ́ gè nɛ báan cɛnguʔɔ táanni gè, a Leya 'fali nɛ̀ sɛ́nì
         wi kpàli nɛ́ jo: «Pàngɛ pìlige nī gè, mi saʔa nī muɔ bé súɔn, nɛ́ ki cɛ́n mi nyɛ́nì
         muɔ suɔ wī, nɛ́ mi jaa wìyedɛnigɛ yasɛnrɛ ní dè.» A wi 'súɔn nɛ́ wi ní kire pìlige
         nī gè.17 A Kulocɛliɛ sí Leya náariyɛ lúʔu yè, a wi 'laala taa nɛ̀ nàgabile sii, nàa ni 'puu
         pìile kogunɔwuu wè Yakuba mɛ́.18 Á Leya 'jo: «Kulocɛliɛ nyɛ́nì mi tɔ̀ni kɛn wè mi mɛ́, bɛ̀ mi 'mi sùkulocuɔ líɛ wè
         nɛ̀ kɛn mi pɔli mɛ́ wè.»A wi 'pùɔ wi míʔɛ le gè nɛ wi yeri Izakari (ki kɔri wire wī: tɔ̀ni).19 A Leya ń'nɛ̀ laala láà taa, nɛ̀ nàgabile sii, nàa ni 'puu pìile kɔliniwuu wè bàli
         wi 'sii Yakuba mɛ́ wè. 20 A Leya wi 'jo: «Kulocɛliɛ nyɛ́nì kpuʔɔrɔ yacɛ̀ngɛ kɛn mi mɛ́ ! Píra ŋáà nī wè mi pɔli
         wi béri mi kpóri, nɛ́ ki cɛ́n mi nyɛ́nì jaafɔlilɔ kɔlini sii wi mɛ́.»A wi 'pùɔ wi míʔɛ le gè nɛ wi yeri Zabulɔn (ki kɔri wire wī: kpuʔɔrɔ).21 Kire kàduʔumɛ gè, a Leya pɛ́nì pìcapile sii, nɛ̀ ni míʔɛ le gè nɛ ni yeri Dina.22 A Kulocɛliɛ 'sɔ̀ngi nɛ̀ taa Arasɛli wuʔu nɛ̄ gè, nɛ̀ wi náariyɛ lúʔu yè nɛ́ cesiʔi
         múgu gè wi mɛ́. 23 A wi 'laala taa nɛ̀ nàgabile sii, a wi 'jo; «Kulocɛliɛ nyɛ́nì mi fìɛrɛ láʔa dè mi
         nɛ̄.» 24 A wi 'pùɔ wi míʔɛ le gè nɛ wi yeri Yusufu (ki kɔri wire wī: Kulocɛliɛ‑ kàa fàri mi nɛ̄)+; a wi ń'nɛ̀ jo: «Yewe wi‑ ní jaafɔli wáà kɛn m'mɛ́.»Yakuba wi 'kò lɔrifɔli25 Bà Arasɛli 'Yusufu sii nɛ̀ kúɔ wè, a Yakuba sí ki juu Laban mɛ́ nɛ́ jo: «‑Koligo yaʔa m'mɛ́; mi bé kɛ́ mi tiʔɛ nī gè, mi kùlo
         mɛ́ lè. 26 ‑Mi cɛlilɛ nɛ́ mi pìile kɛn bèle mi mɛ́, m'bé kɛ́, peli bálì kɛnmɛ nɛ̄ mi nyɛ́nì baara
         kúɔ dè muɔ mɛ́ wè. Muɔ tíimɛ nyɛ́nì ki cɛ́n baara dáà mi 'kúɔ muɔ mɛ́ dè.»27 A Laban wi sí wi yɛ: «A ki yē muɔ je kpuʔɔrɔ taʔa mi nɛ̄ wè, ma kò náʔa nɛ́ mi ní cígini, nɛ́ ki cɛ́n mi sɛ́nì cɛ́li nɛ̀ wéli
         nɛ̀ ki nyaa muɔ kɛnmɛ nɛ̄ Yewe nyɛ́nì diba taʔa wè mi nɛ̄.» 28 A Laban ń'nɛ̀ jo: «‑Muɔ sàri tìɛ wè mi nɛ̄, m'bé wi kɛn muɔ mɛ́.»29 A Yakuba sí wi yɛ: «Muɔ tíimɛ nyɛ́nì ki sɔ́migɔ nɛ̀ cɛ́n baara díì mi 'kúɔ muɔ mɛ́
         dè, kɛnmɛ bíì nɛ̄ muɔ yajuuro ti 'niʔɛ nɛ̀ síɛ dè mi kɛnmɛ nɛ̄ bè. 30 Muɔ sì yé puu yakaafɔliʔ lɛ̀lɛ níì nī mi pɛn náʔa muɔ tiʔɛ nī gè; ki sí n'gɛ, píra
         ŋáà nī wè, muɔ tɔ̀ni nɛ̀ kò lɔriniʔɛrɛ fɔ́li bà mi yē muɔ baara ti yiʔɛ mɛ́ gè. A
         Yewe 'diba taʔa wè muɔ nɛ̄ mi kɛnmɛ nɛ̄ bè. Píra ŋáà nī wè lɛ̀lɛ niì fìɛ nɔ̀ʔ lé,
         mi‑ de baara mi saʔa wuulo mɛ́ bèle ?»31 A Laban sí jo: «Gáa muɔ 'jo mi‑ kɛn muɔ mɛ́ ?»A Yakuba wi 'jo: «Fǎga mi kɛn nɛ́ yakaa níʔ. A muɔ 'fɔ̀li ki nɛ̄ gè gàa m'bé juu muɔ
         mɛ́ gè, mi béri muɔ yajuuro nári dè béri ti wéli súuri. 32 ‑Mi yaʔa m'bé sa muɔ yajuuro wéli dè pàngɛ gè. M'bé sìnbaala pe mìɛni yori bè yige,
         bàli bīɛlɛ kàbawuulo bèle, nɛ́ bìli ní pe yē tiʔɛlɛ ní gèle, nɛ́ ní bàli bīɛlɛ wuɔlɔ
         bèle, nɛ́ síkaala bálì bīɛlɛ kàbawuulo bèle, nɛ́ bìli ní pe yē tiʔɛlɛ ní gèle. Tire
         ti mìɛni ti bé puu mi sàri wè. 33 Mi sínmɛ pire pi bé ba puu fìɛ muɔ mɛ́ cɛnyɛ nyáà yi báan yè. A muɔ kɛ́nì pɛn bè ba
         yajuuro wéli dè, nɛ́ pɛ́nì ki nyaa síkaala bálì pe wè kàbawuulo bèleʔ, nɛ́ míɛni pe
         wè tiʔɛlɛ ní gèleʔ, nɛ́ sìnbaala bílì pe wè wuɔlɔ bèleʔ, ma ki cɛ́n tire yē yajuuro
         dáà mi 'yùu dè.»34 A Laban sí jo: «Ao ! ‑Ki kpíʔile bɛ̀ muɔ 'ki juu gè.»35 Kire cɛnnugo gè, a Laban 'fali nɛ̀ kɛ́ sìnbaduuyo nɛ́ síkaduuyo mɛ́ yè, nɛ̀ sɛ́nì
         síkapɔlilɔ pe mìɛni yori nɛ̀ yige bàli bīɛlɛ pe 'puu nɛ́ tùluyo ní yè, nɛ́ bìli pe
         yē tiʔɛlɛ ní gèle, nɛ́ síkacɛlilɛ ní bèle bàli pe 'puu kàbawuulo bèle, nɛ́ tiʔɛlɛ
         ní gèle, nɛ́ dìi ti 'puu nɛ́ tiɛfiiye ní yè, nɛ́ sìnbaara ti mìɛni dàa ti 'puu wuɔrɔ
         dè. A wi 'tire ti mìɛni kɛn wi jaala mɛ́ bèle, 36 a pe 'ti kɔ́ri nɛ̀ kɛ́, nɛ̀ cɛnyɛ taanri tánʔana tánʔa nɛ́ ti ní, nɛ̀ líili Yakuba
         nɛ̄ wè. A Yakuba 'kò nɛ Laban yajuusɛnrɛ nári dè bile.37 A Yakuba 'kàgbiipigele celile: pepili tiige wuʔulo, nɛ́ amadi tiige wuʔulo, nɛ́ pilatani
         tiige wuʔulo, nɛ̀ ke sɛ́nmɛ nɛ̀ koriyo láʔala yè lìʔɛgɛlɛ nī gèle, nɛ̀ tùlufiiye yige
         ke nɛ̄. 38 A wi 'kàgbiʔile gálì cáan gèle pàngogo luʔɔ nī gè, kire ga buu yajuuro ti de ke nyaʔa
         a ti pɛ́ni luʔɔ gbun gè. A yajuuro ti pɛ́ni luʔɔ gbun gè 39 níɛ tári tìi nɛ̄ dè kàgbiʔile yiʔɛ mɛ́ gè, a síkacɛlilɛ nɛ́ sìnbacɛlilɛ ní bèle, a
         pe pɛ́ni je sii wè, pe nɛ̂ sii nɛ́ tùluyo ní, nɛ́ tiʔɛlɛ ní, níɛ̀ puu kàbawuulo.40 A Yakuba wi 'wi sìnbacɛlilɛ wàli bèle nɛ̀ nyɔ́gɔ Laban sìnbatogo nī gè. A wi 'ki kpíʔile
         gìi ki bé tí peri Laban sìnbapɔlilɔ nyaʔa bèle, bàli pe 'puu nɛ́ tùluyo ní, nɛ́ bàli
         pe 'puu wuɔlɔ bèle, a ti tánʔa lɛ̀lɛ ni 'nɔ̀ tìi nɛ̄ dè. Bà wi 'ki kpíʔile nɛ́ jáa
         nɛ̀ yajuuro taa nɛ̀ yige Laban wori nī dè. 41 Sìnbapɔlilɔ bílì pe 'puu lìrile bèle, nɛ́ sìnbacɛlilɛ bílì pe 'puu lìrile bèle, a
         peli pɛ́ni tári pìye nɛ̄ wè, Yakuba nɛ̂ kàgbiʔile líɛ gèle nɛ̀ pɛ́nì cáan luʔɔ gbuɔdiʔɛ
         nī gè, pe yiʔɛ mɛ́ gè, kire ga buu yajuuro ti de tári tìi nɛ̄ kàgbiʔile gálì yiʔɛ
         mɛ́ gè. 42 A ki sí nyaa yajuuro díì ti wè lìrire dèʔ, a tire pɛ́ni luʔɔ gbun gè, wi nɛ̌ kàgbiʔile
         cáan gèle baaʔ. A ki 'kò yajuuro dáà dī kpolido dè, tire nɛ̂ kò Yakuba wori; dìi sí
         tiì puu kpolido dèʔ, tire nɛ̂ kò Laban wori.43 Bà ki 'kpíʔile a nàguɔ wi 'kò lɔriniʔɛrɛfɔli, a wi 'yajuuniʔɛrɛ taa, nɛ́ sùkulocɛlilɛ
         nɛ́ sùkulonaguɔlɔ, nɛ́ nyuʔɔmɔnɔ nɛ́ sèfɛngɛlɛ.
         
            
               	Wìyedɛnigɛ yasɛngɛ gè, ki yé puu yasɛngɛ káà gàa gī kire lɛ̀lɛ siɛnnɛ pe 'puu nɛ sɔ̀ngí
                     ki bé gbɛ̀ cɛlilɛ sáʔa bèle pe- pùɔ taa.

               	Yusufu: Eburu siɛnrɛ nī dè, Yusufu wè, ki kɔri wire wī: kàa 'fàri, kire ga jáa, kàa 'láʔa. Nyasiɛnkɛniyɛ nyáà siin yi 'puu nuyɔ.

Yakuba 'wi wuulo kɔ́ri bèle nɛ̀ kɛ́311 A Yakuba 'Laban jaala pe siɛnrɛ lúʔu dè, dàa pe 'puu nɛ nyu nɛ́ jo: «Yakuba nyɛ́nì weli tuu
         lɔri ti mìɛni líɛ; weli tuu lɔri tire ti 'wi yaʔa a wi 'kò lɔriniʔɛrɛfɔli.»2 A Yakuba 'ki nyaa míɛni Laban yiʔɛ ki tɛ́ngɛgɛnmɛ piì puu nubo bɛ̀ faʔa tíɛlɛ gè wire
         kɔli mɛ́ gèʔ.3 A Yewe wi ń'nɛ̀ juu nɛ́ Yakuba ní wè nɛ́ wi yɛ: «Koli mari waa muɔ tuu kùlo mɛ́ lè, muɔ
         narigɛ tiʔɛ nī gè, nɛ́ ki cɛ́n m'bé puu nɛ́ muɔ ní.»4 A Yakuba wi 'tunduro tórigo wi cɛlilɛ mɛ́ bèle, Arasɛli nɛ́ Leya ní wè, peri báan
         náʔa wire kúrugu siʔi mɛ́ gè yajuuro nàʔadiʔɛ nī gè, 5 nɛ̀ pɛ́nì pe yɛ: «Mi 'yeli tuu wi yiʔɛ tɛ́ngɛgɛnmɛ nyaa bè pi ní wè tíin bɛ̀ faʔa
         tíɛlɛ gè nɛ́ mi níʔ, kire nɛ́ ki mìɛni mi tuu Siaga wi Kulocɛliɛ wire wi 'kò nɛ́ mi
         ní. 6 Yeli nyɛ́nì ki cɛ́n, yeli tíimɛ bèle, kɛnmɛ bíì nɛ̄ mi 'baara kúɔ dè yeli tuu mɛ́
         wè nɛ́ mi ŋɔri ti mìɛni ní dè. 7 Kire ki mìɛni ní, yeli tuu wi 'mi nùʔɔrɔ nɛ̀ taa tɔliyɔ kiɛ, nɛ̀ mi sàri yiʔɛ wè.
         Nɛ̀ ki yaʔa Kulocɛliɛ sì fɔ̀li ki nɛ̄ a wi‑ kapiʔi kpíʔile mi nɛ̄ʔ. 8 A Laban cé gbɛ́nɛ ki juu nɛ́ jo: ‹Muɔ sàri wire wi bé puu yajuuro dáà dī kàba wori
         dè,› yajuuro ti mìɛni nɛ̂ kò nɛ sii kàba wori. A wi cé ń'nɛ̀ ki juu nɛ́ jo: ‹Muɔ sàri
         wire wi bé puu yajuuro dáà dī tùluyo ní yè,› yajuuro ti mìɛni nɛ̂ kò nɛ sii tùluyo
         ní. 9 Bà ki 'kpíʔile a Kulocɛliɛ 'yeli tuu wi yajuuro suɔ dè nɛ̀ kɛn m'mɛ́.10 «Lɛ̀lɛ líì nī yajuuro ti 'puu nɛ tári tìi nɛ̄ dè, a mi 'ki nyaa ŋɔ́nigɔ nī: sìnbapɔlilɔ
         bálì pe 'puu nɛ tári sìnbacɛlilɛ nɛ̄ bèle, pe 'puu nɛ́ tùluyo ní, nɛ́ tiʔɛlɛ ní, nɛ́
         ní kàbawuulo. 11 A Kulocɛliɛ tundunwɔ wi 'mi yeri ŋɔ́nigɔ nī gè, nɛ́ jo: ‹Yakuba yo !›«A mi 'suɔ: ‹Coo‑i !›12 «A tundunwɔ wi 'jo: ‹‑Ki wéli, sìnbapɔlilɔ bálì pe tári sìnbacɛlilɛ nɛ̄ bèle, piyē
         nɛ́ tùluyo ní, nɛ́ tiʔɛlɛ ní, nɛ́ ní kàbawuulo. Mi mi 'kire kpíʔile, nɛ́ ki cɛ́n gàa
         Laban 'kpíʔile muɔ nɛ̄ gè, mi nyɛ́nì ki nyaa. 13 Mi wī Kulocɛliɛ ŋáà wi 'wìi tìɛ muɔ nɛ̄ wè Betɛli tiʔɛ nī gè, tiʔɛ gíì nī muɔ 'kàdɛnigɛ yɛ̀gɛ gè nɛ̀ yérige gè, nɛ́ sùnmɔ wo bè ki nɛ̄ naamɛ
         gè ki‑ puu sɔ̀ngidaadiʔɛ, nɛ́ nyuɔ kún nɛ̀ kɛn m'mɛ́ wè. Píra ŋáà nī wè, yɛ̀ fáari ma yiri kùlo náà nī lè mari waa muɔ wuulo kùlo
         mɛ́ lè.› »14 A Arasɛli nɛ́ Leya peli sí Yakuba yɛ wè: «Kɔrigɔ ń'nɛ tíin náʔa lé weli mɛ́ weli tuu
         saʔa nī gè ? 15 Nɛ́ ki cɛ́n weli tuu wiì weli cò lé bɛ̀ nabɔnminɔ tíɛlɛ ? Wi nyɛ́nì weli pári nɛ̀
         weli wali lìi wè, nɛ́ cepɔrigɔ yɛrɛ ní dè, dàa weli yé yɛli bè taa dè+. 16 Kire kɛnmɛ nɛ̄ lɔri dáà Kulocɛliɛ wi 'suɔ weli tuu mɛ́ wè, tire 'kò weli wori, weli
         nɛ́ weli pìile ní bèle. Píra ŋáà nī wè, ‑ki kpíʔile ma yɛli nɛ́ gàa ní Kulocɛliɛ wi
         'juu muɔ mɛ́ gè.»17 A Yakuba 'fali nɛ̀ yɛ̀ fáari nɛ̀ gbòbori bè kɛ́, nɛ̀ wi cɛlilɛ nɛ́ wi jaala líɛ bèle
         nɛ̀ tárigɛ nyuʔɔmɔnɔ nɛ̄ bèle, 18 nɛ́ wi yajuuro kɔ́ri dè nɛ̀ kínige wi yiʔɛ mɛ́, nɛ́ wi lɔri ti mìɛni ní dàa wi yé
         taa dè, nɛ́ yajuuro dáà ti 'puu wi wori dè tire dáà ti mìɛni wi yé taa Mɛsopotamii kùlo nī lè, nɛ̀ koli nɛ waa wi tuu Siaga tiʔɛ mɛ́ gè, Kanaa kùlo nī lè.19 Laban wire yé kɛ́ sìnbasiire kùnudiʔɛ nī. A Arasɛli 'wi tuu gbèdegele yùu gèle nɛ̀
         líɛ nɛ̀ kɛ́ nɛ́ ke ní. 20 A Yakuba míɛni 'Laban nùʔɔrɔ wè, Laban ŋáà wi 'puu Aramiyé wuu wè, nɛ̀ fɛ̀ nɛ̀ kɛ́;
         wiì juu nɛ́ wi níʔ. 21 A Yakuba 'fɛ̀ nɛ̀ kɛ́ nɛ́ wi yɛrɛ ti mìɛni ní, nɛ̀ sɛ́nì Efirati cáʔa jeli gè, nɛ̀
         fali nɛ waa Galaadi nyaguruyo kɔli mɛ́ gè.Laban 'yɛ̀ nɛ̀ taʔa Yakuba nɛ̄22 Cɛnyɛ taanri tórilo kàduʔumɛ gè, a pe 'ti juu Laban mɛ́ wè nɛ́ wi yɛ: «Yakuba nyɛ́nì fɛ̀.» 23 A Laban wi 'wi narigɛ siɛnnɛ pálì kɔ́ri nɛ̀ taʔa wi nɛ̄. A pe 'tánʔa cɛnyɛ kɔlisiin
         nɛ̀ sɛ́nì nɔ̀ Yakuba nɛ̄ wè Galaadi nyaguruyo nɛ̄ yè.24 Bà pìlige ki 'wúɔ gè, a Kulocɛliɛ pɛ́nì juu nɛ́ Laban ní wè, Aramiyé wuu wè, ŋɔ́nigɔ
         nɛ̄ nɛ́ jo: «‑Mìɛ cò díɛʔ ! Fǎga yakaa juu Yakuba mɛ́ wèʔ, gàa gī cɛ̀ngɛ gè, kire
         ga laa, gàa ki 'pii gè.»25 A Laban sɛ́nì Yakuba cò wè. Bà Yakuba wi cé wi fɛ̀ni saaya kóri yè nyaguruyo nɛ̄ yè,
         a Laban nɛ́ wi siɛnnɛ ní bèle a pe míɛni 'pɛn nɛ́ pɛ́nì pe fɛ̀ni saaya kóri yè Galaadi
         nyaguruyo nɛ̄ yè.26 A Laban sí wi yúgo nɛ́ jo: «Gáa muɔ 'kpíʔile mmɛ gè ? Gáa nɛ̄ muɔ 'mi nùʔɔrɔ mmɛ gè,
         nɛ́ mi pórilo yùu bèle nɛ̀ kɔ́ri majo bɛ̀ kapiɛnnɛ kasuulebile tíɛlɛ. 27 Gáa nɛ̄ muɔ 'làri nɛ̀ fɛ̀ nɛ́ mi nùʔɔrɔ mmɛ gè ? A muɔ cé ti juu m'mɛ́ wè, mi cî muɔ
         yaʔa muɔ de waa nɛ́ fundaanra ní, bèri ŋú, bèri pìnbigele kpúɔn gèle, nɛ́ gɔri ní
         wè. 28 Muɔ sì cɛ́nì mi yaʔa a mi 'mi pórilo suɔn suɔn bèle gàangbuʔulo nɛ̄ gèleʔ, nɛ́ pe
         pìile ní bèleʔ. Kányiʔɛ nɛ̄, muɔ tɔ̀ni nɛ̀ cúro wī. 29 Ki fànʔa yē m'mɛ́ mi gbɛ̀ kapiʔi kpíʔile yeli nɛ̄, nɛ̀ sí ki yaʔa muɔ tuu Siaga wi
         Kulocɛliɛ wi sí ki juu m'mɛ́ pìlige gáà ki 'tóri gè, nɛ́ mi yɛ: ‹Fǎga yakaa juu Yakuba
         mɛ́ʔ, gàa gī cɛ̀ngɛ gè, kire ga laa, gàa ki 'pii gèʔ.› 30 Píra ŋáà nī wè, muɔ sí yiri nɛ waa nɛ́ ki cɛ́n muɔ tuu saʔa láa ki kɛ́nì muɔ taa.
         Gáa sí nɛ̄ muɔ 'mi kulocɛlɛlɛ yùu bèle ?»31 A Yakuba wi sí Laban yɛ wè: «Mi 'làri nɛ̀ fɛ̀ nɛ́ ki cɛ́n mi 'puu nɛ fìʔɛ́, nɛ́ míɛni
         a mi 'ki sɔ̀ngi nɛ́ jo muɔ bága muɔ pórilo suɔ bèle mi mɛ́ fànʔa nɛ̄. 32 A muɔ kɛ́nì muɔ kulocɛlɛlɛ nyaa bèle siɛn ŋíì mɛ́ wè, kire siɛn wiǐ kò sìi nɛ̄ʔ !
         ‑Ki tìɛ weli nɛ̄ gìi gī muɔ wuʔu gè, weli siɛnnɛ pe mìɛni nyaamɛ nɛ̄; a gìi yē muɔ
         wuʔu gè ma ki líɛ.» Yakuba sì yé sí ki cɛ́n Arasɛli wi yé gbèdegele yùu gèleʔ.33 A Laban sɛ́nì jíin Yakuba fɛ̀ni saʔa nī gè, nɛ̀ sɛ́nì jíin Leya fɛ̀ni saʔa nī gè,
         nɛ̀ sɛ́nì jíin sùkulocɛlilɛ siin fɛ̀ni saʔa nī gè, wiì yafiɛn nyaaʔ. A wi 'yiri Leya
         fɛ̀ni saʔa nī gè nɛ waa Arasɛli wuʔu mɛ́ gè.34 Nɛ̀ ki yaʔa Arasɛli wi yé gbèdegele líɛ gèle nɛ̀ ke le nyuʔɔmɔ suɔnkogo kpɔ̀bi nī
         wè, nɛ́ tɛ́ni ki nɛ̄. A Laban sɛ́nì saʔa ki mìɛni caa nɛ̀ màʔa, wiì yafiɛn nyaaʔ.35 A Arasɛli wi 'ki juu wi tuu mɛ́ wè nɛ́ jo: «Mi kàfɔli, fǎga muɔ fungo yɛ̀gɛ gèʔ. A
         muɔ 'ki nyaa mi sì yɛ̀ muɔ yiʔɛ mɛ́ gèʔ, mi yē yege nɛ̄ wī.»A Laban ń'nɛ̀ caa nɛ̀ màʔa, kire nɛ́ ki mìɛni, wiì gbèdegele nyaa gèleʔ.36 A Yakuba fungo ki 'yɛ̀ a wi 'juu nɛ̀ kpɛ̀ni Laban nɛ̄ wè nɛ́ jo: «Mi tuudiɛlɛ lire
         nī níi lè pugo ? Gáa mi 'kpíʔile sìpiʔi gè, dí muɔ sí taʔa mi nɛ̄ nɛ́ muɔ ŋɔri ti
         mìɛni ní mmɛ gè ? 37 Bà muɔ 'caa nɛ̀ màʔa mi yɛrɛ ti mìɛni nī dè o, muɔ 'yakaa nyaa lé baa muɔ saʔa wuʔu ?
         Ma ki tìɛ mi siɛnnɛ pe mìɛni nɛ̄, nɛ́ muɔ siɛnnɛ ní bèle, pe sí we láʔala wìye nɛ̄.38 «Ki yiʔɛlɛ togo wī ŋàa wè, bà mi yē nɛ́ muɔ ní wè; muɔ síkacɛlilɛ nɛ́ muɔ sìnbacɛlilɛ
         pe wàa nigbe sì kɛ́nì serige cúʔɔʔ. Mi sì muɔ sìnbapɔlilɔ káa bèleʔ. 39 Mi sì kɛ́nì pɛn nɛ́ yajuʔu káà ní gàa nyàʔayɛgɛ 'kpúu gèʔ. A ki yé cɛ́nì kpíʔile,
         mi nɛ̂ cé ki sìndiʔɛ kɛn gè muɔ mɛ́. A pe yé yajuʔu káà yùu m'mɛ́ gè, cɛnvugo nɛ̄
         yo, pìlige nī yo, muɔ nɛ̂ cé jo mi‑ ki fuʔɔ tɔ́n gè. 40 Cɛngɛ káfugo ki 'mi wuʔɔ, a pìlige wiire ti 'mi kúru; mi sì cɛ́nì puu nɛ ŋɔ́niʔ.41 «Bɛ̀ ki 'kpíʔile mi nɛ̄ fúɔ nɛ̀ pɛ́nì taa yiʔɛlɛ togo gálì mi 'kúɔ baa muɔ tiʔɛ nī
         gè. Á mi 'baara kúɔ muɔ mɛ́ yiʔɛlɛ kiɛ nɛ́ sicɛri muɔ pórilo pe siin kɛnmɛ nɛ̄, nɛ́
         ń'nɛ̀ baara muɔ mɛ́ yiʔɛlɛ kɔlini nɛ muɔ yajuuro gbún dè. Kire nɛ́ ki mìɛni a muɔ
         'mi sàri yiʔɛ wè nɛ̀ taa tɔliyɔ kiɛ. 42 A mi tuu wi Kulocɛliɛ wire cé bɛ̀ wè, Birayima Kulocɛliɛ wè, nɛ́ ní Kulocɛliɛ ŋáà nɛ̄ mi tuu Siaga 'puu nɛ fìʔɛ́ wè, a wire sì cé puu nɛ́ mi ní wèʔ, muɔ cî mi yaʔa mi‑ kɛ́ nɛ́ kiyɛ
         ní yè waaya. Bà Kulocɛliɛ sí mi wuʔɔgɔ nyaa gè, nɛ́ baagbɛnrɛ ní dè dàa mi 'kúɔ dè,
         kire nɛ̄ pìlige nī gè a wi 'kàyuʔu juu gè nɛ̀ tànʔa kɛn m'mɛ́.»Yakuba 'nyakungɛngɛ kpíʔile nɛ́ Laban ní wè43 A Laban sí siɛnnugoro kɛn dè Yakuba mɛ́ wè nɛ́ jo: «Mi pórilo bɛ̀ lé bàli bèle, pe pìile bèle o, mi wuulo bɛ̀ʔ lé ? Yajuuro
         dáà dè, mi wori bɛ̀ʔ lé ? Dàa ti mìɛni muɔ nɛ nyaʔa dè, mi wori dī. Gíi sí m'bé ní
         gbɛ̀ kpíʔile mi pórilo mɛ́ bèle pàngɛ gè, a kire ga laa pe jaala mɛ́ bèle cígini ?
         44 Píra ŋáà nī wè, te báan we‑ nyakungɛngɛ kpíʔile mi nɛ́ muɔ ní wè, we‑ fìɛ tɛ́ngɛ náʔa gè bɛ̀ kaala nyaafɔli tíɛlɛ, fìɛ ŋàa
         wi bé ki tìɛ dí mi nɛ́ muɔ ní wè, we nyɛ́nì nyakungɛngɛ kpíʔile wìye mɛ́.»45 A Yakuba sí kàdɛnigɛ líɛ nɛ̀ ki cɔ́ri nɛ̀ yérige ki‑ puu sɔ̀ngidaadiʔɛ. 46 Nɛ́ ki juu wi siɛnnɛ mɛ́ bèle, nɛ́ jo: «Yeri kàdari táà jún yeri báan nɛ́ ti ní.»
         A pe 'fali nɛ kàdari jò dè nɛ̀ pɛ́nì ti gbuʔulo tìi nɛ̄. A pe 'lìi baa kàdɛnigboli
         nɛ̄ lè+. 47 A Laban 'tiʔɛ ki míʔɛ le gè nɛ̀ ki yeri Yegari Saʔaduta (ki kɔri wire wī: kàdɛnigboli
         fìɛ), a Yakuba wire sí ki yeri nɛ́ jo Galedi (ki kɔri wire wī: kàdɛnigɛ fìɛ)+.48 A Laban sí ń'nɛ̀ jo: «Kàdɛnigboli náà niī fìɛ pàngɛ gè mi nɛ́ muɔ sunʔɔmɔ ní bè bɛ̀
         kaala nyaafɔli tíɛlɛ.» Kire nɛ̄ a pe 'kò nɛ ki tiʔɛ yeri gè Galedi. 49 Pe 'puu nɛ ki tiʔɛ yeri gè míɛni Misipa (ki kɔri wire wī: wélidiʔɛ), ki 'nyaa Laban
         yé ki juu nɛ́ jo: «Yewe wiri we nyaʔa, a we kɛ́nì láʔala wìye nɛ̄ wè, mi nɛ́ muɔ ní wè. 50 A muɔ sɛ́ni mi pórilo wuʔɔ bèle, kire ga laa a muɔ sɛ́nì cɛlilɛ pálì líɛ nɛ̀ fàri
         mi pórilo nɛ̄ bèle, a siɛn sí wè nɛ muɔ nyaʔa wèʔ, ma sɔ̀ngi ma taa, ma ki cɛ́n Kulocɛliɛ
         wire tíimɛ wiī nɛ muɔ nyaʔa.»51 A Laban wi ń'nɛ̀ Yakuba yɛ wè o: «Ki n'gɛ, kàdɛnigboli náà lè, nɛ́ kàdɛnigbuʔɔ gáà
         mi 'cɔ́ri nɛ̀ yérige ki‑ puu sɔ̀ngidaadiʔɛ gè, tire mi 'tɛ́ngɛ mi nɛ́ muɔ sunʔɔmɔ
         ní bè. 52 Kàdɛnigboli náà lè, nɛ́ sɔ̀ngidaadiʔɛ gáà ní gè, tire ti bé puu fìɛ mi nɛ́ muɔ sunʔɔmɔ
         ní bè bɛ̀ kaala nyaafɔli tíɛlɛ. Mi sì yɛli bè kàdɛnigboli náà nɛ́ ní sɔ̀ngidaadiʔɛ
         gáà fɛ́nigɛ gè bè kɛ́ muɔ kúrugu nɛ́ sɔ̀ngibiire níʔ; muɔ míɛni sì yɛli bè ti fɛ́nigɛ
         bè pɛn mi kúrugu nɛ́ sɔ̀ngibiire níʔ. 53 Birayima Kulocɛliɛ wè, nɛ́ míɛni Nakɔri kulocɛliɛ wè, pe tobilo kulocɛlɛlɛ bèle, peli pe bé
         puu kàyuʔujuufɔlilɔ bèle mi nɛ́ muɔ sunʔɔmɔ ní bè.»A Yakuba wire sí kàli Kulocɛliɛ nɛ̄, ŋàa nɛ̄ wi tuu Siaga 'puu nɛ fìʔɛ́ wè+. 54 A Yakuba wi 'kakuɔrɔ yajuʔu káà kpúu nɛ̀ yanyige surosuʔɔ, nɛ́ wi siɛnnɛ yeri bèle a pe 'pínɛ nɛ̀ suro lìi dè nɛ́ súɔn baa nyagurugo nɛ̄
         gè.
         
            
               	Laban sì yé cepɔrigɔ yɛrɛ kɛn dè wi pórilo mɛ́ bèleʔ nɛ̀ yɛli nɛ́ pe kùlo kaliʔɛlɛ
                     ní gèle.

               	Siɛnnɛ bálì pe lɛ̀lɛ nī lè, a pe yé nyakungɛngɛ kpíʔile gè, pe nɛ̂ kúɔ níɛ̀ lìi baa
                     ki tiʔɛ nī gè.

               	Laban wire yé míʔɛ le gè wi siɛnrɛ nī, dàa ti 'puu Aramiyé siɛnrɛ dè. A Yakuba wire
                     sí wi míʔɛ le gè wi siɛnrɛ nī, dàa ti 'puu eburu siɛnrɛ dè. Míɛyɛ nyáà yi siin kɔri
                     wi 'puu nuwɔ, dàa ti 'juu nɛ́ jo: kàdɛnigboli fìɛ.

               	Nakɔri wire yé puu Birayima cɔni (wéli baa 11.26 ) nɛ́ ní Laban tuuliʔɛ (wéli baa 24.24,29 ). Laban wire yé puu nɛ kulocɛlɛlɛ pálì gbùʔɔrɔ́ bɛ̀ Birayima tobilo tíɛlɛ bèle.
                     Yakuba wire yé kàli wi tuu Siaga Kulocɛliɛ wire yákuɔ nɛ̄ (wéli baa 31.42 ).

321 A Laban 'yɛ̀ sínbiniwuuro nī dè, nɛ̀ wi pórilo nɛ́ wi póripiile suɔn suɔn bèle gàangbuʔulo
         nɛ̄ gèle nɛ́ diba kpíʔile pe mɛ́, nɛ́ koli nɛ̀ kɛ́ wi tiʔɛ nī gè.2 A Yakuba wire sí yɛ̀ nɛ̀ wi koligo líɛ gè nɛ waa, a Kulocɛliɛ tundunminɔ pe sɛ́nì wi kpàli. 3 Bà Yakuba 'pe nyaa bèle, a wi 'jo: «ʔá ! Je Kulocɛliɛ kòridiʔɛ sí gī náʔa gè díɛʔ !»
         A wi 'fali nɛ̀ tiʔɛ ki míʔɛ le gè nɛ ki yeri Maʔanayimi (ki kɔri wire wi: kòridiɛyɛ
         siin).Yakuba 'kpuʔɔrɔ tórigo Ezawu mɛ́4 A Yakuba wi 'siɛnnɛ yɛ̀gɛ nɛ̀ tórigo wìi yiʔɛ mɛ́ gè baa wi luɔ Ezawu kúrugu wè, Edɔmi tɛ́nimɛ nī bè, Seyiiri kùlo mɛ́ lè. 5 A wi tunduro dáà juu dè pe mɛ́ nɛ́ jo: «A yeli sɛ́nì nɔ̀ baa wè, ye‑ mi kàfɔli Ezawu
         yɛ wè, dí ‹Muɔ baakuɔwɔ Yakuba wi 'jo: Mi yé kɛ́ Laban tiʔɛ nī gè nɛ̀ sɛ́nì mɔgɔ baa
         fúɔ nɛ̀ pɛ́nì nɔ̀ lɛ̀lɛ náà nī lè, 6 a mi 'nìɛyɛ taa, nɛ́ sèfɛngɛlɛ ní, nɛ́ sìnbaara ní, nɛ́ síkaala, nɛ̀ fàri baakuɔlɔ
         nɛ̄, nàguɔlɔ nɛ́ cɛlilɛ. A mi sí jo m'bé tundunminɔ tun pe‑ sa ki juu mi kàfɔli Ezawu
         mɛ́ wè, kire ga buu mi‑ kpuʔɔrɔ taa wi yiʔɛ mɛ́.› »7 A tundunminɔ pe 'koli nɛ̀ pɛ́nì ki juu Yakuba mɛ́ wè nɛ́ jo: «Weli sɛ́nì muɔ luɔ Ezawu
         kpàli wè, nɛ̀ wi nyaa wi 'báan muɔ kúrugu nɛ́ siɛnnɛ sirasiin (400) ní.»8 A fíɛrɛ 'Yakuba cò wè kpuʔɔ. A wi 'wi siɛnnɛ wáligi bèle gbuʔulo siin, nɛ́ yajuuro
         wàli dè gbuʔulo siin: síkaala nɛ́ sìnbaara ní dè, gboli nigbe; nìɛyɛ nɛ́ nyuʔɔmɔnɔ
         ní bèle, gboli láà nigbe. 9 Nɛ́ ki cɛ́n wi yé ki sɔ̀ngi nɛ́ jo: a Ezawu pɛ́nì gboli láà kpúu lè, gboli siinwoli
         lè ni bé suɔ.10 A Yakuba wi sí Kulocɛliɛ náari wè, nɛ́ jo: «Cáa ! Kulocɛliɛ, muɔ ŋáà wī mi tuuliʔɛ
         Birayima Kulocɛliɛ wè, nɛ́ mi tuu Siaga Kulocɛliɛ wè, cáa ! Yewe, muɔ ŋáà ma 'ki juu mi mɛ́ nɛ́ jo: ‹Koli mari waa muɔ kùlo mɛ́ lè, muɔ wuulo tiʔɛ
         nī gè, dí mi bé kacɛ̀ngɛ kpíʔile muɔ nɛ̄ wè,› 11 mi nyɛ́nì cɛ́ri nɛ̀ tóri muɔ bànguɔ dɛ́nigɛ kele nɛ́ muɔ kányiʔɛ kaala ní lè, gàli
         muɔ nɛ kpínʔini mi mɛ́ gèle, mi ŋáà wī muɔ baakuɔwɔ wè. Mi kàgbiile lire ni 'puu mi
         mɛ́ lɛ̀lɛ líì nī mi Zurudɛn cáʔa jeli gè. Pàngɛ gè, mi n'ŋɛ, mi siɛnmɛ pi 'niʔɛ nɛ̀ kò gbuʔulo siin.12 «‑Mi suɔ mi luɔ Ezawu mɛ́ wè, nɛ́ ki cɛ́n mi nɛ fìʔɛ́ wi fǎga ba mi kpúuʔ, nɛ́ mi
         pìile ní bèle nɛ́ pe yàala ní bèle, wi fǎga wàa nigbe yaʔaʔ. 13 Nɛ̀ ki yaʔa muɔ sí yé ki juu nɛ́ jo dí muɔ bé kacɛ̀ngɛ kpíʔile mi nɛ̄, bè mi siimɛ
         niʔɛ bè bɛ̀ kuʔɔjii gògoyo dàrimiʔɛ tíɛlɛ gè, gàa gī siɛn sǐ gbɛ̀ tɔ́ri gèʔ, bɛ̀ ki
         'niʔɛ gè.»14 A Yakuba 'súɔn baa kire tiʔɛ nī gè ki pìlige nī gè. Bà kpìɛnmɛ pi 'tuu bè, a wi 'wi
         yɛrɛ táà líɛ nɛ̀ kɛ́ bè sa kpuʔɔrɔ kpíʔile Ezawu mɛ́ wè: 15 síkacɛlilɛ sirakeli (200) nɛ́ síkapɛngɛlɛ togo, nɛ́ sìnbacɛlilɛ sirakeli (200) nɛ́
         sìnbapɔlilɔ togo, 16 nɛ́ nyuʔɔmɔnɔ togo nɛ́ kpɔrigɔ nɛ́ pe pìile ní bèle bàli pe 'puu nɛ ŋɔri nɛ tíin pe
         nɔminɔ mɛ́ bèle, nɛ́ nɛ̀nɔminɔ togosiin nɛ́ nɛ̀piʔɛlɛ kiɛ, nɛ̀ fàri sèfɛnjɛlilɛ togo
         nɛ́ sèfɛnbɔlilɔ kiɛ ní.17 A wi 'ti mìɛni tíla tíla nɛ́ ti kɛn wi baakuɔlɔ mɛ́ bèle, nɛ̀ yɛli nɛ́ ti gbuʔulo
         kɛnmɛ ní bè, nɛ́ pe yɛ: «Ye‑ kíni mi yiʔɛ mɛ́ gè, yé lariyɛ yaʔa gbuʔulo ke sunʔɔmɔ
         ní bè.»18 A wi 'ki juu nɛ̀ gbɛ̀ngɛ wi baakuɔwɔ mɛ́ wè, ŋàa wi 'puu pe yiʔɛ mɛ́ gè, nɛ́ jo: «A
         mi luɔ Ezawu wi sɛ́nì kpàli nɛ́ muɔ ní wè, nɛ́ muɔ yúgo, ‹Ŋáa wuu wī muɔ wè ? Sé muɔ
         nɛ waa ? Ŋáasiɛn wori dī yajuuro dáà ti 'waa muɔ yiʔɛ mɛ́ gè ?›, 19 ma wi yɛ: ‹Mi kàfɔli Ezawu yo, Yakuba wori dī. Wi 'jo mi‑ ba kpuʔɔrɔ kpíʔile muɔ mɛ́
         nɛ́ yajuuro dáà ní dè. Wire tíimɛ yē nɛ báan baa kàduʔu mɛ́ gè.› »20 A wi 'siɛnnuro juu dè nɛ̀ gbɛ̀ngɛ wi baakuɔlɔ pe mìɛni mɛ́, siinwuu wè, nɛ́ taanriwuu
         ní wè, nɛ́ bìli mìɛni pe nyɛ́ni tári yajuuro kúrugu dè, nɛ́ pe yɛ: «A yeli sɛ́nì Ezawu
         nyaa wè, ye mìɛni yeri siɛnnuro tire nyu wi mɛ́. 21 Ye‑ ti juu wi mɛ́ míɛni, ye‑ jo: ‹Muɔ baakuɔwɔ Yakuba wè, wiī nɛ báan baa kàduʔu mɛ́
         gè.› »Yakuba wi yé ki sɔ̀ngi nɛ́ jo, wire bé gbɛ̀ Ezawu fungo nyígi gè a wire 'kire kpíʔile
         mmɛ gè, nɛ́ kpuʔɔrɔ dáà tórigo dè wire yiʔɛ mɛ́ gè. Kire kàduʔumɛ gè, a wire sɛ́nì
         wi nyaa wè, wi bé wire kpàli nɛ́ fundaanra ní.22 Bà ki 'kpíʔile, a Yakuba 'kpuʔɔrɔ tórigo dè a ti 'kɛ́ wi yiʔɛ mɛ́ gè, kpuʔɔrɔ dáà
         wi yé kɛn dè. Kire pìlige nī gè, a Yakuba wire 'súɔn baa wi kòridiʔɛ nī gè.23 Kire pìlinugo nī gè, a wi 'yɛ̀ nɛ̀ wi cɛlilɛ siin líɛ bèle, nɛ́ wi sùkulocɛlilɛ siin
         ní bèle, nɛ̀ fàri wi pìile kiɛ nɛ́ nigbe nɛ̄ bèle, nɛ̀ Yabɔki lakolibile jeli lè.
         24 A wi 'pe líɛ nɛ̀ lakolibile jeli lè, nɛ̀ wi yɛrɛ ti mìɛni pínɛ nɛ̀ jeli nɛ́ pe ní.Yakuba 'cáan nɛ́ Kulocɛliɛ ní25 Bà Yakuba 'kò wi nigbe wè, a siɛn wáà pɛ́nì cáan nɛ́ wi ní fúɔ nɛ̀ pɛ́nì kpìɛnmɛ tuu bè. 26 Bà siɛn wi kɛ́nì ki nyaa wire sǐ jáa Yakuba nɛ̄ wèʔ, a wi 'Yakuba kpúɔn cenyugo nɛ̄
         gè nɛ̀ ki 'fùgu, á pe ní cáanra nɛ̄ dè. 27 A nàguɔ wi kɛ́nì jo: «‑Mi yaʔa mi‑ kɛ́, nɛ́ ki cɛ́n kpìɛnmɛ pi 'tuu wī.»A Yakuba sí wi yɛ: «Miǐ ga tíi muɔ yaʔa muɔ kɛ́ʔ, ka laa muɔ sì diba taʔa wè mi nɛ̄ʔ !»28 A nàguɔ wi sí Yakuba yúgo wè: «Pe 'muɔ ye gáa ?»A Yakuba wi 'jo: «Pe 'mi ye Yakuba.»29 A nàguɔ wi sí ń'nɛ̀ jo: «Piyě ní de muɔ yeri Yakuba cíginiʔ; muɔ míʔɛ ki bé yiʔɛ bè
         kò Isirayɛli+, nɛ́ ki cɛ́n muɔ nyɛ́nì cáan nɛ́ Kulocɛliɛ ní, nɛ́ siɛnnɛ ní bèle, a muɔ 'fànʔa taa.»30 A Yakuba wi 'nàguɔ yúgo wè: «A muɔ míʔɛ gè do ?»A nàguɔ wi 'jo: «Gáa nɛ̄ muɔ kpáan nɛ̀ mi míʔɛ yúgo gè ?» Nɛ́ fali nɛ̀ diba taʔa wè
         Yakuba nɛ̄.31 A Yakuba 'tiʔɛ gáà ki míʔɛ le gè nɛ ki ye Peniyɛli (ki kɔri wire wī: Kulocɛliɛ yiʔɛ),
         gìi wi 'puu nɛ caa bè juu wè, «Mi nɛ́ Kulocɛliɛ we 'yiɛyɛ le yè wìye nī, a mi 'kò
         sìi nɛ̄.» 32 Bà cɛngɛnyɛni ni 'puu nɛ foligi lè, a Yakuba míɛni nɛ yigi Peniyɛli nī wè, nɛ̀ ki
         yaʔa Yakuba 'puu nɛ tári nɛ̀ siʔi cenyugo nɛ̄ gè. 33 Kire kɛnmɛ nɛ̄ a Isirayɛli siɛnnɛ pe 'yajuʔu kpúu gè, pe nɛ̌ fɔ̀li bé ki cenyugo kaara
         káa dèʔ, nɛ́ ki cɛ́n cáanra lɛ̀lɛ nī lè, Kulocɛliɛ cé Yakuba luɔ cenyugo nɛ̄ gè.
         
            
               	Isirayɛli: Isirayɛli wi míʔɛ ki kɔri wire wī: wiī nɛ cáanri nɛ́ Kulocɛliɛ ní, kire ga laa: Kulocɛliɛ nɛ cáanri nɛ́ wi ní.

Yakuba nɛ́ Ezawu pe 'pe kàsii kúɔ wè331 Bà Yakuba 'yiʔɛ yɛ̀gɛ gè nɛ̀ wéli wè, a wi 'Ezawu nyaa wi wi kpàlí nɛ́ siɛnnɛ sirasiin ní. A wi sí pìile tíla bèle nɛ̀ kɛn pe yàala
         mɛ́ bèle, a wi 'Leya wuulo kɛn bèle wi mɛ́, nɛ́ Arasɛli wuulo kɛn bèle wi mɛ́, nɛ́
         sùkulocɛlilɛ siinwuulo kɛn bèle pe mɛ́. 2 A wi 'sùkulocɛlilɛ kínige bèle nɛ́ pe pìile ní bèle, nɛ́ Leya nɛ́ wi pìile taʔa bèle
         pe nɛ̄, nɛ́ kúɔ nɛ́ Arasɛli nɛ́ Yusufu taʔa wè pe nɛ̄. 3 Á wire tíimɛ kíni pe mìɛni yiʔɛ mɛ́. Bà wi sɛ́ni nɔ̀gí wi luɔ nɛ̄ wè, a wi 'tuu nɛ̀
         yiʔɛ cúbulo gè dàala nɛ̄ lè fúɔ nɛ̀ taa tɔliyɔ kɔlisiin. 4 A Ezawu sí fali nɛ̀ fɛ̀ nɛ̀ sɛ́nì wi kpàli, nɛ̀ sɛ́nì wi wáa nɛ̀ mígi nɛ́ wi suɔn
         suɔn gàangbuʔulo nɛ̄ gèle, a pe siin pe 'fali nɛ̀ nyɛni. 5 A Ezawu ga yiʔɛ yɛ̀gɛ gè nɛ̀ wéli wè, a wi 'cɛlilɛ nyaa bèle nɛ́ pìile ní bèle, a
         wi 'Yakuba yúgo wè nɛ́ jo: «Báli sí bīɛlɛ bàli bèle nɛ́ muɔ ní wè ?»A Yakuba sí jo: «Mi pìile bīɛlɛ, bàli ní Kulocɛliɛ 'mi kpúʔɔ wè nɛ̀ pe kɛn muɔ baakuɔwɔ
         mɛ́ wè.»6 A sùkulocɛlilɛ pe 'pɛn nɛ́ pe pìile ní bèle, nɛ̀ pɛ́nì tuu nɛ̀ cúbulo. 7 A Leya nɛ́ wi pìile ní bèle, a peli míɛni 'pɛn nɛ̀ pɛ́nì tuu nɛ̀ cúbulo. A Yusufu
         nɛ́ Arasɛli, a peli míɛni 'pɛn nɛ̀ pɛ́nì tuu nɛ̀ cúbulo.8 A Ezawu wi sí wi yúgo nɛ́ jo: «Gáa sí ma yé je kúɔ nɛ́ yajuugbuʔulo gálì ní gèle gàli
         ní mi kpàli gèle ?»A Yakuba sí jo: «Mi 'puu nɛ caa mi kɛnmɛ pi- muɔ dɛ́ni, mi kàfɔli.»9 A Ezawu sí jo: «Lɔri yé náʔa m'mɛ́ nìʔɛrɛ nɛ cɔni. ‑Muɔ wori yaʔa dè baa.»10 A Yakuba sí wi náari nɛ́ jo: «ʔé ! Mi nɛ muɔ fiɛn wī, a ki yē muɔ nɛ tɔ́ri nɛ́ mi
         ní wè, ma fɔ̀li ki nɛ̄ má kpuʔɔrɔ dáà suɔ dè. Nɛ́ ki cɛ́n bà muɔ nɛ́ mi ní, we 'wìye nyaa wè, á muɔ 'mi sɔ́migɔ nɛ̀
         kpàli wè, a mi 'ki nyaa majo mi nyɛ́nì Kulocɛliɛ yiʔɛ nyaa wī. 11 Kire nɛ̄ mi nɛ muɔ náari, ma fɔ̀li kpuʔɔrɔ dáà nɛ̄ dè, dàa mi 'kɛn muɔ mɛ́ dè. Nɛ́ ki cɛ́n Kulocɛliɛ nyɛ́nì 'mi kpúʔɔ nɛ̀ lɔriniʔɛrɛ
         kɛn m'mɛ́; yɛrɛ sáa yē m'mɛ́.» Bà wi 'ki juu nɛ̀ taʔala mmɛ gè, a Ezawu wi pɛ́nì yéri
         ki nɛ̄.12 A Ezawu wi 'jo: «Ye‑ yɛ̀ we‑ pínɛ weri waa; m'bé kíni yeli yiʔɛ mɛ́.»13 A Yakuba sí jo: «ʔé ! Mi kàfɔli, muɔ nyɛ́nì ki cɛ́n pìile pe 'yìrige, pe wè gbɛ̀nɛ
         tári fáariʔ. Nɛ̀ pínɛ, yajuuro yē mi mɛ́, sìnbacɛlilɛ nɛ́ síkacɛlilɛ, nɛ́ nɛ̀nɔminɔ,
         dàa ti 'pìile kanʔa pe‑ ŋɔri bèle. A mi 'jo tánʔana ŋàʔana lè bè kpíʔile cɛngɛ nigbe
         gè, ti mìɛni bé kùu ! 14 Kire nɛ̄, mi kàfɔli, mari waa mi yiʔɛ nɛ̄, mi nɛ muɔ náari wī. Mi béri waa muɔ kúrugu
         funnyige nɛ̄, bè yɛli nɛ́ yajuuro ti tánʔagɛnnɛ ní lè, dàa dī mi yiʔɛ mɛ́ gè, nɛ́
         pìile pe tánʔagɛnnɛ ní lè, fúɔ bè taa mi‑ sa nɔ̀ mi kàfɔli wi tiʔɛ nɛ̄ gè, Seyiiri
         kùlo mɛ́ lè.»15 A Ezawu sí wi yɛ: «Ma sí yéri ki nɛ̄, mi‑ siɛnnɛ pálì yaʔa nɛ́ muɔ ní.»A Yakuba 'wi yɛ: «Gáa nɛ̄ muɔ je kire kpíʔile bɛ̀ ? Muɔ- taa kpuʔɔrɔ taʔa mi nɛ̄,
         mi kàfɔli.»16 Kire cɛnnugo gè, a Ezawu 'koli nɛ̀ koligo líɛ gè nɛ̀ kɛ́ Seyiiri kùlo mɛ́ lè, 17 a Yakuba wire 'kɛ́ Sukɔti kàʔa mɛ́. A wi sɛ́nì saʔa faan baa, nɛ́ kpátaaya kpúɔn nɛ̀
         wi yajuuro nyɔ́gɔ dè baa. Kire kɛnmɛ nɛ̄ a pe 'kò nɛ ki tiʔɛ yeri gè Sukɔti (ki kɔri
         wire wī: kpátaaya tiʔɛ).18 Bà Yakuba 'kɔ́n Mɛsopotamii kùlo mɛ́ lè nɛ̀ pɛn gbɛ̀nwɛ wè Kanaa kùlo mɛ́ lè, á yafiɛn sì wi taa wèʔ, a wi kɛ́nì yɛ̀ nɛ̀ sɛ́nì tɛ́ni Sikɛmi kàʔa táanni
         gè. 19 Nɛ̀ ki tiʔɛ dàala suɔ lè, tiʔɛ gíì nī wi yé wi fɛ̀ni saʔa kóri gè; wi yé ni suɔ Kamɔri
         jaala mɛ́ bèle, walifiiwe walikpegele dabataan (100)+. Kamɔri wire wi 'puu Sikɛmi tuu wè. 20 A wi Kulocɛliɛ gbùʔɔrɔdiʔɛ faan nɛ̀ yérige baa ki tiʔɛ nī gè, nɛ̀ ki míʔɛ le gè nɛ
         ki yeri Eli Eloye Isirayɛli (ki kɔri wire wī: Kulocɛliɛ wi yē Isirayɛli Kulocɛliɛ).
         
            
               	Siɛnnɛ bálì pe lɛ̀lɛ nī lè, pe nɛ̂ cé gbɛ́nɛ sìnbapori suɔ nɛ́ walifiiwe walipile
                     nigbe ní lè.

Sikɛmi wi 'Dina cúʔɔ wè341 Bà lɛ̀lɛ láà kɛ́nì kúɔ lè, a Dina 'yiri, Leya nɛ́ Yakuba póri wè, nɛ̀ kɛ́ bàa kùlo sinborilo síɛri bèle. 2 Nàguɔ wáà 'puu baa, pe 'wi ye Sikɛmi. Wi tuu Kamɔri wire wi 'puu pe kùlofɔli wè; Eviyé wuu wi 'puu. Bà Sikɛmi sɛ́nì Dina nyaa wè, a Sikɛmi 'wi cò fànʔa nɛ̀ sínɛ nɛ́ wi
         ní nɛ̀ wi cúʔɔ. 3 Kire kàduʔumɛ, Dina wè, Yakuba póri wè, a wi 'Sikɛmi dɛ́ni wè kpuʔɔ. A wi 'gbòbori
         nɛ̀ juu nɛ́ sinboriwo ní wè, nɛ̀ wi fungo nyígi gè. 4 A Sikɛmi wi sɛ́nì ti juu wi tuu Kamɔri mɛ́ wè nɛ́ jo: «Sinboriwo ŋáà líɛ wè ma kɛn
         mi mɛ́ wi‑ kò mi cuɔ.»5 Nɛ̀ ki yaʔa Yakuba cé ki lúʔu dí Sikɛmi nyɛ́nì tuu wire póri Dina nɛ̄ wè, nɛ̀ wi cúʔɔ.
         Bɛ̀ Yakuba jaala pe yé kɛ́ yajuuro nàʔadiʔɛ nī gè nyàʔa nī gè, a wi 'pìiri fúɔ nɛ̀
         taa a pe kɛ́nì pɛn.6 A Kamɔri wè, Sikɛmi tuu wè, a wi 'kɛ́ nɛ̀ sɛ́nì Dina náari wè Yakuba mɛ́.7 Bà Yakuba jaala pe yé kɔ́n yajuuro nàʔadiʔɛ nī gè nɛ̀ pɛn wè, a pe pɛ́nì ki lúʔu gàa
         ki yé kpíʔile bile gè. A pe funyɔ yi 'yɛ̀ kpuʔɔ fúɔ nɛ̀ nyɛ́nigɛ, nɛ́ ki cɛ́n Sikɛmi
         cé kapiigbuʔɔ kpíʔile Isirayɛli nī wè, nɛ́ Yakuba póri cáan wè nɛ̀ taa fànʔa nɛ̄, kire gáà kiì yé yɛli siɛn cɛ ki
         kpíʔile gèʔ.8 A Kamɔri sí pe yɛ: «Mi jaa Sikɛmi wè, yeli póri wi tɔ̀ni nɛ̀ wi dɛ́ni. Mi nɛ yeli
         fiɛn wī, ye‑ wi kɛn wi mɛ́ cɛliwɛ. 9 Yeli nɛ́ weli ní bèle, we bé nyafɛnigɛ kpíʔile nɛ́ wìye ní, béri cepɔriyɔ kpínʔini
         yè nɛ́ wìye ní. Yeli béri yeli pórilo kanʔa bèle weli mɛ́, weli míɛni béri weli pórilo
         kanʔa bèle yeli mɛ́. 10 Yeli bé kò nɛ́ weli ní, yeli bé gbɛ̀ tɛ́ni náʔa kùlo nī lè, bè gbɛ̀ dàala taa náʔa
         weli mɛ́, bèri nyaari de mári yìye mɛ́ de yeli kele kúu gèle.»11 A Sikɛmi míɛni wi 'juu nɛ́ sinboriwo wi tuu ní wè, nɛ́ wi lɔbilɔ ní bèle nɛ́ jo: «Ye‑
         nyinimɛ taa mi nɛ̄, a yeli 'jo yɛgɛ ó yɛgɛ gè, m'bé ki kɛn yeli mɛ́. 12 Ye‑ wali nyuɔ káà tìɛ nìʔɛgɛ gàa yeli nɛ caa cepɔrigɔ lɔri dè, ye‑ cepɔrigɔ cɛngɛ
         yakɔnrɔ míɛni tìɛ dè, m'bé ti caa gɛn yeli mɛ́. Yé sí taa ye sinboriwo wire kɛn m'mɛ́
         cɛliwɛ.»Yakuba jaala pe 'Dina kàsii tún wè13 A Yakuba jaala pe 'Sikɛmi nɛ́ wi tuu Kamɔri fáanni wè, nɛ́ ki cɛ́n Sikɛmi wi yé peli cɔni
         Dina cúʔɔ wè. 14 A pe sí pe yɛ nɛ́ jo: «Weli sǐ gbɛ̀ kire kpíʔileʔ, bè weli cɔni Dina kɛn wè nàguɔ
         wáà mɛ́ ŋàa wī kɛnɛkɛnɛ sìngbiʔile nī wèʔ. Ki bé puu fìɛrɛ weli mɛ́. 15 Weli sǐ gbɛ̀ yéri ki nɛ̄ʔ. Kaala nigbe sí yē náʔa: a yeli míɛni 'fɔ̀li nɛ̀ yéri weli
         wori nɛ̄ dè, kire gī, yeli 'yɛli bè yeli nàguɔlɔ pe mìɛni kɛnɛkɛnɛ kpíʔile wè wī.
         16 A yeli 'yéri tire nɛ̄ dè, weli béri weli pórilo kanʔa bèle yeli mɛ́, weli míɛni béri
         yeli wuulo líi bèle, weli bé tɛ́ni nɛ́ yeli ní, we mìɛni bè kò siɛnfelige nigbe. 17 A yeli sì yéri tire nɛ̄ dèʔ bè yeli kɛnɛkɛnɛ kpíʔile wè, weli bé weli cɔni líɛ wè
         bè kɛ́ nɛ́ wi ní wī.»18 A pe siɛnrɛ ti 'Kamɔri nɛ́ wi jaa Sikɛmi dɛ́ni wè, 19 a nàgapunwɔ wi 'fali nɛ̀ ŋàʔana bé sa ki kpíʔile gàa pe 'juu gè, nɛ́ ki cɛ́n Yakuba
         póri wi 'láa puu wi nɛ̄ kpuʔɔ. Ki 'nyaa Sikɛmi wire wi 'puu, wi tuu siɛnnɛ nī bèle,
         ŋàa pe 'puu nɛ kpóri wè.20 A Kamɔri nɛ́ wi jaa Sikɛmi ní wè, a pe sɛ́nì nɔ̀ kàʔa ki nàkpanʔa wìile nɛ̄ lè, nɛ̀ siɛnrɛ dáà juu dè nɛ̀ tìɛ pe nɛ̄, nɛ́ jo: 21 «Siɛnnɛ bálì bèle pe nyɛ́nì yéri ki nɛ̄ bè puu yanyige nɛ̄ nɛ́ weli ní. Ye‑ ki yaʔa
         pe‑ kò nɛ́ weli ní, pe sí de nyaari pìye mɛ́ de pe kele kúu gèle weli kùlo nī lè.
         Ye‑ ki wéli, kùlo ni wè kpuɔlɔʔ kayɔbiyɔ yi mìɛni nɛ̄ lé ? Weli béri pe pórilo líi
         bèle cɛlilɛ, bé míɛni de weli pórilo kanʔa bèle pe mɛ́. 22 Gàa sí gī baa gè, siɛnnɛ bálì piyě fɔ̀li ki nɛ̄ bè kò nɛ́ weli ní we‑ kò siɛnnuminɔʔ,
         a weli nàguɔlɔ pe mìɛni sì yéri ki nɛ̄ bè kɛnɛkɛnɛ kpíʔile wè bɛ̀ peli tíɛlɛʔ. 23 Pe yajuuro dè, nɛ́ pe lɔri ní dè, ti mìɛni sǐ puu lé weli mɛ́ʔ ? Kire nɛ̄, ye‑ tí
         we‑ yéri pe siɛnrɛ nɛ̄ dè, pe‑ sí kò nɛ́ weli ní.»24 Siɛnnɛ bálì pe mìɛni pe 'puu tɛ́ninɛ nàkpanʔa wìile nī lè, a pe 'Kamɔri nɛ́ wi jaa
         Sikɛmi siɛnrɛ lúʔu dè. A kire kàʔa nàguɔlɔ pe mìɛni 'kɛnɛkɛnɛ kpíʔile wè.25 Cɛnyɛ taanri kàduʔumɛ gè, bà kɛnɛkɛnɛ nɔmirɔ ti 'puu nɛ tíin nɛ pe yáa dè, a Yakuba
         jaala siin 'yɛ̀ nɛ̀ sɛ́nì tuu pe nɛ̄, Simɛyɔ nɛ́ Levii, Dina wi lɔbilɔ bèle+.A pe 'pe kapiɛngbuɔn ŋuʔɔnɔ líɛ gèle nɛ̀ sɛ́nì tuu kàʔa nɛ̄ gè, nɛ̀ ki yaʔa kàʔa siɛnnɛ
         piyè puu nɛ kapiɛnnɛ wuʔu sɔ̀ngí gèʔ. A pe 'nàguɔlɔ pe mìɛni kpúu. 26 A pe 'Kamɔri nɛ́ wi jaa Sikɛmi 'kpúu wè nɛ́ ŋuʔɔnɔ ní gèle, nɛ́ Dina cò wè nɛ̀ yige
         Sikɛmi saʔa nī gè, nɛ̀ kɛ́ nɛ́ wi ní.27 A Yakuba jaasɛnminɛ pe 'pɛn nɛ̀ pɛ́nì kúbilo fùʔuro bèle, nɛ̀ kàʔa ki yɛrɛ ti mìɛni
         líɛ, bɛ̀ ki 'nyaa siɛnnɛ bálì pe yé peli cɔni cúʔɔ wè. 28 A pe 'síkaala cò bèle, nɛ́ sìnbaara ní dè, nɛ́ nìɛyɛ ní yè, nɛ́ sèfɛngɛlɛ ní gèle,
         dàa ti 'puu kàʔa nī gè, nɛ́ dìi ti 'puu nyàʔa nī gè. 29 A pe 'siɛnnɛ bálì pe lɔri ti mìɛni líɛ nɛ̀ kɛ́, nɛ́ pe pìile ní bèle, nɛ́ pe cɛlilɛ
         ní bèle, nɛ̀ pe 'yɛrɛ ti mìɛni 'koli kpógori saaya nī yè.30 A Yakuba wi 'juu nɛ́ Simɛyɔ nɛ́ Levii ní wè nɛ́ pe yɛ: «Yeli nyɛ́nì yawuʔɔ wáa mi
         nɛ̄ díɛʔ, nɛ̀ mi yaʔa mi‑ nɛ númɔ kùlo náà siɛnnɛ mɛ́ bèle, Kanaa siɛnnɛ bèle nɛ́ Perezi siɛnnɛ ní bèle. Siɛnnɛ cɛ̀ri bīɛlɛ m'mɛ́; pe mìɛni bé sí ga
         pìye pínɛ bè ba tuu mi nɛ̄ bè mi kpúu, mi nɛ́ mi wuulo ní bèle+.»31 A wi jaala pe sí wi yɛ: «Weli bé ki yaʔa mmɛ gè lé, siɛnnɛ bálì pe 'weli cɔni kpíʔile
         wè majo nàjaacuɔ wī+ ?»
         
            
               	Simɛyɔ nɛ́ Levii ní wè, nɛ́ Dina ní wè, pe taanri pe 'puu nuufɔnuwɔ pìile; pe yàa
                     wire wi 'puu Leya wè. Wéli baa 29.33-34.

               	Wéli baa Fàn 7.7; 26.5; Ŋún 105.12.

               	Wéli baa 49.5-7.

Yakuba 'tɛ́ni Betɛli kàʔa nī gè351 Kele gálì ke mìɛni kàduʔumɛ gè, a Kulocɛliɛ 'juu nɛ́ Yakuba ní wè nɛ́ jo: «Yɛ̀ mari waa Betɛli kàʔa mɛ́ gè, ma sa tɛ́ni baa kire tiʔɛ nī gè. Ma sí gbùʔɔrɔdiʔɛ káà faan baa Kulocɛliɛ
         mɛ́ wè, wire ŋáà wi 'wìi tìɛ muɔ nɛ̄ wè, lɛ̀lɛ líì nī muɔ 'puu nɛ fé muɔ luɔ Ezawu nɛ̄ wè.»2 A Yakuba sí ki juu wi saʔa wuulo mɛ́ bèle, nɛ́ siɛnnɛ bílì pe 'puu nɛ́ wi ní wè, nɛ́
         jo: «Ye‑ yeli yasunro ti mìɛni yige yìye sunʔɔmɔ nī, dàa ti 'kɔ̀n siɛnfeliye yáà mɛ́
         yè ! Ye‑ yìye jíge ye mùnu, ye‑ burunuʔɔrɔ yige dè, yé buruciilide líɛ dè, ye le yìye
         nɛ̄ ! 3 Yé yɛ̀ weri waa Betɛli mɛ́ wè ! Kire tiʔɛ nī gè m'bé sa gbùʔɔrɔdiʔɛ káà faan Kulocɛliɛ
         mɛ́ wè, wire ŋáà wi 'lúʔu m'mɛ́ wè nɛ̀ mi sáʔa mi fùrɔgɔ lɛ̀lɛ nī lè, wire ŋáà wi
         'puu nɛ́ mi ní wè mi tánʔana ni mìɛni lɛ̀lɛ nī lè koligo nɛ̄ gè.»4 A siɛnnɛ bálì pe mìɛni 'pe yasunro ti mìɛni líɛ, dàa ti 'kɔ̀n siɛnfeliye yáà mɛ́ yè,
         nɛ̀ kɛn Yakuba mɛ́ wè, nɛ́ ngbótogolo ní gèle gàli ke 'puu yawíire wuʔulo gèle. A
         Yakuba 'ti mìɛni túgu nɛ̀ tɔ́n tiikpuʔɔ láara gè gàa ki 'puu Sikɛmi kàʔa táanni gè.5 Bà pe 'yɛ̀ nɛ̀ koligo líɛ gè nɛ waa wè, a Kulocɛliɛ wi 'fíɛgbuɔrɔ cáan kàsɛnyɛ siɛnnɛ
         nɛ̄ bèle, bàli pe 'puu baa pe táanni bèle, kire ga buu pe wàa fǎga yɛ̀ bè taʔa Yakuba
         jaala nɛ̄ bèleʔ. 6 A Yakuba wè, nɛ́ wi siɛnnɛ pe mìɛni bàli pe 'puu nɛ́ wi ní bèle, a pe 'kɛ́ nɛ̀ sɛ́nì
         nɔ̀ Luzi kàʔa nɛ̄ gè, gàa pe 'ye Betɛli wè, Kanaa kùlo nī lè. 7 A wi 'Kulocɛliɛ gbùʔɔrɔdiʔɛ káà faan kire tiʔɛ nī gè nɛ̀ ki tiʔɛ míʔɛ yeri gè Eli
         Betɛli (ki kɔri wire wī: Betɛli tiʔɛ Kulocɛliɛ). Ki 'nyaa kire tiʔɛ gáà kire nī Kulocɛliɛ
         wi cé wìi tìɛ wi nɛ̄, bà wi 'puu nɛ fé wi luɔ nɛ̄ wè.8 Kire tiʔɛ nī gè a Debora 'kùu, Debora ŋáà wi yé Erebɛka gbó wè a wi 'liɛ wè. A pe
         'wi tɔ́n Betɛli táanni wè, tiikpuʔɔ láara gè, kire tiikpuʔɔ gáà kire piyē nɛ ye Kɔnwaara
         Tiikpuʔɔ gè.9 A Kulocɛliɛ wi ń'nɛ̀ wìi tìɛ Yakuba nɛ̄ wè, lɛ̀lɛ líì nī wi kɔ́n Mɛsopotamii kùlo mɛ́ lè, nɛ́ diba taʔa wè wi nɛ̄ 10 nɛ́ wi yɛ: «Muɔ míʔɛ ki yé puu Yakuba; píra ŋáà nī wè piyě ní de muɔ ye Yakubaʔ. Nɛ̀
         láʔa pàngɛ nɛ̄ muɔ míʔɛ ki bé kò Isirayɛli.» Bà sí ki 'kpíʔile, a Kulocɛliɛ wi míʔɛ yiʔɛ gè nɛ wi ye Isirayɛli+.11 A Kulocɛliɛ ń'nɛ̀ wi yɛ: «Mi wī Ŋɔri Ti Mìɛni Kulocɛliɛ wè. Ma sii ma niʔɛ ma kò kùpolo láà, ma puu siɛnfeliniʔɛyɛ. Kùlofɔlilɔ bé yiri muɔ
         nī. 12 Kùlo náà mi yé kɛn Birayima mɛ́ wè nɛ́ Siaga mɛ́ wè, m'bé ni kɛn muɔ mɛ́ nɛ́ muɔ siimɛ báà pi bága pɛn muɔ kàduʔumɛ gè+.»13 A Kulocɛliɛ 'yɛ̀ nɛ̀ kɛ́ liʔi naamɛ gè, nɛ́ Yakuba yaʔa bile tiʔɛ gíì nī wi yé juu
         nɛ́ wi ní wè. 14 A Yakuba 'kàdɛnigɛ káà yɛ̀gɛ nɛ̀ yérige céwu tiʔɛ gíì nī Kulocɛliɛ yé juu nɛ́ wi ní
         wè, nɛ́ kakuɔrɔ diviɛn wo ki nɛ̄, nɛ́ ń'nɛ̀ sùnmɔ wo ki naamɛ gè, kire ga buu ki‑
         kò sɔ̀ngidaadiʔɛ. 15 Tiʔɛ gíì nī Kulocɛliɛ yé juu nɛ́ Yakuba ní wè, a Yakuba ki tiʔɛ míʔɛ le gè nɛ ki ye
         Betɛli.Arasɛli wi 'Bɛnzamɛ sii nɛ́ kùu16 A Yakuba nɛ́ wi narigɛ ní gè, a pe 'yɛ̀ nɛ̀ yiri Betɛli nī wè nɛ waa. Ki yé kò cɛ̀ri pe sí nɔ̀ Efirata+ tɛ́nimɛ nī bè, a Arasɛli liyɛ yi 'wi yɛ̀gɛ bile kire sunʔɔmɔ nī bè; wi siigɛnnɛ ni
         yé gbɛ̀n. 17 Bà wi siigɛnnɛ ni yé gbɛ̀n nɛ̀ cáanri lè, a cesiijowo wi 'wi yɛ: «Fǎga de fìʔɛ́ʔ,
         muɔ nyɛ́nì nàgabile láà taa.»18 Bè Arasɛli yaʔa kùu koligo nɛ̄ gè, a wi 'wi jaa wi míʔɛ le gè nɛ wi yeri Bɛn Oni (ki
         kɔri wire wī: wuʔɔlɔ pùɔ). A pùɔ wi tuu 'wi míʔɛ yiʔɛ gè nɛ wi ye Bɛnzamɛ (ki kɔri
         wire wī: kàliige pùɔ). 19 Bà sí ki 'kpíʔile a Arasɛli wi 'kùu, a pe 'wi tɔ́n Efirata koligo táanni gè, gàa pe
         kɛ́nì ye píra ŋáà nī wè Betilɛmi kàʔa gè. 20 A Yakuba 'kàdɛnigɛ káà yɛ̀gɛ nɛ̀ yérige céwu nyɛgɛ nɛ̄ gè, ki‑ kò sɔ̀ngidaadiʔɛ. Ki kàdɛnigɛ
         gáà ki 'tíin baa Arasɛli nyɛgɛ nɛ̄ gè nɛ́ pɛ́nì nɔ̀ pàngɛ gè.21 A Isirayɛli 'yɛ̀ nɛ̀ wi fɛ̀ni saaya kɔ́ligi yè, nɛ̀ kɛ́ nɛ̀ sɛ́nì yi kóri Migidali Edɛri tiʔɛ
         kàduʔu mɛ́ gè.22 Bà Isirayɛli 'puu baa tɛ́niwɛ kire tiʔɛ tɛ́nimɛ nī bè, a Wurubɛni kɛ́nì yɛ̀ nɛ̀ wi
         tuu cuɔ wáà taa, ŋàa pe 'puu nɛ ye Biliya wè. A Isirayɛli 'ti lúʔu.Yakuba jaala pe nyuɔ gèJaafɔlilɔ kiɛ nɛ́ siin pe 'puu Yakuba mɛ́ wè. 23 Leya jaala peli pe 'puu bàli bèle: Wurubɛni wire wi 'puu Yakuba jaapeliwe wè, nɛ̀
         Simɛyɔ taʔa, nɛ̀ Levii taʔa, nɛ̀ Zuda taʔa, nɛ̀ Izakari taʔa, nɛ̀ yɛ̀ nɛ̀ Zabulɔn taʔa. 24 Arasɛli jaala peli bīɛlɛ bàli bèle: Yusufu, nɛ́ Bɛnzamɛ. 25 Biliya wè, Arasɛli sùkulocuɔ wè, wire jaala peli bīɛlɛ bàli bèle: Dan, nɛ́ Nafitali.
         26 Zilipa wè, Leya sùkulocuɔ wè, wire jaala peli bīɛlɛ bàli bèle: Gadi, nɛ́ Azɛri. Yakuba
         jaala pe mìɛni bìnɛ wire wi 'puu bàli bèle; wi yé pe sii Mɛsopotamii kùlo mɛ́ lè.Siaga wi 'kùu27 A Yakuba ń'nɛ̀ koli nɛ̀ pɛn wi tuu Siaga tiʔɛ mɛ́ gè, baa Mambire tiʔɛ nī gè, Kiriyati Ariba kàʔa táanni, gàa pe kɛ́nì ye
         píra ŋáà nī wè Eburɔn kàʔa. Kire tiʔɛ kire nī Birayima nɛ́ Siaga pe yé kíni nɛ̀ tɛ́ni bèle nɛ́ ní nabɔnminɔ bèle+. 28 Bà Siaga yé liɛ nɛ̀ yiʔɛlɛ tekacɛri (180) taa wè, 29 wi yé tɔ̀ni nɛ̀ sɔ́migɔ nɛ̀ liɛ, nɛ́ kùu nɛ̀ kɛ́ wi tuuliɛyɛ kúrugu yè yanyige nɛ̄.
         A wi jaala pe siin, Ezawu nɛ́ Yakuba, sɛ́nì pe tuu tɔ́n wè.
         
            
               	Wéli baa 32.29.

               	Wéli baa 17.4-8; 26.3.

               	Efirata kàʔa gè, ki míʔɛ ki yé kɛ́nì yiʔɛ kàduʔumɛ gè, pe ki ye Betilɛmi. Wéli baa
                     Wuru 1.2.

               	Wéli baa 13.18.

Ezawu narigɛ wori dè361 Ezawu ŋáà pe 'ye Edɔmi wè, wire nɛ́ wi pìile siɛnrɛ dī dàa dè. 2 Ezawu yé Kanaa cɛlilɛ pálì líɛ. Pe 'wàa ye Ada, Elɔn póri wè, Elɔn ŋáà wi 'puu Etiyé wuu, níɛ wàa ye Wolibama, Ana póri wè, wire ŋáà wi tuu Sibeyɔn wi 'puu Eviyé wuu, 3 nɛ wàa ye Basimati, Simayira póri wè nɛ́ ní Nɛbayɔti cɔni wè. 4 A Ada 'Elifazi sii Ezawu mɛ́, a Basimati wire 'Erewuyɛli sii wi mɛ́. 5 A Wolibama wire 'Yewusi sii, nɛ́ Yawelami ní, nɛ́ Kora sii Ezawu mɛ́ wè. Bàli peli
         bīɛlɛ Ezawu jaala bèle, bàli wi 'sii Kanaa kùlo mɛ́ lè.6 A Ezawu 'wi cɛlilɛ líɛ bèle, nɛ́ wi jaala ní bèle, nɛ́ wi pórilo ní bèle, nɛ́ wi saʔa
         siɛnnɛ pe mìɛni ní, nɛ́ wi yajuuro ti mìɛni ní, nɛ̀ fàri wi lɔri ti mìɛni nɛ̄ dàa
         wi yé taa Kanaa kùlo nī lè, a wi 'yɛ̀ nɛ̀ yiri nɛ̀ kɛ́ liilige kùlo láà niiyɛ mɛ́
         nɛ̀ núgo wi cɔni Yakuba táanni wè. 7 Nɛ́ ki cɛ́n pe lɔri ti yé niʔɛ nɛ̀ cáanri; piyè cî ní gbɛ̀ kò tiʔɛ nugo nīʔ. Tɛ́nimɛ
         báà nī pe 'puu bèle, ki tiʔɛ ki yé cɛ́ri pe nī, nɛ́ ki cɛ́n pe yajuuro ti yé niʔɛ
         nɛ̀ cáanri. 8 Bà ki 'kpíʔile a Ezawu 'yɛ̀ nɛ̀ sɛ́nì tɛ́ni Seyiiri nyaguruyo nɛ̄ yè. Ezawu wire míɛni
         pe 'puu nɛ yeri Edɔmi wè.Ezawu pìile tùlugo gè9 Ezawu pìile tùlugo kire gī gàa gè, wire ŋáà wi 'puu Edɔmiyé tuuliʔɛ gè, peli bálì pe 'puu tɛ́ninɛ Seyiiri nyaguruyo nɛ̄ yè. 10 Ezawu jaala pe míɛyɛ yire yī nyàa yè: Elifazi, Ezawu cuɔ Ada jaa wè; nɛ́ Erewuyɛli,
         Ezawu cuɔ Basimati jaa wè.11 Elifazi jaala peli pe 'puu bàli bèle: Temani, Womari, Sefo, Gayetami, nɛ́ Kenazi.
         12 Cɛliwɛ wáà míɛni 'puu Ezawu jaa Elifazi mɛ́ wè, pe 'wi ye Timina. A wire míɛni 'Amalɛki sii wi mɛ́. Bàli peli bīɛlɛ Ezawu jaala pìile bèle, wire nɛ́ wi cuɔ Ada ní wè.13 Erewuyɛli jaala peli pe 'puu bàli bèle: Naʔati, Zera, Sama, nɛ́ Miiza. Bàli peli bīɛlɛ
         Ezawu jaala pìile bèle, wire nɛ́ wi cuɔ Basimati ní wè.14 Wolibama wire míɛni yé puu Ezawu cuɔ. Wi 'puu Ana póri wè, Ana ŋáà wi 'puu Sibeyɔn
         póri wè. Wire jaala bīɛlɛ bàli bèle: Yewusi, Yawelami, nɛ́ Kora.15 Ezawu narigɛ ki kàfɔlilɔ peli bīɛlɛ bàli bèle. Elifazi, wire ŋáà wī Ezawu jaaliɛwɛ
         wè, wi narigɛ ki kàfɔlilɔ peli pe 'puu Temani, Womari, Sefo, Kenazi, 16 Kora, Gayetami, nɛ́ Amalɛki. Peli bīɛlɛ pe 'puu Elifazi narigɛ ki kàfɔlilɔ bèle, Elifazi
         ŋáà wi 'puu Ada jaa wè, Edɔmi kùlo nī lè. 17 Erewuyɛli, Ezawu jaa wè, wi narigɛ ki kàfɔlilɔ peli pe 'puu Naʔati, Zera, Sama, Miiza.
         Peli bīɛlɛ pe 'puu Erewuyɛli narigɛ ki kàfɔlilɔ bèle, Erewuyɛli ŋáà wi 'puu Basimati
         nɛ́ Ezawu jaa wè, Edɔmi kùlo nī lè. 18 Wolibama, Ezawu cuɔ wè, wi jaala peli narigɛ ki kàfɔlilɔ peli pe 'puu Yewusi, Yawelami,
         nɛ́ Kora. Peli bīɛlɛ pe 'puu Ezawu nɛ́ Wolibama pe jaala narigɛ ki kàfɔlilɔ bèle.
         Wolibama wire wi 'puu Ana póri wè. 19 Bàli pe mìɛni peli pe 'puu Ezawu jaala bèle, Ezawu ŋáà pe puu nɛ yeri Edɔmi wè. Peli
         pe 'puu wi narigɛ ki kàfɔlilɔ bèle.Seyiiri pìile tùlugo gè20 Seyiiri pìile tùlugo kire gī gàa gè, peli bálì pe 'puu kùlo ni siɛnpelile bèle. Seyiiri
         wire yé puu Woriyé wuu. Seyiiri jaala pe míɛyɛ yire yī nyàa yè: Lotan, Sobali, Sibeyɔn,
         Ana, 21 Disɔn, Ɛtisɛri, nɛ́ Disan. Bàli peli pe 'puu Wori siɛnnɛ narigɛ ki kàfɔlilɔ bèle.
         Wori siɛnnɛ peli pe 'puu Seyiiri siimɛ bè, Edɔmi kùlo nī lè. 22 Lotan jaala peli pe 'puu bàli bèle: Wori nɛ́ Emami. Lotan wi juɔ wi 'puu Timina. 23 Sobali jaala peli pe 'puu bàli bèle: Aliban, Manati, Ebali, Sefo, nɛ́ Wonami. 24 Sibeyɔn pìile peli pe 'puu bàli bèle: Aya nɛ́ Ana. Kire Ana wire wī sɛ́nì lafugo pìndiʔɛlɛ
         nyaa gèle waama kùlo nī lè, bà wi 'puu nɛ wi tuu Sibeyɔn sèfɛngɛlɛ nári gèle. 25 Ana pìile peli pe 'puu bàli bèle: Disɔn, nɛ́ Wolibama, wire ŋáà wi 'puu Ana póri wè.
         26 Disɔn jaala peli pe 'puu bàli bèle: Ɛmidan, Ɛsiban, Yitiran nɛ́ Kɛran. 27 Ɛtisɛri jaala peli pe 'puu bàli bèle: Bilan, Zaavan, nɛ́ Akan. 28 Disan jaala peli pe 'puu bàli bèle: Usi nɛ́ Aran. 29 Wori siɛnnɛ pe kàfɔlilɔ peli pe 'puu Lotan, Sobali, Sibeyɔn, Ana, 30 Disɔn, Ɛtisɛri, nɛ́ Disan. Bàli peli bīɛlɛ Wori siɛnnɛ kàfɔlilɔ bèle nɛ̀ yɛli nɛ́
         pe saʔala ní gèle, Seyiiri kùlo nī lè.Edɔmi kùlofɔlilɔ wori dè31 Kùlofɔlilɔ bálì peli pe 'tɛ́ni Edɔmi kùlo nī lè sɛ́ni Isirayɛli siɛnnɛ pe 'kùlofɔlilɔ taa wè.32 Bela wè, Beyɔri jaa wè, wire wi 'puu Edɔmi kùlo ni kùlofɔli wè. Wi kàʔa ki míʔɛ kire
         ki 'puu Dinaba wè. 33 A Bela pɛ́nì kùu, a Yobabi, Zera jaa wè ŋàa wi 'kɔ́n Bɔsira kàʔa mɛ́ gè, a wire 'tɛ́ni
         fànʔa nɛ̄ gè wi sìndiʔɛ nī gè. 34 A Yobabi pɛ́nì kùu, Usami ŋáà wi 'kɔ́n Temaniyé kùlo mɛ́ lè, a wire 'tɛ́ni fànʔa nɛ̄
         gè wi sìndiʔɛ nī gè. 35 A Usami pɛ́nì kùu, a Adadi, Bedadi jaa wè, wire 'tɛ́ni fànʔa nɛ̄ gè wi sìndiʔɛ nī
         gè. A wire 'kapiɛnnɛ kpúɔn lè nɛ̀ Madiyan siɛnnɛ jáa bèle Mowabi kùlo nī lè. Wi kàʔa ki míʔɛ kire ki 'puu Aviti wè. 36 A Adadi pɛ́nì kùu, a Samila ŋáà wi 'puu Masireka kùlo wuu wè, a wire 'tɛ́ni fànʔa
         nɛ̄ gè wi sìndiʔɛ nī gè. 37 A Samila pɛ́nì kùu, Sawuli ŋáà wi 'kɔ́n Erewɔbɔti Cáʔa Táanni gè, a wire 'tɛ́ni fànʔa
         nɛ̄ gè wi sìndiʔɛ nī gè. 38 A Sawuli pɛ́nì kùu, Baali Ana, Akibɔri jaa wè, a wire 'tɛ́ni fànʔa nɛ̄ gè wi sìndiʔɛ
         nī gè. 39 A Baali Ana, Akibɔri jaa wè, a wire pɛ́nì kùu, a Adari 'tɛ́ni fànʔa nɛ̄ gè wi sìndiʔɛ
         nī gè. Wi kàʔa míʔɛ ki 'puu Pawu. Wi cuɔ míʔɛ ki yé puu Mɛyɛtabeyɛli; wi yé puu Matirɛdi
         póri, wire ŋáà wi 'puu Mɛzaʔabi póri wè.40 Ezawu siɛnnɛ pe kàfɔlilɔ pe míɛyɛ yire yī nyàa yè, nɛ̀ yɛli nɛ́ pe nariyɛ ní yè nɛ́ pe
         tɛ́nidiɛyɛ ní yè, pe míɛyɛ yire yī: Timina, Aliva, Yetɛti, 41 Wolibama, Ela, Pinɔ, 42 Kenazi, Temani, Mivizari, 43 Magidiyɛli, nɛ́ Irami. Bàli peli bīɛlɛ Edɔmi siɛnnɛ kàfɔlilɔ bèle, nɛ̀ yɛli nɛ́ pe
         tɛ́nidiɛyɛ ní yè nɛ́ kùlo náà ni 'puu pe woli lè. Ezawu siɛnnɛ peli bīɛlɛ bàli bèle;
         wire wi yé puu Edɔmi siɛnnɛ pe tuuliʔɛ gè.

YUSUFU NƐ WI LƆBILƆ SIƐNRƐ DI(37.1–50.26)Ŋɔ́niyɔ 'tuu Yusufu nɛ̄371 A Yakuba sɛ́nì tɛ́ni Kanaa kùlo nī lè, nàa nī wi tuu wi yé kíni nɛ̀ tɛ́ni nɛ́ ní nabɔnwɔ wè. 2 Yakuba pìile siɛnrɛ ti sélidiʔɛ kire gī gàa gè.Bà Yusufu wi yé yiʔɛlɛ kiɛ nɛ́ kɔlisiin taa wè, wi 'puu nɛ wi lɔbilɔ sári bèle pe‑ pe tuu sìnbaara
         nɛ́ síkaala nári bèle. Wire wi 'puu nàgabiyɛlilɛ lè nɛ̀ taʔa Biliya pìile nɛ́ Zilipa
         pìile nɛ̄ bèle, wi tuu cɛlilɛ bèle. Wi 'puu nɛ báan nɛ wi lɔbilɔ pe kacuʔɔrɔ wori
         nyu dè pe tuu mɛ́ wè.3 Yusufu wi yé Isirayɛli dɛ́ni wè nɛ̀ tóri wi jaasɛnminɛ nɛ̄ bèle, nɛ́ ki cɛ́n wi yé wire sii wi liɛrɛ lɛ̀lɛ
         nī lè. A wi 'burugbuʔɔ cɛ̀ngɛ jɔli nɛ̀ le wi nɛ̄. 4 Bà wi lɔbilɔ pe 'ki nyaa wire wi yé pe tuu dɛ́ni wè nɛ̀ tóri peli nɛ̄ bèle, a wi kaala
         ni 'pe sɔ́migɔ nɛ̀ biɛn fúɔ piyè cî ní gbɛ̀ funnyige siɛnrɛ juu nɛ́ wi níʔ.5 A ŋɔ́nigɔ kɛ́nì tuu Yusufu nɛ̄ wè, a wi 'ki juu wi lɔbilɔ mɛ́ bèle, a wi kaala ni
         nɛ́ pe sɔ́migɔ nɛ̀ biɛn. 6 A Yusufu wi 'pe yɛ: «Mi nɛ yeli fiɛn wī, ye‑ lúʔu m'mɛ́. Ŋɔ́nigɔ ki 'tuu mi nɛ̄; ki
         siɛnrɛ ti n'dɛ:7 «Mi 'ŋɔ́ni nɛ̀ ki nyaa we 'puu siʔi mɛ́ nɛ yaliire kɔni níɛ ti puu puʔɔlɔ puʔɔlɔ.
         Cɛ̀ri 'sìʔɛrɛ a mi yaliipuɔlɔ ni 'yɛ̀ nɛ̀ yéri, a yeli yaliipuʔɔlɔ ke pɛ́nì mi woli
         màʔa lè nɛ̀ suʔu nɛ́ tuu nɛ̀ sínɛ mi woli táanni lè+.»8 A wi lɔbilɔ pe sí wi yɛ: «Muɔ nɛ sɔ̀ngí lé muɔ bága puu weli kùlofɔli wī lé, bèri
         weli kàrigí wī lé ?» A wi ń'nɛ̀ pe sɔ́migɔ nɛ̀ biɛn kpuʔɔ wi ŋɔ́nigɔ kire kɛnmɛ nɛ̄
         nɛ́ wi siɛnrɛ ní dè.9 A Yusufu wi ń'nɛ̀ ŋɔ́nigɔ káà ŋɔ́ni, nɛ̀ ki juu wi lɔbilɔ mɛ́ bèle nɛ́ jo: «Ye‑ ki
         wéli, mi ń'nɛ̀ ŋɔ́nigɔ káà ŋɔ́ni, nɛ̀ ki nyaa, cɛngɛ gè, nɛ́ yege ní gè, nɛ́ ŋɔgɔlɔ
         kiɛ nɛ́ nigbe ní gèle, a ke mìɛni pɛ́nì tuu nɛ̀ cúbulo mi táanni.»10 Bà wi yé ki juu nɛ̀ kúɔ wi lɔbilɔ mɛ́ bèle a wi ń'nɛ̀ pɛ́nì ki juu wi tuu mɛ́ wè,
         a wi tuu wi fungo ki 'yɛ̀ wi kúrugu a wi 'wi kàanri nɛ́ jo: «Gáa ŋɔ́nigɔ gī kire gè ?
         Muɔ nɛ sɔ̀ngí lé, mi nɛ́ muɔ yàa ní wè o, nɛ́ muɔ lɔbilɔ ní bèle o, weli bé pa tuu
         bè cúbulo lé, bè gbɛgɛlɛ kɛ́n gèle muɔ táanni lé ?»11 A ki 'kò yejaʔa wi lɔbilɔ mɛ́ bèle, Yusufu kɔli mɛ́ gè. A wi tuu wi 'siɛnrɛ dáà cò
         dè wi fungo nī gè.Yusufu lɔbilɔ pe 'wi cò nɛ̀ pári12 Bà wi lɔbilɔ pe yé kɛ́nì kɛ́ bàa pe tuu sìnbaala nɛ́ síkaala nàʔa bèle, Sikɛmi+ tɛ́nimɛ nī bè, 13 a Isirayɛli 'ki juu Yusufu mɛ́ wè nɛ́ jo: «Muɔ lɔbilɔ piyè kɛ́ lé Sikɛmi mɛ́, bàa yajuuro náʔa dè ? Kire nɛ̄,
         tí mi‑ muɔ tun baa pe mɛ́.»A Yusufu 'jo: «Mi 'ti lúʔu.»14 A wi tuu wi 'jo: «Te waa ma sa muɔ lɔbilɔ wéli bèle a ki yē piyē baa gbɛ̀nminɛ, nɛ́
         a ki yē yakaa wè yajuuro nɛ̄ dèʔ, má pa ki juu mi mɛ́.»A wi 'Yusufu tun wè, a wi 'yɛ̀ nɛ̀ yiri Eburɔn jùlɔgɔ tiʔɛ nī gè, nɛ̀ sɛ́nì nɔ̀ Sikɛmi
         tɛ́nimɛ nī bè. 15 A siɛn wáà 'wi nyaa wi caa nɛ mári nyàʔa nī gè, a siɛn wi 'wi yúgo: «Gáa ma caa ?»16 A Yusufu wi 'jo: «Mi lɔbilɔ mi nɛ caa. Mi nɛ muɔ fiɛn wī, muɔ bé gbɛ̀ ki juu m'mɛ́
         lé, sé pe 'kɛ́ nɛ́ yajuuro ní dè ?»17 A siɛn 'wi jo: «Pe ní wè tíin náʔa gèʔ. Mi 'puu nɛ lúru pe mɛ́, ‹Yeri báan we‑ kɛ́
         Dotan kàʔa kɔli mɛ́+.› »A Yusufu wi 'kɛ́ wi lɔbilɔ kúrugu bèle nɛ̀ sɛ́nì pe nyaa Dotan kàʔa táanni gè. 18 Bà pe kɛ́nì wi nyaa wi báan liʔi wè, sɛ́ni wi 'nɔ̀ pe nɛ̄ wè, a pe 'pìye nyaa nɛ̀
         juu bè wi kpúu, 19 a pe 'juu nɛ́ pìye ní nɛ́ jo: «ʔé ! Ŋɔ́nidɔfɔli wiī nɛ báan baa ! 20 Píra ŋáà nī wè, lɛ̀lɛ ni 'nɔ̀, yeri báan we‑ wi kpúu we cáan kàtiʔɛ+ gáà ki kàa nī. We bé sa ki juu bé jo nyàʔayɛgɛ káà pɛ́nì wi káa. Wé sí ki wéli a
         ki yē wi ŋɔ́niyɔ yi bága fori yè.»21 Bà Wurubɛni 'ki siɛnrɛ dáà lúʔu dè, a wi sí ki yɛ̀gɛ bè Yusufu suɔ wè pe sɔ̀ngibiire
         mɛ́ dè. A wi 'jo: «Weli sì yɛli bè cò wi sìi nɛ̄ wèʔ ! 22 Ye fǎga tíi we‑ sìsiɛn wo gèʔ ! Ye‑ wi wáa kàtiʔɛ gáà nī gè náʔa nyàʔa nī gè, yé fǎga
         yeli kɔli taʔa gè wi nɛ̄ʔ !» Wi 'puu nɛ caa bè wi suɔ bè sa kɛn wi tuu mɛ́ wè.23 Bà Yusufu pɛ́nì nɔ̀ pe nɛ̄ wè, a pe 'wi cò nɛ̀ wi burugo fòri gè wi nɛ̄, wi burugbuʔɔ
         cɛ̀ngɛ gàa wi yé le gè, 24 a pe 'wi líɛ nɛ̀ wi wáa kàtiʔɛ nī gè. Kàwiʔi gáà ki yé puu waʔa, luʔɔ sì yé puu ki
         nīʔ.25 A pe 'tɛ́ni nɛ líi, nɛ́ kɛ́nì yiɛyɛ yɛ̀gɛ gè nɛ̀ wéli nɛ̀ Simayira siɛnnɛ nyaa bèle
         a pe 'taʔala pìye nɛ̄, nɛ́ kɔ́n Galaadi kùlo nī lè, nɛ́ tugoro ní dè pe nyuʔɔmɔnɔ
         nɛ̄ bèle: wusuna, nɛ́ natukɔli nɛ́ nùdaanna sùnmɔ+ ti 'puu baa ti nī. Pe yé ti tugo nɛ waa Ezipiti kùlo mɛ́ lè.26 A Zuda sí kɛ́nì pe 'yɛ: «Gáa weli bé taa a weli 'weli cɔni kpúu wè, nɛ́ wi kpúu wuʔu làrigɛ
         gè ? 27 Yeri báan, we‑ wi pári Simayira siɛnnɛ mɛ́ bèle. Ye fǎga tí we‑ kɔli taʔa gè wi nɛ̄ʔ,
         nɛ́ ki cɛ́n weli cɔni wè, weli laayirinyɛni wī.» A Zuda siinyɛninɛ pe 'wi siɛnrɛ lúʔu
         dè.28 Bà Madiyan+ kùlo yasuɔbarilɛ pe 'puu nɛ tóri bèle, a Yusufu lɔbilɔ pe 'wi píle nɛ̀ yige kàtiʔɛ
         nī gè nɛ́ wi pári Simayira siɛnnɛ mɛ́ bèle, walifiiwe walikpegele togo+, a peli 'wi suɔ nɛ̀ kɛ́ nɛ́ wi ní Ezipiti kùlo mɛ́ lè.29 Bà Wurubɛni kɛ́nì pɛn kàtiʔɛ mɛ́ gè nɛ́ pɛ́nì ki nyaa Yusufu wi ní wè baa kàtiʔɛ nī
         gèʔ, a ki 'wi fungo wúɔ a wi 'wi buruyo cɛnminɛ yè, 30 nɛ́ kɛ́ nɛ̀ sɛ́nì wi cɔninɔ yúgo bèle nɛ́ pe yɛ: «Nàgapunwɔ wi ní wè baaʔ ! Gáa m'bé
         kpíʔile píra ŋáà nī wè ?»31 A Yusufu lɔbilɔ pe 'síkapɛnnɛ láà kɔni, nɛ́ Yusufu burugo líɛ gè nɛ̀ le síkapɛnnɛ
         ni sìsiɛn nī gè. 32 A pe 'kɛ́ nɛ́ burugbuʔɔ cɛ̀ngɛ ní gè nɛ̀ sɛ́nì kɛn pe tuu mɛ́ wè, nɛ́ jo: «Ki n'gɛ
         gàa weli sɛ́nì nyaa gè. ‑Ki wéli a ki 'nyaa muɔ jaa wi burugo kire gī.»33 A Yakuba 'ki cɛ́n, a wi 'fali nɛ nyɛni nɛ́ jo: «Mi jaa burugo kire gī ! ʔé, kányiʔɛ
         nɛ̄, Yusufu ! Nyàʔayɛgɛ káà ki 'muɔ fuguri fuguri nɛ̀ muɔ cɛnminɛ nɛ́ káa lé !»34 A Yakuba wi 'wi buruyo píle yè nɛ̀ cɛnminɛ funbiɛnrɛ nɛ̄ dè, nɛ́ gbànvaʔaga líɛ nɛ̀ le wìi
         nɛ̄ nɛ̀ ki puɔ nɛ̀ cò sɛ̀nnɛ nī gèle, níɛ nyɛni nɛ sí nɛ wi jaa kùugo kpínʔini gè
         fúɔ nɛ̀ taa cɛnniʔɛyɛ. 35 A wi jaala nɛ́ wi pórilo ní bèle, a pe mìɛni pɛ́nì wi fìɛlɛ nɛ̀ fùrɔ, a wi 'cíi. Wiì
         yéri ki nɛ̄ʔ. A wi 'jo: «Ye‑ mi yaʔa mi‑ mi jaa wi kùugo kpíʔile gè fúɔ bè taa mi
         ba kɛ́ wi kúrugu kusiʔi nī gè !» A tuufɔli wi 'kò nɛ nyɛni súuri wi jaa wuʔu nɛ̄ gè.36 A Madiyan kùlo siɛnnɛ pe sɛ́nì Yusufu pári wè Ezipiti kùlo mɛ́ lè, Potifari mɛ́, wire
         ŋáà wi 'puu siɛnkpuɔwɔ wè, Ezipiti kùlofɔli Farawɔn wi wélifɔlilɔ kàfɔli mɛ́ wè.
         
            
               	Wéli baa 42.6; 43.26; 44.14.

               	Sikɛmi wi yé líili nɛ̀ taa culolo togosicɛri nɛ́ Eburɔn kàʔa ní gè.

               	Dotan kàʔa ki yé ń'nɛ̀ líili fúɔ nɛ̀ taa culolo togo félige nɛ́ Sikɛmi ní wè.

               	Kàwiʔi gáà wori pe 'nyu náʔa gè, ki yé puu siɛnnɛ pe nɛ̂ ki túgu bèri luʔɔ kóri ki
                     nī. Ki laamɛ pi nɛ̂ puu píɛlɛbɛ nɛ̀ tóri ki nyuɔ nɛ̄ gè.

               	Pe 'puu nɛ nùdaanna sùnmɔ ye bè «miiri»; pi yé puu lagbɛnrɛ sùnmɔ. Pe 'puu nɛ pi tùugí bè kàa yige cérifurɔgɔ nī gè.

               	Simayira siɛnnɛ bálì pe 'puu nɛ kɔ́ngi Madiyan kùlo mɛ́ lè níɛ jaʔa wáari wè. Míɛyɛ
                     nyáà siin yè, siɛnnuminɔ peli pe ye mmɛ gè, Simayira siɛnnɛ nɛ́ Madiyan siɛnnɛ bèle.

               	Peli mɛ́ bèle, faʔa gè, sùkulolo nàgapunminɔ pári lɔri tire ti 'puu walifiiwe walikpegele
                     togo gèle.

Tamari nɛ́ Zuda siɛnrɛ dī dàa dè381 A ki pɛ́nì nyaa kire lɛ̀lɛ nī lè, a Zuda 'wàli nɛ̀ láʔa wi siinyɛninɛ nɛ̄ bèle, nɛ̀ sɛ́nì kò nàguɔ wáà ní ŋàa pe 'puu nɛ yeri
         Yira wè, Yira ŋáà wi yé kɔ́n Adulami kàʔa mɛ́ gè. 2 Nàguɔ wáà 'puu baa kire kàʔa nī gè, ŋàa pe 'puu nɛ ye Suwa wè; Kanaa wuu wi 'puu. A Zuda pɛ́nì wi póri nyaa wè, a wi 'wi líɛ cɛliwɛ, nɛ̀ wi nyɔ́gɔ saʔa
         nī. 3 A wi 'laala taa nɛ̀ nàgabile sii, a Zuda 'pùɔ wi míʔɛ le gè nɛ wi yeri Eri. 4 A wi ń'nɛ̀ laala láà taa nɛ̀ nàgabile sii, a pùɔ wi yàa 'wi míʔɛ le gè nɛ wi ye Wona.
         5 A wi ń'nɛ̀ laala láà taa cígini nɛ̀ nàgabile sii, a pùɔ wi yàa wi ń'nɛ̀ míʔɛ le gè
         nɛ wi ye Sela. Kire lɛ̀lɛ nī lè Zuda yé kɛ́ Kezivi kàʔa mɛ́ gè.6 Bà lɛ̀lɛ láà pɛ́nì kúɔ wè, a Zuda 'cɛliwɛ líɛ nɛ̀ kɛn wi jaapeliwe mɛ́ wè, ŋàa pe
         'puu nɛ yeri Eri wè. Pe 'puu nɛ cɛliwɛ yeri wè Tamari. 7 Nɛ̀ ki yaʔa Eri wè, Zuda jaapeliwe wè, wi yé puu fungbɛngɛfɔli Yewe yiʔɛ mɛ́, a Yewe sí wi kpúu.8 A Zuda sí ki juu Wona mɛ́ wè nɛ́ wi yɛ: «Ma lakicuɔ líɛ wè, muɔ luɔ cuɔ wè, majo bɛ̀
         ki 'yɛli bè kpíʔile gè; ma pìile sii wi nɛ̄, kire ga buu muɔ luɔ wi míʔɛ ki fǎga tɔ́nʔ+.»9 Bɛ̀ Wona cé ki cɛ́n pìile bálì piyě ga puu wire wuulo bèleʔ, a wi gbɛ́nɛ jíin saʔa
         nī gè nɛ́ lakicuɔ ní wè, wi nɛ̂ wi nàguɔmɔ luʔɔ wo gè dàala nɛ̄ lè. Wiì puu nɛ caa
         bè pìile sii lakicuɔ nɛ̄ wèʔ pe‑ puu wire luɔ wuuloʔ. 10 Gàa wi 'puu nɛ kpínʔini gè ki yé pii Yewe yiʔɛ mɛ́, a Yewe sí wire míɛni kpúu.11 A Zuda sí ki juu Tamari mɛ́ wè, lakicuɔ wè, nɛ́ jo: «Te waa ma sa kò lakicaʔa nɛ̄
         gè muɔ tuu kpáa mɛ́ gè, fúɔ bè taa mi jaa Sela wi ba liɛ.» Nɛ̀ ki yaʔa Zuda 'puu nɛ
         ki sɔ̀ngí wi fungo nī gè, nɛ́ jo: «Kiì yɛli mi jaa Sela wi ba kùu cíginiʔ bɛ̀ wi lɔbilɔ
         tíɛlɛ bèle.» A Tamari wi 'kɛ́ nɛ̀ sɛ́nì kò wi tuu kpáa mɛ́ gè.12 Bà ki yé kɛ́nì mɔgɔ gè, a Zuda cuɔ wè Suwa póri wè, a wi 'kùu. Bà Zuda 'kùugo kpíʔile
         gè nɛ́ kúɔ gè, a wi 'kɛ́ Timina kàʔa mɛ́ gè bé sa siɛnnɛ wéli bèle, bàli pe 'puu nɛ
         wi sìnbasiire nɛ́ síkasiire kùnú dè. Wi nàgori ŋáà pe 'puu nɛ ye Yira wè, Adulami
         kàʔa wuu wè, wire cé pínɛ nɛ́ wi ní. 13 A wàa pɛ́nì ki juu Tamari mɛ́ nɛ́ wi yɛ: «Muɔ labɔtuu wi n'ŋɛ, wi waa Timina kàʔa
         mɛ́ bè sa sìnbasiire nɛ́ síkasiire kùnu dè.» 14 A Tamari wi 'wi lakicaʔa bururo fòri dè nɛ̀ tɛ́ngɛ, nɛ́ fɛ̀ni tíʔɛ nɛ̀ wi yiʔɛ mígele
         gè, nɛ́ kɛ́ nɛ̀ sɛ́nì tɛ́ni Enayimi jíinmɛ mɛ́ bè, baa Timina kàʔa koligo nɛ̄ gè.
         Ki 'nyaa Tamari wi yé ki cɛ́n Sela wi 'liɛ nɛ̀ nɔ̀ cetɛngɛmɛ; piyè sí wire kɛn wi
         mɛ́ wire puu wi cuɔʔ.15 A Zuda pɛ́nì wi nyaa, nɛ́ jo dùʔɔ nàjaacuɔ wī, nɛ́ ki cɛ́n wi yé wi yiʔɛ mígele gè
         nɛ́ fɛ̀ni ní wè. 16 A Zuda sí sìʔɛrɛ nɛ̀ kpɔni wi nɛ̄, bɛ̀ wi 'puu koligo táanni gè, nɛ́ jo: «‑Mi yaʔa
         mi kɛ́ nɛ́ muɔ ní muɔ saʔa mɛ́ gè.» Nɛ̀ ki yaʔa wiì cé ki cɛ́n wire jaa cuɔ wire wīʔ.A cɛliwɛ wi sí wi yɛ: «Gáa muɔ bé kɛn m'mɛ́ a mi 'kò muɔ mɛ́ wè ?»17 A wi 'jo: «M'bága mi síkaduʔu síkayɛlilɛ láà tórigo náʔa muɔ mɛ́.»A cɛliwɛ wi 'jo: «Ao. Muɔ bé gbɛ̀ fìɛ yaʔa náʔa lé m'mɛ́, fúɔ bè taa muɔ ba ni kɛn ?»18 A Zuda sí jo: «Fìɛ ŋíi felige muɔ nɛ caa mi‑ yaʔa náʔa ?»A cɛliwɛ wi 'jo: «Sèmidinnɛ náà nɛ̄ muɔ míʔɛ ki yē sɛbɛgɛ gè, nɛ́ ni màʔana ní lè,
         nɛ́ kpògo gáà gī muɔ kɔli ní gè, ma tire yaʔa náʔa m'mɛ́.»A Zuda wi 'ti kɛn wi mɛ́, nɛ́ jíin wi kúrugu, a cɛliwɛ wi 'laala taa.19 A Tamari wi 'yɛ̀ nɛ̀ kɛ́, nɛ̀ sɛ́nì fɛ̀ni sáʔala wè ŋàa wi yé mígele yiʔɛ nɛ̄ gè,
         nɛ́ wi lakicaʔa burudo líɛ dè nɛ̀ le.20 A Zuda wi kɛ́nì wi nàgori Yira tun wè, Adulami kàʔa wuu wè, wi sa síkayɛlilɛ kɛn lè
         wi‑ sí wire yɛrɛ suɔ dè cɛliwɛ mɛ́ wè, dàa wire cé yaʔa baa wi mɛ́ dè ti‑ puu fìɛ
         wè. Wiì sɛ́nì cɛliwɛ nyaa wè baaʔ. 21 A wi sí nàguɔlɔ yúgo bèle bàli pe 'puu baa ki tiʔɛ nī gè, nɛ́ jo: «Sé nàjaacuɔ ŋáà
         wi yē, ŋàa wi 'puu náʔa tɛ́niwɛ Enayimi koligo nɛ̄ gè?»A pe sí wi yɛ: «Weli sì nàjaacuɔ cɛ́n náʔa tiʔɛ gáà nī gèʔ.»22 A Yira 'koli nɛ̀ pɛn nɛ́ pɛ́nì ki juu Zuda mɛ́ wè nɛ́ jo: «Miì sɛ́nì wi nyaa baaʔ.
         Ki tiʔɛ nàguɔlɔ pe sí cɛ́ni jo dí peli sì nàjaacuɔ cɛ́n baa kire tiʔɛ nī gèʔ.»23 A Zuda sí jo: «Wi‑ kò baa nɛ́ ti ní kìɛ ! A kire 'laa, siɛnnɛ pe bága de weli tíʔɛ.
         Gìi mi 'cɛ́n gè, mi nyɛ́nì muɔ tun síkayɛlilɛ ní lè, muɔ sì sɛ́nì cɛliwɛ nyaa wè baaʔ.»24 Yeye taanri kàduʔumɛ gè, a pe pɛ́nì ki juu Zuda mɛ́ nɛ́ jo: «Tamari wè, muɔ jaa cuɔ
         wè, wi nyɛ́nì nàjaara kpíʔile; laala cɛ yē baa wi nɛ̄.»A Zuda sí jo: «Paa wi cò pe yige kàʔa nī gè, pe‑ wi sórigo wiiwe !»25 Bà pe 'cɛliwɛ cò wè nɛ̀ yige kpànʔanɛ gè, a wi 'siɛn tun wi‑ sa ki juu wire labɔtuu
         mɛ́ wè, «Yɛrɛ dáà dī mi mɛ́ dàa dè, kire siɛn wire woli nī laala lè.» A wi ń'nɛ̀ jo
         pe‑ wi yúgo: «Ŋáa wori dī yɛrɛ dáà dè: sèmidinnɛ náà nɛ̄ muɔ míʔɛ ki yē sɛbɛgɛ gè,
         nɛ́ màʔana ní lè, nɛ́ kpògo gáà ní gè ?»26 A Zuda 'wi yɛrɛ wéli dè nɛ̀ cɛ́n, a wi 'jo: «Cɛliwɛ ŋáà wi 'sín nɛ̀ tóri mi tíimɛ
         nɛ̄. Nɛ́ ki cɛ́n mi sì yéri ki nɛ̄ nɛ̀ wi kɛn mi jaa Sela mɛ́ wèʔ, bɛ̀ mi yé ki juu
         kɛnmɛ bíì nɛ̄ bè.» A pe 'wi yaʔa, piyè ń'nɛ̀ kapiile kpíʔile wi nɛ̄ʔ. Zuda míɛni sì
         ń'nɛ̀ wi nyɔ́gɔ saʔa nīʔ.27 Bà cɛliwɛ wi sii lɛ̀lɛ ni pɛ́nì nɔ̀ lè, a pe 'ki nyaa ŋɔ̀rɔ ti 'puu, pìile bèle. 28 A wi pɛ́nì je sii wè, a wàa 'wi kɔli yige gè, a cesiijowo wi 'wi kɔli cò gè, nɛ́ jèsiinyiɛwɛ
         puɔ wi kɔli nɛ̄ gè, nɛ́ jo: «Ŋàa wire wi 'yigi péliwe wè.» 29 Nɛ̀ sí ki yaʔa, gàa ki pɛ́nì kpíʔile gè, a pùɔ wi 'koli nɛ̀ kɔli nyɔ́gɔ gè, á siinwuu
         wire 'yiri. A cesiijowo wi 'jo: «Je muɔ sí koligo múgu gè wī !» A pe 'wi míʔɛ le gè
         Perezi+ (ki kɔri wire wī: koligo múgu). 30 Kire kàduʔumɛ a pìfinʔɛ gíì ki 'yiri wire ŋáà nɛ̄ pe yé jèsiinyiɛwɛ puɔ wè. A pe 'wi
         míʔɛ le gè nɛ́ jo Zera (ki kɔri wire wī: nyìɛwɛ, kire ga laa, ŋàa wi 'nyíʔɛnɛ wè).
         
            
               	Kaliɛlɛ náà ni 'nyu náʔa gè, lakicuɔ líɛ wori nɛ̄ dè, ki siɛnrɛ tiī baa Misa fànʔa
                     kajuudiʔɛlɛ sɛbɛ nī wè (wéli baa Fàn 25.5-10; Mat 22.23-33).

               	Perezi ŋáà wi yé puu Dawuda nɛ́ Zezi tuuliʔɛ káà.

            

         
      

   
      
         39
Yusufu wi 'kò sùkulowo391 Bà pe yé Yusufu 'kɔ́ri wè nɛ̀ kɛ́ Ezipiti kùlo mɛ́ lè, á Potifari sɛ́nì wi suɔ wè, wire ŋáà wi 'puu Ezipiti kùlo siɛnkpuɔwɔ wáà wè.
         Wi 'puu Ezipiti kùlofɔli Farawɔn wi wélifɔlilɔ kàfɔli+. A wi 'Yusufu suɔ wè Simayira siɛnnɛ mɛ́ bèle, peli bálì pe yé kɛ́ nɛ́ wi ní Ezipiti
         kùlo mɛ́ lè. 2 A ki pɛ́nì nyaa Yewe yē nɛ́ Yusufu ní wè, a kire ki 'yaʔa wi kele ke mìɛni 'puu nɛ nyuʔɔ. A wi 'kò baa
         wi kàfɔli Potifari kpáa nī gè, Ezipiti kùlo wuu wè.3 A Potifari kɛ́nì ki nyaa Yewe yē nɛ́ Yusufu ní wè, á wi kele ke mìɛni ní nɛ nyuʔɔ
         gèle, gàli wi 'puu nɛ kpínʔini gèle. 4 Bà ki 'kpíʔile a wi sí tɔ̀ni nɛ̀ kpuʔɔrɔ taa Potifari mɛ́ wè, a wi 'wi sìʔɛrɛ nɛ̀ kpɔni wìi nɛ̄, a wi 'kò nɛ wi saʔa kele
         ke mìɛni kàrigí nɛ́ wi lɔri ní dè. 5 Bà Potifari wi 'Yusufu tɛ́ngɛ wè wi saʔa nyùgo nɛ̄ gè nɛ́ wi kpíʔile wi kɔliyɛrɛ ti
         mìɛni kàrigɛfɔli wè, a Yewe 'diba taʔa wè Potifari saʔa nɛ̄ gè, Ezipiti kùlo wuu wè,
         Yusufu kɛnmɛ nɛ̄ bè. Wi diba wi yé puu wi yɛrɛ nɛ̄ dè dàa wi 'puu nɛ taʔa dè, saʔa
         wori dè nɛ́ siʔi wori ní dè. 6 A Potifari wi sí wi yɛrɛ ti mìɛni yaʔa Yusufu kiyɛ nī yè. Wire sì ń'nɛ puu nɛ yafiɛn
         ciʔigeʔ, nɛ̀ yiri wi siliire tire yákuɔ nīʔ.Yusufu nɛ́ wi kàfɔli cuɔ wori dèYusufu wi yé sí tɔ̀ni nɛ̀ puu cɛ̀nwɛ cetinnɛ nɛ̄ lè, wi yiʔɛ míɛni ki 'puu cɛ̀ngɛ.7 Bà lɛ̀lɛ láà pɛ́nì kúɔ wè, á ki pɛ́nì nyaa cɛngɛ káà, a Yusufu kàfɔli cuɔ wi 'wi wéli
         nɛ̀ ciʔige nɛ́ kɛ́nì Yusufu yɛ wè: «Sínɛ nɛ́ mi ní !»8 A wi 'cíi nɛ́ ki juu wi kàfɔli cuɔ mɛ́ wè, nɛ́ wi yɛ: «Mi kàfɔli wi nyɛ́nì wi saʔa
         kele ke mìɛni le mi kɔli nī, wi nyɛ́nì tɛ́ngɛ mi nɛ̄; wi ní wè yakaa ciʔige saʔa nī
         gèʔ. 9 Wire tíimɛ fànʔa kiì kpuʔɔ saʔa nī gè mi wuʔu nɛ̄ gèʔ, wiì cíi yafiɛn nɛ̄ m'mɛ́ʔ,
         ka laa muɔ nigbe bɛ̀ʔ, nɛ́ ki cɛ́n muɔ yē wi cuɔ. Gáa nɛ̄ m'bé ba kapiigbuʔɔ gáà kpíʔile
         gè Kulocɛliɛ nɛ̄ wè ?» 10 Cɛngɛ ó cɛngɛ, cɛliwɛ wi nìɛ siɛnrɛ dáà nyu dè Yusufu mɛ́. Yusufu nɛ̂ cíi, wi nɛ̌
         cɛ ti lúʔu wi mɛ́ʔ, wi míɛni nɛ̌ fɔ̀li ki nɛ̄ bè sínɛ nɛ́ cɛliwɛ ní wèʔ, nɛ́ míɛni
         bé puu nɛ́ wi ní tiʔɛ nugo nīʔ.11 A ki pɛ́nì nyaa cɛngɛ káà, bà Yusufu 'jíin saʔa nī gè bè wi baara kúɔ dè, baakuɔwɔ
         wáà sì yé sí puu baa saʔa nī gèʔ. 12 A cɛliwɛ wi 'Yusufu cò burugo nɛ̄ gè, nɛ́ jo: «Sínɛ nɛ́ mi ní !» A Yusufu wi 'fɛ̀
         nɛ̀ yiri kpànʔanɛ, nɛ́ burugo yaʔa gè wi mɛ́ kɔli nī gè. 13 Bà cɛliwɛ wi kɛ́nì ki nyaa Yusufu 'fɛ̀ nɛ̀ yiri kpànʔanɛ gè nɛ́ burugo yaʔa gè wire
         mɛ́ kɔli nī gè, 14 a wi 'yékpoli wáa lè nɛ̀ wi baakuɔlɔ yeri bèle, nɛ́ pe yɛ: «Cáa ! Je mi pɔli wi 'Eburu nàguɔ sùkulowo líɛ wè nɛ̀ pɛn wi‑ pa weli tíʔɛ wī. Wi 'jíin mi kúrugu bè pa mi cáan daa,
         a mi 'yékpoli wáa lè ! 15 Bà wi kɛ́nì ki nyaa a mi 'yékpoli yɛ̀gɛ lè mmɛ gè, a wi 'fɛ̀ nɛ̀ yiri kpànʔanɛ nɛ́
         wi burugo yaʔa gè mi táanni.»16 A cɛliwɛ wi 'burugo tɛ́ngɛ gè wìi táanni nɛ wi pɔli siri wè. 17 Bà wi kɛ́nì pɛn wè, a wi 'siɛnnuro juu dè nɛ̀ tìɛ wi nɛ̄ nɛ́ jo: «Eburulo sùkulonaguɔ
         ŋáà ní muɔ 'pɛn wè, wi pɛ́nì jíin mi kúrugu saʔa nī gè nɛ́ jo wire bé mi cáan daa
         bè fìɛrɛ wáa mi nɛ̄. 18 Bà mi kɛ́nì yékpoli wáa lè, a wi 'wi burugo yaʔa gè mi táanni nɛ́ fɛ̀ nɛ̀ yiri kpànʔanɛ.»19 Bà Yusufu kàfɔli wi 'siɛnrɛ dáà lúʔu dè mmɛ gè, dìi wi cuɔ wi yé juu dè nɛ́ jo, «ki
         n'gɛ gàa muɔ sùkulowo wi yé jo kpíʔile mi nɛ̄ gè,» a wi 'fungo ki yɛ̀ kpuʔɔ. 20 A wi 'Yusufu cò wè nɛ̀ sɛ́nì le kasuu nī, saʔa gáà nī kùlofɔli wi cî nɛ wi kasuulebile
         nii bèle. A Yusufu wi 'kò baa kasuu nī wè.21 A ki pɛ́nì nyaa, kire tiʔɛ míɛni nī gè, Yewe 'puu nɛ́ wi ní. A wi 'kacɛ̀ngɛ kpíʔile Yusufu mɛ́ wè, a Yewe 'ki yaʔa a Yusufu sí
         kpuʔɔrɔ taa kasuusaʔa kàfɔli mɛ́ wè. 22 A kasuusaʔa kàfɔli wi 'kasuulebile pe mìɛni yaʔa Yusufu kɔli nī gè. A yɛgɛ ó yɛgɛ
         'kpíʔile kasuu nī wè, wire wi 'puu nɛ ki kele cuɔnri gèle. 23 Kasuusaʔa kàfɔli wiì cé ń'nɛ puu nɛ yakaa ciʔigeʔ, nɛ́ ki cɛ́n wi yé kele ke mìɛni
         yaʔa Yusufu kɔli nī. Bɛ̀ Yewe yé puu nɛ́ Yusufu ní wè, a wi yé kɔli le kaala ó kaala
         nī, Yewe nɛ̂ ki kaala nyuɔ lè.
         
            
               	Farawɔn míʔɛ ki yé puu kɔrigɔ kùlofɔlilɔ mɛ́ bèle, Ezipiti kùlo nī lè. A kùlofɔli
                     ŋíì gbɛ́nɛ tɛ́ni fànʔa nɛ̄ gè, pe nɛ̂ ki le wi nɛ̄. Farawɔn wáà yé kíni nɛ̀ tɛ́ni
                     fànʔa nɛ̄ gè Birayima lɛ̀lɛ nī lè. Wéli baa 12.15.

Yusufu 'siɛnkpolilo ŋɔ́niyɔ kɔri juu wè pe mɛ́401 Kele gálì kàduʔumɛ gè, a ki pɛ́nì nyaa cɛngɛ káà, Farawɔn siɛnkpolilo pálì siin, yagbuɔkɛnminɛ
         kàfɔli wè nɛ́ búrukpuɔnnɔ kàfɔli ní wè, a peli 'Ezipiti kùlofɔli wi kanabiɛnnɛ kpíʔile.
         2 A Farawɔn wi fungo ki 'yɛ̀ kpuʔɔ siɛnkpolilo bálì siin kúrugu bèle, yagbuɔkɛnminɛ kàfɔli wè,
         nɛ́ búrukpuɔnnɔ kàfɔli ní wè. 3 A wi 'pe cò nɛ̀ le kasuu nī wè, kasuu ŋáà wi 'puu kùlofɔli wélifɔlilɔ kàfɔli saʔa
         nī gè, tiʔɛ gíì nī Yusufu yé puu gè. 4 A kùlofɔli wélifɔlilɔ kàfɔli wi 'Yusufu nyíɛnɛ nɛ̀ kɔ̀n wi de baara peli bálì siin
         mɛ́ bèle. A pe 'lɛ̀lɛ láà kúɔ baa kasuu nī wè.5 Cɛngɛ káà pìlige nī, a ŋɔ́niyɔ 'tuu pe nɛ̄, Farawɔn yagbuɔkɛnminɛ kàfɔli wè nɛ́ búrukpuɔnnɔ
         kàfɔli ní wè, pe siin bèle baa kasuu nī wè, ŋìi ó ŋìi nɛ́ wi ŋɔ́nigɔ ki kɔri ní wè.
         6 Bà Yusufu pɛ́nì pe nyaa sínbinimɛ táanni bè, a wi 'ki nyaa pe mìɛni laamɛ pi yé piɛn
         pe nī. 7 A wi sí siɛnkpolilo bálì siin yúgo bèle, bàli pe 'puu Farawɔn baakuɔlɔ bèle nɛ́ ní
         kasuu nī wè nɛ́ Yusufu ní wè, wi kàfɔli saʔa nī gè, nɛ́ pe yɛ: «Gáa nɛ̄ yeli laamɛ
         pi 'piɛn yeli nī pàngɛ gè mmɛ gè ?»8 A pe 'Yusufu yɛ wè: «Ŋɔ́niyɔ yi 'tuu weli siɛnnɛ siin nɛ̄ bèle; siɛn sí wè náʔa bè
         yi kɔri juu wè weli mɛ́ʔ.»A Yusufu wi sí pe yɛ: «Kulocɛliɛ mɛ́ bɛ̀ʔ ki yē lé, bè ŋɔ́niyɔ kɔri tìɛ wè lé ? Ye‑
         yi juu ye tìɛ mi nɛ̄.»9 A yagbuɔkɛnminɛ kàfɔli wi 'wi ŋɔ́nigɔ juu gè nɛ̀ tìɛ Yusufu nɛ̄ wè, nɛ́ jo: «Mi ŋɔ́nigɔ
         nī gè mi nyɛ́nì ɛrɛzɛn fétirige nyaa, 10 a fétirige ki 'fali nɛ̀ fìin nɛ̀ yɛ̀ nɛ̀ lèye taanri yige nɛ̀ mígele nɛ̀ fíɛn, nɛ́
         fali nɛ pígele sɛngi kàtoyo kàtoyo, a ɛrɛzɛn yasɛnrɛ ti 'fali nɛ̀ nyɛ́nigɛ. 11 A mi 'ki nyaa Farawɔn yagbuɔlɔ, nàa nī nɛ̀jogo gè, ni 'puu mi kɔli nī gè, á mi nɛ
         ɛrɛzɛn yasɛnrɛ cògí dè nɛ ti yùbú nɛ nii nɛ̀jogo nī gè, nɛ kanʔa Farawɔn mɛ́ wè.»12 A Yusufu sí wi yɛ: «Ŋɔ́nigɔ ki kɔri wire wī ŋàa wè: lèye taanri yè, kire yē cɛnyɛ
         taanri yī. 13 Náʔanɛ cɛnyɛ taanri, Farawɔn wi bé muɔ yige kasuu nī wè, bé ní muɔ baara kɛn dè muɔ
         mɛ́ yagbuɔkɛnminɛ wori dè, muɔ bé ní de nɛ̀jogo kanʔa gè wi mɛ́ wiri gbun bɛ̀ faʔa
         tíɛlɛ gè. 14 Mi sí nɛ muɔ náari, a muɔ kɛ́nì yiri á muɔ kele ke 'nyuɔ gèle, ma sɔ̀ngi ma taa nɛ́
         mi ní, ma nyuɔ mi nɛ̄ ma mi wori juu dè ma tìɛ Farawɔn nɛ̄ wè, kire ga buu wi‑ mi
         yige kasuu ŋáà nī wè. 15 Nɛ́ ki cɛ́n, pe 'mi cò nɛ̀ kɔ́n nɛ́ mi ní Eburulo kùlo mɛ́ lè nɛ̀ pɛn nɛ́ mi ní náʔa gè; mi sì yafiɛn kpíʔile náʔa gè míɛniʔ, á pe 'mi cò
         nɛ̀ tɔ́n kasuu ŋáà nī wè.»16 Bà búrukpuɔnnɔ kàfɔli wi tire lúʔu dè, á wi 'ki nyaa a Yusufu 'ŋɔ́nigɔ ki siɛnrɛ juu
         dè tàanra dè, a wi 'Yusufu yɛ wè: «Mi míɛni nyɛ́nì ŋɔ́nigɔ káà ŋɔ́ni, a mi 'ki nyaa
         daanya taanri 'puu tugoyo mi nyùgo nī gè nɛ́ yakaara ní dè. 17 Danʔa gíì ki 'puu naamɛ gè, kire ki 'puu nɛ́ búru feliye ní yè nyàa yi yé Farawɔn
         dɛ́ni wè, á búrukpuɔnwɔ wi 'wi kpíʔile kùlofɔli mɛ́ wè. Bà ti yé puu baa tugoro mi
         nyùgo nɛ̄ gè, á sínjapigele ke pɛ́nì ti jóri baa danʔa nī gè.»18 A Yusufu sí wi yɛ: «Ŋɔ́nigɔ ki kɔri wire wī ŋàa wè: daanya taanri yè, yire yē cɛnyɛ
         taanri. 19 A cɛnyɛ taanri pɛ́nì kúɔ yè, Farawɔn wi bé muɔ yige kasuu nī wè bè muɔ nyùgo ceri
         gè, bé muɔ súu bè nɔri tiige nɛ̄ kpànʔanɛ gè. Kire tiʔɛ nī gè dìbarɛ ti bé ba muɔ
         céri júɔ dè bè láʔa kácere nɛ̄ dè.»20 Bà sí ki 'kpíʔile, cɛnyɛ taanri kàduʔumɛ gè, bà Farawɔn wi siijɛngɛ ki 'nɔ̀ gè, a
         wi 'pùrɔrɔ kpíʔile nɛ́ wi baakuɔlɔ pe mìɛni ní. Á wi 'siɛnkpolilo siin bálì yige bèle
         kasuu nī wè, yagbuɔkɛnminɛ kàfɔli wè nɛ́ búrukpuɔnnɔ kàfɔli ní wè, nɛ́ pe tɛ́ngɛ wi
         baakuɔlɔ sunʔɔmɔ ní bè. 21 A wi 'yagbuɔkɛnminɛ kàfɔli wi baara kɛn dè wi mɛ́, wi ní de nɛ̀jogo kanʔa gè Farawɔn
         mɛ́ wè wiri gbun, 22 nɛ́ sí búrukpuɔnnɔ kàfɔli wire puɔ nɛ̀ tùɔn tiige nɛ̄ gè bɛ̀ Yusufu cé ki juu kɛnmɛ
         bíì nɛ̄ bè. 23 Kele gálì ke mìɛni kàduʔumɛ gè, yagbuɔkɛnminɛ kàfɔli wiì sɔ̀ngi nɛ̀ taa nɛ́ Yusufu
         ní wèʔ, bɛ̀ Yusufu wi cé ki juu wi mɛ́ kɛnmɛ bíì nɛ̄ wè, á wi 'fìʔɛ nɛ́ Yusufu ní
         wè péwu !

Yusufu 'Farawɔn ŋɔ́niyɔ kɔri juu wè wi mɛ́411 Yiʔɛlɛ siin kàduʔumɛ gè, cɛngɛ káà pìlige nī, a ŋɔ́nigɔ 'tuu Farawɔn nɛ̄ wè, a wi 'ki nyaa wire yé puu yériwe Niili cáʔa gògogo nɛ̄ gè. 2 A wi 'ki nyaa, nɛ̀nɔminɔ kɔlisiin, nyàa yi 'puu cɛ̀nyɛ céri nɛ̄ dè nɛ́ ní kpoliyo
         yè, a yi 'yiri lakoligo nī gè nɛ vàaluɔ káa wè. 3 A cɛ̀ri ga sìʔɛrɛ, a wi ń'nɛ̀ ki nyaa nɛ̀nɔminɔ kɔlisiin pálì 'yiri nɛ̀ taʔa nyìi
         nɛ̄ yè Niili cáʔa nī gè, nyàa yi 'puu sìpiiboyo yè nɛ́ ní waʔaya yè, a yi 'yiri nɛ̀
         yéri kpoliyo táanni yè Niili cáʔa gògogo nɛ̄ gè. 4 A nɛ̀nuuwaʔaya sìpiiboyo yi 'nɛ̀nuukpoliyo cò yè nɛ̀ júɔ. A Farawɔn wi 'yɛ̀ ŋɔ́nimɔ
         nɛ̄ bè.5 A wi ń'nɛ̀ suɔ nɛ̀ ŋɔ́ni, a ŋɔ́nigɔ káà ń'nɛ̀ tuu wi nɛ̄. A wi 'ki nyaa, yaliikɛniyɛ
         kɔlisiin 'puu gbóyo tìrige nigbe nɛ̄; yi 'puu cɛ̀nyɛ nɛ́ ní pìimɛ ní. 6 A cɛ̀ri ga sìʔɛrɛ, a wi 'ki nyaa yaliikɛniwaʔaya nyáà nī waama kùlo káfaligɛ ki yé
         cùru gè, a yire míɛni 'gbó tìrinugo nɛ̄ gè. 7 A yaliikɛniwaʔaya yi 'yaliikɛnicɛ̀nyɛ cò yè nɛ̀ júɔ.A Farawɔn wi 'yɛ̀ ŋɔ́nimɔ nɛ̄ bè, a wi 'ki nyaa ŋɔ́nigɔ nɛ̄ wire yé puu.8 Bà kpìɛnmɛ pi 'tuu bè, a wi fungo ki 'nyaʔami, a wi 'wi sàndobilo yeri bèle nɛ́ wi
         dìɛlɛ ní bèle, Ezipiti kùlo wuulo bèle, nɛ̀ pɛ́nì ŋɔ́niyɔ juu yè nɛ̀ tìɛ pe nɛ̄. Pe wàa sì jáa nɛ̀ ŋɔ́niyɔ
         yi kɔri cɛ́n wè nɛ́ yi juu wi mɛ́ʔ.9 Kire tiʔɛ nī gè, a yagbuɔkɛnminɛ kàfɔli wi 'fali nɛ̀ juu nɛ́ Farawɔn ní wè nɛ́ jo:
         «Mi kàfɔli, mi nyɛ́nì sɔ̀ngi nɛ̀ taa nɛ́ mi pùunnidiʔɛ ní gè. 10 Cɛngɛ káà, Farawɔn wi 'fungo ki yé yɛ̀ wi baakuɔlɔ kúrugu bèle. A wi 'weli cò nɛ̀
         tɔ́n kasuu nī, kasuu ŋáà wi 'puu baa kùlofɔli wélifɔlilɔ kàfɔli saʔa nī gè, mi nɛ́
         búrukpuɔnnɔ kàfɔli ní wè.11 «A ŋɔ́niyɔ 'tuu weli siin nɛ̄ bèle pìlinugo nī, siɛn ó siɛn nɛ́ wi ŋɔ́nigɔ ki kɔri
         ní wè. 12 Nàgapunwɔ wáà 'puu baa nɛ́ weli ní, Eburulo wuu wi yé puu, kùlofɔli wélifɔlilɔ kàfɔli wi sùkulowo wi 'puu. A weli 'weli ŋɔ́niyɔ juu
         yè nɛ̀ tìɛ wi nɛ̄, a wi 'yi kɔri juu wè weli mɛ́.13 «A kele ke mìɛni pɛ́nì kpíʔile nɛ̀ yɛli nɛ́ gàa ní wi yé juu gè, a Farawɔn wi 'koli
         nɛ̀ mi baara kɛn dè mi mɛ́, nɛ́ búrukpuɔnnɔ kàfɔli puɔ wè nɛ̀ tùɔn tiige nɛ̄.»14 A Farawɔn wi 'fali nɛ̀ siɛnnɛ tun, a pe 'fɛ̀ nɛ̀ sɛ́nì Yusufu yige wè kasuu nī wè. A pe 'wi nyùgo kùnu gè nɛ́ báʔajuɔ ní wè, nɛ́ buruvɔnyɔ le wi
         nɛ̄, a wi 'jíin Farawɔn kpáa nī gè.15 A Farawɔn wi 'Yusufu yɛ wè: «Mi 'ŋɔ́nigɔ ŋɔ́ni; siɛn sì jáa nɛ̀ ki kɔri juu wè mi
         mɛ́ʔ. A pe sí muɔ wori juu dè m'mɛ́: pe 'jo a muɔ 'taa nɛ̀ ŋɔ́nigɔ lúʔu gè, muɔ nɛ̂
         ki kɔri juu wè siɛn mɛ́ wè.»16 A Yusufu sí fali nɛ̀ Farawɔn yɛ wè: «A Kulocɛliɛ bɛ̀ʔ wè, ŋáa wi bé gbɛ̀ jáa bè ŋɔ́nigɔ
         ki kɔri sɔ́migɔ wè bè juu Farawɔn mɛ́ wè ? Mi yē ŋáa ?»17 A Farawɔn wi 'ki juu Yusufu mɛ́ wè nɛ́ wi yɛ: «Mi ŋɔ́nigɔ nī gè, a mi 'ki nyaa mi
         'puu yériwe Niili cáʔa gògogo nɛ̄ gè. 18 A mi 'ki nyaa, nɛ̀nɔminɔ kɔlisiin, nyàa yi 'puu cɛ̀nyɛ céri nɛ̄ dè nɛ́ ní kpoliyo
         yè, a yi 'yiri lakoligo nī gè nɛ vàaluɔ káa wè. 19 A mi ga wéli, nɛ̀ ki nyaa nɛ̀nɔminɔ kɔlisiin pálì 'yiri nɛ̀ taʔa nyìi nɛ̄ yè, nyàa
         yi 'puu sìpiiboyo yè nɛ́ ní waʔaya yè. Mi fìɛ tɔ̀ni nɛ̀ yi felige nyaa náʔa Ezipiti
         kùlo nī lèʔ. 20 Á nɛ̀nuuwaʔaya nyáà yi 'puu sìpiiboyo yè, yi 'nɛ̀nuukpoliyo kɔlisiin péliye cò yè
         nɛ̀ júɔ. 21 Bà yi 'yi cò nɛ̀ júɔ yè, siɛn sì cî gbɛ̀ ki cɛ́n yi cɛ́nì yakaa júɔ wīʔ, nɛ́ ki cɛ́n
         yi sìpiimɛ piì yé láʔa yi nɛ̄ʔ. Kire lɛ̀lɛ nī lè, a mi 'yɛ̀ ŋɔ́nimɔ nɛ̄ bè.22 «A mi ń'nɛ̀ suɔ nɛ̀ ŋɔ́ni, a mi 'ki nyaa, yaliikɛniyɛ kɔlisiin 'puu gbóyo tìrige nigbe
         nɛ̄; yi 'puu cɛ̀nyɛ nɛ́ ní pìimɛ ní. 23 A cɛ̀ri ga sìʔɛrɛ, a mi 'ki nyaa, yaliikɛniwaʔaya nyáà nī pìimɛ sì puu yèʔ, nɛ́ ní
         nyàa waama kùlo káfaligɛ ki yé cùru gè, a yire míɛni 'gbó tìrinugo nɛ̄ gè.24 «A yaliikɛniwaʔaya yi 'yaliikɛnicɛ̀nyɛ cò yè nɛ̀ júɔ. A mi 'ŋɔ́niyɔ nyáà siɛnrɛ juu
         dè nɛ̀ tìɛ mi sàndobilo nɛ̄ bèle. Pe wàa sì jáa nɛ̀ yi kɔri cɛ́n wè nɛ̀ juu mi mɛ́ʔ.»25 A Yusufu 'ki juu Farawɔn mɛ́ wè nɛ́ jo: «Ŋɔ́niyɔ nyáà siin Farawɔn wi 'ŋɔ́ni yè, yi
         kɔri wiī nuwɔ. Kulocɛliɛ wi nyɛ́nì ki tìɛ Farawɔn nɛ̄ wè gàa wire je kpíʔile gè. 26 Nɛ̀nuucɛnyɛ kɔlisiin yè, kire yē yiʔɛlɛ kɔlisiin gīɛlɛ, nɛ́ yaliikɛnicɛ̀nyɛ kɔlisiin
         ní yè, kire yē yiʔɛlɛ kɔlisiin gīɛlɛ. Kire nɛ̄ ŋɔ́nigɔ kiī nigbe; ki kɔri wiī nuwɔ.
         27 Kire nɛ̄ nɛ̀nuuwaʔaya nyáà yi 'pii yè, nyàa yi cé yiri nɛ̀ taʔa péliye nɛ̄ yè, kire
         yē yiʔɛlɛ kɔlisiin gīɛlɛ, nɛ́ yaliikɛnipiiye nyáà yī pìimɛ fùn bè nɛ́ nyàa ní waama
         kùlo káfaligɛ ki yé cùru gè, kire 'jo fungo bé tuu kùlo nɛ̄ lè yiʔɛlɛ kɔlisiin.28 «Kire sí mi 'puu nɛ nyu muɔ mɛ́, mi kàfɔli: Kulocɛliɛ nyɛ́nì ki tìɛ muɔ nɛ̄ gàa wire
         je kpíʔile gè. 29 Ki n'gɛ, yiʔɛlɛ kɔlisiin sunʔɔmɔ nī bè yaliire ti bé sɔ́migɔ nyuɔ Ezipiti kùlo ni
         mìɛni nī. 30 A kire yiʔɛlɛ gálì ke pɛ́nì tóri gèle, fungo ki bé tuu kùlo nɛ̄ lè yiʔɛlɛ kɔlisiin
         fúɔ Ezipiti siɛnnɛ pe bé fìʔɛ nɛ́ yiʔɛlɛ kɔlisiin gílì ní gèle, gàli nī yaliire ti
         yé nyuɔ dè, nɛ́ ki cɛ́n fungo ki bé cúʔɔmɔ kpíʔile kùlo nī lè. 31 Nɛ̀ sí ki taa siɛn sǐ ní cɛ ki cɛ́n yaliiniʔɛrɛ kíni nɛ̀ puu bile kùlo nī lèʔ, bɛ̀
         fungo gáà ki bé kpúʔɔ gè ki yiʔɛlɛ gálì nī gèle. 32 Farawɔn, bɛ̀ muɔ 'ŋɔ́niyɔ nyáà ŋɔ́ni yè nɛ̀ taʔala tɔliyɔ siin yè, kire ki 'tìɛ Kulocɛliɛ
         nyɛ́nì yéri ki nɛ̄, wi bé ki kpíʔile fáari wī.33 «Píra ŋáà nī wè, Farawɔn, ki 'yɛli ma siɛn yige, ŋàa wi 'cìlige wè nɛ̀ kaala cɛ́n,
         bé wi tɛ́ngɛ Ezipiti kùlo ni nyùgo nɛ̄ gè. 34 Má ní yiɛgininɛ pálì nyíɛnɛ ma kɔ̀n kùlo nī lè, bàli bīɛlɛ pe béri yaliire tíla dè
         gbuʔulo gbuʔulo gèle, béri kogunɔgunɔwuʔulo láʔala gèle, Ezipiti kùlo ni mìɛni nī
         lè, yiʔɛlɛ kɔlisiin gálì sunʔɔmɔ nī yaliire ti bé nyuɔ dè. 35 Pe‑ yaliire gbuʔulo dè pe màʔa, yiʔɛlɛ kɔlisiin gálì nī gèle bà yaliire ti bé nyuɔ
         dè, bè tɛ́ngɛ kàaya nī yè bè màʔa Farawɔn wi fànʔa láara gè. 36 Kire yaliiwalidɛngɛrɛ dáà dè, tire ti bé ba puu yaliire dè, yiʔɛlɛ kɔlisiin gálì nī
         gèle fungo lɛ̀lɛ nī lè Ezipiti kùlo nī lè. Kire sí ki bé kùlo siɛnnɛ suɔ bèle fungo
         mɛ́ gè, piyě kùuʔ.»Farawɔn wi 'Yusufu tɛ́ngɛ kùlo ni nyùgo nɛ̄ gè37 A siɛnrɛ dáà ti 'Farawɔn dɛ́ni wè, nɛ́ wi siɛnkpolilo ní bèle, 38 a Farawɔn wi 'ki juu wi siɛnkpolilo mɛ́ bèle, nɛ́ pe yɛ: «Weli bé ní gbɛ̀ nàguɔ wáà
         taa lé bɛ̀ ŋàa tíɛlɛ wè, nɛ́ Kulocɛliɛ Pìle ní lè wi nī wè ?»39 A Farawɔn wi 'ki juu Yusufu mɛ́ wè nɛ́ jo: «Bɛ̀ Kulocɛliɛ wi 'kele gálì tìɛ gèle muɔ nɛ̄ gèle, siɛn ní wè bile
         ŋàa wi bé cìlige bè muɔ kúɔ bé ní kaala cɛ́n bɛ̀ muɔ tíɛlɛ wèʔ. 40 Muɔ ma bé kò mi saʔa ki nyùgo nɛ̄ gè, mi kùlo siɛnnɛ pe mìɛni béri lúru muɔ mɛ́. Mi
         kùlofɔlilɔ kácunʔɔ kire yákuɔ ki bé mi kpúʔɔ muɔ nɛ̄.» 41 A Farawɔn wi ń'nɛ̀ ki juu Yusufu mɛ́ wè nɛ́ jo: «Ki n'gɛ, pàngɛ gè mi nyɛ́nì muɔ tɛ́ngɛ
         Ezipiti kùlo ni nyùgo nɛ̄ gè.»42 A Farawɔn wi 'wi fànʔafɔlilɔ kɔli fìʔiwe+ yige wè nɛ̀ le Yusufu kɔli nɛ̄ gè, nɛ́ burujɛ̀nyɛ yáà le wi nɛ̄, nɛ́ tiɛ sèmidinnɛ
         le wi nɛ̄ yétiige nī gè. 43 A kùlofɔli wi 'wi líɛ nɛ̀ tárigɛ sunʔɔ wotori wáà nɛ̄, ŋàa wi 'puu kùlofɔli wi taʔara
         wuu wè, á kàsɛnivɛbilɛ pe 'kíni wi yiʔɛ mɛ́, níɛ yékpuʔulo wáari gèle nɛ́ jo: «Ye‑
         káguro cáan dè ! Ye‑ káguro cáan dè !» Bà ki 'kpíʔile kire kɛnmɛ nɛ̄, a Farawɔn wi
         'Yusufu tɛ́ngɛ kùlo ni nyùgo nɛ̄ gè. 44 A Farawɔn wi 'Yusufu yɛ wè: «Mi wī Farawɔn wè, siɛn sǐ ga tí wi kɔli yɛ̀gɛ gè kire
         ga laa bè wi yedaala kɔ̀nʔ a muɔ sì fɔ̀li kaala níì nɛ̄ lèʔ, Ezipiti kùlo ni mìɛni
         nī.»45 A Farawɔn wi 'míʔɛ káà le Yusufu nɛ̄ wè nɛ̀ wi ye Safinati Panɛya+. A wi 'cɛliwɛ wáà kɛn wi mɛ́, pe 'cɛliwɛ wi míʔɛ ye gè Asɛnati. Wi yé puu Potifera
         póri, Potifera ŋáà wi 'puu kacuɔnriwɔ, Ɔni kàʔa nī gè+.A Yusufu 'kɛ́ nɛ̀ sɛ́nì Ezipiti kùlo nyaari lè nɛ̀ wéli. 46 Yusufu yé yiʔɛlɛ togo nɛ́ kpɔrigɔ taa lɛ̀lɛ líì nī wi 'fànʔa líɛ gè Ezipiti kùlo nī
         lè. A wi 'yiri kùlofɔli wi kpáa nī gè nɛ̀ sɛ́nì Ezipiti kùlo ni mìɛni nyaari nɛ̀ màʔa.47 Yiʔɛlɛ kɔlisiin gálì sunʔɔmɔ nī bè, yaliire ti yé sɔ́migɔ nɛ̀ nyuɔ dè.48 A Yusufu 'yaliiwalidɛngɛrɛ gbuʔulo dè tìi nɛ̄ nɛ̀ tɛ́ngɛ Ezipiti kùlo nī lè, yiʔɛlɛ
         kɔlisiin gálì sunʔɔmɔ nī bè. A wi 'ki juu siɛnnɛ mɛ́ bèle nɛ́ jo pe‑ kàʔa ó kàʔa tɛ́nimɛ
         yaliire líɛ dè pe‑ tɛ́ngɛ kàaya nī yè, gbuʔulo gbuʔulo. 49 A pe 'yaliire líɛ dè nɛ̀ tɛ́ngɛ. Yaliire ti yé tɔ̀ni nɛ̀ niʔɛ, bɛ̀ kuʔɔjii gògoyo
         dàrimiʔɛ tíɛlɛ gè. Bɛ̀ yaliire ti yé niʔɛ nɛ̀ tóri dè, piyè cé ń'nɛ̀ puu nɛ ti tɔ́ri
         cíginiʔ.50 Sɛ́ni fungo yiʔɛlɛ ke 'nɔ̀ gèle, a Asɛnati, Potifera póri wè, a wi 'nàgabigele siin
         sii Yusufu mɛ́ wè. Potifera wire wi 'puu Ɔni kàʔa kacuɔnriwɔ wè. 51 A Yusufu wi 'pìpeliwe wi míʔɛ le gè nɛ wi ye Manase (ki kɔri wire wī: ŋàa wi 'ki yaʔa a mi 'fìʔɛ wè), nɛ́ ki cɛ́n gìi wi yé je juu gè,
         kire gī: «Kulocɛliɛ wire wi 'tí a mi kɛ́nì fìʔɛ nɛ́ mi wuʔɔgɔ ní gè, nɛ́ mi siivɔlilɔ
         ní bèle.» 52 A wi 'siinwuu wi míʔɛ le gè nɛ wi ye Ɛfirayimi (ki kɔri wire wī: siimɛ), nɛ́ ki cɛ́n gàa wi yé je juu gè, kire gī: «Kulocɛliɛ nyɛ́nì
         pìsiʔi tɛ́ni gè mi nɛ̄, kùlo náà nī mi 'wuʔɔ lè.»53 A yiʔɛlɛ kɔlisiin gálì nī yaliire ti yé nyuɔ dè Ezipiti kùlo nī lè, a ke pɛ́nì tóri.
         54 A funduuro yiʔɛlɛ kɔlisiin ke 'séli, nɛ̀ yɛli nɛ́ Yusufu siɛnrɛ ní dè dàa wi yé juu
         dè. Fungo ki yé tuu tiɛrɛ ti mìɛni nī, nɛ̀ sí ki yaʔa Ezipiti kùlo nī lè, yaliire
         'puu baa. 55 Bà fungo ki kɛ́nì Ezipiti kùlo siɛnnɛ taa bèle, a pe sɛ́ni yékpuʔulo wáari gèle Farawɔn
         nɛ̄ wè níɛ yaliire náari dè. A Farawɔn wi 'pe yɛ: «Yeri waa Yusufu kúrugu. A wi 'gìi
         juu, ye‑ kire kpíʔile.»56 Bà fungo ki yé kɛ́nì kpúʔɔ dàala nɛ̄ lè, a Yusufu 'yaliire tɛ́ngɛdiɛyɛ múgu yè níɛ
         yaliire yigi dè nɛ pári Ezipiti siɛnnɛ mɛ́ bèle, nɛ́ ki cɛ́n fungo ki 'puu nɛ serigi
         nɛ waa Ezipiti kùlo nī lè. 57 A siɛnnɛ pe mìɛni 'kò nɛ kɔ́ngi kùlogolo kálì nī nɛ báan nɛ yaliire suu dè Yusufu
         mɛ́ baa Ezipiti kùlo nī lè, nɛ́ ki cɛ́n fungo ki yé tɔ̀ni nɛ̀ serige tiɛrɛ ti mìɛni
         nī.
         
            
               	Fìʔiwe ŋáà wire ní Farawɔn 'puu nɛ fìɛ tari wè kaliwɛyɛ nɛ̄ yè.

               	Míʔɛ gáà ki kɔri wiì cɛ́nʔ, gìi sí ki caa bè juu gè, ki kɔri wi bé gbɛ̀ puu «sii.»

               	Kacuɔnrilɔ pe yé puu siɛnnɛ pálì, bàli ní siɛnnɛ pe 'puu nɛ tɔ́ri bèle Ezipiti kùlo
                     nī lè.

Yusufu lɔbilɔ pe 'kɛ́ Ezipiti kùlo mɛ́ lè421 Bà Yakuba yé 'ki lúʔu dí yaliire 'puu baa Ezipiti kùlo nī lè, a wi 'ki juu wi jaala mɛ́ bèle nɛ́ pe yɛ: «Gáa nɛ̄ yeli 'tɛ́ni bile nɛ
         yìye wéli mmɛ gè ? 2 Mi sì ki lúʔu lé dí yaliire yē baa Ezipiti kùlo mɛ́ lè lé!? Yeri waa ye sa tàa suɔ
         baa kìɛ ! Kire ga buu we‑ kò sìi nɛ̄, we fǎga kùuʔ.»3 A Yusufu lɔbilɔ kiɛ pálì 'yɛ̀ nɛ̀ kɛ́ bàa yaliire suɔ dè Ezipiti kùlo mɛ́ lè. 4 Bɛnzamɛ wire wè, Yusufu cɔni wè, Yakuba sì yé yéri ki nɛ̄ a wi‑ kɛ́ nɛ́ pe níʔ, ki
         'nyaa wi yé ki sɔ̀ngi nɛ́ jo, kapiile sì yɛli bága sa wi taaʔ. 5 A Isirayɛli jaala pe 'kɛ́ nɛ̀ sɛ́nì nɔ̀ Ezipiti kùlo nɛ̄ lè bàa yaliire suɔ dè nɛ́ siɛnnɛ pálì
         ní, bàli pe 'puu nɛ waa baa bèle, nɛ́ ki cɛ́n fungo ki yé tuu tiɛrɛ ti mìɛni nī Kanaa kùlo nī lè.6 Yusufu wi 'puu kùlo ni nyùgo nɛ̄ gè. Wire wi 'puu nɛ yaliire pári dè kùlo ni siɛnnɛ
         pe mìɛni mɛ́. A Yusufu lɔbilɔ pe 'pɛn nɛ̀ pɛ́nì tuu nɛ̀ yiɛyɛ cúbulo yè dàala nɛ̄
         lè Yusufu táanni wè. 7 Bà Yusufu wi 'wi lɔbilɔ nyaa bèle, a wi 'fali nɛ̀ pe cɛ́n. Wiì fɔ̀li nɛ̀ wìi tìɛ pe
         nɛ̄ʔ, a wi 'siɛngbɛnrɛ juu pe mɛ́ nɛ́ pe yúgo: «Yeli 'kɔ́n sé ?»A pe 'wi yɛ: «Weli 'kɔ́n Kanaa kùlo mɛ́ bè ba yaliire suɔ bàa tɛ́ngɛ.»8 Yusufu wi yé sí wi lɔbilɔ cɛ́n bèle; peli bèle, piyè cé ń'nɛ̀ wi cɛ́n cíginiʔ. 9 A wi 'sɔ̀ngi nɛ̀ taa nɛ́ ŋɔ́niyɔ nyáà ní wi yé ŋɔ́ni wi lɔbilɔ kɔli mɛ́ gè. A wi 'pe
         yɛ: «Yeli yē káfinɛrɛfɔlilɔ ! Yeli 'pɛn bè ba weli kùlo ciʔige lè bè wéli wī, bè ni
         faʔadiɛyɛ cɛ́n yè bé sí ga ba tuu weli nɛ̄.» 10 A Yusufu lɔbilɔ pe 'jo: «ʔéʔe, weli kàfɔli ! Muɔ baakuɔlɔ pe 'pɛn bè ba yaliire suɔ
         wī, tire yákuɔ dī. 11 Tuufɔnuwɔ jaala bīɛlɛ weli bèle. Weli yē siɛnsinminɛ; káfinɛrɛfɔlilɔ bɛ̀ʔ weli bèleʔ !»12 A Yusufu 'jo: «Yeli 'finɛ wī ! Yeli 'pɛn bè ba kùlo ni faʔadiɛyɛ wéli yè wī !»13 Á pe sí ń'nɛ̀ wi yɛ: «Weli bèle, muɔ baakuɔlɔ bèle, weli yé puu siɛnnɛ kiɛ nɛ́ siin,
         tuufɔnuwɔ jaala, Kanaa kùlo mɛ́ lè. Weli cɔnisɛnwɛ wè, wi 'kò baa nɛ́ weli tuu ní
         wè, á wàa nigbe sì wè baaʔ.»14 A Yusufu wi sí jo: «Tire sí mi 'juu nɛ̀ kúɔ dè nɛ́ jo, yeli yē káfinɛrɛfɔlilɔ wī !
         15 Kɛnmɛ báà pire nɛ̄ m'bé yeli siʔɛ wéli a ki yē kányiʔɛ yeli 'juu gè. Farawɔn wi míʔɛ nɛ̄ gè, m'bé ki kàli yeli mɛ́, yeli sǐ ga tíi yiri kùlo nī lèʔ, ka laa yeli cɔnisɛnwɛ wiì pɛnʔ. 16 Ye‑ wàa tun wi‑ sa yeli cɔnisɛnwɛ kɔ́ri wè de báan; yeli sɛnminɛ bèle, yeli bé kò
         kasuu nī wè. Bà m'bé ki cɛ́n a ki yē kányiʔɛ gī, gàa yeli 'juu gè. A ki sí nyaa yeli
         'finɛ wè, m'bé ki cɛ́n, mi 'ki kàli Farawɔn wi míʔɛ nɛ̄ gè, yeli yē káfinɛrɛfɔlilɔ
         wī.»17 A wi 'pe cò nɛ̀ le kasuu nī wè cɛnyɛ taanri. 18 Cɛndaanriwuʔu nɛ̄ gè, a Yusufu wi 'pe yɛ: «Mi yē siɛn wáà ŋàa wi 'fìʔɛ́ Kulocɛliɛ
         nɛ̄ wè. Ye‑ ki kpíʔile gàa m'bé juu yeli mɛ́ gè, bà yeli bé kò sìi nɛ̄. 19 A ki yē yeli yē siɛnsinminɛ bèle, ye‑ wàa nigbe yaʔa náʔa kasuu nī wè. Yeli sɛnminɛ
         bèle, yeri waa nɛ́ yaliire ní dè ye sa kɛn yeli wuulo mɛ́ bèle, bàli nɛ̄ fungo ki
         yē gè. 20 Yeri báan nɛ́ yeli cɔnisɛnwɛ ní wè. Bà m'bé ki cɛ́n yeli nyɛ́nì kányiʔɛ juu; yeli
         sǐ kùuʔ.» A pe 'ki kpíʔile gàa Yusufu wi 'juu gè.21 A pe 'fali nɛ ki nyu pìye mɛ́ nɛ́ jo: «Kányiʔɛ nɛ̄, weli tɔ̀ni nɛ̀ kolimɔ taa bɛ̀
         weli 'kapiile kpíʔile weli cɔni Yusufu nɛ̄ wè. Nɛ́ ki cɛ́n weli nyɛ́nì wi wuʔɔgɔ nyaa
         gè, lɛ̀lɛ líì nī wi 'puu nɛ weli fiɛn nɛ́ jo we‑ nyinimɛ taa wire nɛ̄ wè, weli sì
         lúʔu wi mɛ́ʔ. Kire kɛnmɛ nɛ̄ wuʔɔgɔ gáà ki 'nɔ̀ weli nɛ̄.»22 A Wurubɛni 'pe yɛ: «Mi sì yé ki juu lé yeli mɛ́ nɛ́ jo ye fǎga kapiile kpíʔile nàgapunwɔ
         nɛ̄ wèʔ ? A yeli 'cíi, yeli sì lúʔu m'mɛ́ʔ. Ki sí n'gɛ, píra ŋáà nī wè, wi kùu fuʔɔ
         ki bé tɔ́n weli mɛ́+.»23 Piyè sì yé ki cɛ́n Yusufu 'puu nɛ peli siɛnrɛ lúru dèʔ, nɛ́ ki cɛ́n Yusufu yé wàa
         caa wi‑ siɛnrɛ yiʔi dè pe mɛ́.24 A Yusufu wi 'núgo pe táanni nɛ̀ sɛ́nì nyɛni, nɛ́ koli nɛ̀ pɛn nɛ̀ pɛ́nì juu nɛ́ pe
         ní. A wi 'fali nɛ̀ wi baakuɔlɔ yɛ bèle pe‑ Simɛyɔ cò wè pe puɔ, Simɛyɔ wi cɔninɔ pe
         nyaamɛ nɛ̄. 25 A wi 'ki juu nɛ̀ gbɛ̀ngɛ wi baakuɔlɔ mɛ́ bèle pe‑ yaliire le dè pe mɛ́ gbànvaʔara
         nī dè, pé sí pe mìɛni nigbe nigbe wali le wè pe mɛ́ baa gbànvaʔara nī dè yaliire kúrugu
         dè, nɛ́ ń'nɛ̀ jo baakuɔlɔ pe‑ yaliire táà kɛn pe mɛ́ peri líi de waa koligo nɛ̄ gè.
         A pe 'ki kpíʔile. 26 A Yusufu lɔbilɔ pe 'yaliire tugo dè pe sèfɛngɛlɛ nɛ̄ gèle nɛ̀ kɛ́.Yusufu lɔbilɔ pe 'koli nɛ̀ kɛ́ Kanaa kùlo mɛ́ lè27 Bà pe sɛ́nì nɔ̀ tiʔɛ gíì nī pe 'yɛli bè súɔn wè, a wàa kɛ́nì wi gbànvaʔaga múgu gè
         bè wi sèfɛnnɛ kɛn lè ni‑ káa. A wi 'wali nyaa wè baa yaliire kúrugu dè, gbànvaʔaga
         nī gè. 28 A wi sí ki juu sɛnminɛ mɛ́ bèle nɛ́ jo: «ʔé ! Pe 'koli nɛ̀ mi wali núgo wè nɛ̀ kɛn
         mi mɛ́ wī ! Wi n'ŋɛ náʔa mi gbànvaʔaga nī gè !»A ki sí pe mìɛni fungo wúɔ, a pe 'fali nɛ ki nyu pìye mɛ́ níɛ fún fíɛrɛ nɛ̄ dè nɛ́
         jo: «Gáa sí Kulocɛliɛ wi 'kpíʔile weli nɛ̄ mmɛ gè ?»29 Bà pe sɛ́nì jíin Kanaa kùlo nī lè nɛ́ nɔ̀ pe tuu Yakuba tiʔɛ nɛ̄ gè, a pe 'ki juu nɛ̀ tìɛ pe tuu nɛ̄ wè gàa ki 'pe taa Ezipiti kùlo nī lè.
         A pe 'jo: 30 «Nàguɔ ŋáà wī baa kùlo ni kàfɔli wè, wi nyɛ́nì siɛngbɛnrɛ juu weli mɛ́ díɛʔ ! Wi 'jo
         dí weli yē káfinɛrɛfɔlilɔ wī, dí weli 'kɛ́ bè sa peli kùlo ciʔige lè bè wéli wī. 31 A weli sí wi yɛ: ‹Kányiʔɛ bɛ̀ʔ Weli yē siɛnsinminɛ wī; weli wè káfinɛrɛfɔlilɔ ! 32 Weli yé puu jaafɔlilɔ kiɛ nɛ́ siin tuufɔnuwɔ nɛ̄ wè. A wàa nigbe fɔ̀n; weli cɔnisɛnwɛ
         wi 'kò baa pàngɛ gè nɛ́ weli tuu ní wè, Kanaa kùlo mɛ́ lè.›33 «A kùlo ni kàfɔli wi 'weli yɛ: ‹Ki n'gɛ kɛnmɛ báà pire nɛ̄ m'bé ki cɛ́n a ki yē yeli
         yē siɛnsinminɛ bèle: ye‑ yeli luɔ wáà yaʔa náʔa nɛ́ mi ní, yé yaliire líɛ dè, yeri
         waa ye sa kɛn yeli wuulo mɛ́ bèle bàli nɛ̄ fungo ki yē gè, 34 yé sí yeli cɔnisɛnwɛ kɔ́ri wè yeri báan nɛ́ wi ní. Bà m'bé ki cɛ́n yeli wè káfinɛrɛfɔlilɔʔ,
         dí siɛnsinminɛ bīɛlɛ yeli bèle. Bà m'bé yeli luɔ kɛn wè yeli mɛ́, ŋàa wi 'kò náʔa
         wè; bà yeli bé gbɛ̀ri nyaari kùlo ni mìɛni nī.› »35 A ki sɛ́nì nyaa, bà pe 'yaliire sùʔu dè nɛ̀ wo gbànvaʔaya nī yè, a pe mìɛni 'pe walipuʔɔlɔ
         nyaa gèle pe gbànvaʔaya nī yè. Peli nɛ́ pe tuu ní wè, a fíɛrɛ 'pe cò.36 A Yakuba sí jo: «Je yeli bé sí mi pìile pe mìɛni suɔ mi mɛ́ wī ! Yusufu wire ní wè tíin bileʔ, Simɛyɔ wire ní wè tíin bileʔ, á yeli ń'nɛ̀ jo yeli bé kɛ́
         nɛ́ Bɛnzamɛ wire ní yí ? Je yawuʔɔ sí ki 'tuu mi nɛ̄ !»37 A Wurubɛni sí ki juu wi tuu mɛ́ wè nɛ́ jo: «‑Pùɔ kɛn wè m'mɛ́, m'bé koli bɛn nɛ́ wi
         ní. A mi sì koli nɛ̀ pɛn nɛ́ wi ní wèʔ, ma mi jaala siin kpúu bèle.»38 A Yakuba sí jo: «Mi jaa wiǐ kɛ́ baa nɛ́ yeli níʔ. Nɛ́ ki cɛ́n wi luɔ wi nyɛ́nì kùu,
         a wi 'kò wi nigbe wi yàa siimɛ nī bè. A kapiile sɛ́nì wi taa koligo nɛ̄ gè, baa yeli
         káridiʔɛ nī gè, yeli bé mi nàgaliɛguʔɔ yaʔa ki‑ kùu bè kɛ́ kusiʔi nī gè nɛ́ funbiɛnrɛ ní, nɛ́ mi nzìifiire ní dè.»

Pe 'kɛ́ nɛ́ Bɛnzamɛ ní wè Ezipiti kùlo mɛ́ lè431 Funduuro ti 'puu nɛ gbɛ̀ngí nɛ waa siɛnnɛ nɛ̄ bèle súuri Kanaa kùlo nī lè. 2 Bà Yakuba narigɛ siɛnnɛ pe yé yaliire lìi dè nɛ̀ kúɔ dè, dàa pe yé sɛ́nì suɔ Ezipiti kùlo mɛ́ lè, a pe tuu wi 'ki juu wi jaala mɛ́ bèle nɛ́ pe yɛ: «Ye‑ koli yeri waa
         yé sa yaliire táà suɔ cígini.»3 A Zuda sí ki juu wi mɛ́ nɛ́ jo: «Nàguɔ ŋáà wi yé ki juu nɛ̀ gbɛ̀ngɛ weli mɛ́ nɛ́ jo dí a
         weli cɔni wiǐ kɛ́ nɛ́ weli ní wèʔ, weli sǐ gbɛ̀ yéri wire yiʔɛ mɛ́ gèʔ. 4 A muɔ 'weli cɔni yaʔa wè a wi 'kɛ́ nɛ́ weli ní wè, weli bé kɛ́ Ezipiti kùlo mɛ́ lè
         bè sa yaliire suɔ dè muɔ kɛn. 5 A muɔ sì yéri ki nɛ̄ Bɛnzamɛ wi‑ kɛ́ nɛ́ weli ní wè, weli míɛni sǐ ga tíi kɛ́ baaʔ.
         Nɛ́ ki cɛ́n nàguɔ ŋáà wi tɔ̀ni nɛ̀ ki juu nɛ̀ gbɛ̀ngɛ weli mɛ́ nɛ́ jo, a weli cɔni
         wiì kɛ́ nɛ́ weli ní wèʔ, weli sǐ gbɛ̀ yéri wire yiʔɛ mɛ́ gèʔ.»6 A Isirayɛli sí ki juu nɛ́ jo: «Gáa nɛ̄ yeli 'kapiʔi kpíʔile mi nɛ̄ nɛ́ ki juu wi mɛ́ nɛ́ jo,
         yeli cɔni wáà yē náʔa cígini ?»7 A pe sí wi yɛ: «Nàguɔ ŋáà wi 'weli kele yúgo gèle nɛ̀ fílige, nɛ̀ weli narigɛ wuulo
         pe mìɛni yúgo. A wi 'weli yúgo nɛ́ jo: ‹Yeli tuu wiī nɛ tíin baa sìi nɛ̄ lé ? Cɔnifɔli
         wáà ní yē baa yeli mɛ́ lé ?› A weli sí yúgoyo nyáà yi siɛnnugoro kɛn dè wi mɛ́. Mɛni
         sí weli cî ki cɛ́n wi cî ga weli yɛ, weri báan nɛ́ weli cɔni ní wè ?»8 A Zuda sí fali nɛ̀ kɛ́nì wi tuu Isirayɛli yɛ wè: «‑Nàgabile yaʔa lè ni‑ kɛ́ nɛ́ weli
         ní ! Weli bé yɛ̀ bè kɛ́; kire ga buu we‑ kò sìi nɛ̄, we fǎga kùuʔ, weli tíimɛ bèle,
         nɛ́ muɔ tíimɛ ní wè, nɛ́ weli pìile ní bèle. 9 Mi tíimɛ mi m'béri pùɔ wéli wè. A kapiile 'wi taa wè, ma mi yúgo nɛ́ wi ní. A mi sì
         koli nɛ̀ pɛn nɛ́ wi ní, nɛ̀ pɛ́nì kɛn muɔ mɛ́ wèʔ, m'bé puu kapiigbiʔiliwe muɔ yiʔɛ
         mɛ́ lɛ̀lɛ ó lɛ̀lɛ nī. 10 A weli sì yé mɔgɔ nɛ̀ cáanri náʔa wè o, je bìinɛ weli yé koli nɛ̀ pɛn taziinwuʔu nɛ̀
         gè nɛ̀ kúɔ.»11 A pe tuu Isirayɛli wi sí jo: «A ki sí yē bɛ̀ gè, ye‑ kùlo ni yacɛ̀nrɛ táà le yeli
         tugoro nī dè, ye‑ sa nàguɔ ŋáà kpúʔɔ wè nɛ́ ti ní: nɛ́ natukɔli cɛ̀ri, nɛ́ sárigɛ
         cɛ̀ri, nɛ́ wusuna, nɛ́ nùdaanna sùnmɔ ní, nɛ́ pisitasi tiige yasɛnrɛ ní, nɛ́ amadi
         tiige yasɛnrɛ. 12 Ye‑ wali wáà wiiyɛ líɛ, ye‑ fàri ŋìi nɛ̄ wè ŋàa pe yé kíni nɛ́ le yeli mɛ́ gbànvaʔaya
         nī yè. Dùʔɔ ki bé sa nyaa pe yé fìʔɛ wī. 13 Yeli cɔni n'ŋɛ, ye‑ wi kɔ́ri, ye yɛ̀ yeri waa nàguɔ ŋáà kúrugu wè. 14 Ŋɔri Ti Mìɛni Kulocɛliɛ wi‑ puu nɛ́ yeli ní, wi ki yaʔa nàguɔ ŋáà wi‑ sa nyinimɛ taa yeli nɛ̄, bé sí yeli
         luɔ ŋíì kɛn wè yeli mɛ́, bé míɛni ki yaʔa yeli 'koli bɛn nɛ́ Bɛnzamɛ ní wè. Gàa ki
         'mi kúɔ wè, a ki yē m'bé kò pùɔ fùn wī yo, ki‑ kpíʔile bɛ̀ kìɛ !»15 A pe 'kpuʔɔrɔ líɛ dè, nɛ́ wali tiɛyɛ siin ní yè, nɛ́ Bɛnzamɛ kɔ́ri wè nɛ̀ kɛ́. A pe 'yɛ̀ nɛ̀ kɛ́
         Ezipiti kùlo mɛ́ lè. A pe sɛ́nì pìye tìɛ Yusufu nɛ̄ wè.Yusufu lɔbilɔ pe 'pínɛ nɛ̀ lìi nɛ́ wi ní16 Bà Yusufu kɛ́nì Bɛnzamɛ nyaa wè nɛ́ pe ní wè, a wi 'ki juu wi saʔa kele kàrigɛfɔli mɛ́ wè,
         nɛ́ jo: «‑Siɛnnɛ bálì tórigo bèle mi kpáa mɛ́ gè. Ye‑ sa yajuʔu káà kpúu ye suʔɔ,
         nɛ́ ki cɛ́n siɛnnɛ bálì pe bé lìi nɛ́ mi ní cɛnvugo nɛ̄ gè.»17 A nàguɔ wi 'ki kpíʔile gàa Yusufu 'juu gè, nɛ̀ nabɔnminɔ kɔ́ri bèle nɛ̀ kɛ́ Yusufu
         kpáa mɛ́ gè. 18 Pe 'puu nɛ fìʔɛ́, bà pe 'puu nɛ waa nɛ́ pe ní Yusufu kpáa mɛ́ gè, a pe sí jo: «Cí !
         dùʔɔ wali wori tire sí dī, ŋàa we yé nyaa weli gbànvaʔaya nī yè tabelige nɛ̄ gè. Kire
         nɛ̄ pe 'báan nɛ́ weli ní kpáa gáà mɛ́ gè, bè ba tuu weli nɛ̄ bè weli cò sùkulolo,
         bé weli sèfɛngɛlɛ suɔ gèle weli mɛ́.»19 A pe 'sìʔɛrɛ nɛ̀ kpɔni Yusufu saʔa kele kàrigɛfɔli nɛ̄ wè, nɛ̀ juu nɛ́ wi ní saʔa
         wìile nɛ̄ lè, 20 nɛ́ jo: «Kàfirɛgɛ, weli kàfɔli, weli yé kíni nɛ̀ pɛn náʔa tabelige nɛ̄ gè nɛ̀ pɛ́nì
         yaliire táà suɔ. 21 Bà weli kɛ́nì koli nɛ waa wè, nɛ̀ sɛ́nì nɔ̀ weli súɔndiʔɛ nɛ̄ gè, a weli 'gbànvaʔaya
         múgu yè. A we mìɛni nigbe nigbe 'weli wali nyaa wè baa wi nyuɔ nɛ̄ gè, ŋàa weli yé
         sàri wè, weli gbànvaʔaya nī yè, yaliire kúrugu dè. Kire nɛ̄, a weli sí koli nɛ̀ pɛn
         nɛ́ wali ní wè. 22 Weli sì tɔ̀ni nɛ̀ ki cɛ́n siɛn ŋáà wi yé wali le wè baa weli gbànvaʔaya nī yèʔ. Weli
         sí ń'nɛ̀ koli nɛ̀ pɛn nɛ́ wali wáà ní, bè ba yaliire táà suɔ.»23 A wi 'pe yɛ: «Ye‑ yeli funyɔ nyígi yè, ye fàri fìʔɛ́ʔ ! Yeli Kulocɛliɛ wè, yeli tuu
         wi Kulocɛliɛ wè, wire wi nyɛ́nì lɔri dáà le dè yeli gbànvaʔaya nī yè. Yeli wali wi
         nyɛ́nì nɔ̀ mi nɛ̄.»A wi sí Simɛyɔ yige wè nɛ̀ kɛn pe mɛ́, 24 nɛ́ pe nyɔ́gɔ Yusufu saʔa nī gè, nɛ́ luʔɔ kɛn pe mɛ́ a pe 'tɔliyɔ jíge yè+, nɛ́ wàa tun a wi sɛ́nì nyàsige kɛn pe sèfɛngɛlɛ mɛ́ gèle. 25 A Yusufu lɔbilɔ pe 'kpuʔɔrɔ gbòbori dè nɛ̀ tɛ́ngɛ sɛ́ni Yusufu ga pɛn kpáa mɛ́ gè cɛnvugo nɛ̄ gè. Pe yé ki lúʔu
         peli bé ba lìi nɛ́ wi ní. 26 Bà Yusufu kɛ́nì pɛn saʔa mɛ́ gè, a pe 'kpuʔɔrɔ líɛ dè nɛ̀ sɛ́nì kɛn wi mɛ́, dàa ní
         pe yé pɛn dè. Á pe 'fali nɛ̀ tuu nɛ̀ cúbulo Yusufu yiʔɛ mɛ́.27 A wi sí pe yúgo nɛ́ jo: «A ye kɔ́ndiʔɛ mɛ́ gè ? Yeli tuu ŋáà wori yeli 'juu nɛ́ jo
         wiī liɛwɛ wè o, wiī gbɛ̀nwɛ lé ? Wiī sìi nɛ̄ lé ?»28 A pe 'siɛnnugoro kɛn dè wi mɛ́ nɛ́ jo: «Muɔ baakuɔwɔ wè weli tuu wè, wiī baa gbɛ̀nwɛ.
         Wi míɛni yē sìi nɛ̄.» A pe 'fali nɛ̀ gbɔbi nɛ́ tuu nɛ̀ cúbulo dàala nɛ̄ lè.29 Á Yusufu 'yiʔɛ yɛ̀gɛ gè nɛ̀ wéli, nɛ̀ wi cɔni Bɛnzamɛ nyaa wè, ŋàa ní wi 'puu nuufɔnuwɔ
         nɛ̄ wè. A wi 'pe yúgo: «Yeli cɔnisɛnwɛ wire wī lé ŋàa wè, ŋàa wori yeli yé juu m'mɛ́
         dè ?» Á wi ń'nɛ̀ ki juu nɛ́ jo: «Kulocɛliɛ wi‑ wi kpuʔɔrɔ taʔa dè muɔ nɛ̄, nɛ pùɔ !»30 A Yusufu wi 'ŋàʔana nɛ̀ yiri, nɛ́ ki cɛ́n wi fungo ki yé nyaʔami bɛ̀ wi cɔni wi yé
         wi dɛ́ni wè. Wi 'puu nɛ caa bè nyɛni wī, a wi ŋàʔana nɛ̀ jíin saʔa laamɛ nī bè nɛ̀
         sɛ́nì nyɛni baa. 31 A wi 'kúɔ nɛ́ yiʔɛ jíge gè nɛ́ yiri, nɛ́ ki kpàri nɛ̀ cò. A wi 'ki juu baakuɔlɔ mɛ́
         bèle: «Yeri báan nɛ́ suro ní dè.»32 A pe 'pe wáligi nɛ̀ tɛ́ngɛ, Yusufu wire yé puu tabali wáà nɛ̄, wi siinyɛninɛ ní bèle
         tabali wáà wiiyɛ nɛ̄, Ezipiti siɛnnɛ míɛni peli 'puu nɛ líi saʔa nī gè, tabali wáà wiiyɛ nɛ̄. Nɛ́ ki cɛ́n Ezipiti siɛnnɛ
         pe kanabiɛnnɛ ni 'puu bè lìi nɛ́ Eburulo ní bèle, piyè cî cɛ gbɛ̀ ki kpíʔile wīʔ. 33 Eburu siɛnnɛ bálì pe 'puu Yusufu siinyɛninɛ bèle, a pe 'pe tɛ́ngɛ Yusufu yiʔɛ mɛ́
         gè, nɛ̀ yɛli nɛ́ pe liɛgɛnmɛ ní bè, nɛ̀ ki séli liɛwɛ nɛ̄ wè nɛ̀ pɛ́nì ki kúɔ cɔnifɔsɛnwɛ
         nɛ̄ wè. A pe 'kò nɛ pìye wéli nɛ mári, a ki 'pe fungo wúɔ. 34 A Yusufu wi 'jo pe‑ suro kɛn dè pe mɛ́, dàa ti 'puu wire tíimɛ tabali nɛ̄ wè. Suro
         dáà pe yé kɛn Bɛnzamɛ mɛ́ wè, siɛnnɛ kogunɔ cî gbɛ̀ ti lìi. A pe 'sunmɔ gbuɔ bè nɛ̀
         tín nɛ́ wi ní, a pe mìɛni 'pínɛ nɛ̀ puu fundaanra nɛ̄ dè.

Yusufu wi 'wi lɔbilɔ puu nɛ̀ wéli441 Kire kàduʔumɛ gè, a Yusufu 'ki juu nɛ̀ gbɛ̀ngɛ wi saʔa kele kàrigɛfɔli mɛ́ wè nɛ́
         wi yɛ: «‑Siɛnnɛ bálì pe gbànvaʔara nyì dè ti‑ wo nɛ́ yaliire ní dè, ma sí siɛn ó siɛn
         wali le wè wi gbànvaʔaga nī gè. 2 Má mi nɛ̀jogo líɛ gè, walifiiwe wuʔu gè, ma le pe cɔnisɛnwɛ wi gbànvaʔaga nī gè, nɛ́
         wali ŋáà ní wi yé pɛn bè ba yaliire suɔ dè.» A Yusufu saʔa kele kàrigɛfɔli wi 'ki kpíʔile gàa Yusufu yé juu gè.3 Bà kpìɛnmɛ pi 'tuu bè, a pe 'koligo kɛn siɛnnɛ bálì mɛ́ bèle, a pe 'kɛ́ nɛ́ pe sèfɛngɛlɛ
         ní gèle. 4 Bà pe 'yiri kàʔa nī gè cɛ̀ wè, piyè cé fìɛ líiliʔ, a Yusufu 'ki juu wi saʔa kele kàrigɛfɔli
         mɛ́ wè nɛ́ wi yɛ: «Yɛ̀ ma taʔa siɛnnɛ bálì nɛ̄ bèle. A muɔ sɛ́nì pe cò wè, ma pe yúgo
         ma jo: 'Gáa nɛ̄ yeli 'kapiʔi kpíʔile nɛ̀ kacɛ̀ngɛ fuʔɔ tɔ́n gè ? 5 Nɛ̀jogo gáà kire bɛ̀ʔ lé mi kàfɔli wiī nɛ líi nɛ gbun gè ? Kire ní bɛ̀ lé wiī nɛ mbànʔa
         kele nyaʔa gèle nɛ nyu wè ? Kapiʔi gī gàa yeli 'kpíʔile mmɛ gè nɛ́ nɛ̀jogo yùu gè !»6 A Yusufu saʔa kele kàrigɛfɔli wi sɛ́nì pe cò koligo nɛ̄ gè nɛ̀ siɛnrɛ dáà juu dè pe
         mɛ́. 7 A pe sí wi yɛ: «Weli kàfɔli, gáa nɛ̄ muɔ dɛ́ngɛ ŋáà juu wè mmɛ gè ? Weli wàa sǐ ga
         tíi fɔ̀li bè kaala náà kpíʔile lèʔ. 8 Wali ŋáà weli sɛ́nì nyaa, yaliire kúrugu dè weli gbànvaʔara nī dè Kanaa kùlo mɛ́ lè o, weli sì koli nɛ̀ pɛn nɛ́ wi ní léʔ ? Gáa sí nɛ̄ weli bága ba wali
         yùu, kire ga laa bè tiɛ yùu muɔ kàfɔli saʔa nī gè ? 9 Siɛn ŋíì mɛ́ yɛgɛ gáà ki bé nyaa gè, weli kàfɔli wi baakuɔlɔ nī bèle, kire siɛn wi
         bé kpúu wī. Weli tíimɛ bé kò weli kàfɔli wi sùkulolo.»10 A wi sí pe yɛ: «Ao ! Ye‑ ki kpíʔile bɛ̀ yeli 'ki juu gè. A yɛgɛ gáà ki 'nyaa siɛn
         ó siɛn mɛ́ gè, kire siɛn wi bé kò mi sùkulowo wī. Yeli sɛnminɛ bèle, yeli liɛlɛ sǐ
         nyaa baa tire nīʔ.»11 A pe 'fali nɛ̀ ŋàʔana nɛ̀ pe gbànvaʔara tìrige nɛ̀ tɛ́ngɛ, á siɛn ó siɛn wi gbànvaʔaga
         múgu gè. 12 A Yusufu saʔa kele kàrigɛfɔli wi 'gbànvaʔara laamɛ wéli bè, nɛ̀ ki séli liɛwɛ nɛ̄
         wè nɛ̀ sɛ́nì ki kúɔ cɔnifɔli nɛ̄ wè. A wi 'nɛ̀jogo nyaa gè Bɛnzamɛ gbànvaʔaga nī gè.
         13 A ki 'pe fungo wúɔ, a pe 'fali nɛ̀ pe burudo cɛnminɛ dè. A pe 'koli nɛ̀ pe tugoro
         puɔ dè sèfɛngɛlɛ nɛ̄ gèle, nɛ̀ koli nɛ̀ jíin kàʔa nī gè.14 A Zuda nɛ́ wi cɔninɔ ní bèle, a pe sɛ́nì nɔ̀ Yusufu saʔa nɛ̄ gè, Yusufu wi 'puu nɛ tíin
         baa. A pe 'tuu nɛ̀ cúbulo wi yiʔɛ mɛ́. 15 A Yusufu wi 'pe yúgo: «Gáa baacuʔɔrɔ yeli 'kpíʔile mmɛ gè ? Yeli sì ki cɛ́nʔ lé, siɛn
         ŋáà wī mi felige gè, fànʔa yē wi mɛ́ wi‑ kalarigɛlɛ nyaʔa nɛ nyu ?»16 A Zuda sí jo: «Gáa sí cɛ weli bé ní gbɛ̀ juu weli kàfɔli mɛ́ wè ? Siɛnrɛ díi felige
         weli bé ní dè nyu ? Mɛni weli bé ní gbɛ̀ wìye jíge bè síɛ muɔ yiʔɛ mɛ́ gè ? Kulocɛliɛ
         wi nyɛ́nì weli kolimɔ tìɛ bè. Weli bálì, weli yē muɔ sùkulolo bèle, weli kàfɔli, weli
         bèle nɛ́ ŋàa mɛ́ nɛ̀jogo ki 'nyaa gbànvaʔaga nī gè.»17 A Yusufu sí pe yɛ: «Ye‑ tire líili mi nɛ̄, bè ki kpíʔile kɛnmɛ báà nɛ̄ bè ! Siɛn ŋáà
         mɛ́ nɛ̀jogo ki 'nyaa gè, gbànvaʔaga nī gè, wire wi bé kò mi sùkulowo wè. Yeli sɛnminɛ
         bèle, ye‑ koli yeri waa yanyige nɛ̄ yeli tuu kúrugu wè.»Zuda wi 'wìi kɛn Bɛnzamɛ sìndiʔɛ nī gè18 A Zuda sí sìʔɛrɛ nɛ̀ kpɔni wi nɛ̄ nɛ́ jo: «Kàfirɛgɛ, mi kàfɔli, mi nɛ muɔ fiɛn wī, ‑ki yaʔa
         muɔ sùkulowo wi cɛ̀ri juu muɔ ngbúʔulo táanni gèle. Mi kàfɔli, fǎga muɔ fungo yɛ̀gɛ
         gè mi kúrugu, mi ŋáà wī muɔ sùkulowo wè, nɛ́ ki cɛ́n muɔ yē bɛ̀ Farawɔn tíɛlɛ wè. 19 Tabelige nɛ̄ gè, muɔ 'weli yúgo a ki yē weli tuu wiī nɛ tíin baa weli ní, nɛ́ a ki
         yē weli cɔni wáà nɛ tíin baa. 20 A weli sí ki juu weli kàfɔli mɛ́ wè nɛ́ jo, ʔaan, weli tuu wiī baa, wi tɔ̀ni nɛ̀ liɛ,
         nɛ́ weli cɔni wáà ní, ŋàa wi 'sii weli tuu wi liɛguɔrɔ nī dè. A wi luɔ wi 'kùu, wire
         nigbe wi 'kò wi yàa mɛ́ wè, á wi sí wi tuu dɛ́ni wè. 21 A muɔ sí muɔ baakuɔlɔ yɛ bèle, weri báan nɛ́ wi ní muɔ mɛ́, muɔ nɛ caa bè wi nyaa
         nɛ́ muɔ tíimɛ nyapigele ní gèle. 22 A weli sí ki juu weli kàfɔli mɛ́ wè nɛ́ jo, pùɔ wiǐ gbɛ̀ núgo wi tuu táanni wèʔ; a
         wi 'núgo wè, wi tuu wi bè kùu. 23 A muɔ sí ki juu muɔ baakuɔlɔ mɛ́ bèle nɛ́ jo: ‹A yeli cɔnisɛnwɛ wiì pɛn wèʔ, yeli
         sǐ ga tíi mi yiʔɛ nyaa gèʔ.›24 «Bà sí weli 'koli nɛ̀ kɛ́ wè, weli tuu tiʔɛ mɛ́ gè, a weli sɛ́nì muɔ siɛnrɛ juu dè
         nɛ̀ tìɛ weli tuu nɛ̄ wè, muɔ baakuɔwɔ wè. 25 Bà weli tuu wi kɛ́nì weli yɛ: ‹Ye‑ koli ye sa yaliire táà suɔ cígini wè,› 26 a weli 'ki juu wi mɛ́ nɛ́ jo, weli sǐ ní gbɛ̀ koli bè pɛn náʔaʔ, ka laa weli sì pɛn
         nɛ́ weli cɔnisɛnwɛ ní wèʔ. Nɛ́ ki cɛ́n a wiì pɛn nɛ́ weli ní wèʔ, weli sǐ gbɛ̀ ba
         muɔ nyaaʔ.27 «A muɔ baakuɔwɔ wè weli tuu wè, a wi 'ki juu nɛ́ jo: ‹Yeli tíimɛ, yeli nyɛ́nì ki cɛ́n
         mi cuɔ Arasɛli wi 'jaafɔlilɔ siin sii mi mɛ́. 28 A wàa nigbe 'pùunni, a mi 'ki sɔ̀ngi nɛ́ jo dùʔɔ nyàʔayɛgɛ káà sí ki 'wi cò nɛ̀ káa,
         nɛ́ ki cɛ́n mi sì ń'nɛ̀ wi nyaa nɛ̀ pɛ́nì nɔ̀ pàngɛ nɛ̄ʔ. 29 A yeli ń'nɛ̀ wi cɔni líɛ wè nɛ̀ kɛ́ liilige wè, a kapiile sɛ́nì wi taa wè, yeli bé
         mi nàgaliɛguʔɔ yaʔa ki‑ kùu bè kɛ́ kusiʔi nī gè nɛ́ funbiɛnrɛ ní, nɛ́ mi nzìifiire ní dè.›30 «A mi sí koli nɛ̀ kɛ́ píra ŋáà nī wè mi tuu kúrugu wè, muɔ baakuɔwɔ wè, nɛ̀ ki yaʔa
         nàgapunwɔ ŋáà wi wè nɛ́ mi ní wèʔ, wi kaala ni sí wi tuu dɛ́ni wè nɛ̀ tóri kɛnmɛ báà
         nɛ̄ bè o, 31 a wi sɛ́nì ki nyaa pùɔ wiì kɛ́ nɛ́ weli ní wèʔ, je wi bé kùu wī. Muɔ baakuɔlɔ pe bé
         ki yaʔa weli tuu nàgaliɛguʔɔ ki‑ kùu bè kɛ́ kusiʔi nī gè nɛ́ funbiɛnrɛ ní, nɛ́ wi
         nzìifiire ní dè. 32 Ma ki cɛ́n, mi ŋáà wī muɔ baakuɔwɔ wè, mi nyɛ́nì ki juu weli tuu mɛ́ wè nɛ́ jo, m'béri
         pùɔ wéli wè wi mɛ́, nɛ́ ki cɛ́n mi nyɛ́nì ki juu wi mɛ́: ‹A mi sì koli nɛ̀ pɛn nɛ́
         wi ní wè nɛ̀ pɛ́nì kɛn muɔ mɛ́ wèʔ, m'bé puu kapiigbiʔiliwe muɔ yiʔɛ mɛ́ lɛ̀lɛ ó lɛ̀lɛ
         nī.›33 «Píra ŋáà nī wè mi nɛ muɔ fiɛn wī, ‑ki yaʔa mi ŋáà wī muɔ baakuɔwɔ wè, mi‑ kò bile
         sùkulowo mi kàfɔli mɛ́ wè, nàgapunwɔ ŋáà wi sìndiʔɛ nī gè. Má sí wi yaʔa wiri waa
         nɛ́ wi lɔbilɔ ní bèle. 34 Mɛni m'bé ní gbɛ̀ koli bè kɛ́ mi tuu kúrugu wè, a nàgapunwɔ ŋáà wi wè nɛ́ mi ní wèʔ ?
         ʔé, mi cɛ wè caaʔ bè sa nyaa mi tuu wi yawuʔɔ gáà nɛ̄ gèʔ !»

Yusufu wi 'wìi tìɛ wi siinyɛninɛ nɛ̄ bèle451 Bà wi kɛ́nì Zuda siɛnrɛ lúʔu dè, Yusufu sì cî ní gbɛ̀ pìiriʔ siɛnnɛ nyaamɛ nɛ̄ bè, bàli pe 'puu wi táanni wèʔ. A wi 'yékpoli
         wáa lè nɛ́ jo: «Ye‑ siɛnsɛnminɛ yige bèle kpànʔanɛ !» Siɛnnɛ bálì pe 'puu wi táanni
         bèle, a pe mìɛni 'yiri kpànʔanɛ á wi 'wìi tìɛ wi lɔbilɔ nɛ̄ bèle. 2 Bà wi 'puu nɛ nyɛni kpuʔɔ níɛ sígiri wè, a Ezipiti siɛnnɛ pe 'kɔngɔ lúʔu gè fúɔ a Farawɔn wi saʔa wuulo pe míɛni 'ki lúʔu.3 A wi 'ki juu wi siinyɛninɛ mɛ́ bèle nɛ́ pe yɛ: «Je mi wī Yusufu wè ! Mi tuu wiī nɛ
         tíin sìi nɛ̄ lé ?»Wi siinyɛninɛ piyè gbɛ̀nɛ siɛnrɛ taa nɛ̀ juu wi mɛ́ʔ, nɛ́ ki cɛ́n fíɛrɛ ti yé pe cò
         kpuʔɔ wi yiʔɛ mɛ́ gè. 4 A Yusufu sí pe yɛ: «Ye‑ sìʔɛrɛ ye kpɔni mi nɛ̄ !» A pe 'sìʔɛrɛ nɛ̀ kpɔni wi nɛ̄.A wi 'ki juu pe mɛ́ nɛ́ jo: «Je mi wī Yusufu wè, yeli cɔni ŋáà yeli 'pári wè, á pe
         'wi suɔ nɛ̀ kɛ́ wi ní Ezipiti kùlo mɛ́ lè. 5 Píra ŋáà nī wè, ye fǎ ní de ki yáa cíginiʔ ! Ye fǎ ki yaʔa ki‑ yeli biɛn, bɛ̀ yeli
         'mi pári wè sùkulomɔ nɛ̄ bè náʔa gè. Kire yé puu bè ba yeli suɔ wī kùu mɛ́ wè, kire
         nɛ̄ Kulocɛliɛ 'mi kínige náʔa yeli yiʔɛ mɛ́ gè. 6 Nɛ́ ki cɛ́n ki yiʔɛlɛ siin wī n'ŋɛ wè, bà fungo ki 'tuu kùlo nɛ̄ lè, nɛ̀ sí ki yaʔa
         yiʔɛlɛ kogunɔ nɛ tíin ŋùʔɔ sì ní gbɛ̀ fáliʔ, yaliire míɛni sì ní líɛ dɛ́ngɛʔ. 7 Kulocɛliɛ wi 'mi tórigo náʔa yeli yiʔɛ mɛ́ gè, bé sí yeli sɔ́migɔ suɔ kaala náà mɛ́
         lè dí yeli sí kò sìi nɛ̄, bè ki yaʔa yeli de sii dàala nɛ̄ lè. 8 Kire kɛnmɛ nɛ̄, yeli bɛ̀ʔ ye mi tórigo náʔa gèʔ; Kulocɛliɛ wire wī. Wire wī 'mi kpíʔile
         siɛnkpuɔwɔ, a mi 'kò bɛ̀ Farawɔn wi tuu tíɛlɛ nɛ nyu nɛ tìí wi nɛ̄, a wi ń'nɛ̀ mi
         kpíʔile Farawɔn kpáa kàrigɛfɔli, a mi 'kò Ezipiti kùlo yiɛginiwɛ.9 «Yeri ŋàʔana, ye sa ti juu mi tuu mɛ́ wè, yé wi yɛ: ‹Muɔ jaa Yusufu siɛnrɛ tire dī
         dàa dè: wi 'jo, Kulocɛliɛ nyɛ́nì wire kpíʔile Ezipiti kùlo ni kàfɔli. Wi 'jo mari
         waa wire kúrugu, ma fǎga cɛ mɔgɔʔ. 10 Wire bé sa muɔ tɛ́ngɛ Gozɛni tɛ́nimɛ nī bè, bà muɔ bé puu wire táanni, muɔ nɛ́ muɔ pìile ní bèle, nɛ́ muɔ pìile pe pìile
         ní bèle, nɛ́ muɔ nìɛyɛ ní yè, nɛ́ sìnbaara ní dè nɛ́ síkaala ní bèle, nɛ́ muɔ yɛrɛ
         ti mìɛni ní. 11 Kire tiʔɛ nī gè wire béri muɔ wéli, kire ga buu yakaa fǎga muɔ laaʔ, muɔ nɛ́ muɔ nariyɛ
         nɛ́ muɔ siɛnsɛnminɛ ní bèle. Nɛ́ ki cɛ́n fungo ki bé ní mɔgɔ bè taa yiʔɛlɛ kogunɔ.›12 «Ki n'gɛ, yeli nɛ ki nyaʔa nɛ́ yeli tíimɛ nyapigele ní gèle, mi cɔni Bɛnzamɛ tíimɛ
         wè, wire nɛ ki nyaʔa míɛni nɛ́ wi nyapigele ní gèle, mi wī Yusufu wè, ŋàa wi 'nyu
         nɛ́ yeli ní wè. 13 Ye‑ ti mìɛni juu mi tuu mɛ́ wè, gàa yeli 'nyaa gè, yé sí mi kpuʔɔrɔ wori juu dè wi
         mɛ́, dàa mi 'taa Ezipiti kùlo nī lè. Yeri ŋàʔaná ye sa wi kɔ́ri yeri báan náʔa.»14 A Yusufu 'fali nɛ̀ wi cɔni Bɛnzamɛ wáa wè nɛ̀ mígi kiyɛ nī yè nɛ́ nyùgo taʔa gè wi
         fíkanʔa nɛ̄ gè níɛ nyɛni, a Bɛnzamɛ míɛni 'fali nɛ nyɛni. 15 A wi 'fali nɛ̀ wi lɔbilɔ pe mìɛni suɔn suɔn nɛ̀ tóri gàangbuʔulo nɛ̄ gèle níɛ nyɛni.
         Bà kire 'kpíʔile gè, a wi lɔbilɔ pe nɛ́ gbɛ́nɛ jáa nɛ̀ juu nɛ́ wi ní.Farawɔn wi 'jo Yakuba yɛli bè pɛn wire kùlo mɛ́ lè16 A Farawɔn wi 'Yusufu lɔbilɔ pe pɛn wori lúʔu dè, a ki 'wi dɛ́ni, wire nɛ́ wi siɛnkpolilo ní bèle. 17 A Farawɔn wi 'ki juu Yusufu mɛ́ nɛ́ jo: «‑Ki juu muɔ lɔbilɔ mɛ́ bèle pe‑ gàa kire
         kpíʔile: ‹Ye‑ tugoro tugo dè yeli sèfɛngɛlɛ nɛ̄ gèle, yeri waa Kanaa kùlo mɛ́ lè, 18 ye sa yeli tuu kɔ́ri wè nɛ́ yeli nariyɛ ní yè, yeri báan nɛ́ pe ní mi kúrugu. M'bé
         ba dàacɛnnɛ láà kɛn yeli mɛ́ Ezipiti kùlo nī lè, yeli béri yaliicɛ̀nrɛ líi dè kùlo nī lè.›19 «Muɔ Yusufu wè, ‑ki juu ma gbɛ̀ngɛ pe mɛ́: pe‑ nìɛyɛ wotorilo líɛ bèle náʔa Ezipiti
         kùlo nī lè, pe sa pe pìile le bèle baa, nɛ́ pe cɛlilɛ ní bèle, nɛ́ pe tuu ní wè, peri
         báan nɛ́ wi ní náʔa gè. 20 Ma pe yɛ pe fǎga ki yaʔa kiri pe yáaʔ, pe yɛrɛ dáà ti bé kò baa Kanaa kùlo nī lèʔ,
         nɛ́ ki cɛ́n yacɛ̀nrɛ sáamɛ yē náʔa Ezipiti kùlo nī lè, dàa ti bé puu pe wori dè.»21 A Isirayɛli jaala pe 'ki kpíʔile gàa wi yé juu gè. A Yusufu 'nìɛyɛ wotorilo kɛn bèle pe mɛ́ nɛ̀
         yɛli nɛ́ Farawɔn wi siɛnrɛ ní dè. A wi 'yaliire kɛn pe mɛ́ dàa pe béri líi koligo
         nɛ̄ gè. 22 A Yusufu wi 'buruvɔnrɔ kɛn wi lɔbilɔ pe mìɛni mɛ́. Gàa ki 'Bɛnzamɛ kúɔ wè, a wi 'wire
         kɛn walifiiwe walikpegele sirakeli dabataan (300) ní, nɛ́ buruvɔnyɔ kogunɔ ní.23 A wi 'yɛrɛ dáà tire tórigo wi tuu mɛ́ wè: sèfɛnbɔlilɔ kiɛ bálì pe yé yacɛ̀nrɛ tugo
         dè nɛ̀ kɔ́n Ezipiti kùlo mɛ́ lè, nɛ́ sèfɛnjɛlilɛ kiɛ bálì pe yé yaliire táà tugo míɛni
         wè, nɛ́ búru ní wè, nɛ́ pe nyalii ní wè, dàa pe béri líi koligo nɛ̄ gè.24 A wi 'wi lɔbilɔ tórigo bèle a pe 'kɛ́. Sɛ́ni pe 'kɛ́ wè a wi 'pe yɛ: «Ye fǎga yeli
         funyɔ yaʔa yè yi‑ de nyaʔami koligo nɛ̄ gèʔ.»25 A pe 'yiri Ezipiti kùlo nī lè nɛ̀ kɛ́ Kanaa kùlo mɛ́ lè, pe tuu Yakuba kòridiʔɛ mɛ́ gè. 26 A pe sɛ́nì siɛnrɛ juu dè nɛ̀ tìɛ wi nɛ̄ nɛ́ wi yɛ: «Yusufu wiī nɛ tíin sìi nɛ̄ ! Nɛ́
         ki cɛ́n wire tíimɛ wī baa Ezipiti kùlo ni mìɛni kàfɔli wè.» Yakuba sì cɛ́nì pe siɛnrɛ
         tɔ́ri dèʔ, wiì cɛ́nì tɛ́ngɛ ti nɛ̄ʔ. 27 A Yusufu lɔbilɔ pe sí siɛnrɛ ti mìɛni juu nɛ̀ tìɛ wi nɛ̄ dàa Yusufu yé juu pe mɛ́
         dè, a wi míɛni 'nìɛyɛ wotorilo nyaa bèle, bàli Yusufu yé tórigo pe‑ ba wi líɛ wè.
         A Yakuba yiʔɛ ki nɛ́ péli nɛ̀ múgu a wi nɛ́ péli nɛ̀ ki cɛ́n kányiʔɛ gī. 28 A Isirayɛli sí jo: «Cí, kányiʔɛ gī lé, mi jaa Yusufu wiī nɛ tíin sìi nɛ̄ lé ! Ki 'yɛli
         mi‑ kɛ́ bè sa wi nyaa sɛ́ni mi nɛ́ péli kùu wè.»

Yakuba 'kɛ́ Ezipiti kùlo mɛ́ lè461 A Isirayɛli 'yɛ̀ nɛ̀ koligo líɛ gè nɛ waa Ezipiti kùlo mɛ́ lè nɛ́ wi kɔliyɛrɛ ti mìɛni ní. A
         wi sɛ́nì nɔ̀ Bɛri Seba tiʔɛ nɛ̄ gè, a wi 'kakuɔrɔ yajuʔu káà kpúu nɛ̀ yanyige suro suʔɔ Kulocɛliɛ mɛ́, wi tuu Siaga Kulocɛliɛ mɛ́ wè. 2 Bà pìlige ki 'wúɔ gè, a Kulocɛliɛ wi 'juu nɛ́ Isirayɛli ní, nɛ́ wi yɛ: «Yakuba yo ! Yakuba yo !»A wi 'suɔ: «Coo‑i !»3 A Kulocɛliɛ wi sí wi yɛ: «Mi wī Kulocɛliɛ wè, muɔ tuu Kulocɛliɛ wè. Fǎga de fìʔɛ́
         bè kɛ́ Ezipiti kùlo mɛ́ lèʔ. Nɛ́ ki cɛ́n kire tiʔɛ nī gè m'bé muɔ siimɛ niʔɛ bè pi‑ kò kùpolo láà.
         4 Mi tíimɛ m'bé muɔ tórigo Ezipiti kùlo mɛ́ lè, béri muɔ wéli. Mi míɛni, mi bé ki kpíʔile
         muɔ‑ yiri baa kire tiʔɛ nī gè bè koli bɛn Kanaa kùlo mɛ́ lè. A muɔ kùu lɛ̀lɛ ni 'nɔ̀
         lè, muɔ bé kúu Yusufu kiyɛ nī, wire wi bé muɔ nyapigele tɔ́n gèle.»5 Bà tire 'tóri dè, a Yakuba 'yiri Bɛri Seba tiʔɛ nī gè. A Isirayɛli jaala pe 'wi nyɔ́gɔ
         nìɛyɛ wotorilo nī bèle, bàli Farawɔn wi yé tórigo pe‑ ba wi líɛ wè, wire nɛ́ pe pìile ní bèle nɛ́ pe cɛlilɛ ní bèle. 6,7 A Yakuba wi 'yɛ̀ nɛ̀ kɛ́ nɛ́ wi siimɛ pi mìɛni ní, nɛ́ 'wi jaala nɛ́ wi pórilo pe
         mìɛni ní, nɛ́ pe pìile pe mìɛni ní. A pe 'pe yajuuro ti mìɛni líɛ, nɛ́ pe yɛrɛ ti
         mìɛni ní dàa pe yé taa Kanaa kùlo nī lè. A pe sɛ́nì jíin Ezipiti kùlo nī lè, Yakuba wè nɛ́ wi siimɛ pi mìɛni ní.Yakuba narigɛ siɛnnɛ bèle8 Bàli peli bīɛlɛ Isirayɛli jaala bèle, Yakuba siimɛ bè, bàli ní wi 'pɛn Ezipiti kùlo mɛ́ lè. Yakuba jaapeliwe wi míʔɛ kire gī: Wurubɛni. 9 Wurubɛni jaala peli pe 'puu bàli bèle: Anɔki, nɛ́ Palu, nɛ́ Ezurɔn, nɛ́ Karimii. 10 Simɛyɔ jaala peli pe 'puu bàli bèle: Yemuwɛli, nɛ́ Yamɛ, nɛ́ Woyadi, nɛ́ Yakɛn, nɛ́
         Zokari, nɛ́ Sawuli, wire ŋáà wi 'puu Kanaa kùlo cuɔ wi jaa wè. 11 Levii jaala peli pe 'puu bàli bèle: Gerisɔn, nɛ́ Keyati nɛ́ Mɛrarii. 12 Zuda jaala peli pe 'puu bàli bèle: Eri, nɛ́ Wona, nɛ́ Sela, nɛ́ Perezi, nɛ́ Zera. Eri
         nɛ́ Wona peli yé kùu Kanaa kùlo nī lè. Perezi jaala peli pe 'puu bàli bèle: Ezurɔn nɛ́ Amuli. 13 Izakari jaala peli pe 'puu bàli bèle: Tola, nɛ́ Puwa, nɛ́ Yɔbi, nɛ́ Simurɔ. 14 Zabulɔn jaala peli pe 'puu bàli bèle: Sɛrɛdi, nɛ́ Elɔn, nɛ́ Yaleyɛli. 15 Bàli peli pe yé puu Leya pìile bèle, bàli wi 'sii Yakuba mɛ́ wè Mɛsopotamii kùlo nī lè, nɛ́ fàri wi póri Dina nɛ̄ wè. Leya jaala bèle, nɛ́ wi pórilo ní bèle, pe mìɛni
         bìnɛ wi 'puu siɛnnɛ togo nɛ́ kpɔrigɔ nɛ́ taanri.16 Gadi jaala peli pe 'puu bàli bèle: Sifiyɔn, nɛ́ Agii, nɛ́ Sunii, nɛ́ Ɛsibɔn, nɛ́ Erii,
         nɛ́ Arɔdi nɛ́ Areyɛli. 17 Azɛri jaala peli pe 'puu bàli bèle: Yimina, nɛ́ Yisiwa, nɛ́ Yisiwii, nɛ́ Beriya nɛ́
         pe juɔ Sɛra. Beriya jaala peli pe 'puu bàli bèle: Ebɛri nɛ́ Malikiyɛli. 18 Bàli peli pe yé puu Zilipa pìile bèle, bàli wi 'taa Yakuba mɛ́ wè, pe mìɛni bìnɛ wi
         'puu siɛnnɛ kiɛ nɛ́ kɔlini. Zilipa wire yé puu sùkulocuɔ ŋáà Laban yé kɛn wi póri
         Leya mɛ́ wè.19 Arasɛli wè, Yakuba cuɔ wè, wi jaala peli pe 'puu bàli bèle: Yusufu nɛ́ Bɛnzamɛ. 20 Ezipiti kùlo nī lè, Yusufu yé jaafɔlilɔ siin taa nɛ́ wi cuɔ Asɛnati ní wè, Potifera
         póri wè, Potifera ŋáà wi 'puu Ɔni kàʔa kacuɔnriwɔ wè. Peli bīɛlɛ bàli bèle: Manase nɛ́ Ɛfirayimi. 21 Bɛnzamɛ jaala peli pe 'puu bàli bèle: Bela, nɛ́ Bɛkɛri, nɛ́ Asibɛli, nɛ́ Gera, nɛ́
         Naamani, nɛ́ Eyii, nɛ́ Worosii, nɛ́ Mupimi, nɛ́ Upimi nɛ́ Aridi. 22 Bàli peli pe yé puu Arasɛli pìile bèle, bàli wi 'sii Yakuba mɛ́ wè, pe mìɛni bìnɛ
         wi 'puu siɛnnɛ kiɛ nɛ́ sicɛri.23 Dan jaa wire wi 'puu: Usimi. 24 Nafitali jaala peli pe 'puu bàli bèle: Yaseyɛli, nɛ́ Gunii, nɛ́ Yesɛri, nɛ́ Silɛmi.
         25 Bàli peli pe yé puu Biliya pìile bèle, bàli wi 'taa Yakuba mɛ́ wè, pe mìɛni bìnɛ wi
         'puu siɛnnɛ kɔlisiin. Biliya wire yé puu sùkulocuɔ ŋáà Laban yé kɛn wi póri Arasɛli
         mɛ́ wè.26 Siɛnnɛ bálì ní Yakuba 'kɔ́n Kanaa kùlo mɛ́ lè nɛ̀ pɛn Ezipiti kùlo mɛ́ lè, peli bálì
         pe yé puu Yakuba sìsiɛn tíimɛ gè, pe mìɛni bìnɛ wi 'puu siɛnnɛ togotaanri nɛ́ kɔlini.
         Piyè yé wi jaala cɛlilɛ tɔ́ri bèleʔ. 27 Nɛ̀ fàri Yusufu jaala siin nɛ̄ bèle, bàli wi yé sii baa Ezipiti kùlo nī lè, a ki 'nyaa
         Yakuba narigɛ gáà ní wi yé pɛn Ezipiti kùlo mɛ́ lè, a ki mìɛni bìnɛ wi 'nyaa siɛnnɛ
         togotaanri nɛ́ kpɔrigɔ+.Yusufu sɛ́nì wi tuu kpàli wè28 A Yakuba sí Zuda tun nɛ́ jo wi‑ sa ki juu Yusufu mɛ́ wè peri pìye kpàli baa Gozɛni tɛ́nimɛ nī bè. Bà Yakuba nɛ́ wi siɛnmɛ pi sɛ́nì nɔ̀ Gozɛni tɛ́nimɛ nɛ̄ bè, 29 a Yusufu wire 'jíin wi wotori nī wè, a sunʔɔ ki 'wi píle nɛ̀ kɛ́ Gozɛni tɛ́nimɛ nī
         bè, a wi sɛ́nì Isirayɛli kpàli wè, wi tuu wè. Bà wi sɛ́nì wi tuu nyaa wè, a wi 'wi wáa nɛ̀ mígi kiyɛ nī yè
         nɛ́ nyùgo taʔa gè wi fíkanʔa nɛ̄ gè nɛ́ nyɛni nɛ̀ mɔgɔ. 30 A Isirayɛli sí ki juu wi jaa Yusufu mɛ́ wè nɛ́ wi yɛ: «Píra ŋáà nī wè, mi 'yéri ki
         nɛ̄ bè kùu, bɛ̀ mi 'muɔ nyaa wè, á muɔ ní sìi nɛ̄ wè.»31 A Yusufu sí ki juu wi siinyɛninɛ mɛ́ bèle nɛ́ wi tuu narigɛ ní gè nɛ́ jo: «M'bé koli
         gɛ́ bè sa ki juu Farawɔn mɛ́ wè bé wi yɛ: 'Mi lɔbilɔ, nɛ́ mi tuu narigɛ ní gè, bàli pe 'puu Kanaa kùlo nī lè, pe nyɛ́nì pɛn mi kúrugu. 32 Mi wuulo bèle, yajuunaʔana bīɛlɛ, síkaala piyē nɛ gbún, nɛ́ sìnbaara ní, nɛ́ nìɛyɛ
         ní. Pe sí nyɛ́nì pɛn nɛ́ pe yajuuro ti mìɛni ní, nɛ́ pe kɔliyɛrɛ ní dè. 33 Kire nɛ̄, a Farawɔn wi kɛ́nì yeli yúgo wè nɛ́ jo: ‹Gáa baara sí yeli nɛ kúu wè ?›,
         34 ye‑ wi yɛ: ‹Weli bálì bīɛlɛ muɔ baakuɔlɔ bèle, nɛ̀ líɛ baa weli pìimɛ lɛ̀lɛ nī lè,
         weli yē nɛ yajuuro gbún wī, bɛ̀ weli tobilo pe 'puu nɛ ki kpínʔini gè.› Bà wi bé yéri
         ki nɛ̄ yeli kò náʔa Gozɛni tɛ́nimɛ nī bè, nɛ́ ki cɛ́n Ezipiti siɛnnɛ piyē nɛ nyígi yajuunaʔana nɛ̄ bèle.»
         
            
               	Siɛnnɛ bálì nyuɔ ki 'tìɛ náʔa gè, a muɔ 'Yakuba wire tíimɛ tɔ́ri nɛ̀ taʔa baa wè,
                     nɛ́ wi póri Dina ní wè, nɛ́ Yusufu nɛ́ wi pìile siin ní bèle bàli wi 'sii Ezipiti
                     kùlo nī lè, Ɛfirayimi nɛ́ Manase ní wè; a muɔ 'pe mìɛni tɔ́ri bèle pe mìɛni bìnɛ wi
                     bé nyaa togotaanri nɛ́ kpɔrigɔ nɛ́ siin. A muɔ sí Zuda jaala siin yige bèle baa wè,
                     bàli pe 'kùu bèle, Eri nɛ́ Wona ní wè, sɛnminɛ pe 'kò togotaanri nɛ́ kpɔrigɔ. Peli
                     ní Yakuba 'kɛ́ Ezipiti kùlo mɛ́ lè.

Yusufu tuu nɛ́ wi lɔbilɔ pe 'kɛ́ Farawɔn yiʔɛ mɛ́ gè471 A Yusufu 'kɛ́ nɛ̀ sɛ́nì ti juu Farawɔn mɛ́ wè nɛ́ jo: «Mi tuu wè nɛ́ mi lɔbilɔ ní bèle, pe nyɛ́nì kɔ́n Kanaa kùlo mɛ́ lè nɛ̀ pɛn, nɛ́ pe sìnbaara ní dè, nɛ́ pe síkaala ní bèle, nɛ́ pe nìɛyɛ
         ní yè, nɛ́ pe kɔliyɛrɛ ti mìɛni ní. Piyē baa Gozɛni tɛ́nimɛ nī bè.» 2 Yusufu wi yé wi lɔbilɔ kogunɔ pálì kɔ́ri nɛ̀ kɛ́ nɛ̀ sɛ́nì pe tìɛ Farawɔn nɛ̄ wè.
         3 A Farawɔn wi 'Yusufu lɔbilɔ yúgo bèle: «Gáa baara yeli nɛ kúu ?»A pe 'wi yɛ: «Muɔ baakuɔlɔ piyē yajuunaʔana, bɛ̀ weli tobilo tíɛlɛ bèle.» 4 A pe sí ń'nɛ̀ ki juu Farawɔn mɛ́ wè nɛ́ wi yɛ: «Weli nyɛ́nì pɛn bè ba lɛ̀lɛ láà kúɔ
         náʔa muɔ kùlo nī lè, nɛ́ ki cɛ́n nyàʔa ní wè tíin baa muɔ baakuɔlɔ sìnbaala mɛ́ bèle
         nɛ́ síkaala ní bèleʔ, nɛ́ ki cɛ́n fungo ki nyɛ́nì kpúʔɔ baa Kanaa kùlo nī lè. Weli
         nɛ muɔ fiɛn wī, ma ki yaʔa muɔ baakuɔlɔ pe‑ sa kò Gozɛni tɛ́nimɛ nī bè.»5 A Farawɔn wi 'ki juu Yusufu mɛ́ wè nɛ́ jo: «Bɛ̀ muɔ tuu nɛ́ muɔ lɔbilɔ pe 'pɛn muɔ
         kúrugu wè, 6 Ezipiti kùlo n'nɛ muɔ yiʔɛ mɛ́, sa muɔ tuu nɛ́ muɔ lɔbilɔ tɛ́ngɛ bèle tiɛcɛ̀ngɛ káà nī gàa
         ki sɔ́migɔ nɛ̀ nyuɔ gè. Ma sa pe tɛ́ngɛ Gozɛni tɛ́nimɛ nī bè. A muɔ sí ki nyaa siɛnnɛ
         bé taa baa pe nī, bàli pe 'pe baara cɛ́n dè, ma pe yori ma taʔa mi tíimɛ yajuuro nɛ̄
         dè.»7 Yusufu yé wi tuu Yakuba kɔ́ri wè nɛ̀ pɛn míɛni, nɛ̀ pɛ́nì wi tìɛ Farawɔn nɛ̄ wè, a Yakuba wi 'diba kpíʔile
         wè Farawɔn mɛ́. 8 A Farawɔn wi sí wi yúgo: «Liɛwɛ, yiʔɛlɛ jori muɔ 'taa ?»9 A Yakuba wi sí jo: «Ki yiʔɛlɛ tekɔlini nɛ́ kpɔrigɔ (130) wī ŋàa wè, bà mi yē nɛ nyaari
         nɛ mári nabɔnrɔ nɛ̄ dè kùlogolo nī gèle, mi yiʔɛlɛ kiyè niʔɛʔ, á ke fùrɔgɔ ki sí kpúʔɔ
         mi nɛ̄, mi fìɛ mi tobilo pe yiʔɛlɛ felige taa gèʔ, nɛ̀ sí ki yaʔa peli míɛni 'puu
         nɛ nyaari kùlogolo nī gèle bɛ̀ mi tíɛlɛ.» 10 A Yakuba wi 'diba kpíʔile Farawɔn mɛ́, nɛ́ koli nɛ̀ kɛ́.11 Kire kàduʔumɛ gè, a Yusufu sɛ́nì wi tuu nɛ́ wi lɔbilɔ tórigo bèle Aramisɛsi tɛ́nimɛ+ mɛ́ bè, kire gáà ki 'puu tiɛcɛ̀ngɛ gè, a wi 'dàala kɛn pe mɛ́ baa kire tiʔɛ nī gè
         Ezipiti kùlo nī lè, nɛ̀ yɛli nɛ́ Farawɔn wi tunduro ní dè. 12 A Yusufu wi 'yaliire kɛn wi tuu nɛ́ wi lɔbilɔ mɛ́ bèle nɛ́ pe nariyɛ yi mìɛni, nɛ̀
         yɛli nɛ́ pe siɛnnɛ niʔɛgɛnmɛ ní bè.Yusufu 'Ezipiti kùlo kele cuɔnri gèle13 Bɛ̀ funduuro ti 'puu nɛ gbɛ̀ngí nɛ waa wè kùlo nī lè, yaliire sì ń'nɛ puu nɛ taʔa
         cíginiʔ kùlogolo nī gèle. Fungo ki yé cùru Ezipiti siɛnnɛ nɛ́ Kanaa siɛnnɛ ní bèle a pe waʔa. 14 A Ezipiti kùlo nɛ́ Kanaa kùlo siɛnnɛ, pe wali wi mìɛni wìi pínɛ Yusufu nɛ̄, bɛ̀ siɛnnɛ pe 'puu nɛ báan nɛ yaliire suu dè Yusufu mɛ́ wè. A Yusufu wi 'wali
         wi mìɛni le Farawɔn kasuu nī wè. 15 Bà wali wi kɛ́nì kúɔ Ezipiti siɛnnɛ mɛ́ bèle nɛ́ Kanaa kùlo siɛnnɛ ní bèle, a Ezipiti
         siɛnnɛ pe mìɛni 'pɛn Yusufu kúrugu wè nɛ̀ pɛ́nì wi yɛ: «‑Yaliire kɛn weli mɛ́ ! Fǎga
         ki yaʔa weli‑ kùu bile muɔ yiʔɛ mɛ́ gè fungo nɛ̄ gèʔ, nɛ́ ki cɛ́n wali ní wè nɛ tíin
         weli mɛ́ʔ.»16 A Yusufu wi sí pe yɛ: «A wali ní wè yeli mɛ́ wèʔ, yeri báan nɛ́ yeli yajuuro ní dè,
         m'bé ba yajuuro fɛ̀ni dè yeli mɛ́ yaliire nɛ̄ dè.»17 A siɛnnɛ pe mìɛni 'kò nɛ báan nɛ́ pe yajuuro ní dè nɛ kanʔa Yusufu mɛ́. Yusufu nɛ̂
         yaliire kɛn pe mɛ́ yajuuro ti sìndiʔɛ nī gè. Pe 'puu nɛ báan nɛ́ pe suɔnyɔ ní yè,
         nɛ́ sìnbaara ní dè, nɛ́ síkaala ní bèle, nɛ́ nìɛyɛ ní yè, nɛ́ pe sèfɛngɛlɛ ní gèle.
         Kire yiɛlɛ lè, a Yusufu 'pe yajuuro ti mìɛni fɛ̀ni pe mɛ́ yaliire nɛ̄ dè.18 Bà kire yiɛlɛ ni 'tóri lè, a pe ń'nɛ̀ koli nɛ̀ pɛn yiɛlɛ náà ni 'yɛ̀ lè, nɛ̀ pɛ́nì
         jo: «Weli sǐ gbɛ̀ weli fɔ̀ngɔ wuʔu làrigɛ gè weli kàfɔli nɛ̄ wèʔ. Wali wi 'kúɔ, a
         weli yajuuro tire ti mìɛni 'kò weli kàfɔli wire wori. Gàa ki 'kò weli wuʔu gè o, kire
         gī weli céri dè, nɛ́ weli siiye ní yè. 19 Gáa nɛ̄ weli bé sí kùu bile muɔ yiʔɛ mɛ́ gè, dí weli siiye yi sí cúʔɔ bile ? Kire
         nɛ̄ weli bé wìye fɛ̀ni muɔ mɛ́ nɛ́ weli siiye ní yè, ma sí yaliire kɛn dè weli mɛ́.
         Bà weli nɛ́ weli siiye ní yè, weli bé kò sùkulolo Farawɔn mɛ́ wè. Ma sí yatanʔara
         kɛn weli mɛ́, dàa weli bé sa tánʔa dè, kire ga buu weli siiye yi fǎga kò kágoriyoʔ,
         nɛ́ mìɛni weli‑ kò sìi nɛ̄, weli fǎga kùuʔ.»20 Bà sí ki 'kpíʔile a Yusufu 'kùlo suɔ lè a ni 'kò Farawɔn mɛ́ wè, nɛ́ ki cɛ́n Ezipiti
         siɛnnɛ pe mìɛni 'puu nɛ pe siiye pári yè, bɛ̀ fungo ki yé kpúʔɔ nɛ̀ tóri pe nɛ̄ gè.
         Bà ki 'kpíʔile a kùlo ni 'kò Farawɔn wire woli. 21 A Yusufu 'kùlo siɛnnɛ pe mìɛni kpíʔile sùkulolo+ bè ki líɛ baa Ezipiti kùlo láʔala nɛ̄ lè bè sa nɔ̀ láʔala níì nɛ̄ lè. 22 Siiye nyáà yi yé kò Yusufu sì suɔ yèʔ, yire yi 'puu kacuɔnrilɔ woyo yè. Nɛ́ ki cɛ́n Farawɔn wire wi yé fànʔa kaala juu lè nɛ pe nyuɔ kɔ̀ngí gè,
         kacuɔnrilɔ pe 'puu nɛ tire yaliire líi dè, kire kɛnmɛ nɛ̄ piyè cé pe siiye pári yèʔ.23 A Yusufu sí ki juu siɛnnɛ mɛ́ bèle nɛ́ jo: «Pàngɛ gè, mi nyɛ́nì yeli suɔ nɛ́ yeli
         siiye ní yè, nɛ̀ kɛn Farawɔn mɛ́ wè. Yatanʔara ti n'dɛ, ye‑ ti suɔ ye sa yeli siiye
         fáli yè.24 «A yaliire líɛ lɛ̀lɛ ni pɛ́nì nɔ̀ lè, yeli bé kogunɔgunɔwuʔulo láʔala gèle bè kɛn
         Farawɔn mɛ́ wè. Gìli sicɛri gèle keli bé kò yeli wuʔulo, keli gīɛlɛ ke bé kò yeli
         de yeli siiye tári yè, béri líi míɛni, yeli nɛ́ yeli pìile ní bèle nɛ́ yeli saʔa wuulo
         pe mìɛni ní.»25 A siɛnnɛ pe sí jo: «Je muɔ sí weli suɔ kùu mɛ́ wè wī. Bɛ̀ weli nyɛ́nì kpuʔɔrɔ taa muɔ mɛ́ wè, weli bé kò Farawɔn wi sùkulolo.»26 A Yusufu 'kire kpíʔile a ki 'kò fànʔa kaala pe ki kpínʔini fúɔ nɛ̀ pɛ́nì nɔ̀ pàngɛ
         nɛ̄ wè. Nɛ̀ yɛli nɛ́ kire fànʔa kaala ní lè, a siɛn yé siʔi fáli yiɛlɛ ó yiɛlɛ lè,
         wi nɛ̂ kogunɔgunɔwuʔulo láʔa gèle nɛ̀ kɛn Farawɔn mɛ́ wè. Kacuɔnrilɔ peli yákuɔ siiye
         yire yiì cé puu Farawɔn wire mɛ́ʔ.27 Bà ki 'kpíʔile a Isirayɛli siɛnnɛ pe sɛ́nì tɛ́ni Ezipiti kùlo nī lè, Gozɛni tɛ́nimɛ nī bè. A pe 'dàala taa a ni 'kò pe woli. A pìsiʔi ki 'tɛ́ni pe nɛ̄, a pe 'sii nɛ̀
         niʔɛ.Yakuba wi 'wi tɔ́ndiʔɛ tìɛ gè28 A Yakuba 'tɛ́ni baa Ezipiti kùlo nī lè nɛ̀ yiʔɛlɛ kiɛ nɛ́ kɔlisiin taa. A Yakuba sìi yiʔɛlɛ ke mìɛni bìnɛ wi
         pɛ́nì nyaa yiʔɛlɛ tekɔlisiin nɛ́ kɔlisiin (147).29 Bà Isirayɛli kùu lɛ̀lɛ ni pɛ́nì nɔ̀ lè, a wi 'wi jaa Yusufu yeri wè nɛ́ wi yɛ: «A ki nyaa mi kaala ni 'muɔ dɛ́ni wè, ma ki tìɛ mi nɛ̄ muɔ nɛ
         mi kpóri: ma muɔ kɔli le gè mi cekpuʔɔlɔ sunʔɔmɔ ní bè+, ma kàli ma jo muɔ bé kacɛ̀ngɛ nɛ́ kasinnɛ kpíʔile mi mɛ́.«A mi kɛ́nì kùu wè, ma fǎga mi tɔ́n náʔa Ezipiti kùlo nī lèʔ ! 30 A mi kɛ́nì kùu nɛ̀ kɛ́ mi tuuliɛyɛ kúrugu yè, ma mi líɛ Ezipiti kùlo nī lè, mari waa
         Kanaa kùlo mɛ́ lè ma sa mi tɔ́n baa mi tobilo nyagbaa nī wè.»A Yusufu sí jo: «Mi 'ti lúʔu, dàa muɔ 'juu dè, m'bé ti kpíʔile.»31 A Yakuba sí ń'nɛ̀ jo: «Ma ki kàli m'mɛ́ !» A Yusufu sí ki kàli nɛ̀ kɛn wi mɛ́. A Isirayɛli 'káguro cáan dè wi yasinɛgɛ
         táanni gè nyùgo kɔli mɛ́ gè+.
         
            
               	Gozɛni tɛ́nimɛ míʔɛ káà gī gàa gè. Wéli baa Yir 1.11.

               	Yusufu 'kùlo siɛnnɛ pe mìɛni kpíʔile sùkulolo: Weli 'tiʔɛ gáà siɛnrɛ yiʔɛ dè nɛ̀ yɛli nɛ́ siɛnrɛ yiʔɛfɔlilɔ pálì juugɛnmɛ ní bè:
                     samaritɛnnɛ sɛbɛ nī wè, nɛ́ girɛki siɛnliɛrɛ nī dè, nɛ́ latɛnrɛ sɛbɛ ní wè. Eburulo
                     siɛnliɛrɛ sɛbɛ wè, ki 'juu nɛ́ jo: Yusufu wi 'pe kɔ́ri nɛ̀ pɛn kàaya nī yè.

               	Kàligɛnmɛ báà Yakuba 'jo Yusufu wi- kpíʔile náʔa gè, kire yé puu fànʔa gī Yusufu wi
                     yé yɛli bè wi nyasiɛnrɛ fori dè, a kire ga laa wi pìile peli pe cî ga ba ki kpíʔile
                     a Yusufu yé kùu wè. Wéli baa 24.2.

               	káguro cáan: Ki bé gbɛ̀ nyaa wi 'puu nɛ náari wī, kire ga laa dùʔɔ liɛrɛ tire ti cé wi fùrɔ. Siɛnrɛ
                     dáà ti 'juu náʔa gè «yasinɛgɛ,» kire tiʔɛ nī gè girɛki siɛnliɛrɛ sɛbɛ nī wè ki 'juu baa nɛ́ jo «kpògo.» Ki siɛnrɛ
                     ti 'juu baa Eb 11.21.

Yakuba 'diba kpíʔileYusufu jaala mɛ́ bèle481 Kele gálì kàduʔumɛ gè, a pe 'ki juu Yusufu mɛ́ nɛ́ jo: «Muɔ tuu wiī yaawa.» A Yusufu 'wi jaala siin kɔ́ri bèle, Manase nɛ́ Ɛfirayimi ní wè, a pe 'kɛ́ Gozɛni tɛ́nimɛ mɛ́ bè. 2 A pe 'ki juu Yakuba mɛ́ wè nɛ́ jo: «Muɔ jaa Yusufu wi nyɛ́nì pɛn bè ba muɔ wéli.»A Isirayɛli 'wi ŋɔri ti mìɛni pínɛ nɛ̀ yɛ̀ wi yasinɛgɛ nɛ̄ gè, nɛ̀ tɛ́ni.3 Á Yakuba sí Yusufu síɛri wè nɛ́ wi yɛ: «Ŋɔri Ti Mìɛni Kulocɛliɛ wi 'wìi tìɛ mi nɛ̄ Luzi tiʔɛ nī gè, Kanaa kùlo mɛ́ lè, nɛ́ diba taʔa wè mi nɛ̄+4 nɛ́ mi yɛ: ‹Ki n'gɛ, m'bé pìsiʔi tɛ́ni gè muɔ nɛ̄, bè muɔ kpíʔile siɛnmɛfɔli, bè ki
         kpíʔile muɔ kò siɛnfeliniʔɛyɛfɔli. M'bé kùlo náà kɛn lè muɔ kàduʔumɛ siimɛ mɛ́ bè,
         ni bé kò yeli woli lɛ̀lɛ ó lɛ̀lɛ nī.›5 «Píra ŋáà nī wè, muɔ jaala siin bálì pe 'sii Ezipiti kùlo nī lè sɛ́ni mi 'pɛn wè, m'bé peli líɛ pe‑ kò mi wuulo, Manase nɛ́ Ɛfirayimi
         ní wè, bɛ̀ Wurubɛni nɛ́ Simɛyɔ tíɛlɛ wè+. 6 A bìli kɛ́nì sii bàli pe kàduʔumɛ gè, peli pe bé kò muɔ wuulo. Manase nɛ́ Ɛfirayimi
         kɔrigɔ kire nī peli míɛni bé pe kɔrigɔ liʔɛlɛ taa gèle.7 «Nɛ́ ki cɛ́n bà mi yé kɔ́n Mɛsopotamii kùlo mɛ́ lè, a Arasɛli 'kùu koligo nɛ̄ gè, Kanaa kùlo nī lè, a ki 'mi fungo cúʔɔ gè mi
         nī. Kire yé kpíʔile nɛ̀ ki yaʔa miì cé fìɛ nɔ̀ Efirata kàʔa nɛ̄ gèʔ. A mi 'wi tɔ́n
         Efirata koligo nɛ̄ gè.» Kire kàʔa ki míʔɛ kire pe 'ye Betilɛmi wè pàngɛ gè.8 Bà Isirayɛli 'Yusufu jaala nyaa bèle, a wi 'wi yúgo nɛ́ jo: «Báli bīɛlɛ bàli bèle ?»9 A Yusufu wi sí siɛnnugoro kɛn dè wi tuu mɛ́ wè nɛ́ wi yɛ: «Mi jaala bīɛlɛ, bàli Kulocɛliɛ
         wi 'kɛn mi mɛ́ Ezipiti kùlo nī lè.»A Isirayɛli sí jo: «‑Pe sìʔɛrɛ náʔa mi mɛ́, mi nɛ muɔ fiɛn wī, kire ga buu mi‑ diba
         kpíʔile wè pe mɛ́.»10 Bɛ̀ liɛrɛ ti yé Isirayɛli nyapigele fùrɔ gèle nɛ̀ kúɔ wè, wiì cé ń'nɛ̀ puu nɛ nyaʔa
         cɛ̀ngɛʔ. A Yusufu wi 'wi jaala sìʔɛrɛ bèle nɛ̀ kpɔni wi nɛ̄, a pe tuuliʔɛ ki 'pe wáa
         nɛ̀ mígi, nɛ̀ pe suɔn suɔn gàangbuʔulo nɛ̄ gèle, 11 nɛ́ ki juu Yusufu mɛ́ wè nɛ́ jo: «Mi sì yé ki cɛ́n m'bága muɔ yiʔɛ nyaa gèʔ, á Kulocɛliɛ
         kɛ́nì ki yaʔa a mi 'muɔ pìile nyaa.»12 A Yusufu wi 'pìile siin láʔa bèle wi tuu kágunyɔ nɛ̄ yè+, nɛ́ tuu nɛ̀ yiʔɛ cúbulo gè dàala nɛ̄ lè. 13 A Yusufu 'pìile siin cò bèle, nɛ́ Ɛfirayimi yérige wè wi kàliige mɛ́ gè, kire ki 'puu
         Isirayɛli kàmɛgɛ mɛ́ gè. Nɛ́ Manase líɛ wè nɛ̀ yérige wi kàmɛgɛ mɛ́ gè, kire ki 'puu
         Isirayɛli kàliige mɛ́ gè. A wi 'pe sìʔɛrɛ nɛ̀ kpɔni pe tuuliʔɛ nɛ̄ gè. 14 A Isirayɛli sí kiyɛ ŋáana yè nɛ̀ taʔa pe nɛ̄. A wi 'kàliige taʔa gè Ɛfirayimi nyùgo
         nɛ̄ gè, wire ŋáà wi 'puu cɔnifɔli wè, nɛ́ kàmɛgɛ taʔa gè Manase nyùgo nɛ̄ gè, wire
         ŋáà wi 'puu luɔfɔli wè.15 A wi 'diba kpíʔile wè Yusufu mɛ́ nɛ́ jo:«Kulocɛliɛ wi‑ diba taʔa wènàgabigele gálì nɛ̄ gèle,Kulocɛliɛ ŋáà yiʔɛ mɛ́mi tuuliɛyɛ yi 'tánʔanɛ̀ tóri yè,Birayima nɛ́ Siaga ní wè.Kire Kulocɛliɛ ŋáà wi 'puumi nàʔavɔli wè mi sìicɛnyɛ yi mìɛni nī yè,16 nɛ́ Kulocɛliɛ tundunwɔŋáà wi 'mi suɔkapiʔile mɛ́ gèle.Wi‑ diba taʔa wè nàgabigele gálì nɛ̄ gèle,kire ga buu siɛnnɛperi sɔ̀ngí de taʔanɛ́ mi míʔɛ ní gè,nɛ́ mi tuuliʔɛ Birayimawi míʔɛ ní gè,nɛ́ mi tuu Siaga ní wè,peli kɛnmɛ nɛ̄.Pe‑ sii pe niʔɛ kùloni mìɛni nī !»17 Bà Yusufu 'ki nyaa wire tuu wi yé kàliige taʔa gè Ɛfirayimi nyùgo nɛ̄ gè, a ki 'wi
         fungo cúʔɔ gè. A wi 'wi tuu kɔli cò gè bè ki taʔa Manase nyùgo nɛ̄ gè sɛ́ni ki 'puu
         Ɛfirayimi nyùgo nɛ̄ gè. 18 A Yusufu 'ki juu wi tuu mɛ́ wè nɛ́ jo: «Aba yo, bà bɛ̀ʔ díɛʔ ! Nɛ́ ki cɛ́n ŋàa wī
         muɔ kàliige mɛ́ gè, wire wī luɔfɔli wè. Ma muɔ kàliige taʔa gè wire nɛ̄.»19 A wi tuu wi 'cíi nɛ́ jo: «Mi nyɛ́nì ki cɛ́n, nɛ jaa. Mi 'ki cɛ́n wire míɛni bé kò
         siɛnfelige káà, bè míʔɛ taa. Nɛ̀ ki yaʔa wi cɔni wi bé kpúʔɔ bè tóri wi nɛ̄, wi cɔni
         pìile pe bé ba niʔɛ bè kò kùlogolo nìʔɛgɛlɛ.»20 Kire cɛngɛ gè, a Yakuba 'diba kpíʔile wè pe mɛ́ nɛ́ jo: «Yeli ye mìɛni nigbe nigbe
         míʔɛ nɛ̄ gè, Isirayɛli siɛnnɛ pe béri diba kpínʔini wè pìye mɛ́ bé jo: Kulocɛliɛ wi‑
         diba taʔa wè muɔ nɛ̄ majo bɛ̀ wi 'wi taʔa Ɛfirayimi nɛ̄ wè, nɛ́ Manase ní wè !» Bà
         ki 'kpíʔile a wi 'Ɛfirayimi kínige wè Manase yiʔɛ mɛ́.21 A Isirayɛli sí ki juu Yusufu mɛ́ wè nɛ́ jo: «Ki 'kò cɛ̀ri m'bé kùu wī. Kulocɛliɛ wi
         bé puu nɛ́ muɔ ní. Wi bé yeli koli bè yeli tórigo baa yeli tobilo kùlo mɛ́ lè. 22 Mi wè, m'bé kàa fàri muɔ liɛlɛ nɛ̄ lè bè tóri muɔ lɔbilɔ wuʔu nɛ̄ gè, Sikɛmi tɛ́nimɛ
         báà mi 'suɔ nɛ́ mi tíimɛ kɔli ní gè Amɔri siɛnnɛ mɛ́ bèle nɛ́ mi kapiɛngbuɔn ŋɔsii ní wè nɛ́ mi sandali ní gè, m'bé kire tiʔɛ kɛn gè muɔ mɛ́.»
         
            
               	Koliyo 3-4 tiʔɛ nī gè, wéli baa 28.13-14.

               	Ɛfirayimi nɛ́ Manase ní wè, peli bèle, pe bé ba kò saaya tùluyo yi kàfɔlilɔ Isirayɛli
                     kùlo nī lè, Yusufu sìndiʔɛ nī.

               	Yakuba yé pìile líɛ bèle nɛ̀ taʔa kágunyɔ nɛ̄ yè, bè ki tìɛ wire nyɛ́nì pe láʔa wī.

Yakuba 'diba kpíʔile wi jaala mɛ́ bèle491 A Yakuba 'wi jaala yeri bèle nɛ̀ gbuʔulo nɛ́ pe yɛ: «Ye‑ gbuʔulo mi táanni mi‑ sí mbànʔa kele
         juu gèle bè tìɛ yeli nɛ̄, gàli ke bé ba yeli taa gèle.2 Ye‑ sìʔɛrɛ ye kpɔni mi nɛ̄,yeli Yakuba jaala bèle,yéri lúru.Yeri Isirayɛli siɛnrɛ lúru dè,yeli tuu wè.3 Wurubɛni, muɔ wīmi jaapeliwe wè,mi ŋɔri dè,mi yasɛnbelige gègàa mi 'taa mi nàyeligelɛ̀lɛ nī lè.Muɔ 'tóri muɔ cɔninɔnɛ̄ bèlenɛ́ kpuʔɔrɔ ní,nɛ́ ní fànʔa ní.4 Muɔ nɛ fílagi bɛ̀ luʔɔ tíɛlɛ,muɔ sì ní muɔ yéridiʔɛpélige taa gèʔ,nɛ́ ki cɛ́n muɔ nyɛ́nìmuɔ tuu cuɔ nyɔ́gɔ wèsaʔa nīnɛ̀ muɔ tuu yasinɛgɛ cúʔɔ gè.ʔé ! Wi nyɛ́nì jíin baa+ !5 Simɛyɔ nɛ́ Levii ní wè,peli yē wàa nɛ́ wi luɔ,peli funyɔ yiī nuyɔ.Peli yakpuɔnyɔyiī fungbɛnyɛ ŋuʔɔnɔ !6 Mi wè nɛ caa bè jíinpe gboli nī lèʔ;mi fungo kiì yɛliki‑ pínɛ nɛ́ pe níʔ.Nɛ́ ki cɛ́n pe fungbɛnyɛ nī yè,a pe 'nàguɔlɔ kpúu;a pe 'ki kɔ̀rirɔ nɛ̀ nɛ̀piʔɛlɛkapɛnyɛ celile yè+.7 Pe funyɛriyɛ nyáà feliye yè,mi 'dɛ́ngɛ taʔa wè yi nɛ̄,nɛ́ ki cɛ́n yi nyɛ́nì pii nɛ̀cáanri !Pe funyɛrigboliyo nyáà feliye yè,mi dɛ́ngɛ taʔa wèyi nɛ̄,nɛ́ ki cɛ́n yi 'núʔɔ nɛ̀ cáanri !M'bé pe cɛrigɛ Yakubanarigɛ nī gè,bé ní pe yɛ́ligɛ màʔaIsirayɛli kùlo nī lè.8 Zuda muɔ wè, muɔ wī muɔcɔninɔ pe béri kpóri.Muɔ kɔli ki béri muɔ leguulokɔ́ri bèle kànyaa mɛ́ gè.Muɔ tuu jaala,pe béri tun de cúbulomuɔ yiʔɛ mɛ́ gè.9 ʔaan, Zuda yē bɛ̀ jàriyɛliwɛtíɛlɛ.Mi jaa, muɔ nyɛ́nì kɛ́ dèzuʔunɛ̄ nɛ̀ sɛ́nì kpúu;muɔ nyɛ́nì káguro cáan dènɛ̀ sínɛ bɛ̀ jàri tíɛlɛ,bɛ̀ jàrinuu tíɛlɛ. Ŋáa wi bégbɛ̀ wi yɛ̀gɛ ?10 Fànʔa kàgbiile niǐ ga tíiyiri Zuda narigɛ nī gèʔ,nɛ̀ pínɛ fànʔa sápile niǐ gatíi yiri wi kiyɛ nī yèʔ,fúɔ bè taa ni kàfɔli wi ba pɛn,wire ŋáà mɛ́ siɛnfeliye yibéri lúru wè+.11 Wi béri wi sèfɛnnɛ puu lèɛrɛzɛn tìrige nɛ̄ gè,béri sèfɛnbuɔ puu wèɛrɛzɛn fétirige nɛ̄ gègàa gī cɛ̀ngɛ gè.Wi béri wi buruyo jíri yèdiviɛn nī wè,béri wi burugbuʔɔ jíri gèɛrɛzɛn luʔɔ nī gè+.12 Ɛrɛzɛn diviɛn wi béwi nyapigelenyɛ́nigɛ gèle,nɛ̀yirimɛ pire bé síwi gànʔana fílige gèle+.13 Zabulɔn wire bé puu tɛ́niwɛkuʔɔjii gògogo nɛ̄ gè,luʔɔ kɔ́rikpoliyo yi béribáan wi mɛ́ de yèríkuʔɔjii gògogo nɛ̄ gè.Wi kùlo láʔalani bé líɛ bè sa nɔ̀Siidɔn tɛ́nimɛ táanni bè.14 Izakari wire yē sèfɛnnɛ tíɛlɛnàa nī ŋɔri ní dè,nɛ̀ ki yaʔa wiī sínɛwɛsìnbaduuyo siinsunʔɔmɔ ní.15 A wi 'ki nyaa ŋɔ́daalalire yē pɔ́rilɔ,nɛ́ míɛni kùlo ni yē tàanna.Kire nɛ̄ wi nɛ̂ wifíkɛnnyugo tíʔɛ gè nɛ̀tugoro tugo dè,nɛ̀ kò sùkulowo nɛ fànʔabaara kúu.16 Dan béri wi siɛnnɛ pe kàyuʔunyu gè,bɛ̀ Isirayɛli saʔa tùlugo káàtíɛlɛ.17 Dan wire yē bɛ̀ wɔ̀bugɔtíɛlɛ gàa gī sínɛgɛ gèkoligo nɛ̄ gè,wàfiraso tíɛlɛŋàa wiī kobile nɛ̄ lè,níɛ sunʔɔ nɔgi gè tɔligɔ nɛ̄ gè,kire ga buu suɔnfɛwɛwi‑ láʔa tuu bè cɛ̀li.18 ʔé Yewe, suɔlɔ náàmuɔ nɛ kanʔa lè,lire nɛ̄ mi 'mi sɔ̀ngirɔ taʔa dè.19 Gadi wire wè,siɛngbɛninɛ pe béri wi caa de ŋɔ́gi;wi béri tari pe nɛ̄ pe kàduʔumɛ́ gè bè pe jáa.20 Azɛri wire nɛ yaliire fáli nɛtaʔa;wi béri sitaanra sorikùlofɔlilɔ mɛ́ bèle.21 Nafitali wire yē bɛ̀ sùɔ tíɛlɛŋàa wi yē wìimɛ nɛ yogi nɛmári wè;wi béri sàpigele sii cɛ̀ngɛlɛ+.22 Tiige gáà ki sɛngi gè, kire gīYusufu wè.Pe 'ki cɔ́ri lawiile táanni,a ki lère ti 'yɛ́ligɛ nɛ̀ tuugungo nɛ̄ gè.23 Sandaliyɛ fɔ́lilɔpe 'wi caa nɛ̀ ŋɔ́,nɛ̀ ŋaaya ŋɔ yè wi nɛ̄,nɛ́ nyabiɛnnɛ kpíʔilenɛ̀ cáan nɛ́ wi ní.24 Kire nɛ́ ki mìɛniwi sandalikiì puu nɛ fúnʔ,a wi kiyɛ yi 'kò lìriyeYakuba Kulocɛliɛ Ŋɔrifɔliwi barigɛ nī,wire ŋáà wī Nàʔavɔli wènɛ́ ní Kàdɛnigbaala náànɛ̄ Isirayɛli tɛ́ni lè,25 muɔ tuu Yakuba wireKulocɛliɛ kɛnmɛ nɛ̄,wire ŋáà wi muɔsuu wè,Ŋɔri Ti Mìɛni Kulocɛliɛwire kɛnmɛ nɛ̄,wire ŋáà wi diba tari wèmuɔ nɛ̄.Wi‑ diba taʔa wè muɔ nɛ̄wire ŋáà wi kɔ́nginyìʔɛnɛ nī lè !Wi‑ diba taʔa wè muɔ nɛ̄wire ŋáà wi kɔ́ngilakpuʔɔ sícuugo nī gè,gàa gī sínɛgɛ dàalatáanmɛ gè !Wi‑ yírile tɛ́ni lè muɔ nɛ̄,bè muɔ cesiʔi múgu gè !26 Diba ŋáà muɔ tuu wiī nɛkpínʔini muɔ mɛ́ wè,wi nyɛ́nì tórinyagurusuɔnyɔ nɛ̄nɛ́ nyagurubiliʔɛlɛ yacɛ̀nrɛnɛ̄ dè.Ki diba wi‑ puu Yusufunyùgo nɛ̄ gènɛ́ wi gbɛlɛ nɛ̄ lè, wire ŋáàwī wi lɔbilɔ kàfɔli wè !27 Bɛnzamɛ yē bɛ̀ sàndiɛntanʔaniwɛ tíɛlɛnɛ wi kaara káa dèsínbinimɛ táanni bè;cɛnguʔɔ táanni gè, dàa pe'taa dè,wi nɛ̂ wi liɛlɛ tíla lè.»28 Bàli pe mìɛni kiɛ nɛ́ siin yē saaya tùluyo, Isirayɛli nī wè. Siɛnrɛ dáà tire tuufɔli
         wi 'juu pe mɛ́ nyasiɛnsɛnrɛ dè. Wi 'diba kpíʔile we pe mìɛni nigbe nigbe mɛ́ nɛ̀ yɛli
         nɛ́ pe kɛnmɛ ní bè.Yakuba wi 'kùu29 A Yakuba wi 'ki juu nɛ̀ gbɛ̀ngɛ pe mɛ́, nɛ́ jo: «M'bé kɛ́ mi tobilo kúrugu bèle. Ye‑ sa mi
         tɔ́n mi tobilo táanni bèle nyaguruwiʔi nī gè, gàa gī baa Efurɔn siʔi nī gè, Etiyé wuu wè, 30 nyaguruwiʔi gáà gī baa Makpela siʔi nī gè, baa Mambire tiʔɛ táanni gè, Kanaa kùlo nī lè. Kire siʔi kire Birayima 'suɔ Efurɔn mɛ́ wè, Eti wuu wè, ki‑ kò wire siɛnnɛ tɔ́ndiʔɛ gè+. 31 Kire tiʔɛ kire nī pe 'Birayima nɛ́ wi cuɔ Sara tɔ́n wè. Kire tiʔɛ kire míɛni nī pe 'Siaga nɛ́ wi cuɔ Erebɛka tɔ́n wè. Kire tiʔɛ kire míɛni nī mi nyɛ́nì mi cuɔ Leya tɔ́n wè.
         32 Siʔi gáà gī baa gè, nɛ́ nyaguruwiʔi ní gè, Birayima nyɛ́nì ki suɔ wī, Eti siɛnnɛ mɛ́
         bèle.»33 Bà Yakuba 'tunduro dáà juu dè nɛ̀ kúɔ dè nɛ́ wi jaala ní bèle, a wi 'wi tɔliyɔ yɛ̀gɛ yè nɛ̀
         taʔa wi yasinɛgɛ nɛ̄ gè, nɛ́ sínɛ nɛ̀ kùu nɛ̀ kɛ́ wi tuuliɛyɛ kúrugu yè.
         
            
               	Wéli baa 35.22.

               	Wéli baa 34.25.

               	Tiʔɛ gáà siɛnjuuro dè, tiī nɛ nyu Kulocɛliɛ Siɛnnyiɛnɛgɔnwɔ wuʔu nɛ̄ gè, ŋàa wi cî
                     ga ba sii wè, Zuda tùlugo nī gè.

               	Siɛnrɛ dáà ti juugɛnmɛ tiī nɛ siʔi kɛnmɛ tìí gàa nī yaliire tiī nɛ nyuʔɔ dè; a sèfɛnnɛ
                     cɛ́nì tiire yasɛnrɛ káa dè yo, ki nɛ̌ kàa yige siʔi ki yaliire nī dèʔ. A ki cɛ́nì
                     nyaa siʔi yasɛnrɛ ti 'nyuɔ dè, pe bé gbɛ̀ ɛrɛzɛn luʔɔ tíʔɛ gè bè buruyo jíge yè, ki
                     nɛ̌ kàa yige siʔi yasɛnrɛ nī dèʔ.

               	Siɛnrɛ dáà ti kɔri wè, kire nɛ ki tìí a siɛn yē ladaanma nɛ̄ níɛ gbun nɛ tíngi wè,
                     ki nɛ̂ cɛ́n wi yiʔɛ nɛ̄ gè.

               	wi béri sàpigele sii cɛ̀ngɛlɛSiɛnrɛ dáà míɛni ti bé gbɛ̀ juu bè jo: wiī nɛ diba siɛnrɛ nyu.

               	Wéli baa 23.3-18.

501 A Yusufu 'fali nɛ̀ tuu nɛ̀ sínɛ wi tuu nɛ̄ wè, nɛ́ wi suɔn suɔn gàangbuʔulo nɛ̄ gèle, níɛ
         nyɛni nɛ yéturo ŋu dè kpúu nɛ̄ wè. 2 Nɛ́ ki juu nɛ̀ gbɛ̀ngɛ kpúugbelifɔlilɔ mɛ́ bèle, bàli pe 'puu nɛ baara wi mɛ́ bèle,
         nɛ́ pe yɛ, pe‑ wire tuu gbéli wè, pe‑ natukɔliyɛrɛ tíʔɛ pe wi gbòbori, gàa ki bé ki
         yaʔa wi fǎga fúnʔɔ wè. A pe 'ki kpíʔile Isirayɛli nɛ̄ wè. 3 Natukɔliyɛrɛ dáà pe yé caa bè kpúu gbòbori wè bè tɛ́ngɛ wè, a pe 'ki baara kúɔ dè
         cɛnyɛ togosiin. Lɛ̀lɛ ó lɛ̀lɛ nī, a pe cé gbɛ̀nɛ ki baara kúu dè, ti 'puu nɛ mɔgi
         bè cɛnyɛ togosiin taa. A Ezipiti kùlo siɛnnɛ pe 'pínɛ nɛ̀ kùugo kpíʔile gè nɛ nyɛni cɛnyɛ togotaanri nɛ́ kpɔrigɔ.4 Bà kùugo ki kɔnwaara cɛnyɛ yi 'tóri yè, a Yusufu ki 'juu siɛnkpolilo mɛ́ bèle, bàli
         pe 'puu Farawɔn wi kpáa nī gè, nɛ́ jo: «A ki yē mi 'kpuʔɔrɔ taa yeli yiʔɛ mɛ́ gè, mi nɛ yeli fiɛn wī, ye‑ sa juu nɛ́ Farawɔn ní wè, ye wi yɛ,
         5 mi tuu wi 'mi cò a mi‑ kàli nɛ̀ kɛn wi mɛ́, a wi 'jo, a wire 'kùu wè, wire nyɛ́nì nyɛgɛ gbòbori Kanaa kùlo mɛ́
         lè, kire tiʔɛ nī mi 'yɛli bè sa wire tɔ́n. Píra ŋáà nī wè, mi nɛ Farawɔn náari wè
         wi‑ ki yaʔa mi‑ kɛ́ bè sa mi tuu tɔ́n wè. Kire kàduʔumɛ gè m'bé koli bɛn.»6 A Farawɔn wi siɛnnugoro juu dè Yusufu mɛ́ wè nɛ́ jo: «Te waa ma sa muɔ tuu tɔ́n wè,
         bɛ̀ wi 'muɔ cò á muɔ 'ki kàli wi mɛ́ gè.»7 A Yusufu wi 'kɛ́ wi tuu tɔ́ndiʔɛ nī gè. A Ezipiti kùlo siɛnkpolilo pe mìɛni 'pínɛ
         nɛ́ wi ní, nɛ́ Farawɔn wi kpáa nàgaliɛlɛ ní bèle, nɛ̀ fàri Ezipiti kùlo ni nàgaliɛlɛ
         pe mìɛni nɛ̄. 8 A Yusufu narigɛ ki mìɛni 'kɛ́, nɛ̀ fàri wi lɔbilɔ nɛ̄ bèle, nɛ́ wi tuu narigɛ ní gè.
         Bàli pe yé kò baa Gozɛni tɛ́nimɛ nī bè, peli pe 'puu pìile bèle nɛ́ yajuuro ní dè. 9 Kapiɛngbuɔnnɔ bálì pe 'puu nɛ jíin suɔnyɔ wotorilo nī bèle, nɛ́ bàli pe 'puu nɛ tári
         suɔnyɔ nɛ̄ yè, a pe míɛni sí kɛ́ nɛ̀ sɛ́nì pe tórigo. A pe mìɛni 'pínɛ nɛ̀ kɛ́ Yusufu
         ní, a ki tɔ̀ni nɛ̀ puu siɛnniʔɛmɛ.10 Bà pe sɛ́nì nɔ̀ Atadi kásuɔ tiʔɛ nɛ̄ gè, kire gáà ki 'puu Zurudɛn cáʔa kúrugu gè, a pe 'kùugo kpíʔile gè baa kire tiʔɛ nī gè. Kùugo ki yé tɔ̀ni nɛ̀
         kpúʔɔ. A Yusufu 'wi tuu kùugo kɔngɔ wáa gè nɛ̀ nyɛni cɛnyɛ kɔlisiin. 11 Kanaa kùlo siɛnnɛ bálì pe 'puu kire tiʔɛ nī gè, a pe 'kùugo ki kpíʔilegɛnmɛ nyaa bè, baa
         Atadi kásuɔ tiʔɛ nī gè, a pe 'jo: «ʔá ! Kányiʔɛ nɛ̄, Ezipiti kùlo siɛnnɛ kùugo gáà
         ki 'tɔ̀ni yē kpuʔɔ díɛʔ !» Kire nɛ̄ a pe 'kò nɛ ki tiʔɛ yeri gè Abɛli Misirayimi (ki
         kɔri wire wī: Ezipiti wuulo kùugo). Ki tiʔɛ kiī baa Zurudɛn cáʔa kúrugu gè.12 Bà ki 'kpíʔile a Yakuba jaala pe 'wi tɔ́n nɛ̀ yɛli nɛ́ gàa ní pe tuu wi yé juu nɛ̀ gbɛ̀ngɛ pe mɛ́ gè. 13 A pe 'kɛ́ nɛ́ wi ní Kanaa kùlo mɛ́ lè. A pe sɛ́nì wi tɔ́n nyaguruwiʔi nī gè gàa ki
         'puu Makpela siʔi nī gè, Mambire tiʔɛ táanni gè. Kire siʔi kire Birayima yé suɔ Efurɔn
         mɛ́ wè, Etiyé wuu wè, ki‑ kò wi siɛnnɛ tɔ́ndiʔɛ gè. 14 Bà pe 'Yusufu tuu tɔ́n wè nɛ̀ kúɔ wè, a Yusufu 'koli nɛ̀ kɛ́ Ezipiti kùlo mɛ́ lè,
         nɛ́ wi lɔbilɔ ní bèle, nɛ́ bìli pe yé kɛ́ nɛ́ wi ní kùugo mɛ́ gè.Yusufu wi 'ki yaʔa wi lɔbilɔ nɛ̄ bèle15 Pe tuu kùu kàduʔumɛ gè, a Yusufu lɔbilɔ pe 'ki sɔ̀ngi nɛ́ jo: «Dùʔɔ Yusufu 'ki cò weli kúrugu, bé jo wire bé wi fuʔɔ
         tɔ́n gè weli mɛ́, kapiile náà weli yé kpíʔile wi nɛ̄ lè.» 16 A pe sí siɛnnɛ tun Yusufu mɛ́ wè pe‑ sa wi yɛ: «Muɔ tuu wi yé ki juu nɛ̀ gbɛ̀ngɛ weli
         mɛ́ sɛ́ni wi 'kùu wè, 17 nɛ́ jo we‑ pa juu nɛ́ muɔ ní, we‑ jo: ‹Cí ! Mi nɛ muɔ fiɛn wī, ma ki yaʔa muɔ lɔbilɔ
         nɛ̄ bèle tuudiɛlɛ náà pe 'kpíʔile muɔ nɛ̄ lè, nɛ́ kapiile ní lè, nɛ́ ki cɛ́n pe nyɛ́nì
         sìpiimɛ kpíʔile muɔ nɛ̄.› Píra ŋáà nī wè, weli nɛ muɔ náari wī, ma ki yaʔa weli nɛ̄
         kacuʔɔlɔ náà weli 'kpíʔile muɔ nɛ̄ lè, weli bálì bīɛlɛ muɔ tuu Kulocɛliɛ wi baakuɔlɔ
         bèle.» Bà Yusufu 'siɛnrɛ dáà lúʔu dè, a wi tɔ̀ni nɛ̀ nyɛni kpuʔɔ.18 Kire kàduʔumɛ gè, a Yusufu lɔbilɔ pe míɛni 'kɛ́ wi kúrugu, a pe mìɛni sɛ́nì tuu nɛ̀
         káguro wáa wi yiʔɛ mɛ́ nɛ́ jo: «Weli bálì, weli yē muɔ sùkulolo !»19 A Yusufu sí pe yɛ: «Ye fǎga de fìʔɛ́ʔ ! Mi yē lé Kulocɛliɛ sìndiʔɛ nī bè kàyuʔu juu
         yeli nɛ̄ ? 20 Yeli puu nɛ sɔ̀ngí bè kapiʔi kpíʔile mi nɛ̄, á Kulocɛliɛ sí 'puu nɛ caa bè kacɛ̀ngɛ
         kpíʔile, bè siɛnniʔɛnɛ suɔ, gàa ki 'kpínʔini pàngɛ gè. 21 Kire nɛ̄, ye fǎga de fìʔɛ́ʔ. M'béri yeli wéli kire ga buu yakaa fǎga yeli laaʔ, nɛ́
         yeli pìile ní bèle.» Bà ki 'kpíʔile a Yusufu 'gbùʔɔrɔ nɛ̀ juu nɛ́ pe ní, nɛ̀ pe funyɔ
         nyígi yè.Yusufu wi 'kùu22 A Yusufu 'kò Ezipiti kùlo nī lè, wire nɛ́ wi tuu narigɛ ní gè. A Yusufu 'sìi taa fúɔ nɛ̀ nɔ̀ yiʔɛlɛ dabataan
         nɛ́ kpɔrigɔ (110). 23 A wi 'wi jaa Ɛfirayimi pìile nyaa bèle fúɔ nɛ̀ nɔ̀ pe siimɛ tùluyo taanriwuʔu nɛ̄ gè. A wi 'Makiiri jaala
         nyaa bèle, a Yusufu wi 'peli láʔa a pe 'kò wi wuulo. Makiiri wire wi 'puu Manase jaa wè.24 Cɛngɛ káà a Yusufu kɛ́nì ki juu wi lɔbilɔ mɛ́ bèle nɛ́ pe yɛ: «Ki 'kò cɛ̀ri m'bé kùu
         wī. Mi 'ki cɛ́n Kulocɛliɛ wi bé sí yeli sáʔa kányiʔɛ nɛ̄. Wi bé yeli yige Ezipiti
         kùlo nī lè, bè kɛ́ nɛ́ yeli ní kùlo náà nyuɔ wi 'kún nɛ̀ kɛn yeli tuuliɛyɛ mɛ́ yè,
         Birayima wè, nɛ́ Siaga wè, nɛ́ Yakuba.»25 A Yusufu wi sí Isirayɛli pìile yɛ bèle pe‑ kàli: «Ye‑ kàli m'mɛ́ ye jo, a Kulocɛliɛ kɛ́nì yeli sáʔa bèle, yeli bé mi kácere kɔ̀n
         dè, bè kɛ́ nɛ́ ti ní.»26 A ki pɛ́nì nyaa a Yusufu wi 'kùu, wi yé yiʔɛlɛ dabataan nɛ́ kpɔrigɔ (110) taa. A pe
         'wi céri gbòbori dè nɛ́ natukɔliyɛrɛ ní dè, gàa ki bé ki yaʔa wi fǎga fúnʔɔ wèʔ, nɛ́
         wi le kasuu nī nɛ̀ tɛ́ngɛ baa Ezipiti kùlo nī lè.

MISA SIILE NƐ WI YERIGƐNMƐ KULOCƐLIƐ BAARA NI DE(1.1–4.31)Isirayɛli pìile pe 'puu sùkulomɔ nɛ̄ Ezipiti kùlo nī lè11 Isirayɛli wè, ŋàa pe 'puu nɛ ye míɛni Yakuba wè, wire jaala peli bīɛlɛ bàli bèle, bàli ní wi yé kɔ́n Kanaa kùlo mɛ́ lè nɛ̀ pɛn
         Ezipiti kùlo mɛ́ lè, siɛn ó siɛn nɛ́ wi saʔa wuulo ní bèle: 2 Wurubɛni, Simɛyɔ, Levii, nɛ́ Zuda, 3 Izakari, Zabulɔn, nɛ́ Bɛnzamɛ, 4 Dan, Nafitali, Gadi, nɛ́ Azɛri. 5 Yusufu wire 'puu baa nɛ̀ kúɔ Ezipiti kùlo nī lè. A ki 'nyaa Yakuba pìile nɛ́ pe pìile ní
         bèle, pe mìɛni bìnɛ wi 'puu siɛnnɛ togotaanri nɛ́ kpɔrigɔ+.6 A ki pɛ́nì nyaa a Yusufu wi 'kùu, nɛ́ wi lɔbilɔ pe mìɛni ní bèle, nɛ́ pe kɛ̀nnɛ wuulo
         pe mìɛni ní. 7 Kire nɛ́ ki mìɛni cesiʔi ki 'puu nɛ tàán Isirayɛli pìile nɛ̄ bèle; Isirayɛli siimɛ
         pi 'puu nɛ niʔɛgi nɛ waa, fúɔ nɛ̀ pɛ́nì kò siɛnniʔɛbobo nɛ́ ní ŋɔri ní, fúɔ a pe siɛnnɛ
         pe 'niʔɛ nɛ̀ pɛ́nì kùlo nyì lè+.8 A kùlofɔvɔnwɔ wáà kɛ́nì tɛ́ni Ezipiti kùlo nɛ̄ lè, ŋàa wiì cé tàa cɛ́n Yusufu wori
         nī dèʔ. 9 A wi 'ki juu wi siɛnnɛ mɛ́ bèle nɛ́ jo: «Ye- ki wéli, Isirayɛli siimɛ pi nyɛ́nì niʔɛ
         nɛ̀ tóri weli nɛ̄, nɛ́ ní pe ŋɔri ti 'kpúʔɔ weli nɛ̄. 10 We 'yɛli bè sícilige caa bè pe yérige, kàa fǎga ní de fàri pe nɛ̄ʔ. Á kire bɛ̀ʔ, a
         kapiɛnnɛ kɛ́nì yɛ̀ kùlo nī lè, pe bé fàri weli leguulo nɛ̄ bèle bè tún nɛ́ weli ní,
         bé yiri kùlo nī lè.»11 A Ezipiti siɛnnɛ pe 'yiɛgininɛ pálì yige pe- parituɔrɔ cáan dè Isirayɛli siɛnnɛ nɛ̄
         bèle, béri pe wuʔɔ nɛ́ kire baagbɛnrɛ ní dè. Bà ki 'kpíʔile a Isirayɛli siɛnnɛ pe
         'Pitɔmi nɛ́ Aramisɛsi kàaya faan yè bè yi kpíʔile yaliire tɛ́ngɛdiɛyɛ Farawɔn mɛ́ wè.12 Bà wi 'puu nɛ pe wuʔɔ bèle nɛ́ baagbɛnrɛ ní dè, kire nɛ́ ki mìɛni pe 'puu nɛ niʔɛgi
         nɛ tiɛrɛ nyìgí dè nɛ waa. Kire nɛ̄ Isirayɛliyé pe 'puu nɛ fíɛrɛ cògí Ezipiti siɛnnɛ
         nɛ̄ bèle. 13 A Ezipiti siɛnnɛ pe sí tɔ̀ni nɛ̀ Isirayɛli siɛnnɛ cò bèle fànʔa pe- baagbɛnrɛ kúu
         dè, 14 fúɔ a sìi wi láa 'kúɔ pe nī, baagbɛnrɛ tire kɛnmɛ nɛ̄, tire ti 'puu pe- cuuro kɔ̀ngí
         dè, nɛ jìfaa kpúɔn wè, nɛ siʔi baara kúu dè. Kányiʔɛ nɛ̄ pe 'puu nɛ pe wuʔɔ nɛ́ baagbɛnrɛ
         ti mìɛni feliye ní.15 Cesiijobilo siin 'puu baa Eburulo mɛ́ bèle; pe 'puu nɛ wàa yeri Sifira, níɛ ŋìi yeri wè Puwa. A Ezipiti kùlofɔli wi 'ki
         'juu pe mɛ́ nɛ́ jo: 16 «A yeli nɛ Eburulo cɛlilɛ cògí bèle siidiʔɛ nī gè, ye- ki wéli cɛ̀ngɛ: a ki yē nàgabile
         pe 'sii wè, ye- ni kpúu; á ki yē pìcapile nī lè, ye- ni yaʔa sìi nɛ̄.»17 Nɛ̀ ki yaʔa cesiijobilo pe puu nɛ fìʔɛ́ Kulocɛliɛ nɛ̄, kire kɛnmɛ nɛ̄ piyè fɔ̀li nɛ̀
         Ezipiti kùlofɔli ŋáà wi siɛnrɛ lúʔu dèʔ. A pe 'nàgabigele yaʔa gèle sìi nɛ̄.18 Kire nɛ̄ a Ezipiti kùlofɔli wi 'cesiijobilo yeri bèle nɛ̀ pe yɛ: «Gáa nɛ̄ yeli ki
         'kpíʔile mmɛ gè ? Gáa kɛnmɛ nɛ̄ yeli 'nàgabigele yaʔa gèle sìi nɛ̄ ?»19 A cesiijobilo pe 'Farawɔn yɛ wè: «Muɔ 'ki cɛ́n lé, Eburulo cɛlilɛ pe 'sii madɛni nɛ̀
         tóri Ezipiti cɛlilɛ nɛ̄ bèle. Sɛ́ni cesiijowo wi- nɔ̀ baa wè, pe nɛ̂ sii nɛ̀ kúɔ.»20 A Kulocɛliɛ wi 'kacɛ̀ngɛ kpíʔile cesiijobilo mɛ́ bèle. A Eburulo siɛnnɛ pe 'kò nɛ
         niʔɛgi nɛ waa, fúɔ nɛ̀ pɛ́nì kò siɛnniʔɛbobo. 21 Bɛ̀ cesiijobilo pe yé fíɛ Kulocɛliɛ nɛ̄ wè, a Kulocɛliɛ míɛni 'pe kɛn siimɛ nɛ̄.22 A Farawɔn 'fali nɛ̀ ki juu nɛ̀ gbɛ̀ngɛ wi siɛnnɛ mɛ́ bèle, nɛ́ jo: «Nàgabile ó nàgabile
         ni bé sii Eburulo siɛnnɛ mɛ́ bèle, yeli 'yɛli bè ni cò bè sa wáa Niili cáʔa nī gè. A ki 'nyaa pìcapigele gèle, ye- keli yaʔa sìi nɛ̄.»
         
            
               	Wéli baa Sél 46.27 kaliwɛgɛ ki táanmɛ gè. Sɛbɛliɛwɛ wáà, eburu siɛnrɛ nī dè, nɛ́ sɛbɛliɛwɛ ŋáà pe 'yiʔɛ
                     girɛki siɛnrɛ nī dè, ki juu nɛ́ jo: «siɛnnɛ togotaanri nɛ́ kpɔrigɔ nɛ́ kogunɔ.»

               	Bà ki juu nɛ́ jo pe 'kò siɛnniʔɛnɛ bèle, kire 'kpíʔile nɛ̀ yɛli nɛ́ nyakungɛngɛ siɛnrɛ
                     ní dè, dàa Kulocɛliɛ yé juu Sél 46.3; wéli baa míɛni Yir 12.37.Isirayɛli siɛnnɛ piyè yé puu tɛ́ninɛ Gozɛni tiʔɛ kire yákuɔ nīʔ; pe yé tɛ́ni nɛ̀ nyaʔami
                     Ezipiti kùlo siɛnnɛ nī bèle míɛni (wéli baa 3.22; Kakpi 7.17 ).

Pe 'Misa láʔa wè pìfinʔɛ, luʔɔ naamɛ gè21 Kire lɛ̀lɛ nī lè, a Levii saʔa nàguɔ wáà 'cɛliwɛ wáà líɛ ŋàa wi 'puu saanugo wuu nɛ́ wire ní wè. 2 A cɛliwɛ wi 'laala taa nɛ̀ nàgabile sii. Bà wi 'pùɔ nyaa wè cɛ̀nwɛ wè, a cɛliwɛ wi
         'wi làrigɛ nɛ̀ taa yeye taanri+. 3 Bà cɛliwɛ wi kɛ́nì ki nyaa wire sì ní gbɛ̀ wi làrigɛ cígini wèʔ, a wi 'juɔlɔ láà líɛ
         nàa pe yé tìin nɛ́ píinre ní dè, nɛ́ gidurɔ kùro líɛ nɛ̀ ti nyaʔami nɛ́ tiige kùro
         ní, nɛ̀ ni tiin, kire ga buu luʔɔ fǎga jíin ni nīʔ. A wi 'pìfinʔɛ sínge gè baa juɔlɔ
         nī lè, nɛ́ sɛ́nì ni tɛ́ngɛ nyàʔanivɛgɛ tiire nī Niili cáʔa nī gè. 4 A pìfinʔɛ ki juɔ wi 'sìʔɛrɛ nɛ̀ yéri níɛ wéli baa, gàa ki bága kpíʔile gè.5 A Farawɔn póri wi kɛ́nì kɛ́ baa Niili cáʔa mɛ́ gè bè sa gbéli. Bà wi sɛ́ni gbínni wè, baakuɔsinborilo
         bálì pe yé pínɛ nɛ́ wi ní wè, peli puu nɛ nyaari luʔɔ gògogo táanni gè. A Farawɔn
         póri wi 'juɔlɔ nyaa lè nyàʔanivɛgɛ tiire sunʔɔmɔ nī bè, a wi 'wi baakuɔsinboriwo wáà
         tun wi- sa juɔlɔ líɛ lè de báan. 6 A wi pɛ́nì ni múgu nɛ̀ pìfinʔɛ nyaa gè baa juɔlɔ nī lè, pìfinʔɛ ní gè nɛ nyɛni. A
         pìfinʔɛ ki nyinimɛ 'jíin wi nī, a wi 'jo: «Cáa ! je Eburulo pìfinʔɛ káà gī !» 7 A pìfinʔɛ ki juɔ wi 'Farawɔn póri yɛ wè: «Muɔ nɛ caa lé mi- sa cɛliwɛ wáà caa Eburulo
         cɛlilɛ nī bèle wi- pari pìfinʔɛ kanʔa gè kiri ŋɔri muɔ mɛ́ lé ?»8 A Farawɔn póri wi 'jo: «ʔaan, te waa !» A sinboriwo wi sɛ́nì pìfinʔɛ ki yàa yeri wè.9 A Farawɔn póri wi pɛ́nì wi yɛ: «Te waa nɛ́ pìfinʔɛ gáà ní gè, ma sari ki kanʔa kiri
         ŋɔri. Mi tíimɛ m'béri muɔ sàrí.»A cɛliwɛ wi 'pìfinʔɛ líɛ gè nɛ̀ sɛ́ni ki kanʔa kiri ŋɔri. 10 Bà pùɔ wi pɛ́nì liɛ wè, a cɛliwɛ wi pɛ́nì wi kɛn Farawɔn póri mɛ́ wè, a wi 'kò wi
         jaa. A Farawɔn póri wi 'wi míʔɛ le gè nɛ wi yeri Misa, gìi wi yé je juu gè, «Mi 'wi láʔa luʔɔ naamɛ.»Misa wi 'Ezipiti nàguɔ kpúu11 Bà lɛ̀lɛ láà pɛ́nì kúɔ wè, á Misa 'liɛ nɛ̀ kò nàguɔ wè, cɛngɛ káà a wi kɛ́nì yiri bè wi siinyɛninɛ Eburulo wéli bèle, a wi 'baagbɛnrɛ nyaa dè dàa pe puu nɛ kúu dè. A wi ń'nɛ̀ Ezipiti nàguɔ wáà nyaa wi Eburu nàguɔ wáà kpúɔn, ŋàa wi 'puu wi siinyɛni wè. 12 A Misa 'páʔa nɛ̀ wéli nɛ̀ màʔa; wiì siɛn nyaaʔ. A wi 'fali nɛ̀ Ezipiti nàguɔ kpúɔn
         wè a wi 'kùu. A wi 'kpúu làrigɛ wè dàrimiʔɛ nī gè. 13 Ki kpìɛnduu gè, bà wi ń'nɛ̀ yɛ̀ nɛ̀ yiri wè, a wi 'Eburu nàguɔlɔ pálì siin nyaa, pe
         pìye kpúɔn. A wi 'ki juu káfinɛgɛfɔli mɛ́ wè, nɛ́ jo: «Gáa nɛ̄ muɔ nɛ muɔ siinyɛni
         kpúɔn wè ?»14 A káfinɛgɛfɔli wi 'jo: «Ŋáa wi 'muɔ tɛ́ngɛ muɔ de kàyuʔu nyu náʔa gè ? Muɔ nɛ sɔ̀ngi
         lé bè mi kpúu majo bɛ̀ muɔ 'Ezipiti nàguɔ kpúu wè ?»A fíɛrɛ 'Misa cò, a wi 'jo: «Kuo, je siɛnrɛ tiī cɛ́nrɛ wī !»Misa 'fɛ̀ nɛ̀ kɛ́ waama kùlo nī15 A Farawɔn 'kaala náà cɛ́n lè, a wi 'yɛ̀ nɛ Misa caa bè wi kpúu. Kire nɛ̄ a Misa wi 'fɛ̀ nɛ̀ yiri Farawɔn tiʔɛ nī gè nɛ̀ kɛ́ Madiyan kùlo mɛ́+ nɛ̀ sɛ́nì kò baa kire kùlo nī lè kɔ̀lɔ wáà táanni+.16 Madiyan kùlo kacuɔnriwɔ wáà 'puu baa, sinborilo kɔlisiin yé puu wi mɛ́. Kire sinborilo pe 'puu nɛ báan nɛ
         luʔɔ kóri kɔ̀lɔ nī wè, nɛ nii pàngoyo nī yè bè síkaala nɛ́ sìnbaara kɛn dè ti- gbuɔ.
         17 Nɛ̀ ki yaʔa sìnbanaʔana pálì 'puu nɛ báan nɛ pe cìrá. A Misa wi sɛ́nì sìnbanaʔana
         bálì cìra bèle nɛ̀ láʔa sinborilo bálì nɛ̄ bèle, nɛ́ pe síkaala nɛ́ sìnbaara kɛn dè
         a ti 'gbuɔ. 18 Bà sinborilo pe 'koli nɛ̀ kɛ́ kpáa mɛ́ gè, a pe tuu Erewuyɛli+ wi sɛ́nì pe yúgo nɛ̀ jo: «Gáa nɛ̄ yeli 'pɛn faʔa pàngɛ gè nɛ̀ tóri cɛnzɛnyɛ nɛ̄ yè ?»19 A sinborilo pe 'jo: «Ezipiti kùlo nàguɔ wáà siɛncɛ̀nwɛ, wi 'wéli suɔ sìnbanaʔana pe kiyɛ nī yè. Nɛ́ míɛni wi cɛ́nì luʔɔ kúu
         nɛ̀ kɛn weli síkaala nɛ́ sìnbaara mɛ́ dè a ti 'gbuɔ.»20 A pe tuu wi 'pe yúgo nɛ́ jo: «Sé wi yē ? Gáa nɛ̄ yeli nàguɔ ŋáà yaʔa wè baa ? Ye-
         sa wi yeri wiri báan wi pa lìi.»21 A Misa 'fɔ̀li ki nɛ̄ nɛ̀ kò baa Erewuyɛli tiʔɛ nī gè. A wire 'wi póri Sipora kɛn wè
         Misa mɛ́ cɛliwɛ. 22 A wi 'nàgabile sii, a Misa 'wi míʔɛ le gè nɛ wi ye Gerisɔmi (ki kɔri wire wī: nabɔnwɔ),
         gìi wi yé je juu gè, «Mi 'puu nabɔnwɔ kùlo láà nī wī.»Kulocɛliɛ wi 'Misa yeri wè nɛ̀ wi tun bè Isirayɛliyé suɔ bèle23 A lɛ̀lɛ láà 'tóri a ki 'mɔgɔ, a Ezipiti kùlofɔli wi pɛ́nì kùu. Á Isirayɛli siɛnnɛ ní bèle nɛ cíɛn baagbɛnrɛ láara dè, a Kulocɛliɛ 'pe fùrɔgɔ kòkuʔulo lúʔu gèle,
         gàli pe 'puu nɛ wáari níɛ wi náari wè, parituɔrɔ kɛnmɛ nɛ̄ bè. 24 A Kulocɛliɛ wi 'pe cíɛnmɛ lúʔu bè, a Kulocɛliɛ wi 'sɔ̀ngi nɛ̀ taa wi nyakungɛngɛ nɛ̄ gè, gàa wi yé juu Birayima mɛ́ wè, nɛ́ Siaga ní wè, nɛ́ Yakuba ní wè+. 25 A Kulocɛliɛ wi 'Isirayɛli siɛnnɛ nyaa bèle, a pe 'nyinimɛ jíin wi nī.
         
            
               	Wéli baa Kakpi 7.20; Eb 11.23.

               	Birayima jaa wáà wi 'puu Madiyan wè (wéli baa Sél 25.2 ). Madiyan siɛnnɛ pe yé puu yajuunaʔana.

               	Wéli baa Kakpi 7.23-29.

               	Erewuyɛli:Zeturo míʔɛ káà gī, Erewuyɛli wè (wéli baa 3.1.)

               	Wéli baa Sél 15.13,14; 46.4; Ŋún 105.9,43; 106.45.

31 Misa wi 'puu nɛ wi cuɔ tuu Zeturo+ síkaala nɛ́ sìnbaara nári dè. Zeturo wire wi 'puu Madiyan kùlo kacuɔnriwɔ wè. A wi 'kɛ́ nɛ́ yajuuro ní dè fúɔ waama tiʔɛ kàduʔu mɛ́ gè, a wi sɛ́nì nɔ̀ Worɛbi nyagurugo nɛ̄ gè, gàa pe 'puu nɛ yeri Kulocɛliɛ nyagurugo gè+. 2 A Yewe tundunwɔ pɛ́nì wìi tìɛ Misa nɛ̄ bɛ̀ kàsunnyige tíɛlɛ. Ki 'puu nɛ nyí tiinbile láà
         sunʔɔmɔ nī. A Misa 'ki nyaa a ki 'wi fungo wúɔ, cí ! kàsun nɛ nyí tiinbile nī lè,
         nɛ̀ ki yaʔa tiinbile niì puu nɛ sóriʔ. 3 A Misa sí ki sɔ̀ngi nɛ̀ jo: «A ki yē bɛ̀, m'bé koli bè sa kanyuʔɔninɔ náà wéli lè,
         gáa nɛ̄ tiinbile ni wè nɛ sóriʔ.»4 Bà Yewe 'wi nyaa a wi 'koli bé pa ki wéli wè, a Kulocɛliɛ sí wi yeri tiinbile sunʔɔmɔ
         nī bè nɛ́ jo: «Misa yo ! Misa yo !»A Misa wi 'suɔ: «Cooyi !»5 A wi 'jo: «Muɔ fǎga kpɔni náʔa tiʔɛ gáà nɛ̄ gèʔ. -Muɔ tɔriyɔ fòri yè, nɛ́ ki cɛ́n
         tiʔɛ gàa nī muɔ yē yériwe wè, tiɛcɛ̀ngɛ gī; Kulocɛliɛ yē bile.»6 A Kulocɛliɛ wi ń'nɛ̀ jo: «Mi wī muɔ tuu wi Kulocɛliɛ wè, nɛ́ ní Birayima Kulocɛliɛ
         wè, nɛ́ Siaga Kulocɛliɛ wè, nɛ́ ní Yakuba Kulocɛliɛ wè+.»A Misa wi 'wi yiʔɛ làrigɛ gè, nɛ́ ki cɛ́n wi 'puu nɛ fìʔɛ́ bè Kulocɛliɛ wéli wè.7 A Yewe 'jo: «Kányiʔɛ nɛ̄, mi nyɛ́nì mi siɛnnɛ pe fuunmɔ nyaa bè, Ezipiti kùlo nī lè.
         A mi 'pe kòkuʔulo lúʔu gèle, gàli pe wáari gèle pe wuʔɔfɔlilɔ kiyɛ nī yè, nɛ́ ki cɛ́n
         mi nyɛ́nì pe fùrɔgɔ cɛ́n gè. 8 Kire nɛ̄ mi 'tìgi bè pa pe suɔ Ezipiti siɛnnɛ kiyɛ nī yè, bè kɛ́ nɛ́ pe ní kùlo náà
         mɛ́ lè nàa ni 'nyuɔ nɛ́ kpúʔɔ lè, nɛ́ ní tàanna lè, baa nɛ̀yirimɛ nɛ́ sárigɛ kiī nɛ
         fúu gè+. Lire kùlo lire niī Kanaa siɛnnɛ woli lè, nɛ́ Eti siɛnnɛ, nɛ́ Amɔri siɛnnɛ, nɛ́ Perezi siɛnnɛ, nɛ́ Evi siɛnnɛ nɛ́ Jebusi siɛnnɛ kùlo lè. 9 Píra ŋáà nī wè, mi nyɛ́nì Isirayɛli siɛnnɛ pe kòkuuwaara lúʔu dè, nɛ́ míɛni mi nyɛ́nì
         pe fùrɔgɔ nyaa gè kɛnmɛ bíì nɛ̄ Ezipiti siɛnnɛ pe 'pe fànʔa lúbugo gè pe nɛ̄ wè. 10 Kire nɛ̄, píra ŋáà nī wè, te waa. Mi nyɛ́nì muɔ tun Farawɔn mɛ́ wè. Ma sa mi siɛnnɛ yige bèle, Isirayɛliyé bèle, Ezipiti kùlo nī lè.»Kulocɛliɛ wi 'wi míʔɛ tìɛ gè Misa nɛ̄ wè11 A Misa sí Kulocɛliɛ yɛ wè: «Mi yé puu ŋáasiɛn, bága kári Farawɔn kúrugu bè sa Isirayɛli siɛnnɛ yige bèle Ezipiti kùlo nī lè ?»12 A Kulocɛliɛ 'fali nɛ̀ ki juu wi mɛ́ nɛ́ jo: «MI YĒ nɛ́ muɔ ní. Fìɛ n'ŋɛ ŋàa wi bé ki tìɛ mi 'muɔ tun wè: a muɔ sɛ́nì mi siɛnnɛ yige bèle Ezipiti kùlo
         nī lè, yeli bé sa Kulocɛliɛ gbùʔɔrɔ wè nyagurugo gáà nɛ̄ gè.»13 A Misa wi 'Kulocɛliɛ yɛ wè: «-Ki wéli, a mi 'kɛ́ Isirayɛli siɛnnɛ mɛ́ bèle, nɛ́ sɛ́nì
         ki juu pe mɛ́ nɛ́ jo: ‹Yeli tobilo Kulocɛliɛ wi 'mi tun,› pe bé mi yɛ: ‹Pe 'wi míʔɛ
         ye gè gáa ?› Gíi sí m'bé juu pe mɛ́ ?»14 A Kulocɛliɛ 'ki juu Misa mɛ́ nɛ́ jo: «MI YĒ ŊÀA MI YĒ WÈ+.» A wi ń'nɛ̀ jo: «Muɔ 'yɛli bè sa ki juu Isirayɛli siɛnnɛ mɛ́ bèle ma jo: ‹MI YĒ,
         wire wi 'mi tun yeli mɛ́.› »15 A Kulocɛliɛ ń'nɛ̀ ki juu Misa mɛ́ nɛ́ jo: «Muɔ 'yɛli bè ki juu Isirayɛli siɛnnɛ mɛ́
         bèle bé jo: ‹Yewe wè+, yeli tuuliɛyɛ Kulocɛliɛ wè, Birayima Kulocɛliɛ wè, nɛ́ Siaga Kulocɛliɛ wè, nɛ́ Yakuba Kulocɛliɛ wè, wire wi 'mi tun yeli mɛ́. Gàa kire gī mi míʔɛ gè lɛ̀gɛlɛ ke mìɛni nī.
         Míʔɛ gáà kire ní yeli 'yɛli bèri sɔ̀ngí de taʔa nɛ́ mi ní, kɛ̀ngɛlɛ ke mìɛni ní, lɛ̀lɛ
         ó lɛ̀lɛ nī+.›16 «Te waa, ma sa Isirayɛli liɛlɛ gbuʔulo bèle pìye nɛ̄, ma pe yɛ: ‹Yewe wè, yeli tuuliɛyɛ
         Kulocɛliɛ wè, Birayima Kulocɛliɛ wè, nɛ́ Siaga Kulocɛliɛ wè, nɛ́ Yakuba Kulocɛliɛ
         wè, wi 'wìi tìɛ mi nɛ̄ nɛ́ jo: Mi nyɛ́nì ki nyíɛnɛ nɛ̀ kɔ̀n bè yeli sáʔa, nɛ́ ki cɛ́n
         mi nyɛ́nì yeli nàʔagɛnmɛ nyaa bè, bàa Ezipiti siɛnnɛ pe 'taʔa yeli nɛ̄ bèle. 17 A mi 'ki nyíɛnɛ nɛ̀ kɔ̀n bè yeli yige yeli fuunmɔ nī bè Ezipiti kùlo nī lè, bè kɛ́
         nɛ́ yeli ní kùlo náà mɛ́ lè baa Kanaa siɛnnɛ pe yē bèle, nɛ́ Eti siɛnnɛ, nɛ́ Amɔri siɛnnɛ, nɛ́ Perezi siɛnnɛ, nɛ́ Evi siɛnnɛ nɛ́ Jebusi siɛnnɛ bèle. Kire kùlo lire nī nɛ̀yirimɛ nɛ́ sárigɛ kiī nɛ fúu gè.› »18 A Kulocɛliɛ ń'nɛ̀ ki juu Misa mɛ́ nɛ́ jo: «Pe bé muɔ siɛnrɛ lúʔu dè. Dí muɔ sí jíin
         Ezipiti kùlofɔli kúrugu wè, muɔ nɛ́ Isirayɛli liɛlɛ ní bèle. Yeli bé sa wi yɛ: ‹Yewe
         wè, Eburulo Kulocɛliɛ wè, wi nyɛ́nì wìi tìɛ weli nɛ̄. Píra ŋáà nī wè ma weli yaʔa weli cɛnyɛ taanri tánʔana
         tánʔa waama kùlo nī lè, bè sa yajuuro kpúu bè Yewe gbùʔɔrɔ wè, Kulocɛliɛ wè.›19 «Mi wè, mi 'ki cɛ́n Ezipiti kùlofɔli wiǐ ga yeli yaʔa yeli kɛ́ʔ ka laa mi ŋɔri kɔli
         kire bɛ̀ʔ. 20 Kire nɛ̄ m'bé mi kɔli sáʔa gè bè Ezipiti kùlo kpúɔn lè nɛ́ kakpoliyo ní yè nyàa m'bé
         kpíʔile pe sunʔɔmɔ nī bè. Kire kàduʔumɛ wi bé yeli yaʔa yeli- kɛ́. 21 M'bé ki kpíʔile yeli bé kpuʔɔrɔ taa Ezipiti siɛnnɛ mɛ́ bèle. A yeli kɛ́ni waa wè, yeli sǐ kɛ́ nɛ́ kiyɛ ní yè waayaʔ.
         22 Cɛliwɛ ó cɛliwɛ ŋáà wī Isirayɛli cuɔ wè, wi bé wi tɛ́ninyɛni náari ŋàa wī Ezipitiyé
         wuu wè, nɛ́ ŋàa wi yē saanugo nī nɛ́ wi ní wè, walifiiwe yɛrɛ nɛ̄, nɛ́ tiɛ yakpiʔilide
         dè, nɛ́ burudo. Yeli bé ti kɛn yeli jaala nɛ́ yeli pórilo mɛ́ bèle, pe- ti le. Bà
         ki bé kpíʔile yeli bé Ezipiti siɛnnɛ pe mìɛni fùʔuro.»
         
            
               	Zeturo míʔɛ káà gī, Erewuyɛli wè. Wéli baa 2.18.

               	Pe 'puu nɛ Worɛbi nyagurugo yeri gè míɛni Sinayii nyagurugo. Kire tiʔɛ kire nī Kulocɛliɛ
                     pɛ́nì juu nɛ́ Isirayɛli siɛnnɛ ní bèle. Wéli baa nyùyɔ 19.

               	Wéli baa Mat 22.32; Mar 12.26; Luk 20.37; Kakpi 3.13; 7.32.

               	nɛ̀yirimɛ nɛ́ sárigɛ kiī nɛ fúu gè: Kire kùlo náà felige lè, kire yē kùlo láà nàa nī piyē nɛ yajuuro gbún dè, nyàniʔɛgɛ
                     yē baa, nɛ́ míɛni sárigɛ gbún gè baa.

               	Wéli baa Tìɛ 1.4,8.

               	Yewe wè: Yewe míʔɛ kiī nɛ Eburulo yerigɛnmɛ tìí bè, gàa pe 'puu nɛ yeri Kulocɛliɛ nɛ̄ wè, YHWH.

               	Wéli baa Mat 22.32; Mar 12.26; Kakpi 3.13.

41 A Misa sí wi yɛ: «-Ki wéli, piyě tɛ́ngɛ mi siɛnrɛ nɛ̄ dèʔ, piyě fɔ̀li bè mi siɛnrɛ lúʔu
         dèʔ. Pe bé jo: ‹Yewe sì wìi tìɛ muɔ nɛ̄ʔ.› »2 A Yewe sí wi yɛ: «Gáayɛgɛ gī gàa gè muɔ kɔli nī gè ?»A Misa sí jo: «Kàgbiile nī.»3 A Yewe sí jo: «-Ni cáan dàala nɛ̄ lè.»A Misa 'ni cáan dàala nɛ̄ lè, a ni 'yiʔɛ nɛ̀ kò wɔ̀bugɔ. A Misa 'fɛ̀ wɔ̀bugɔ nɛ̄ gè.4 A Yewe 'Misa yɛ wè: «-Muɔ kɔli sáʔa gè, ma ki cò nɛgɛ nɛ̄ gè !»A wi 'kɔli sáʔa gè nɛ̀ ki cò, a ki 'yiʔɛ nɛ̀ kò kàgbiile wi kɔli nī gè.5 A Yewe ń'nɛ̀ wi yɛ: «Mi 'kire fìɛ ŋáà kpíʔile wè kire ga buu pe- tɛ́ngɛ ki nɛ̄ Yewe wi 'wìi tìɛ muɔ nɛ̄, wire ŋáà wī
         pe tobilo Kulocɛliɛ wè, Birayima Kulocɛliɛ wè, nɛ́ Siaga Kulocɛliɛ wè, nɛ́ Yakuba Kulocɛliɛ wè.» 6 A Yewe ń'nɛ̀ wi yɛ: «Píra ŋáà nī wè, -muɔ kɔli le gè burugbuʔɔ láara gè, sìndinge
         tiʔɛ nī gè.»A wi 'kɔli le gè burugbuʔɔ láara gè. Bà wi kɛ́nì ki yige gè, cí ! a wi 'ki nyaa a
         yaanyiɛmɛ 'ki cò a ki 'fílige pérepere+.7 A Yewe ń'nɛ̀ wi yɛ: «Koli ma ki le burugbuʔɔ láara gè.»A wi 'kɔli le gè burugbuʔɔ láara gè. Bà wi kɛ́nì ki yige gè, ʔé, a wi 'ki nyaa a ki
         'koli nɛ̀ kò ki kaliɛmɛ nɛ̄ bè, bɛ̀ cécɛ̀nrɛ tíɛlɛ dè.8 A Yewe 'jo: «A ki pɛ́nì nyaa piyě tɛ́ngɛ fìɛpeliwe ŋáà siɛnrɛ nɛ̄ dèʔ, dùʔɔ pe bága
         tɛ́ngɛ siinwuu nɛ̄ wè. 9 A ki ń'nɛ̀ nyaa piyě tɛ́ngɛ fìɛlɛ bálì pe siin nɛ̄ bèleʔ, a piyě muɔ siɛnrɛ lúʔu dèʔ,
         kire nɛ̄ ma Niili cáʔa luʔɔ káà kúu, ma ki wo dàala nɛ̄ lè. Luʔɔ ki bé yiʔɛ bè kò sìsiɛn dàala nɛ̄ lè.»10 A Misa sí Yewe yɛ wè: «ʔé, mi Kàfɔli, -ki yaʔa mi nɛ̄, mi yē siɛn wáà, siɛnrɛ ti wè nɛ waa mi nɛ̄ʔ. Kire sì kpíʔile pàngɛʔ,
         kiǐ kpíʔile mbànʔaʔ, nɛ́ míɛni mbànʔaguruguʔ, nɛ́ míɛni kàa fìɛ yiri ki nīʔ nɛ̀ séli
         lɛ̀lɛ líì nī muɔ nɛ nyu nɛ́ mi ní wèʔ. Nɛ́ ki cɛ́n mi siɛnrɛ ti nyɛ́nì nyígi, nɛ́
         míɛni mi nyinɛ niī sìlubulo.»11 A Yewe ń'nɛ̀ jo: «Ŋáa wi 'nyuɔ kɛn gè siɛnnɛ mɛ́ bèle ? Ŋáa wi cî siɛn kpíʔile wè
         bobogo, kire ga jáa dùnɔ ? Ŋáa wi cî siɛn yaʔa wi nìɛ nyaʔa kire ga jáa fúɔn wè ?
         Mi Yewe bɛ̀ʔ lé ? 12 Píra ŋáà nī wè, te waa ! MI YE nɛ́ muɔ nyuɔ ní gè; m'bé muɔ tɛnmɛ siɛnrɛ nɛ̄ dè dàa
         muɔ bé sa juu dè.»13 A Misa sí ń'nɛ̀ jo: «ʔé mi Kàfɔli, mi nɛ muɔ fiɛn wī: -wàa tun, ŋàa wi 'muɔ dɛ́ni
         wè.»14 A Yewe fungo ki 'yɛ̀ Misa kúrugu wè, a wi 'jo: «Muɔ luɔ Arawɔn, Levii saʔa tùlugo wuu wè, wi wè baa léʔ ? Mi 'ki cɛ́n wire nɛ nyu fáari fáari. Nɛ̀ taʔa ki nɛ̄ wi cɛ
         yē baa koligo nɛ̄, nɛ báan bè pa muɔ kpàli. A wi pɛ́nì muɔ nyaa wè, ki bé puu wi mɛ́
         fundaangbuɔrɔ wi fungo nī gè. 15 Muɔ bé juu nɛ́ wi ní bè siɛnrɛ le dè wi nyuɔ nī gè. Mi wè, MI YE nɛ́ muɔ nyuɔ ní gè
         nɛ́ Arawɔn wi nyuɔ ní gè. M'bé yeli tɛnmɛ gàa yeli bé sa kpíʔile gè. 16 Wire wè, wi béri siɛnrɛ suu dè de nyu muɔ mɛ́ siɛnnɛ mɛ́ bèle. Wire wi bé puu muɔ
         nyuɔ gè; muɔ wè, muɔ bé puu Kulocɛliɛ sìndiʔɛ nī wi mɛ́. 17 -Kàgbiile náà cò lè muɔ kɔli nī gè; lire ní muɔ béri fìɛlɛ kpínʔini bèle.»Misa wi 'koli nɛ̀ kɛ́ Ezipiti kùlo mɛ́ lè18 A Misa 'yɛ̀ nɛ̀ kɛ́ Zeturo tiʔɛ nī gè, wi cuɔ wi tuu wè, nɛ̀ sɛ́nì wi yɛ: «Mi nɛ muɔ fiɛn wī, -koligo yaʔa m'mɛ́
         mi- koli kɛ́ bè sa mi siinyɛninɛ wéli bèle baa Ezipiti kùlo mɛ́ lè, bè ki cɛ́n a ki yē piyē nɛ tíin sìi nɛ̄.»A Zeturo 'Misa yɛ wè: «Te waa yanyige nɛ̄.»19 Bà wi 'puu nɛ tíin baa Madiyan kùlo nī lè, a Yewe wi ń'nɛ̀ Misa yɛ wè: «Koli mari waa Ezipiti kùlo mɛ́ lè, nɛ́ ki cɛ́n siɛnnɛ bálì
         pe 'puu nɛ caa bè muɔ kpúu wè, pe nyɛ́nì kùu.»20 A Misa 'yɛ̀ nɛ̀ wi cuɔ líɛ wè, nɛ́ wi jaala ní bèle, nɛ̀ pe tárigɛ sèfɛngɛlɛ nɛ̄ gèle,
         nɛ̀ koli nɛ waa Ezipiti kùlo mɛ́ lè. A Misa 'Kulocɛliɛ kàgbiile cò lè wi kɔli nī gè.21 A Yewe sí ki juu Misa mɛ́ wè nɛ́ jo: «A muɔ sɛ́nì jíin Ezipiti kùlo nī lè, ki 'yɛli
         ma sa ki sɔ́migɔ ma kpíʔile Farawɔn yiʔɛ mɛ́ gè gàa mi 'juu gè, kakpoliyo nyáà mi 'kɛn muɔ mɛ́ yè. Mi wè, m'bé Farawɔn
         nàzɔn gbɛ̀n wè, wiǐ ga siɛnnɛ yaʔa bèle pe- kɛ́ʔ. 22 Muɔ bé ki juu Farawɔn mɛ́ wè bé jo: ‹Ti n'dɛ dàa Yewe 'juu dè: Mi jaapeliwe wire wī
         Isirayɛli wè. 23 M'bé ki juu muɔ mɛ́, -mi jaa yaʔa wè wi- kɛ́ wi sa baara kúɔ m'mɛ́. Á muɔ sí cíi,
         muɔ sì wi yaʔa a wi 'kɛ́ wèʔ, m'bé sí muɔ jaapeliwe kpúu wè.› »24 A ki pɛ́nì nyaa, bà Misa 'puu tánʔana nɛ̄ lè, a wi sɛ́nì nɔ̀ tiʔɛ káà nī baa wi cé
         yɛli bè súɔn wè. A Yewe 'Misa kpàli wè baa kire tiʔɛ nī gè; wi 'puu nɛ caa bè wi kpúu+. 25 A Misa cuɔ wè, Sipora wè, a wi 'kàdɛniviige káà líɛ gàa nyuɔ ki 'tɛ́ni gè, nɛ̀ wi
         jaa kɛnɛkɛnɛ wè nɛ́ sɛ̀ngɛ wáa gè, a ki sɛ́nì Misa tɔliyɔ círi yè+, a Sipora wi 'fali nɛ̀ jo: «Muɔ yē sìsiɛn labɔli mi mɛ́+.» 26 A Yewe sí Misa yaʔa wè.Bà Sipora yé jo «sìsiɛn labɔli» wè, wi 'puu nɛ caa bè juu kɛnɛkɛnɛ wuʔu nɛ̄ gè.27 Kire 'lɛ̀lɛ nī lè, Yewe yé ki juu Arawɔn mɛ́ nɛ́ jo: «Te waa, ma sa Misa kpàli wè waama kùlo nī lè.» A wi 'yɛ̀ nɛ̀ kɛ́ nɛ̀
         sɛ́nì Misa kpàli wè Kulocɛliɛ nyagurugo táanni gè, a wi 'wi wáa nɛ̀ mígi. 28 A Misa 'ti juu nɛ̀ tìɛ Arawɔn nɛ̄, siɛnrɛ dàa ti mìɛni Yewe yé jo wi- sa juu dè, nɛ́
         fìɛlɛ pe mìɛni ní, bàli Yewe yé juu nɛ̀ gbɛ̀ngɛ nɛ́ jo wire sa kpíʔile bèle.29 A Misa 'kɛ́ nɛ́ Arawɔn ní wè, a pe sɛ́nì Isirayɛliyé nàgaliɛlɛ pínɛ bèle pìye nɛ̄.
         30 A Arawɔn 'siɛnrɛ ti mìɛni juu nɛ̀ tìɛ pe nɛ̄ dàa Yewe yé juu Misa mɛ́ wè, a wi 'fìɛlɛ
         kpíʔile bèle siɛnnɛ pe yiʔɛ mɛ́ gè. 31 A siɛnnɛ pe 'tɛ́ngɛ. Bà pe 'ki lúʔu Yewe yé ki nyíɛnɛ nɛ̀ kɔ̀n bè Isirayɛli siɛnnɛ
         sáʔa bèle, nɛ́ bɛ̀ wi yé pe fuunmɔ nyaa bè, a pe 'tuu nɛ̀ cúbulo nɛ̀ Yewe gbùʔɔrɔ
         wè.
         
            
               	Tiʔɛ gáà siɛnrɛ dè, ti 'juu nɛ́ jo: fìige bɛ̀ nɛzi tíɛlɛ. Nɛzi wè, wiī fìiwe nɛ̀ tóri kɔ̀rirɔ nɛ̄ dè; wi wè náʔa weli kùlo nī lèʔ, sɛ̀ngɛ ní
                     gè nɛ láʔala ki nɛ̄.

               	Bà ki 'juu nɛ́ jo Yewe 'puu nɛ caa bè wi kpúu wè, ki 'nyaa Misa sì yé wi jaa kɛnɛkɛnɛ wèʔ, bɛ̀ Yewe cé ki juu gèʔ (wéli baa Sél 17.9-14,25-26). Ki bé gbɛ̀ nyaa dùʔɔ Misa sì yé lɛ̀lɛ taa bè wi jaa kɛnɛkɛnɛʔ, bà wi 'puu tánʔana
                     nɛ̄ lè.

               	Misa tɔliyɔ círi: Ki bé gbɛ̀ nyaa siɛnlaridɛ dī, dàa ti puu nɛ nyu dè Misa nàguɔmɔ wuʔu nɛ̄ gè.

               	sìsiɛn labɔli: Ki 'nyaa wi yé Misa sìi suɔ wè nɛ́ wi jaa kɛnɛkɛnɛ sìsiɛn ní gè.

YEWE 'WI ISIRAYƐLIYÉ YIGE BELE KULO NI LE(5.1–13.16)Farawɔn sì yéri Misa siɛnrɛ nɛ̄ dèʔ51 Kire kàduʔumɛ gè, a Misa nɛ́ Arawɔn sɛ́nì jíin Farawɔn kúrugu wè, nɛ̀ wi yɛ: «Ti n'dɛ dàa Yewe 'juu dè, Isirayɛli siɛnnɛ Kulocɛliɛ wè, wi jo: ‹-Mi siɛnnɛ yaʔa bèle pe- kɛ́ waama kùlo mɛ́ lè pe- sa
         Kulocɛliɛ gbùʔɔrɔ wè.› »2 A Farawɔn sí jo: «Ŋáa wī Yewe wè, dí mi- sí lúʔu wi mɛ́, bé Isirayɛli siɛnnɛ yaʔa
         bèle pe- kɛ́ ? Mi sì Yewe cɛ́n wèʔ. Yeli Isirayɛliyé bèle, miǐ ga tíi yeli yaʔa yeli
         kɛ́ʔ.»3 A pe sí jo: «Eburulo Kulocɛliɛ wi 'wìi tìɛ weli nɛ̄. Píra ŋáà nī wè weli nɛ muɔ fiɛn wī, -weli yaʔa weli- kɛ́ bè
         sa cɛnyɛ taanri tánʔana tánʔa waama kùlo nī lè bè kakuɔrɔ yajuuro kpúu dè Yewe weli
         Kulocɛliɛ mɛ́ wè+, kire ga laa wi fǎga wuʔɔgɔ cáan weli nɛ̄ʔ, gàa gī káfaligɛ yaama bè, kire ga buu
         kapiɛngbuɔn ŋɔnɔ lè.»4 A Ezipiti kùlofɔli wi 'jo: «Misa nɛ́ Arawɔn yo, gáa nɛ̄ yeli nɛ sàliyɛ nyɔ́gi siɛnnɛ nī bèle
         bè pe láʔa baara nɛ̄ dè ? Yeri waa yeli parituɔrɔ kúrugu dè !» 5 A Farawɔn 'ki sɔ̀ngi nɛ̀ jo: «Ye- ki wéli, píra ŋáà nī wè, siɛnnɛ pe nyɛ́nì kò nìʔɛnɛ;
         á yeli bèle, yeli sí nɛ caa pe- ŋɔ́ pe taa, pé sí parituɔrɔ yaʔa dè !»6 Kire cɛnnugo gè, a Farawɔn 'ki juu nɛ̀ gbɛ̀ngɛ Ezipiti siɛnnɛ mɛ́ bèle bàli pe 'puu
         parituɔrɔ ti wélifɔlilɔ bèle, nɛ́ Isirayɛli siɛnnɛ yiɛgininɛ ní bèle, nɛ́ jo: 7 «Ye fǎga ní de waa de nyàsige kanʔa gè siɛnnɛ mɛ́ bèleʔ peri jìfaa kpúɔn wèʔ, bɛ̀
         ki 'puu nɛ kpínʔini faʔa gèʔ ! Peli tíimɛ pe béri waa bè sari nyàsige caa gè, gàa
         nɛ̄ pe màakuu wi yē wè. 8 Yeli bé sí pe cò fànʔa peri jìfaa kpúɔn wè wi nyuɔ nɛ̄ gè, nyuɔ gíì pe kíni nɛ kpúɔn
         faʔa gè, yeli sǐ ga tíi yafiɛn yige ki nīʔ, nɛ́ ki cɛ́n sàliyɛfɔlilɔ bīɛlɛ. Kire nɛ̄
         piyē nɛ yékpuʔulo wáari gèle nɛ́ jo: ‹We- kɛ́ we sa yajuuro kpúu weli Kulocɛliɛ mɛ́.›
         9 Ye- fùrɔgɔ taʔa siɛnnɛ bálì nɛ̄ bèle kátii nɛ́ baagbɛnrɛ ní dè, peri ti kúu, pe fǎga
         de káfinɛrɛ siɛnrɛ dáà lúru dèʔ.»10 A parituɔrɔ wélifɔlilɔ nɛ́ Isirayɛli siɛnnɛ yiɛgininɛ pe 'yiri nɛ̀ ki juu siɛnnɛ mɛ́
         bèle nɛ́ jo: «Farawɔn 'jo wire sǐ ní ga tíi nyàsige kɛn yeli mɛ́ʔ. 11 Yeli tíimɛ bèle, yeri waa ye sari nyàsige caa gè tiʔɛ gíì nī yeli bé ki taa wè. Ye-
         sí ki cɛ́n, yakaa sǐ ga tíi yiri jìfaa wi nyuɔ nī gèʔ !»12 A siɛnnɛ pe mìɛni 'yiri nɛ̀ cɛ̀ri Ezipiti kùlo nī lè bè sari nyàsige caa gè, bè pa
         jìfaa kpúɔn wè.13 Parituɔrɔ ti wélifɔlilɔ pe 'puu nɛ pe wuʔɔ nɛ́ jo: «Yeri jìfaa kpúɔn wè ! Ye- jìfaa
         wi nyuɔ taa gè gàa pe 'tìɛ cɛngɛ ó cɛngɛ gè, majo bɛ̀ ki 'puu faʔa gè á piyē nɛ nyàsige
         kanʔa gè yeli mɛ́ wè.»14 A pe 'Isirayɛli siɛnnɛ yiɛgininɛ kpúɔn bèle, bàli parituɔrɔ ti wélifɔlilɔ pe cé tɛ́ngɛ
         bèle, nɛ́ pe yúgo: «Gáa nɛ̄ siɛnnɛ piyè jáa nɛ̀ jìfaa wi nyuɔ kpúɔn gè nɛ̀ taaʔ mbànʔa
         gè nɛ́ pàngɛ ní wè ?»15 A Isirayɛli siɛnnɛ yiɛgininɛ pe 'pɛn nɛ̀ pɛ́nì kúnʔɔri Farawɔn nɛ̄ wè nɛ́ jo: «Gáa
         nɛ̄ muɔ 'ki kpíʔile muɔ baakuɔlɔ nɛ̄ bèle mmɛ gè ? 16 Pe ní wè nyàsige kanʔa gè muɔ baakuɔlɔ mɛ́ bèleʔ, á pe sí jo weri jìfaa kpúɔn wè !
         -Ki wéli, pe nyɛ́nì weli kpúɔn, weli bálì bīɛlɛ muɔ baakuɔlɔ bèle. Muɔ siɛnnɛ pe nyɛ́nì
         koli.»17 A Farawɔn sí pe yɛ: «Yeli tɔ̀ni yē sàliyɛfɔlilɔ, kire nɛ̄ yeli 'jo: ‹Weli nɛ caa bè
         kɛ́ bè sa Yewe gbùʔɔrɔ.› 18 Píra ŋáà nī wè, yeri waa ye sari baara ! Piyě ní de nyàsige kanʔa gè yeli mɛ́ cíginiʔ !
         Kire nɛ́ ki mìɛni yeli béri jìfaa wi nyuɔ kpúɔn gè, gàa mi 'tìɛ gè.»19 A Isirayɛliyé yiɛgininɛ pe 'ki nyaa gàa ki 'peli taa gè ki tɔ̀ni nɛ̀ puu gbɛ̀ngɛ,
         bà pe 'ki juu nɛ́ jo piyè yɛli bè kàa yige jìfaa wi nyuɔ nī gè gàa peli nɛ kpúɔn cɛngɛ
         ó cɛngɛ gèʔ. 20 Bà pe 'yiri Farawɔn tiʔɛ nī gè, a pe 'kpàli Misa nɛ́ Arawɔn ní, peli bálì pe 'puu
         nɛ pe siri bèle. 21 A pe 'ki juu pe mɛ́ nɛ́ jo: «Yewe wi- de yeli nyaʔa bè kàyuʔu juu gè yeli nɛ̄! Nɛ́
         ki cɛ́n, yeli 'ki yaʔa weli láa 'kúɔ Farawɔn nī wè, nɛ́ wi siɛnnɛ ní bèle. Yeli 'tànʔa
         kɛn pe mɛ́ pe- weli kpúu.»22 A Misa 'yiʔɛ nɛ̀ ki juu Yewe mɛ́ nɛ́ jo: «Mi Kàfɔli, gáa nɛ̄ muɔ 'kapiʔi kpíʔile siɛnnɛ bálì nɛ̄ bèle ? Gáa sí nɛ̄ muɔ 'mi tun náʔa gè ?
         23 Nɛ̀ líɛ bà mi pɛ́nì juu nɛ́ Farawɔn ní wè muɔ míʔɛ nɛ̄ gè, a wi 'kàa taʔa siɛnnɛ bálì
         pe wuʔɔgɔ nɛ̄ gè. Nɛ́ míɛni, muɔ sì yafiɛn kpíʔile nɛ̀ muɔ siɛnnɛ suɔ bèleʔ.»
         
            
               	Wéli baa 3.18; 8.22-23 ; kire tiʔɛ gàa kiī nɛ nyu cɛnyɛ taanri tánʔana tánʔa wuʔu nɛ̄ gè, bè sa Yewe gbùʔɔrɔ
                     wè.

Kulocɛliɛ 'jo wire bé Isirayɛli siɛnnɛ suɔ bèle61 A Yewe'Misa yɛ wè: «Píra ŋáà nī wè muɔ bé ki nyaa gàa m'bé kpíʔile Farawɔn nɛ̄ wè.Mi ŋɔri kɔli ki bé wi ŋàʔana wi- mi siɛnnɛ yaʔa bèle pe- kɛ́;mi ŋɔri kɔli ki bé wi ŋàʔana wi bé pe cìra bè yige wi kùlo nī lè.»2 A Kulocɛliɛ ń'nɛ̀ ki juu Misa mɛ́ nɛ́ jo: «Mi yē Yewe+. 3 Mi 'nìɛ tìɛ Birayima nɛ̄, nɛ̀ nìɛ tìɛ Siaga nɛ̄, nɛ̀ nìɛ tìɛ Yakuba nɛ̄, majo Ŋɔri Ti Mìɛni Kulocɛliɛ wè+, nɛ̀ ki yaʔa piyè cé mi cɛ́n míʔɛ gáà nɛ̄ gèʔ, Yewe wèʔ. 4 Mi nyɛ́nì mi nyakungɛngɛ kpíʔile gè nɛ́ pe ní bè Kanaa kùlo kɛn lè pe mɛ́, lire náà nī pe 'puu nabɔnminɔ bèle níɛ nyaari ni nī lè. 5 Ki 'nyaa, mi tíimɛ nyɛ́nì Isirayɛli siɛnnɛ pe cíɛnmɛ lúʔu bè, peli bálì bīɛlɛ Ezipiti siɛnnɛ piyē nɛ wuʔɔ sùkulomɔ nɛ̄ bè, a mi 'sɔ̀ngi nɛ̀ taa nɛ́ mi nyakungɛngɛ ní gè.
         6 Kire kɛnmɛ nɛ̄ ma ki juu Isirayɛli siɛnnɛ mɛ́ bèle:Mi yē Yewe.M'bé yeli suɔ bè yige Ezipiti siɛnnɛ pe parituɔrɔ mɛ́ dè.M'bé yeli suɔ baagbɛnrɛ dáà mɛ́ dè.M'bé ní yeli fùgu suɔ nɛ́ mi ŋɔri kɔli ní gè,bé sí kàyuʔukpoliyo juu pe nɛ̄.7 M'bé yeli líɛ mi siɛnnɛ; yeli bèle, m'bé puu yeli Kulocɛliɛ+.Yeli bé ki cɛ́n mi yē Yewe, yeli Kulocɛliɛ wè,mi ŋáà mi 'yeli yige parituɔrɔ nī dè Ezipiti kùlo nī lè.8 M'bé yeli nyɔ́gɔ kùlo nī lè nàa nɛ̄ mi 'kɔli yɛ̀gɛ gènɛ́ ni kɛn Birayima mɛ́ wè, nɛ́ Siaga, nɛ́ Yakuba ní wè.M'bé ni kɛn yeli mɛ́ ni bé kò yeli woli.Mi yē Yewe.»9 A Misa 'siɛnrɛ dáà ti mìɛni juu Isirayɛli siɛnnɛ mɛ́ bèle. Kire nɛ́ ki mìɛni piyè
         cɛ́nì lúʔu ti nɛ̄ʔ, nɛ́ ki cɛ́n funbiɛnrɛ ti cé niʔɛ pe nī, sùkulomɔ pire kɛnmɛ nɛ̄.10 A Yewe ń'nɛ̀ juu nɛ́ Misa ní wè nɛ́ jo: 11 «Te waa, ma sa ki juu Farawɔn mɛ́ wè, Ezipiti kùlofɔli wè, wi- Isirayɛli siɛnnɛ yaʔa
         bèle pe- yiri wi kùlo nī lè.»12 A Misa sí siɛnnugoro kɛn dè Yewe mɛ́ wè nɛ́ jo: «Isirayɛli siɛnnɛ tíimɛ peli sì cɛ́nì
         lúʔu m'mɛ́ʔ, mɛni sí Farawɔn wire bága lúʔu m'mɛ́, mi ŋáà wī siɛnrɛ ti wè nɛ waa mi
         nɛ̄ wèʔ+ ?»13 A Yewe 'juu nɛ́ Misa nɛ́ Arawɔn ní wè, nɛ̀ ki juu nɛ̀ gbɛ̀ngɛ pe mɛ́ gàa ki 'Isirayɛli siɛnnɛ wuʔu kúɔ gè, nɛ́ Farawɔn
         wuʔu ní gè, Ezipiti kùlofɔli wè, gàa ki bé ki yaʔa dí Isirayɛli siɛnnɛ pe- yiri Ezipiti
         kùlo nī lè.Misa nɛ́ Arawɔn tobilo nariyɛ yè14 Tuufɔlilɔ kpáaya yi kàfɔlilɔ peli míɛyɛ yire yī nyàa yè:Wurubɛni jaala peli bīɛlɛ bàli bèle, Isirayɛli jaapeliwe wè: Anɔki, Palu, Ezurɔn nɛ́ Karimii. Bàli peli bīɛlɛ Wurubɛni nariyɛ yè+.15 Simɛyɔ jaala peli bīɛlɛ bàli bèle: Yemuwɛli, Yamɛ, Woyadi, Yakɛn, Zokari nɛ́ Sawuli,
         wire ŋáà wi 'puu Kanaayé cuɔ wi jaa wè. Peli bīɛlɛ Simɛyɔ nariyɛ yè.16 Levii jaala pe míɛyɛ yire yī nyàa yè nɛ̀ yɛli nɛ́ pe tùluyo ní yè: Gerisɔn, Keyati nɛ́
         Mɛrarii. A Levii sìi yiʔɛlɛ ke mìɛni bìnɛ wi 'nyaa yiʔɛlɛ tekɔlini nɛ́ kpɔrigɔ nɛ́
         kɔlisiin (137). 17 Gerisɔn jaala peli bīɛlɛ bàli bèle: Libinii, nɛ́ Simɛyii, nɛ̀ yɛli nɛ́ pe nariyɛ ní
         yè. 18 Keyati jaala peli bīɛlɛ bàli bèle: Amirami, Yisekari, Eburɔn nɛ́ Uziyɛli. A Keyati
         sìi yiʔɛlɛ ke mìɛni bìnɛ wi 'nyaa yiʔɛlɛ tekɔlini nɛ́ kpɔrigɔ nɛ́ taanri (133). 19 Mɛrarii jaala peli bīɛlɛ bàli bèle: Makilii, nɛ́ Musiyi. Peli bīɛlɛ Leviiyé nariyɛ
         yè nɛ̀ yɛli nɛ́ pe tùluyo ní yè.20 A Amirami 'wi tuu cɔni Yokebɛdi líɛ cɛliwɛ, a wi 'Arawɔn nɛ́ Misa sii wi mɛ́. A Amirami sìi yiʔɛlɛ ke mìɛni bìnɛ wi 'nyaa yiʔɛlɛ tekɔlini nɛ́ kpɔrigɔ
         nɛ́ kɔlisiin (137).21 Yisekari jaala peli bīɛlɛ bàli bèle: Kore, Nɛfɛgi, nɛ́ Zikirii.22 Uziyɛli jaala peli bīɛlɛ bàli bèle: Misayɛli, Elisafan, nɛ́ Sitirii.23 A Arawɔn 'cɛliwɛ wáà líɛ, pe wi ye Eliseba. Aminadabi póri wi 'puu, nɛ́ ní Nasɔn cɔni.
         A wi 'Nadabi, nɛ́ Abiyu, nɛ́ Eleyazari nɛ́ Itamari sii wi mɛ́.24 Kore jaala peli bīɛlɛ bàli bèle: Asiiri, Elikana nɛ́ Abiyazafi. Peli bīɛlɛ Kore nariyɛ
         yè.25 Eleyazari wè, Arawɔn jaa wè, a wire 'cɛliwɛ wáà líɛ ŋàa wi 'puu Putiɛli póri wáà wè.
         A wire 'Finɛyasi sii wi mɛ́. Peli bīɛlɛ Leviiyé kpáaya kàfɔlilɔ bèle nɛ̀ yɛli nɛ́
         pe nariyɛ ní yè.26 Peli bálì bèle, Arawɔn nɛ́ Misa ní wè, peli mɛ́ Yewe yé kíni nɛ̀ ki 'juu nɛ́ jo: «Ye- Isirayɛli siɛnnɛ yige bèle Ezipiti kùlo nī lè; ye- pe tɔ́ri yé pe taanni pìye nɛ̄ gbuʔulo gbuʔulo.» 27 Peli numinɔ pe yé sɛ́nì juu nɛ́ Farawɔn ní wè, Ezipiti kùlofɔli wè, nɛ́ jo wi- Isirayɛli siɛnnɛ yaʔa bèle pe- yiri Ezipiti
         kùlo nī lè. Peli bīɛlɛ pe 'puu Misa nɛ́ Arawɔn wè.Kulocɛliɛ wi 'ki tìɛ gàa wire bé kpíʔile gè28 Cɛngɛ gíì Yewe 'juu nɛ́ Misa ní wè Ezipiti kùlo nī lè, 29 Yewe cé wi yɛ: «Mi yē Yewe. -Ki juu Ezipiti kùlofɔli Farawɔn mɛ́ wè dàa ti mìɛni mi 'juu muɔ mɛ́ dè.»30 A Misa 'ki juu Yewe yiʔɛ mɛ́ nɛ́ jo: «-Ki wéli, siɛnrɛ ti wè nɛ waa mi nɛ̄ʔ+. Mɛni sí m'bé ní sa juu nɛ́ Farawɔn ní wè, wi sí ga lúʔu mi mɛ́ ?»
         
            
               	Wéli baa 3.15.

               	Wéli baa Sél 17.1.

               	Wéli baa 19.5-6; 20.2. Sinayii tiʔɛ kire nī Yewe 'nyakungɛngɛ kpíʔile gè Isirayɛli siɛnnɛ mɛ́ bèle, nɛ́
                     jo pe bé puu wire siɛnnɛ, nɛ́ wire bé puu pe Kulocɛliɛ wè.

               	siɛnrɛ ti wè nɛ waa mi nɛ̄ wèʔ: Eburu siɛnrɛ nī dè, ki 'juu nɛ́ jo mi nyuɔsɛnyɛ yī wè celiyeʔ majo bɛ̀ pe cî kɛnɛkɛnɛ kpíʔile wè siɛn nɛ̄ wè. (Wéli baa 6.30, nɛ́ 4.10.)

               	Yakuba jaala taanri peli tùluyo yire yákuɔ wuʔu ki 'juu náʔa gè, nɛ́ ki cɛ́n Levii
                     wi yé puu Misa nɛ́ Arawɔnyé tuuliʔɛ.

               	Wéli baa 6.12 kaliwɛgɛ ki táanmɛ gè.

71 A Yewe 'ki juu Misa mɛ́ nɛ́ jo: «-Ki wéli, mi 'muɔ tɛ́ngɛ Kulocɛliɛ sìndiʔɛ nī Farawɔn
         mɛ́. Muɔ luɔ Arawɔn wè, wire bé puu siɛnjuuwo muɔ mɛ́. 2 Muɔ wè, muɔ béri ti nyu dàa ti mìɛni mi 'juu nɛ̀ gbɛ̀ngɛ muɔ mɛ́ dè. Muɔ luɔ Arawɔn
         wè, wire béri nyu nɛ́ Farawɔn ní wè wi- Isirayɛli siɛnnɛ yaʔa bèle pe- yiri wi kùlo nī lè. 3 Mi wè, m'bé sí Farawɔn nàzɔn gbɛ̀n wè, bè kakpoliyo sáamɛ kpíʔile, nɛ́ fìɛlɛ ní bè pínɛ, Ezipiti kùlo nī lè.4 «Kire nɛ́ ki mìɛni Farawɔn wiǐ lúʔu muɔ mɛ́ʔ. Bà m'bé mi kɔli sáʔa gè Ezipiti kùlo
         nɛ̄ lè, bé mi siɛnnɛ yige bèle, Isirayɛliyé bèle, bè pe taanni pìye nɛ̄ gbuʔulo gbuʔulo,
         bé kàyuʔukpoliyo juu yè Ezipiti kùlo nɛ̄ lè. 5 Bà Ezipiti siɛnnɛ pe bé ki cɛ́n dí mi yē Yewe, a mi kɛ́nì mi kɔli sáʔa gè nɛ̀ taʔa
         Ezipiti kùlo nɛ̄ lè bè Isirayɛli siɛnnɛ yige bèle pe sunʔɔmɔ nī bè.»6 Misa nɛ́ Arawɔn ní wè, a pe 'ki kpíʔile; a pe 'ki kpíʔile nɛ̀ yɛli nɛ́ gàa ní Yewe
         yé juu nɛ̀ gbɛ̀ngɛ pe mɛ́ gè. 7 Misa yiʔɛlɛ ke 'puu yiʔɛlɛ togosicɛri, Arawɔn wire 'puu yiʔɛlɛ togosicɛri nɛ́ taanri,
         lɛ̀lɛ líì nī pe 'kɛ́ nɛ̀ sɛ́nì juu nɛ́ Farawɔn ní wè.Kulocɛliɛ 'fìɛ tìɛ Farawɔn nɛ̄ wè8 A Yewe 'ki juu Misa nɛ́ Arawɔn mɛ́ nɛ́ jo: 9 «A Farawɔn wi kɛ́nì jo ye- kakpuʔɔ káà kpíʔile gè, muɔ Misa wè, ma ki juu Arawɔn mɛ́ wè wi-
         kàgbiile líɛ lè wi ni cáan dàala nɛ̄ lè Farawɔn yiʔɛ mɛ́ gè, bà kàgbiile ni bé yiʔɛ
         bè kò wɔ̀bugɔ.»10 A Misa nɛ́ Arawɔn a pe 'jíin Farawɔn kúrugu wè, nɛ̀ ki kpíʔile gàa Yewe yé juu nɛ̀
         gbɛ̀ngɛ pe mɛ́ gè. A Arawɔn wi 'kàgbiile cáan lè dàala nɛ̄ lè Farawɔn yiʔɛ mɛ́ gè
         nɛ́ wi siɛnkpolilo ní bèle, a ni 'yiʔɛ nɛ̀ kò wɔ̀bugɔ. 11 A Farawɔn wire 'wi kacɛ́nminɛ nɛ́ wi dìɛlɛ yeri bèle+. Kire nìnyuʔɔnigɔfɔlilɔ peli pɛ́nì kakpuʔɔ gáà kpíʔile gè nɛ́ pe dìʔɛ ní gè. 12 A peli míɛni pɛ́nì pe kàgbiʔile cáan gèle dàala nɛ̄ lè, a kàgbiʔile ke 'yiʔɛ nɛ̀ kò
         wɔ̀burɔ táà. A Arawɔn kàgbiile ni 'wɔ̀burɔ dáà cò dè nɛ̀ júɔ. 13 Kire nɛ́ ki mìɛni a Farawɔn 'wi nàzɔn gbɛ̀n wè, wiì lúʔu Misa nɛ́ Arawɔn mɛ́ʔ, nɛ̀
         yɛli nɛ́ ki ní gàa Yewe cé juu gè.Wuʔɔgbuʔɔ pélige gè: luʔɔ ki 'yiʔɛ nɛ̀ kò sìsiɛn14 A Yewe 'ki juu Misa mɛ́ nɛ́ jo: «Farawɔn wi nàzɔn wi 'gbɛ̀n, kire nɛ̄ wi 'cíi wiì siɛnnɛ yaʔa bèle pe- kɛ́ʔ. 15 Yɛ̀ mari waa sínbinimɛ táanni bè, Farawɔn kúrugu wè, a wi kɛ́nì yiri bè kɛ́ luʔɔdaanni
         gè+. Ma sa wi sige Niili cáʔa gògogo nɛ̄ gè. Kàgbiile náà ni 'yiʔɛ nɛ̀ kò wɔ̀bugɔ gè, ma ni cò muɔ kɔli nī gè.
         16 Ma ki juu wi mɛ́, ma jo: ‹Yewe wè, Eburulo Kulocɛliɛ wè, wi 'mi tun muɔ mɛ́, nɛ́ jo mi- pa muɔ yɛ: Ma mi siɛnnɛ yaʔa bèle pe- kɛ́ pe sa
         mi gbùʔɔrɔ waama kùlo nī lè.›«Fúɔ nɛ̀ pɛ́nì nɔ̀ pàngɛ nɛ̄, muɔ sì ti lúʔuʔ. 17 Ti n'dɛ dàa Yewe 'juu dè: ‹Gàa kire ki bé ki yaʔa dí muɔ 'ki cɛ́n mi yē Yewe: m'bé
         mi kàgbiile tíʔɛ lè bè Niili cáʔa kpúɔn gè. Luʔɔ ki bé yiʔɛ bè kò sìsiɛn. 18 Niili cáʔa fúɔlɔ pe bé kùu. Luʔɔ ki bé kò de númɔ. Bà Ezipiti siɛnnɛ piyě ní gbɛ̀ Niili cáʔa luʔɔ gbuɔ gè cíginiʔ.› »19 A Yewe 'ki juu Misa mɛ́ nɛ́ jo: «-Ki juu Arawɔn mɛ́ wè ma wi yɛ: ‹Muɔ kàgbiile líɛ lè, ma muɔ kɔli sìɛn gè Ezipiti kùlo luɔyɔ nɛ̄
         yè: lakoligboliyo yè, nɛ́ lakoliyo nyáà siɛnnɛ pe 'túgu yè, nɛ́ pìndiʔɛlɛ ní gèle,
         tiʔɛ ó tiʔɛ nī luʔɔ yē yérige kùlo nī lè, kire ga buu ki mìɛni bè yiʔɛ bè kò sìsiɛn.
         A luʔɔ gíì yē tiire kàjuʔɔ nī yo, a gìi yē kàdari kàjuʔɔ nī yo, sìsiɛn ki bé puu Ezipiti
         kùlo tiɛrɛ ti mìɛni nī.› »20 A Misa nɛ́ Arawɔn 'ki kpíʔile gàa Yewe yé juu nɛ̀ gbɛ̀ngɛ gè. A Arawɔn 'kàgbiile yɛ̀gɛ
         lè Farawɔn nɛ́ wi siɛnkpolilo nyaamɛ nɛ̄ bè, nɛ̀ Niili cáʔa luʔɔ kpúɔn gè. A Niili
         cáʔa luʔɔ ki mìɛni yiʔɛ nɛ̀ kò sìsiɛn. 21 A fúɔlɔ pe mìɛni 'kùu Niili cáʔa nī gè, a luʔɔ ki 'kò nɛ númɔ. Ezipiti siɛnnɛ piyè
         cî ní gbɛ̀ ki gbuɔʔ. Kányiʔɛ nɛ̄ sìsiɛn ki 'puu Ezipiti kùlo nī lè tiɛrɛ ti mìɛni
         nī.22 A Ezipiti kùlo nìnyuʔɔnigɔfɔlilɔ peli míɛni pɛ́nì ki felige kpíʔile gè nɛ́ pe dìʔɛ
         ní gè. A Farawɔn wi 'wi nàzɔn gbɛ̀n wè; wiì Misa nɛ́ Arawɔn wori lúʔu dèʔ, nɛ̀ yɛli
         nɛ́ ki ní gàa Yewe cé juu gè. 23 A Farawɔn wi 'koli nɛ̀ kɛ́ kpáa mɛ́; wiì cɛ́nì tɔ́ri nɛ́ ti ní wi fungo nī gèʔ. 24 A Ezipiti siɛnnɛ pe mìɛni yiri nɛ pìndiʔɛlɛ túru nɛ mári Niili cáʔa táanni gè, kire
         ga buu bè luʔɔ taa bè gbuɔ, nɛ́ ki cɛ́n lakoligbuʔɔ luʔɔ kiǐ cî ní gbɛ̀ gbuɔʔ.Wuʔɔgbuʔɔ siinwuʔu gè: kpìile bèle25 Cɛnyɛ kɔlisiin tóri kire kàduʔumɛ gè, bà Yewe cé Niili cáʔa kpúɔn gè, 26 a Yewe 'ki juu Misa mɛ́ nɛ́ jo: «Te waa Farawɔn kúrugu wè, ma sa wi yɛ: ‹Ti n'dɛ dàa Yewe 'juu dè: -Mi siɛnnɛ yaʔa bèle pe- kɛ́ pe
         sa mi gbùʔɔrɔ. 27 A muɔ sí ń'nɛ̀ cíi cígini wè, muɔ sì pe yaʔaʔ a pe 'kɛ́ wè, m'bé muɔ kùlo kpúɔn lè
         nɛ́ wuʔɔgbuʔɔ káà ní, kire gī m'bé kùlo nyì lè nɛ́ kpìile ní bèle. 28 Kpìile pe bé yiri nìʔɛnɛ Niili cáʔa nī gè. Ti bé yiri bè jíin muɔ saʔa nī gè, nɛ́
         muɔ súɔndiʔɛ nī gè, nɛ́ muɔ yasinɛgɛ nɛ̄ gè. Ti bé jíin míɛni muɔ siɛnkpolilo saaya
         nī yè, nɛ́ muɔ kùlo siɛnnɛ pe mìɛni saaya nī yè, nɛ́ muɔ dìbiye nī yè, nɛ́ muɔ búrukpuɔn
         yaleye nī yè. 29 Ti bé kɛ́ fúɔ bè sa tánʔa muɔ tíimɛ nɛ̄, ti bé tánʔa míɛni muɔ siɛnkpolilo nɛ̄ bèle,
         nɛ́ muɔ kùlo siɛnnɛ pe mìɛni nɛ̄.› »
         
            
               	Wéli baa Sél 41.8.

               	Ki bé gbɛ̀ nyaa Farawɔn 'puu nɛ Niili cáʔa sungu gè wī, nɛ́ ki cɛ́n Ezipiti siɛnnɛ
                     pe 'puu nɛ ki tɔ́ri pe kulocɛlɛlɛ tuu. Kire nɛ̄ Yewe 'kakpuʔɔ gáà kpíʔile gè bè ki
                     tìɛ wire nyɛ́nì lakoligbuʔɔ gáà jáa gè.

81 A Yewe ń'nɛ̀ ki juu Misa mɛ́ nɛ́ jo: «-Ki juu Arawɔn mɛ́ wè, kàgbiile náà nī wi kɔli nī gè, wi- ni sìɛn lakoligboliyo nɛ̄ yè, nɛ́ lakoliyo
         nyáà siɛnnɛ pe 'túgu yè, nɛ́ pìndiʔɛlɛ ní gèle, wi- kpìile yige bèle pe- jíin Ezipiti kùlo nī lè.»2 A Arawɔn 'wi kɔli sáʔa gè Ezipiti kùlo luɔyɔ nɛ̄ yè, a kpìile pe 'yiri nɛ̀ Ezipiti
         kùlo le lè a ni 'nyì. 3 A nìnyuʔɔnigɔfɔlilɔ peli míɛni kpìile pálì yige nɛ́ pe dìʔɛ ní gè, nɛ̀ nyɔ́gɔ Ezipiti
         kùlo nī lè.4 A Farawɔn 'Misa nɛ́ Arawɔn yeri, nɛ́ jo: «Ye- Yewe náari wè, kire ga buu wi- kpìile láʔa bèle
         mi nɛ́ mi siɛnnɛ nɛ̄ bèle. Bà m'bé Isirayɛli siɛnnɛ yaʔa bèle pe- kɛ́ bè sa kakuɔrɔ
         yajuuro kpúu dè Yewe mɛ́ wè.»5 A Misa 'ki juu Farawɔn mɛ́ nɛ́ jo: «Muɔ nɛ̄ kpuʔɔrɔ ti yē bè lɛ̀lɛ láà tìɛ nàa nī
         m'bé náari muɔ mɛ́, nɛ́ muɔ siɛnkpolilo ní bèle, nɛ́ muɔ kùlo siɛnnɛ ní bèle, kire
         ga buu Yewe- kpìile kpúu bèle bè yige yeli saaya nī yè, sɛnrɛ ti sí kò baa Niili cáʔa nī gè.»6 A Farawɔn sí jo: «Mbànʔa.»A Misa 'jo: «Ki bé kpíʔile bè yɛli nɛ́ dàa ní muɔ 'juu dè, kire ga buu muɔ ki cɛ́n
         yakaa wè bile nɛ̀ wúɔ nɛ̀ yɛli nɛ́ Yewe weli Kulocɛliɛ ní wèʔ. 7 Kpìile pe bé líili muɔ nɛ̄, nɛ́ muɔ saaya ní yè, nɛ́ muɔ siɛnkpolilo ní bèle nɛ́ kùlo
         siɛnnɛ ní bèle. Sɛnrɛ ti sí kò baa Niili cáʔa nī gè.»8 A Misa nɛ́ Arawɔn pe 'núgo Farawɔn táanni, a Misa sɛ́nì Yewe náari nɛ́ jo wi- kpìile
         yige bèle bàli wi yé nyɔ́gɔ Farawɔn kúrugu wè bè wi wuʔɔ wè.9 A Yewe 'ki kpíʔile gàa Misa yé náari gè. A kpìile pe 'kùu saaya nī yè, nɛ́ kpáaya
         nī yè nɛ́ siiye nī yè.10 A pe 'ti koli nɛ̀ ti gbuʔulo gbuʔulo tìi nɛ̄. A kùlo ni 'kò nɛ númɔ. 11 Bà Farawɔn 'ki nyaa kele ke 'puu nɛ nyuʔɔ nɛ waa gèle, a wi ń'nɛ̀ wi nàzɔn gbɛ̀n wè;
         wiì lúʔu pe mɛ́ʔ, nɛ̀ yɛli nɛ́ gàa ní Yewe cé juu gè.Wuʔɔgbuʔɔ taanriwuʔu gè: nàfiɛn wè12 A Yewe 'ki juu Misa mɛ́ nɛ́ jo: «-Ki juu Arawɔn mɛ́ wè, wi- kàgbiile yɛ̀gɛ lè wi dàala kpúɔn lè. Cúbugo ki bé yɛ̀ bè kò nàfiɛn+Ezipiti kùlo nī lè.»13 A pe 'ki kpíʔile bɛ̀. A Arawɔn wi 'kɔli yɛ̀gɛ gè nɛ́ kàgbiile ní lè nɛ̀ dàala kpúɔn
         lè, a cúbugo ki 'yɛ̀ nɛ̀ kò nàfiɛn nɛ̀ tɔ́n siɛnnɛ nɛ́ yajuuro nɛ̄ dè. A cúbugo ki
         mìɛni 'yiʔɛ nɛ̀ kò nàfiɛn Ezipiti kùlo nī lè.14 A nìnyuʔɔnigɔfɔlilɔ pe 'ki kpíʔile nɛ̀ wéli nɛ́ pe dìʔɛ ní gè, pìye jáa nɛ̀ nàfiɛn
         wáà yigeʔ. A nàfiɛn wi 'tɛ́ni siɛnnɛ nɛ̄ bèle nɛ́ yajuuro ní dè, nɛ̀ ti mìɛni tɔ́n.15 A nìnyuʔɔnigɔfɔlilɔ pe 'ki juu Farawɔn mɛ́ nɛ́ jo: «ʔá! Kulocɛliɛ kɔli kakpiʔilile nī náà lè díɛʔ !» Kire nɛ́ ki mìɛni a
         Farawɔn wi 'wi nàzɔn gbɛ̀n wè, wiì lúʔu Misa nɛ́ Arawɔn mɛ́ʔ, nɛ̀ yɛli nɛ́ gàa ní
         Yewe cé juu gè.Wuʔɔgbuʔɔ sicɛriwuʔu gè: gbùu wè16 A Yewe ń'nɛ̀ juu Misa ní nɛ́ jo: «Yɛ̀ sínbiniwuuro nī dè, mari waa Farawɔn yiʔɛ mɛ́ gè lɛ̀lɛ líì nī wi bé kɛ́ luʔɔ mɛ́ gè. Ma ki juu wi mɛ́ ma jo: ‹Ti n'dɛ
         dàa Yewe 'juu dè: -Mi siɛnnɛ yaʔa bèle pe- kɛ́ bé sa mi gbùʔɔrɔ. 17 A muɔ sí cíi, muɔ sì pe yaʔa a pe 'kɛ́ wèʔ, bà m'bé gbùu yige wè muɔ kúrugu, nɛ́ muɔ
         siɛnkpolilo ní bèle, nɛ́ kùlo ni siɛnnɛ ní bèle. Wi bé jíin muɔ saaya nī yè. Bà Ezipiti siɛnnɛ pe mìɛni saaya yi bé nyì gbùu nɛ̄ wè, wi bé dàala ni mìɛni tɔ́n. 18 Kire cɛngɛ gè m'bé wàlimɛ kpíʔile Gozɛni+ tɛ́nimɛ nī bè, baa mi siɛnnɛ pe yē bèle. Kire tiʔɛ nī gè gbùu wáà sǐ ga tíi nyaa
         baaʔ, kire ga buu muɔ- ki cɛ́n mi Yewe wè, mi yē kùlo náà nī lè. 19 M'bé wàlimɛ nyɔ́gɔ mi siɛnnɛ nɛ́ muɔ siɛnnɛ sunʔɔmɔ nī bè. Mbànʔa sí gī ki fìɛ ŋáà wi bé séli.› »20 A Yewe 'ki kpíʔile gàa wi yé juu gè. A gbùuniʔɛwɛ pɛ́nì jíin Farawɔn saʔa nī gè nɛ́
         wi siɛnkpolilo saaya nī yè, nɛ̀ Ezipiti kùlo ni mìɛni cúʔɔ.21 A Farawɔn 'Misa nɛ́ Arawɔn yeri nɛ́ jo: «Yeri waa ye sa yajuuro kpúu dè, ye- yeli Kulocɛliɛ gbùʔɔrɔ wè náʔa
         kùlo nī lè.»22 A Misa sí wi yɛ: «Kiǐ gbɛ̀ kpíʔile mmɛ gèʔ. Nɛ́ ki cɛ́n weli sǐ gbɛ̀ kakuɔrɔ yajuuro
         kpúu dè Yewe weli Kulocɛliɛ mɛ́ wèʔ, nɛ́ ki cɛ́n Ezipiti siɛnnɛ pe kanabiɛnnɛ nī.
         A weli sɛ́ni Yewe gbùʔɔrɔ́ wè, níɛ yajuuro kpúu dè Ezipiti siɛnnɛ pe nyaamɛ nɛ̄ bè,
         gàa ki 'pe biɛn gè, pe bé weli wáa bè kpúu nɛ́ kàdari ní. 23 Weli 'yɛli bè cɛnyɛ taanri tánʔana tánʔa waama kùlo nī lè, bè kakuɔrɔ yajuuro kpúu
         dè Yewe weli Kulocɛliɛ mɛ́ wè, bɛ̀ wi 'ki juu weli mɛ́ gè.»24 A Farawɔn sí jo: «M'bé yeli yaʔa yeli kɛ́ yeli bè sa kakuɔrɔ yajuuro kpúu dè Yewe
         yeli Kulocɛliɛ mɛ́ wè, waama kùlo nī lè. Gìi sí gī baa gè, ye fǎga kɛ́ liilige díɛʔ !
         Ye míɛni ye- náari mi mɛ́.»25 A Misa sí wi yɛ: «A mi 'yiri náʔa muɔ tiʔɛ nī gè, m'bé sa Yewe náari wè. Mbànʔa gè,
         gbùu wi bé líili muɔ nɛ̄, muɔ Farawɔn wè nɛ́ muɔ siɛnkpolilo ní bèle nɛ́ kùlo ni siɛnnɛ
         ní bèle. Gàa sí ki 'kpúʔɔ gè, Farawɔn, muɔ fǎga ní weli fáanni bé cíi bé jo Isirayɛli
         siɛnnɛ pe fǎga kɛ́ bè sa kakuɔrɔ yajuuro kpúu dè Yewe mɛ́ wèʔ.»26 A Misa 'yiri Farawɔn tiʔɛ nī gè nɛ̀ sɛ́nì Yewe náari wè. 27 A Yewe 'Misa náarigɛ lúʔu gè, nɛ̀ ki kpíʔile gàa Misa yé náari gè. A wi 'gbùu láʔa
         wè Farawɔn nɛ̄ wè nɛ́ wi siɛnkpolilo ní bèle, nɛ́ kùlo ni siɛnnɛ ní bèle. Gbùupile
         nigbe sì cɛ́nì kòʔ kùlo nī lè. 28 Kire nɛ́ ki mìɛni, a Farawɔn 'wi nàzɔn gbɛ̀n wè. Wiì ń'nɛ̀ Isirayɛli siɛnnɛ yaʔa bèle
         a pe 'kɛ́ʔ.
         
            
               	Eburu siɛnrɛ nī dè ki 'juu nɛ́ jo: yafinide dáà tiī yìride nɛ nɔgi dè. Kire nɛ̄ pàli 'ki yiʔɛ nɛ̀ jo: nàfiɛn, a pàli 'ki yiʔɛ nɛ̀ jo: nziniwɛ, a bìli 'jo nàpaanra.

               	Gozɛni tɛ́nimɛ pi 'puu Niili cáʔa ki cɛngɛnyɛnifoligɔli mɛ́. Wéli baa Sél 45.10.

Wuʔɔgbuʔɔ kogunɔwuʔu gè: yaabiimɛ 'tuu yajuuro nɛ̄ dè91 A Yewe ń'nɛ̀ ki juu Misa mɛ́ nɛ́ jo: «Te jíin Farawɔn kúrugu wè, ma wi yɛ: ‹Ti n'dɛ dàa Yewe wè, Eburulo Kulocɛliɛ wi 'juu dè: -Mi siɛnnɛ yaʔa bèle pe- kɛ́ pe sa mi gbùʔɔrɔ.› 2 A muɔ sí ń'nɛ̀ cíi cígini wè, muɔ sì pe yaʔa pe- kɛ́ bèle, nɛ́ ń'nɛ̀ pe cò nɛ̀ yérige
         wè, 3 mìɛ cò díɛ ! Nɛ́ ki cɛ́n Yewe bé wi kɔli taʔa gè muɔ yajuuro nɛ̄ dè, dàa pe nári nyàʔa
         nī gè: suɔnyɔ yè, nɛ́ sèfɛngɛlɛ ní gèle, nɛ́ nyuʔɔmɔnɔ ní bèle, nɛ́ nìɛyɛ ní yè, nɛ́
         síkaala nɛ́ sìnbaala ní bèle. Ki yaama báà pi bé tɔ̀ni bè pii kpuʔɔ. 4 Yewe bé sí wàlimɛ nyɔ́gɔ Isirayɛliyé yajuuro ní dè nɛ́ Ezipiti siɛnnɛ wori ní dè. Yafiɛn sǐ ga tíi kùu Isirayɛliyé yajuuro nī dèʔ.» 5 A Yewe 'lɛ̀lɛ tìɛ nɛ̀ jo: «Mbànʔa gè, Yewe bé dàa ti mìɛni kpíʔile kùlo nī lè.»6 Ki kpìɛnduu gè, a Yewe 'kele gálì ke mìɛni kpíʔile. A Ezipiti siɛnnɛ yajuuro ti mìɛni
         'kùu, nɛ̀ ki yaʔa yajuʔu nigbe sì cɛ́nì kùu Isirayɛliyé mɛ́ bèleʔ. 7 A Farawɔn 'siɛnnɛ tun pe- sa wéli Isirayɛliyé tiʔɛ nī gè, a pe sɛ́nì ki nyaa yajuʔu
         nigbe sì cɛ́nì kùu Isirayɛliyé mɛ́ bèleʔ. Kire nɛ́ ki mìɛni a Farawɔn 'wi nàzɔn gbɛ̀n
         wè, wiì siɛnnɛ yaʔa bèle a pe 'kɛ́ʔ.Wuʔɔgbuʔɔ kɔliniwuʔu gè: fìnide dè8 A Yewe ń'nɛ̀ ki juu Misa nɛ́ Arawɔn mɛ́ nɛ́ jo: «Ye- cúnʔɔ kɔ̀n kagbuunyɛyɛ siin nī dìbige nī gè dí Misa wi sí ki wáa
         naamɛ Farawɔn nyaamɛ nɛ̄ bè. 9 Kire cúnʔɔ gáà ki bé kò cúbugo gàa ki bé yáligɛ màʔa Ezipiti kùlo nī lè; ki bé fìnide yɛ̀gɛ+ yajuuro nɛ̄ dè nɛ́ siɛnnɛ ní bèle, dàa ti bé luʔɔri dè, Ezipiti kùlo ni mìɛni nī.»10 A pe sɛ́nì cúnʔɔ kɔ̀n gè dìbige nī gè, nɛ́ sɛ́nì yéri Farawɔn yiʔɛ mɛ́ gè. A Misa
         'cúnʔɔ wáa gè naamɛ gè, a cúnʔɔ ki 'fìnide yɛ̀gɛ dè a ti 'luʔɔri, siɛnnɛ nɛ́ yajuuro
         nɛ̄ dè. 11 Nɔmibaliyɛ yire kɛnmɛ nɛ̄ bè, nìnyuʔɔnigɔfɔlilɔ piyè gbɛ̀nɛ yéri Misa yiʔɛ mɛ́ gèʔ,
         nɛ́ ki cɛ́n nɔmirɔ ti cé puu pe nɛ̄ nɛ́ Ezipiti siɛnnɛ pe mìɛni ní. 12 A Yewe sí Farawɔn nàzɔn gbɛ̀n wè, wiì cɛ́nì lúʔu pe mɛ́ʔ, bɛ̀ Yewe cé ki juu Misa
         mɛ́ wè.Wuʔɔgbuʔɔ kɔlisiinwuʔu gè: kàsasindari dè13 A Yewe ń'nɛ̀ ki juu Misa mɛ́ nɛ́ jo: «Yɛ̀ faʔa sínbinimɛ táanni bè ma sa yéri Farawɔn yiʔɛ mɛ́ gè, ma wi yɛ: ‹Ti n'dɛ dàa Yewe Eburulo Kulocɛliɛ wi 'juu dè: -Mi siɛnnɛ yaʔa bèle pe- kɛ́ pe sa mi gbùʔɔrɔ. 14 A muɔ ń'nɛ̀ cíi cégboli náà nɛ̄ lè, m'bé mi wuʔɔgboliyo cáan yè muɔ nɛ̄, yi bé sí
         puu nìʔɛyɛ díɛʔ, m'bé yi cáan muɔ nɛ̄ nɛ́ muɔ siɛnkpolilo ní bèle nɛ́ kùlo ni siɛnnɛ
         ní bèle, kire ga buu muɔ ki cɛ́n siɛn wè bile mi tíɛlɛ dàala nɛ̄ lèʔ. 15 Mi cî gbɛ̀ jáa bè mi kɔli taʔa gè muɔ nɛ̄ bè muɔ kpúɔn, muɔ nɛ́ muɔ siɛnnɛ ní bèle,
         nɛ́ káfaligɛ yaama ní. Bìinɛ muɔ cé cɛrigɛ nɛ̀ núgo dàala nɛ̄ lè. 16 Kire nɛ́ ki mìɛni, mi 'muɔ yaʔa sìi nɛ̄, bè mi ŋɔri tìɛ dè muɔ nɛ̄, kire ga buu peri
         mi míʔɛ kpóri gè duniya tiɛrɛ ti mìɛni nī dè+.17 « ‹Nɛ̀ sí ki yaʔa muɔ nɛ waa yiʔɛmɛ nɛ mìɛ nyíɛnɛ mi siɛnnɛ nɛ̄ bèle, nɛ́ cíi nɛ́
         jo muɔ sǐ pe yaʔa pe- kɛ́ʔ. 18 Kire nɛ̄ mbànʔa bìinɛ ŋàa nī wè, kàsaʔa bé tuu nɛ́ kàsasindari ní dè, bà ti bé lúbugo
         dè ki bé nyaa ki kàa fìɛ kpíʔile nɛ̀ nyaa náʔa Ezipiti kùlo nī lèʔ, bà ni 'séli lè fúɔ nɛ̀ pɛ́nì nɔ̀ pàngɛ nɛ̄ gè. 19 Píra ŋáà nī wè, tí pe- yajuuro nyɔ́gɔ dè tiɛlarigɛ nī nɛ́ dìi dī baa muɔ mɛ́ siʔi
         nī gè. A ki pɛ́nì nyaa siɛn, kire ga jáa yajuʔu yē kpànʔanɛ gàa kiì jíin saʔa nī gèʔ,
         kàsasindari ti bé tuu ti nɛ̄ bè ti mìɛni kpúu.› »20 Bàli pe 'puu Farawɔn siɛnkpolilo nī bèle nɛ fìʔɛ́ Yewe siɛnrɛ nɛ̄ dè, a peli 'ŋàʔana
         nɛ̀ pe baakuɔlɔ nɛ́ pe yajuuro nyɔ́gɔ dè saaya nī. 21 Nɛ̀ ki yaʔa bìli piyè puu nɛ fìʔɛ́ Yewe siɛnrɛ nɛ̄ dèʔ, a peli 'pe funyɔ gbɛ̀n yè
         nɛ́ pe baakuɔlɔ nɛ́ pe yajuuro yaʔa dè baa nyàʔa nī gè.22 A Yewe 'ki juu Misa mɛ́ nɛ́ jo: «-Muɔ kɔli yɛ̀gɛ gè nyìʔɛnɛ nī lè kire ga buu kàsasindari
         ti- tuu Ezipiti kùlo nɛ̄ lè, nɛ́ siɛnnɛ ní bèle, nɛ́ yajuuro ní dè, nɛ́ yɛgɛ ó yɛgɛ
         gáà ki 'fìin siʔi nī gè kùlo nī lè.»23 Bà Misa 'kàgbiile yɛ̀gɛ lè nyìʔɛnɛ nī lè, a Yewe 'kàsakpɛnigɛ tìrige+ nɛ́ kàsasindari ní. A kàsun ki 'tuu dàala nɛ̄ lè. A Yewe 'kàsasindari cáan dè Ezipiti
         kùlo ni mìɛni nɛ̄. 24 Kàsasindari ti yé puu baa, nɛ́ kàsun ní gè nɛ nyí nɛ mári kpuʔɔ. Kàsasindari dáà ti
         yé lúbugo ki kàa sí yé fìɛ kpíʔile nɛ̀ nyaa Ezipiti kùlo ni mìɛni nī lèʔ, nɛ̀ líɛ
         baa ni sélimɛ nɛ̄ bè. 25 A kàsasindari ti 'tuu yɛrɛ ti mìɛni nɛ̄ dàa ti 'puu siiye nī yè, siɛnnɛ bèle nɛ́ yajuuro
         ní dè, dàa ti 'puu Ezipiti kùlo nī lè. A kàsasindari ti 'nyàʔa kpúɔn gè nɛ́ yɛgɛ ó
         yɛgɛ gáà ki 'fìin siiye nī yè, a ki 'tiire ti mìɛni kabari. 26 Gozɛni tɛ́nimɛ nī bè, baa Isirayɛli siɛnnɛ pe 'puu bèle, kire yákuɔ nī kàsasindari tiì tuuʔ.27 A Farawɔn wi 'Misa nɛ́ Arawɔn yeri nɛ́ jo: «Píra ŋáà nī wè mi nyɛ́nì finɛ. Yewe wire wi 'sín; mi nɛ́ mi siɛnnɛ
         ní bèle, tànʔa wè weli mɛ́ʔ. 28 Ye- Yewe náari wè ! Kàsakpɛnigɛ nɛ́ kàsasindari ti nyɛ́nì niʔɛ nɛ̀ tóri. M'bé yeli
         yaʔa yeli bé kɛ́, yeli sǐ ní mɔgɔʔ.»29 A Misa sí jo: «A mi kɛ́nì yiri kàʔa nī gè, m'bé mi kiyɛ yɛ̀gɛ yè bè Yewe náari wè.
         Bà wi yékpoli ni bé pìiri kàsakpɛnigɛ nī gè, kàsasindari ti bé yéri, kire ga buu muɔ
         bé ki cɛ́n dàala niī Yewe woli. 30 Kire nɛ́ ki mìɛni, muɔ nɛ́ muɔ siɛnkpolilo ní bèle, mi 'ki cɛ́n yeli wè nɛ fìʔɛ́ Yewe
         yiʔɛ nɛ̄ gèʔ, Kulocɛliɛ wè.»31 Yafalidɛ+ dáà ti yé séli nɛ̀ puru dè, nɛ́ dìi tiì cé fìɛ fíɛn dèʔ, a kàsasindari ti 'tire ti
         mìɛni kpúɔn nɛ̀ cúʔɔ, 32 nɛ̀ ki yaʔa yaliire dáà pe 'ye bíle+ wè, nɛ́ yaliire dáà ti 'puu nɛ yɛ̀gí nɛ tíin dè, tire sì yé cúʔɔʔ.33 A Misa 'núgo Farawɔn táanni nɛ̀ yiri kàʔa nī gè, nɛ́ wi kiyɛ yɛ̀gɛ yè nɛ̀ Yewe náari
         wè. A kàsakpɛnigɛ nɛ́ kàsasindari ti 'yéri, kàsaʔa kiì ń'nɛ̀ tuu dàala nɛ̄ lèʔ. 34 Bà Farawɔn kɛ́nì ki nyaa kàsaʔa ki 'yéri, nɛ́ kàsasindari ní dè nɛ́ kàsakpɛnigɛ ní
         gè, a wi ń'nɛ̀ kapiile kpíʔile nɛ̀ wi nàzɔn gbɛ̀n wè, wire nɛ́ wi siɛnkpolilo ní bèle.
         35 A Farawɔn nàzɔn wi sí tɔ̀ni nɛ̀ kò gbɛ̀nwɛ, wiì fɔ̀li nɛ̀ Isirayɛli siɛnnɛ yaʔa bèle
         a pe 'kɛ́ʔ. Kire 'kpíʔile nɛ̀ yɛli nɛ́ dàa ní Yewe cé juu Misa nyuɔ nī gè.
         
            
               	Wéli baa Tìɛ 16.11.

               	Ki siɛnrɛ ti 'juu baa Wurɔ 9.17.

               	Ti 'juu eburu siɛnrɛ nī dè nɛ́ jo Yewe nyɛ́nì wi yékpoli wáa lè nɛ́ kàsasindari ní dè.

               	Eburu siɛnrɛ ti 'ki juu nɛ́ jo: lɛn nɛ́ ɔrizi wè; yafalidɛ táà dī weli sì cɛ́n dèʔ.

               	Eburu siɛnrɛ ti 'ki juu nɛ́ jo: bíle nɛ́ epotiri; yaliire táà felide ti 'puu, dàa ní pe 'puu nɛ búru kpúɔn wè.

Wuʔɔgbuʔɔ kataanriwuʔu gè: kàbaridɛ dè101 A Yewe ń'nɛ̀ ki juu Misa mɛ́ nɛ́ jo: «Te waa Farawɔn kúrugu wè, nɛ́ ki cɛ́n mi nyɛ́nì wi nàzɔn gbɛ̀n wè, nɛ́ wi siɛnkpolilo nàzɔnnɔ ní
         bèle, kire ga buu pe- mi fìɛlɛ nyaa bèle pe sunʔɔmɔ nī bè, 2 kire ga buu muɔ bé ki juu muɔ jaa mɛ́ wè, bé ní ki juu muɔ jaa wi jaa mɛ́ wè, kɛnmɛ
         bíì nɛ̄ mi 'Ezipiti siɛnnɛ nàʔa bèle nɛ̀ síɛ wè, nɛ́ fìɛlɛ bílì mi 'tɛ́ngɛ pe sunʔɔmɔ nī bè. Bà yeli
         bé ki cɛ́n mi yē Yewe+.»3 A Misa 'kɛ́ Farawɔn kúrugu wè, wire nɛ́ Arawɔn ní, a pe sɛ́nì wi yɛ: «Ti n'dɛ dàa Yewe wè, Eburulo Kulocɛliɛ, wi 'juu dè: ‹Lɛ̀lɛ jori nī muɔ bé ní cíi bè mìɛ cɛ́rigɛ mi yiʔɛ mɛ́ gè ? -Mi siɛnnɛ
         yaʔa bèle pe- kɛ́ bè sa mi gbùʔɔrɔ ! 4 A muɔ sí cíi cígini wè, muɔ̌ pe yaʔa a pe kɛ́ bèleʔ, mìɛ cò díɛʔ ! Mbànʔa gè, mi bé
         kàbaridɛ tìrige dè muɔ kùlo ni mìɛni nī ! 5 Ti bé tiɛrɛ ti mìɛni tɔ́n dàala nɛ̄ lè fúɔ siɛn sì ní gbɛ̀ dàala nyaa lèʔ. Ti bé yɛrɛ
         ti mìɛni káa dàa ti 'suɔ kàsasindari mɛ́ dè, nɛ́ tiire ti mìɛni dàa ti 'fìin nyàʔa
         nī gè. 6 Ti bé muɔ saaya nyì yè, nɛ́ muɔ siɛnkpolilo saaya ní yè, nɛ́ Ezipiti siɛnnɛ saaya
         ní yè. Ki bé puu gàa muɔ tuu wiì fìɛ nyaa gèʔ, nɛ́ muɔ tuuliɛyɛ yiì fìɛ nyaa nɛ̀ nyaa
         yèʔ, nɛ̀ líɛ pe 'pe sii bile dàala nɛ̄ lè.› » A Misa kàduʔu wáa Farawɔn mɛ́ wè nɛ̀
         kɛ́.7 A Farawɔn siɛnkpolilo pe 'wi yɛ: «Lɛ̀lɛ jori nàguɔ ŋáà wi bé ní kúɔ náʔa gè nɛ́ weli
         ní bɛ̀ wi 'kò we mɛ́ gárigɛ gè ? -Siɛnnɛ yaʔa bèle pe- kɛ́ pe sa Yewe pe Kulocɛliɛ
         gbùʔɔrɔ wè ! Muɔ sì ki cɛ́nʔ lé, Ezipiti kùlo ni nyɛ́nì cúʔɔ wī !»8 A pe sɛ́nì Misa nɛ́ Arawɔn kɔ́ri wè nɛ̀ pɛn Farawɔn yiʔɛ mɛ́ gè, a wi 'pe yɛ: «Yeri
         waa ye sa yeli Yewe Kulocɛliɛ gbùʔɔrɔ wè !» Nɛ́ ń'nɛ̀ jo: «Ŋáa nɛ́ ŋáa wi bé kɛ́ ?»9 A Misa sí wi yɛ: «Weli bé kɛ́ nɛ́ weli pìile ní bèle, nɛ́ weli nàgaliɛlɛ ní bèle,
         nɛ́ weli jaala ní bèle nɛ́ weli sinborilo ní bèle, nɛ́ weli yajuuro ti mìɛni ní !
         Ki bé puu weli mɛ́ fundaanra tánʔagbuɔlɔ+ bè Yewe gbùʔɔrɔ wè.»10 A Farawɔn wi sí ń'nɛ̀ jo: «Kányiʔɛ nɛ̄, ki 'yɛli Yewe- puu nɛ́ yeli ní a mi yeli yaʔa
         a yeli 'kɛ́ wè, yeli nɛ́ yeli cɛlilɛ nɛ́ yeli pìile ní bèle, ye- yìye cò díɛʔ ! Kapiʔi
         gī gàa yeli nɛ caa gè ! 11 ʔúnʔun, kiì yɛli ki- puu bɛ̀ʔ ! Nàguɔlɔ bèle, peli pe 'yɛli pe- kɛ́ bè sa Yewe gbùʔɔrɔ
         wè; kire bɛ̀ʔ lé gàa yeli nɛ náari gè ?»A pe 'Misa nɛ́ Arawɔn cìra nɛ̀ yige Farawɔn yiʔɛ mɛ́ gè.12 A Yewe 'ki juu Misa mɛ́ nɛ́ jo: «-Muɔ kɔli sáʔa gè ma taʔa Ezipiti kùlo nɛ̄ lè, ma
         kàbaridɛ yeri dè ti- pɛn. Ti bé pa yɛrɛ ti mìɛni káa dàa ti 'fìin dè dàala nɛ̄ lè,
         dàa kàsasindari ti 'yaʔa dè.»13 A Misa wi 'kàgbiile yɛ̀gɛ lè Ezipiti kùlo nɛ̄ lè. A Yewe 'káfaligbuʔɔ fiɛ gè gàa ki
         'kɔ́n cɛngɛnyɛnifoligɔli mɛ́ gè, a káfaligɛ ki 'wáa kùlo nī lè cɛnguɔmɔ, nɛ́ pìlige
         ki mìɛni nī. Kpìɛnduu gè, a pe 'ki nyaa káfaligɛ ki yé pɛn nɛ́ kàbaridɛ ní dè. 14 A ti 'yɛ́ligɛ nɛ̀ tɛ́ni nɛ̀ màʔa Ezipiti kùlo nī lè tiɛrɛ ti mìɛni nī dàala nɛ̄ lè,
         bɛ̀ ti yé niʔɛ nɛ̀ tóri dè ti felige sì yé fìɛ nyaaʔ, ti felige míɛni sǐ ní ga nyaa
         cíginiʔ. 15 A ti 'Ezipiti kùlo ni mìɛni 'tɔ́n tiɛrɛ ti mìɛni nī dàala nɛ̄ lè, fúɔ a dàala ni 'wúɔ.
         A ti 'yɛrɛ ti mìɛni káa dàa ti 'fìin dàala nɛ̄ lè, nɛ́ tiire yasɛnrɛ ní dè, dàa ti
         yé kò dè kàsasindari pɛnnɛ kàduʔumɛ gè. Nyàʔa nɛ́ wɛrɛ ní dè, yafiɛn sì ń'nɛ̀ kò Ezipiti
         kùlo nī lèʔ.16 A Farawɔn 'fali nɛ̀ ŋàʔana nɛ̀ Misa nɛ́ Arawɔn yeri wè nɛ̀ pe yɛ: «Mi nyɛ́nì finɛ
         nɛ̀ kapiile kpíʔile Yewe yeli Kulocɛliɛ nɛ̄ wè nɛ́ yeli nɛ̄ bèle. 17 Píra ŋáà nī wè, ye- mi kapiile ni kàsulugo suɔ gè cégboli náà nɛ̄ lè ! Ye- sa Yewe
         yeli Kulocɛliɛ náari wè wi- fɔ̀li ki nɛ̄ wi kùu ŋáà líili wè mi nɛ̄.»18 A Misa sí núgo Farawɔn táanni wè nɛ̀ sɛ́nì Yewe náari.19 A Yewe wi 'káfaligɛ yérige gè nɛ́ ki kárigɔli yiʔɛ gè, á ki 'kàbaridɛ líɛ dè nɛ́ sɛ́nì
         ti wáa Nyàʔanivɛgɛ Tiire kuʔɔjii nī wè. Kàbaripile nigbe sì yé kò Ezipiti kùlo nī lèʔ nɛ́ ni láʔagɛlɛ tiʔɛ káà nīʔ.
         20 A Yewe ń'nɛ̀ Farawɔn nàzɔn gbɛ̀n wè, wiì yéri ki nɛ̄ nɛ̀ Isirayɛli siɛnnɛ yaʔa bèle a pe 'kɛ́ʔ.Wuʔɔgbuʔɔ kacɛriwuʔu gè: yebiliwuɔlɔ lè21 A Yewe 'ki juu Misa mɛ́ nɛ́ jo: «-Muɔ kɔli yɛ̀gɛ gè nyìʔɛnɛ nī lè, kire ga buu yebiliwuɔlɔ ni- Ezipiti kùlo tɔ́n lè. Yebiliwuɔlɔ náà ni bé kpúʔɔ fúɔ siɛn bé gbɛ̀ ni cò bè taa.»22 A Misa sí kɔli yɛ̀gɛ gè nyìʔɛnɛ nī lè, a yebiliwuɔlɔ dɛ́ndɛn ni 'tìgi nɛ̀ Ezipiti
         kùlo tɔ́n lè fúɔ nɛ̀ taa cɛnyɛ taanri. 23 Cɛnyɛ taanri nyáà sunʔɔmɔ nī bè, siɛn sì cî ní gbɛ̀ wi siɛnnyɛni nyaaʔ, siɛn míɛni
         sì cî ní gbɛ̀ yɛ̀ wi tɛ́nidiʔɛ nīʔ. Nɛ̀ ki yaʔa Isirayɛli siɛnnɛ mɛ́ bèle, kpìɛnmɛ yé puu baa peli kòridiʔɛ nī gè.24 A Farawɔn sí Misa yeri wè nɛ́ jo: «Yeri waa ye sa Yewe gbùʔɔrɔ wè ! Yeli cɛlilɛ yo, yeli pìile
         yo, pe mìɛni bé gbɛ̀ kɛ́ nɛ́ yeli ní. Gìi sí gī baa gè, yeli yajuuro tire ti bé kò
         bile.»25 A Misa sí jo: «Muɔ wī lé ma bé sa yajuuro táà kɛn weli mɛ́ weli- ti kpúu bè yanyige kaara suʔɔ dè bè Yewe weli Kulocɛliɛ gbùʔɔrɔ wè, nɛ́ kakuɔrɔ kaasuʔuro ní dè ? 26 Weli yajuuro ti 'yɛli bè kɛ́ nɛ́ weli ní; làa nigbe sǐ ga tíi kò bileʔ. Nɛ́ ki cɛ́n
         tire táà weli bé sa cò bè Yewe weli Kulocɛliɛ gbùʔɔrɔ wè. Weli tíimɛ weli fìɛ ki cɛ́nʔ
         sɛ́ni weli nɔ̀ baa wè, gàa weli 'yɛli bè sa kɛn Yewe mɛ́ wèʔ.»27 A Yewe sí Farawɔn nàzɔn gbɛ̀n wè; wiì fɔ̀li nɛ̀ Isirayɛli siɛnnɛ yaʔa bèle a pe 'kɛ́ʔ.28 A Farawɔn sí Misa cìra wè nɛ́ jo: «Te yigi náʔa gè ! Mìɛ cò díɛʔ, fǎga ní tí mi muɔ
         nyaa cígini mi yiʔɛ mɛ́ gè ! Á kire laa cɛngɛ gíì muɔ ń'nɛ̀ pɛn mi yiʔɛ mɛ́ gè, muɔ
         bé kùu wī !»29 A Misa sí wi yɛ: «-Ki kpíʔile bɛ̀ ! Miǐ ní ga tíi pɛn náʔa muɔ yiʔɛ mɛ́ gè cíginiʔ !»
         
            
               	Kulocɛliɛ wi 'ki juu nɛ̀ taʔala nɛ́ jo peri pe siimɛ tɛnmɛ bè kɛnmɛ bíì nɛ̄ wire nyɛ́nì
                     wi siɛnnɛ suɔ bèle nɛ̀ síɛ Ezipiti kùlo nī lè. Wéli baa 12.26-27; 13.8,14-15; Fàn 4.9; Ŋún 77.12-21; 78.4-7,42-51; 105.26-36; 106.7-12; 114.1-8; 135.8-9; 136.10-15.

               	Eburu siɛnrɛ nī dè, nyasiɛnkɛnigɛ ki 'jo: hagi. Ki kɔri wire wī: fundaanra tánʔagbuɔlɔ.

Yewe wi 'wuʔɔgbuʔɔ kiɛwuʔu tìɛ gè111 A Yewe 'ki juu Misa mɛ́ nɛ́ jo: «M'bé ní kagbɛnnɛ sɛnnɛ láà tíʔɛ bè Farawɔn nɛ́ Ezipiti kùlo kpúɔn lè. Kire kàduʔumɛ gè wi bé yeli yaʔa yeli yiri náʔa gè, wire tíimɛ wi
         bé yeli cìra bè yige péwu tiʔɛ gáà nī gè ! 2 -Ki juu Isirayɛli siɛnnɛ mɛ́ bèle, pe- yɛrɛ náari pe tɛ́ninyɛninɛ mɛ́ bèle, nàguɔlɔ
         pe- náari pe nàganyɛninɛ mɛ́ bèle, cɛlilɛ pe- náari pe cenyɛninɛ mɛ́ bèle, walifiiwe
         yɛrɛ nɛ́ tiɛ yɛrɛ.»3 Yewe yé ki yaʔa Isirayɛli siɛnnɛ pe 'kpuʔɔrɔ taa Ezipiti siɛnnɛ yiʔɛ mɛ́ gè. Misa wire tíimɛ wè, Farawɔn siɛnkpolilo bèle nɛ́
         kùlo siɛnnɛ ní bèle, pe 'puu nɛ wi kpóri.4 A Misa 'jo: «Ti n'dɛ dàa Yewe 'juu dè: ‹A pìlige ki kɛ́nì 'wúɔ gè, nyìjaliɛlɛ nɛ̄
         lè, m'bé nyaari màʔa Ezipiti kùlo nī lè. 5 Ezipiti kùlo jaafɔpelile pe mìɛni bé kùu, bè ki séli Farawɔn wire tíimɛ jaapeliwe
         nɛ̄ wè, Farawɔn ŋáà wī tɛ́niwɛ fànʔa nɛ̄ gè, fúɔ bè sa nɔ̀ sùkulocuɔ wi jaapeliwe
         nɛ̄ wè, wire ŋáà wiī nɛ tire tírɛ nɛ̄ gè, nɛ́ míɛni yajuuro ti pìpelile nɛ̄ bèle.
         6 Ki bé puu kɔnrɔ bé tɔ̀ni de wáari Ezipiti kùlo nī lè, dàa tiì fìɛ wáa nɛ̀ nyaa baa
         dèʔ, nɛ́ míɛni dàa tiǐ ní ga wáa baa cígini dèʔ. 7 Isirayɛli siɛnnɛ tiʔɛ nī gè, puun sì cɛ́nì je wàli baa siɛn nɛ̄ʔ, bè nɛ́ ga jo yajuʔu nɛ̄ʔ,
         kire ga buu yeli bé ki cɛ́n mi yē Yewe nɛ wàlimɛ kpínʔini Ezipiti siɛnnɛ nɛ́ Isirayɛli
         siɛnnɛ nī bèle.› 8 Kire kɛnmɛ nɛ̄ siɛnkpolilo bálì pe 'tɛ́ni nɛ̀ muɔ màʔa wè, pe mìɛni bé pɛn mi kúrugu
         bè pa tuu bè cúbulo mi yiʔɛ mɛ́, bè mi náari bé jo: ‹Te waa, muɔ nɛ́ muɔ siɛnnɛ ní
         bèle bàli pe 'taʔa muɔ nɛ̄ bèle !› Kire kàduʔumɛ, m'bé kɛ́.»A Misa fungo ki tɔ̀ni nɛ̀ yɛ̀ kpuʔɔ, a wi 'núgo Farawɔn táanni wè nɛ̀ kɛ́.9 A Yewe sí Misa yɛ wè: «Farawɔn sǐ ga lúʔu muɔ mɛ́ʔ, kire ki bé ki yaʔa mi- kakpoliyo
         kpíʔile yi- niʔɛ Ezipiti kùlo nī lè.»10 Misa nɛ́ Arawɔn yé kakpoliyo nyáà yi mìɛni kpíʔile Farawɔn yiʔɛ mɛ́ gè, nɛ̀ ki yaʔa Yewe cé Farawɔn
         nàzɔn gbɛ̀n wè, wiì Isirayɛli siɛnnɛ yaʔa bèle a pe 'yiri kùlo nī lèʔ.

Yewe wi 'Torimakiyaʔa Fundaanra tánʔagbuɔlɔ tɛ́ngɛ lè121 A Yewe 'ki juu Misa nɛ́ Arawɔn mɛ́ wè Ezipiti kùlo nī lè nɛ́ jo: 2 «Yege gáà kire ki bé puu yeli mɛ́ yeye yi tɔ́ridiʔɛ gè, kire ki bé puu yebelige gè
         yiɛlɛ nī lè+.3 «-Ki juu Isirayɛli tògo siɛnnɛ pe mìɛni mɛ́ bèle, dí yege gáà ki cɛnyɛ kiɛwuʔu nɛ̄ gè, siɛn ó siɛn 'yɛli
         wi- sìnbayɛliwɛ wáà cò á kire 'laa síkayɛliwɛ, wàa nigbe narigɛ ó narigɛ nī kire ga
         laa kpáa ó kpáa nī. 4 A saʔa siɛnnɛ pe 'cɛ́ri nɛ̀ tóri sìnbayɛliwɛ nigbe nɛ̄ wè, pe bé pínɛ nɛ́ pe tɛ́ninyɛninɛ
         ní bèle, nɛ̀ yɛli nɛ́ siɛnnɛ pe niʔɛgɛnmɛ ní bè, bé sìnbayɛliwɛ káa wè. Yeli bé sìnbayɛliwɛ
         nyíɛnɛ wè bè kɔ̀n ŋàa siɛnnɛ pe bé gbɛ̀ káa wè. 5 Siɛn ó siɛn wi- sìnbapɛnnɛ cò, á kire 'laa síkapɛnnɛ cò, nàa nī yiɛlɛ nigbe woli lè
         nɛ́ ní kpɔlidiɛlɛ fùn.6 «Yeli béri sìnbapɛnnɛ náà wéli lè fúɔ bè pa nɔ̀ yege ki cɛnyɛ kiɛ nɛ́ sicɛriwuʔu nɛ̄
         gè, bà Isirayɛli tògo siɛnnɛ pe mìɛni bé pe sìnbapɛngɛlɛ kɔnigi gèle cɛnguɔwuɔmɔ nī
         bè.7 «Saʔa gáà nī pe bé kaara káa dè, pe bé sìsiɛn tuʔɔ gè bè kàa kurugo saʔa wìile nɛ̄
         lè naamɛ gè, nɛ́ kàmɛgɛ kɔli mɛ́ gè, nɛ́ kàliige kɔli mɛ́ gè. 8 Pe bé kaara káa dè kire pìlige nī gè. Pe bé ti fúɔ wī, bé ti káa nɛ́ sìnvarifun búru ní, nɛ́ wazorido ní.9 «Yeli fǎga tíi tàa káa sìnbeniʔ, kire ga laa dàa pe 'suʔɔ luʔɔ nī gèʔ. Ki 'yɛli pe-
         ti fúɔ kàsun nɛ̄ gè nɛ́ yajuʔu ki nyùgo ní gè, nɛ́ ki tɔliyɔ yi mìɛni ní, nɛ́ ki laamɛ
         yɛrɛ ní dè.10 «Yeli fǎga tíi tàa yaʔa ti- súɔnʔ. A tàa 'kò sínbinimɛ táanni bè, ye- ti mìɛni sórigo
         kàsun nī. 11 Ki n'gɛ kɛnmɛ báà pire nɛ̄ yeli bé ti káa: ye- tánʔana burudo le dè ye ti puɔ ye cò
         sɛ̀nnɛ nī gèle, yé tɔriyɔ le yè, yé kàgbiʔile cò gèle yeli kiyɛ nī yè. Yeli bé ti
         káa cáʔacaʔa, kire gī Torimakiyaʔa lìile lè, bè Yewe kpúʔɔ wè.12 «Kire pìlinugo gáà nī gè, m'bé tóri Ezipiti kùlo naamɛ gè, bè Ezipiti kùlo pìpelile
         kpúɔn bèle bàli bīɛlɛ nàgabigele gèle, siɛnnɛ bèle nɛ́ yajuuro ní dè. Bà ki bé kpíʔile
         m'bé kàyuʔu juu gè Ezipiti kùlo kulocɛlɛlɛ pe mìɛni nɛ̄. Mi yē Yewe wè. 13 Sìsiɛn gáà gī baa wìile nɛ̄ lè, ki bé puu fìɛ yeli mɛ́ saaya nɛ̄ yè nyàa nī yeli bé puu yè. A mi kɛ́nì sìsiɛn nyaa gè, m'bé tóri
         saʔa nɛ̄ gè gàa nī yeli bé puu gè; wuʔɔgbuʔɔ gáà ki bé cúʔɔmɔ kpíʔile Ezipiti kùlo
         nī lè a mi kɛ́nì ni kpúɔn lè, kiǐ nɔ̀ yeli nɛ̄ʔ.»Yewe 'Sìnvarifun Búru Fundaanra tánʔagbuɔlɔ tɛ́ngɛ lè14 «Kire cɛngɛ gáà ki bé kò yeli mɛ́ sɔ̀ngidaadiʔɛ; yeli béri ki kpóri ki bé kò fundaanra tánʔagbuɔlɔ yeli mɛ́ yeri mi Yewe gbùʔɔrɔ́ wè. Ki bé puu kɛ̀ngɛlɛ ke mìɛni mɛ́ fànʔa kaala náà niǐ gbɛ̀ yaʔa lèʔ. 15 Cɛnyɛ kɔlisiin sunʔɔmɔ nī bè, yeli béri sìnvarifun búru káa wè. Ki cɛnbelige gè, yeli bé sìnvari yige dè yeli saaya yi mìɛni nī, nɛ́
         ki cɛ́n a siɛn 'búru káa ŋàa wī nɛ́ sìnvari ní dè, bè líɛ cɛnbelige nɛ̄ gè bè pa nɔ̀
         cɛnyɛ kɔlisiinwuʔu nɛ̄ gè, kire siɛn wi bé yige péwu Isirayɛli siɛnnɛ nī bèle+. 16 Cɛnbelige nɛ̄ gè, yeli bé yìye pínɛ bè Yewe gbùʔɔrɔ wè. Cɛnyɛ kɔlisiinwuʔu nɛ̄ gè,
         yeli bé ní yìye pínɛ bè Yewe gbùʔɔrɔ wè. Kire cɛnyɛ nyáà siin nī yè, siɛn fǎga tíi
         baara kúɔʔ, nɛ̀ yiri bè yaliire tire yákuɔ suʔɔ dè. 17 Yeli bé kire cɛngɛ gáà cò gè kpuʔɔ, bè Sìnvarifun Búru cɛngɛ kpúʔɔ gè, nɛ́ ki cɛ́n
         kire cɛngɛ kire nī mi nyɛ́nì yeli yige Ezipiti kùlo nī lè, nɛ́ yeli tɔ́ri nɛ́ yeli taanni yìye nɛ̄ gbuʔulo gbuʔulo gèle. Yeli bé
         kire cɛngɛ gáà cò gè kpuʔɔ; ki bé puu kɛ̀ngɛlɛ ke mìɛni mɛ́ fànʔa kaala náà niǐ gbɛ̀
         yaʔa lèʔ. 18 Yiɛlɛ ni yebelige nɛ̄ gè, cɛnyɛ kiɛ nɛ́ sicɛriwuʔu nɛ̄ gè pìlige nī gè, yeli bé sìnvarifun
         búru káa wè fúɔ bè pa nɔ̀ yege ki cɛnyɛ togo nɛ́ nigbewuʔu nɛ̄ gè, kire pìlige nī
         gè. 19 Cɛnyɛ nyáà kɔlisiin nī yè, sìnvari sì yɛli bè nyaa yeli saaya nī yèʔ, nɛ́ ki cɛ́n
         a siɛn ŋíì 'yakaa káa gàa gī sìnvari ní dè, a ki cɛ́nì nyaa nabɔnwɔ wī yo, a ki cɛ́nì
         nyaa yeli tíimɛ wuu wáà wī yo, kire siɛn wi bé yige péwu Isirayɛli tògo siɛnnɛ nī
         bèle. 20 Yeli sǐ ga tíi búru káa ŋàa wī nɛ́ sìnvari ní dèʔ. A yeli sɛ́nì tɛ́ni tiʔɛ ó tiʔɛ
         nī, yeri sìnvarifun búru wire káa.»Torimakiyaʔa lìile gbòborilo wori dè21 A Misa 'fali nɛ̀ Isirayɛli liɛlɛ yeri bèle, nɛ̀ ki juu pe mɛ́ nɛ́ jo: «Yeri waa ye sa sìnbayɛliwɛ wáà cò, kire
         ga laa ye- síkayɛliwɛ wáà cò, yeli nariyɛ yi míʔɛ nɛ̄ gè, ye- pe kɔni Torimakiyaʔa kaara dè. 22 Kire kàduʔumɛ yeli bé isɔpi wabuɔlɔ líɛ, bè ni le yalege nī gè gàa nī yajuʔu sìsiɛn ki yē gè, bè ki kurugo wìile
         ni naamɛ gè, nɛ́ wìile ni kàmɛgɛ mɛ́ gè, nɛ́ wìile ni kàliige mɛ́ gè. Yeli wáà sǐ
         ga tíi yiri kire saʔa nī gè pìlige nī gèʔ, fúɔ bè pa kpìɛnmɛ tuu bèʔ.23 «A Yewe kɛ́nì pɛ́nì tóri Ezipiti kùlo naamɛ gè bè ni kpúɔn lè, a wi 'sìsiɛn nyaa gè saʔa ó saʔa wìile nɛ̄ lè naamɛ
         gè nɛ́ kàmɛgɛ mɛ́ gè nɛ́ kàliige mɛ́ gè, wi bé tóri kire saʔa naamɛ gè, bà wiǐ fɔ̀li
         kùu tundunwɔ+ wi- jíin baa kire saʔa nī gè bè siɛn kpúɔn bè kpúu baaʔ.24 «Yeli bé siɛnrɛ dáà cò dè kpuʔɔ; ti bé puu fànʔa kaala yeli mɛ́, yeli nɛ́ yeli pìile
         ní bèle lɛ̀lɛ ó lɛ̀lɛ nī. 25 A yeli kɛ́nì jíin kùlo nī lè nàa wori nɛ̄ Yewe cé nyuɔ kún nɛ̀ kɛn wè, nɛ́ jo wire bé ni kɛn yeli mɛ́ lè, yeli bé kele gálì ke mìɛni kpíʔile. 26 A yeli pùɔ wáà kɛ́nì yeli yúgo wè nɛ́ jo: ‹Ki kɔri wire wī ŋíi yeli mɛ́ wè ?›, 27 yeli bé wi yɛ: ‹Torimakiyaʔa kaara dī dàa we 'kpúu bè Yewe gbùʔɔrɔ wè, wire ŋáà wi
         'tóri Isirayɛli siɛnnɛ saaya naamɛ gè lɛ̀lɛ líì nī pe 'puu Ezipiti kùlo nī lè, á Yewe
         'Ezipiti siɛnnɛ kpúɔn bèle nɛ́ weli nariyɛ suɔ yè.› »A siɛnnɛ pe 'tuu nɛ̀ cúbulo nɛ̀ Yewe gbùʔɔrɔ wè. 28 A pe 'kɛ́ nɛ̀ sɛ́nì ki kpíʔile gàa Yewe yé juu nɛ̀ gbɛ̀ngɛ Misa nɛ́ Arawɔn mɛ́ wè.Wuʔɔgbuʔɔ kiɛwuʔu gè: Ezipitiyé jaafɔpelile pe 'kùu29 Bà nyìge ki pɛ́nì liɛ gè, a Yewe 'jaapelile kpúɔn bèle Ezipiti kùlo nī lè, nɛ̀ ki séli Farawɔn jaapeliwe nɛ̄ wè, Farawɔn ŋáà wi 'puu tɛ́niwɛ fànʔa nɛ̄ gè, fúɔ nɛ̀ pɛ́nì nɔ̀ kasuulebile
         pìpelile nɛ̄ bèle, nɛ́ yajuuro ti mìɛni pìpelile nɛ̄ bèle. 30 A Farawɔn 'yɛ̀ ki pìlige nī gè, nɛ́ wi siɛnkpolilo pe mìɛni ní, nɛ́ Ezipiti kùlo siɛnnɛ
         ní bèle, a pe 'kɔnniʔɛrɛ wáa dè Ezipiti kùlo nī lè, nɛ́ ki cɛ́n saʔa káà sì yé kò
         baaʔ, gàa nī siɛn sì yé kùu wèʔ.Isirayɛliyé pe 'yiri Ezipiti kùlo nī lè31 Nyìjaliɛlɛ nɛ̄ lè, a Farawɔn wi 'Misa nɛ́ Arawɔn yeri nɛ́ jo: «Ye- yɛ̀ ye yiri mi siɛnnɛ sunʔɔmɔ nī bè, yeli nɛ́ Isirayɛli siɛnnɛ ní bèle ! Yeri waa ye sa Yewe gbùʔɔrɔ wè majo bɛ̀ yeli 'ki juu gè ! 32 Ye- yeli yajuuro ti mìɛni kɔ́ri majo bɛ̀ yeli 'ki juu gè. Yeri waa ye núgo bile náʔa
         gè. Ye- sí diba kpíʔile mi mɛ́ yo !»33 A Ezipiti siɛnnɛ pe 'Isirayɛli siɛnnɛ ŋàʔana bèle a pe 'yiri fáari fáari kùlo nī lè, nɛ́ ki
         cɛ́n Ezipitiyé pe 'puu nɛ ki nyu nɛ́ jo: «Weli we mìɛni bé kùu wī !»34 A Isirayɛli siɛnnɛ pe 'yɛ̀ nɛ̀ míibirige líɛ gàa nī piyè cé fìɛ sìnvari le dèʔ, nɛ́
         pe búrukpuɔn yaleye ní yè, nɛ̀ yi mígele fɛ̀ninɛ nī bèle nɛ́ yi taʔa fíkɛnyɛ nɛ̄ yè
         níɛ waa.35 Isirayɛli siɛnnɛ pe yé ki kpíʔile gàa Misa yé juu pe mɛ́ gè, a pe 'Ezipiti siɛnnɛ
         náari bèle yɛrɛ nɛ̄ dàa pe yé kpíʔile nɛ́ tiɛ ní wè nɛ́ walifiiwe ní wè, nɛ́ burudo.
         36 A Yewe 'ki kpíʔile a pe 'kpuʔɔrɔ taa Ezipiti siɛnnɛ mɛ́ bèle, a pe 'pe kɛn nɛ́ yɛrɛ ní dàa pe yé náari dè. Bà 'ki
         kpíʔile a pe 'Ezipiti siɛnnɛ fùʔuro bèle péwu !37 A Isirayɛli siɛnnɛ pe 'yiri Aramisɛsi kàʔa nī gè nɛ waa Sukɔti kàʔa kɔli mɛ́ gè. Nàguɔlɔ
         bálì pe 'puu nɛ tári dàala nɛ̄ lè, pe 'puu siɛnnɛ siramuʔɔyɔ tekɔlisiin nɛ́ kpɔrigɔ
         (600 000); piyè cé cɛlilɛ nɛ́ pìile tɔ́ri bèleʔ. 38 Kùlogolo kálì siɛnfeliniʔɛyɛ yáà yé kɛ́ nɛ́ pe ní. Yajuuro ti mìɛni feliye 'puu pe
         mɛ́ dàa ti yé niʔɛ nɛ̀ pɛ́nì tóri dè, nɛ̀duuyo, sìnbatoyo nɛ́ síkatoyo ní yè. 39 Bɛ̀ pe yé pe cìra nɛ̀ yige Ezipiti kùlo nī lè funwarigɛ nɛ̄ gè, piyè cé lɛ̀lɛ taa
         nɛ̀ yaliire gbòbori dè dàa pe béri líi koligo nɛ̄ gèʔ. Yaliire dáà yákuɔ ti 'puu pe
         mɛ́ dè, tire ti 'puu míibirige gè, sìnvarifun wuʔu gè. A pe 'kire kpúɔn sìnvarifun búrupigele nɛ̀ ki fúɔ. 40 Lɛ̀lɛ náà Isirayɛli siɛnnɛ pe yé kúɔ Ezipiti kùlo nī lè+, lire 'puu yiʔɛlɛ sirasiin togo nɛ́ kpɔrigɔ (430). 41 Yiʔɛlɛ gálì sirasiin togo nɛ́ kpɔrigɔ kàduʔumɛ gè, kire cɛngɛ tíimɛ gè, a Yewe 'Isirayɛli
         siɛnnɛ yige bèle Ezipiti kùlo nī lè nɛ́ pe tɔ́ri nɛ̀ pe taanni pìye nɛ̄ gbuʔulo gbuʔulo+.42 Bɛ̀ Yewe 'pe wéli nɛ̀ súɔn kire pìlige nī gè nɛ́ pe yige Ezipiti kùlo nī lè, a kire
         pìlige ki 'kò Yewe wuʔu. Kire nɛ̄ a Isirayɛli siɛnnɛ pe 'kò nɛ tɛ̀ní nɛ sùɔ́n kire
         pìlige nī gè, peli nɛ́ pe pìile ní bèle, nɛ́ kɛ̀ngɛlɛ ke mìɛni ní.Yewe wi 'Torimakiyaʔa Fundaanra kpíʔilegɛnnɛ tìɛ lè43 A Yewe 'ki juu Misa nɛ́ Arawɔn mɛ́ nɛ́ jo: «Fànʔa kaala siɛnrɛ ti n'dɛ Torimakiyaʔa Fundaanra wori dè: nabɔnwɔ sǐ ga tíi lìile náà lìi lèʔ. 44 Sùkulolo bálì pe 'suɔ nɛ́ wali ní wè, á yeli 'pe kɛnɛkɛnɛ wè, bà pe bé gbɛ̀ lìile
         náà lìi lè. 45 Nabɔnwɔ ŋáà wī tɛ́niwɛ yeli sunʔɔmɔ nī bè nɛ́ nabɔnwɔ ŋáà yeli 'líɛ wi baara yeli
         mɛ́ wè, peli wáà sǐ ga tíi lìile náà lìi lèʔ. 46 Saʔa laamɛ nī yeli 'yɛli bèri kaara dáà káa dè. Siɛn sì yɛli bè kaanyinɛ láà líɛ bè
         yiri kpànʔanɛʔ. Yeli sì yɛli bè kaara ti kácege káà kaaʔ+. 47 Isirayɛli tògo siɛnnɛ pe mìɛni 'yɛli bèri Torimakiyaʔa Fundaanra gbùʔɔrɔ́ dè. 48 A ki pɛ́nì nyaa nabɔnwɔ ŋáà wī tɛ́niwɛ yeli sunʔɔmɔ nī bè, a wiī nɛ caa bè Torimakiyaʔa
         Fundaanra kpíʔile dè bè Yewe gbùʔɔrɔ wè, wire nɛ́ wi narigɛ nàguɔlɔ ní bèle, pe mìɛni
         'yɛli bè kɛnɛkɛnɛ. Bà pe bé nɛ́ gbɛ̀ jáa bè lìile lìi lè, bɛ̀ Isirayɛli siɛnnɛ tíɛlɛ
         bèle. A ŋìi sì kɛnɛkɛnɛ kpíʔile wèʔ, wire wáà sǐ ga tíi tàa káaʔ. 49 Fànʔa kajuulo náà siɛnrɛ dè, ti bé puu ye mìɛni wori, a ki 'nyaa yeli yo, a ki nɛ́
         nyaa nabɔnminɔ yo, bàli pe 'tɛ́ni yeli sunʔɔmɔ nī bè.»50 A Isirayɛli siɛnnɛ pe mìɛni 'ti cò bɛ̀, a pe 'ki sɔ́migɔ nɛ̀ kpíʔile nɛ̀ yɛli nɛ́
         gàa ní Yewe yé juu nɛ̀ gbɛ̀ngɛ Misa nɛ́ Arawɔn mɛ́ wè. 51 Kire cɛnnugo gè, a Yewe wi 'Isirayɛli siɛnnɛ yige bèle Ezipiti kùlo nī lè nɛ́ pe tɔ́ri nɛ̀ pe taanni pìye nɛ̄ gbuʔulo gbuʔulo.
         
            
               	Yege gáà pe 'puu nɛ ye Yaliire Puru yege gè, eburu siɛnrɛ nī dè, ki nɛ séligi nzùʔu
                     lɛ̀lɛ nī, ki nɛ puu Takariyege kire ga laa Wariyogo.

               	Kire kɛnmɛ nɛ̄ pe 'puu nɛ Torimakiyaʔa Fundaanra yeri dè míɛni Sìnvarifun Búru Fundaanra
                     (wéli baa Lev 23.6; Mar 14.12; Luk 22.7; Kakpi 12.3). Kire kàduʔumɛ a sìnvari ti pɛ́nì 'kò nɛ kapiile fìɛ tíi wè (wéli baa Luk 12.1; Kor1 5.8).

               	Eburu siɛnrɛ ti 'ki juu nɛ́ jo cúʔɔmɔ kpíʔilevɔli. Kùu tundunwɔ wè, wire baara tire ti 'puu bèri Kulocɛliɛ kàyuʔu nyu gè siɛnnɛ nɛ̄ bèle
                     (wéli baa Sél 19.13; Sam2 24.16; Eb 11.28).

               	Siɛnrɛ dáà pe 'yiʔɛ samaritɛni siɛnrɛ nī dè, nɛ́ míɛni girɛki siɛnliɛrɛ dè, peli nyɛ́nì
                     siɛnrɛ dáà fàri dè baa ki nɛ̄: nɛ́ Kanaa kùlo nī lè.

               	Wéli baa 6.26; 13.18.

               	Wéli baa Tɔ́r 9.12; Zan 19.36.

Yirile nɛ́ suɔlɔ siɛnrɛ dè131 A Yewe 'ki juu Misa mɛ́ nɛ́ jo: 2 «Ye- Isirayɛliyé pìpelile pe mìɛni láʔa bèle ye kɛn m'mɛ́. A cɛliwɛ 'pìpeliwe sii wè ŋàa wī nàgabile
         lè, a yajuʔu míɛni 'pìpeliwe sii wè, wire yē mi wuu+.»3 A Misa wi 'ki juu siɛnnɛ mɛ́ bèle nɛ́ jo: «Yeri sɔ̀ngí yeri taʔa nɛ́ cɛngɛ ní gè gàa
         nī yeli 'yiri Ezipiti kùlo nī lè, tiʔɛ gáà nī yeli 'puu sùkulomɔ nī bè, nɛ́ ki cɛ́n Yewe nyɛ́nì yeli píle
         nɛ̀ yige baa nɛ́ wi ŋɔri kɔli ní gè. Kire kɛnmɛ nɛ̄ yeli sǐ ga tíi yakaa káa gàa gī
         sìnvari ní dèʔ. 4 Pàngɛ gè, Yaliire Puru yege nī gè, kire nī yeli 'yiri baa.5 «A Yewe kɛ́nì yeli nyɔ́gɔ baa kùlo nī lè nàa wori nɛ̄ wi cé nyuɔ kún gè nɛ̀ kɛn yeli
         tobilo mɛ́ bèle, nɛ́ jo wire bé ni kɛn yeli mɛ́ lè, yeli 'yɛli bèri sɔ̀ngí de taʔa
         nɛ́ yirile nɛ́ suɔlɔ siɛnrɛ wuʔu ní gè, ye- kire sɔ̀ngidaa kele kpíʔile gèle kire
         yege gáà tíimɛ nī gè. Kire kùlo lire nī baa Kanaa siɛnnɛ, nɛ́ Eti siɛnnɛ, nɛ́ Amɔri siɛnnɛ, nɛ́ Evi siɛnnɛ nɛ́ Jebusi siɛnnɛ kùlo lè, baa nɛ̀yirimɛ nɛ́ sárigɛ kiī nɛ fúu gè+. 6 Bà yeli kɛ́nì fundaanra tánʔagbuɔlɔ tánʔa lè, yeli béri sìnvarifun búru káa wè cɛnyɛ kɔlisiin sunʔɔmɔ nī bè. Kɔlisiinwuʔu nɛ̄ gè, yeli bé fundaanra
         kpíʔile dè, Yewe wori dè+. 7 Kire cɛnyɛ nyáà nī yè, yeli sǐ ga tíi búru káaʔ, ŋàa wī sìnvari ní dè. Kiì yɛli pe-
         búru nyaa yeli tɛ́nidiɛyɛ yáà fáala nīʔ, ŋàa wī sìnvari ní dè; sìnvari míɛni sì yɛli
         ti 'nyaa baaʔ.8 «Kire cɛngɛ gè, yeli ye mìɛni béri yeli pìile tɛnmɛ bèle ki kɔri nɛ̄ wè, bé jo: ‹Gàa
         ki mìɛni gè mi nɛ ki kpínʔini bè sɔ̀ngi bè taa nɛ́ gàa ní Yewe 'kpíʔile m'mɛ́ gè,
         bà mi 'yiri Ezipiti kùlo nī lè.› 9 Gàa ki mìɛni bé puu yeli mɛ́ bɛ̀ fìɛ tíɛlɛ yeli kiyɛ nɛ̄ yè nɛ́ yeli gbɛgɛlɛ nɛ̄ gèle. Kire bé ki yaʔa yeli de sɔ̀ngí
         de taʔa bèri Yewe fànʔa kajuʔulo jáari gèle, nɛ́ ki cɛ́n wire wi nyɛ́nì yeli yige
         Ezipiti kùlo nī lè nɛ́ wi tíimɛ ŋɔri kɔli ní gè. 10 Yiɛlɛ ó yiɛlɛ yeli 'yɛli bè fànʔa kaala siɛnrɛ dáà cò dè a ki lɛ̀lɛ ni pɛ́nì nɔ̀ lè.11 «A Yewe kɛ́nì yeli nyɔ́gɔ Kanaa siɛnnɛ kùlo nī lè, bɛ̀ wi 'nyuɔ kún nɛ̀ kɛn yeli mɛ́ wè, yeli nɛ́ yeli tobilo ní bèle, a wi kɛ́nì ni kɛn yeli mɛ́ lè, 12 yeli bé nàgabipeligele ke mìɛni láʔa bè kɛn Yewe mɛ́, nɛ́ yajuuro ti pìpelile ní bèle,
         dàa dī nàguɔlɔ bèle. Kire pìpelile bálì pe mìɛni yē mi wuulo. 13 A ki pɛ́nì nyaa sèfɛngɛlɛ pìpelile bèle, yeli bé pe fùgu bè suɔ nɛ́ sìnbapigele ní
         kire ga laa nɛ́ síkapigele ní gèle. Á kire bɛ̀ʔ gè, yeli bé yétiige ŋáʔana gè bè kaa
         ti nɛ̄+. A ki 'nyaa siɛnnɛ jaafɔpelile bèle, yeli bé pe fùgu suɔ+.14 «A yeli pìile pe kɛ́nì yeli yúgo cɛnyɛ nyáà yi báan yè nɛ́ jo: ‹Gáa nɛ̄ yeli nɛ kire
         kpínʔini gè ?›, ye- pe yɛ: ‹Yewe nyɛ́nì weli yige Ezipiti kùlo nī lè, tiʔɛ gáà nī
         weli 'puu sùkulomɔ nɛ̄ bè, nɛ́ wi ŋɔri kɔli ní gè. 15 Bà Farawɔn yé cíi nɛ́ jo wiǐ weli yaʔa weli kɛ́ wèʔ, a Yewe 'pìpelile kpúu bèle Ezipiti kùlo
         nī lè, siɛnnɛ jaafɔpelile bèle nɛ́ yajuuro wuulo ní bèle, kire kɛnmɛ nɛ̄ weli 'kò
         nɛ yajuuro pìpelile kpúu bèle nɛ Yewe gbùʔɔrɔ́ wè, níɛ weli jaafɔpelile suu bèle nɛ
         fùgú.› 16 Kire bé kò yeli mɛ́ bɛ̀ fìɛlɛ tíɛlɛ yeli kiyɛ nɛ̄ yè nɛ́ yeli gbɛgɛlɛ nɛ̄ gèle, nɛ́
         ki cɛ́n Yewe nyɛ́nì yeli yige nɛ́ wi ŋɔri kɔli ní gè Ezipiti kùlo nī lè.»ISIRAYƐLIYÉ PE 'KƐ SINAYII NYAGURUGO MƐ GE(13.17–18.27)Yewe wi 'Isirayɛliyé yiʔɛ kíni gè17,18 Bà Farawɔn cé Isirayɛliyé yaʔa bèle a 'pe kɛ́ bèle, a Kulocɛliɛ 'pe yiʔɛ kíni a pe màʔa nɛ̀ sɛ́nì waama kùlo
         koligo líɛ gè, Nyàʔanivɛgɛ Tiire kuʔɔjii+ kɔli mɛ́ gè. Kulocɛliɛ sì cé pe yiʔɛ kíni a pe 'Filisitiyé kùlo koligo líɛ gèʔ+, kire ki 'puu kowerige gè. Nɛ́ ki cɛ́n Kulocɛliɛ yé jo: «Kiì yɛli a siɛnnɛ pe kɛ́nì
         kapiɛnnɛ nyaa lèʔ, pe ní koli bèri waa Ezipiti kùlo mɛ́ lèʔ.»Bà pe yé yiri Ezipiti kùlo nī lè, Isirayɛli siɛnnɛ pe yé puu nɛ taanni pìye nɛ̄ gbuʔulo
         gbuʔulo nɛ̀ pìye gbòbori nɛ̀ yaʔa kapiɛnnɛ kpúɔnmɔ. 19 A Misa'Yusufu kácere líɛ dè nɛ̀ tugo nɛ waa nɛ́ ti ní, nɛ́ ki cɛ́n Yusufu cé Isirayɛli siɛnnɛ cò
         bèle a pe 'kàli, á wi 'jo: «Mi 'ki cɛ́n kányiʔɛ nɛ̄ Kulocɛliɛ bága yeli sáʔa, kire nɛ̄ yeli 'yɛli
         bága mi kácere líɛ dè bè kɛ́ nɛ́ ti ní+.»20 A pe 'yiri Sukɔti kàʔa nī gè nɛ̀ kɛ́ nɛ̀ sɛ́nì nɔ̀ Etami tiʔɛ nɛ̄ gè nɛ̀ tɛ́ni baa
         cɛ̀ri, kire gáà ki 'puu waama kùlo táanni lè. 21 Yewe wire tíimɛ 'puu nɛ tári pe yiʔɛ mɛ́ gè. A kiī kpìɛnmɛ lɛ̀lɛ nī, ki nɛ̂ puu kàsadibagɛ,
         níɛ̀ puu sìtɔnigɔ nɛ̀ cùungu níɛ̀ sìɛn nɛ̀ kíni pe yiʔɛ mɛ́ gè. A ki yē pìlige nī
         gè, ki nɛ̂ puu kàsun, níɛ̀ puu sìtɔnigɔ níɛ̀ sìɛn pe yiʔɛ mɛ́ gè, bèri kpìɛnmɛ cáanri
         bè pe mɛ́. Kire ki 'yaʔa a pe gbɛ̀nɛ tári pìlige nɛ́ cɛnvugo ní gè. 22 A ki gbɛ̀nɛ yē kpìɛnmɛ lɛ̀lɛ nī lè, kàsadibagɛ gáà ki 'tɔni nɛ̀ cùungu gè, ki nɛ̂
         puu nɛ waa pe yiʔɛ mɛ́ gè súuri. Pìlige nī gè, kàsun gáà ki 'tɔni nɛ̀ cùungu gè, ki
         nɛ̂ puu nɛ waa pe yiʔɛ mɛ́ gè. Ki nɛ̌ ga núgo bè nyaaʔ.
         
            
               	Kulocɛliɛ yé Isirayɛli líɛ wè wi jaapeliwe (wéli baa 4.22). A wi 'Isirayɛliyé pìpelile suɔ bèle wuʔɔgboliyo kiɛwuʔu mɛ́ gè (wéli baa 12.12-13,29-30). Kire nɛ̄ Isirayɛliyé pìpelile pe 'puu wi wuulo. Kire kɛnmɛ nɛ̄ pe 'Zezi láʔa wè
                     nɛ̀ kɛn Kulocɛliɛ mɛ́ (wéli baa Luk 2.7,22-23).

               	nɛ̀yirimɛ nɛ́ sárigɛ kiī nɛ fúu gè: Wéli baa 3.8 kaliwɛgɛ ki táanmɛ gè.

               	Wéli baa 12.15-20; 23.14-15.

               	Kulocɛliɛ sì yé yéri ki nɛ̄ Isirayɛli siɛnnɛ peri sèfɛngɛlɛ kpúu gèle bè Yewe gbùʔɔrɔʔ
                     bɛ̀ ni yé núʔɔ Yewe yiʔɛ mɛ́ gè (wéli baa Tɔ́r 18.15). Bà sèfɛngɛlɛ ke 'puu nɛ́ tɔ̀ni ní wè, kire nɛ̄ pe yé yɛli bè ke suɔ fùgu.

               	Bè pùɔ suɔ wè fùgu wè, ki lɔri ti 'puu walifiiwe walikpegele kogunɔ (wéli baa Tɔ́r 18.16).

               	Siɛnnɛ pálì nɛ jo: kuʔɔjii Nyìʔɛ. (Wéli baa 14.2 kaliwɛgɛ ki táanmɛ gè).

               	Ezipiti kapiɛngbuɔnnɔ pe 'puu nɛ Filisiti kùlo koligo wéli gè.

               	Wéli baa Sél 50.25.

Farawɔn 'yiri nɛ̀ taʔa Isirayɛliyé nɛ̄ bèle141 A Yewe ki 'juu Misa mɛ́ nɛ́ jo: 2 «-Ki juu Isirayɛli siɛnnɛ mɛ́ bèle pe- koli peri waa pe sa tɛ́ni cɛ̀ri Pi Kariyɔti kàʔa táanni gè, kire
         gáà gī Migidɔli kàʔa nɛ́ kuʔɔjii+ sunʔɔmɔ nī bè. Yeli 'yɛli bè tɛ́ni kuʔɔjii táanni wè, bè yiʔɛ wáa Baali Sefɔn kàʔa
         kɔli mɛ́ gè. 3 Farawɔn wi bé ki sɔ̀ngi bè jo Isirayɛli siɛnnɛ pe 'pùunni nɛ nyaari nɛ mári waama kùlo nī
         lè; waama kùlo ni 'pe lìi. 4 M'bé Farawɔn nàzɔn gbɛ̀n wè+; wi bé yiri bè taʔa yeli nɛ̄. Kpuʔɔrɔ bé taʔa mi míʔɛ nɛ̄ gè Farawɔn kɛnmɛ nɛ̄ bè, nɛ́ wi kapiɛngbuɔnnɔ ní bèle. Bà Ezipiti siɛnnɛ pe bé ki cɛ́n mi yē Yewe+.»A pe 'ki kpíʔile bɛ̀. 5 Bà pe pɛ́nì ki juu Ezipiti kùlofɔli mɛ́ wè nɛ́ jo Isirayɛli siɛnnɛ pe yé fɛ̀ bèle,
         a Farawɔn nɛ́ wi siɛnkpolilo ní bèle, a pe 'pe sɔ̀ngirɔ yiʔɛ dè Isirayɛli siɛnnɛ wuʔu
         nɛ̄ gè nɛ́ jo: «Gáa weli 'kpíʔile mmɛ gè nɛ́ Isirayɛli siɛnnɛ yaʔa bèle a pe 'yiri
         parituɔrɔ nī dè ?»6 A Farawɔn 'wi kapiɛngbuɔn wotori gbòbori wè nɛ́ wi kapiɛngbuɔnnɔ kɔ́ri bèle. 7 A wi 'fali nɛ̀ suɔnyɔ wotorilo cɛ̀nminɛ sirataanri (600) nyíɛnɛ nɛ̀ kɔ̀n, nɛ̀ fàri
         Ezipiti kùlo wuulo pálì mìɛni nɛ̄, kapiɛngbuɔnnɔ kàfɔlilɔ sí ní ti mìɛni nigbe nigbe
         nɛ̄.8 A Yewe 'Farawɔn nàzɔn gbɛ̀n wè, Ezipiti kùlofɔli wè, a wi 'yiri nɛ̀ taʔa Isirayɛli
         siɛnnɛ nɛ̄ bèle, peli bálì pe yé yiri Ezipiti kùlo nī lè yiɛyɛ ní yē yɛ̀riyɛ yè. 9 A Ezipiti siɛnnɛ pe 'yiri nɛ̀ taʔa pe nɛ̄ nɛ́ sɛ́nì nɔ̀ pe nɛ̄ pe súɔndiʔɛ nī gè baa
         kuʔɔjii táanni wè. Suɔnyɔ yi mìɛni yè, nɛ́ suɔnfɛbilɛ+ pe mìɛni bèle, nɛ́ Farawɔn wotorilo pe mìɛni ní bèle, nɛ́ wi kapiɛngbuɔnnɔ pe mìɛni
         ní, a pe 'Isirayɛliyé cò bèle baa Pi Kariyɔti kàʔa táanni gè, Baali Sefɔn kàʔa yiʔɛ
         mɛ́ gè. 10 Bà Farawɔn 'puu nɛ kpɔni pe nɛ̄ wè, a Isirayɛli siɛnnɛ pe 'yiʔɛ yɛ̀gɛ gè nɛ̀ ki nyaa
         Ezipiti siɛnnɛ pe ń'nɛ̀ yiri nɛ̀ taʔa peli nɛ̄ ! Fíɛrɛ ti yé Isirayɛli siɛnnɛ cò bèle
         kpuʔɔ, a pe 'yékpuʔulo wáa nɛ̀ Yewe náari.11 A pe 'Misa yɛ wè: «Muɔ 'jo lé, nyɛyɛ sì puu baa Ezipiti kùlo nī lè léʔ, á muɔ 'weli
         kɔ́ri weli pa kùu náʔa dàrimiʔɛ gáà nī gè ? Gáa nɛ̄ muɔ 'ki kpíʔile weli nɛ̄ mmɛ gè,
         nɛ́ weli yige Ezipiti kùlo nī lè ? 12 Tire bɛ̀ʔ lé dàa weli 'puu nɛ nyu muɔ mɛ́ dè, bà we 'puu baa wè, nɛ́ jo, ‹-Weli yaʔa
         weli de baara Ezipiti siɛnnɛ mɛ́ bèle. Kire cî pɔ́ri weli mɛ́ weli de baara kire tiʔɛ
         nī gè sɛ́ni weli pa kùu náʔa gè waama kùlo náà nī lè !› »Yewe 'kuʔɔjii luʔɔ ceri gè13 A Misa 'ki juu pe mɛ́ nɛ́ jo: «Ye fǎga de fìʔɛ́ʔ ! Ye- yéri ye nìre wáa, yeli bé ki nyaa
         gàa Yewe bé kpíʔile yeli mɛ́ pàngɛ gè bè yeli suɔ wè. Nɛ́ ki cɛ́n Ezipiti siɛnnɛ bálì yeli nɛ nyaʔa pàngɛ gè, yeli sǐ ní ga tíi pe nyaa cíginiʔ. 14 Yewe wire tíimɛ bé yeli kapiɛnnɛ kpúɔn lè; yeli bèle, ye- kò pìirile.»15 A Yewe 'Misa yɛ wè: «Gáa nɛ̄ muɔ nɛ yékpoli wáari lé mi kúrugu ? -Ki juu Isirayɛli siɛnnɛ mɛ́ bèle, pe- yɛ̀ peri waa. 16 Muɔ wè, ma kàgbiile yɛ̀gɛ lè, ma muɔ kɔli sìɛn gè kuʔɔjii nɛ̄ wè, ma ki ceri tiɛyɛ
         siin, kire ga buu Isirayɛli siɛnnɛ pe- luʔɔ jeli gè dàawaʔala nɛ̄ lè. 17 Mi wè, yeli bé ki nyaa, m'bé Ezipiti siɛnnɛ nàzɔnnɔ gbɛ̀n bèle, kire ga buu pe- jíin
         yeli kúrugu luʔɔ nī gè. Bà ki bé kpíʔile kpuʔɔrɔ bé taʔa mi míʔɛ nɛ̄ gè Farawɔn wire kɛnmɛ nɛ̄, nɛ́ wi kapiɛngbuɔnnɔ ní bèle nɛ́ wi suɔnyɔ wotorilo ní bèle nɛ́ wi
         suɔnfɛbilɛ ní bèle. 18 Bà Ezipiti siɛnnɛ pe bé ki cɛ́n mi yē Yewe wè, a kpuʔɔrɔ kɛ́nì taʔa mi míʔɛ nɛ̄ gè
         Farawɔn kɛnmɛ nɛ̄ bè, nɛ́ wi suɔnyɔ wotorilo ní bèle, nɛ́ wi suɔnfɛbilɛ ní bèle.»19 Nyìʔɛnɛ tundunwɔ ŋáà wi 'puu nɛ kínigi Isirayɛli siɛnnɛ pe yiʔɛ mɛ́ gè, a wire 'koli nɛ̀ pɛ́ni kò
         pe kàduʔu mɛ́ gè, a kàsadibagɛ sìtɔnigɔ gáà ki 'cùungu gè kire 'yéri míɛni pe kàduʔu
         mɛ́. 20 Kàsadibagɛ sìtɔnigɔ kire 'puu Ezipiti siɛnnɛ gboli nɛ́ Isirayɛli siɛnnɛ gboli sunʔɔmɔ
         nī bè. Kire kayɔbigɔ káà 'puu yebilige, gìi ní gè kpìɛnmɛ nɛ kpìɛnmɛ cáanri bè pìlige
         nī gè. Pìlige nī gè, gboli láà sì gbɛ̀nɛ nɔ̀ làa nɛ̄ʔ.21 A Misa wi 'kɔli sáʔa gè nɛ̀ sìɛn kuʔɔjii nɛ̄ wè, a Yewe 'káfaligbuʔɔ káà yɛ̀gɛ gàa
         ki 'kɔ́n cɛngɛnyɛnifoligɔli mɛ́ gè, a ki 'wáa pìlige ki mìɛni nī nɛ̀ kuʔɔjii luʔɔ
         ŋɔrigɔ gè nɛ̀ ki ceri. A dàala ni 'yiri. 22 A Isirayɛli siɛnnɛ pe 'jíin nɛ̀ kuʔɔjii luʔɔ jeli gè dàawaʔala nɛ̄ lè. A luʔɔ ki 'yɛ̀
         nɛ̀ yéri gunyɔ tíɛlɛ, kàliige mɛ́ gè nɛ́ kàmɛgɛ mɛ́ gè. 23 A Ezipiti siɛnnɛ pe 'yiri nɛ̀ taʔa pe nɛ̄, nɛ́ pe suɔnyɔ ní yè, nɛ́ Farawɔn suɔnyɔ
         wotorilo ní bèle, nɛ́ suɔnfɛbilɛ ní bèle, a pe mìɛni 'jíin kuʔɔjii nī wè pe kúrugu.
         24 Nyìjaliɛlɛ nɛ̄ lè, a Yewe 'kò kàsadibagɛ kàsun sìtɔnigɔ nī gè gàa ki cùungu gè, nɛ́
         Ezipiti siɛnnɛ kapiɛngbuɔnnɔ wéli bèle náʔa dàala nɛ̄ lè, nɛ́ fali nɛ̀ tánʔana nyaʔami
         lè pe mɛ́. 25 A wi 'pe suɔnyɔ wotorilo sakolilo cúʔɔ bèle, a pe 'tánʔagɛnnɛ ni 'kò gbɛ̀lilɛ nɛ̀
         tóri.A Ezipiti siɛnnɛ pe 'jo: «Ye- puu weri fé Isirayɛli siɛnnɛ nɛ̄ bèle, nɛ́ ki cɛ́n Yewe
         yē nɛ kapiɛnnɛ kpúɔn lè weli nɛ̄ nɛ pe kanʔa !»26 A Yewe 'ki juu Misa mɛ́ wè nɛ́ jo: «-Muɔ kɔli sìɛn gè kuʔɔjii nɛ̄ wè, kire ga buu
         luʔɔ ki- koli bè Ezipiti siɛnnɛ tɔ́n bèle, nɛ́ pe suɔnyɔ wotorilo ní bèle nɛ́ pe suɔnfɛbilɛ
         ní bèle.»27 A Misa wi 'wi kɔli sìɛn gè kuʔɔjii naamɛ gè. Lɛ̀lɛ líì nī cɛngɛnyɛni ni 'puu nɛ foligi
         lè, a kuʔɔjii luʔɔ ki 'koli nɛ̀ kò ki kaliɛmɛ nɛ̄ bè. A Ezipiti siɛnnɛ pe 'koli nɛ
         fé bè pìye suɔ luʔɔ mɛ́ gè. Kire nɛ́ ki mìɛni a Yewe ki 'yaʔa a kuʔɔjii luʔɔ ki 'pe
         mìɛni lìi ! 28 A luʔɔ ki 'koli nɛ̀ suɔnyɔ wotorilo tɔ́n bèle, nɛ́ suɔnfɛbilɛ ní bèle, nɛ́ Farawɔn
         wi kapiɛngbuɔnnɔ pe mìɛni ní bèle, bàli pe yé jíin luʔɔ nī gè Isirayɛli siɛnnɛ kúrugu
         bèle. Wàa nigbe sì suɔ pe nīʔ. 29 Nɛ̀ ki yaʔa Isirayɛli siɛnnɛ peli yé tánʔa nɛ̀ jeli dàawaʔala nɛ̄ lè kuʔɔjii lakoligo
         nī gè, luʔɔ ní gè nɛ yɛ̀ nɛ yèrí bɛ̀ gunyɔ tíɛlɛ kàliige kɔli mɛ́ gè nɛ́ kàmɛgɛ kɔli
         mɛ́ gè.30 Kire cɛngɛ gáà kire nī, Yewe 'Isirayɛli siɛnnɛ suɔ bèle Ezipiti siɛnnɛ mɛ́ bèle. A
         pe 'Ezipiti kúbilo nyaa bèle wáala luʔɔ gògogo nɛ̄ gè. 31 Bà Isirayɛli siɛnnɛ pe 'Yewe ŋɔri kɔli nyaa gè, gàa wi yé taʔa Ezipiti siɛnnɛ nɛ̄
         bèle, a pe 'fíɛ Yewe nɛ̄. A pe 'tɛ́ngɛ Yewe nɛ̄ nɛ́ wi baakuɔwɔ Misa ní wè.
         
            
               	Wéli baa 13.18 kaliwɛgɛ ki táanmɛ gè. Luʔɔ gáà Isirayɛli siɛnnɛ pe 'jeli gè dàawaʔala nɛ̄ lè, á
                     Yewe 'pe suɔ Farawɔn mɛ́ wè, ki bé gbɛ̀ nyaa Nyàʔanivɛgɛ Tiire kuʔɔjii kɔli káà gī
                     gàa kiì yé kpúʔɔ nɛ̀ kuʔɔjii wire tíimɛ kúɔ wèʔ. Kire tiʔɛ piyē nɛ ye pàngɛ gè «Suwɛzi
                     Gɔlifi» tiʔɛ gè. Ki bé gbɛ̀ nyaa míɛni lakoliyo yáà wuʔu pe 'juu náʔa gè; yire míɛni
                     'puu baa ki tiʔɛ tɛ́nimɛ nī bè.

               	Wéli baa 4.21.

               	Wéli baa 12.12; 14.18.

               	suɔnfɛbilɛ: Siɛnnɛ pálì kire nyasiɛnkɛnigɛ yiʔɛ bèle nɛ̀ jo: suɔnyɔ wotorilo fɛ̀vɔlilɔ. Wéli baa míɛni 14.17-18,23,26,28.

Isirayɛliyé pe 'ŋú nɛ̀ Yewe gbùʔɔrɔ wè151 A Misa nɛ́ Isirayɛli siɛnnɛ pe 'fali nɛ̀ Yewe ŋúnugo gáà ŋú gè, nɛ́ jo:M'béri Yewe gbùʔɔrɔ́ wè nɛ́ ŋúnugo gáà ní gè;wi nyɛ́nì fànʔa taa wi leguulo nɛ̄ bèle nɛ́ wi kpuɔmɔ ní bè.Suɔnyɔ yè nɛ́ yi fɛ̀vɔlilɔ ní bèle,wi 'pe wáa kuʔɔjii luʔɔ nī gè !2 Yewe+ wire wī mi ŋɔri dè nɛ́ mi ŋúnugo gè, wire wi 'mi suɔ+.Wire wī mi Kulocɛliɛ wè, m'béri wi tòbiló;wire wī mi tuu wi Kulocɛliɛ wè, m'béri wi kpóri+.3 Yewe wiī kapiɛngbuɔn sànbali;wi míʔɛ kire gī Yewe.4 Farawɔn suɔnyɔ wotorilo bèle, nɛ́ wi kapiɛngbuɔnnɔ ní bèle,Yewe 'ti mìɛni wáa kuʔɔjii nī wè !Farawɔn kapiɛngbuɔn kàfɔlilɔ bèle,Nyàʔanivɛgɛ Tiire kuʔɔjii wi 'pe mìɛni lìi !5 Luʔɔ sícuugo ki 'pe mìɛni júɔ,a pe 'tìgi luʔɔ nī gè bɛ̀ kàdɛnigɛ tíɛlɛ.6 Yewe yo, muɔ kàliige kɔli kiī nɛ́ ŋɔri ní níɛ nyíʔɛnɛ.Yewe yo, muɔ kàliige kɔli ki 'muɔ leguulo muʔɔrɔ bèle.7 Muɔ kpuɔmɔ nìʔɛmɛ nī bèa muɔ 'muɔ leguulo tìrige bèle.A muɔ 'muɔ fundanʔanigɛ kàsun wo gè pe nɛ̄,a pe 'súʔu kpógori bɛ̀ nyàsige tíɛlɛ.8 Bà muɔ 'ŋɔ́ muɔ fínawiʔile nī gèle,a luʔɔ ki 'pínɛ nɛ̀ gbuʔulo kìi nɛ̄,lakoliyo luɔyɔ yi 'pínɛ yìi nī nɛ̀ kpàʔala bɛ̀ gunyɔ tíɛlɛ,luɔyɔ sícuuyo yi 'gbɛ̀n kuʔɔjii laamɛ nī bè.9 Leguu wi 'ki sɔ̀ngi nɛ̀ jo:«M'bé taʔa pe nɛ̄ bè pe cò bè pe kɔliyɛrɛ fùʔuro dè bè suɔ,bè ti tíla wìye nɛ̄; mi pìle ni bé káa bè tíin.M'bé mi kapiɛngbuɔn ŋɔnɔ píle lè bè yige; mi kɔli ki bé pe cúʔɔ.»10 Muɔ nyɛ́nì muɔ káfaligɛ fiɛ gè a kuʔɔjii wi 'pe júɔ.A pe 'tuu ŋɔri luʔɔ nī gè bɛ̀ timɔri tíɛlɛ.11 Yewe yo, ŋáa wī muɔ tíɛlɛ kulocɛlɛlɛ nī bèle ?Ŋáa wī tiɛlɛ fùn níɛ nyíʔɛnɛ bɛ̀ muɔ tíɛlɛ,ŋàa nɛ̄ pe 'yɛli bèri fìʔɛ́ wè,muɔ ŋáà ma kakpoliyo kpínʔini yè ?12 Muɔ nyɛ́nì muɔ kàliige kɔli sáʔa gè,a dàala ni 'weli leguulo júɔ bèle.13 Muɔ nyɛ́nì pe yiʔɛ kíni muɔ bànguɔ dɛ́nigɛ nī gè,muɔ siɛnnɛ bèle, bàli muɔ 'suɔ nɛ̀ yige bèle.Muɔ 'pe yiʔɛ kíni nɛ́ muɔ ŋɔri ní dèpe waa muɔ kòridiʔɛ wàlidɛngɛgɛ mɛ́ gè+.14 Siɛnnɛ pe bé ti lúʔu bèri fún;ki bé puu Filisiti kùlo siɛnnɛ mɛ́ bèle funwuɔrɔ wuʔu.15 Kire lɛ̀lɛ nī lè, fíɛrɛ bé Edɔmi kàfɔlilɔ cò bèle, pe béri fún.Mowabi siɛnnɛ fànʔafɔlilɔ, pe béri fún de yàʔará pe funyɔ nī yè.Kanaa kùlo siɛnnɛ pe mìɛni pe bé nyɛgɛ+.16 Fíɛgbuɔrɔ bé tuu pe nɛ̄;muɔ kɔli ki fànʔa ki bé pe yaʔa pe- kò bobobilo bɛ̀ kàdɛniyɛ tíɛlɛ,fúɔ bè taa muɔ siɛnnɛ pe tóri, Yewe,siɛnnɛ bálì muɔ 'suɔ nɛ̀ taa bèle.17 Muɔ bé pɛn nɛ́ pe ní bè pa pe sɔ̀migɔ bè tɛ́ngɛmuɔ nyagurugo nɛ̄ gè gàa gī muɔ kɔrigɔ gè.Kire tiʔɛ kire gī, Yewe, gàa muɔ 'nyíɛnɛ nɛ̀ kɔ̀n gèki- puu muɔ saawalidɛngɛgɛ gè gàa ki 'nyuɔ gè,ʔaan, Kàfɔli, tiʔɛ gàa muɔ tíimɛ kiyɛ yi 'kpíʔile yè.18 Weli Kàfɔli Yewe wire sí wi bé puu fànʔa nɛ̄ gè lɛ̀lɛ ó lɛ̀lɛ !19 Nɛ́ ki cɛ́n Farawɔn nɛ́ wi suɔnyɔ wotorilo, nɛ́ wi suɔnyɔ, nɛ́ yi fɛ̀vɔlilɔ ní bèle,pe mìɛni 'jíin kuʔɔjii luʔɔ nī gè,a Yewe wi 'kuʔɔjii luʔɔ ki mìɛni tɔ́n pe nɛ̄ !Nɛ̀ ki yaʔa Isirayɛli siɛnnɛ bèle,a peli 'tánʔa dàawaʔala nɛ̄ lè kuʔɔjii sunʔɔmɔ nī bè nɛ̀ jeli.20 Miriyami wè, Kulocɛliɛ siɛnjuuwo wè, Arawɔn juɔ wè, a wire pìnbile láà líɛ wi kɔli nī gè, a cɛlilɛ pe mìɛni 'taʔa wi nɛ̄ nɛ yúu,
         níɛ pìnbigele kpúɔn gèle.21 A Miriyami wi 'ŋúnugo suɔ gè Isirayɛli siɛnnɛ mɛ́ bèle, nɛ́ jo:Ye- weri ŋú Yewe mɛ́:wire wi nyɛ́nì fànʔa taa wi leguulo nɛ̄ bèlenɛ́ wi kpuɔmɔ ní bè !Suɔnyɔ yè nɛ́ yi fɛ̀vɔlilɔ ní bèle,wi 'pe wáa kuʔɔjii luʔɔ nī gè !Luʔɔ sìsorigo ki 'kò gbuɔdanʔa22 A Misa'Isirayɛliyé siɛnnɛ kɔ́ri bèle Nyàʔanivɛgɛ Tiire kuʔɔjii tiʔɛ nī gè, a pe 'kɛ́ waama kùlo mɛ́ lè, nàa pe 'ye Suri wè. A pe 'tánʔa cɛnyɛ taanri
         waama kùlo nī lè; piyè luʔɔ taaʔ. 23 A pe sɛ́nì nɔ̀ tiʔɛ káà nɛ̄ gàa pe 'ye Mara. Luʔɔ yé puu baa, nɛ̀ ki yaʔa piyě cî
         gbɛ̀ ki gbuɔʔ; ki yé puu sìsorigo+. Kire kɛnmɛ nɛ̄ pe 'puu nɛ ki ye Mara (ki kɔri wire wī: luʔɔ sìsorigo).24 A siɛnnɛ pe 'yɛ̀ nɛ nyu nɛ kúnʔɔri Misa nɛ̄ nɛ́ jo: «Gáa weli bé gbuɔ+ ?»25 A Misa sí kòkuulo wáa Yewe mɛ́, a Yewe wi 'tiige káà tìɛ wi nɛ̄. A Misa sɛ́nì lège káà ceri nɛ̀ pɛ́nì cáan luʔɔ
         nī gè, a luʔɔ ki 'kò gbuɔdanʔa.Kire tiʔɛ gáà kire nī Yewe 'fànʔa kaala náà juu lè nɛ̀ yaʔa pe mɛ́, nɛ́ kàyuʔujuu
         wori ní dè, nɛ́ pe siʔɛ nɛ̀ wéli, 26 nɛ́ ki juu pe mɛ́ nɛ́ jo: «A ki yē yeli nɛ sɔ́migi nɛ lúru Yewe yeli Kulocɛliɛ mɛ́
         wè, níɛ kasingele kpínʔini gèle wi yiʔɛ mɛ́ gè, a yeli nɛ líiye cáanri wi kajuudiʔɛlɛ
         mɛ́ gèle, a yeli nɛ lúru wi fànʔa kele ke mìɛni mɛ́ gèle, mi sǐ ga tíi yaama wáa yeli
         nɛ̄ʔ, bɛ̀ mi 'pi wáa Ezipiti siɛnnɛ nɛ̄ bèle. Nɛ́ ki cɛ́n mi yē Yewe, yeli gbarifɔli wè.»27 A Isirayɛli siɛnnɛ pe sɛ́nì nɔ̀ Elimi tiʔɛ nɛ̄ gè, baa pìndiʔɛlɛ kiɛ nɛ́ siin yē gèle,
         nɛ́ támari tiiye togotaanri nɛ́ kpɔrigɔ ní yè. A pe 'súɔn baa kire tiʔɛ nī gè luʔɔ
         táanni gè.
         
            
               	Náʔa gè ki Yewe míʔɛ 'juu werige ebururo nī dè nɛ̀ jo: Ya.

               	Wéli baa Ŋún 118.14; Eza 12.2.

               	Wéli baa Tìɛ 15.3.

               	Kòridiʔɛ gáà ki bé gbɛ̀ nyaa kùlo náà Yewe yé jo wi bé kɛn pe mɛ́ wè (wéli baa 15.17) á kire 'laa tiʔɛ gáà Yewe yé nyíɛnɛ nɛ̀ kɔ̀n gè baa pe cî de Yewe gbùʔɔrɔ́ wè (wéli
                     baa Fàn 12.14,18,26; 14.25; 16.7,15-16; 17.8,10; 18.6; 31.11).

               	Filisiti kùlo lè (koliyo 14), nɛ́ Edɔmi kùlo lè, nɛ́ Mowabi kùlo lè, keli yé puu kùlogolo
                     kálì gàli nɛ̄ Isirayɛli siɛnnɛ pe yé yɛli bè tóri bè nɛ́ nɔ̀ Kanaa kùlo nɛ̄ lè.

               	Waama kùlo náà nī lè luɔyɔ yi nɛ̂ puu sìsoriyo tiɛyɛ yáà nī.

               	Bè Isirayɛli siɛnnɛ yaʔa bèle tánʔana nɛ̄ lè waama kùlo nī lè, pe yé puu nɛ túngu
                     lɛ̀gɛlɛ sáamɛ nī nɛ́ Misa nɛ́ Arawɔn ní wè. Wéli baa 16.2-3; 17.3; Tɔ́r 14.2; 16.3-11,14.

Yewe wi 'yaliire kɛn Isirayɛliyé mɛ́ bèle161 A Isirayɛli tògo siɛnnɛ pe mìɛni 'yiri Elimi tiʔɛ nī gè nɛ̀ kɛ́ nɛ̀ sɛ́nì nɔ̀ Sɛnɛ waama kùlo
         nɛ̄ lè, yeye siinwuʔu nɛ̄ gè ki cɛnyɛ kiɛ nɛ́ kogunɔwuʔu nɛ̄ gè pe yirile kàduʔumɛ
         gè Ezipiti kùlo nī lè. Pe yé yege nigbe+ tánʔa nɛ́ nɛ́ nɔ̀ baa kire tiʔɛ nī gè; ki 'puu Elimi nɛ́ Sinayii nyagurugo+ sunʔɔmɔ nī bè. 2 Baa waama kùlo nī lè, a Isirayɛli tògo siɛnnɛ pe mìɛni 'yɛ̀ nɛ kúnʔɔri Misa nɛ́ Arawɔn nɛ̄ wè.3 A pe 'jo: «ʔá ! A ki yé Yewe yé cɛ́nì weli kpúu baa Ezipiti kùlo nī lè o, kire sì yé pɔ́ri lé ? Bà weli 'puu tɛ́ninɛ
         kire tiʔɛ nī gè kaara kàjuɔyɔ táanni yè o, kire tiʔɛ nī gè weli yé puu nɛ líi nɛ tíngi.
         Á yeli 'weli kɔ́ri nɛ̀ yige náʔa waama kùlo náà nī lè, bè siɛnniʔɛmɛ báà yaʔa bè pi
         pa kùu náʔa gè fungo nɛ̄ gè !»4 A Yewe 'ki juu Misa mɛ́ nɛ́ jo: «Nyaa, m'bé yaliire tìrige dè dàa ti bé kɔ́n nyìʔɛnɛ
         nī lè bè tìgi yeli mɛ́ dàala nɛ̄ lè, bà siɛnnɛ pe béri yigi cɛngɛ ó cɛngɛ bèri pe
         liʔɛlɛ jún gèle. Bà m'bé pe puu wéli a ki yē pe béri lúru mi fànʔa kajuʔulo mɛ́ gèle,
         kire ga laa pe bé cíi wè. 5 Cɛnyɛ kɔliniwuʔu nɛ̄ gè, a pe kɛ́nì yaliire liɛlɛ dè pìye nɛ̄ dè, dàa pe 'jó dè, ti
         'yɛli bè niʔɛ tɔliyɔ siin bè tóri cɛnzɛnyɛ wori nɛ̄ dè dàa pe dàli nɛ jún dè.»6 A Misa nɛ́ Arawɔn 'ti juu Isirayɛli siɛnnɛ mɛ́ bèle nɛ́ jo: «Pàngɛ cɛnguʔɔ gè, yeli
         bé ki cɛ́n Yewe wire wi 'yeli yige Ezipiti kùlo nī lè. 7 Sínbinimɛ táanni bè, yeli bé Yewe cɛ̀nmɛ nɛ́ wi kpuɔmɔ nyaa bè, nɛ́ ki cɛ́n wi nyɛ́nì
         kúnʔɔrilɔ lúʔu lè nàa yeli 'juu nɛ̀ wáa Yewe mɛ́ wè. Nɛ́ weli ní bèle, báli bīɛlɛ
         weli bèle kire ga buu yeli de kúnʔɔri weli nɛ̄ ?»8 A Misa 'kɛ́ yiʔɛ mɛ́ nɛ́ juu nɛ́ jo: «ʔaan, yeli bé ki cɛ́n, a Yewe kɛ́nì kaara kɛn
         dè yeli mɛ́ wè dàa yeli bé káa cɛnguʔɔ táanni gè, nɛ́ yaliire ní dè sínbinimɛ táanni
         bè, yeli bé lìi bè tín. Nɛ́ ki cɛ́n Yewe nyɛ́nì ti lúʔu kúnʔɔrilɔ náà yeli 'kúnʔɔri
         wi nɛ̄ wè. Weli bèle, weli yē báli ? Sànʔara dáà yeli 'juu nɛ̀ wáa weli kɔli mɛ́ gè,
         Yewe wori dī.»9 A Misa 'ki juu Arawɔn mɛ́ nɛ́ jo: «-Ki juu Isirayɛli tògo siɛnnɛ pe mìɛni mɛ́ pe-
         sìʔɛrɛ pe kpɔni Yewe nɛ̄ wè. Nɛ́ ki cɛ́n Yewe nyɛ́nì pe kúnʔɔrilɔ lúʔu lè.» 10 Bà Arawɔn 'puu nɛ nyu nɛ́ Isirayɛli tògo siɛnnɛ ní bèle, a pe 'yiʔɛ nɛ̀ yiɛyɛ wáa
         yè waama kùlo kɔli mɛ́ gè. Kire tiʔɛ nī gè, a Yewe 'wi cɛ̀nmɛ nɛ́ wi kpuɔmɔ tìɛ bè
         pe nɛ̄ kàsadibagɛ nī gè.11 A Yewe 'ki juu Misa mɛ́ nɛ́ jo: 12 «Mi nyɛ́nì Isirayɛli siɛnnɛ kúnʔɔrilɔ lúʔu nàa pe 'kúnʔɔri lè. -Ki juu pe mɛ́ ma jo:
         ‹Cɛnguɔwuɔmɔ nī bè, yeli bé kaara káa; sínbinimɛ táanni bè yeli bé lìi bè tín yaliire
         nɛ̄ dè. Bà yeli bé ki cɛ́n mi yē Yewe, yeli Kulocɛliɛ wè.› »13 Bà sí ki kpíʔile, cɛnguʔɔ gè, a tingbɛniserire+ 'pɛn nɛ̀ pɛ́nì tìgi pe bùguro nī dè nɛ̀ tiʔɛ nyì gè. Sínbinimɛ táanni bè, kámɛgɛ
         ki yé puu nɛ̀ bùguro màʔa dè nɛ suʔu dàala nɛ̄ lè. 14 Bà kámɛgɛ ki pɛ́nì cɛrigɛ gè, yɛrɛ táà yé kò dàala nɛ̄ lè yìride múrumuru+. 15 Isirayɛli siɛnnɛ pe yé ti nyaa; piyè sí ti cɛ́nʔ. A pe 'pìye yúgo nɛ́ jo: «Gáayɛgɛ
         gī gàa gè+ ?»A Misa sí ki juu pe mɛ́ nɛ́ jo: «Yaliire dī dàa Yewe 'kɛn yeli mɛ́ yeli de líi dè.
         16 Ti n'dɛ dàa Yewe 'juu nɛ̀ gbɛ̀ngɛ dè: ‹Siɛn ó siɛn 'yɛli wi- sa tàa jó nìʔɛrɛ bè yɛli
         nɛ́ wi kpáa wuulo lìigɛnnɛ ní lè, gbɔngbonyiʔɛ nigbe siɛn ó siɛn mɛ́.› »17 A Isirayɛli siɛnnɛ pe sí ki kpíʔile bɛ̀. A pàli 'jó nìʔɛgɛ, a pàli 'jó cɛ̀ri. 18 Bà pe kɛ́nì ti kíri dè dàa pe yé jó dè, bàli pe yé jó nìʔɛgɛ bèle, peli wori tiì yé
         niʔɛ nɛ̀ tóriʔ; bàli míɛni pe yé jó cɛ̀ri bèle, peli wori tiì pe kóligoʔ. Siɛn ó siɛn
         yé jó nɛ̀ yɛli nɛ́ wi lìigɛnnɛ ní lè.19 A Misa 'pe yɛ: «Siɛn wáà fǎga tàa tɛ́ngɛ yeli nī ti- súɔnʔ.»20 Kire nɛ́ ki mìɛni a pàli 'cíi, piyè lúʔu wi mɛ́ʔ. A pe 'tàa wàli nɛ̀ tɛ́ngɛ a ti 'súɔn.
         A ti 'fúnʔɔ, a fiɛnrɛ 'jíin ti nī, a ti 'kò nɛ númɔ. A Misa fungo ki 'yɛ̀ pe kúrugu.21 Bà ki 'láʔa kire nɛ̄ gè, cɛngɛ ó cɛngɛ sínbinimɛ táanni bè, siɛn ó siɛn nɛ̂ sɛ́nì
         jó nɛ̀ yɛli nɛ́ dàa ní wi bé gbɛ̀ pa lìi dè, nɛ́ ki cɛ́n, a cɛngɛ pɛ́ni wáari gè,
         ti nɛ̂ nyɛgɛ. 22 Cɛnyɛ kɔliniwuʔu nɛ̄ gè, pe nɛ̂ ti jó nɛ̀ taʔala tɔliyɔ siin, kire 'jo siɛn ó siɛn
         nɛ̂ jó yalenyiʔɛnɛ siin. A Isirayɛli tògo siɛnnɛ yiɛgininɛ pe pɛ́nì ki juu Misa mɛ́.23 A Misa 'ki juu pe mɛ́ nɛ́ jo: «Tire dī dàa Yewe cé juu nɛ̀ gbɛ̀ngɛ dè. Mbànʔa gè,
         kire yē cɛndɛnigɛ nɛ́ ní cɛnŋɔdaʔa wàlidɛngɛgɛ Yewe mɛ́ wè; yeli sǐ baara yafiɛn kúɔʔ+. A yɛgɛ ó yɛgɛ yē yeli mɛ́ bè fúɔ gè, ye- ti fúɔ pàngɛ gè. A dìi yē yeli mɛ́ bè ti
         suʔɔ dè, ye- ti suʔɔ pàngɛ gè. A yaliire díì 'kò dè, ye- ti gbòbori ye tɛ́ngɛ ti-
         puu kpìɛnduu wori.»24 A pe 'ti gbòbori nɛ̀ tɛ́ngɛ tiiyɛ fúɔ nɛ̀ pɛ́nì kpìɛnmɛ tuu bè, bɛ̀ Misa yé ti juu
         nɛ̀ gbɛ̀ngɛ dè. Ki kpìɛnduu gè, yafiɛn sì ti taaʔ: tiì cé fúnʔɔʔ, fiɛnrɛ sì yé jíin
         ti nīʔ. 25 A Misa 'pe yɛ: «Ye- ti lìi pàngɛ gè, nɛ́ ki cɛ́n pàngɛ kire gī Yewe cɛndɛnigɛ gè;
         baara wè nɛ kúuʔ. Yeli sǐ ga tíi yaliire táà nyaa dàala nɛ̄ lè pàngɛ gèʔ. 26 Cɛnyɛ kɔlini sunʔɔmɔ nī bè, yeli béri yaliire jún dè; kɔlisiinwuʔu nɛ̄ gè, cɛndɛnigɛ
         gī. Yeli sǐ ga tíi yaliire táà nyaa bileʔ.»27 Kire nɛ́ ki mìɛni, cɛnyɛ kɔlisiinwuʔu nɛ̄ gè, a pàli 'yiri siɛnnɛ sunʔɔmɔ nī bè, bè
         sa yaliire táà jó; piyè sɛ́nì yafiɛn nyaa baaʔ. 28 A Yewe sí Misa yúgo wè nɛ́ jo: «Lɛ̀lɛ níi nī yeli bé fɔ̀li bèri mi kajuudiʔɛlɛ lúru
         gèle, nɛ́ mi fànʔa kajuʔulo ní gèle ? 29 Yeli ki 'nyaa kìɛ, mi Yewe wè, mi nyɛ́nì cɛndɛnigɛ kɛn gè yeli mɛ́, kire kɛnmɛ nɛ̄
         mi nɛ̂ yaliire kɛn dè yeli mɛ́ cɛnyɛ siinwori cɛnyɛ kɔliniwuʔu nɛ̄ gè. Cɛnyɛ kɔlisiinwuʔu
         nɛ̄ gè, siɛn ó siɛn 'yɛli bè kò wi kpáa mɛ́ gè, siɛn sì yɛli bè yiri kpànʔanɛ cɛnyɛ
         kɔlisiinwuʔu nī gèʔ.» 30 A siɛnnɛ pe 'kò nɛ ŋɔ́gi nɛ taʔa cɛnyɛ kɔlisiinwuʔu nī gè.31 A Isirayɛli siɛnnɛ pe 'yaliire dáà ti míʔɛ le gè nɛ ti yeri mana+ (ki kɔri wire wī: gáayɛgɛ gī ?). Ti 'puu bɛ̀ sùɔlɔ tíɛlɛ+ níɛ fíligi. Ti tàanma pi 'puu bɛ̀ ŋɔ̀mi tíɛlɛ ŋàa nī pe cî sárigɛ le gè.32 A Misa sí pe yɛ: «Ti n'dɛ dàa Yewe 'juu nɛ̀ gbɛ̀ngɛ dè: ‹Ye- mana gbɔngbonyiʔɛ nigbe
         kíri, ye tɛ́ngɛ yeli siimɛ mɛ́ bè, kire ga buu pe bága pa ti nyaa dàa mi 'kɛn yeli
         mɛ́ dè, a yeli 'lìi waama kùlo nī lè lɛ̀lɛ líì nī mi 'yeli yige Ezipiti kùlo nī lè.› »33 A Misa sí ki juu Arawɔn mɛ́ nɛ́ jo: «Yaliire daanbile láà líɛ, ma mana yalenyɛni nigbe
         kíri, ma tɛ́ngɛ Yewe yiʔɛ mɛ́ gè, kire ga buu yeli kɛ̀ngɛlɛ gálì ke báan gèle pe-
         pa ti nyaa.»34 A Arawɔn kɛ́nì mana yalenyɛni líɛ lè, nɛ̀ ni tɛ́ngɛ nyakungɛngɛ finʔɛgɛ+ táanni gè ti- kò sɔ̀ngidaadiʔɛ, majo bɛ̀ Yewe yé ki juu nɛ̀ gbɛ̀ngɛ Misa mɛ́ wè.35 A Isirayɛli siɛnnɛ pe 'mana lìi wè fúɔ nɛ̀ taa yiʔɛlɛ togosiin nɛ̀ sɛ́nì nɔ̀ kùlo
         nɛ̄ lè baa siɛnnɛ 'puu bèle. Pe yaliire tire ti 'puu mana wè fúɔ nɛ̀ taa a pe sɛ́nì
         nɔ̀ Kanaa kùlo jíinmɛ nɛ̄ bè. 36 Yaliire daanbile náà ní pe 'puu nɛ kíri lè, lire pe 'puu nɛ yeri womɛri wè. Yaliire danʔa káà 'puu baa gàa pe 'puu nɛ yeri efaa wè. Womɛrinyɛni nigbe, ni nɛ̂ puu yaliire daanbile nyɛ́ni, lire nɛ̂ nyaa efaanyɛni+ tílaya tiɛyɛ kiɛwoli.
         
            
               	Ki 'juu eburu siɛnrɛ nī dè nɛ́ jo yiɛlɛ ni yeziinwuʔu ki cɛnyɛ kiɛ nɛ́ kogunɔwuʔu nɛ̄ pe 'nɔ̀ Sɛnɛ waama kùlo nɛ̄ lè. Torimakiyaʔa cɛngɛ ki 'puu yiɛlɛ ni yebelige cɛnyɛ
                     kiɛ nɛ́ sicɛriwuʔu nɛ̄ gè. Wéli baa 12.6.

               	Nyagurugo gáà nɛ̄ Kulocɛliɛ wìi tìɛ Misa nɛ̄ wè, kire pe 'puu nɛ ye Sinayii nyagurugo
                     gè. Pe 'puu nɛ nyagurugo tɛ́nimɛ yeri bè nɛ pínɛ Sinayii; waama kùlo tiʔɛ ki 'puu.
                     Kuʔɔjii luʔɔ ki yé ki màʔa kàliige mɛ́ nɛ́ kàmɛgɛ mɛ́. Isirayɛli siɛnnɛ peli yé puu
                     nɛ tári nɛ waa cɛngɛnyɛnifolimɛ kàliige kɔli mɛ́ gè, bè sa sùuri Sɛnɛ waama kùlo nī
                     lè, bè sa nɔ̀ Sinayii nyagurugo nɛ̄ gè.

               	Tingbɛniserire, tiī sítubilo pálì felige.

               	yìride múrumuru: Eburu siɛnrɛ ti nɛ jo: tiī bɛ̀ kámɛgɛ tíɛlɛ gàa wiire ti 'waʔa gè.

               	Eburu siɛnrɛ nī dè, a pe 'jo gáayɛgɛ gī gàa gè ?, pe nɛ̂ jo man hu. Kire nyasiɛnkɛnigɛ gáà kire ki 'yiʔɛ nɛ̀ kò mana. Wéli baa 16.31.

               	Cɛndɛnigɛ ki sélidiʔɛ kire ki 'puu lɛ̀lɛ líì nī Kulocɛliɛ duniya faan wè, cɛnyɛ kɔlisiinwuʔu
                     nɛ̄ gè, a wi 'ŋɔ́ nɛ̀ taa. Wéli baa Sél 2.3; Yir 20.8-11.

               	Wéli baa 16.15 kaliwɛgɛ ki táanmɛ gè.

               	Eburu siɛnrɛ tiī nɛ jo koriyanidiri. Ki yé puu yaliire táà dàa tiī nɛ fíin baa pe tiʔɛ nī gè. Ti yē fìire, nɛ́ ní yìride
                     bɛ̀ suɔlɔ tíɛlɛ.

               	Náʔa gè Misa nɛ nyu nyakungɛngɛ finʔɛgɛ wuʔu nɛ̄ gè gàa nī nyakungɛngɛ siɛnrɛ kàdɛnitɛnyɛ
                     siin yi bága puu yè, nɛ́ mana yaliire ní dè. Wéli baa 25.16,21; 26.33; 31.18; 32.15; 34.29; Eb 9.4; Tìɛ 2.17.

               	Efaanyɛni nigbe, lire nɛ̂ nyaa liitirile 25 félige; weli bé gbɛ̀ ni tɔ́nminɔ nɛ́ gbɔngbonyiʔɛ
                     ní gè. Wéli baa Tɔ́nminɔgɛnnɛ Tìɛdiʔɛ nī gè.

Luʔɔ ki 'yiri kàdɛnigbaala nī lè171 A Isirayɛli tògo siɛnnɛ pe mìɛni 'yɛ̀ Sɛnɛ waama kùlo tiʔɛ nī gè nɛ tári nɛ waa cɛ̀cɛ+ nɛ̀ yɛli nɛ́ koligo ní gè gàa Yewe 'puu nɛ tìí pe nɛ̄ gè, nɛ̀ sɛ́nì nɔ̀ Erefidimi tiʔɛ nɛ̄ gè nɛ̀ tɛ́ni baa. Nɛ̀ ki
         yaʔa luʔɔ sì yé puu baa pe- gbuɔʔ. 2 A siɛnnɛ pe 'yɛ̀ nɛ Misa nyuɔ caa gè. A pe 'jo: «-Luʔɔ kɛn weli mɛ́ weli- gbuɔ !»A Misa sí pe yɛ: «Gáa nɛ̄ yeli nɛ mi nyuɔ caa gè ? Gáa nɛ̄ yeli nɛ Yewe pun wè nɛ
         wéli ?»3 Luʔɔwuʔɔ ki yé tɔ̀ni nɛ̀ puu siɛnnɛ nɛ̄ bèle, a pe 'yɛ̀ nɛ nyu nɛ kúnʔɔri Misa nɛ̄
         nɛ́ jo: «Gáa gī mmɛ gè, gàa muɔ 'kpíʔile weli nɛ̄ mmɛ gè, nɛ́ weli yige Ezipiti kùlo nī lè bè pa weli kpúu náʔa gè luʔɔwuʔɔ nɛ̄ gè, weli nɛ́ weli pìile ní bèle nɛ́
         weli yajuuro ní dè ?»4 A Misa sí yékpoli wáa Yewe mɛ́ nɛ́ jo: «Gáa mi 'yɛli bè kpíʔile siɛnnɛ bálì mɛ́ bèle ?
         Ki 'kò cɛ̀ri dí pe sí mi wáa gbúu nɛ́ kàdari ní !»5 A Yewe sí ki juu Misa mɛ́ nɛ́ jo: «Kíni siɛnnɛ pe yiʔɛ mɛ́ gè, ma Isirayɛli liɛlɛ
         pálì kɔ́ri ma pínɛ nɛ́ mìɛ ní. Ma kàgbiile líɛ lè muɔ kɔli nī gè nàa ní muɔ cé Niili cáʔa kpúɔn gè, mari waa. 6 Mi wè, m'bé yéri náʔa muɔ yiʔɛ mɛ́ gè kàdɛnigbaala láà nɛ̄ Worɛbi nyagurugo+ nɛ̄ gè. Muɔ bé sa kàdɛnigbaala kpúɔn lè+, bà luʔɔ ki bé yiri, siɛnnɛ pe bé gbuɔ.» A Misa 'ki kpíʔile baa Isirayɛli liɛlɛ pe
         nyaamɛ nɛ̄.7 A wi 'ki tiʔɛ míʔɛ le gè nɛ ki yeri Masa nɛ́ Mɛriba (ki kɔri wire wī: puuwelige nɛ́
         kúnʔɔrilɔ tiʔɛ), bɛ̀ ki 'nyaa Isirayɛli siɛnnɛ pe yé kúnʔɔri Yewe nɛ̄ wè, nɛ́ Yewe
         puu wè nɛ̀ wéli wè, nɛ́ jo: «Yewe wiī bile weli sunʔɔmɔ nī í+ ?»Amalɛkiyé pe 'tún nɛ́ Isirayɛliyé ní bèle8 Bè pe 'yaʔa baa Erefidimi tiʔɛ nī gè, cɛngɛ káà a Amalɛki siɛnnɛ+pɛ́nì pɛ́nì kapiɛnnɛ cáan Isirayɛli siɛnnɛ nɛ̄ bèle. 9 A Misa 'ki juu Yesuwe+ mɛ́ nɛ́ jo: «Yɛ̀ ma nàguɔlɔ pálì nyíɛnɛ ma kɔ̀n ma sa kapiɛnnɛ kpúɔn lè nɛ́ Amalɛki
         ní wè. Mbànʔa gè, m'bé yɛ̀ bè yéri nyagurugo naamɛ gè nɛ́ Kulocɛliɛ kàgbiile ní lè
         mi kɔli nī gè.»10 A Yesuwe 'ki kpíʔile gàa Misa yé juu gè, a pe 'yiri nɛ̀ kapiɛnnɛ kpúɔn lè nɛ́ Amalɛki
         siɛnnɛ ní bèle. Misa nɛ́ Arawɔn ní wè, nɛ́ Kuri ní wè, a peli 'tánʔa nyagurugo naamɛ gè. 11 Ki 'nyaa, a Misa yé gbɛ̀nɛ kiyɛ yɛ̀gɛ yè nɛ́ Kulocɛliɛ kàgbiile ní lè, Isirayɛli siɛnnɛ
         pe nɛ̂ cé fànʔa taa; a wi sí gbɛ̀nɛ kiyɛ tìrige yè, Amalɛki siɛnnɛ pe nɛ̂ cé fànʔa
         taa. 12 Bà Misa kiyɛ yi pɛ́nì fùrɔ yè, a Arawɔn nɛ́ Kuri pe 'kàdɛnigɛ líɛ nɛ̀ le Misa láara
         wè, a Misa 'tɛ́ni ki nɛ̄. Á pe 'wi kiyɛ cò yè, a wàa 'kàmɛgɛ cò gè, a ŋìi 'kàliige
         cò gè. Bà ki 'kpíʔile a Misa kiyɛ yi 'kò yɛ̀gɛyaʔaya fúɔ nɛ̀ pɛ́nì cɛngɛnyɛni nyɔ́gɔ
         lè. 13 A Yesuwe 'fànʔa taa Amalɛki siɛnnɛ nɛ̄ bèle, a kapiɛngbuɔn ŋɔnɔ ni 'pe mìɛni lìi.14 A Yewe 'ki juu Misa mɛ́ nɛ́ jo: «-Ki sɛbɛ 'sɛbɛ nī wè, ki- puu sɔ̀ngidaadiʔɛ+; ma Yesuwe tɛnmɛ wè ti nɛ̄ wi- ti lúʔu wi ki cɛ́n, m'bé ki kpíʔile siɛnnɛ sǐ ní sɔ̀ngi
         daa nɛ́ Amalɛki siɛnnɛ ní bèle dàala nɛ̄ lèʔ+.»15 A Misa 'Yewe gbùʔɔrɔdiʔɛ káà faan, nɛ́ ki míʔɛ le gè nɛ ki ye Yewe Nisii (ki kɔri
         wire wī: Yewe wire wī mi fànʔa káfali wè). 16 A wi 'ti yiʔɛ juu gè nɛ́ jo: «Bɛ̀ Amalɛki siɛnnɛ pe 'fɔ̀li nɛ̀ pɛ́nì tuu Yewe wi kùlofɔlilɔ
         kácunʔɔ nɛ̄ gè, Yewe bé puu kàsii nɛ̄ nɛ́ pe ní kɛ̀ngɛlɛ ke mìɛni nī.»
         
            
               	Wéli baa Tɔ́r 33.5-16. Kire tiʔɛ kiī nɛ Isirayɛli siɛnnɛ pe tánʔagɛnmɛ tìí bè, tiɛyɛ nyíì nī pe tóri yè.

               	Wéli baa 3.1 kaliwɛgɛ ki táanmɛ gè.

               	Pe níɛ sɔ̀ngí nɛ taʔa nɛ́ tiʔɛ gáà siɛnrɛ ní dè níɛ nɛ ti gbùʔɔrɔ́ (wéli baa Ŋún 78.15-16,20; 105.41; 114.8; Eza 48.21). Pɔli 'kàdɛnigbuʔɔ tiʔɛ gáà tɔ́nminɔ gè nɛ́ Zezi Kirisi ní wè (wéli baa Kor1 10.4).

               	Eb 3.7-8 wiī nɛ nyu tiʔɛ gáà ki wuʔu nɛ̄ gè; kire tiʔɛ gáà míɛni kiī nɛ Ŋún 95.7-8 siɛnnuro nyu dè.

               	Amalɛki siɛnnɛ bèle pe yé puu Ezawu jaa wáà pìile (wéli baa Sél 36.6,12; Sam1 15.2; Sam1 30.1; Kaj1 1.36). Pe puu nɛ tun siɛnnɛ nɛ̄ bèle waama kùlo koliyo nī yè nɛ pe yɛrɛ suu dè pe mɛ́.

               	Tabelige kire gī náʔa gè pe 'Yesuwe míʔɛ yeri gè. Yesuwe wire 'puu Ɛfirayimi saʔa
                     tùlugo ki kàfɔli wáà, wire wi bága pa Isirayɛli siɛnnɛ pe yiʔɛ kíni gè a Misa kâ pɛ́nì
                     kùu wè. Wi míʔɛ ki kɔri wire wī: Yewe nɛ siɛn suu.

               	Ki tabelige kire gī náʔa gè piyē nɛ ki nyu nɛ́ jo sɛbɛ yē baa ŋàa nī yirile nɛ́ suɔlɔ
                     siɛnrɛ tiī nɛ sɛbɛ dè.

               	Wéli baa Fàn 25.17-19; Sam1 15.2-9.

Zeturo wi 'kɛ́ bàa Misa wéli181 Zeturo ŋáà wi 'puu Madiyan kùlo kacuɔnriwɔ wè, nɛ́ ní Misa cuɔ tuu wè, wi yé ki lúʔu gàa Kulocɛliɛ 'kpíʔile Misa mɛ́ wè nɛ́ Isirayɛli siɛnnɛ ní bèle, Misa wuulo bèle, nɛ́ kɛnmɛ bíì nɛ̄ Yewe cé Isirayɛli siɛnnɛ yige bèle nɛ̀ síɛ wè Ezipiti kùlo nī lè. 2 Zeturo wè, Misa cuɔ tuu wè, a wi 'Sipora+ kɔ́ri wè, Misa cuɔ wè, nɛ̀ kɛ́ nɛ́ wi ní, nɛ́ ki cɛ́n Misa cé wi tórigo wi wuulo
         tiʔɛ nī gè, 3 nɛ́ wi jaala siin ní bèle. Pe 'puu nɛ wàa ye Gerisɔmi (ki kɔri wire wī: nabɔnwɔ),
         gìi wi yé je juu gè, «Mi 'puu nabɔnwɔ kùlo láà nī wī,» 4 nɛ siinwuu ye wè Eliyezeri (ki kɔri wire wī: mi Kulocɛliɛ wiī nɛ mi suu), gìi wi yé
         je juu gè, «Mi tuu wè, wi Kulocɛliɛ wi 'mi suɔ Farawɔn kapiɛngbuɔn ŋɔsii mɛ́ wè.»5 Misa 'puu tɛ́niwɛ bùguro nī dè, baa Kulocɛliɛ nyagurugo táanni gè, waama kùlo nī lè.
         A Zeturo wè, Misa cuɔ tuu wè, a wi 'Misa cuɔ nɛ́ wi jaala kɔ́ri bèle nɛ̀ kɛ́ wi kúrugu.
         6 A Zeturo 'tunduro tun Misa mɛ́ wè nɛ́ jo: «Mi nɛ waa baa muɔ kúrugu nɛ́ muɔ cuɔ ní
         wè nɛ́ muɔ jaala siin ní bèle.»7 A Misa 'yɛ̀ nɛ̀ yiri nɛ̀ sɛ́nì wi cuɔ tuu kpàli wè, nɛ̀ wi wáa nɛ̀ mígi nɛ́ gbɔbi
         wi láara. A pe 'pìye síɛri nɛ́ jo: «Yanyige yē baa lé ?» Kire kàduʔumɛ a pe sɛ́nì
         jíin Misa fɛ̀ni saʔa nī gè. 8 A Misa 'ki juu nɛ̀ tìɛ wi cuɔ tuu nɛ̄ wè gàa ki mìɛni Yewe 'kpíʔile Farawɔn nɛ́ Ezipiti
         siɛnnɛ nɛ̄ bèle nɛ́ Isirayɛli siɛnnɛ suɔ bèle. A wi ń'nɛ̀ ti mìɛni juu nɛ̀ tìɛ wi
         nɛ̄ fùrɔyɔ nyáà yi 'peli taa koligo nɛ̄ gè, nɛ́ kɛnmɛ bíì nɛ̄ Yewe 'peli suɔ nɛ̀ síɛ
         wè. 9 A Zeturo 'fundaanra kpíʔile kacɛ̀ngɛlɛ gálì ke mìɛni wuʔu nɛ̄ gè, gàli Yewe cé kpíʔile
         Isirayɛli siɛnnɛ mɛ́ bèle, nɛ́ pe suɔ Ezipiti siɛnnɛ pe kiyɛ nī yè.10 A Zeturo ń'nɛ̀ jo: «Kpuʔɔrɔ 'yɛli de tari Yewe nɛ̄, wire ŋáà wi 'yeli suɔ Farawɔn
         wi kiyɛ nī yè nɛ́ Ezipiti siɛnnɛ pe kiyɛ nī yè, wire ŋáà wi 'yeli suɔ Ezipiti siɛnnɛ
         pe parituɔrɔ mɛ́ dè. 11 Píra ŋáà nī wè, mi 'ki cɛ́n Yewe wire wi 'kpúʔɔ nɛ̀ tóri kulocɛlɛlɛ pe mìɛni nɛ̄,
         nɛ́ ki cɛ́n wire wi nyɛ́nì gàa kpíʔile gè fungbɛnyɛfɔlilɔ bálì nɛ̄ bèle, bàli pe 'puu
         nɛ yeli wuʔɔ bèle.»12 Zeturo wè, Misa cuɔ tuu wè, a wi 'yajuʔu káà kpúu nɛ̀ ki kpíʔile kakuɔrɔ kaasuʔuro nɛ́ yanyige suro suʔɔ nìʔɛrɛ Kulocɛliɛ mɛ́, a Arawɔn nɛ́ Isirayɛli liɛlɛ pe mìɛni 'pɛn nɛ̀ pɛ́nì suro lìi dè nɛ́ Misa cuɔ tuu ní wè Kulocɛliɛ
         yiʔɛ mɛ́ gè.Misa 'kàyuʔujuulo tɛ́ngɛ13 Ki kpìɛnduu gè, a Misa 'yɛ̀ nɛ̀ tɛ́ni nɛ siɛnnɛ pe kàyuʔu nyu gè. A siɛnnɛ pe 'pɛn nɛ̀ pɛ́nì yéri nɛ̀ taanni
         Misa yiʔɛ mɛ́ gè, nɛ̀ ki séli sínbinimɛ táanni bè, fúɔ nɛ̀ pɛ́nì nɔ̀ cɛnguʔɔ táanni
         gè. 14 Bà Misa cuɔ tuu wi kɛ́nì ki nyaa gàa Misa 'puu nɛ kpínʔini gè siɛnnɛ mɛ́ bèle, a wi
         'jo: «Gáa baara muɔ nɛ kúu siɛnnɛ mɛ́ bèle mmɛ gè ? Gáa nɛ̄ muɔ 'tɛ́ni muɔ nigbe,
         á siɛnniʔɛmɛ báà ní bè yéribe muɔ yiʔɛ mɛ́ gè, nɛ̀ ki líɛ sínbinimɛ táanni bè fúɔ
         nɛ̀ pɛ́nì nɔ̀ cɛnguʔɔ táanni gè ?»15 A Misa sí wi cuɔ tuu yɛ wè: «Je siɛnnɛ piyē nɛ báan m'mɛ́ bè pa Kulocɛliɛ yúgo bè
         wi nyɛ́ni kaala cɛ́n lè wī. 16 A kàsii gbɛ́ni yɛ̀ pe sunʔɔmɔ nī bè, pe nɛ̂ pɛn m'mɛ́, mi nɛ̂ pɛ́nì kàyuʔu juu gè
         pe mɛ́. Mi nɛ̂ Kulocɛliɛ fànʔa kele nɛ́ wi fànʔa kajuʔulo tìɛ gèle pe nɛ̄.»17 A Misa cuɔ tuu wi 'jo: «Muɔ baara ti kúɔgɛnmɛ pi wè cɛ̀nbɛʔ. 18 Muɔ bé mìɛ fùrɔ waʔanɛ, muɔ nɛ́ siɛnnɛ pe mìɛni ní bàli bīɛlɛ muɔ táanni wè. Baara
         tiī nìʔɛrɛ nɛ̀ tóri muɔ nɛ̄. Muɔ sǐ gbɛ̀ jaa bè ti mìɛni kúɔ muɔ nigbeʔ. 19 Píra ŋáà nī wè, -mi siɛnrɛ lúʔu dè. M'bé mi sícilige tìɛ gè muɔ nɛ̄, Kulocɛliɛ sí
         muɔ saʔa. Muɔ 'yɛli bè puu kàsuluwo siɛnnɛ mɛ́ bèle, Kulocɛliɛ yiʔɛ mɛ́ gè. Muɔ wī
         ma béri pe kele líi gèle de waa de nyu Kulocɛliɛ mɛ́ wè. 20 Te pe tɛnmɛ fànʔa kele nɛ̄ gèle nɛ́ fànʔa kajuʔulo ní gèle, ma ki tìɛ pe nɛ̄ koligo
         gáà pe 'yɛli bèri tari gè, nɛ́ gàa pe 'yɛli bèri kpínʔini gè.21 «Muɔ wè, ma siɛnnɛ pálì nyíɛnɛ ma kɔ̀n pe sunʔɔmɔ nī: bàli bīɛlɛ ŋɔri ní dè nɛ́ kaala
         cɛ́n wè, níɛ fìʔɛ́ Kulocɛliɛ nɛ̄ wè, nɛ́ siɛn gbɛ̀ tɛ́ngɛ pe nɛ̄ wè, nɛ́ bàli bīɛlɛ
         núʔɔrɔ kele kiyè pe dɛ́ni bèleʔ, ma pe tɛ́ngɛ siɛnnɛ yiʔɛ mɛ́ gè, wàa puu siɛnnɛ sirakogunɔ
         (1 000) kàfɔli, wàa sí puu siɛnnɛ dabataan (100) kàfɔli, wàa puu siɛnnɛ togosiin nɛ́
         kpɔrigɔ kàfɔli, wàa sí puu siɛnnɛ kiɛ kàfɔli. 22 Peli pe béri siɛnnɛ kàyuʔu nyu gè cɛngɛ ó cɛngɛ. A dìi kɛ́nì pe fungo wúɔ bèle, pe
         bé pa ti juu muɔ mɛ́. A pe fànʔa sí taa dìi nɛ̄ wè, pe bé ti juu bè ti kúɔ, peli bèle.
         -Kàa yige muɔ tugoro nī dè, pàli sí muɔ sáʔa ti nɛ̄. 23 A muɔ 'jáa nɛ̀ kire kpíʔile gè, á Kulocɛliɛ muɔ 'yiʔɛ kíni wè, muɔ ŋɔri tiǐ kúɔʔ,
         nɛ́ míɛni siɛnnɛ bálì pe béri waa yanyige nɛ̄.»24 A Misa wi 'wi cuɔ tuu siɛnrɛ lúʔu dè. A wi 'fali nɛ̀ ki kpíʔile gàa wi yé juu gè.
         25 A Misa 'nàguɔlɔ pálì nyíɛnɛ nɛ̀ kɔ̀n Isirayɛli siɛnnɛ nī bèle, bàli bīɛlɛ pe 'puu ŋɔri ní dè nɛ́ kaala cɛ́n wè. A wi 'pe tɛ́ngɛ
         siɛnnɛ pe mìɛni nyùgo nɛ̄, wàa ní siɛnnɛ sirakogunɔ (1 000) kàfɔli; ŋìi ní wè siɛnnɛ
         dabataan (100) kàfɔli; wàa sí ní siɛnnɛ togosiin nɛ́ kpɔrigɔ kàfɔli; wàa ní siɛnnɛ
         kiɛ kàfɔli. 26 Kire siɛnnɛ bálì pe 'puu nɛ̂ kàyuʔu nyu gè cɛngɛ ó cɛngɛ nɛ kele cuɔnri gèle; gàli
         kiyè cé gbàli nɛ̀ cáanri gèleʔ, a dìi cé pe 'jaa dè, pe nɛ̂ sɛ́nì tire juu Misa mɛ́
         wè. 27 A Misa 'wi cuɔ tuu tórigo wè, a wi 'koli nɛ̀ kɛ́ wi kùlo mɛ́ lè.
         
            
               	Sipora wè, wi yé pínɛ nɛ̀ kɛ́ nɛ́ Misa ní wè Ezipiti kùlo mɛ́ lè (wéli baa 4.24,26). Ki bé gbɛ̀ nyaa Misa cé wi tórigo wi tuu tiʔɛ nī lɛ̀lɛ líì nī wi 'puu nɛ cáanri
                     nɛ́ Farawɔn ní wè sùkulolo yaʔa wuʔu nɛ̄ gè. Ki míɛni ki bé gbɛ̀ nyaa lɛ̀lɛ líì nī
                     Kulocɛliɛ 'Isirayɛli siɛnnɛ suɔ bèle parituɔrɔ mɛ́ dè, kire lɛ̀lɛ lire nī Sipora kɛ́
                     bàa ki kataanna juu lè wi wuulo mɛ́ bèle.

SINAYII NYAGURUGO NYAKUNGƐNGƐ GE(19.1–31.18)Isirayɛliyé piyē nɛ gbòborí bè Yewe kpàli wè191 Yeye taanriwuʔu nɛ̄ gè Isirayɛli siɛnnɛ pe yirile kàduʔumɛ gè Ezipiti kùlo nī lè, ki cɛnnugo gè, a Isirayɛli siɛnnɛ pe sɛ́nì nɔ̀ Sinayii+ waama kùlo nɛ̄ lè. 2 Bà pe yé yiri Erefidimi tiʔɛ nī gè, a Isirayɛli siɛnnɛ pe sɛ́nì jíin Sinayii waama kùlo nī lè, nɛ̀ sɛ́nì bùguro kpúɔn dè waama kùlo nī lè nyagurugo táanni gè.3 A Misa wire 'tánʔa nyagurugo nɛ̄ gè, Kulocɛliɛ kúrugu wè. A Yewe wire 'wi yeri nyagurugo naamɛ gè nɛ́ wi yɛ: «Kɛnmɛ báà pire nɛ̄ muɔ bé juu nɛ́ Yakuba narigɛ wuulo ní bèle, siɛnrɛ dáà tire muɔ bé juu Isirayɛli siɛnnɛ mɛ́ bèle: 4 ‹Yeli nyɛ́nì ki nyaa, yeli tíimɛ bèle, gàa mi 'kpíʔile Ezipiti siɛnnɛ nɛ̄ bèle, nɛ́
         kɛnmɛ bíì nɛ̄ mi 'yeli gbó mi fíkɛnyɛ nɛ̄ yè bɛ̀ dìfira tíɛlɛ+ nɛ̀ pɛn nɛ́ yeli ní náʔa gè mi táanni wè. 5 Píra ŋáà nī wè, a yeli nɛ lúru mi mɛ́ wè, níɛ síngi mi nyakungɛngɛ siɛnrɛ+ mɛ́ dè, yeli bé puu mi wuulo duniya siɛnfeliye yi mìɛni sunʔɔmɔ nī bè, nɛ́ ki cɛ́n
         dàala ni mìɛni yē mi woli. 6 Yeli bèle yeli ye mìɛni bé puu mi kùlofɔligɔ ki kacuɔnrilɔ; m'bé yeli kpíʔile siɛnfelige gáà mi 'nyíɛnɛ nɛ̀ kɔ̀n gè nɛ̀ tɛ́ngɛ kiiyɛ gè+.›«Siɛnrɛ dáà tire dī dàa muɔ bé sa juu Isirayɛli siɛnnɛ mɛ́ bèle.»7 A Misa 'koli nɛ̀ kɛ́ bùguro mɛ́ dè, nɛ̀ sɛ́nì Isirayɛli liɛlɛ pe mìɛni yeri nɛ̀ tɛ́ngɛ,
         nɛ́ siɛnrɛ juu dè pe mɛ́ dàa Yewe yé juu nɛ̀ gbɛ̀ngɛ wi mɛ́ dè, nɛ́ jo wi- ti juu
         pe mɛ́ dè.8 A siɛnnɛ pe mìɛni 'pínɛ nɛ̀ jo: «Weli bé ki kpíʔile dàa ti mìɛni Yewe 'juu muɔ mɛ́
         dè.» A Misa 'koli nɛ̀ sɛ́nì kire siɛnrɛ juu dè Yewe mɛ́, dàa siɛnnɛ pe yé juu dè.9 A Yewe 'ki juu Misa mɛ́ nɛ́ jo: «M'bé pɛn muɔ mɛ́ kàsadibagɛ nī gè gàa ki 'wúɔ gè,
         kire ga buu siɛnnɛ pe- mi yékpoli lúʔu lè lɛ̀lɛ líì nī m'béri nyu nɛ́ muɔ ní wè. Bà
         siɛnnɛ pe bé tɛ́ngɛ muɔ nɛ̄ lɛ̀lɛ ó lɛ̀lɛ.»A Misa sɛ́nì siɛnnɛ pe siɛnnugoro juu dè Yewe mɛ́ wè.10 A Yewe 'ki juu Misa mɛ́ nɛ́ jo: «Koli mari waa siɛnnɛ kúrugu bèle, ma sa pe gbòbori
         ma pe wàli ma tɛ́ngɛ pàngɛ gè nɛ́ mbànʔa ní gè. Ma pe yɛ pe- pìye gbéli pe mùnu, pé
         pe burudo jíge dè, 11 pe gbòbori pe yaʔa cɛnyɛ taanriwuʔu nɛ̄ gè, nɛ́ ki cɛ́n cɛnyɛ taanriwuʔu nɛ̄ gè, Yewe
         bé tìgi pe mìɛni nyaamɛ nɛ̄ Sinayii nyagurugo nɛ̄ gè.12 «-Láʔala tìɛ siɛnnɛ nɛ̄ bèle ma pe yɛ: ‹Ye- yìye cò díɛʔ ! Wàa fǎga tánʔa nyagurugo
         nɛ̄ gèʔ; wàa míɛni fǎga cò daa ki kàsɛnyɛ nɛ̄ yèʔ ! A siɛn ó siɛn 'cò nɛ̀ taa nyagurugo
         nɛ̄ gè, kányiʔɛ nɛ̄ pe bé wi kpúu wī. 13 Siɛn fǎga cò kire siɛn nɛ̄ wè díɛʔ; kire siɛn wè, pe bé wi wáa bè kpúu nɛ́ kàdari
         ní, a kire ga laa pe bé wi súbulo bè kpúu nɛ́ ŋaaya ní. A ki cɛ́nì nyaa yajuʔu yo,
         kire ga laa siɛn yo, wiǐ ga tíi kò sìi nɛ̄ʔ+.› A pe kɛ́nì sìnbanyɛgɛ wíi gè, kire lɛ̀lɛ lire yákuɔ nī siɛn bé nɛ́ gbɛ̀ tánʔa nyagurugo
         nɛ̄ gè.»14 A Misa 'koli nɛ̀ tìgi nyagurugo nɛ̄ gè nɛ̀ pɛn siɛnnɛ kúrugu bèle nɛ̀ pɛ́nì pe mìɛni
         wàli nɛ̀ tɛ́ngɛ Yewe mɛ́, nɛ́ pe yɛ pe- pìye jíge pe mùnu. A pe mìɛni 'pe burudo jíge
         dè.15 A wi sí pe yɛ: «Ye- yìye gbòbori ye yaʔa cɛnyɛ taanriwuʔu nɛ̄ gè; wàa fǎga cò wi cuɔ
         nɛ̄ʔ+.»Yewe 'tìgi Sinayii nyagurugo nɛ̄ gè16 Cɛnyɛ taanriwuʔu nɛ̄ gè, cɛngɛnyɛnifolimɛ lɛ̀lɛ nī lè, a ki 'nyaa kàsakpɛnigɛ ki 'puu
         nɛ tùngú níɛ nyíʔɛnɛ, a kàsadibagɛ káà pɛ́nì nyagurugo tɔ́n gè, gàa ki 'puu wuʔɔ gè.
         A pe 'sìnbanyɛgɛ wíi gè kpuʔɔ, a siɛnnɛ pe mìɛni 'fíɛ bùguro nī dè nɛ fún nɛ yàʔará.
         17 A Misa 'fali nɛ̀ siɛnnɛ yige bèle pe- sa Kulocɛliɛ kpàli wè bùguro yiʔɛ mɛ́ gè. A pe sɛ́nì
         yéri nyagurugo táanni gè. 18 Sinayii nyagurugo ki mìɛni cé puu tɔ́ngɔ wírige nɛ̄ gè, nɛ́ ki cɛ́n Yewe cé tìgi kàsun nī gè, á wírige ní gè nɛ yɛ̀gí naamɛ gè wuʔɔ tígitigi, á nyagurugo
         ki mìɛni ní nɛ cúungu.19 Ki 'nyaa sìnbanyɛgɛ yékpoli ni 'puu nɛ gbɛ̀ngí nɛ waa, kàa 'puu nɛ fàri ni nɛ̄ súuri+, Misa wire 'puu nɛ nyu, á Yewe Kulocɛliɛ sí nɛ siɛnnugoro kanʔa dè wi mɛ́ nɛ́ yékpogbuɔlɔ
         ní. 20 A Yewe 'tìgi Sinayii nyagurugo naamɛ gè, níɛ Misa yeri nɛ́ jo wi- tánʔa baa wire kúrugu
         nyagurugo naamɛ gè. A Misa 'tánʔa baa.21 A Yewe sí jo: «Koli ma tìgi siɛnnɛ kúrugu bèle, ma pe sɔ̀mi pe fǎga fìʔɛlɛ bè jo peli
         bé pa Yewe nyaa wè ! Nɛ́ ki cɛ́n a pe 'kire kpíʔile gè siɛnniʔɛnɛ bé kùu pe nī. 22 Kacuɔnrilɔ+ tíimɛ bálì pe 'kpɔni mi nɛ̄ bèle, pe 'yɛli pe- pìye wàli dɛ́ngɛ mi mɛ́, kire ga laa
         mi Yewe mi fǎga ŋàʔana bè pe kpúɔn.»23 A Misa sí Yewe yɛ o: «Siɛnnɛ piyě gbɛ̀ jaa bè tánʔa Sinayii nyagurugo nɛ̄ gèʔ, nɛ́
         ki cɛ́n muɔ tíimɛ 'ki juu nɛ̀ gbɛ̀ngɛ weli mɛ́ nɛ́ jo we- láʔagɛlɛ kpíʔile nyagurugo
         táanni gè, weri ki tɔ́ri wàlidɛngɛgɛ muɔ mɛ́.»24 A Yewe sí wi yɛ: «Koli ma tìgi, ma sa Arawɔn kɔ́ri wè ma tánʔa nɛ́ wi ní. Gàa ki 'kacuɔnrilɔ kúɔ bèle, peli nɛ́ siɛnnɛ ní bèle,
         peli fǎga jo peli bé ŋàʔana bè tánʔa mi kúruguʔ, kire ga buu mi fǎga ŋàʔana bè pe
         kpúɔnʔ.»25 A Misa 'koli nɛ̀ tìgi siɛnnɛ kúrugu bèle nɛ̀ sɛ́nì ti mìɛni juu pe mɛ́ dàa Yewe 'juu
         dè.
         
            
               	Sinayii: Pe puu nɛ Sinayii nyagurugo yeri míɛni Worɛbi. Wéli baa Fàn 1.6'; 4.10,15; 5.2. Isirayɛli siɛnnɛ pe 'tɛ́ni baa kire tiʔɛ nī gè fúɔ nɛ̀ taa yiɛlɛ nigbe. Pe kárilɛ
                     lè, baa kire tiʔɛ nī gè, ki 'Kulocɛliɛ nyasiɛnrɛ fori dè dàa wi yé juu Misa mɛ́ wè
                     (wéli baa 3.1).

               	Dìfira cuɔ wi nɛ̂ wi pìile gbó bèle fíkɛnyɛ nɛ̄ yè níɛ nɛ fini nɛ́ pe ní. Kire nɛ
                     Kulocɛliɛ kɛnmɛ tìí bè weli nɛ̄, kɛnmɛ bíì nɛ̄ wi 'Isirayɛli siɛnnɛ sáʔa bèle a pe
                     'kuʔɔjii jeli wè, nɛ́ pe 'sáʔa kagbɛngɛlɛ ke mìɛni nī gàli ke 'pe le gèle.

               	Nyakungɛngɛ wuʔu gàa ki 'juu náʔa gè, Kulocɛliɛ cé kíni nɛ̀ ki kpíʔile nɛ́ Birayima
                     ní, kire nɛ́ ki mìɛni a wi 'koli nɛ̀ kacinʔɛnɛ kele juu nɛ̀ fàri ki nɛ̄, nɛ́ jo Isirayɛli
                     siɛnnɛ bèle pe mìɛni 'yɛli pe- puu wire wuulo nɛ́ wire nàgoricɛnminɛ (wéli baa Sél 15–17).

               	Wéli baa Fàn 4.20; 7.6; 14.2; 26.18-19; Tiit 2.14; Tìɛ 1.6; 5.10; Piɛ1 2.9.

               	Wéli baa Eb 12.18-20.

               	Tiʔɛ gáà nī gè, Kulocɛliɛ sì puu nɛ caa bè ki tìɛ bé jo cɛliwɛ wiī núʔɔwɔ wīʔ, kire
                     ga laa nàguɔ wiī núʔɔwɔʔ; wi 'puu nɛ caa siɛnnɛ pe- pìye gbòbori, pe sɔ̀ngirɔ ti sí
                     kò wire pɛnwuʔu nɛ̄ gè, majo bɛ̀ cefɔnwɔ cî wìi gbòbori níɛ̀ wi pɔli sige wè.

               	Wéli baa Eb 12.18-24.

               	Kacuɔnrilɔ bálì wuʔu ki 'juu náʔa gè, muɔ bé ki nyaa peli yé puu Isirayɛli nariyɛ
                     kàfɔlilɔ pálì, kire ga laa liɛlɛ pálì, nɛ́ ki cɛ́n piyè cé fìɛ Levii tùlugo wuulo
                     nyíɛnɛ bèle nɛ̀ kɔ̀nʔ, peli bálì pe yé kɛ́nì kò kacuɔnrilɔ bèle kàduʔumɛ gè. Wéli
                     baa 3.16,18; 12.21; 18.12.

Yewe wi 'nyakungɛngɛ kajuudiʔɛlɛ kiɛ tìɛ gèle201 Ti n'dɛ siɛnrɛ dáà ti mìɛni Kulocɛliɛ 'juu dè:2 Mi yē Yewe, muɔ Kulocɛliɛ wè.Mi mi muɔ 'yige Ezipiti kùlo nī lè,kire tiʔɛ nī muɔ 'puu sùkulomɔ nɛ̄ bè.3 Ma fǎga kulocɛliɛ wáà caa bè fàri mi nɛ̄ʔ.4 Ma fǎga yatɛngɛ káà kpíʔile bèri ki gbùʔɔrɔ́ʔ,kàa tíɛlɛ gàa gī nyìʔɛnɛ nī lèʔ,nɛ́ kàa tíɛlɛ gàa gī dàala nɛ̄ lèʔ,nɛ́ kàa ní gàa gī luʔɔ nī gè dàala táanmɛ gèʔ+.5 Ma fǎga káguro cáan kire yɛrɛ dáà ti felide yiʔɛ mɛ́ gèʔ;muɔ míɛni sì yɛli bèri ti sunguʔ.Nɛ́ ki cɛ́n mi Yewe wè, muɔ Kulocɛliɛ wè,mi yē Kulocɛliɛ ŋáà wī yejaʔafɔli wè+.Mi nɛ̂ tuufɔlilɔ pe kolimɔ tɔ́ri bè pe pìile kúrugu bèle,fúɔ bè taa kɛ̀ngɛlɛ taanriwoli nɛ́ sicɛriwoli nɛ̄ lèbàli pe 'cíi mi nɛ̄ bèle.6 Nɛ̀ sí ki yaʔa mi yē Kulocɛliɛŋáà wiī nɛ bànguɔ dɛ́nigɛ nii nɛ́ siɛnnɛ ní bèle,bìli mɛ́ mi woli ni 'kpúʔɔ pe mɛ́ bèle,a piyē nɛ lúru mi kajuudiʔɛlɛ mɛ́ gèle,fúɔ bè sa nɔ̀ kɛ̀ngɛlɛ sirakogunɔwoli (1 000) nɛ̄ lè.7 Ma fǎga Yewe muɔ Kulocɛliɛ míʔɛ yeri gè waʔanɛʔ+,nɛ́ ki cɛ́n Yewe bága kàyuʔu juu siɛn ó siɛn nɛ̄ŋàa wi 'wi míʔɛ yeri gè waʔanɛ gè.8 Sɔ̀ngi ma taa cɛndɛnigɛ wuʔu nɛ̄ gè, ma ki cò cɛ̀ngɛ.Ma ki kpíʔile cɛnwalidɛngɛgɛ Yewe mɛ́.9 Muɔ 'yɛli bè baara cɛnyɛ kɔlini bè muɔ baara ti mìɛni kúɔ.10 Gàa gī cɛnyɛ kɔlisiinwuʔu gè,kire cɛngɛ gè kiī cɛndɛnigɛ Yewe muɔ Kulocɛliɛ mɛ́.Ma fǎga baapile nigbe kúɔ kire cɛngɛ nī gèʔ,muɔ yo, muɔ jaa yo, muɔ póri yo,muɔ baakuɔwɔ nàguɔ nɛ́ ŋàa wī cɛliwɛ wè yo,nɛ́ muɔ yajuuro ní dè yo,nɛ́ nabɔnwɔ wáà ní ŋàa wī yeli sunʔɔmɔ nī bè.11 Nɛ́ ki cɛ́n cɛnyɛ kɔlini sunʔɔmɔ nī bè,Yewe 'nyìʔɛnɛ faan lè nɛ́ ni yɛrɛ dáà dī ni nī lè,nɛ́ dàala ní lè nɛ́ yɛrɛ dáà dī ni nɛ̄ lè,nɛ́ kuʔɔjii ní wè nɛ́ yɛrɛ dáà dī wi nī wè.Cɛnyɛ kɔlisiinwuʔu nɛ̄ gè, a wi 'ŋɔ́ nɛ̀ taa.Kire kɛnmɛ nɛ̄ Yewe 'diba taʔa wè cɛndɛnigɛ nɛ̄ gè,nɛ̀ ki wàli nɛ̀ tɛ́ngɛ wire wuʔu+.12 Te muɔ tuu nɛ́ muɔ yàa kpóri wè,kire ga buu muɔ sìi cɛnyɛ yi- niʔɛ kùlo nī lènàa Yewe muɔ Kulocɛliɛ wi bé kɛn muɔ mɛ́ lè+.13 Ma fǎga siɛn kpúuʔ+.14 Ma fǎga ceyuugo kpíʔileʔ+.15 Ma fǎga kàyuugo kpíʔileʔ+.16 Ma fǎga finɛ daʔa muɔ siɛnnyɛni nɛ̄ʔ+.17 Ma fǎga nyabiɛnnɛ kpíʔile muɔ siɛnnyɛni saʔa nɛ̄ʔ;muɔ fǎga ki yaʔa muɔ siɛnnyɛni cuɔ wi láa muɔ taaʔ;nɛ́ wi baakuɔwɔʔ ŋàa wī nàguɔ wèʔ,nɛ́ wi baakuɔwɔʔ ŋàa wī cɛliwɛ wèʔ,nɛ́ wi nùɔʔ, nɛ́ wi sèfɛnnɛʔ, nɛ́ yɛgɛ ó yɛgɛgàa gī muɔ siɛnnyɛni wuʔu gèʔ+.Misa 'puu kàsuluwo siɛnnɛ nɛ́ Yewe sunʔɔmɔ nī bè18 Siɛnnɛ pe mìɛni 'puu nɛ kàsakpɛnigɛ ki kpɛ̀nimɛ lúru bè, ki ní nɛ nyíʔɛnɛ, níɛ sìnbanyɛyɛ
         wíimɛ lúru bè. Pe 'puu nɛ wírige nyaʔa gè gàa ki yé nyagurugo tɔ́n gè. A fíɛrɛ pe
         'cò kpuʔɔ a pe 'kò nɛ fún nɛ yàʔará, a pe 'yéri liʔi. 19 A pe sí Misa yɛ wè: «Te nyu nɛ́ weli ní muɔ tíimɛ wè; weli béri lúru muɔ mɛ́. Kiì yɛli Kulocɛliɛ
         wire tíimɛ de nyu nɛ́ weli ní mmɛ gèʔ, kire ga laa weli fǎga kùuʔ+.»20 A Misa wi 'ki juu siɛnnɛ mɛ́ bèle nɛ́ jo: «Ye fǎri fìʔɛ́ʔ. Bɛ̀ Kulocɛliɛ wi 'pɛn náʔa
         gè yeli mɛ́ wè, wiī nɛ caa bè yeli siʔɛ weli wī, kire ga buu yeli de wi fìʔɛ́ lɛ̀lɛ
         ó lɛ̀lɛ nī, kire ga buu míɛni yeli fǎga de kapiʔile kpínʔiniʔ+.»21 Bà sí ki 'kpíʔile a siɛnnɛ pe 'yéri liʔi, a Misa wire 'sìʔɛrɛ nɛ̀ jíin kàsadibagɛ
         nī gè gàa gī wuʔɔ gè, gàa nī Kulocɛliɛ yé puu gè.Yewe wi 'wi gbùʔɔrɔdiʔɛ faanna wori juu dè22 A Yewe 'ki juu Misa mɛ́ nɛ́ jo: «Ti n'dɛ dàa muɔ bé juu Isirayɛli siɛnnɛ mɛ́ bèle:« ‹Yeli nyɛ́nì ki nyaa yeli tíimɛ bèle, nyìʔɛnɛ naamɛ mi 'puu níɛ nyu nɛ́ yeli ní.
         23 Yeli sì yɛli bè yafaanra táà faan bèri ti gbùʔɔrɔ́ de ti sungu mi táanniʔ. Dàa dī
         walifiiwe wori dè, nɛ́ tiɛ wori ní dè, yeli sǐ ga tíi tire tàa fáala kpíʔileʔ.24 « ‹Muɔ bé puuro tíʔɛ bè mi gbùʔɔrɔdiʔɛ faan gè. Kire nɛ̄ muɔ béri yajuuro kɔnigi dè
         de mi gbùʔɔrɔ́, nɛ́ míɛni muɔ kakuɔrɔ kaasuʔuro dè, nɛ́ muɔ yanyige kaara ní dè, dàa ti bé puu sìnbaala nɛ́ síkaala wori dè, kire ga laa nìɛyɛ wori ní dè.
         A mi 'ki kpíʔile ma mi míʔɛ gbùʔɔrɔ gè tiʔɛ ó tiʔɛ nī wè, m'bé muɔ kpàli bé diba taʔa
         wè muɔ nɛ̄ kire tiʔɛ nī gè wī. 25 A muɔ je mi gbùʔɔrɔdiʔɛ faan gè nɛ́ kàdɛniyɛ ní yè, ma fǎga ki faan nɛ́ kàdɛniyɛ ní nyàa pe 'tɛn yè. Nɛ́
         ki cɛ́n a muɔ 'ti tɛn dè, muɔ bé ki núʔɔ wī+. 26 Muɔ sì yɛli bè mi gbùʔɔrɔdiʔɛ faan gè gàa ki bé puu nɛ́ tánʔadiʔɛlɛ ní gèleʔ, kire
         ga laa a siɛn kɛ́nì je tánʔa ki nɛ̄ bè mi gbùʔɔrɔ wè, pe 'wi fìɛrɛ tiʔɛ nyaa gè !› »
         
            
               	Koliyo 4 nɛ́ 5 wuʔu ní gè, wéli baa 34.17; Lev 19.4; 26.1; Fàn 4.15-18; 27.15.

               	Kulocɛliɛ wiī nɛ caa náʔa gè wire siɛnnɛ peri wire nigbe gbùʔɔrɔ́, majo bɛ̀ nàguɔ
                     cî nɛ ki caa wire cuɔ wi- puu wire nigbe wuu wè (wéli baa 34.14; Fàn 4.24; 32.16,21; Yes 24.19; Ŋún 78.58; Kor1 10.22).

               	waʔanɛ: Siɛnrɛ dáà ti bé gbɛ̀ yiʔɛ bè jo: muɔ sì yɛli bè Kulocɛliɛ míʔɛ líɛ gè bè siɛn fáanni nɛ́ ki níʔ. Wéli baa Lev 19.12.

               	Wéli baa Sél 2.1-3; Yir 16.23-30; 23.12; 31.12-17; 34.21; 35.2; Lev 23.3.

               	Wéli baa Fàn 27.16; Mat 15.4; 19.19; Mar 7.10; 10.19; Luk 18.20; Efɛ 6.2-3.

               	Wéli baa Sél 9.6; Lev 24.17; Mat 5.21; 19.18; Mar 10.19; Luk 18.20; Wurɔ 13.9; Zak 2.11.

               	Wéli baa Lev 20.10; Mat 5.27; 19.18; Mar 10.19; Luk 18.20; Wurɔ 13.9; Zak 2.11.

               	Wéli baa Lev 19.11; Mat 19.18; Mar 10.19; Luk 18.20; Wurɔ 13.9.

               	Wéli baa 23.1; Mat 19.18; Mar 10.19; Luk 18.20.

               	Wéli baa Wurɔ 7.7; 13.9.

               	Wéli baa Eb 12.18-19.

               	Náʔa gè, Isirayɛli siɛnnɛ pe 'ki juu nɛ́ jo Misa wi 'yɛli bè kò peli kàsuluwo peli
                     nɛ́ Kulocɛliɛ sunʔɔmɔ ní bè. Nyakungɛngɛ Fɔngɔ Siɛnrɛ nī dè, ki 'juu míɛni nɛ́ jo
                     Zezi wiī kàsuluwo weli nɛ́ Kulocɛliɛ sunʔɔmɔ ní bè, wire wi 'kàsulugo sɛngɛ kpíʔile
                     gè. Wéli baa Tim1 2.5; Eb 8.6; 9.15; 12.18-19,24.

               	Wéli baa Fàn 27.5-6; Yes 8.31.

Yewe 'kàyuʔujuuro wori juu dè211 A Yewe ń'nɛ̀ jo+: «Kàyuʔujuuro siɛnrɛ dáà tire muɔ bé juu Isirayɛli siɛnnɛ mɛ́ bèle.»Sùkulolo nàʔagɛnmɛ kàyuʔujuuro dè2 «A muɔ 'Eburu sùkulowo suɔ wè, wi bé baara muɔ mɛ́ yiʔɛlɛ kɔlini. Yiʔɛlɛ kɔlisiinwoli nɛ̄ lè, muɔ bé wi
         yaʔa wìimɛ, wiǐ yafiɛn sàriʔ. 3 A ki yē muɔ 'wi suɔ wi nigbe wè, wi bé yiri wi nigbe. A ki sí nyaa wi 'puu nɛ́ cɛliwɛ
         ní wè, muɔ bé wi yaʔa wi- yiri nɛ́ wi cuɔ míɛni ní wè. 4 A ki sí nyaa wi kàfɔli wire wi yé cɛliwɛ kɛn wè wi mɛ́ wè, á cɛliwɛ wi 'pìile sii,
         nàgabigele á kire 'laa pìcapigele gèle, cɛliwɛ nɛ́ wi pìile ní bèle peli bé kò wi
         kàfɔli wi wuulo. Sùkulonaguɔ wi bé yiri wi nigbe. 5 A ki sí pɛ́nì nyaa sùkulowo wi 'ki juu nɛ́ jo: ‹Mi kàfɔli wè nɛ́ mi cuɔ ní wè nɛ́
         mi pìile ní bèle, pe 'mi dɛ́ni wè, kire nɛ̄ mi wè nɛ caa bè pe yaʔa bé yiri sùkulomɔ
         nī bèʔ,› 6 wi kàfɔli wi bé wi cò bè kɛ́ Kulocɛliɛ yiʔɛ mɛ́ tiʔɛ gáà nī pe Kulocɛliɛ gbùʔɔrɔ́
         wè+, bè sa wi yérige saʔa wìile nɛ̄ lè, kire ga laa saʔa wìile kpàteliye nɛ̄ yè. Kire
         tiʔɛ nī gè wi kàfɔli wi bé wi nyùgo télige gè wìile nɛ̄ lè bè ngbóli fùru lè nɛ́ kóriwo
         ní wè. Kire kàduʔumɛ gè, sùkulowo wi bé kò wi wuu súuri wi sìi nī wè+.7 «A nàguɔ wáà 'wi póri pári wè wi- kò sùkulocuɔ wè, wiǐ gbɛ̀ yiri sùkulomɔ nī bè bɛ̀
         sùkulonaguɔ tíɛlɛ wèʔ. 8 A ki yē wi kàfɔli wi 'wi suɔ wali nɛ̄ nɛ̀ wi kpíʔile wi cuɔ wáà wè, á wiì kɛ́nì wi
         dɛ́ni cígini wèʔ, wi 'yɛli bè ki yaʔa cɛliwɛ wi tuu wi- koli wi fùgu suɔ wi mɛ́. Kiì
         yɛli wi- koli wi pári nabɔnwɔ wáà mɛ́ʔ ŋàa wi wè yeli kùlo wuu wèʔ, nɛ́ ki cɛ́n wire
         wi nyɛ́nì wi nùʔɔrɔ. 9 A ki yē wi cé wi suɔ nɛ̀ kɛn wi jaa mɛ́ wè wi- kò wi cuɔ wè, wi 'yɛli bè wi nàʔa bè
         yɛli nɛ́ yeli kaliʔɛlɛ ní gèle, gàli ke 'tɛ́ngɛ sinborilo nàʔagɛnmɛ wori nɛ̄ dè.10 «A nàguɔ wi ń'nɛ̀ cɛliwɛ wáà wiiyɛ líɛ wè, kiì yɛli wi- kàa yige cepeliwe wi yɛrɛ
         nī dè dàa ní wi 'yɛli dèʔ: yaliire+ dè, nɛ́ fɛ̀ninɛ ní bèle, nɛ́ míɛni bè kàa yige wi saʔa jíinmɛ nī bèʔ. 11 A nàguɔ wi wè nɛ katiɛyɛ nyáà taanri kpínʔini yè wi mɛ́ wèʔ, sùkulocuɔ wi bé gbɛ̀
         yiri; wiǐ wali sàriʔ.»Fungbɛnyɛfɔlilɔ kakpiʔiligele kàyuʔujuuro dè12 «A siɛn ó siɛn wi siɛnnyɛni kpúɔn a wi 'kùu wè, wi 'yɛli pe- wi kpúu míɛni+. 13 A ki sí nyaa wiì ki kɔ̀rirɔ wī wèʔ, a mi Kulocɛliɛ 'ki yaʔa a ki 'kpíʔile gè, wi bé
         jáa bè fɛ̀ bè sa líʔire jó tiʔɛ káà nī gàa m'bé tìɛ yeli nɛ̄ gè+. 14 A ki sí nyaa wàa kɛ́nì wi siɛnnyɛni kpúɔn nɛ̀ ki kɔ̀rirɔ bè wi kpúu sícilibiʔi ní
         gè, muɔ bé sa wi láʔa bè sa wi kpúu a wi cɛ́nì fɛ̀ nɛ́ sɛ́nì líʔire jó mi gbùʔɔrɔdiʔɛ yafanʔa nɛ̄ gè+.15 «A wàa 'wi tuu kpúɔn wè kire ga jáa nɛ̀ wi yàa kpúɔn wè, ki 'yɛli pe- ki siɛn kpúu
         wè.16 «A wàa 'siɛn wáà yùu nɛ̀ pári yo, kire ga laa wi tíin wi kiyɛ nī yo, ki 'yɛli pe-
         kire siɛn kpúu wè míɛni+.17 «A siɛn 'wi tuu faʔa á kire laa wi yàa wè, ki 'yɛli pe- wi kpúu wī+.18 «A ki 'nyaa nàguɔlɔ siin 'tún, a wàa 'ŋìi kpúɔn wè nɛ́ kàdɛnigɛ ní kire ga jáa kagurugo
         ní fúɔ a ki 'nyaa wiì kùuʔ, nɛ̀ sí ki yaʔa wi 'kɛ́ nɛ̀ sɛ́nì sínɛ yasinɛgɛ nɛ̄ gè,
         19 ŋàa wi 'wi kpúɔn wè, kiì yɛli pe 'wi wuʔɔʔ a ki sí yē nyaa ŋìi wi bé ní gbɛ̀ sìʔi
         bè yiri kpànʔanɛ gè nɛ́ wi kàgɛnigɛ ní gè. Kire nɛ́ ki mìɛni wi bé ki sàri wi mɛ́
         cɛnyɛ nyáà nī wiì gbɛ̀ni baara yèʔ, bé sí wi gbari fúɔ bè taa wi pa puʔɔ.20 «A sùkulowo wáà kàfɔli sí kɛ́nì wi sùkulonaguɔ kire ga laa wi sùkulocuɔ kpúɔn nɛ́
         kàgbiile ní, a ki siɛn wi 'kùu kire kɛnmɛ nɛ̄ bè, wi kàfɔli wi 'yɛli pe- wi wuʔɔ.
         21 A ki sí nyaa sùkulowo wiì kùu cɛngɛ nigbeʔ kire ga jáa cɛnyɛ siin sunʔɔmɔ nī bèʔ,
         piyě ki fuʔɔ tɔ́n gè wi kàfɔli mɛ́ wèʔ, nɛ́ ki cɛ́n sùkulowo wè, kàfɔli wi lɔri dī.22 «A ki pɛ́nì nyaa nàguɔlɔ siin nɛ túngu bèle, nɛ́ sɛ́nì laalafɔli círi nɛ̀ taa wè,
         a liyɛ yi 'cúʔɔ yè a pùɔ wi 'yiri sìnliɛ nī wè, nɛ̀ ki yaʔa cúʔɔmɔ sì kpíʔileʔ, nàguɔ
         ŋáà wi 'wi círi wè, wi 'yɛli bè ki sàri bè yɛli nɛ́ gàa ní cɛliwɛ wi pɔli wi 'tìɛ
         gè a kàyuʔujuulo pe 'kàyuʔu juu gè nɛ̀ kúɔ wè. 23 A ki sí pɛ́nì nyaa kapiʔi gè, wi 'yɛli bè wuʔɔgɔ taa bè yɛli nɛ́ gàa ní wi 'kpíʔile
         gè. Muɔ bé ki sàri wi sìi nɛ́ ŋìi wi sìi sìndiʔɛ ní+, 24 wi nyapile nɛ́ ŋìi wi nyapile sìndiʔɛ ní, wi gàanna nɛ́ ŋìi wi gàanna sìndiʔɛ ní,
         wi kɔli nɛ́ ŋìi wi kɔli sìndiʔɛ ní, wi tɔligɔ nɛ́ ŋìi wi tɔligɔ sìndiʔɛ ní+, 25 siɛn sórigolo nɛ́ siɛn sórigolo sìndiʔɛ ní, wi nɔmidiʔɛ nɛ́ ŋìi wi nɔmidiʔɛ sìndiʔɛ
         ní, wi kpúɔndiʔɛ nɛ́ ŋìi wi kpúɔndiʔɛ sìndiʔɛ ní+.26 «A wàa 'wi sùkulonaguɔ kpúɔn kire ga laa wi sùkulocuɔ kpúɔn nɛ̀ nyapile jaa lè, wi
         bé pe yaʔa pìyemɛ, pe nyapigele cúʔɔgɔ kire kɛnmɛ nɛ̄. 27 Nɛ́ míɛni a ki pɛ́nì nyaa a wàa 'wi sùkulonaguɔ kpúɔn kire ga laa wi sùkulocuɔ kpúɔn
         nɛ̀ gàanna kɔ́n lè, wi bé pe yaʔa pìyemɛ bɛ̀ ki 'nyaa pe gànʔana ke 'kɔ́ligi gèle.»Yajuuro wéli kele kàyuʔujuuro dè28 «A wàa nùɔ 'nàguɔ círi kire ga laa nɛ̀ cɛliwɛ círi a siɛn wi 'kùu wè, ki 'yɛli pe-
         nùɔ wáa wè pe kpúu nɛ́ kàdari ní; nùɔ wi kaara míɛni tiì yɛli pe- ti káaʔ. Nùɔfɔli
         wiǐ yakaa sàriʔ. 29 A ki sí nyaa majo nùɔ wi yé dàli nɛ siɛnnɛ cílele bèle nɛ́ nyɛgɛlɛ ní gèle, a pe 'ki
         juu wi kàfɔli mɛ́ wè a wi 'ki cɛ́n gè, wiì sí wi cò nɛ̀ puɔ wèʔ, a wi 'siɛn kpúu,
         nàguɔ kire ga laa cɛliwɛ wè, kire nùɔ ŋáà wè, pe 'yɛli bè wi kpúu nɛ́ kàdari ní, bé
         nùɔfɔli cò wè bè wi kpúu. 30 A pe sí jo wi- ki sàri nɛ́ wi sìi ní wè, nùɔfɔli wi sìi wi bé ní gbɛ̀ jáa bè ni fùgu
         bè suɔ nɛ́ nyuɔ gáà ní pe 'jo wi- sàri gè. 31 A nùɔ 'nàgapunwɔ círi kire ga laa sinboriwo círi nɛ́ nyɛgɛlɛ ní gèle, pe bé ki kàyuʔu
         juu gè bè yɛli nɛ́ siɛnrɛ dáà ní dè. 32 A nùɔ wi 'sùkulonaguɔ círi kire ga laa sùkulocuɔ wáà círi nɛ́ nyɛgɛlɛ ní gèle, nùɔfɔli
         wi 'yɛli bè walifiiwe walikpegele togo nɛ́ kpɔrigɔ sàri+ sùkulolo pe kàfɔli mɛ́ wè, bé sí nùɔ wáa wè bè kpúu nɛ́ kàdari ní.33 «A wàa 'kàwiʔi túgu, kire ga laa nɛ̀ kàwiʔi yatɔngɔ láʔa gè ki nɛ̄ gè, a wiì ki tɔ́n
         gèʔ, a nùɔ kire ga laa sèfɛnnɛ pɛ́nì tuu ki nī gè, 34 kàwiʔi ki kàfɔli wi bé yajuʔu ki lɔri sàri dè yajuʔu ki kàfɔli mɛ́ wè, bé sí yajuʔu
         kùugo líɛ gè.35 «A wàa nùɔ sɛ́nì wàa wiiyɛ nùɔ círi wè a wi 'kùu wè, nùɔ ŋáà wi 'kò wiiwe wè, pe bé
         wi pári, bè ki wali liɛlɛ wè pìye nɛ̄, nɛ́ nùɔ kúugo ní gè. 36 A ki sí nyaa nùɔ ŋáà wi 'ŋìi kpúu wè, wi yé dàli nɛ ki kpínʔini súuri gè, a wi kàfɔli
         wiì wi cò nɛ̀ puɔ wèʔ, kire siɛn wi 'yɛli wi- nùɔ wiiwe wáà suɔ bè kɛn nùɔfɔli mɛ́
         wè ŋàa nùɔ wi 'kùu wè, bé sí nùɔ kúugo líɛ gè wire wuʔu.»Kàyuugo kàyuʔujuuro dè37 «A siɛn wáà sɛ́nì wàa yajuʔu yùu gè, nɛ́ sɛ́nì ki kpúu kire ga laa nɛ̀ yajuʔu pári
         gè, wi 'yɛli bè ki fuʔɔ tɔ́n gè. A ki sí nyaa wi 'nùɔ yùu, wi bé nìɛyɛ kogunɔ kɛn;
         a ki sí nyaa sìnbuɔ wi 'yùu, wi bé sìnbaala sicɛri kɛn; a ki sí nyaa síkpuɔ wi 'yùu,
         wi bé síkaala sicɛri kɛn, bè ki fuʔɔ tɔ́n gè.»
         
            
               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Wi bé kɛ́ kàyuʔujuulo yiʔɛ mɛ́ gè, bàli pe kàyuʔu nyu gè Kulocɛliɛ sìndiʔɛ nī gè (wéli
                     baa 22.7-8; Fàn 1.17; Ŋún 82.1).

               	Bè ngbóli fùru lè, kire tiʔɛ siɛnnɛ mɛ́ bèle, kire 'puu fìɛ bè ki tìɛ siɛn wi 'kò
                     sùkulowo súuri. Wéli baa Lev 25.39-46.

               	Eburu siɛnrɛ nī dè náʔa gè, ki 'juu nɛ́ jo: kaara.

               	Wéli baa Sél 9.6; Lev 24.17.

               	Kulocɛliɛ wi bé kàaya yáà tìɛ pe nɛ̄ lɛ̀lɛ líì nī pe bé jíin Kanaa kùlo nī lè, yire
                     bé puu líʔire jódiɛyɛ yè (wéli baa Tɔ́r 35.10-34; Fàn 19.1-13; Yes 20.1-9).

               	Kulocɛliɛ gbùʔɔrɔdiʔɛ gè, ki yē buu a siɛn 'kaala kpíʔile wè, wi nɛ̂ fɛ̀ nɛ̀ sɛ́nì
                     líʔire jó kire tiʔɛ nī gè (wéli baa Kùlo1 1.50-51; 2.28-34).

               	Wéli baa Fàn 24.7.

               	Wéli baa Lev 20.9. Ki siɛnrɛ ti 'juu baa Mat 15.4; Mar 7.10.

               	Koliyo nyáà wuʔu gè 23-25, wéli baa Lev 24.19-20; Fàn 19.21.

               	Ki siɛnrɛ ti 'juu baa Mat 5.38.

               	Wéli baa Lev 24.19-20; Fàn 19.21; Mat 5.38.

               	Wali nyuɔ gáà ki 'tìɛ náʔa gè, wali nìʔɛwɛ wi 'puu kire lɛ̀lɛ nī lè. Kire 'puu sùkulonabɔnwɔ
                     lɔri. A ki yé nyaa Isirayɛliyé siɛn wáà pe je suɔ sùkulomɔ nɛ̄ bè, kire wali wi 'puu
                     togosiin nɛ́ kpɔrigɔ (wéli baa Lev 27.3-6).

            

         
      

   
      
         22
221 A Yewe ń'nɛ̀ ki juu Misa mɛ́ nɛ́ jo: «A wàa 'kàyuuwo cò pìlige nī gè a wi 'jíin wàa saʔa nī gè, a siɛn wi
         'wi kpúɔn a wi 'kùu wè, ŋàa wi 'wi kpúɔn á wi 'kùu wè, ki siɛn wiì siɛnkpuu kapiile
         kpíʔileʔ. 2 A ki sí nyaa ki 'kpíʔile kpìɛnmɛ ní bè nɛ̀ tuu nɛ̀ kúɔ wè, ŋàa wi 'wi kpúɔn a wi 'kùu
         wè, ki siɛn wi nyɛ́nì siɛn kpúu wī; ki fuʔɔ ki bé tɔ́n wi mɛ́.«Kàyuuwo wi 'yɛli wi- ki sàri gàa wi 'yùu gè. A yakaa wè wi mɛ́ wèʔ, pe bé wire tíimɛ
         pári sùkulomɔ nɛ̄, bè ki sàri gàa wi 'yùu gè. 3 A pe 'wi cò nɛ́ yajuʔu ní gè wiʔi wi kɔli nī gè, gàa wi 'yùu gè, a ki 'nyaa nùɔ wī
         yo, kire ga laa sèfɛnnɛ yo, kire ga laa sìnbuɔ yo, á kire bɛ̀ʔ síkpuɔ wè, wi bé ki
         feliye siin sàri gàa wi 'yùu.»Lɔri cògɛnmɛ kàyuʔujuuro dè4 «A wàa 'kɛ́ bàa yajuuro nàʔa nɛ́ kɛ́nì ti yaʔa a ti 'jíin wàa siʔi nī kire ga laa
         siɛn wi ɛrɛzɛn siʔi nī gè, a ti 'siɛn wi siʔi káa gè, wi 'yɛli bè ki fuʔɔ tɔ́n gè siɛn mɛ́ wè nɛ́
         wi tíimɛ siʔi yaliicɛ̀nrɛ ní dè kire ga laa wi ɛrɛzɛn siʔi yasɛnjɛ̀nrɛ ní dè.5 «A wàa nɛ sìnjuuro sórigi wi siʔi nī gè, a kàsun ki 'cò nɛ̀ sɛ́nì fali ŋìi wi siʔi
         nī gè nɛ̀ wi yaliire sórigo dè dàa ti 'tíin tire nɛ̄ dè, a kire ga laa dàa pe 'líɛ
         nɛ̀ ti gbuʔulo dè, á kire bɛ̀ʔ siʔi ki mìɛni gè, a ki 'nyaa mmɛ gè, ŋàa wi 'kàsun
         le gè, wi 'yɛli bè ki fuʔɔ tɔ́n gè gàa ki 'súʔu gè.6 «A wàa kɛ́nì wali kɛn wi cɛ́nvɔli mɛ́ nɛ́ jo wi wi- tɛ́ngɛ wè, á kire ga laa kire
         siɛn wi kɔliyɛgɛ gè, a ki pɛ́nì nyaa a pe 'ki yùu baa wi saʔa nī gè, a pe 'kàyuuwo
         cò wè, kàyuuwo wi 'yɛli bè ki feliye siin sàri. 7 A ki sí nyaa kàyuuwo wiì taa nɛ̀ cò wèʔ, ki 'yɛli saʔafɔli wi- kɛ́ Kulocɛliɛ yiʔɛ
         mɛ́ gè, wi sa kàli wí jo wire tíimɛ wire kɔli sì taʔa wire cɛ́nvɔli wi yɛgɛ nɛ̄ gèʔ
         nɛ̀ ki líɛʔ.8 «A siɛnnɛ siin nɛ túngu yakaa nɛ̄ nɛ́ jo peli wuʔu gī gè, a ki 'nyaa nùɔ, kire ga
         laa sèfɛnnɛ, á kire bɛ̀ʔ sìnbuɔ, kire ga laa síkpuɔ, dùʔɔ fɛ̀ni, yɛgɛ ó yɛgɛ gáà ki
         'pùunni gè, a ki 'nyaa siɛnnɛ siin nɛ túngu ki wuʔu nɛ̄ gè, a ŋìi 'jo wire wuʔu gī,
         a wàa 'jo wire wuʔu gī, pe mìɛni siin pe 'yɛli pe- pɛn Kulocɛliɛ yiʔɛ mɛ́ gè. Kulocɛliɛ
         bé pa káfinɛgɛfɔli tìɛ wè. Kire siɛn wi bé ki feliye siin sàri ŋìi mɛ́ wè.9 «A wàa 'sèfɛnnɛ kɛn wi cɛ́nvɔli mɛ́ wi- ni cò lè, kire ga laa nùɔ, kire ga laa sìnbuɔ,
         á kire bɛ̀ʔ síkpuɔ, a kire 'laa yajuʔu ó yajuʔu, a ki pɛ́nì nyaa a ki 'kùu, dùʔɔ ki
         'kpɔli, á kire bɛ̀ʔ pe 'ki yùu, a siɛn sì ki nyaa wèʔ, 10 bè kàsii kúɔ wè, ŋàa wi yé yajuʔu cò gè, wi bé kàliYewe míʔɛ nɛ̄ gè bé jo wire kɔli kiì nɔ̀ yajuʔu nɛ̄ gèʔ. Yajuʔufɔli wè, wi 'yɛli wi- tɛ́ngɛ
         wi siɛnrɛ nɛ̄ dè; kiì nyaa fànʔa ŋìi wi- ki sàri wi mɛ́ʔ. 11 A ki sí nyaa pe 'yajuʔu yùu gè wi kpáa mɛ́ gè, wi bé ki sàri ki kàfɔli mɛ́ wè. 12 A ki 'nyaa nyàʔayɛgɛ káà ki 'yajuʔu cò gè, ki siɛn wi 'yɛli wi- pɛn nɛ́ yajuʔu ki
         káagoriro ní dè bè pa ki tìɛ kányiʔɛ gī nyàʔayɛgɛ nyɛ́nì ki cò. A kire 'kpíʔile gè,
         wiǐ yafiɛn sàri kire kàfɔli mɛ́ wèʔ.13 «A wàa sɛ́nì yajuʔu náari wi tɛ́ninyɛni mɛ́ wè, a ki sɛ́nì nyaa yajuʔu ki 'kpɔli a
         kire ga laa nɛ kúu gè, a ki 'nyaa ki kàfɔli wi wè baa wèʔ, ŋàa wi 'ki náari gè, wi
         'yɛli wi- ki sàri. 14 A ki sí nyaa ki kàfɔli wi 'puu baa wè, ŋàa wi 'ki náari gè wiǐ yafiɛn sàriʔ. A ki
         sí nyaa majo lɛ̀lɛ líì nī siɛn wi cé ki náari gè, wi yé yakaa sàri gè, kire wali wi
         bé yajuʔu fuʔɔ tɔ́n gè.»Siɛnnɛ kakpiʔiligele kàyuʔujuuro dè15 «A nàguɔ wáà sinboriwo fáanni ŋàa wiì fìɛ nàguɔ cɛ́nʔ, nɛ́ kɔnifɔli wè wi mɛ́ wèʔ,
         a wi 'sínɛ nɛ́ wi ní wè, wi 'yɛli bè cepɔrigɔ yɛrɛ kɔ̀n dè, bé wi líɛ wi- kò wi cuɔ.
         16 A ki sí nyaa tuufɔli wi 'cíi péwu nɛ́ je wire sì je wi kɛn wèʔ, wi bé ki wali sàri
         wè ŋàa pe cî dàli nɛ̀ sàri wè, nàguɔ sìnjɛ́n sinborilo wuu wè+.17 «Yeli sì yɛli bè dìɛjuɔ+ yaʔa wè wi- kò sìi nɛ̄.18 «A siɛn wáà sínɛ nɛ́ yajuʔu ní bɛ̀ cɛliwɛ tíɛlɛ wè, ki 'yɛli pe- wi kpúu wī+.19 «A siɛn wáà nɛ kakuɔrɔ yajuuro kpúu kulocɛliɛ wáà wiiyɛ mɛ́ bè yakaa sun nɛ̀ yiri
         Yewe nigbe nī wè, ki 'yɛli pe- kire siɛn cúʔɔ wè bè wi yige baa péwu+.20 «Muɔ sì yɛli bè kapiile kpíʔile nabɔnwɔ nɛ̄ wèʔ, muɔ sì yɛli bèri fùrɔgɔ tari wi nɛ̄ʔ,
         nɛ́ ki cɛ́n yeli tíimɛ 'puu nabɔnminɔ Ezipiti kùlo nī lè+. 21 Yeli sì yɛli bè fùrɔgɔ taʔa lakicuɔ nɛ̄ wèʔ nɛ́ círiwe ní wèʔ+. 22 A yeli nɛ pe wàa wuʔɔ wè kɛnmɛ ó kɛnmɛ nɛ̄, a wi 'mi yeri wè mi- wi sáʔa wè, m'bé
         ki juu yeli mɛ́ kányiʔɛ nɛ̄ m'bé lúʔu wi mɛ́. 23 Bà mi fungo ki bé yɛ̀ kpuʔɔ yeli kúrugu, m'bé yeli kpúu nɛ́ kapiɛngbuɔn ŋɔnɔ ní lè.
         Yeli cɛlilɛ pe bé kò lakicɛlilɛ; yeli pìile pe bé kò círile míɛni.24 «A muɔ 'fuʔɔ le mi gboli siɛn wáà nɛ̄, ŋàa wī baa nɛ́ muɔ ní nɛ ní fɔ̀ngɔfɔli wè,
         muɔ sì yɛli bè ki kpíʔile fuɔlebele tíɛlɛ bèleʔ; yeli sì yɛli bè tɔ̀ni taʔa wi fuʔɔ
         nɛ̄ gèʔ+.25 «A muɔ 'wàa burugbuʔɔ líɛ fuʔɔ sìndiʔɛ nī gè, muɔ 'yɛli bèri báan de ki kanʔa wi mɛ́
         cɛngɛ ó cɛngɛ sɛ́ni cɛngɛnyɛni ni pa jíin lè+, 26 nɛ́ ki cɛ́n kire yákuɔ gī wi mɛ́ bè wìi tɔ́n wiire nɛ̄ dè. Á kire bɛ̀ʔ gè, gáayɛgɛ
         ní wi bága wìi tɔ́n ? A ki pɛ́nì nyaa a wi 'yékpoli wáa mi kúrugu wè, m'bé lúʔu wi
         mɛ́, nɛ́ ki cɛ́n mi yē nyinidaaguugo Kulocɛliɛ.27 «Muɔ sì yɛli bè siɛnpiire juu wáa Kulocɛliɛ nɛ̄ wèʔ. Muɔ sì yɛli míɛni bè muɔ siɛnnɛ
         pe kàfɔli wáà tiʔɛlɛʔ+.28 «Kiì yɛli muɔ de mɔgi bè muɔ siʔi yaliipelide kɛn dè mi mɛ́ʔ, nɛ́ muɔ ɛrɛzɛn luʔɔ
         ní gè gàa ki 'fúu wi fórigodiʔɛ nī gèʔ.«Muɔ 'yɛli bè muɔ jaapeliwe láʔa wè bè kɛn m'mɛ́. 29 Bà muɔ bé ki kpíʔile míɛni nɛ́ muɔ nìɛyɛ ní yè, nɛ́ muɔ sìnbaara ní dè, nɛ́ muɔ síkaala
         ní bèle. Muɔ bé wi pìpeliwe yaʔa wè wi- kò cɛnyɛ kɔlisiin nɛ́ wi yàa ní wè; cɛnyɛ
         kataanriwuʔu nɛ̄ gè, muɔ bé wi láʔa bè kɛn mi Kulocɛliɛ mɛ́.30 «Yeli bé puu siɛnnɛ bálì bīɛlɛ wàlidɛngɛlɛ mi mɛ́ bèle, kire nɛ̄ yeli sì yɛli bè yajuʔu
         káà kaara káaʔ dàa dī nyàʔayɛgɛ ki 'káa á dìi 'kò dèʔ. Ye- ti wáa pɔ̀nminɔ mɛ́+.»
         
            
               	Wéli baa Fàn 22.28-29.

               	Náʔa gè siɛnrɛ tiī nɛ nyu cɛlilɛ wuʔu nɛ̄, nɛ̀ ki yaʔa baa Fàn 18.10 nàguɔlɔ nɛ́ cɛlilɛ pe mìɛni liɛlɛ yē baa ti nī. Dìɛmɛ kapiile lè, lire ki 'tìɛ siɛn
                     wi nyɛ́nì cíi Kulocɛliɛ nɛ̄ wè (wéli baa Lev 19.26,31; Fàn 18.10-11).

               	Wéli baa Lev 18.23; 20.15-16; Fàn 27.21.

               	Wéli baa Fàn 17.2-3; Kùlo1 16.31-33; Kùlo2 21.3-5.

               	Koliyo nyáà wuʔu gè 20-26, nabɔnminɔ bèle, nɛ́ fɔ̀ngɔfɔlilɔ ní bèle, nɛ́ lakicɛlilɛ
                     ní bèle, nɛ́ círile ní bèle, pe mìɛni bìnɛ gboli lè Kulocɛliɛ nɛ nyu pe wuʔu nɛ̄ gè,
                     nɛ́ ki cɛ́n siɛnnɛ pe wè nɛ tɔ́ri nɛ́ pe ní bèri pe wéliʔ. Kulocɛliɛ wi 'ki juu nɛ̀
                     gbɛ̀ngɛ nɛ́ jo weli de nyinimɛ taʔa pe nɛ̄ (wéli baa Zɔbi 29.11-12; Kàs 14.31; Eza 58.6-7; Zak 1.27).

               	Wéli baa 23.9; Fàn 24.17-18; 27.19.

               	Wéli baa Lev 25.36-37; Fàn 15.7-11; 23.20-21.

               	Koliyo nyáà wuʔu gè 25-26, wéli baa Fàn 24.10-13.

               	Ki siɛnrɛ ti 'juu baa Kakpi 23.5.

               	Wéli baa Lev 17.15.

Kàyuʔujuugɛnmɛ wori dè231 A Yewe ń'nɛ̀ ki juu nɛ́ jo: «Fǎga siɛn siɛnrɛ lúʔu bèri ti nyu de máriʔ, dàa ti wè
         kányiʔɛ gèʔ. Muɔ fǎga wúɔ nɛ́ siɛnpiiwe ní bé finɛ bè tànʔa kɛn wi mɛ́ʔ. 2 Fǎga taʔa siɛnniʔɛmɛ nɛ̄ bè a ki 'nyaa piyē nɛ caa bè kapiile kpíʔile wèʔ; kàyuʔujuudiʔɛ
         nī gè, fǎga wúɔ nɛ́ siɛnniʔɛmɛ ní bè bé finɛʔ a ki 'nyaa piyē nɛ caa bè tànʔa ŋáʔana
         gè bè suɔ wèʔ. 3 Fǎga puɔ fuunmɔfɔli nɛ̄ wèʔ bé tánʔa kɛn wi mɛ́ a ki 'nyaa wi 'finɛ wèʔ.4 «A muɔ 'muɔ leguu wi nùɔ nyaa wè, kire ga laa wi sèfɛnnɛ lè, nàa ni 'pùunni lè, ma
         ni kɔ́ri ma sa kɛn wi mɛ́. 5 A muɔ 'muɔ leguu wi sèfɛnnɛ nyaa lè a tugoro ti 'lúbugo ni nɛ̄ lè a ni 'tuu lè, fǎga
         wàli bè tóri kayɔbigɔ káà nɛ̄ bé ni yaʔaʔ. Ma wi sáʔa wi- wi sèfɛnnɛ yɛ̀gɛ lè bè yérige
         nɛ́ tugoro ní dè.6 «Kàyuʔujuudiʔɛ nī gè, a fuunmɔfɔli wi 'yɛli nɛ́ gìi ní gè, muɔ fǎga cíi ki nɛ̄ wi
         mɛ́ʔ; kiì yɛli muɔ tànʔa suɔ gè wi mɛ́ʔ. 7 Fǎga wúɔ nɛ́ káfinɛvinɛnɛ ní bèle kaala láà nɛ̄ʔ nàa ni wè kányiʔɛ gèʔ; ye fǎga kàyuʔu
         juu siɛn nɛ̄ bè wi kpúu ŋàa wiì kaala kpíʔile lèʔ nɛ́ ŋàa wi yē siɛnsinwɛ wèʔ. Nɛ́
         ki cɛ́n mi Kulocɛliɛ wè, mi wè nɛ tànʔa kanʔa siɛnpiiwe mɛ́ wèʔ ŋáà wi 'kaala náà
         kpíʔile lèʔ. 8 Fǎga ki yaʔa siɛn sa yakaa nùʔɔrɔ bè kɛn muɔ mɛ́ʔ, nɛ́ ki cɛ́n yanuʔɔzuɔrɔ tiī nɛ
         siɛn kpínʔini fúɔn, wi nɛ̌ de nyaʔaʔ; ti nɛ̂ siɛnsinwɛ nyuɔ tɔ́n gè kányiʔɛjuʔu nɛ̄
         gèʔ.9 «Fǎga wuʔɔgɔ taʔa nabɔnwɔ nɛ̄ wè ŋàa wi yē tɛ́niwɛ yeli sunʔɔmɔ nī bè, nɛ́ ki cɛ́n
         yeli tíimɛ yeli nyɛ́nì ki cɛ́n gìi wuʔɔgɔ ki kpínʔini nabɔnminɔ nɛ̄ bèle; yeli tíimɛ
         'puu nabɔnminɔ nɛ̀ pínɛ Ezipiti kùlo nī lè+.»Cɛnŋɔdaaya nɛ́ baara sìnguɔ yiʔɛlɛ kàyuʔujuuro dè10 «Yiʔɛlɛ kɔlini sunʔɔmɔ nī bè, muɔ bé siʔi fáli gè, bè ki yaliire líɛ dè. 11 Nɛ̀ ki yaʔa kɔlisiinwoli nɛ̄ lè, muɔ bé ki yaʔa kágorigo, muɔ sǐ ki fúngɔrigɔ yàa
         gèʔ; ki bé puu baara sìnguɔ yiɛlɛ. Fuunmɔfɔlilɔ bálì bīɛlɛ muɔ siɛnnɛ sunʔɔmɔ nī bè,
         peli pe béri fúngɔrigɔ yàá gè; nyàʔayɛrɛ ti béri sɛnrɛ káa dè dàa fuunmɔfɔlilɔ peli
         bé yaʔa dè+. Muɔ 'yɛli bè ki kpíʔile míɛni nɛ́ muɔ ɛrɛzɛn siʔi ní gè, nɛ́ muɔ wolivi tiire siʔi ní gè.12 «Muɔ bé baara cɛnyɛ kɔlini cégboli nī lè; kɔlisiinwuʔu nɛ̄ gè muɔ 'yɛli bè ŋɔ́ bè
         taa, kire ga buu muɔ nùɔ wè, nɛ́ muɔ sèfɛnnɛ ní lè, pe- míɛni ŋɔ́ daa, nɛ́ muɔ baakuɔcuɔ
         wi jaa wè, nɛ́ nabɔnminɔ ní bèle peli- míɛni gbɛ̀ ŋɔ́ daa+.13 «Yeli bé ki cò cɛ̀ngɛ bè kele gálì ke mìɛni kpíʔile gàli mi 'juu gèle. Yeli sì yɛli
         bè kulocɛliɛ wáà wiiyɛ míʔɛ yeriʔ ŋàa wi wè mi Yewe wèʔ. Kiì cɛ́nì yɛli pe- ga ki
         lúʔu yeli nyuɔyɔ nī yè wīʔ.»Fundaanra tánʔagbuʔɔlɔ taanri gèle ke juudiʔɛlɛ wori dè14 «Tɔliyɔ taanri yiɛlɛ nī lè, muɔ ŋáà wī mi wuu wè, muɔ bé tánʔagbuɔlɔ tánʔa lè bè mi gbùʔɔrɔ.15 «Muɔ 'yɛli bèri Sìnvarifun Búru Fundaanra tánʔagbuɔlɔ kpínʔini lè. Cɛnyɛ kɔlisiin sunʔɔmɔ nī bè, muɔ béri sìnvarifun búru káa
         wè, majo bɛ̀ mi 'ki juu nɛ̀ gbɛ̀ngɛ yeli mɛ́ bèle, bè yɛli nɛ́ lɛ̀lɛ náà ní mi 'tìɛ
         lè Yaliire Puru yege+ nī gè. Nɛ́ ki cɛ́n kire yege kire nī yeli cé yiri Ezipiti kùlo nī lè+.«Siɛn sì yɛli bàga pɛn mi mɛ́ kiyɛ ní yè waayaʔ.16 «Muɔ 'yɛli bè Yaliipelide Líɛ Lɛ̀lɛ Fundaanra tánʔagbuɔlɔ kpíʔile lè+; ki bé puu lɛ̀lɛ líì nī yeli 'yaliipelide líɛ dè. Ŋùʔɔ kúɔmɔ mɛ́ bè, a yiɛlɛ ni 'kpàri
         lè, muɔ bé Yaliire Líɛ Lɛ̀lɛ Fundaanra tánʔagbuɔlɔ+ kpíʔile lè, a muɔ kɛ́nì muɔ siʔi yaliire nyɔ́gɔ dè nɛ̀ kúɔ wè. 17 Tɔliyɔ taanri yiɛlɛ nī lè, yeli nàguɔlɔ pe mìɛni 'yɛli pe- pɛn mi yiʔɛ mɛ́ gè, mi
         ŋáà wī Kàfɔli Yewe wè.18 «A muɔ kɛ́nì yajuʔu káà kpúu bè Yewe gbùʔɔrɔ wè, muɔ sì yɛli bè ki sìsiɛn pínɛ gè
         nɛ́ yakaa ní gàa ki 'nyaʔami nɛ́ sìnvari ní dèʔ. Nɛ́ míɛni a muɔ 'yajuʔu kpúu bè mi gbùʔɔrɔ wè, muɔ sì yɛli bè cɛngbuʔɔ kaara
         sùnmɔ páà tɛ́ngɛ pi- suɔnʔ.19 «Muɔ bé muɔ siʔi yaliipelide líɛ dè bè pɛn nɛ́ ti ní Yewe saʔa mɛ́ gè, wire ŋáà wī
         muɔ Kulocɛliɛ wè.«Muɔ sì yɛli bè síkapile ni yàa yírimɛ líɛ bè, bè ni suʔɔʔ+.»Yewe 'jo wire bé kò nɛ́ Isirayɛliyé ní bèle20 «M'bé mi nyìʔɛnɛ tundunwɔ tórigo wè muɔ yiʔɛ mɛ́, muɔ ŋáà wī mi siɛnmɛ bè, wiri muɔ wéli koligo nɛ̄ gè, bè
         sa muɔ nyɔ́gɔ tiʔɛ nī gè gàa mi 'gbòbori muɔ mɛ́ gè. 21 Mari sɔ́migi mari lúru wi mɛ́ díɛʔ; ma fǎga cíi wi siɛnrɛ táà nɛ̄ʔ. Nɛ́ ki cɛ́n wiì
         je ga muɔ tuudiʔɛlɛ yaʔa gèle muɔ nɛ̄ʔ a muɔ wè nɛ lúru wi nɛ̄ wèʔ; mi míʔɛ kiī wi
         nɛ̄. 22 A muɔ sí nɛ wi siɛnrɛ lúru dè, níɛ ki kpínʔini dàa mi 'juu dè, m'bé puu muɔ leguulo
         pe leguu, bèri túngu nɛ́ bìli ní pe béri túngu nɛ́ muɔ ní wè. 23 Mi nyìʔɛnɛ tundunwɔ wi béri waa muɔ yiʔɛ mɛ́ bé sa muɔ nyɔ́gɔ Amɔriyé kùlo nī lè, nɛ́ Etiyé, nɛ́ Pereziyé, nɛ́ Kanaayé, nɛ́ Eviyé, nɛ́ Jebusiyé kùlo nī lè; m'bé pe mìɛni cúʔɔ.24 «Muɔ sì yɛli bàga káguro cáan pe kulocɛlɛlɛ yiʔɛ mɛ́ gèʔ. Muɔ míɛni sì yɛli bèri pe
         sunguʔ; muɔ sì yɛli bàga kàa kpíʔileʔ gàa kùlo siɛnnɛ piyē nɛ kpínʔini gè. Muɔ cɛ́nì
         yɛli wī bè pe yasunro cúʔɔ dè, muɔ 'yɛli bè pe kàdɛnicɔriyɔ kpúɔn yè bè muʔɔrɔ nyàa pe 'kpíʔile pe sundiɛyɛ nī yè. 25 Muɔ 'yɛli bèri Yewe muɔ Kulocɛliɛ wire nigbe gbùʔɔrɔ́. A muɔ nɛ kire kpínʔini gè, m'bé diba taʔa wè muɔ
         yaliire nɛ̄ dè nɛ́ muɔ luʔɔ ní gè. M'bé yaama líili bè muɔ nɛ̄. 26 Cɛliwɛ sǐ ga tíi nyaa muɔ kùlo nī lèʔ ŋàa wi 'liyɛ cúʔɔ yèʔ, kire ga laa ŋàa wī sìndigicuɔ
         wèʔ. M'béri muɔ sìi niʔɛgi wè.27 «M'bé fíɛgbuɔrɔ cáan siɛnnɛ nɛ̄ bèle muɔ yiʔɛ mɛ́ gè, bè siɛnnɛ pe mìɛni funyɔ nyaʔami
         yè, bàli tiʔɛ nī muɔ bé jíin wè; m'bé ki kpíʔile muɔ leguulo pe mìɛni béri fé muɔ
         yiʔɛ mɛ́. 28 M'bé dàsowuɔyɔ tórigo muɔ yiʔɛ mɛ́ yi béri siɛnnɛ cìrá bèle, Eviyé bèle, Kanaayé bèle,
         nɛ́ Etiyé ní bèle. 29 Miì je pe cìra yiɛlɛ nigbe sunʔɔmɔ nīʔ dí kùlo ni- sí kò waalaʔ, nyàʔayɛrɛ ti- sí
         niʔɛ kùlo nī lèʔ. 30 M'béri pe cìrá cɛ̀cɛ wī, fúɔ bè taa muɔ pa sii bè niʔɛ bè kùlo nyì lè bè ni taa kɔrigɔ.31 «M'bé kùlo ni láʔagɛlɛ tìɛ gèle. Ke bé séli Nyàʔanivɛgɛ Tiire kuʔɔjii nɛ̄ wè fúɔ bè sa nɔ̀ Filisitiyé kùlo kuʔɔjii+ láʔala nɛ̄ lè, bè ki líɛ Sinayii waama kùlo tiʔɛ nī gè fúɔ bè sa nɔ̀ Efirati cáʔa nɛ̄ gè. Nɛ́ ki cɛ́n m'bé kùlo ni
         siɛnnɛ pe mìɛni le muɔ kiyɛ nī yè; muɔ bé pe cìra yige muɔ yiʔɛ mɛ́ gè.32 «Muɔ sì yɛli bàga nyakungɛngɛ kpíʔile nɛ́ pe níʔ, bé nɛ́ ga jo nɛ́ pe kulocɛlɛlɛ ní bèle wīʔ. 33 Piyè yɛli pe- kò muɔ kùlo nī lèʔ, kire ga laa pe fǎga muɔ fáanni muɔ kapiile kpíʔile
         mi nɛ̄ʔ, kire ga laa muɔ fǎa gari baara pe yasunro mɛ́ dè bèri ti sunguʔ, kire ní
         kò muɔ mɛ́ gárigɛʔ.»
         
            
               	Wéli baa 22.20-21; Lev 19.33-34; Fàn 24.17-18; 27.19.

               	Koliyo 10 nɛ́ 11 tiʔɛ nī gè, wéli baa Lev 25.1-7.

               	Wéli baa 16.23-30; 20.8-11; 31.12-17; 34.21; 35.2; Lev 23.3; Fàn 5.13-14.

               	Yaliire Puru yege kire 'puu Zuufulo pe yiɛlɛ nī yebelige (wéli baa 13.4). Náʔa weli mɛ́ bèle, ki nɛ nyaa Takariyege ki nzùʔu lɛ̀lɛ nī.

               	Koliyo nyáà wuʔu gè 15 nɛ́ 16, wéli baa Yir 12.14-20; 34.18; Lev 23.6-8,15-21; Tɔ́r 28.17-31; 29.12; Fàn 16.1-17.

               	Wéli baa 23.15 kaliwɛgɛ táanmɛ gè. Yaliipelide Líɛ Lɛ̀lɛ Fundaanra dè, pe 'puu nɛ ti yeri míɛni
                     Cégbuʔulo Fundaanra, nɛ́ ki cɛ́n pe 'puu nɛ cégbuʔulo kɔlisiin tɔ́ri Torimakiyaʔa
                     kúɔlɔ kàduʔumɛ gè, níɛ nɛ ti fundaanra kpíʔile dè.

               	Yaliire Líɛ Lɛ̀lɛ Fundaanra dè, lɛ̀lɛ láà kɛ́nì kúɔ lè, a pe 'ki míʔɛ yiʔɛ gè nɛ̀
                     ki yeri Kpátaapigele Fundaanra tánʔagbuɔlɔ (wéli baa Lev 23.34; Fàn 16.13).

               	Wéli baa Yir 34.26; Fàn 14.21; 26.2. Kanaa siɛnnɛ pe 'puu nɛ kaliʔɛlɛ gálì kpínʔini gèle. Isirayɛli siɛnnɛ piyè yé yɛli
                     bèri pe wéli bèri ki kpínʔiniʔ.

               	Filisiti kùlo kuʔɔjii pe ki ye míɛni Cɛngɛnyɛnijiinmɛ kuʔɔjii. Pe 'ki ye píra ŋáà
                     nī wè tuɔbuuro nī dè Mɛditeranɛ kuʔɔjii wè.

Isirayɛliyé pe 'yéri Yewe nyakungɛngɛ siɛnrɛ nɛ̄ dè241 A Yewe'Misa yeri wè nɛ́ jo: «Tánʔa mi kúrugu, muɔ nɛ́ Arawɔn, nɛ́ Nadabi, nɛ́ Abiyu+, nɛ́ Isirayɛli nàgaliɛlɛ togotaanri nɛ́ kpɔrigɔ ní bèle. Ye- pa tuu ye cúbulo liʔi ye mi gbùʔɔrɔ.
         2 Muɔ Misa wè, muɔ bé sìʔɛrɛ muɔ nigbe bè kpɔni mi Yewe nɛ̄ wè. Sɛnminɛ piyè yɛli pe-
         sìʔɛrɛ bè kpɔni mi nɛ̄ʔ. Nɛ́ míɛni Isirayɛli siɛnsɛnminɛ ní bèle, piyè yɛli pe- tánʔa
         nɛ́ muɔ níʔ.»3 A Misa 'koli nɛ̀ tìgi nɛ̀ pɛ́nì Yewe siɛnrɛ ti mìɛni juu siɛnnɛ mɛ́ bèle, nɛ́ kele
         ní gèle gàli gīɛlɛ kàyuʔujuu wuʔulo gèle.A siɛnnɛ pe mìɛni 'pínɛ nɛ̀ ki juu nɛ́ jo: «Gàa Yewe 'juu gè, weli 'yéri ki nɛ̄, we
         béri ki kpínʔini.»4 A Misa sí Yewe siɛnrɛ ti mìɛni sɛbɛ.Ki kpìɛnduu gè, a wi 'yɛ̀ sínbiniwuuro nī dè, nɛ̀ Yewe gbùʔɔrɔdiʔɛ káà faan nyagurugo
         táanni gè, nɛ́ kàdɛniyɛ kiɛ nɛ́ siin líɛ nɛ̀ yi cɔ́ri nɛ̀ yérige gbùʔɔrɔdiʔɛ táanni
         gè, bè Isirayɛliyé saaya tùluyo kiɛ nɛ́ siin tìɛ yè. 5 A Misa 'nàgapunminɔ pálì yori nɛ̀ yige Isirayɛli siɛnnɛ nī bèle pe- sa yajuuro kpúu
         dè, bè Yewe gbùʔɔrɔ wè nɛ́ kakuɔrɔ kaasuʔuro ní dè, nɛ́ nɛ̀piʔɛlɛ kpúu gèle bè ki kpíʔile yanyige kaara. 6 A Misa wi 'yajuuro sìsiɛn líɛ gè nɛ̀ ki tíla nɛ̀ le yaleye yáà nī, nɛ́ tílaga sɛngɛ
         gíì líɛ gè nɛ̀ ki nyɛri nyɛri gbùʔɔrɔdiʔɛ nɛ̄ gè.7 A wi 'nyakungɛngɛ siɛnsɛbɛrɛ líɛ dè+ nɛ̀ ti wéli nɛ̀ kɛ́ yékpogbuɔlɔ ní, a siɛnnɛ pe 'ti lúʔu.A Isirayɛli siɛnnɛ pe mìɛni 'ki juu nɛ́ jo: «Weli bé ki kpíʔile dàa ti mìɛni Yewe
         'juu dè; weli béri lúru wi siɛnrɛ mɛ́ dè.»8 A Misa 'sìsiɛn sɛngɛ gíì líɛ gè nɛ̀ ki nyɛri nyɛri siɛnnɛ nɛ̄ bèle nɛ́ jo: «Sìsiɛn
         gáà kire yē nyakungɛngɛ wuʔu, gàa Yewe 'kpíʔile nɛ́ yeli ní bèle+.»9 A Misa sí koli nɛ̀ tánʔa nyagurugo nɛ̄ gè wire nɛ́ Arawɔn, nɛ́ Nadabi nɛ́ Abiyu ní
         wè, nɛ́ Isirayɛli liɛlɛ togotaanri nɛ́ kpɔrigɔ ní bèle. 10 A pe 'Isirayɛliyé Kulocɛliɛ nyaa wè; gbɛ̀nigɛ ní baa wi tɔliyɔ láara yè+, majo dùʔɔ ki 'kpíʔile nɛ́ safiiri kàdɛnigɛ+ ní wī, ki ní cìilige bɛ̀ nyìʔɛnɛ tíɛlɛ lè. 11 Nɛ̀ sí ki yaʔa Kulocɛliɛ sì wi kɔli sáʔa gè nɛ̀ taʔa Isirayɛli liɛlɛ nɛ̄ bèle nɛ̀
         kapiʔi kpíʔile pe nɛ̄ʔ. A pe 'Kulocɛliɛ nyaa wè, nɛ́ kúɔ nɛ̀ lìi nɛ́ gbuɔ baa+.Misa 'tánʔa nɛ̀ kɛ́ Yewe kúrugu Sinayii nyagurugo nɛ̄ gè12 A Yewe 'ki juu Misa mɛ́ nɛ́ jo: «Pɛn náʔa m'mɛ́ nyagurugo nɛ̄ gè, ma pa yéri náʔa gè. M'bé kàdɛnitɛnyɛ
         kɛn yè muɔ mɛ́ nyàa nɛ̄ kajuudiʔɛlɛ ke yē sɛbɛgɛlɛ gèle, nɛ́ Fànʔa Siɛnrɛ ní dè, kire ga buu muɔ de siɛnnɛ tɛnmɛ bèle ti nɛ̄.»13 A Misa sí yɛ̀ nɛ̀ kɛ́ nɛ́ wi baakuɔwɔ Yesuwe ní wè, wire ŋáà wi 'puu wi taʔara dè. A wi 'tánʔa Kulocɛliɛ nyagurugo naamɛ gè, 14 nɛ̀ ki yaʔa wi yé ki juu liɛlɛ mɛ́ bèle nɛ́ jo: «Ye- weli sige náʔa gè fúɔ weli ga
         koli bɛn. Arawɔn nɛ́ Kuriyé pe bé kò náʔa nɛ́ yeli ní. A kaala 'siɛn taa wè, wi- pa ki juu peli mɛ́,
         peli bé ti cuɔnri.»15 A Misa 'tánʔa nyagurugo naamɛ gè, a kàsadibagɛ ki 'nyagurugo tɔ́n gè. 16 A Yewe cɛ̀nmɛ nɛ́ wi kpuɔmɔ pi 'tìgi Sinayii nyagurugo nɛ̄ gè, a kàsadibagɛ ki 'nyagurugo tɔ́n gè nɛ̀ taa cɛnyɛ kɔlini. Cɛnyɛ kɔlisiinwuʔu
         nɛ̄ gè, a Yewe 'Misa yeri wè kàsadibagɛ sunʔɔmɔ nī bè. 17 Isirayɛli siɛnnɛ nyaamɛ nɛ̄ bè, Yewe cɛ̀nmɛ nɛ́ wi kpuɔmɔ pi 'puu bɛ̀ kàsun tíɛlɛ gàa ki cúʔɔmɔ
         kpínʔini bè, baa nyagurugo naamɛ gè. 18 Bà Misa 'tánʔa nyagurugo naamɛ gè, a wi 'jíin baa kàsadibagɛ nī gè. Wi yé kò baa nyagurugo
         naamɛ gè fúɔ nɛ̀ pɛ́nì taa cɛnyɛ togosiin nɛ́ pìliye togosiin.
         
            
               	Nadabi nɛ́ Abiyu ní wè, Arawɔn jaala bīɛlɛ pe siin bèle. Peli pe yé yɛli bè taʔa Arawɔn
                     nɛ̄ wè kacuɔnrilɔ baara nɛ̄ dè; kiǐ sí gbɛ̀nɛ kpíʔileʔ nɛ́ ki cɛ́n pe yé Kulocɛliɛ
                     kafunnɔ kpíʔile, a Kulocɛliɛ sí pe kpúu (wéli baa Lev 10.1-2; Tɔ́r 3.4).

               	Sɛbɛ ŋáà wuʔu ki 'juu náʔa gè, kire sɛbɛ wire wī ŋàa Misa yé péli nɛ̀ sɛbɛ wè nyakungɛngɛ
                     wuu wè (wéli baa 24.4).

               	Bà Zezi wi yé lìizɛnnɛ séli lè nɛ́ lìi nɛ́ wi pìtɛnmɛnɛ ní bèle, a wi 'wi sìsiɛn tɔ́nminɔ
                     gè nɛ́ tiʔɛ gáà ki siɛnrɛ ní dè. Wéli baa Mat 26.28; Mar 14.24; Luk 22.20; Kor1 11.25; Eb 9.19-20; 10.29.

               	Yewe yé ki juu pe mɛ́ nɛ́ jo pe- tuu pe cúbulo liilige (wéli baa 24.1). Gàa pe 'nyaa náʔa gè wi tɔliyɔ láara yè, a siɛn 'sínɛ nɛ̀ cúbulo, kire yákuɔ wi
                     bé gbɛ̀ nyaa.

               	Safiiri wè, wiī kàdɛnigɛ káà gàa gī luluu tíɛlɛ wè, nɛ́ ní bulɔ céri tíɛlɛ.

               	Lìile náà wuʔu ki 'juu náʔa gè, kire lìile ni 'puu nɛ nyakungɛngɛ kúɔmɔ tiʔɛ tìí gè.

            

         
      

   
      
         25
Yewe 'jo pe- kpuʔɔrɔ kɛn pe wire Kòridiʔɛ faan gè251 A Yewe 'ki juu Misa mɛ́ nɛ́ jo: 2 «-Ki juu Isirayɛli siɛnnɛ mɛ́ bèle, pe- kpuʔɔrɔ kɔ̀n pe kɔliyɛrɛ nī dè bè ti kɛn mi mɛ́. Yeli bé kpuʔɔrɔ
         suɔ dè siɛnnɛ mɛ́ bèle a gìi 'yɛ̀ siɛn wi fungo nī gè bè ki kpíʔile gè. 3 Ti n'dɛ kpuʔɔrɔ yɛrɛ dàa tire yeli bé suɔ pe mɛ́: tiɛ wè, nɛ́ walifiiwe wè, nɛ́ kányiɛrɛ
         ní dè, 4 nɛ́ jèsii ní ŋàa wī gàri céri dè, nɛ́ ŋàa wī kábebe céri dè, nɛ́ ŋàa wī nyìɛwɛ kpólokpolo
         wè, nɛ́ lɛn lagbɛnrɛ fɛ̀ni, nɛ́ síkasiire, 5 nɛ́ sìnbapɔli sɛ̀ngɛ gàa pe 'nyɛ́nigɛ gè, nɛ́ sɛ̀nguʔu ní, nɛ́ akasiya tiire ní, 6 nɛ́ sùnmɔ ní bàa pe nii fètingele nī gèle, nɛ́ nùdaanna yɛrɛ ní dè dàa pe líi nɛ siɛnnyiɛnɛgɔn
         sùnmɔ kpínʔini bè nɛ́ míɛni wusuna ní wè, 7 nɛ́ ɔnikisi kàdɛniyɛ, nɛ́ lagbɛnrɛ kàdɛniyɛ ní nyàa pe bé líɛ bè tárigɛ efodi burubile+ nɛ̄ lè nɛ́ sìndinge kpɔ̀bi+ nɛ̄ wè. 8 Yeli bé ti mìɛni líɛ bè saawalidɛngɛgɛ káà kpíʔile m'mɛ́ kire ga buu mi- gbɛ̀ kò yeli sunʔɔmɔ nī bè. 9 M'bé mi Kòridiʔɛ+ ki kpíʔilegɛnmɛ tìɛ bè muɔ nɛ̄, nɛ́ míɛni yɛrɛ dáà ti mìɛni ti 'yɛli bè jíin ki nī
         gè. Yeli bé ki mìɛni kpíʔile bè yɛli nɛ́ kpíʔilegɛnmɛ ní bè bàa mi 'tìɛ yeli nɛ̄ bè.»Nyakungɛngɛ finʔɛgɛ kpíʔilegɛnmɛ bè10 «Yeli bé finʔɛgɛ kpíʔile gè nɛ́ akasiya tiire ní. Ki tɔnigɛnmɛ pi bé puu kabuunyiʔɛnɛ siin nɛ́ tílaga,
         ki píɛlɛgɛnmɛ pi bé puu kabuunyɛni nigbe nɛ́ tílaga, ki kpàʔalagɛnmɛ pi bé puu kabuunyɛni
         nigbe nɛ́ tílaga. 11 Muɔ bé tiɛ cɛ̀nwɛ nyɛgɛ bè ki tɔ́n nɛ́ wi ní, ki laamɛ nī bè nɛ́ ki kàduʔu nɛ̄ gè;
         muɔ bé ki nyuɔyɔ màʔa yè bè suʔu nɛ́ tiɛ ní wè. 12 Muɔ bé tiɛ kájingele sicɛri kpíʔile, bè ke nɔrigi ki nyɛgɛlɛ sicɛri tiɛyɛ nī yè. 13 Muɔ bé akasiya kàgbiʔile sicɛri tɛn, bé tiɛ nyɛgɛ wè, bè ke tɔ́n. 14 Muɔ bé kàgbiʔile le gèle kájingele nī gèle finʔɛgɛ lìʔɛgɛlɛ nɛ̄ gèle, kire ga buu
         pe gbɛ̀ finʔɛgɛ líɛ gè. 15 Kàgbiʔile ke 'yɛli ke- kò leyaʔagɛlɛ finʔɛgɛ kájingele nī gèle; piyè yɛli bè ke yigeʔ.
         16 Kire kàduʔumɛ muɔ bé nyakungɛngɛ siɛnrɛ kàdɛnitɛnyɛ líɛ yè, nyàa m'bé kɛn muɔ mɛ́ yè, bè yi le ki laamɛ nī bè.17 «Muɔ bé finʔɛgɛ yatɔngɔ kpíʔile gè nɛ́ tiɛ cɛ̀nwɛ ní wè, ki- puu kàsulugo suɔdiʔɛ+. Ki tɔnigɛnmɛ pi bé puu kabuunyiʔɛnɛ siin nɛ́ tílaga, ki píɛlɛgɛnmɛ pi bé puu kabuunyɛni
         nigbe nɛ́ tílaga. 18 Muɔ bé tiɛ líɛ wè bé wi kpúɔn bè nyìʔɛnɛ tundunminɔ siin faan bɛ̀ seribɛnnɛ+ tíɛlɛ bèle. Muɔ bé pe kóri kàsulugo suɔdiʔɛ ki nyuɔyɔ nɛ̄ yè, 19 seribɛn wáà- puu ki yiʔɛ mɛ́ nyuɔ nɛ̄ gè, wàa- sí puu ki kàduʔu mɛ́ nyuɔ nɛ̄ gè. Muɔ
         bé pe kpíʔile pe- puu nigbe nɛ́ kàsulugo suɔdiʔɛ ní gè, ki nyuɔyɔ siin nɛ̄ yè. 20 Pe fíkɛnyɛ yi bé yɛ̀ naamɛ gè bè kàsulugo suɔdiʔɛ tɔ́n gè bèri ki wéli. Pe bé yiɛyɛ
         wáa yè pìye mɛ́, bé nyùyɔ cùungu yè bèri kàsulugo suɔdiʔɛ wéli gè. 21 Muɔ bé nyakungɛngɛ siɛnrɛ kàdɛnitɛnyɛ líɛ yè bè le finʔɛgɛ laamɛ nī bè, kire kàduʔumɛ
         gè muɔ bé finʔɛgɛ tɔ́n gè nɛ́ yatɔngɔ ní gè gàa gī kàsulugo suɔdiʔɛ gè. 22 Kire tiʔɛ kire nī m'béri muɔ kpàlí, kàsulugo suɔdiʔɛ ki naamɛ gè, seribɛnnɛ siin sunʔɔmɔ
         nī bè, bàli bīɛlɛ nyakungɛngɛ finʔɛgɛ nɛ̄ gè. Kire tiʔɛ nī míɛni m'béri mi tunduro
         nyu dè de kanʔa Isirayɛli siɛnnɛ mɛ́ bèle.»Búrutaʔa tabali kpíʔilegɛnmɛ bè23 «Gàa muɔ bé ní kpíʔile gè, ma tabali kpíʔile nɛ́ akasiya tiire ní. Wi tɔnigɛnmɛ pi
         bé puu kabuunyiʔɛnɛ siin, wi píɛlɛgɛnmɛ pi bé puu kabuunyɛni nigbe, wi kpàʔalagɛnmɛ
         pi bé puu kabuunyɛni nigbe nɛ́ tílaga. 24 Muɔ bé wi mìɛni tɔ́n nɛ́ tiɛ cɛ̀nwɛ ní wè, bé wi nyuɔyɔ sɔ́migɔ yè bè kpíʔile bè yi
         tɔ́n nɛ́ tiɛ cɛ̀nwɛ ní wè bè wi màʔa bè suʔu. 25 Muɔ bé gbèle láà kpíʔile wi nɛ̄ bé ni kóri tabali wi nyuɔyɔ nɛ̄ yè bè wi màʔa bè suʔu.
         Ni píɛlɛgɛnmɛ pi bé puu kadagbege píɛlɛgɛnmɛ. Muɔ bé tiɛ cɛ̀nwɛ tíʔɛ wè bè gbèle náà
         tɔ́n lè bè ki màʔa bè suʔu.26 «Muɔ bé tiɛ kájingele sicɛri kpíʔile bè ke kóri tabali wi gɔ̀ninɔ sicɛri sɔriyɔ nī
         yè, gɔ̀ninɔ bàli pe yē wi cìʔile sicɛri táanni gèle. 27 Ki kájingele gálì keli bé kóri tabali wi lìʔɛgɛlɛ tiɛyɛ táanni yè, nyàa yī kadagbege
         tiɛyɛ nī yè. Baa pe béri kàgbiʔile nii gèle bèri tabali líi wè. 28 Akasiya tiire muɔ bé líɛ bè kàgbiʔile gálì kpíʔile gèle, bé ke tɔ́n nɛ́ tiɛ cɛ̀nwɛ
         ní wè. Keli ke bé puu tabali wi còdiɛyɛ yè. 29 Muɔ bé tiɛ cɛ̀nwɛ líɛ wè bè yakpiʔilide kpíʔile nɛ́ wi ní, tabali wori dè: tàa bé
         puu tasaala, tàa bé puu tàkuuwori, tàa sí puu kàjuʔɔlɔ, taa sí puu lakuucɛngɛlɛ. Keli
         ní pe béri diviɛn kíri wè de ŋu bèri kakuɔrɔ kúu dè. 30 Búru kpɔbilɔ bálì pe 'kɛn pe ní tɛ́ngɛlɛ mi yiʔɛ mɛ́ gè, muɔ béri pe líi cɛngɛ ó cɛngɛ
         bèri pe tɛ́ngi baa tabali nɛ̄ wè, mi yiʔɛ mɛ́ gè+.»Fètindaʔagɛlɛ tiige kpíʔilegɛnmɛ bè31 «Muɔ bé tiɛ cɛ̀nwɛ líɛ wè bè wi kpúɔn bè fètindaʔagɛlɛ tiige kpíʔile gè, nɛ́ ki táanmɛ
         nyùgo ní gè, nɛ́ ki sunʔɔmɔ tiige ní gè bè ki sìɛn céwu, nɛ́ ki nɛ̀joyo ní yè bɛ̀
         tiige fiɛnrɛ tíɛlɛ, nɛ́ fiɛnrɛ ti nadanʔana nɛ́ ti wɛgɛlɛ ní gèle. Ti mìɛni bìnɛ wi
         bé puu nigbe nɛ́ fètindaʔagɛlɛ tiige ní gè. 32 Lèye kɔlini bé puu sunʔɔmɔ tiige nɛ̄ gè; taanri bé puu kayɔbigɔ gíì mɛ́ gè, taanri
         sí puu kayɔbigɔ gíì mɛ́ gè. 33 Lège ó lège, nɛ̀joyo taanri bè puu ki nɛ̄. Nɛ̀jogo ó nɛ̀jogo bé puu bɛ̀ amadi tiige
         fiɛnrɛ tíɛlɛ dè, yafiɛnnɛ ó yafiɛnnɛ nɛ́ ni nadaanna ní, nɛ́ ni wɛgɛlɛ ní gèle. Bɛ̀
         ki bé puu lèye nyáà yi mìɛni kɔlini nɛ̄ yè. 34 Ki sunʔɔmɔ tiige nɛ̄ gè, nɛ̀joyo sicɛri bé puu ki nɛ̄, nyàa yi bé puu bɛ̀ amadi tiige
         fiɛnrɛ tíɛlɛ dè. Yi mìɛni nigbe nigbe bé puu nɛ́ nadanʔana ní nɛ́ yi wɛgɛlɛ ní gèle.
         35 Nadanʔana ke bé puu lèye kɔlini yi suʔudiɛyɛ táanmɛ gè sunʔɔmɔ tiige nɛ̄ gè: suʔudiʔɛ
         pélige táanmɛ gè, nadaanna nigbe; suʔudiʔɛ siinwuʔu táanmɛ gè, nadaanna nigbe; suʔudiʔɛ
         taanriwuʔu táanmɛ gè, nadaanna nigbe bé puu baa. 36 Fíɛnrɛ nadanʔana gèle nɛ́ lèye ní yè, ti mìɛni bé pínɛ bè puu sìnbogo nɛ́ fètindaʔagɛlɛ
         tiige ní gè. Muɔ bé ti mìɛni kpíʔile nɛ́ tiɛ cɛ̀nwɛ ní ŋàa pe 'kpúɔn wè. 37 «Píra ŋáà ní wè, muɔ bé fètingele kɔlisiin kpíʔile gèle bè ke taʔa fètindaʔagɛlɛ tiige
         nɛ̄ gè. Muɔ bé ke tɛ́ngɛ kire ga buu keri kpìɛnmɛ cáanri piri waa yiʔɛ mɛ́ gè. 38 Ke fígiyɛgɛlɛ gèle nɛ́ cúnʔɔ yalegele ní gèle, ti mìɛni bé puu tiɛ cɛ̀nwɛ. 39 A muɔ je fètindaʔagɛlɛ tiige kpíʔile gè, nɛ́ yakpiʔilide dáà ti mìɛni ní dè, muɔ bé
         tiɛ cɛ̀nwɛ culolo togo nɛ́ kpɔrigɔ+ líɛ bè ti kpíʔile.40 «Muɔ Misa wè, ma mìɛ cò ma baara dáà kúɔ dè ma yɛli nɛ́ fìɛlɛ bálì ní bèle mi 'tìɛ
         muɔ nɛ̄ náʔa nyagurugo naamɛ gè+.»
         
            
               	efodi burubile: Ki 'puu burugo káà, gàa kacuɔnrilɔ kàfɔli wi nɛ̂ le nɛ̀ taʔa burudɔnigɔ nɛ̄ gè. Ki
                     'puu pe nɛ̂ ki puɔ fíkɛnnyuyɔ nɛ̄ yè níɛ ki puɔ sɛ̀nnɛ nī gèle; ki yé tɔni nɛ̀ nɔ̀
                     cekpuʔɔlɔ nɛ̄ gèle (wéli baa 28.6-14).

               	sìndinge kpɔ̀bi: Ki yé puu jifaa wáà, pe nɛ̂ wi puɔ sìndinge nɛ̄ gè. Pe yé lagbɛnrɛ kàdɛniyɛ kiɛ nɛ́
                     siin tárigɛ ki nɛ̄, nyàa yi 'puu nɛ Isirayɛliyé saaya tùluyo kiɛ nɛ́ siin kɛnmɛ tìí
                     bè.

               	Wéli baa 29.42-44; Lev 26.11; Ezek 37.27; Tìɛ 21.3.

               	kàsulugo suɔdiʔɛ: Kire tiʔɛ nɛ̄ pe bága de yajuuro sìsiɛn líi gè bèri ki nyɛri bè ki kpíʔile Kulocɛliɛ-
                     nyinimɛ taa siɛnnɛ nɛ̄ bèle, bé kapiʔile kàsulugo suɔ gè. Nɛ́ míɛni, Pɔli ki 'juu
                     Wurɔ 3.25 nī wè, Zezi wiī weli kàsulugosuɔ kakuɔrɔ dè.

               	seribɛnnɛ: Pe 'puu nyìʔɛnɛ tundunminɔ pálì felige (wéli baa Sél 3.24). Pe céri tiɛyɛ yáà yé puu siɛnnɛ céri, yàa míɛni puu yawiʔi céri; fíkɛnyɛ 'puu pe
                     nɛ̄. Nyakungɛngɛ finʔɛgɛ gè náʔa gè nɛ́ seribɛnnɛ ní bèle ki naamɛ gè, kiī nɛ Kulocɛliɛ
                     kùlofɔlilɔ kácunʔɔ kɛnmɛ tìí bè. Piyè yé puu nɛ pe gbùʔɔrɔ́ʔ, pe míɛni sì yé puu nɛ
                     pe náariʔ.

               	Wéli baa Lev 24.5-8.

               	culolo togo nɛ́ kpɔrigɔ: Eburu siɛnrɛ nī dè, ki 'juu nɛ́ jo talan nigbe.

               	Wéli baa Kakpi 7.44; Eb 8.5.

Kòridiʔɛ kpíʔilegɛnmɛ bè261 A Yewe ń'nɛ̀ jo+: «Muɔ bé Kòridiʔɛ kire tíimɛ+ kpíʔile nɛ́ fɛ̀niwɛyɛ kiɛ ní yè. Muɔ bé fɛ̀ninɛ tìin bèle nɛ́ jèsii ní ŋàa wī gàri
         céri dè, nɛ́ ŋàa wī kábebe céri dè, nɛ́ ŋàa wī nyìɛwɛ kpólokpolo wè, nɛ́ lɛn lagbɛnrɛ jèsii pìniwe ní. Ma ki juu kpìɛndiinnɛ mɛ́ bèle, pe- seribɛnnɛ jènyigele sɔ́migɔ gèle pe kpíʔile fɛ̀ninɛ nɛ̄ bèle. 2 Fɛ̀niwɛgɛ tɔnigɛnmɛ pi bé puu kabuunyiʔɛnɛ togo nɛ́ kataanri, ki píɛlɛgɛnmɛ pi bé
         puu kabuunyiʔɛnɛ sicɛri. Yi mìɛni bìnɛ wi bé puu nuwɔ. 3 Pe bé fɛ̀niwɛyɛ kogunɔ líɛ bè yi jɔli dárigɛ yìi nɛ̄, yire bé puu gboli nigbe. Bɛ̀
         míɛni pe bé nyìi kogunɔ kpíʔile yè. 4 Gbuʔulo gálì nī gèle, fɛ̀niwɛgɛ ó fɛ̀niwɛgɛ sɛngɛ nɛ̄ gè, muɔ bé yapuʔɔlɔ jɔli bè
         tárigɛ yi nyuɔyɔ nɛ̄ yè, gàli ke bé puu gàri céri dè. 5 Yapuʔɔlɔ ke nyuɔ ki bé puu togosiin nɛ́ kpɔrigɔ, gbuʔulo gálì siin nɛ̄ gèle, gboli
         ó gboli fɛ̀niwɛgɛ sɛngɛ nyuɔ nɛ̄ gè. Ke bé sìɛn nɛ́ kìye ní. 6 Muɔ bé yatunʔɔnɔ togosiin nɛ́ kpɔrigɔ kpíʔile, tiɛ wuʔulo gèle. Muɔ bé gbuʔulo ke
         mìɛni siin suʔulo gèle kìye nɛ̄ nɛ́ yatunʔɔnɔ ní gèle, kire ga buu Kòridiʔɛ ki- pínɛ
         bè puu nigbe.7 «Nɛ́ míɛni, muɔ bé fɛ̀niwɛyɛ kiɛ nɛ́ nigbe kpíʔile nɛ́ síkasiire ní, bèri Kòridiʔɛ
         kpátaʔa tɔ́ngi gè. 8 Fɛ̀niwɛgɛ ó fɛ̀niwɛgɛ tɔnigɛnmɛ pi bé puu kabuunyiʔɛnɛ togo nɛ́ kpɔrigɔ. Fɛ̀niwɛgɛ
         ó fɛ̀niwɛgɛ píɛlɛgɛnmɛ míɛni pi bé puu kabuunyiʔɛnɛ sicɛri. Fɛ̀niwɛyɛ kiɛ nɛ́ nigbe
         yè, yi mìɛni bìnɛ, tɔnigɛnmɛ nɛ́ yi píɛlɛgɛnmɛ, bé puu nubo. 9 Pe bé fɛ̀niwɛyɛ kogunɔ líɛ bè yi jɔli bè tárigɛ yìi nɛ̄, yire bé puu gboli nigbe.
         Gboli siinwoli lè, muɔ bé fɛ̀niwɛyɛ kɔlini jɔli bè tárigɛ yìi nɛ̄. Fɛ̀niwɛgɛ kɔliniwuʔu
         gè, kire bé puu bèri kpátaʔa wìile tɔ́ngi lè. 10 Gbuʔulo gálì nī gèle, fɛ̀niwɛgɛ ó fɛ̀niwɛgɛ sɛngɛ nɛ̄ gè, muɔ bé yapuʔɔlɔ togosiin
         nɛ́ kpɔrigɔ jɔli dárigɛ ki nɛ̄. 11 Muɔ bé yatunʔɔnɔ togosiin nɛ́ kpɔrigɔ kpíʔile, kányiɛrɛ wuʔulo. Muɔ bé gbuʔulo ke
         mìɛni siin suʔulo gèle kìye nɛ̄, bé kányiɛrɛ yatunʔɔnɔ líɛ gèle bè ke tùɔn yapuʔɔlɔ
         nɛ̄ gèle, kire ga buu gbuʔulo siin ke- pínɛ bè puu nigbe bè kpátaʔa tɔ́n gè.12 «A muɔ kɛ́nì ki tɔ́n gè, fɛ̀niwɛgɛ tílaga káà bé kò. Kire sɛngɛ ki bé tɔni bè tuu
         Kòridiʔɛ kàduʔu mɛ́ gè. 13 Kòridiʔɛ kpátaʔa fɛ̀ninɛ pe sìtɔnimɔ tiɛyɛ nī yè, kabuunyɛni nigbe bé tɔni bè yiri
         kayɔbiyɔ yi mìɛni siin siin nɛ̄ yè, bè ki sɔ́migɔ dɔ́n.14 «Muɔ bé sìnbapɔlilɔ sɛ̀nyɛ líɛ yè, bè yi nyɛ́nigɛ, ma yi tíʔɛ ma kpátaʔa naamɛ tɔ́n
         gè. Bè ní taʔa ki nɛ̄, muɔ bé fɛ̀niwɛgɛ sɛngɛ kpíʔile gè nɛ́ sɛ̀nguʔu ní, bé ki tɔ́n
         naamɛ gè cígini.15 «Muɔ bé akasiya tingele kálì kpíʔile bè Kòridiʔɛ kpíʔile gè, bè ke cɔ́ri bè yérige.
         16 Tinnɛ ó tinnɛ tɔnigɛnmɛ 'yɛli pi- puu kabuunyiʔɛnɛ kiɛ, nɛ́ ke píɛlɛgɛnmɛ pi 'yɛli
         pi- puu kabuunyɛni nigbe nɛ́ tílaga. 17 Ke tingele gálì ke bé puu nɛ́ fèriye siin siin ní, yi mìɛni bé yéri bè yìi sɔ́ligɔ.
         Ke mìɛni kpíʔilegɛnmɛ pi 'yɛli bè puu nubo. 18 Muɔ bé tingele celile bè Kòridiʔɛ yérige gè. Tingele togo bé puu ki cɛngɛnyɛnifolimɛ
         kàliige kɔli mɛ́ gè. 19 Muɔ bé walifiiwe líɛ wè bè tingele cɔ́ridiɛyɛ kpíʔile yè, nyùyɔ siin bé puu tinnɛ
         nigbe fèriye siin cɔ́ridiʔɛ nɛ̄ gè, nyùyɔ siin yáà bé puu tinnɛ nigbe fèriye siin
         cɔ́ridiʔɛ nɛ̄ gè. Nyùyɔ yi mìɛni bìnɛ wi bé puu togosiin. 20 Muɔ bé tingele togo kálì kpíʔile cígini kayɔbigɔ gíì nɛ̄ gè, Kòridiʔɛ ki cɛngɛnyɛnifolimɛ
         kàmɛgɛ kɔli mɛ́ gè. 21 Tingele gálì ke mìɛni nigbe nigbe bé sige bè yérige nɛ́ ke walifiiwe nyùyɔ siin siin
         cɔ́ridiʔɛ ní gè, bà muɔ bé nyùyɔ togosiin kpíʔile. 22 Kòridiʔɛ kàduʔu mɛ́ gè gàa gī cɛngɛnyɛnijiingɔli mɛ́ gè, muɔ bé tingele kɔlini kpíʔile.
         23 Muɔ bé tingele siin siin kpíʔile gàli ke bé puu bè Kòridiʔɛ gɔ̀ninɔ kàduʔu mɛ́ tuʔɔ
         gè bè yérige. 24 Muɔ bé ke tingele gálì ke siin pínɛ gèle bè cɔ́ri kìye táanni bè fìʔiwe tíʔɛ wè bè
         ke nyuɔyɔ siin sigi yè bè yérige naamɛ gè. Bɛ̀ ki bé puu míɛni gìli siin mɛ́ gèle
         gàli gīɛlɛ Kòridiʔɛ gɔ̀ninɔ tiɛyɛ siin nī yè. 25 Kòridiʔɛ ki kàduʔu mɛ́ tingele, ke mìɛni bìnɛ wi bé puu kataanri. Ke mìɛni bìnɛ walifiiwe
         nyùyɔ siin siin tiɛyɛ yi bé nyaa kiɛ nɛ́ kɔlini.26 «Píra ŋáà ní wè muɔ bé kàgbiiparigɛlɛ kpíʔile nɛ́ akasiya tiire ní dè, bè ke le kàgbiiyerigele
         nɛ̄ gèle. Muɔ bé ke kpíʔile kogunɔ, bè le Kòridiʔɛ ki lìʔɛlɛ níì nɛ̄ lè, 27 bé kàli kogunɔ kpíʔile kàgbiiyerigele gílì nɛ̄ gèle lìʔɛlɛ níì nɛ̄ lè, nɛ́ míɛni kàli
         kogunɔ kpíʔile kàgbiiyerigele gílì nɛ̄ gèle ki kàduʔu mɛ́ gè, cɛngɛnyɛnijiinmɛ mɛ́
         bè. 28 Kàgbiiparilɛ náà nī taanriwoli lè, lire ni bé pari bè tóri kàgbiiyerigele ke sunʔɔmɔ
         nī bè, bàa yiri nyuɔ gíì mɛ́ gè bèri waa gíì mɛ́ gè. 29 Muɔ bé tiindugugolo nɛ́ kàgbiiparigɛlɛ tɔ́n gèle nɛ́ tiɛ ní wè. Kájingele gálì muɔ
         bé tárigɛ tiindugugolo nɛ̄ gèle bèri kàgbiiparigɛlɛ sùurí gèle ke nī gèle, muɔ bé
         ke kpíʔile míɛni nɛ́ tiɛ ní. 30 Bà muɔ bé Kòridiʔɛ cɔ́ri gè bè yérige bè yɛli nɛ́ fìɛlɛ bálì ní mi 'tìɛ muɔ nɛ̄ náʔa
         nyagurugo naamɛ gè.»Gunbɔli fɛ̀ni kpíʔilegɛnmɛ bè31 «Muɔ bé gunbɔli fɛ̀ni tìin wè nɛ́ jèsii ní ŋàa wī gàri céri dè, nɛ́ ŋàa wī kábebe
         céri dè, nɛ́ ŋàa wī nyìɛwɛ kpólokpolo wè, nɛ́ lɛn lagbɛnrɛ jèsii pìniwe ní wè. Muɔ bé ki juu kpìɛndiinnɛ mɛ́ bèle, pe- seribɛnnɛ jènyigele sɔ́migɔ kpíʔile gèle gunbɔli fɛ̀ni nɛ̄ wè. 32 Muɔ bé akasiya tiindugugolo sicɛri tɔ́n gèle nɛ́ tiɛ ní wè, bé gunbɔli fɛ̀ni tùɔn
         wè ke nɛ̄. Ki tiindugugolo gálì gèle, ke bé puu nɛ́ yatunʔɔnɔ ní gàli pe 'kpíʔile
         nɛ́ tiɛ ní wè. Tiindugugolo táanmɛ nyuɔyɔ sicɛri yi bé puu walifiiwe woyo.33 «Muɔ bé gunbɔli fɛ̀ni tùɔn wè yatunʔɔnɔ nɛ̄ gèle.+ Kire tiʔɛ nī gè, gunbɔli fɛ̀ni kàduʔu mɛ́ gè, muɔ bé nyakungɛngɛ finʔɛgɛ tɛ́ngɛ gè baa. Gunbɔli fɛ̀ni wire wi bé tiɛcɛ̀ngɛ wàlidɛngɛgɛ wàli gè bè láʔa tiɛcɛ̀njɛngɛ wàlidɛngɛgɛ nɛ̄ gè+. 34 Muɔ bé kàsulugo suɔdiʔɛ líɛ gè bè nyakungɛngɛ finʔɛgɛ tɔ́n gè nɛ́ ki ní, tiɛcɛ̀njɛngɛ wàlidɛngɛgɛ nī gè.
         35 Muɔ bé tabali+ líɛ wè bè tɛ́ngɛ gunbɔli fɛ̀ni yiʔɛ mɛ́ gè, Kòridiʔɛ ki cɛngɛnyɛnifolimɛ sɔrigɔ nī gè, kàmɛgɛ kɔli mɛ́. Muɔ bé fètindaʔagɛlɛ tiige líɛ
         gè bè ki tɛ́ngɛ tabali wi yiʔɛ mɛ́ gè, Kòridiʔɛ ki cɛngɛnyɛnifolimɛ sɔrigɔ nī gè,
         kàliige kɔli mɛ́.36 «Muɔ bé fɛ̀ni wáà kpíʔile nɛ́ lɛn lagbɛnrɛ jèsii pìniwe ní wè bèri kpátaʔa wìile tɔ́ngi
         lè. Muɔ bé wi tìin nɛ́ jèsii ní ŋàa wī gàri céri dè, nɛ́ ŋàa wī kábebe céri dè, nɛ́
         ŋàa wī nyìɛwɛ kpólokpolo wè. Kire 'yɛli bè jɔli bé ki súu. 37 Muɔ bé akasiya tiindugugolo kogunɔ kpíʔile bé ke tɔ́n nɛ́ tiɛ ní wè bèri fɛ̀ni tùɔ́n
         wè ke nɛ̄. Tiindugugolo ke yatunʔɔnɔ gèle, muɔ bé ke kpíʔile nɛ́ tiɛ ní, bé tiindugugolo
         ke kogunɔ táanmɛ nyùyɔ tiɛyɛ kpíʔile yè nɛ́ kányiɛrɛ ní.»
         
            
               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Pe bé Kòridiʔɛ kpíʔile gè nɛ́ akasiya tiire ní bé tiɛ nyɛgɛ wè bè ti tɔ́n. Pe bé Kòridiʔɛ
                     tɔ́n gè nɛ́ burufɛnikpoliyo sicɛri ní: péliwe wè, lɛn lagbɛnrɛ fɛ̀ni wuu; sɛnminɛ
                     bèle, peli 'puu síkasiire, sìnbasɛngɛ nɛ́ sɛ̀nlirige káà ní.

               	Yatunʔɔnɔ gàli wuʔu ki 'juu náʔa gè, keli 'puu bè lagbɛnrɛ fɛ̀ni gbuʔulo gálì siin
                     cò gèle bè yérige. Kɛnmɛ bíì nɛ̄ pe yé ki tɔ́n naamɛ gè, tùɔndiʔɛlɛ ke 'puu Kòridiʔɛ
                     tílaga sunʔɔmɔ nī, kire ga buu bè tiɛcɛ̀njɛngɛ wàlidɛngɛgɛ làrigɛ gè; kire kayɔbiyɔ
                     sicɛri yi mìɛni tɔnigɛnmɛ pi- puu nubo.

               	Kacuɔnrilɔ kàfɔli wire yákuɔ wi yé yɛli bèri jíin tiɛcɛ̀njɛngɛ wàlidɛngɛgɛ nī gè,
                     bè kɛ́ gunbɔli fɛ̀ni kàduʔu mɛ́ gè tɔligɔ nigbe yiɛlɛ nī lè. Kire gunbɔli fɛ̀ni ŋáà
                     wire wi yé kɛ́nì ciɛn lɛ̀lɛ líì nī Zezi 'kùu tiiparigɛ nɛ̄ gè (wéli baa Mat 27.51; Mar 15.38). Kire yē bè ki tìɛ píra ŋáà nī wè, tɛ́ngɛfɔlilɔ pe mìɛni bé gbɛ̀ pa nɔ̀ Kulocɛliɛ
                     nɛ̄ wè, Zezi barigɛ nī (wéli baa Eb 6.19-20; 9.3-5; 10.19-22).

               	Tabali ŋáà wuʔu ki 'juu náʔa gè, wi 'puu ŋàa nɛ̄ pe 'puu nɛ búru tɛ́ngi wè Yewe yiʔɛ
                     mɛ́ gè cɛngɛ ó cɛngɛ wè (wéli baa 25.23-30).

Kòridiʔɛ dàligɛ ki gbùʔɔrɔdiʔɛ kpíʔilegɛnmɛ bè271 A Yewe ń'nɛ̀ jo: «Muɔ bé sí Yewe gbùʔɔrɔdiʔɛ kpíʔile gè nɛ́ akasiya tiire ní. Ki tɔnigɛnmɛ
         pi bé puu kabuunyiʔɛnɛ kogunɔ, nɛ́ ki píɛlɛgɛnmɛ pi bé puu kabuunyiʔɛnɛ kogunɔ. Gbùʔɔrɔdiʔɛ
         ki kayɔbiyɔ sicɛri yi mìɛni bé puu nuyɔ. Ki kpàʔalagɛnmɛ pi bé puu kabuunyiʔɛnɛ taanri.
         2 Muɔ bé nyɛgɛlɛ kpíʔile bè tárigɛ gbùʔɔrɔdiʔɛ ki gɔ̀ninɔ tiʔɛlɛ sicɛri ke mìɛni nɛ̄,
         kire ga buu nyɛgɛlɛ gèle nɛ́ gbùʔɔrɔdiʔɛ ní gè, ti mìɛni- pínɛ bè puu sìnbogo. Muɔ
         bé ki mìɛni pínɛ bè tɔ́n nɛ́ kányiɛrɛ ní. 3 Muɔ bé ki yakpiʔilide kpíʔile dè nɛ́ kányiɛrɛ ní: ma yaleye yáà kpíʔile nyàa yi béri
         cúnʔɔ kɔ̀ngí gè gàa nɛ̄ kaara sùnmɔ pi 'wo bè, bé ki yakɔnyɔ kpíʔile yè, nɛ́ ki sìsiɛn
         nyɛri tasaadurulo ní bèle, nɛ́ ki gànʔana dɛ̀ngɛlɛ ní gèle kaara wuʔulo gèle, nɛ́
         ki kàsun kɔ̀nyɛrɛ ní dè. 4 Muɔ bé kányiɛrɛ kàwiire nɛ̀gɛ kpíʔile bɛ̀ jùɔ kàwiʔile tíɛlɛ, bé kányiɛrɛ kájingele
         sicɛri kpíʔile ki nɛ̄ gɔ̀ninɔ sicɛri nɛ̄ bèle.5 Muɔ bé ki timɔri dáà kóri dè ki nyuɔyɔ táanmɛ gè, kire ga buu timɔri ti 'gbùʔɔrɔdiʔɛ
         cò gè sunʔɔmɔ nī bè ki laamɛ nī bè, bè tìgi táanmɛ gè. 6 Muɔ bé akasiya kàgbiʔile siin tɛn, bé ke tɔ́n nɛ́ kányiɛrɛ ní. 7 Muɔ bé ke kàgbiʔile le gèle kájingele nī gèle; kàgbiʔile ke bé puu gbùʔɔrɔdiʔɛ ki
         lìʔɛgɛlɛ siin tiɛyɛ nī yè, kire ga buu pe gbɛ̀ ki líɛ. 8 Kire gbùʔɔrɔdiʔɛ gáà ki 'kpíʔile nɛ́ tiitɛnkpɔbiyɔ ní yè, ki laamɛ pi bé puu waʔanɛ
         bè yɛli nɛ́ fìɛlɛ bálì ní mi 'tìɛ muɔ nɛ̄ nyagurugo naamɛ gè+.»Kòridiʔɛ sùlugɛnmɛ bè9 «Muɔ bé Kòridiʔɛ dàligɛ sùlu gè nɛ́ fɛ̀ni ní wè ŋàa pe 'tìin nɛ́ lɛn lagbɛnrɛ jèsii pìniwe ní wè. Cɛngɛnyɛnifolimɛ kàliige kɔli mɛ́ gè, fɛ̀ninɛ pe bé
         tìgi bè tɔni bè sa nɔ̀ fúɔ kabuunyiʔɛnɛ dabataan (100) ki kayɔbigɔ nɛ̄ gè. 10 Muɔ bé kire fɛ̀ninɛ bálì tùɔn tùɔn bèle kányiɛrɛ tiindugugolo togo nɛ̄ gèle, gàli
         pe 'cɔ́ri nɛ̀ yérige kányiɛrɛ nyùyɔ nɛ̄ yè. Muɔ bé walifiiwe yakparigɛlɛ le gèle tiindugugolo
         nɛ̄ gèle nɛ́ walifiiwe yatunʔɔnɔ ní gèle, bé fɛ̀ninɛ tùɔn tùɔn bèle ke nɛ̄. 11 Bɛ̀ ki bé puu míɛni cɛngɛnyɛnifolimɛ kàmɛgɛ kɔli mɛ́ gè. Fɛ̀ninɛ pe tɔnigɛnmɛ pi bé
         puu míɛni kabuunyiʔɛnɛ dabataan (100). Muɔ bé kire fɛ̀ninɛ bálì tùɔn tùɔn bèle kányiɛrɛ
         tiindugugolo togo nɛ̄ gèle nɛ́ ke kányiɛrɛ táanmɛ nyùyɔ ní yè, gàli gīɛlɛ nɛ́ walifiiwe
         yakparigɛlɛ nɛ́ ke yatunʔɔnɔ ní gèle. 12 Cɛngɛnyɛnijiinmɛ kɔli mɛ́ gè, fɛ̀ninɛ pe píɛlɛgɛnmɛ pi bé puu kabuunyiʔɛnɛ togosiin
         nɛ́ kpɔrigɔ. Ki fɛ̀ninɛ pe bé tùɔn tiindugugolo kiɛ nɛ̄ gèle, gàli pe 'cɔ́ri nɛ̀ yérige
         kányiɛrɛ nyùyɔ kiɛ nɛ̄ yè. 13 Cɛngɛnyɛnifolimɛ kɔli mɛ́ gè, dàligɛ tiʔɛ ki píɛlɛgɛnmɛ pi bé puu míɛni kabuunyiʔɛnɛ
         togosiin nɛ́ kpɔrigɔ.14,15 «Wìile náà nī baa dàligɛ ki jíindiʔɛ nī gè kire kɔli mɛ́ gè, fɛ̀ninɛ bé puu nàkpanʔa
         wìile ni kayɔbiyɔ siin nɛ̄ yè. Pe tɔnigɛnmɛ pi bé puu kabuunyiʔɛnɛ kiɛ nɛ́ kogunɔ;
         pe bé pe tùɔn tiindugugolo taanri nɛ̄ gèle, gàli pe 'cɔ́ri nɛ̀ yérige nyùyɔ taanri
         nɛ̄ yè. 16 Lɛn lagbɛnrɛ fɛ̀ni ŋáà pe 'tìin nɛ́ jèsii pìniwe ní wè, ŋàa wī gàri céri dè, nɛ́ ŋàa
         wī kábebe céri dè, nɛ́ ŋàa wī nyìɛwɛ kpólokpolo wè, wi bé nàkpanʔa wìile tɔ́n lè. Wire 'yɛli bè jɔli bé wi súu. Wi píɛlɛgɛnmɛ pi 'yɛli pi- puu kabuunyiʔɛnɛ
         togo. Pe bé pe tùɔn tiindugugolo sicɛri nɛ̄ gèle, gàli pe 'cɔ́ri nɛ̀ yérige nyùyɔ
         sicɛri nɛ̄ yè.17 «Tiindugugolo gálì ní pe 'dàligɛ sùlu gè ke kányiɛrɛ nyùyɔ nɛ̄ yè, ke mìɛni bé suʔulo
         kìye nɛ̄ nɛ́ walifiiwe yakparigɛlɛ ní gèle nɛ́ ke walifiiwe yatunʔɔnɔ ní gèle. 18 Dàligɛ tiʔɛ ki tɔnigɛnmɛ pi bé puu kabuunyiʔɛnɛ dabataan, nɛ́ ki píɛlɛgɛnmɛ pi bé
         puu kabuunyiʔɛnɛ togosiin nɛ́ kpɔrigɔ, ki láʔagɛlɛ ke mìɛni nɛ̄. Lɛn lagbɛnrɛ jèsii
         pìniwe fɛ̀ninɛ gunyɔ yi kpàʔalagɛnmɛ pi bé puu kabuunyiʔɛnɛ kogunɔ. Tiindugugolo ke
         táanmɛ nyùyɔ tiɛyɛ yi mìɛni bé puu kányiɛrɛ, 19 nɛ́ míɛni ki yakpiʔilide dáà pe líi nɛ Yewe gbùʔɔrɔ baara kúu dè Kòridiʔɛ nī gè, nɛ̀
         fàri ki tínganʔana nɛ̄ gèle nɛ́ dàligɛ tiʔɛ ki fɛ̀ninɛ gunyɔ tínganʔana ní gèle.»Fètindaʔagɛlɛ tiige cògɛnmɛ bè20 «Muɔ bé ki juu bè gbɛ̀ngɛ Isirayɛli siɛnnɛ mɛ́ bèle peri báan nɛ́ wolivi sùnjiilimɛ ní, bàa pe béri nii cɛngɛ ó cɛngɛ fètingele nī gèle, fètindaʔagɛlɛ tiige
         nɛ̄ gè. 21 Arawɔn nɛ́ wi jaala ní bèle, peli pe béri fètingele gbòborí gèle Kpàlidiʔɛ Kpátaʔa+ nī gè, baa gunbɔli fɛ̀ni yiʔɛ mɛ́ gè, wire ŋáà wi nyakungɛngɛ finʔɛgɛ láara gè. Pe béri ke cáanri cɛnguʔɔ gè keri nyí de kpìɛnmɛ tun bè, Yewe yiʔɛ mɛ́ gè. Dàa tire yē fànʔa kaala lɛ̀lɛ ó lɛ̀lɛ nī Isirayɛli siɛnnɛ yiʔɛ mɛ́ gè,
         kɛ̀ngɛlɛ ke mìɛni nī.»
         
            
               	A siɛn ó siɛn yé pɛn Kòridiʔɛ mɛ́ gè nɛ́ kakuɔrɔ yajuʔu ní gè, kacuɔnriwɔ wi nɛ̂ cé
                     ki ̂ sorigo kire gbùʔɔrɔdiʔɛ yafanʔa nɛ̄ gè nɛ̀ yɛ̀lí nɛ́ kɛnmɛ bíì nɛ̄ Yewe cé ki
                     tìɛ pe nɛ wè, kire ̄ ga buu Yewe- fɔ̀li ki nɛ̄ ki- kò kàsulugosuɔ wuʔu wi mɛ́. Wéli
                     baa Lev 1.

               	Kpàlidiʔɛ Kpátaʔa kire yé puu Kòridiʔɛ ki míʔɛ káà. Wéli baa 25.9 kaliwɛgɛ ki táanmɛ gè.

Kacuɔnrilɔ burudo ti jɔligɛnmɛ bè281 A Yewe 'ki juu nɛ̀ gbɛ̀ngɛ Misa mɛ́ nɛ́ jo: «Bɛ̀ Kòridiʔɛ ki 'faan nɛ̀ kúɔ gè, ma
         muɔ luɔ Arawɔn kɔ́ri wè nɛ́ wi jaala ní bèle: Nadabi, Abiyu, Eleyazari nɛ́ Itamari. Muɔ bé pe wàli dɛ́ngɛ piyeyɛ Isirayɛli siɛnnɛ nī bèle, kire ga buu peri kacuɔnrilɔ baara kúu dè mi mɛ́.2 «Muɔ bé burudo jɔli dè, dàa dī wàlidɛngɛrɛ dè, bè le muɔ luɔ Arawɔn nɛ̄ wè, dàa ti
         bé puu wi kpuɔmɔ fìɛ wè. 3 Kire nɛ̄, burujɔlilɔ bálì bīɛlɛ nɛ́ kacɛ́nnɛ ní lè pe funyɔ nī yè, bàli mɛ́ mi 'sícilige
         kɛn gè peri ki baara kúu dè, muɔ bé ki juu pe mɛ́ kɛnmɛ bíì nɛ̄ pe bé Arawɔn burudo
         jɔli dè, dàa muɔ bága le wi nɛ̄ dè bè wi wàli dɛ́ngɛ kire ga buu wiri kacuɔnrilɔ baara
         kúu dè. 4 Burudo tire dī dàa dè: sìndinge kpɔ̀bisìndinge kpɔ̀bi wè, efodi burubile lè, nɛ́ burugbuɔyɛligɛ gè, nɛ́ burudɔnigɔ gàa pe 'súu gè, nɛ́ ndɔ̀njɛngɛ,
         nɛ́ burugo màʔana. Pe bé burudo wàlidɛngɛrɛ dáà jɔli dè muɔ luɔ Arawɔn nɛ́ wi jaala
         mɛ́ bèle kire ga buu peri kacuɔnrilɔ baara kúu dè mi mɛ́. 5 Pe bé ti jɔli nɛ́ tiɛ jèsii ní wè, nɛ́ ŋàa wī gàri céri dè, nɛ́ ŋàa wī kábebe céri
         dè, nɛ́ ŋàa wī nyìɛwɛ kpólokpolo wè, nɛ́ lɛn lagbɛnrɛ jèsii ní wè.»Efodi kpíʔilegɛnmɛ bè6 «Bà ki yē, pe bé efodi burubile+ jɔli lè nɛ́ tiɛ jèsii ní wè, nɛ́ ŋàa wī gàri céri dè, nɛ́ ŋàa wī kábebe céri dè,
         nɛ́ ŋàa wī nyìɛwɛ kpólokpolo wè, nɛ́ lɛn lagbɛnrɛ jèsii pìniwe ní wè, ŋàa kpìɛndiinnɛ pe sɔ́migɔ nɛ̀ kpíʔile wè. 7 Muɔ bé fɛ̀ni màʔaya siin jɔli, fíkɛnyɛ màʔagɛlɛ gèle, bè taʔa efodi burubile nyuɔyɔ
         siin nɛ̄ yè, bè ki kàduʔu nɛ́ ki yiʔɛ kpàri gè bè yérige peri ki nii fíkɛnnyuyɔ nɛ̄
         yè. 8 Efodi wi màʔana ni bé pínɛ bè suʔu wi nɛ̄, màʔana náà kpìɛndiinnɛ pe sɔ́migɔ nɛ̀ kpíʔile
         lè. Ni bé kpíʔile kanumɔ nɛ̄: nɛ́ tiɛ jèsii ní wè, nɛ́ jèsii ŋáà wī gàri céri dè,
         nɛ́ ŋàa wī kábebe céri dè, nɛ́ ŋàa wī nyìɛwɛ kpólokpolo wè nɛ́ lɛn lagbɛnrɛ jèsii
         pìniwe ní wè. 9 Muɔ bé ɔnikisi kàdɛniyɛliyɛ siin líɛ yè, bè Isirayɛli jaala míɛyɛ gbógo yè bè kɔ̀n yi nɛ̄, 10 míɛyɛ kɔlini kàdɛnibelige nɛ̄ gè, míɛyɛ kɔlini siinwuʔu nɛ̄ gè, bè yɛli nɛ́ pe siidaʔagɛlɛ
         kɛnmɛ ní bè. 11 Muɔ bé kàdɛnitɛnwɛ wáà yeri wi- míɛyɛ gbógo yè bè kɔ̀n kàdɛniyɛ siin nɛ̄ yè, majo
         bɛ̀ siɛn cî fìɛ tɛ́ngɛ yakaa nɛ̄ gè. Muɔ bé tiɛ yalebigele kálì siin kpíʔile bè kàdɛniyɛ
         siin le yè yi nī, 12 bé sí yi jɔli dárigɛ efodi burubile fíkɛnyɛ màʔagɛlɛ nɛ̄ gèle. Kire kàdɛnitɛnyɛ nyáà yi bé ki yaʔa Yewe de sɔ̀ngí de taʔa nɛ́ Isirayɛli jaala ní bèle. Lɛ̀lɛ ó lɛ̀lɛ nī, a Arawɔn kɛ́nì efodi burubile le lè wi fíkɛnnyuyɔ siin nɛ̄ yè nɛ́ míɛyɛ ní yè, a wi 'kɛ́ nɛ́
         yi ní Yewe yiʔɛ mɛ́ gè, kire bé puu Yewe mɛ́ sɔ̀ngidaadiʔɛ súuri. 13 Muɔ bé tiɛ yalebigele siin kpíʔile gèle, 14 bé sí tiɛ cɛ̀nwɛ nyùʔɔbigele siin tìin bɛ̀ jèsii pìniwe tíɛlɛ bé ke suʔu yalebigele
         nɛ̄ gèle.»Sìndinge kpɔ̀bi kpíʔilegɛnmɛ bè15 «Muɔ bé ki juu kpìɛndiinnɛ mɛ́ bèle pe- sìndinge kpɔ̀bi+ sɔ́migɔ wè pe kpíʔile. Wire kpíʔilegɛnmɛ pi bé puu nubo nɛ́ efodi burubile ní lè: bé wi tìin nɛ́ tiɛ jèsii ní wè, nɛ́ jèsii ŋáà wī gàri céri dè, nɛ́
         ŋàa wī kábebe céri dè, nɛ́ ŋàa wī nyìɛwɛ kpólokpolo wè, nɛ́ lɛn lagbɛnrɛ jèsii pìniwe ní wè. 16 A muɔ 'sìndinge kpɔ̀bi wáa wè nɛ̀ taʔa wè, ki bé kò jifaa. Wi tɔnigɛnmɛ nɛ́ wi píɛlɛgɛnmɛ
         pi mìɛni bé puu nubo; wi kayɔbiyɔ yi mìɛni sicɛri yi bé puu kadaala píɛlɛgɛnmɛ nigbe.
         17 Muɔ bé sí tùluyo sicɛri kpíʔile lagbɛnrɛ kàdɛniyɛ+ woyo. Tùlubelige nɛ̄ gè, muɔ bé sariduwani, nɛ́ topazi, nɛ́ ɛmɛrɔdi taʔa ki nɛ̄.
         18 Tùluyo siinwuʔu nɛ̄ gè, muɔ bé sikaribuli, nɛ́ safiiri, nɛ́ luluu taʔa ki nɛ̄. 19 Tùluyo taanriwuʔu nɛ̄ gè, muɔ bé wopali, nɛ́ agati, nɛ́ amɛtiisi taʔa ki nɛ̄. 20 Tùluyo sicɛriwuʔu nɛ̄ gè, muɔ bé kirisoliti, nɛ́ ɔnikisi, nɛ́ jasipi taʔa ki nɛ̄. Yire kàdɛniyɛ nyáà yè, muɔ bé yi le tiɛ yalebigele nī gèle.
         21 Isirayɛli jaala pe míɛyɛ kiɛ nɛ́ siin yi mìɛni bé gbógo bè kɔ̀n kàdɛniyɛ nyáà yi mìɛni nigbe
         nigbe nɛ̄ yè, saaya tùluyo kiɛ nɛ́ siinwuʔu nɛ̄ gè, majo bɛ̀ siɛn cî fìɛ kpúɔn yakaa
         nɛ̄ gè.22 «Muɔ bé tiɛ cɛ̀nwɛ nyùʔɔbigele siin cùnʔɔ bè ke tìin bɛ̀ jèsii pìniwe tíɛlɛ, bè le
         sìndinge kpɔ̀bi nɛ̄ wè. 23 Bà míɛni muɔ bé tiɛ fìʔile siin kpíʔile, bè pe jɔli bè tárigɛ sìndinge kpɔ̀bi wi naamɛ
         nyuɔyɔ siin nɛ̄ yè. 24 Muɔ bé tiɛ nyùʔɔbigele siin líɛ gèle bè ke sùuri tiɛ fìʔile siin bálì nī bèle, bàli
         bīɛlɛ sìndinge kpɔ̀bi nyuɔyɔ nɛ̄ yè. 25 Muɔ bé sí tiɛ nyùʔɔbigele nyuɔyɔ nyíì siin líɛ yè bè yi suʔu efodi burubile tiɛ yalebigele
         siin nɛ̄ gèle, gàli muɔ bé suʔu burubile ni fíkɛnyɛ màʔagɛlɛ nɛ̄ gèle, sìndinge yiʔɛ
         mɛ́ gè. 26 Muɔ bé sí ní tiɛ fìʔile siin pálì kpíʔile, bè pe jɔli dárigɛ sìndinge kpɔ̀bi wi táanmɛ
         nyuɔyɔ siin nɛ̄ yè, laamɛ kayɔbigɔ nɛ̄ gè, efodi burubile kɔli mɛ́ gè. 27 Muɔ bé sí ní tiɛ fìʔile siin pálì kpíʔile bè pe jɔli dárigɛ efodi burubile yiʔɛ mɛ́
         gè fíkɛnyɛ màʔagɛlɛ táanmɛ gè, nɛ́ míɛni màʔana naamɛ gè nàa ni 'sɛ̀nnɛ màʔa gèle,
         efodi burubile tiɛjɔlidiɛyɛ táanni yè. 28 Pe béri sìndinge kpɔ̀bi fìʔile puu bèle efodi burubile fìʔile nɛ̄ bèle, nɛ́ màʔana
         ní lè nàa nī gàri céri dè, kire ga buu sìndinge kpɔ̀bi wi- puu suʔuwo súuri efodi
         màʔana nɛ̄ lè, wi fǎga gbɛ̀ jáa bè sáʔaʔ.29 «Bà ki bé puu a Arawɔn kɛ́nì jíin tiɛcɛ̀ngɛ wàlidɛngɛgɛ nī gè, sìndinge kpɔ̀bi ŋáà pe tíʔi nɛ kàyuʔu kele nyu gèle, wi bé puu sìndinge nɛ̄
         gè nàzɔn yiʔɛ mɛ́ gè, bà Isirayɛli jaala míɛyɛ yi bé puu mi Yewe yiʔɛ mɛ́ gè mi de sɔ̀ngí de taʔa súuri nɛ́ pe ní. 30 Muɔ bé Urimi nɛ́ Tumimi+ líɛ wè bè le sìndinge kpɔ̀bi nī wè, ŋàa yeli béri tíʔi de kàyuʔu kele nyu gèle. Bɛ̀
         Urimi nɛ́ Tumimi pe bé puu Arawɔn sìndinge nɛ̄ gè nàzɔn yiʔɛ mɛ́ gè, lɛ̀lɛ ó lɛ̀lɛ a wi 'jíin tiɛcɛ̀ngɛ
         wàlidɛngɛgɛ nī gè mi Yewe yiʔɛ mɛ́ gè, tire bé puu wi mɛ́ baakuɔyɛrɛ bèri mi Yewe
         nyɛ́ni kaala cɛ́n lè kàyuʔujuuro nī dè Isirayɛliyé kɔli mɛ́ gè.Buruzɛnrɛ ti kpíʔilegɛnmɛ wori dè31 «Muɔ míɛni bé burugbuɔyɛligɛ tìin gè nɛ́ jèsii ní wè ŋàa wī gàri céri dè, burugbuɔyɛligɛ
         gáà gī nɛ́ efodi burubile ní lè. 32 Burugbuɔyɛligɛ ki bé puu nɛ́ yétiige ní, kire ga buu nyùgo ki de jíin ki nī. Muɔ bé
         ki yétiige tiɛyɛ tìin yè bè ki súu màʔa, kire ga buu ki fǎga gbɛ̀ ciɛnʔ. 33 Muɔ bé burugbuɔyɛligɛ ki táanmɛ nyuɔyɔ kpíʔile yè cɛ̀nyɛ, bé yɛrɛ táà tìin bɛ̀ girenadi  yasɛnrɛ tíɛlɛ dè nɛ́ jèsii ní wè ŋàa wī gàri céri dè, nɛ́ ŋàa wī kábebe céri dè,
         nɛ́ ŋàa wī nyìɛwɛ kpólokpolo wè. Muɔ bé ti yaʔa tiri yàala burugbuɔyɛligɛ ki táanmɛ
         nyuɔyɔ nɛ̄ yè. Girenadi yasɛnrɛ sunʔɔmɔ nī bè, muɔ bé tiɛ wòrigbuʔulo kpíʔile bè le
         baa: 34 tiɛ wòrigbolo láà nigbe, girenadi yasɛngɛ nigbe, tiɛ wòrigbolo láà nigbe, girenadi
         yasɛngɛ nigbe, fúɔ bè burugbuɔyɛligɛ ki táanmɛ nyuɔyɔ màʔa yè bè suʔu. 35 Arawɔn béri burugbuɔyɛligɛ nii gè bèri wi baara kúu dè. Wòrigbuʔulo ke tùnmɔ bè, pi béri
         lúru lɛ̀lɛ líì nī wi 'jíin tiɛcɛ̀ngɛ wàlidɛngɛgɛ nī gè mi Yewe yiʔɛ mɛ́ gè, nɛ́ lɛ̀lɛ líì nī wi bé yiri wè; kire bé ki yaʔa wi fǎga kùuʔ. 36 «Muɔ bé tiɛ cɛ̀nwɛ wáà kpúɔn bè wi kpɔbi bɛ̀ tiige fiɛnrɛ tíɛlɛ. Muɔ bé ki gbógo kɔ̀n
         ki nɛ̄: ‹Wàlidɛngɛwɛ Yewe mɛ́›, majo bɛ̀ siɛn cî fìɛ taʔa yakaa nɛ̄ gè. 37 Muɔ bé ki tárigɛ nɛ́ jèsii màʔana ní lè nàa nī gàri céri dè Arawɔn ndɔ̀njɛngɛ yiʔɛ
         mɛ́ gè, gbɛlɛ tiʔɛ nɛ̄ gè, kire ga buu ki- kò baa súuri. 38 Kire yakpɔbigɔ gáà ki bé puu Arawɔn gbɛlɛ nɛ̄ lè, kire ga buu Arawɔn gbɛ̀ri kolimɔ
         kàsulugo sùlu gè, kolimɔ báà pi bé gbɛ̀ pari nyaʔa kakuɔrɔ nɛ́ yakɔnrɔ yɛrɛ nī dè
         dàa ní Isirayɛli siɛnnɛ pe béri báan bè pa ti wàli dɛ́ngɛ dè. Yakpɔbigɔ gáà ki 'yɛli bè buu wi gbɛlɛ
         nɛ̄ lè súuri kire ga buu Yewe de fɔ̀ligi ti nɛ̄.39 «Burugbuɔyɛligɛ nɛ́ ndɔ̀njɛngɛ ní gè, muɔ bé ti fɛ̀ni tìin wè nɛ́ lɛn lagbɛnrɛ jèsii ní wè. Burugo màʔana lire 'yɛli bè jɔli bé ni súu. 40 Muɔ bé burudɔniyɔ yáà jɔli Arawɔn jaala mɛ́ bèle, nɛ́ buruyo màʔagɛlɛ ní gèle, nɛ́
         ndɔ̀ngɔlɔ ní gèle. Burujɛ̀nyɛ nyáà yi bé puu pe kpuɔmɔ fìɛ wè. 41 Muɔ Misa wè, muɔ bé bururo dáà le dè Arawɔn nɛ̄ wè nɛ́ wi jaala ní bèle, bé siɛnnyiɛnɛgɔn
         sùnmɔ wo bè pe nyùyɔ nɛ̄ yè, bè pe tɛ́ngɛ pe baara nɛ̄ dè bè pe wàli dɛ́ngɛ, kire
         ga buu peri kacuɔnrilɔ baara kúu dè mi mɛ́. 42 Muɔ bé jàdigile kpíʔile, lɛn lagbɛnrɛ jèsii pìniwe wuulo, bè kɛn pe mɛ́ peri nii pe fìɛrɛ tiɛyɛ nɛ̄ yè. Pe tɔnigɛnmɛ
         pi bé líɛ sɛ̀nnɛ nɛ̄ gèle bè sa nɔ̀ kágunyɔ nɛ̄ yè. 43 Arawɔn nɛ́ wi jaala pe béri kire jàdigile nii bèle bèri jíin Kpàlidiʔɛ Kpátaʔa nī gè, nɛ́ míɛni a pe kɛ́ni sìʔɛrɛ́ nɛ waa gbùʔɔrɔdiʔɛ yafanʔa mɛ́ gè bè sa pe baara kúɔ dè tiɛcɛ̀ngɛ wàlidɛngɛgɛ nī gè, kire ga buu pe fǎga kolimɔ
         kpíʔile bè kùuʔ. Dàa tire yē fànʔa kaala lɛ̀lɛ ó lɛ̀lɛ nī Arawɔn mɛ́ nɛ́ wi siimɛ
         pi mìɛni ní bè.»
         
            
               	Wéli baa 25.7 kaliwɛgɛ ki táanmɛ gè.

               	Baa sìndinge kpɔ̀bi nī wè pe yé Urimi nɛ́ Tumimi le wè; keli 'puu bìgele kálì felige.
                     A yiɛgininɛ pe 'puu nɛ caa bè Kulocɛliɛ nyɛ́ni kaala cɛ́n lè kele kálì nɛ̄, pe nɛ̂
                     cé kɛ́ kacuɔnrilɔ kàfɔli kúrugu wè; wi nɛ̂ ke líɛ nɛ̀ baara (wéli baa 28.30; Lev 8.8; Tɔ́r 27.21; Fàn 33.8; Sam1 14.41-42; Nɛy 7.65).

               	Lagbɛnrɛ kàdɛniyɛ nyáà yi feliye weli sì yi sɔ́migɔ nɛ̀ cɛ́nʔ eburu siɛnrɛ nī dèʔ.
                     Gàa we 'cɛ́n gè, kàdɛniyɛ nyáà yi tɔ̀ni nɛ̀ puu cɛ̀nyɛ yè.

               	Urimi nɛ́ Tumimi: Wéli baa 28.15 kaliwɛgɛ ki táanmɛ gè.

Kacuɔnrilɔ tɛ́ngɛgɛnmɛ bè291 A Yewe ń'nɛ̀ jo+: «Ki n'gɛ gàa muɔ bé kpíʔile bè Arawɔn nɛ́ wi jaala wàli bèle bè tɛ́ngɛ wè+ kire ga buu peri kacuɔnrilɔ baara kúu dè mi mɛ́ wè.«Muɔ bé kpɔlidiɛlɛfun nɛ̀piɛyɛlilɛ láà cò nɛ́ kpɔlidiɛlɛfun sìnbapɔlilɔ siin ní. 2 Muɔ bé sí búru feliye taanri kpúɔn nɛ́ míifuɔnibɔ ní bè, nyàa yī sìnvarifun búru wè, nɛ́ sìnvarifun búru kpɔbilɔ ní bálì pe 'kpúɔn nɛ́ sùnmɔ ní bè, nɛ́ sìnvarifun
         ŋɔ̀minɔ ní bàli nɛ̄ pe 'sùnmɔ wo bè. 3 Muɔ bé ti mìɛni pínɛ bè le danʔa nī, bè pɛn nɛ́ ti ní Yewe yiʔɛ mɛ́ gè, nɛ́ nɛ̀piɛyɛlilɛ
         ní lè, nɛ́ sìnbapɔlilɔ siin ní bèle.4 «Muɔ bé Arawɔn nɛ́ wi jaala kɔ́ri bèle bè pɛn Kpàlidiʔɛ Kpátaʔa wìile yiʔɛ mɛ́ gè, bè pa pe gbéli nɛ́ luʔɔ ní. 5 Muɔ bé sí burudo líɛ dè bè ti le Arawɔn nɛ̄ wè: burudɔnigɔ gè, nɛ́ burugbuɔyɛligɛ
         gáà gī nɛ́ efodi burubile ní lè, nɛ́ sìndinge kpɔ̀bi ní wè. Muɔ bé sí efodi burubile puɔ lè ki nɛ̄ nɛ́ efodi màʔana ní lè, nàa pe 'sɔ́migɔ
         nɛ̀ kpíʔile lè. 6 Muɔ bé ndɔ̀njɛngɛ tɔ́n gè wi nyùgo nɛ̄ gè, bé sí yakpɔbigɔ puɔ gè dárigɛ ndɔ̀njɛngɛ
         nɛ̄ gè gbɛlɛ yiʔɛ mɛ́ gè, gàa nɛ̄ ki 'sɛbɛ gè nɛ́ jo: ‹Wàlidɛngɛwɛ Yewe mɛ́›. 7 Muɔ bé siɛnnyiɛnɛgɔn sùnmɔ líɛ bè, bè pi wo wi nyùgo nɛ̄ gè bè wi wàli bè tɛ́ngɛ.
         8 Muɔ bé Arawɔn jaala sìʔɛrɛ bèle kpɔni, bé sí burudɔniyɔ le yè pe nɛ̄. 9 Muɔ bé Arawɔn nɛ́ wi jaala puɔ bèle nɛ́ burudɔniyɔ màʔagɛlɛ ní gèle, bé sí pe ndɔ̀ngɔlɔ
         tɔ́n gèle pe nɛ̄. Bà pe bé nɛ́ gbɛ̀ri kacuɔnrilɔ baara kúu dè; tire bé puu fànʔa kaala lɛ̀lɛ ó lɛ̀lɛ.«Píra ŋáà nī wè muɔ bé pe tɛ́ngɛ kacuɔnrilɔ baara nɛ̄ dè. 10 Muɔ bé nɛ̀piɛyɛlilɛ cò lè bè pɛn nɛ́ ni ní Kpàlidiʔɛ Kpátaʔa yiʔɛ mɛ́ gè, dí Arawɔn
         nɛ́ wi jaala pe- sí kiyɛ taʔala yè nɛ̀piɛyɛlilɛ nyùgo nɛ̄ gè. 11 Bà muɔ bé sí nɛ̀piɛyɛlilɛ kɔni lè mi Yewe yiʔɛ mɛ́ gè Kpàlidiʔɛ Kpátaʔa wìile nɛ̄ lè. 12 Muɔ bé nɛ̀piɛyɛlilɛ ni sìsiɛn tuʔɔ gè bé sí muɔ kabiɛlɛ nígi lè ki nī bè taʔa gbùʔɔrɔdiʔɛ yafanʔa ki nyɛgɛlɛ sicɛri nɛ̄ gèle, bé sí sìsiɛn sɛngɛ wo gè gbùʔɔrɔdiʔɛ ki táanmɛ tiɛyɛ
         nī yè. 13 Muɔ bé sùnmɔ tiɛyɛ yi mìɛni celile yè bàa pi 'laafungbuʔɔ nɛ́ laara tɔ́n dè, nɛ́ nyibɔli ní wè, nɛ́ seluʔulo siin ní gèle nɛ́ sùnmɔ ní bè bàa pi 'ke màʔa gèle. Muɔ bé ti
         mìɛni sórigo gbùʔɔrɔdiʔɛ nɛ̄ gè. 14 Nɛ̀ ki yaʔa muɔ bé nɛ̀piɛyɛlilɛ kaapirimɛ líɛ bè, nɛ́ sɛ̀ngɛ ní gè nɛ́ ni fire ní
         dè, bè ti yige bùguro kàduʔu mɛ́ gè bè ti sórigo. Tire yē kapiʔile kàsulugo kaara dè.15 «Muɔ bé sìnbapɔli péliwe cò wè, dí Arawɔn nɛ́ wi jaala pe- sí kiyɛ taʔa yè wi nyùgo
         nɛ̄ gè. 16 Bà muɔ bé wi kɔni, bé wi sìsiɛn tuʔɔ gè dí muɔ ki nyɛri nyɛri bè gbùʔɔrɔdiʔɛ màʔa
         gè. 17 Bà muɔ bé sìnbapɔli kaara celile dè yasɛyɛ yasɛyɛ, bé wi laafungbuʔɔ nɛ́ wi laara
         nɛ́ wi tɔliyɔ jíge yè bè ti taʔa kaacunʔɔrɔ nɛ̄ dè nɛ́ nyùgo nɛ̄ gè, 18 bé sí sìnbapɔli wi kaara ti mìɛni sórigo gbùʔɔrɔdiʔɛ nɛ̄ gè. Tire yē kakuɔrɔ kaasuʔuro mi Yewe yiʔɛ mɛ́ gè, dàa nùdaanna ni mi Yewe fungo nyígi gè, dàa kàsun ki sórigi
         mi Yewe yiʔɛ mɛ́ gè.19 «Muɔ bé ní sìnbapɔli siinwuu cò wè, dí Arawɔn nɛ́ wi jaala pe- sí kiyɛ taʔala yè wi
         nyùgo nɛ̄ gè. 20 Muɔ bé sìnbapɔli kɔni wè, bé wi sìsiɛn tuʔɔ gè, bè kàa taʔa Arawɔn kàliige kɔli ngbówɛgɛ
         nɛ̄ gè táanmɛ gè, bé ní kàa taʔa Arawɔn jaala pe kàliige kɔli ngbówɛyɛ nɛ̄ yè táanmɛ
         gè, bé ní kàa taʔa pe mìɛni kàliige kiyɛ kabaligbuɔlɔ nɛ̄ bèle, nɛ́ pe kàliige tɔliyɔ
         kabaligbuɔlɔ nɛ̄ bèle+. Muɔ bé sí sìsiɛn sɛngɛ nyɛri nyɛri gè bè gbùʔɔrɔdiʔɛ màʔa gè. 21 Muɔ bé sí sìsiɛn káà tuʔɔ gàa ki 'wo gbùʔɔrɔdiʔɛ nɛ̄ gè nɛ́ siɛnnyiɛnɛgɔn sùnmɔ ní
         bè, bè ki nyɛri nyɛri Arawɔn nɛ́ wi jaala nɛ̄ bèle, nɛ́ Arawɔn nɛ́ wi jaala pe burudo
         nɛ̄ dè. Bɛ̀ ki bé kpíʔile Arawɔn nɛ́ wi jaala ní bèle pe bé wàli bè tɛ́ngɛ, peli nɛ́
         pe burudo ní dè.22 «Muɔ bé sìnbapɔli wi sùnmɔ tiɛyɛ líɛ yè: nɛgɛ gè, nɛ́ sùnmɔ tiɛyɛ nyáà yi 'wi laafungbuʔɔ
         nɛ́ wi laara màʔa dè, nɛ́ nyibɔli ní wè, nɛ́ seluʔulo siin ní gèle nɛ́ ke sùnmɔ ní
         bè, nɛ́ míɛni kàliige ciile ní lè, nɛ́ ki cɛ́n tire yē sìnbapɔli kaara dáà dī siɛntɛngɛ
         kakuɔrɔ kele wori dè. 23 Nɛ́ míɛni, búru kpɔbiwɔ nigbe, nɛ́ búru nigbe ŋáà pe 'kpúɔn nɛ́ sùnmɔ ní bè, nɛ́ ŋɔ̀mi
         nigbe ní, muɔ bé pe kɔ̀n sìnvarifun búrulo nī bèle bàli pe 'tɛ́ngɛ danʔa nī gè Yewe
         yiʔɛ mɛ́ gè. 24 Muɔ bé ti mìɛni pínɛ bè le Arawɔn kadaʔala nī gèle nɛ́ Arawɔn jaala kadaʔala nī gèle,
         dí pe- sí ti mìɛni yɛ̀gɛ naamɛ Yewe yiʔɛ mɛ́ gè. 25 Kire kàduʔumɛ gè muɔ bé koli ti suɔ pe mɛ́, bè sa ti sórigo gbùʔɔrɔdiʔɛ nɛ̄ gè, bè
         taʔa kakuɔrɔ kaasuʔuro naamɛ gè, gìi ki bé tí nùdaanna ni- mi Yewe fungo nyígi gè.
         Tire yē kakuɔrɔ yakɔnrɔ dáà kàsun ki sórigi mi Yewe yiʔɛ mɛ́ gè.26 «Muɔ bé sìnbapɔli wi dìribuu kaara líɛ dè, dàa dī Arawɔn siɛntɛngɛ kakuɔrɔ kele wori
         dè. Muɔ bé ti yɛ̀gɛ naamɛ Yewe yiʔɛ mɛ́ gè. Tire ti bé puu muɔ liɛlɛ lè. 27 Dìribuu kaara tiʔɛ gíì muɔ 'yɛ̀gɛ naamɛ gè, nɛ́ ciile ní lè nàa muɔ 'kɔ̀n nɛ̀ kɛn
         Yewe mɛ́ wè kpuʔɔrɔ wori dè, muɔ bé ti wàli bè tɛ́ngɛ. Tire yē dàa pe 'yɛgɛ naamɛ
         gè nɛ́ dàa pe 'kɔ̀n nɛ̀ kɛn kpuʔɔrɔ dè, kacuɔnrilɔ tɛ́ngɛ sìnbapɔli kaara dè, Arawɔn
         nɛ́ wi jaala tɛ́ngɛ wori dè. 28 Tire bé puu fànʔa kaala Isirayɛli siɛnnɛ mɛ́ bèle lɛ̀lɛ ó lɛ̀lɛ, nàa ni 'jo lè kaara tiɛyɛ nyáà yire yē Arawɔn nɛ́
         wi jaala wori dè. Nɛ́ ki cɛ́n tire yē kpuʔɔrɔ dáà pe 'kɔ̀n nɛ̀ kɛn Yewe mɛ́ wè, bà
         ti bé puu pe liʔɛlɛ, peri ke kɔ̀ngí pe yanyige kaara nī dè de kanʔa Yewe mɛ́ wè.29,30 «A Arawɔn kɛ́nì kùu wè, a wàa kɛ́nì kò pe nī kacuɔnrilɔ kàfɔli Arawɔn kàduʔumɛ gè, Arawɔn buruwalidɛngɛrɛ dáà ti bé kɛn míɛni Arawɔn jaala
         mɛ́ bèle, lɛ̀lɛ líì nī pe bé wàa nyíɛnɛ gɔ̀n nɛ́ sùnmɔ ní bè, bé tɛ́ngɛ wi baara nɛ̄
         dè. A wi kɛ́nì jíin Kpàlidiʔɛ Kpátaʔa nī gè bèri wi baara kúu dè tiɛcɛ̀ngɛ wàlidɛngɛgɛ nī gè, wi bé bururo dáà le dè cɛnyɛ kɔlisiin sunʔɔmɔ nī bè.31 «Bà muɔ bé sìnbapɔli kaara líɛ dè dàa dī siɛntɛngɛ kakuɔrɔ kele wori dè, bè ti suʔɔ
         tiʔɛ káà nī gàa gī wàlidɛngɛgɛ gè. 32 Sìnbapɔli wi kaara dè nɛ́ búru ní wè ŋàa wī danʔa nī gè, Arawɔn nɛ́ wi jaala ní bèle,
         peli pe bé ti káa Kpàlidiʔɛ Kpátaʔa wìile yiʔɛ mɛ́ gè. 33 Peli yákuɔ pe bé ti káa dàa pe 'tiʔɛ nɛ̀ pe kàsulugosuɔ kele kúɔ dè, pe wàlidɛngɛlɛ
         lɛ̀lɛ nī lè, bɛ̀ pe 'puu nɛ pe tɛ́ngi pe baara nɛ̄ dè. Siɛn wáà wiiyɛ sì yɛli bè ti
         káaʔ, nɛ́ ki cɛ́n kaawalidɛngɛrɛ dī. 34 A tàa 'kò dè kpìɛnduu sínbinimɛ táanni bè, kaara dáà dī siɛntɛngɛ kakuɔrɔ kele wori
         dè kire ga laa búru wè, muɔ bé ti sɛnrɛ sórigo dè. Nɛ́ ki cɛ́n tiì yɛli pe ti káaʔ;
         tiī kaawalidɛngɛrɛ.35 «Bà muɔ bé ki kpíʔile Arawɔn nɛ́ wi jaala mɛ́ bèle, bè yɛli nɛ́ dàa ní mi 'juu nɛ̀
         gbɛ̀ngɛ muɔ mɛ́ dè. Muɔ bé siɛntɛngɛ kakuɔrɔ kúɔ dè cɛnyɛ kɔlisiin sunʔɔmɔ nī. 36 Cɛngɛ ó cɛngɛ muɔ bé nɛ̀piɛyɛlilɛ láà kpúu bè ni kpíʔile kapiʔile kàsulugo kaara bè
         kàsulugosuɔ kele kúɔ gèle. Bà ki bé kpíʔile muɔ bé gbùʔɔrɔdiʔɛ cìile gè, bé sí sùnmɔ
         wo bè ki naamɛ gè, bè ki wàli dɛ́ngɛ. 37 Muɔ bé kàsulugosuɔ kele gálì kúɔ gèle cɛnyɛ kɔlisiin, kire ga buu bè gbùʔɔrɔdiʔɛ wàli
         gè bè tɛ́ngɛ. Kire kàduʔumɛ ki bé kò gbùʔɔrɔdiʔɛ cɛ̀njɛngɛ wàlidɛngɛgɛ; a yɛgɛ ó yɛgɛ
         cò ki nɛ̄ kire bé kò wàlidɛngɛgɛ míɛni.»Cɛngɛ ó cɛngɛ kakuɔrɔ kaasuʔuro dè38 «Ki n'gɛ gàa muɔ béri kpínʔini gè: cɛngɛ ó cɛngɛ súuri, muɔ bé yiɛlɛ nigbe sìnbapɛngɛlɛ
         siin cò bè ke kpúu gbùʔɔrɔdiʔɛ yafanʔa nɛ̄ gè. 39 Muɔ bé sìnbapɛnnɛ láà kpúu bè ni kɔ̀n Yewe mɛ́ sínbinimɛ táanni bè, bé nìi kpúu lè cɛnguɔwuɔmɔ nī bè. 40 Nɛ́ taʔa ki nɛ̄, muɔ bé míifuɔnibɔ juubaanyɛni tílaga nigbe nyaʔami gè nɛ́ wolivi
         sùnjiilimɛ yakuunyɛni nigbe ní lè. Tire muɔ bé líɛ bè fàri sìnbapɛnnɛ pélile ni kaara
         nɛ̄ dè, bé ní diviɛn kíri wè yakuunyɛni nigbe bè wo ti nɛ̄. 41 Muɔ bé sìnbapɛnnɛ siinwoli kpúu lè bè ni kɔ̀n kakuɔrɔ kaara cɛnguʔɔ táanni gè, bé
         ní ki kpíʔile cígini gàa muɔ 'kpíʔile sínbinimɛ táanni bè: bé ní míifuɔnibɔ nɛ́ wolivi
         sùnjiilimɛ yakɔngɔ kɔ̀n gè, bé ní kakuɔrɔ diviɛn wo wè ti nɛ̄. Tire yē kakuɔrɔ kaasuʔuro mi Yewe yiʔɛ mɛ́ gè, dàa nùdaanna ni 'mi Yewe fungo nyígi gè, dàa kàsun ki sórigi
         mi Yewe yiʔɛ mɛ́ gè. 42 Dàa tire yē kakuɔrɔ kaasuʔuro díì yeli béri kɔ̀ngí dè súuri mi Yewe yiʔɛ mɛ́ gè, Kpàlidiʔɛ Kpátaʔa wìile nī lè, tiʔɛ gáà nī mi nɛ yeli kpàlí bèri nyu nɛ́ muɔ ní wè. 43 Kire tiʔɛ nī míɛni mi béri Isirayɛli siɛnnɛ kpàlí bèle, dí mi cɛ̀nmɛ nɛ́ mi kpuɔmɔ pi sí kire tiʔɛ wàli gè bè tɛ́ngɛ+.»Yewe wire wī Isirayɛliyé pe Kulocɛliɛ wè44 «ʔaan, mi Yewe m'bé Kpàlidiʔɛ Kpátaʔa wàli gè bè tɛ́ngɛ nɛ́ gbùʔɔrɔdiʔɛ ní gè, nɛ́ míɛni m'bé Arawɔn nɛ́ wi jaala wàli bèle bè tɛ́ngɛ peri kacuɔnrilɔ baara kúu dè mi mɛ́. 45 M'bé kò Isirayɛli siɛnnɛ pe sunʔɔmɔ nī, bè puu pe Kulocɛliɛ. 46 Bà pe bé ki cɛ́n mi wī Yewe, pe Kulocɛliɛ wè, ŋàa wi 'pe yige Ezipiti kùlo nī lè bè kò pe sunʔɔmɔ nī. ʔaan, je mi wī Yewe wè, pe Kulocɛliɛ wè.»
         
            
               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Wéli baa Lev 8.2; Yir 40.12-16.

               	Kele gálì ke kpíʔilegɛnmɛ pire 'puu nɛ ki tìí kacuɔnrilɔ pe bé puu wàlidɛngɛlɛ péwu.
                     Kàliige ngbóli nɛ̄ lè, kire yē pe béri Kulocɛliɛ siɛnrɛ lúru dè cɛ̀ngɛ. Kàliige kɔli
                     kabaligbuɔ nɛ̄ wè, kire yé puu nɛ ki tìí baara dáà wi kúu nɛ́ wi kiyɛ ní yè, tire
                     yē cìilide Kulocɛliɛ mɛ́. Kàliige tɔligɔ kabaligbuɔ nɛ̄ wè, kire 'puu wi tánʔagɛnmɛ
                     pi 'yɛli de kpuʔɔrɔ tari Kulocɛliɛ nɛ̄.

               	Wéli baa 40.34.

Wusuna sórigodiʔɛ kpíʔilegɛnmɛ wori dè301 A Yewe ń'nɛ̀ jo+: «Muɔ bé gbùʔɔrɔdiʔɛ káà faan nɛ́ akasiya tiire ní dè bèri wusuna sórigi wè. 2 Ki tɔnigɛnmɛ pi bé puu kabuunyɛni nigbe, nɛ́ ki píɛlɛgɛnmɛ pi bé puu kabuunyɛni nigbe.
         Sórigodiʔɛ ki kayɔbiyɔ sicɛri yi mìɛni bé puu nuyɔ. Ki kpàʔalagɛnmɛ pi bé puu kabuunyiʔɛnɛ
         siin. Ki nyɛgɛlɛ ke mìɛni bìnɛ bé puu nigbe nɛ́ sórigodiʔɛ ní gè. 3 Muɔ bé tiɛ cɛ̀nwɛ nyɛgɛ bè ki tɔ́n ki naamɛ gè, nɛ́ ki lìʔɛgɛlɛ ní gèle, nɛ́ nyɛgɛlɛ
         ní gèle. Muɔ bé ki nyuɔyɔ màʔa yè bè suʔu nɛ́ tiɛ ní wè. 4 Muɔ bé kájingele siin kpíʔile nɛ́ tiɛ ní bé ke nɔrigi ki lìʔɛgɛlɛ siin nī gèle, ki
         nyuɔyɔ láara yè. Kire kájingele siin gálì keli nī pe béri kàgbiʔile nii gèle bèri
         ki líi. 5 Akasiya tiire muɔ bé líɛ bè kàgbiʔile gálì kpíʔile gèle, bé ke tɔ́n nɛ́ tiɛ ní wè.
         6 Ma sórigodiʔɛ tɛ́ngɛ gè gunbɔli fɛ̀ni yiʔɛ mɛ́ gè, gunbɔli fɛ̀ni ŋáà wi 'nyakungɛngɛ finʔɛgɛ nɛ́ ki kàsulugo suɔdiʔɛ làrigɛ gè, tiʔɛ gáà nī m'béri muɔ kpàlí wè.7 «Kire sórigodiʔɛ gáà kire nɛ̄ Arawɔn béri nùdaanna wusuna sórigi wè sínbinimɛ táanni bè, a wi jiin bèri fètingele gbòborí
         gèle. 8 Nɛ́ míɛni cɛnguɔwuɔmɔ nī bè, wi béri wusuna sórigi wè a wi 'jíin bè fètingele cáan
         gèle. Yeli béri wusuna sórigi wè súuri Yewe yiʔɛ mɛ́ gè, kɛ̀ngɛlɛ ke mìɛni nī. 9 Yeli sǐ ga tíi wusuna wáà wiiyɛ sórigo díɛʔ ŋàa miì tìɛ wèʔ, nɛ́ kakuɔrɔ kaasuʔuro dèʔ, nɛ́ yaliire yakɛnrɛ ní dèʔ, nɛ́ míɛni yeli sǐ ga tíi kakuɔrɔ diviɛn wo baaʔ. 10 Arawɔn bé jíin tɔligɔ nigbe yiɛlɛ nī lè bè kàsulugosuɔ baara kúɔ dè, nɛ́ kapiʔile kàsulugo kaara sìsiɛn ní gè, bè ki taʔa sórigodiʔɛ nyɛgɛlɛ nɛ̄ gèle. Tɔligɔ nigbe yiɛlɛ nī
         lè+, wi bé kàsulugosuɔ baara kúɔ dè sórigodiʔɛ nɛ̄ gè, kɛ̀ngɛlɛ ke mìɛni nī. Nɛ́ ki cɛ́n
         ki bè kò sórigodiʔɛ cɛ̀njɛngɛ wàlidɛngɛgɛ Yewe mɛ́.»Yewe wi 'sìi sàri yakɛngɛ wori juu dè11 A Yewe ń'nɛ̀ ki juu Misa mɛ́ nɛ́ jo: 12 «A muɔ kɛ́ni Isirayɛli siɛnnɛ tɔ́ri bèle bè pe nyuɔ cɛ́n gè, siɛn ó siɛn 'yɛli bè wi sìi sàri wali kɛn wè
         Yewe mɛ́ tɔ́rilɔ lɛ̀lɛ nī lè, kire ga buu wuʔɔgɔ ki fǎga tuu siɛn nɛ̄ wèʔ, tɔ́rilɔ
         lɛ̀lɛ nī lè. 13 Siɛn ó siɛn pe 'tɔ́ri wè, kire siɛn wi 'yɛli bè walifiiwe walikpele tílaga kɛn, bè
         yɛli nɛ́ Yewe saawalidɛngɛgɛ ki wali tɔ́rigɛnmɛ ní bè, ŋàa wi yē gera+ wi kpègele togo gèle. Wi bé walifiiwe walipile tílaga kɔ̀n gè bè kɛn mi Yewe mɛ́.14 «Siɛn ó siɛn wi 'yiʔɛlɛ togo taa nɛ́ ŋàa wi 'kàa taʔa wè, tɔ́rilɔ lɛ̀lɛ nī lè wi 'yɛli
         wi- kpuʔɔrɔ dáà kɔ̀n dè bè kɛn mi Yewe mɛ́. 15 Walifɔli wiǐ kɛn nìʔɛgɛ bè tóri fɔ̀ngɔfɔli nɛ̄ wèʔ; fɔ̀ngɔfɔli míɛni wiǐ kɛn cíʔɛ
         bè tóri walifiiwe walipile tílaga nɛ̄ʔ, a pe kɛ́ni sìi sàri wali kɔ̀ngí wè nɛ kanʔa
         mi Yewe mɛ́ wè. 16 Muɔ bé sìi sàri wali ŋáà líɛ wè Isirayɛli siɛnnɛ mɛ́ bèle bé wi tíʔɛ bè Kpàlidiʔɛ Kpátaʔa baara kúɔ dè, kire ga buu Yewe wi de sɔ̀ngí de taʔa nɛ́ Isirayɛli siɛnnɛ ní bèle,
         pe sìi sàri wori nɛ̄ dè.»Yewe wi 'kányiɛrɛ tasaakpuʔɔ kpíʔilegɛnmɛ tìɛ bè17 A Yewe 'juu nɛ́ Misa ní nɛ́ jo: 18 «Muɔ bé kányiɛrɛ tasaakpuʔɔ káà kpíʔile peri pìye jíri, bé ki tɛ́ngɛdiʔɛ kpíʔile gè
         nɛ́ kányiɛrɛ ní. Muɔ bé ki tɛ́ngɛ Kpàlidiʔɛ Kpátaʔa nɛ́ gbùʔɔrɔdiʔɛ yafanʔa sunʔɔmɔ nī bè, bé luʔɔ le ki nī. 19 Arawɔn nɛ́ wi jaala pe 'yɛli pe- pe kiyɛ jíge yè nɛ́ tɔliyɔ ní yè nɛ́ kire luʔɔ ní gè. 20 A pe kɛ́nì je jíin Kpàlidiʔɛ Kpátaʔa nī gè, pe 'yɛli peri pìye jíri nɛ́ kire luʔɔ
         ní gè kire ga buu pe fǎga kùuʔ. Nɛ́ míɛni, a pe kɛ́nì je sìʔɛrɛ bè kpɔni gbùʔɔrɔdiʔɛ
         nɛ̄ gè bè pe baara kúɔ dè bè kakuɔrɔ kaara sórigo dè nɛ́ kàsun ní gè Yewe yiʔɛ mɛ́ gè, pe béri pìye jíri nɛ́ luʔɔ ní gè, kire ga buu
         pe fǎga kùuʔ. 21 Pe bé pe kiyɛ jíge yè nɛ́ pe tɔliyɔ ní yè, kire ga buu pe fǎga kùuʔ. Tire bé puu fànʔa
         kaala lɛ̀lɛ ó lɛ̀lɛ Arawɔn nɛ́ wi siimɛ mɛ́ bè, kɛ̀ngɛlɛ ke mìɛni nī.»Yewe wi 'siɛnnyiɛnɛgɔn sùnmɔ kpíʔilegɛnmɛ tìɛ bè22 A Yewe 'juu nɛ́ Misa ní cígini nɛ́ jo: 23 «-Nùdaanna yɛrɛ táà líɛ dàa ti 'nyuɔ nɛ̀ tóri dìi nɛ̄ dè: miiri sùnmɔ culolo kɔlini; nɛ́ sinamɔni nàgɔriyɔ culolo taanri, nùdaanna woyo yè; nɛ́ kanɛli
         culolo taanri ní, nùdaanna wuʔu gè; 24 nɛ́ kase nàgɔriyɔ culolo kɔlini, bè yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè+. Ma wolivi sùnmɔ kíri bè, gbɔngbonyiɛyɛ siin, ma pi nyaʔami ti nī. 25 Siɛn ŋáà wi 'nùdaanna sùnmɔ nyaʔamigɛnmɛ cɛ́n bè, wi- ti kpíʔile. Gàa kire bé puu
         siɛnnyiɛnɛgɔn sùnmɔ peri Yewe baacɛ̀nrɛ kúu dè nɛ́ pi ní. 26 Muɔ bé ki sùnmɔ báà líɛ bè, bè Kpàlidiʔɛ Kpátaʔa nyɛri nyɛri gè, nɛ́ nyakungɛngɛ finʔɛgɛ ní gè, 27 nɛ́ tabali ní wè nɛ́ wi yakpiʔilide ti mìɛni ní, nɛ́ fètindaʔagɛlɛ tiige nɛ́ ki yakpiʔiligele
         ní gèle, nɛ́ wusuna sórigodiʔɛ ní gè, 28 nɛ́ Yewe gbùʔɔrɔdiʔɛ yafanʔa, kakuɔrɔ kaasuʔuro wuʔu ní gè, nɛ́ ki yakpiʔilide ti mìɛni ní, nɛ́ tasaakpuʔɔ ní gè nɛ́ ki tɛ́ngɛdiʔɛ
         ní gè. 29 Muɔ bé ti wàli bè tɛ́ngɛ; ti bé puu yacɛ̀njɛnrɛ wàlidɛngɛrɛ. A yɛgɛ ó yɛgɛ 'cò ki
         nɛ̄, kire yɛgɛ ki bé kò wàlidɛngɛgɛ. 30 Muɔ bé kire siɛnnyiɛnɛgɔn sùnmɔ wo bè Arawɔn nɛ́ wi jaala nɛ̄ bèle bè pe wàli dɛ́ngɛ, kire ga buu peri kacuɔnrilɔ baara kúu dè mi mɛ́.31 «Muɔ bé ní ki juu Isirayɛli siɛnnɛ mɛ́ bèle bé pe yɛ: ‹Siɛnnyiɛnɛgɔn sùnmɔ báà pi bé puu wàlidɛngɛbɛ mi mɛ́ lɛ̀lɛ
         ó lɛ̀lɛ. 32 Siɛn sì yɛli bè pi pàa tùugi wi céri nɛ̄ dèʔ. Siɛn míɛni sì yɛli bè pi pàa kpíʔile
         pi- puu nubo nɛ́ pi níʔ. Pi yē wàlidɛngɛbɛ; pi 'yɛli bè kò wàlidɛngɛbɛ yeli yiʔɛ mɛ́.
         33 A siɛn ki sùnmɔ páà kpíʔile nɛ́ siɛn wáà tùugi nɛ́ pi ní wè, nɛ̀ ki yaʔa kire siɛn
         wi wè kacuɔnriwɔ wèʔ, pe bé kire siɛn yige péwu wi siɛnnɛ sunʔɔmɔ nī bè.› »Yewe wi 'wusuna nyaʔamigɛnmɛ tìɛ bè34 A Yewe sí ki juu Misa mɛ́ nɛ́ jo: «Ma nùdaanna yɛrɛ dáà caa dè, dàa dī sitakite wè, nɛ́ ɔnikisi ní wè, nɛ́ galibunɔmi ní wè, nɛ́ wusuna cìiliwe ní wè; ma ti nyaʔami tìi nī. Ti mìɛni
         tɔ́nminɔgɛnmɛ pi bé puu sìnjaa. 35 Siɛn ŋáà wi 'nùdaanna sùnmɔ nyaʔamigɛnmɛ cɛ́n bè, wi bé ti mìɛni tíʔɛ bè wusuna kpíʔile
         wè, bé yasuʔɔgɔ nyaʔami ti nī. Wusuna wi bé puu wàlidɛngɛwɛ bè puu cìiliwe. 36 Muɔ bé wàa muʔɔrɔ bè wi kpíʔile míige bè wi taʔa nyakungɛngɛ finʔɛgɛ yiʔɛ mɛ́ gè, Kpàlidiʔɛ Kpátaʔa nī gè, baa mi cî nɛ muɔ kpàlí wè. Kire bé puu yeli nyaamɛ nɛ̄ yacɛ̀njɛngɛ wàlidɛngɛgɛ.
         37 Yeli sì yɛli bè wusuna ŋáà wi wàa kpíʔile bèri wi sórigi yeli tíimɛ wuuʔ. Yeli béri
         wi tɔ́ri yawalidɛngɛgɛ gàa gī Yewe wuʔu gè. 38 A siɛn wi wàa kpíʔile wi tíimɛ wuu wè, nɛ wi sórigi nɛ wi nùgo suu gè, pe bé kire
         siɛn yige péwu wi siɛnnɛ sunʔɔmɔ nī bè.»
         
            
               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Wéli baa Lev 16.

               	Gera wori dáà ti 'juu náʔa gè, kire yé puu nɛ wali wi lúbugɛnnɛ tìí. Walifiiwe walipile
                     tílaga wori dè, wi lúbugɛnnɛ ni bé gbɛ̀ nyaa giraminɛ kɔlini. Wéli baa Tɔ́nminɔgɛnnɛ
                     Tìɛdiʔɛ nī gè.

               	Eburu sɛbɛrɛ nī dè, nùdaanna yɛrɛ dáà dè pe 'ti kíri nɛ́ ti lúbugɛnnɛ yeri lè sikile, á weli 'ki tɔ́nminɔ nɛ́ «culolo» nyuɔ ní.

Yewe 'Kòridiʔɛ kpíʔilevɔlilɔ nyíɛnɛ bèle nɛ̀ kɔ̀n311 A Yewe ń'nɛ̀ ki juu Misa mɛ́ nɛ́ jo: 2 «-Ki wéli, mi nyɛ́nì Bɛtisalɛli nyíɛnɛ nɛ̀ kɔ̀n, Uri jaa wè, Uri ŋáà wī Kuri jaa wè,
         Zuda saʔa tùlugo nī gè. 3 A mi 'wi fungo nyì gè nɛ́ mi Kulocɛliɛ Pìle ní lè, a ni 'kacɛ́nnɛ kɛn lè wi mɛ́, nɛ́ sícilige ní gè, nɛ́ baara ti mìɛni cɛ́ngoligo
         kɛn gè wi mɛ́, 4 wiri jaʔa bèri baara táà cɛ́ngi bèri ti kpínʔini wi nyùgo kúrugu gè, dàa dī tiɛ wori
         dè, nɛ́ walifiiwe nɛ́ kányiɛrɛ wori dè; 5 bèri lagbɛnrɛ kàdɛniyɛ tɛngi yè béri yi nii yi tiɛyɛ nī yè, bèri tiitɛngɛ baara kúu
         dè, bèri baara ti mìɛni felide kúu dè. 6 Nɛ̀ taʔa ki nɛ̄, mi nyɛ́nì Woliyabi líɛ wè, Akisamaki jaa wè, Dan saʔa tùlugo nī gè,
         nɛ̀ wi fàri Bɛtisalɛli nɛ̄ wè. Mi 'sícilige nyɔ́gɔ gè pe mìɛni nigbe nigbe nī, bàli
         bīɛlɛ nɛ́ kacɛ́nnɛ ní pe funyɔ nī yè, kire ga buu pe- gbɛ̀ jáa bè yɛrɛ dáà ti mìɛni
         kpíʔile dè dàa mi 'juu nɛ̀ gbɛ̀ngɛ muɔ mɛ́ dè: 7 Kpàlidiʔɛ Kpátaʔa gè, nɛ́ nyakungɛngɛ finʔɛgɛ ní gè nɛ́ kàsulugo suɔdiʔɛ gáà gī ki naamɛ gè, nɛ́ yakpiʔilide ti mìɛni dàa pe líi nɛ Yewe gbùʔɔrɔ baara kúu
         dè Kpátaʔa nī gè; 8 nɛ́ tabali nɛ́ wi yakpiʔilide ní dè, nɛ́ tiɛ cɛ̀nwɛ fètindaʔagɛlɛ nɛ́ ke yakpiʔilide
         ti mìɛni ní dè, nɛ́ wusuna sórigodiʔɛ ní gè; 9 nɛ́ Yewe gbùʔɔrɔdiʔɛ yafanʔa ní gè, kakuɔrɔ kaasuʔuro wuʔu gè, nɛ́ ki yakpiʔilide ti mìɛni ní dè, nɛ́ tasaakpuʔɔ ní gè nɛ́ ki tɛ́ngɛdiʔɛ
         ní gè; 10 nɛ́ burudiinre ní dè dàa pe 'sɔ́migɔ nɛ̀ kpíʔile dè, dàa dī kacuɔnriwɔ Arawɔn burudo wàlidɛngɛrɛ dè, nɛ́ dàa dī wi jaala burudo dè, dàa pe béri nii bèri kacuɔnrilɔ
         baara kúu dè; 11 nɛ́ siɛnnyiɛnɛgɔn sùnmɔ ní bè, nɛ́ nùdaanna wusuna ní wè ŋàa pe béri sórigi wè mi
         tiɛcɛ̀ngɛ wàlidɛngɛgɛ nī gè. Baakuɔlɔ pe bé ti kpíʔile bè yɛli nɛ́ dàa ní mi 'juu nɛ̀ gbɛ̀ngɛ muɔ mɛ́ dè.»Cɛndɛnigɛ kire gī Sinayii nyakungɛngɛ fìɛ wè12 A Yewe kɛ́nì ki juu Misa mɛ́ nɛ́ jo+: 13 «Ma ki juu Isirayɛli siɛnnɛ mɛ́ bèle ma pe yɛ:«Yeli 'yɛli bè cɛndɛnigɛ wuʔu cò gè kpuʔɔ nɛ́ kányiʔɛ ní, nɛ́ ki cɛ́n kiī fìɛ mi nɛ́ yeli sunʔɔmɔ ní bè+, kɛ̀ngɛlɛ ke mìɛni nī, kire ga buu yeli ki cɛ́n mi Yewe wè, mi mi yeli wàlí nɛ tɛ́ngi
         yeli- puu mi wuulo+. 14 Yeli 'yɛli bèri tɔ́ri nɛ́ cɛndɛnigɛ ní gè gàa mi 'wàli nɛ̀ tɛ́ngɛ kiiyɛ yeli mɛ́ gè,
         nɛ́ ki cɛ́n kiī cɛngbuʔɔ. A siɛn ŋíì 'ki cúʔɔ gè, kire siɛn wi 'yɛli bè kpúu wī. A
         siɛn 'baara ó baara kúɔ kire cɛngɛ nī gè, kire siɛn wi bé yige péwu wi siɛnnɛ nī bèle.
         15 Cɛnyɛ kɔlini sunʔɔmɔ nī bè, yeli bé yeli baara ti mìɛni kúɔ. Kɔlisiinwuʔu nɛ̄ gè,
         kire yē cɛndɛnigɛ nɛ́ ní cɛnŋɔdaʔa wàlidɛngɛgɛ Yewe mɛ́ wè; yeli sǐ baara yafiɛn kúɔʔ.
         A siɛn ó siɛn 'baapile nigbe kúɔ kire cɛngɛ nī gè, wi 'yɛli pe- wi kpúu wī.16 «Isirayɛli siɛnnɛ pe 'yɛli pe- cɛndɛnigɛ cò gè kpuʔɔ; kɛ̀ngɛlɛ ke mìɛni siɛnnɛ béri
         ki kpóri. Kire yē nyakungɛngɛ lɛ̀lɛ ó lɛ̀lɛ. 17 Kire bé puu fìɛ mi nɛ́ Isirayɛli siɛnnɛ ní bèle lɛ̀lɛ ó lɛ̀lɛ, nɛ́ ki cɛ́n cɛnyɛ kɔlini
         sunʔɔmɔ nī Yewe nyɛ́nì nyìʔɛnɛ nɛ́ dàala faan lè; cɛnyɛ kɔlisiinwuʔu nɛ̄ gè, a wi
         'baara yérige dè nɛ́ ŋɔ́ nɛ̀ taa.»18 Bà Yewe 'juu nɛ̀ kúɔ nɛ́ Misa ní wè Sinayii nyagurugo nɛ̄ gè, a wi 'nyakungɛngɛ siɛnrɛ kàdɛnitɛnyɛ siin kɛn yè wi mɛ́. Yi yé puu kàdɛniyɛ siin nyàa pe yé tɛn yè, nyàa nɛ̄ Kulocɛliɛ
         wire tíimɛ kabiɛlɛ cé sɛbɛ yè.
         
            
               	Koliyo 12-17 tiʔɛ nī gè, wéli baa 20.8-11; 23.12; 34.21; 35.2; Sél 2.1-3; Lev 23.3; Fàn 5.13-14.

               	Cɛndɛnigɛ kiī nyakungɛngɛ fìɛ gàa ki 'kpíʔile Sinayii nyagurugo nɛ̄ gè, majo bɛ̀ kàsaŋɔnɔ
                     tíɛlɛ lè nàa ni 'puu fìɛ Nɔwe nɛ́ Yewe sunʔɔmɔ nī bè (wéli baa Sél 9.13), majo bɛ̀ kɛnɛkɛnɛ wuʔu tíɛlɛ gè, gàa ki 'puu fìɛ Yewe nɛ́ Birayima sunʔɔmɔ nī bè
                     (wéli baa Sél 17.11).

               	Tiʔɛ gáà siɛnrɛ tiī nɛ ki tìí Yewe cé Isirayɛli siɛnnɛ wàli bèle nɛ̀ tɛ́ngɛ peri baara
                     wi mɛ́, bèri wire gbùʔɔrɔ́ cɛndɛnigɛ cɛngɛ nī gè. Siɛnnɛ pe yé yɛli bè lɛ̀lɛ láà wàli
                     bè tɛ́ngɛ cɛndɛnigɛ cɛngɛ gè, bè pínɛ buu nɛ́ Yewe ní tiɛnugo nī. Piyè cé yɛli bè
                     kò de sɔ̀ngí baara tire wuʔu yákuɔ nɛ̄ʔ; pe 'yɛli bè pe sɔ̀ngirɔ taʔa dè Yewe nɛ̄
                     nɛ́ ki cɛ́n peli yē Yewe wi wuulo.

NYAKUNGƐNGƐ KI 'CUʔƆ, A YEWE 'KI FUGU NƐ PE NI(32.1–34.35)Isirayɛliyé pe 'nɛ̀piɛyɛlilɛ faan nɛ ni sungu321 Bà siɛnnɛ pe kɛ́nì ki nyaa Misa nɛ mɔgi nyagurugo naamɛ gè, a pe 'pìye pínɛ nɛ̀ sɛ́nì Arawɔn màʔa wè nɛ́ jo: «Yɛ̀ muɔ wè ! Ma kulocɛliɛ wáà kpíʔile+ ŋàa wi béri tári weli yiʔɛ mɛ́ gè ! Nɛ́ ki cɛ́n Misa ŋáà wè, wire ŋáà wi 'weli yige
         Ezipiti kùlo nī lè, weli sì ki cɛ́n gàa ki 'wi taa wèʔ.»2 A Arawɔn sí ki juu pe mɛ́ nɛ́ jo: «Ye- yeli ngbótogolo kɔ̀n gèle, tiɛ wuʔulo gèle,
         gàli gīɛlɛ yeli cɛlilɛ nɛ̄ bèle, nɛ́ yeli pórilo ní bèle, nɛ́ yeli jaala ní bèle.
         Yeri báan nɛ́ ti ní m'mɛ́.»3 A siɛnnɛ pe mìɛni 'pe ngbótogolo kɔ̀n gèle, tiɛ wuʔulo gèle, nɛ̀ sɛ́nì ti kɛn Arawɔn
         mɛ́ wè. 4 A Arawɔn 'ti suɔ, nɛ̀ ti nyɛgɛ nɛ́ nɛ̀piɛyɛlilɛ láà faan nɛ́ ti ní.A siɛnnɛ pe 'fali nɛ̀ jo: «Isirayɛliyé kulocɛliɛ n'ŋɛ, ŋàa wi 'weli yige Ezipiti kùlo nī lè+ !»5 Bà Arawɔn 'kire nyaa gè, a wi 'gbùʔɔrɔdiʔɛ káà faan nɛ̀piɛyɛlilɛ yiʔɛ mɛ́ gè, nɛ́
         fali nɛ̀ ki juu nɛ́ jo: «Mbànʔa yē cɛngbuʔɔ weli mɛ́, we- fundaanra kpíʔile Yewe mɛ́ wè+.»6 Ki kpìɛnduu gè, sínbiniwuuro nī dè, a siɛnnɛ pe 'yɛ̀ nɛ̀ kɛ́ gbùʔɔrɔdiʔɛ mɛ́ gè nɛ́
         kakuɔrɔ kaasuʔuro ní dè; kire kàduʔumɛ gè a pe 'pɛn nɛ́ yanyige suro ní dè nɛ̀ pɛ́nì yajuuro kpúu dè. A pe 'tɛ́ni nɛ̀ lìi nɛ́ sunmɔ gbuɔ, nɛ́ yɛ̀ nɛ pùrɔ́
         baa+.7 A Yewe sí ki juu Misa mɛ́ nɛ́ jo: «Koli mari tíri fáari ! Nɛ́ ki cɛ́n muɔ siɛnnɛ bèle,
         pe nyɛ́nì kapiigbuʔɔ kpíʔile, siɛnnɛ bálì muɔ 'yige Ezipiti kùlo nī lè. 8 Pe nyɛ́nì koligo wáa gè fáari gàa wuʔu mi yé juu nɛ̀ gbɛ̀ngɛ pe mɛ́ gè. Pe nyɛ́nì
         tiɛ nyɛgɛ wè nɛ̀ nɛ̀piɛyɛlilɛ faan nɛ̀ tuu nɛ̀ cúbulo, nɛ ni sungu, á pe 'ki juu nɛ́
         jo: ‹Isirayɛliyé kulocɛliɛ n'ŋɛ, ŋàa wi 'weli yige Ezipiti kùlo nī lè !› »9 A Yewe ń'nɛ̀ ki juu Misa mɛ́ wè nɛ́ jo: «Mi nyɛ́nì siɛnnɛ bálì wéli bèle, a mi 'ki
         nyaa siɛnnɛ bálì pe yē cíimɛ siɛnnɛ. 10 Píra ŋáà nī wè, -mi yaʔa mi- ki kpíʔile ! Mi funyɛrigbuʔɔ ki bé pe mìɛni sórigo, bà
         m'bé pe kpúu bè yige náʔa gè. Muɔ wè, m'bé ní muɔ kpíʔile siɛnniʔɛmɛ fɔ́li.»11 A Misa sí wi Yewe Kulocɛliɛ fiɛn wè nɛ́ jo: «Gáa nɛ̄, Yewe, muɔ fungo ki 'yɛ̀ kpuʔɔ
         muɔ siɛnnɛ kúrugu bèle, bàli muɔ 'yige Ezipiti kùlo nī lè nɛ́ muɔ fànʔa ní gè nɛ́
         muɔ ŋɔri kɔli ní gè+ ? 12 A muɔ 'kire kpíʔile mmɛ gè o, Ezipiti siɛnnɛ pe bé jo: ‹Funbinʔɛ nɛ̄ Yewe nyɛ́nì pe
         yige Ezipiti kùlo nī lè. Wi 'puu nɛ caa bè sa pe kpúu nyaguruyo tiɛyɛ nī yè wī bè
         pe cɛrigɛ yige dàala nɛ̄ lè.› -Muɔ fungo nyígi gè pe kúrugu; ma muɔ sɔ̀ngirɔ yiʔɛ
         dè muɔ siɛnnɛ kɔli mɛ́ gè. Kiì yɛli muɔ pe wuʔɔ mmɛ gèʔ. 13 Sɔ̀ngi ma taa nɛ́ Birayima ní wè, nɛ́ Siaga ní wè, nɛ́ Isirayɛli ní, peli bálì bīɛlɛ muɔ baakuɔlɔ bèle; peli mɛ́ muɔ yé kàli nɛ̀ jo muɔ bé pe siimɛ niʔɛ bè bɛ̀ ŋɔgɔlɔ tíɛlɛ gàli gīɛlɛ nyìʔɛnɛ nī lè. Muɔ yé
         ki juu pe mɛ́ nɛ́ jo muɔ bé kùlo náà ni mìɛni kɛn lè pe pìile mɛ́ bèle, nàa wuʔu muɔ
         yé juu gè; pe bé ni taa kɔrigɔ lɛ̀lɛ ó lɛ̀lɛ+.»14 A Yewe 'wi sɔ̀ngirɔ yiʔɛ dè; wiì fɔ̀li nɛ̀ wuʔɔgɔ taʔa wi siɛnnɛ nɛ̄ bèle nɛ̀ yɛli
         nɛ́ dàa ní wi yé juu dèʔ.15 A Misa 'koli nɛ̀ tìgi nyagurugo nɛ̄ gè nɛ́ nyakungɛngɛ siɛnrɛ kàdɛnitɛnyɛ siin ní yè wi kiyɛ nī yè. Yasɛbɛrɛ ti 'puu kàdɛnitɛnyɛ yi yiɛyɛ
         siin nɛ̄ yè, tàa kàduʔu mɛ́, tàa yiʔɛ mɛ́. 16 Kàdɛnitɛnyɛ yi yé puu Kulocɛliɛ wire tíimɛ wekpiʔiliye; yasɛbɛrɛ tire yé puu Kulocɛliɛ
         wire tíimɛ wi yé ti sɛbɛ kàdɛnitɛnyɛ nɛ̄ yè.17 Bà Yesuwe kɛ́nì siɛnnɛ pe yékpuʔulo lúʔu gèle, a wi 'ki juu Misa mɛ́ nɛ́ jo: «Cí ! Kapiɛnnɛ
         yékpuʔulo yē baa bùguro nī dè díɛʔ !»18 A Misa sí jo: «ʔéʔe, fànʔataa yékpuʔulo bɛ̀ʔ, penɛjaa yékpuʔulo bɛ̀ʔ míɛni; pùrɔrɔ
         ŋúnuyɔ yékpuʔulo gīɛlɛ gàli mi nɛ lúru gèle.»19 Bà Misa pɛ́nì nɔ̀ pe nɛ̄ wè, a wi 'nɛ̀piɛyɛlilɛ nyaa lè nàa pe yé kpíʔile nɛ̀ yérige
         lè, á pe nɛ yúu nɛ ni mári lè, a Misa fungo ki 'yɛ̀ kpuʔɔ pe kúrugu, a wi 'kàdɛnitɛnyɛ
         wáa yè dàala nɛ̄ lè nyagurugo táanmɛ gè a yi 'jabari. 20 A wi 'nɛ̀piɛyɛlilɛ líɛ lè nàa pe 'kpíʔile lè nɛ̀ ni sórigo kàsun nī gè, nɛ́ ki súu
         míige, nɛ̀ ki míige nyɛri nyɛri gè luʔɔ naamɛ gè, nɛ́ Isirayɛli siɛnnɛ cò bèle fànʔa
         a pe 'ki luʔɔ gbuɔ gè.21 A Misa sí Arawɔn yúgo wè nɛ́ jo: «Gáa siɛnnɛ bálì pe 'kpíʔile muɔ nɛ̄, á muɔ 'pe nyɔ́gɔ
         kapiigbuʔɔ gáà nī gè ?»22 A Arawɔn 'ki juu nɛ́ jo: «Fǎga muɔ fungo yɛ̀gɛ gèʔ, mi kàfɔli. Muɔ tíimɛ nyɛ́nì ki
         cɛ́n siɛnnɛ bálì piyē gbòboriyaʔala bèri kapiʔile kpínʔini gèle. 23 Peli tíimɛ pe 'mi yɛ: ‹-Kulocɛliɛ wáà kpíʔile ma weli kɛn, ŋàa wi béri tári weli yiʔɛ
         mɛ́ gè. Nɛ́ ki cɛ́n nàguɔ ŋáà wi 'weli yige Ezipiti kùlo nī lè, Misa wè, weli sì ki
         cɛ́n gàa ki kɛ́nì wi taa gèʔ+.› 24 A mi sí ki juu pe mɛ́ nɛ́ jo: ‹Bàli mɛ́ tiɛ wi yē wè, pe- wi kɔ̀n.› A pe 'wi kɔ̀n
         nɛ̀ kɛn m'mɛ́, a mi 'fali nɛ̀ wi wáa kàsun nī gè; ki sí n'gɛ, a wi 'fali nɛ̀ yiri
         nɛ̀piɛyɛlilɛ.»25 Bà Misa 'ki nyaa siɛnnɛ pe yé kò pìyemɛ bèle, nɛ́ ki cɛ́n Arawɔn cé pe yaʔa a pe 'kò
         pìyemɛ fúɔ a pe 'kò wáayaʔala bèle; pe leguulo pe- sí gari pe tíʔɛ wè, 26 a Misa sí yéri bùguro wìile nɛ̄ lè nɛ́ yékpoli wáa lè nɛ́ jo: «Ŋáa wī Yewe wuu wè ?
         Wiri báan náʔa m'mɛ́ !» A Levii saʔa tùlugo wuulo pe mìɛni 'pìye pínɛ Misa táanni wè.27 A wi sí pe yɛ: «Ti n'dɛ dàa Yewe, Isirayɛliyé Kulocɛliɛ, wi 'juu dè: ‹Siɛn ó siɛn
         'yɛli wi- wi kapiɛngbuɔn ŋɔsii puɔ wè wi nágbɛnigɛ nɛ̄ gè. Yeri waa bùguro tiɛyɛ yi
         mìɛni nī yeri caa yeri mári, yéri waa saaya wìʔile ke mìɛni nɛ̄, ye- sa yeli siinyɛninɛ
         nɛ́ yeli nàgorilo nɛ́ yeli tɛ́ninyɛninɛ kpúu bèle !› »28 A Levii siɛnnɛ pe 'ki kpíʔile gàa Misa juu gè. Kire cɛngɛ gè a pe 'nàguɔlɔ sirakiɛ
         nɛ́ kogunɔ (3 000) kpúu.29 A Misa 'ki juu Leviiyé mɛ́ bèle nɛ́ jo: «Bɛ̀ yeli 'fɔ̀li nɛ̀ yeli jaala nɛ́ yeli siinyɛninɛ
         kpúu bèle, yeli nyɛ́nì yìye wàli nɛ̀ tɛ́ngɛ pàngɛ gè Yewe mɛ́ bèri wi baara kúu dè.
         Kire nɛ̄ wi nyɛ́nì diba taʔa wè yeli nɛ̄ pàngɛ gè.»30 Ki kpìɛnduu gè, a Misa 'ki juu siɛnnɛ mɛ́ bèle nɛ́ jo: «Yeli nyɛ́nì kapiigbuʔɔ kpíʔile.
         Píra ŋáà nī wè m'bé tánʔa Yewe kúrugu wè, bè ki wéli dùʔɔ m'bé jáa bè yeli kapiigbuʔɔ
         ki kàsulugo náari gè.»31 A Misa 'koli nɛ̀ kɛ́ Yewe kúrugu wè, nɛ̀ sɛ́nì ki juu nɛ́ jo: «Cí, Yewe, mi nɛ muɔ
         fiɛn wī, siɛnnɛ bálì pe nyɛ́nì kapiigbuʔɔ kpíʔile ! Pe nyɛ́nì kulocɛliɛ wáà faan nɛ́
         tiɛ ní ! 32 Bɛ̀ ki 'nyaa mmɛ gè, píra ŋáà nī wè, mi nɛ muɔ náari ma pe kapiile yaʔa lè pe nɛ̄.
         Á kire bɛ̀ʔ gè, ma mi míʔɛ yige gè muɔ sìi sɛbɛ nī wè ŋàa muɔ 'sɛbɛ wè+.»33 A Yewe sí ki juu Misa mɛ́ wè nɛ́ jo: «Siɛn ŋáà wi 'kapiile kpíʔile mi nɛ̄ wè, kire
         siɛn wire míʔɛ m'bé yige mi sɛbɛ nī wè. 34 Píra ŋáà nī wè, te waa ma sa siɛnnɛ pe yiʔɛ kíni, mari waa tiʔɛ gíì nī gàa mi 'tìɛ
         muɔ nɛ̄ gè. Mi nyìʔɛnɛ tundunwɔ wi béri tári muɔ yiʔɛ mɛ́. Nɛ̀ ki yaʔa muɔ 'yɛli bè ki cɛ́n cɛngɛ káà m'bága siɛnnɛ
         wuʔɔ bèle bè pe kpúɔn pe kapiile náà ni kɛnmɛ nɛ̄ bè.»35 A Yewe pɛ́nì Isirayɛli siɛnnɛ kpúɔn bèle nɛ̀ yɛli nɛ́ gàa ní pe yé kpíʔile gè, bɛ̀
         pe yé Arawɔn yɛ wi- nɛ̀piɛyɛlilɛ faan lè peli mɛ́ lè.
         
            
               	kulocɛliɛ wáà kpíʔile: Isirayɛli siɛnnɛ, pe nyɛ́nì Kulocɛliɛ kajuudiɛlɛ siinwoli cúʔɔ lè (wéli baa 20.4-5), nɛ́ míɛni kajuudiɛlɛ pélile lire nī (wéli baa 20.3).

               	Wéli baa 32.1 kaliwɛgɛ ki táanmɛ gè. Siɛnnɛ pe 'nyakungɛngɛ siɛnrɛ cúʔɔ dè náʔa gè (wéli baa 20.2; Kakpi 7.39-41). Pe nyɛ́nì ki kapiile náà kpíʔile lè cígini (wéli baa Kùlo1 12.28).

               	Náʔa gè, Isirayɛliyé pe 'Yewe tɔ́nminɔ wè nɛ́ nɛ̀piɛyɛlilɛ yasungo gáà ní, nɛ́ jo
                     peli bé ki sun bè ki gbùʔɔrɔ, nɛ̀ ki yaʔa Kulocɛliɛ yé ki juu nɛ̀ gbɛ̀ngɛ pe mɛ́ nɛ́
                     jo pe fǎga yasungo káà kpíʔile bèri ki sunguʔ (wéli baa Yir 20.4-5).

               	yɛ̀ nɛ pùrɔ́: Eburu siɛnrɛ nī dè ki bé gbɛ̀ nyaa nàguɔ nɛ́ cɛliwɛ wori ki 'juu náʔa gè. Kire kɛnmɛ
                     nɛ̄ Pɔli 'juu nɛ̀ nɔ̀ tiʔɛ gáà ki wuʔu nɛ̄ gè (wéli baa Kor1 10.7-8).

               	Koliyo 11-14 tiʔɛ nī gè, wéli baa Tɔ́r 14.13-19.

               	Wéli baa Sél 17.8; 22.16-17.

               	Wéli baa Kakpi 7.40.

               	Wéli baa Ŋún 69.29; Tìɛ 3.5.

            

         
      

   
      
         33
Yewe 'jo wire sì je pínɛ nɛ́ Isirayɛliyé ní bèleʔ331 A Yewe 'ki juu Misa mɛ́ nɛ́ jo: «Yɛ̀ mari waa ma núgo náʔa gè, muɔ nɛ́ muɔ siɛnnɛ ní bèle bàli muɔ 'yige
         Ezipiti kùlo nī lè. Yeri tári yeri waa kùlo náà mɛ́ lè nàa nyuɔ mi 'kún nɛ̀ kɛn Birayima mɛ́ wè, nɛ́ Siaga nɛ́ Yakuba mɛ́ wè, nɛ́ ki juu pe mɛ́ nɛ́ jo: ‹Muɔ siimɛ pire mɛ́ mi bága kùlo náà kɛn lè.› 2 M'bé mi nyìʔɛnɛ tundunwɔ tórigo wè muɔ yiʔɛ mɛ́, bé sí Kanaa siɛnnɛ cìra bèle bè yige, peli nɛ́ Amɔriyé ní bèle, nɛ́ Etiyé, nɛ́ Pereziyé, nɛ́ Eviyé nɛ́ Jebusiyé ní bèle. 3 Mi nyìʔɛnɛ tundunwɔ wi bé yeli yiʔɛ kíni gè bè kɛ́ kùlo náà nī lè tiʔɛ gíì nī nɛ̀yirimɛ
         nɛ́ sárigɛ kiī nɛ fúu gè+. Mi wè, miǐ ga tíi puu yeli sunʔɔmɔ nī bèʔ, bè kɛ́ nɛ́ yeli níʔ, nɛ́ ki cɛ́n yeli
         yē cíimɛ siɛnnɛ; a mi yē nɛ́ yeli ní wè, dùʔɔ mi bága yeli kpúu koligo nɛ̄ gè.»4 Bà siɛnnɛ pe 'siɛngbɛnrɛ dáà lúʔu dè, a ki 'kò pe mɛ́ kayaʔa a céri ti 'kùu pe nɛ̄;
         wàa nigbe sì ń'nɛ̀ fɔ̀li nɛ́ wìi fériʔ. 5 Nɛ́ ki cɛ́n, Yewe cé ki juu nɛ̀ gbɛ̀ngɛ Misa mɛ́ nɛ́ jo wi- ki juu Isirayɛli siɛnnɛ mɛ́ bèle wi pe yɛ: «Yeli yē cíimɛ siɛnnɛ ! A mi nɛ tári yeli sunʔɔmɔ nī bè
         nɛ̀ cɛ́nì lɛ̀lɛ cɛ̀ri kúɔ wè, ki bé gbɛ̀ nyaa mi bé yeli ye mìɛni kpúu péwu ! Kire
         nɛ̄ ye- yeli nàbuɔrɔ yɛrɛ ti mìɛni yige, bà mi bé ki wéli kɛnmɛ bíì nɛ̄ m'bé yeli
         nàʔa bè síɛ wè.»6 Kire nɛ̄ a Isirayɛli siɛnnɛ pe mìɛni 'fali nɛ̀ pe nàbuɔrɔ yɛrɛ ti mìɛni kɔ̀n pìye
         nɛ̄, piyè ń'nɛ̀ ti leʔ nɛ̀ ki séli baa Worɛbi nyagurugo tiʔɛ nī gè.Misa 'kpàlidiʔɛ káà kpíʔile7 Misa yé dàli nɛ fɛ̀ni saʔa káà líi nɛ ki tɛ́ngi liilige bùguro nɛ̄ dè, níɛ ki ye Kpàlidiʔɛ Kpátaʔa. A ŋìi 'puu nɛ caa bè Yewe yúgo wè kaala láà nɛ̄ wè, kire siɛn wi yé yɛli bè yiri bùguro nī dè bè kɛ́ Kpàlidiʔɛ
         Kpátaʔa mɛ́ gè. 8 Lɛ̀lɛ ó lɛ̀lɛ nī Misa cé gbɛ̀ni yiri nɛ waa Kpátaʔa mɛ́ gè, siɛnnɛ pe mìɛni nɛ̂ yiri
         nɛ̀ yéri pe fɛ̀ni saaya wìʔile nɛ̄ gèle nɛ Misa wéli wè, wi níɛ waa fúɔ bè taa wi
         nɛ̂ sɛ́nì jíin Kpátaʔa wìile nī lè. 9 A wi yé sɛ́nì jíin Kpátaʔa nī gè, kàsadibagɛ gáà ki 'tɔni nɛ̀ cùungu gè, ki nɛ̂ tìgi
         nɛ̀ pɛ́nì yéri wìile yiʔɛ mɛ́ gè, á Yewe níɛ nyu nɛ́ Misa ní wè. 10 A siɛnnɛ pe mìɛni cé gbɛ̀ni kàsadibagɛ sìtɔnigɔ nyaa gè a ki 'wìile yiʔɛ tɔ́n gè,
         siɛnnɛ pe mìɛni nɛ̂ yɛ̀ nɛ̀ tuu nɛ́ cúbulo pe fɛ̀ni saaya wìʔile yiʔɛ mɛ́ gè. 11 Yewe puu nɛ nyu nɛ́ Misa ní nyuɔ nɛ́ nyuɔ, majo bɛ̀ siɛn cî nɛ nyu nɛ́ wi nàgori ní
         kɛnmɛ bíì nɛ̄ wè. Kire kàduʔumɛ Misa nɛ pɛ́ni jíin bùguro nī dè, nɛ̀ ki yaʔa wi baakuɔwɔ
         Nuni jaa Yesuwe wè, nàgapunwɔ wè, wire sì puu nɛ laʔa baa Kpátaʔa laamɛ nī bèʔ.12 Cɛngɛ káà a Misa kɛ́nì ki juu Yewe mɛ́ wè nɛ́ jo: «-Ki wéli ! Muɔ nɛ ki nyu muɔ tíimɛ
         wè nɛ́ jo mi- siɛnnɛ yige bèle mi de waa, nɛ̀ sí ki yaʔa muɔ sì ki tìɛ mi nɛ̄ ŋàa
         muɔ je tun nɛ́ mi ní wèʔ. Nɛ̀ ki yaʔa muɔ tíimɛ muɔ yé jo muɔ nyɛ́nì mi cɛ́n mi míʔɛ
         nɛ̄ gè, nɛ́ míɛni, mi nyɛ́nì kpuʔɔrɔ taa muɔ mɛ́. 13 A ki sí yē kányiʔɛ mi nyɛ́nì kpuʔɔrɔ taa muɔ yiʔɛ mɛ́ gè, ma sí muɔ koligo tìɛ gè
         mi nɛ̄, kire ga buu mi- gbɛ̀ muɔ cɛ́n bé sí de kpuʔɔrɔ tari dè súuri muɔ yiʔɛ mɛ́.
         Nɛ́ míɛni, ma sí ki cɛ́n kùpolo náà siɛnnɛ bèle, piyē muɔ wuulo.»14 A Yewe sí ki juu nɛ́ jo: «Mi tíimɛ m'béri tári muɔ yiʔɛ mɛ́ gè, bé ŋɔ́daala kɛn muɔ
         mɛ́.»15 A Misa sí wi yɛ: «A muɔ wè nɛ tári muɔ tíimɛ wèʔ nɛ́ weli ní bèle, ma fǎga weli yige
         náʔa gèʔ. 16 Mɛni siɛnsɛnminɛ bílì pe bága ki cɛ́n mi nyɛ́nì kpuʔɔrɔ taa muɔ yiʔɛ mɛ́ gè, mi nɛ́
         muɔ siɛnnɛ ní bèle ? A ki 'nyaa muɔ tíimɛ yē nɛ tári nɛ́ weli ní wè, kire ga buu ki-
         puu fìɛ mi nɛ́ muɔ siɛnnɛ ní bèle, siɛnsɛnminɛ pé sí ki cɛ́n muɔ wàlimɛ kpíʔile weli
         nɛ́ siɛnsɛnminɛ sunʔɔmɔ nī bè dàala nɛ̄ lè ?»17 A Yewe sí Misa yɛ wè: «Dàa muɔ 'péli nɛ̀ juu dè m'bé ki kpíʔile míɛni, nɛ́ ki cɛ́n
         muɔ nyɛ́nì kpuʔɔrɔ taa mi yiʔɛ mɛ́ gè, nɛ́ míɛni mi nyɛ́nì muɔ cɛ́n muɔ míʔɛ nɛ̄ gè.»18 A Misa sí jo: «-Ki yaʔa mi- muɔ cɛ̀nmɛ nɛ́ muɔ kpuɔmɔ nyaa bè !»19 A Yewe sí ki juu nɛ́ jo: «M'bé mi funjɛ̀ngɛ ki mìɛni yaʔa ki tóri muɔ yiʔɛ mɛ́, bé
         sí mi míʔɛ yeri gè muɔ mɛ́, Yewe wè; kire nɛ ki tìí ŋàa mi yē wè. M'bé kpuʔɔrɔ kɛn siɛn ŋáà mɛ́ mi je ti kɛn wè, mi míɛni bé nyinimɛ taa siɛn ŋáà nɛ̄ m'bé nyinimɛ
         taa wè+. 20 Nɛ̀ ki yaʔa muɔ sǐ gbɛ̀ mi yiʔɛ nyaa gèʔ, nɛ́ ki cɛ́n siɛn sǐ gbɛ̀ mi yiʔɛ nyaa gè
         bé sí ní kò sìi nɛ̄ʔ.»21 A Yewe sí ń'nɛ̀ ki juu nɛ́ jo: «Tiʔɛ káà yē náʔa mi táanni, muɔ bé sa yéri baa kàdɛnigbaala
         naamɛ gè. 22 A mi cɛ̀nmɛ nɛ́ mi kpuɔmɔ pi kɛ́nì tóri wè, m'bé muɔ líɛ nyɔ́gɔ kàdɛnijaʔa káà sunʔɔmɔ
         nī, bé sí mi kadaala tíʔɛ lè bè muɔ tɔ́n fúɔ bè taa mi- pa tóri bè kúɔ. 23 Kire kàduʔumɛ gè, m'bé kɔli láʔa gè dí muɔ sí mi kàduʔu kire yákuɔ nyaa, nɛ́ ki cɛ́n
         siɛn sǐ gbɛ̀ mi yiʔɛ nyaa gèʔ.»
         
            
               	nɛ̀yirimɛ nɛ́ sárigɛ kiī nɛ fúu gè: Wéli baa 3.8 kaliwɛgɛ ki táanmɛ gè.

               	Ki siɛnrɛ ti 'juu baa Wurɔ 9.15.

Yewe 'nyakungɛngɛ juu gè nɛ̀ fùgu341 A Yewe wi ń'nɛ̀ ki juu Misa mɛ́ wè nɛ́ jo: «Koli ma kàdɛniyɛ yáà siin tɛn, bɛ̀ péliye tíɛlɛ yè. M'bé ní mi siɛnrɛ
         sɛbɛ dè yi nɛ̄ dàa ti yé kíni nɛ̀ puu péliye nɛ̄ yè, nyàa muɔ 'jabari yè. 2 Mìɛ gbòbori ma yaʔa mbànʔa sínbinimɛ táanni bè. Muɔ bé tánʔa sínbiniwuuro nī dè Sinayii nyagurugo nɛ̄ gè, bà muɔ bé yéri mi yiʔɛ mɛ́ gè nyagurugo naamɛ gè. 3 Siɛn sì yɛli bè tánʔa nɛ́ muɔ níʔ; siɛn sì yɛli bè cɛ nyaa míɛni nyagurugo nɛ̄ gèʔ.
         Kiì cɛ́nì yɛli sìnbuɔ, kire ga laa síkpuɔ, kire ga laa nùɔ cɛ nyàʔa káa nyagurugo
         táanni gè wīʔ.»4 A Misa 'kàdɛniyɛ siin tɛn yè, bɛ̀ péliye tíɛlɛ yè. Ki kpìɛnduu sínbinimɛ táanni bè,
         a wi 'yɛ̀ faʔa nɛ̀ sɛ́nì tánʔa Sinayii nyagurugo nɛ̄ gè, majo bɛ̀ Yewe cé ki juu nɛ̀
         gbɛ̀ngɛ wi mɛ́ gè. Kàdɛnitɛnyɛ siin yi 'puu wi mɛ́ kiyɛ nī yè.5 A Yewe 'tìgi kàsadibagɛ nī gè nɛ̀ yéri baa nɛ́ Misa ní wè, nɛ́ wi tíimɛ míʔɛ yeri
         gè, 6 nɛ́ tóri wi yiʔɛ mɛ́ gè, nɛ́ jo: «Yewe ! Mi yē Yewe ! Mi yē nyinidaaguugo Kulocɛliɛ
         níɛ kpuʔɔrɔ kanʔa siɛnnɛ mɛ́ bèle. Mi fungo kiì yɛ̀ madɛniʔ; bànguɔ dɛ́nigɛfɔli wī
         mi wè, nɛ́ ní kányiʔɛfɔli+. 7 Mi nɛ bànguɔ dɛ́nigɛ nii nɛ́ siɛnnɛ ní bèle fúɔ bè sa nɔ̀ kɛ̀ngɛlɛ sirakogunɔwoli
         nɛ̄ lè. Mi nɛ kolimɔ, nɛ́ tuudiɛlɛ, nɛ́ kapiile yɛri lè siɛnnɛ nɛ̄ bèle, nɛ̀ ki yaʔa
         mi wè tànʔa kanʔa siɛn mɛ́ʔ ŋàa wī kolimɔfɔli wèʔ; mi nɛ̂ tuufɔlilɔ pe kolimɔ tari
         bè pe pìile nɛ̄ bèle, fúɔ bè taa kɛ̀ngɛlɛ taanriwoli nɛ́ sicɛriwoli nɛ̄ lè.»8 A Misa 'fali nɛ̀ tuu nɛ̀ cúbulo nɛ̀ Yewe gbùʔɔrɔ, 9 nɛ́ jo: «Mi Kàfɔli, a ki yē kányiʔɛ mi 'kpuʔɔrɔ taa muɔ yiʔɛ mɛ́ gè, mi nɛ muɔ fiɛn wī, mi Kàfɔli: te tári weli sunʔɔmɔ nī bè. Mi
         'ki cɛ́n, siɛnnɛ bálì pe yē cíimɛ siɛnnɛ. Kire nɛ́ ki mìɛni -weli kolimɔ nɛ́ weli
         kapiʔile yaʔa gèle weli nɛ̄, ma weli kpíʔile muɔ kɔrigɔ.»10 A Yewe sí wi yɛ: «-Ki wéli, m'bé ní nyakungɛngɛ káà kpíʔile nɛ́ yeli ní. Siɛnnɛ pe mìɛni nyaamɛ nɛ̄, m'bé kakpoliyo kpíʔile fúɔ nyàa
         siɛnnɛ piyè fìɛ cɛ́nì nyaa nɛ̀ nyaa yèʔ, dàala ni mìɛni nɛ̄ lè nɛ́ kùlogolo nī gèleʔ.
         Siɛnnɛ bálì pe mìɛni pe 'yeli màʔa nɛ̀ suʔu bèle, pe bé ki nyaa kiī fíɛrɛwuʔu gàa
         mi nɛ kpínʔini nɛ́ yeli ní bèle.11 «Ye- yìye cò díɛʔ gàa m'bé juu bè gbɛ̀ngɛ yeli mɛ́ pàngɛ gè. M'bé Amɔriyé cìra bèle yeli yiʔɛ mɛ́, nɛ́ Kanaa siɛnnɛ, nɛ́ Eti siɛnnɛ, nɛ́ Perezi siɛnnɛ, nɛ́ Evi siɛnnɛ, nɛ́ Jebusi siɛnnɛ ní bèle. 12 Yeli fǎga nyakungɛngɛ kpíʔile nɛ́ kùlo náà ni siɛnnɛ ní bèle baa yeli nɛ waaʔ, kire
         ga laa pe fǎga puu gárigɛ yeli sunʔɔmɔ nīʔ. 13 Yeli bé pe sundiɛyɛ kpúɔn yè cúʔɔ, bé pe kàdɛnicɔriyɔ+ kpúɔn yè muʔɔrɔ nyàa pe 'kpíʔile pe sundiɛyɛ nī yè, bé Asɛra tiikoriyeriye+ kɔ́ligi yè bè cáan. 14 Yeli wáà sì yɛli bága káguro cáan pe kulocɛliɛ wáà táanniʔ, nɛ́ ki cɛ́n mi Yewe wè,
         mi yē yejaʔafɔli. Yejaʔa Kulocɛliɛ wī mi wè.15 «Yeli fǎga nyakungɛngɛ kpíʔile nɛ́ kùlo náà siɛnnɛ ní bèleʔ, nɛ́ ki cɛ́n bà piyē nɛ
         yasunro sungu dè, pe mìɛni kò bɛ̀ nàjaacɛlilɛ tíɛlɛ bàli pe pìye kanʔa pàli mɛ́ bèle.
         Lɛ̀lɛ líì nī piyē nɛ yasunro sungu dè, pe bága yeli kɔ́ri yeli- pe yasunro kaara táà
         káa, dí yeli sí ki kpíʔile. 16 Dí yeli míɛni gari pe pórilo líi bèle bèri kanʔa yeli jaala mɛ́ bèle, nɛ́ pe pórilo
         míɛni pe béri pe yasunro sungu dè, bɛ̀ nàjaacɛlilɛ tíɛlɛ bàli pe pìye kanʔa pàli mɛ́
         bèle, bága yeli jaala kɔ́ri bèle peri ki kpínʔini bɛ̀ míɛni.17 «Yeli fǎga timɔri yasungo káà kpíʔileʔ+.18 «Yeli 'yɛli bèri Sìnvarifun Búru Fundaanratánʔagbuɔlɔ kpínʔini lè. Cɛnyɛ kɔlisiin sunʔɔmɔ nī bè, Yaliire Puru yege nī gè, yeli béri sìnvarifun búru káa wè majo bɛ̀ mi 'ki juu nɛ̀ gbɛ̀ngɛ yeli mɛ́ bèle, nɛ́ ki cɛ́n Yaliire Puru
         yege kire nī yeli nyɛ́nì yiri Ezipiti kùlo nī lè+.19 «Jaafɔpelile pe mìɛni yē mi wuulo, nɛ́ yajuuro ti pìpelile bálì bīɛlɛ nàguɔlɔ bèle,
         a ki yē nùɔ yo, sìnbuɔ yo, síkpuɔ yo+. 20 A ki pɛ́nì nyaa sèfɛngɛlɛ pìpelile bèle, yeli bé pe fɛ̀ni nɛ́ sìnbapigele ní kire
         ga laa nɛ́ síkapigele ní gèle, bà ki bé kpíʔile yeli bé ti fùgu bè suɔ. Á kire bɛ̀ʔ
         gè, yeli bé yétiige ŋáʔana gè bè kaa ti nɛ̄. A ki 'nyaa siɛnnɛ jaapelile bèle, yeli
         bé pe fùgu suɔ.«Yeli sì yɛli bága pɛn mi mɛ́ nɛ́ kiyɛ ní yē waayaʔ+.21 «Yeli bé baara cɛnyɛ kɔlini cégboli nī lè; kɔlisiinwuʔu nɛ̄ gè muɔ 'yɛli bè ŋɔ́ daa.
         A ki cɛ́nì nyaa tànyiʔɛ kɔ̀n lɛ̀lɛ nī yo, nɛ́ yaliire líɛ lɛ̀lɛ nī yo, yeli 'yɛli
         bè ŋɔ́ daa+.22 «Yeli 'yɛli bèri tɔ́ri nɛ́ Yaliipelide Líɛ Lɛ̀lɛ Fundaanra tánʔagbuɔlɔ+ ní lè, bè Cégbuʔulo Fundaanra kpíʔile dè, bè yeli bíle yaliipelide kɛ́n dè. Nɛ́ míɛni yeli béri Yaliire Líɛ Lɛ̀lɛ Fundaanra tánʔagbuɔlɔ
         kpínʔini dè, yiɛlɛ ni kúɔmɔ mɛ́ bè. 23 Tɔliyɔ taanri yiɛlɛ nī lè, yeli nàguɔlɔ pe mìɛni 'yɛli pe- pɛn mi yiʔɛ mɛ́ gè, mi
         ŋáà wī Kàfɔli Yewe wè, Isirayɛliyé Kulocɛliɛ wè. 24 Nɛ́ ki cɛ́n m'bé kùlogolo siɛnnɛ cìra bèle bè yige yeli yiʔɛ mɛ́, bè kàa fàri yeli
         kùlo nɛ̄ lè. Siɛn sǐ ga tíi yɛ̀ bè yeli kùlo suɔ lè yeli mɛ́ lɛ̀lɛ líì nī yeli nɛ
         báan Yewe yeli Kulocɛliɛ yiʔɛ mɛ́ gè, tɔliyɔ taanri yiɛlɛ nī lèʔ.25 «Yeli sì yɛli bè yajuʔu káà sìsiɛn woʔ, gàa pe 'kpúu Yewe kakuɔrɔ wuʔu gè, yakaa nɛ̄
         gàa gī sìnvari ní dèʔ. Yeli sì yɛli bè Torimakiyaʔa kaara táà tɛ́ngɛ ti- suɔnʔ+.26 «Yeli 'yɛli bè yeli siiye yaliipelide líɛ dè bè pɛn nɛ́ ti ní Yewe yeli Kulocɛliɛ
         saʔa mɛ́ gè.«Yeli sì yɛli bè síkapile ni yàa yírimɛ tíʔɛ bè, bè ni suʔɔʔ+.»27 A Yewe ń'nɛ̀ ki juu Misa mɛ́ nɛ́ jo: «-Siɛnrɛ dáà sɛbɛ dè. Nɛ́ ki cɛ́n nyakungɛngɛ
         gáà mi 'kpíʔile nɛ́ muɔ ní nɛ́ Isirayɛli siɛnnɛ ní bèle, mi 'ki kpíʔile nɛ̀ yɛli nɛ́
         siɛnrɛ dáà ní dè.»28 A Misa 'kò baa nɛ́ Yewe ní fúɔ nɛ̀ taa cɛnyɛ togosiin nɛ́ pìliye togosiin. Wiì lìiʔ;
         wi míɛni sì luʔɔ gbuɔʔ. A wi 'kajuudiʔɛlɛ kiɛ sɛbɛ gèle kàdɛnitɛnyɛ siin nɛ̄ yè, nyakungɛngɛ siɛnrɛ dè.Misa yiʔɛ ki 'yiʔɛ nɛ nyíʔɛnɛ29 Bà Misa kɛ́nì tìgi Sinayii nyagurugo nɛ̄ gè, nɛ́ nyakungɛngɛ siɛnrɛ kàdɛnitɛnyɛ siin ní yè wi kiyɛ nī yè, wiì cé ki cɛ́n wire yiʔɛ ki yé kò nɛ̀
         nyíʔɛnɛʔ, lɛ̀lɛ líì nī wi 'puu nɛ nyu nɛ́ Yewe ní wèʔ.30 Bà Arawɔn nɛ́ Isirayɛli siɛnnɛ pe kɛ́nì Misa nyaa wè, a pe 'ki nyaa wi yiʔɛ ki 'puu nɛ nyíʔɛnɛ, pe 'puu nɛ
         fìʔɛ́ bè sìʔɛrɛ bè kpɔni wi nɛ̄ʔ.31 A Misa sí pe yeri, a Arawɔn nɛ́ Isirayɛli tògo kàfɔlilɔ pe mìɛni ní bèle, a pe 'pɛn
         wi kúrugu, a wi pɛ́nì juu nɛ́ pe ní.32 Kire kàduʔumɛ gè, a Isirayɛli siɛnnɛ pe mìɛni sìʔɛrɛ nɛ̀ kpɔni wi nɛ̄, a wi 'siɛnrɛ
         juu dè pe mɛ́ dàa Yewe yé juu nɛ̀ gbɛ̀ngɛ wi mɛ́ dè, Sinayii nyagurugo nɛ̄ gè.33 Bà Misa 'juu nɛ̀ kúɔ nɛ́ pe ní wè, a wi 'wi yiʔɛ tɔ́n gè nɛ́ fɛ̀ni ní. 34 A Misa gbɛ̀ni je jíin Yewe yiʔɛ mɛ́ gè bè juu nɛ́ wi ní wè, wi nɛ̂ cé fɛ̀ni láʔa wè
         yiʔɛ nɛ̄ gè fúɔ bè taa wi- pa yiri. A wi cé gbɛ̀ni yiri wè, wi nɛ̂ ki juu Isirayɛli
         siɛnnɛ mɛ́ bèle dàa Yewe cé juu nɛ̀ gbɛ̀ngɛ wire mɛ́ dè.35 A Isirayɛli siɛnnɛ pe gbɛ̀ni Misa yiʔɛ nyaa gè, bɛ̀ ki 'puu nɛ nyíʔɛnɛ gè, Misa nɛ̂
         koli nɛ̀ fɛ̀ni tɔ́n wè wi yiʔɛ nɛ̄ gè fúɔ bè taa wi ní ga koli bè sa juu nɛ́ Yewe
         ní wè.
         
            
               	Koliyo 6-7 tiʔɛ nī gè, wéli baa 20.5-6; Tɔ́r 14.18; Fàn 5.9-10; 7.9-10; Ŋún 103.8.

               	kàdɛnicɔriyɔ: Yi 'puu nɛ kulocɛliɛ wáà tìí ŋàa wi 'puu nàguɔ wè. Yewe yé ki juu nɛ́ jo pe fǎri yi
                     sunguʔ (wéli baa 23.24; Lev 26.1; Fàn 7.5; 12.3; 16.22).

               	Asɛra tiikoriyeriye: Yi yé puu sundiɛyɛ baa Kanaa siɛnnɛ pe 'puu nɛ pe kulocɛliɛ cuɔ sungu wè, majo náʔa
                     Nyaʔafolilo mɛ́ bèle bà pe dàli nɛ Jamikɔrigɔ sungu wè (wéli baa Fàn 16.21; Kàyu 6.25-32; Kùlo1 14.15,23).

               	Wéli baa 20.4-5; Lev 19.4; 26.1; Fàn 4.15-18; 5.8; 27.15.

               	Koliyo 18-26 tiʔɛ nī gè, wéli baa Yir 12.14-20; 23.14-19; Lev 23.6-8; Tɔ́r 28.16-25; Fàn 16.1-17.

               	Wéli baa 13.2; Tɔ́r 3.13; Luk 2.23.

               	Wéli baa 13.13; Tɔ́r 18.15.

               	Wéli baa 20.8-11; 23.12; 31.12-17; 35.2; Lev 23.3; Fàn 5.13-14.

               	Yaliipelide Líɛ Lɛ̀lɛ Fundaanra: Pe 'puu nɛ ti yeri míɛni Cégbuʔulo Fundaanra, bà pe 'puu nɛ cégbuʔulo tɔ́ri gèle,
                     bè ki séli Torimakiyaʔa Fundaanra nɛ̄ dè bè sa nɔ̀ kɔlisiinwoli nɛ̄ lè.

               	Wéli baa 12.10.

               	Wéli baa 23.19.

PE 'YEWE KORIDIʔƐ KPIʔILE GE(35.1–40.38)Yewe wi 'cɛndɛnigɛ wuʔu juu gè nɛ̀ fùgu351 A Misa'Isirayɛliyé tògo siɛnnɛ pe mìɛni yeri nɛ̀ gbuʔulo nɛ́ ki juu pe mɛ́ nɛ́ jo: «Siɛnrɛ ti n'dɛ dàa
         Yewe 'juu nɛ̀ gbɛ̀ngɛ dè kire ga buu yeli de tári de yɛligi nɛ́ ti ní: 2 Yeli bé yeli baara ti mìɛni kúɔ cɛnyɛ kɔlini sunʔɔmɔ nī, nɛ̀ ki yaʔa cɛnyɛ kɔlisiinwuʔu
         gè kire bé puu yeli mɛ́ cɛndɛnigɛ nɛ́ ní cɛnŋɔdaʔa wàlidɛngɛgɛ Yewe mɛ́ wè; yeli sǐ baara yafiɛn kúɔʔ. A siɛn ó siɛn
         'baara kúɔ kire cɛngɛ gè, pe bé wi kpúu wī+. 3 Yeli sì yɛli bè kàsun le kire cɛngɛ gè yeli saʔa káà nigbe nī cɛndɛnigɛ cɛngɛ gèʔ.»Misa 'jo Isirayɛliyé pe- kpuʔɔrɔ kɛn dè4 A Misa kɛ́nì ki juu Isirayɛli tògo siɛnnɛ mɛ́ bèle nɛ́ jo: «Ki n'gɛ kakpiʔiligele gálì Yewe 'juu nɛ̀ gbɛ̀ngɛ nɛ́ jo ye- ke kpíʔile gèle:+5 Ye- kpuʔɔrɔ táà kɔ̀n yeli kɔliyɛrɛ nī dè ye kɛn Yewe mɛ́ wè. A ki 'yɛ̀ funjɛ̀ngɛfɔli
         ŋíì fungo nī gè, wi bé pɛn nɛ́ kpuʔɔrɔ ní Yewe mɛ́ wè: tiɛ wè, nɛ́ walifiiwe wè, nɛ́
         kányiɛrɛ ní dè, 6 nɛ́ jèsii ní ŋàa wī gàri céri dè, nɛ́ ŋàa wī kábebe céri dè, nɛ́ ŋàa wī nyìɛwɛ kpólokpolo
         wè, nɛ́ fɛ̀ninɛ bálì pe 'tìin nɛ́ lɛn lagbɛnrɛ jèsii pìniwe ní wè, nɛ́ síkasiire ní dè, 7 nɛ́ sìnbapɔlilɔ sɛ̀nyɛ nyáà pe 'nyɛ́nigɛ yè, nɛ́ sɛ̀nguʔu ní, nɛ́ akasiya tiire ní,
         8 nɛ́ sùnmɔ ní bè bàa pe nii fètingele nī gèle, nɛ́ nùdaanna yɛrɛ táà ní dàa pe líi
         nɛ siɛnnyiɛnɛgɔn sùnmɔ kpínʔini bè, nɛ́ nùdaanna wusuna ní wè, 9 nɛ́ ɔnikisi kàdɛniyɛ, nɛ́ lagbɛnrɛ kàdɛniyɛ ní nyàa pe bé líɛ bè tárigɛ efodi burubile nɛ̄ lè nɛ́ sìndinge kpɔ̀bi nɛ̄ wè.»Misa 'ki tìɛ baara dáà pe 'yɛli pe- kúɔ dè10 «Siɛnnɛ bálì mɛ́ sícilimɛ yē wè, peri báan pe pa kele gálì kpíʔile gèle gàli ke mìɛni
         Yewe nyɛ́nì juu nɛ̀ gbɛ̀ngɛ gèle:11 «Kòridiʔɛ gè nɛ́ ki kpátaʔa ní gè nɛ́ ki yatɔngɔ ní gè, nɛ́ ki yatunʔɔnɔ ní gèle, nɛ́ ki tingele
         ní gèle, nɛ́ ki kàgbiiparigɛlɛ ní gèle, nɛ́ ki tiindugugolo ní gèle, nɛ́ ki táanmɛ
         nyùyɔ ní yè, 12 nɛ́ finʔɛgɛ ní gè nɛ́ ki kàgbiʔile gálì ní pe ki líi wè, nɛ́ kàsulugo suɔdiʔɛ ní gè, nɛ́ gunbɔli fɛ̀ni ní wè, 13 nɛ́ tabali ní wè nɛ́ wi kàgbiʔile gálì ní pe wi líi wè nɛ́ wi yakpiʔilide ti mìɛni
         ní dè, nɛ́ búru feliye nyáà pe tɛ́ngi mi yiʔɛ mɛ́ gè, 14 nɛ́ fètindaʔagɛlɛ tiige ní gè bèri kpìɛnmɛ cáanri bè, nɛ́ ki yakpiʔilide ní dè, nɛ́
         ki fètingele ní gèle nɛ́ sùnmɔ ní bè bàa pe béri nii ke nī gèle, 15 nɛ́ wusuna sórigodiʔɛ nɛ́ ki kàgbiʔile gálì ní pe ki líi gè, nɛ́ siɛnnyiɛnɛgɔn sùnmɔ
         ní bè nɛ́ nùdaanna wusuna ní wè, nɛ́ Kòridiʔɛ ki wìile ni fɛ̀ni ní wè, 16 nɛ́ Yewe gbùʔɔrɔdiʔɛ yafanʔa ní gè, kakuɔrɔ kaasuʔuro wuʔu gè, nɛ́ ki kányiɛrɛ kàwiire nɛ̀gɛ ní wè, nɛ́ ki kàgbiʔile gálì ní pe ki líi
         gè nɛ́ ki yakpiʔilide ti mìɛni ní dè, nɛ́ tasaakpuʔɔ gè nɛ́ ki tɛ́ngɛdiʔɛ ní gè, 17 nɛ́ Kòridiʔɛ ki dàligɛ sùlufɛninɛ ní bèle, nɛ́ pe tiindugugolo ní gèle nɛ́ ke táanmɛ
         nyùyɔ ní yè, nɛ́ nàkpanʔa wìile tɔ́nfɛni ní wè, 18 nɛ̀ fàri Kòridiʔɛ ki tínganʔana nɛ̄ gèle, nɛ́ dàligɛ ki fɛ̀ninɛ gunyɔ tínganʔana ní
         gèle nɛ́ tínganʔana ke màʔagɛlɛ ní gèle, 19 nɛ́ burudiinre ní dè dàa pe béri nii bèri baara kúu dè saawalidɛngɛgɛ nī gè, nɛ́ míɛni kacuɔnriwɔ Arawɔn wi burudo wàlidɛngɛrɛ ní dè nɛ́ wi jaala wori ní dè kire ga buu peri kacuɔnrilɔ baara
         kúu dè.»Isirayɛliyé pe 'pe kpuʔɔrɔ kɛn dè20 Kire nɛ̄ a Isirayɛli tògo siɛnnɛ pe mìɛni sí fali nɛ̀ yɛ̀ nɛ̀ yiri Misa yiʔɛ mɛ́ gè sɛni. 21 Bìli fungo nī ki yé jíin gè bè yakaa kɛn gè, nɛ́ bàli pe 'puu funjɛ̀nyɛfɔlilɔ bèle,
         a peli pɛ́nì kpuʔɔrɔ táà kɔ̀n nɛ̀ kɛn Yewe mɛ́ wè bè wi Kpàlidiʔɛ Kpátaʔa kpíʔile gè, nɛ́ míɛni yɛrɛ díì pe 'puu nɛ caa bè ki baara kúɔ dè, nɛ́ dàa ní pe bé
         líɛ bè kacuɔnrilɔ burudo wàlidɛngɛrɛ jɔli dè.22 Cɛlilɛ nɛ́ nàguɔlɔ ní bèle, bàli funyɔ nī ki yé jíin bè yakaa kɛn wè, a pe mìɛni 'pɛn
         nɛ́ pe tiɛ nàbuɔrɔ yɛrɛ ní dè: nɛ́ yatogolo ní gèle gàli pe 'tùɔn buruyo nɛ̄ yè, nɛ́
         ngbótogolo ní gèle, nɛ́ fìʔile ní bèle, nɛ́ sɛmidingele ní gèle, nɛ́ tiɛ yɛrɛ felide
         ti míɛni. A pe 'tire yakɔnrɔ dáà ti mìɛni yɛ̀gɛ naamɛ pe kiyɛ nī yè Yewe yiʔɛ mɛ́.
         23 Bàli pe mìɛni pe yé puu bè yɛrɛ dáà taa dè, a pe 'pɛn nɛ́ ti ní: jèsii ŋáà wī gàri
         céri dè, nɛ́ ŋàa wī kábebe céri dè, nɛ́ ŋàa wī nyìɛwɛ kpólokpolo wè, nɛ́ lɛn lagbɛnrɛ jèsii pìniwe wè, nɛ́ síkasiire ní, nɛ́ sìnbapɔlilɔ sɛ̀nyɛ nyáà pe 'nyɛ́nigɛ
         yè, nɛ́ sɛ̀nguʔu ní gè. 24 Bàli pe mìɛni pe yé puu bè gbɛ̀ walifiiwe nɛ́ kányiɛrɛ taa dè, a pe 'tàa kɔ̀n nɛ̀
         kɛn Yewe mɛ́ wè kpuʔɔrɔ. Bàli sí pe yé puu bè gbɛ̀ akasiya tiire taa dè bè baara ti
         mìɛni kúɔ nɛ́ ti ní dè, a pe 'pɛn nɛ́ pe wori ní dè.25 Cɛlilɛ bálì pe yé jèsii càanna wè macɛ́n wè, a peli pɛ́ni jèsii càanná wè nɛ́ pe kiyɛ
         ní yè, jèsii ŋáà wī gàri céri dè, nɛ́ ŋàa wī kábebe céri dè, nɛ́ ŋàa wī nyìɛwɛ kpólokpolo
         wè, nɛ́ lɛn lagbɛnrɛ jèsii ní wè. 26 Cɛlilɛ bálì pe mìɛni pe yé síkasiire tìin dè macɛ́n wè, a peli sɛ́ni ti tìín. 27 A siɛnnɛ pe yiɛgininɛ peli 'pɛn nɛ́ ɔnikisi kàdɛniyɛ ní yè, nɛ́ lagbɛnrɛ kàdɛniyɛ ní yè nyàa pe bé líɛ bè tárigɛ efodi burubile nɛ̄ lè nɛ́ sìndinge kpɔ̀bi nɛ̄ wè, 28 nɛ́ nùdaanna yɛrɛ ní dè nɛ́ sùnmɔ ní bè, bàa pe nii fètingele nī gèle, nɛ́ míɛni béri
         siɛnnyiɛnɛgɔn sùnmɔ kpínʔini bè nɛ́ wusuna ní wè.29 A Isirayɛli siɛnnɛ pe mìɛni bèle, cɛlilɛ yo, nàguɔlɔ yo, bàli funyɔ nī ki 'yɛ̀ bè
         yakaa kɛn wè, bé Yewe baara kúɔ dè dàa wi yé juu Misa nyuɔ nī gè á wi 'ti juu siɛnnɛ
         mɛ́ bèle, a pe mìɛni 'pɛn nɛ́ pe kinɛdɛnigɛ yakɔnrɔ ní dè.Misa 'Kòridiʔɛ kpíʔilevɔlilɔ tìɛ bèle30 A Misa 'fali nɛ̀ ki juu Isirayɛli siɛnnɛ mɛ́ bèle nɛ́ jo: «Ye- ki wéli, Yewe nyɛ́nì Bɛtisalɛli nyíɛnɛ nɛ̀ kɔ̀n, Uri jaa wè, Uri ŋáà wī Kuri jaa wè, Zuda saʔa tùlugo nī gè. 31 A Yewe 'wi fungo nyì gè nɛ́ wi Pìle ní lè, a Kulocɛliɛ Pìle ni 'kacɛ́nnɛ kɛn lè wi mɛ́, nɛ́ sícilige ní gè, nɛ̀ baara ti mìɛni cɛ́ngoligo kɛn
         gè wi mɛ́, 32 wiri jaʔa bèri baara táà cɛ́ngi bé ti kpíʔile wi nyùgo kúrugu, dàa dī tiɛ wori dè,
         nɛ́ walifiiwe nɛ́ kányiɛrɛ wori dè, 33 bèri lagbɛnrɛ kàdɛniyɛ tɛngi yè béri yi nii yi tiɛyɛ nī yè, bèri kátɛngbuɔnrɔ kpínʔini
         dè, bèri baara ti mìɛni felide kúu dè.34 «Bɛtisalɛli nɛ́ Woliyabi ní wè, a Yewe 'ki nyɔ́gɔ pe fungo nī gè peri siɛnnɛ tɛnmɛ
         bèle, Woliyabi ŋáà wī Akisamaki jaa wè, Dan saʔa tùlugo nī gè. 35 A wi 'kacɛ́nnɛ kɛn lè pe mɛ́ peri baara ti mìɛni felide kúu dè: kàdɛnitɛngɛ baara
         dè; nɛ́ kpìɛndiinnɛ baara ní dè, peri fɛ̀ninɛ jɔli bèle de pe súu nɛ́ jèsii ní wè,
         jèsii ŋáà wī gàri céri dè, nɛ́ ŋàa wī kábebe céri dè, nɛ́ ŋàa wī nyìɛwɛ kpólokpolo
         wè, nɛ́ lɛn lagbɛnrɛ jèsii pìniwe; béri baara ti mìɛni felide sɔ́migi de dè kpínʔini, béri sɔ̀ngí
         bèri baara táà cɛ́ngi bé ti kpíʔile wi nyùgo kúrugu.»

361 «Bà sí ki bága kpíʔile, bàli peli pe bé baara dáà ti mìɛni kúɔ dè, bé saawalidɛngɛgɛ gbòbori gè, nɛ́ yɛrɛ dáà ti mìɛni ní dè dàa pe bé líɛ bèri Yewe gbùʔɔrɔ́ wè, ti mìɛni
         dáà wori Yewe nyɛ́nì juu nɛ̀ gbɛ̀ngɛ gè. Kire siɛnnɛ peli bīɛlɛ Bɛtisalɛli, nɛ́ Woliyabi,
         nɛ́ siɛnsɛnminɛ pe mìɛni ní, peli bálì mɛ́ Yewe 'kacɛ́nnɛ kɛn lè, nɛ́ sícilige ní
         gè, nɛ́ baara ti mìɛni cɛ́ngoligo ní gè.»Siɛnsicilile pe 'Kòridiʔɛ baara séli dè2 A Misa 'Bɛtisalɛli nɛ́ Woliyabi yeri, nɛ́ nàguɔlɔ pe mìɛni ní bàli bīɛlɛ nɛ́ kacɛ́nnɛ ní
         lè, bàli funyɔ Yewe cé nyì nɛ́ baara cɛ́ngoligo ní gè pe- gbɛ̀ ki baara kúɔ dè, nɛ́ bàli funyɔ nī ki
         yé yɛ̀ gè. 3 A peli pɛ́nì siɛnnɛ pe kpuʔɔrɔ líɛ dè Misa táanni wè, dàa Isirayɛli siɛnnɛ pe yé kɔ̀n nɛ̀ kɛn dè bè Yewe saawalidɛngɛgɛ faan gè. Cɛngɛ ó cɛngɛ sínbinimɛ táanni bè, siɛnnɛ pe níɛ báan nɛ́ kinɛdɛnigɛ yakɔnrɔ ní dè nɛ kanʔa Misa mɛ́.4 Nàguɔlɔ bálì pe mìɛni pe yé cìlige nɛ̀ kaala cɛ́n wè níɛ Yewe saawalidɛngɛgɛ baara
         kúu dè, a peli 'pe baara yaʔa dè 5 nɛ́ pɛ́nì ki juu Misa mɛ́ nɛ́ jo: «Siɛnnɛ pe nyɛ́nì kɛn nìʔɛgɛ nɛ̀ tóri gàa nɛ̄ we
         'puu nɛ caa bè baara kúɔ dè, dàa Yewe 'juu nɛ̀ gbɛ̀ngɛ pe mɛ́ dè.»6 A Misa sí fali nɛ̀ ki juu nɛ̀ gbɛ̀ngɛ nɛ́ siɛnnɛ tun bèle bùguro tiɛyɛ yi mìɛni nī
         nɛ́ jo: «Siɛn sì ń'nɛ̀ yɛli, nàguɔ yo, cɛliwɛ yo, bè ní yakaa kɔ̀n bè kɛn Yewe saawalidɛngɛgɛ
         ki faanna wuʔu nɛ̄ gèʔ !» A pe 'kpuʔɔrɔ yérige dè, 7 nɛ́ ki cɛ́n dàa ní pe yé pɛn dè, ti yé niʔɛ nɛ̀ yɛli bè baara kúɔ dè. Ti yé cɛ́nì
         niʔɛ nɛ̀ tóri wī.Pe 'Kòridiʔɛ kpátaʔa kpíʔile gè8 Siɛnsicilile bálì pe 'puu nɛ baara kúu dè, a pe 'fali nɛ̀ Kòridiʔɛ kpíʔile gè nɛ́ fɛ̀niwɛyɛ kiɛ ní yè. A pe 'fɛ̀ninɛ tìin bèle nɛ́ jèsii ní ŋàa wī gàri
         céri dè, nɛ́ ŋàa wī kábebe céri dè, nɛ́ ŋàa wī nyìɛwɛ kpólokpolo wè, nɛ́ lɛn lagbɛnrɛ jèsii pìniwe. A kpìɛndiinnɛ pe 'seribɛnnɛ jènyigele sɔ́migɔ gèle nɛ̀ tárigɛ fɛ̀ninɛ nɛ̄ bèle. 9 Fɛ̀niwɛgɛ ó fɛ̀niwɛgɛ tɔnigɛnmɛ pi 'puu kabuunyiʔɛnɛ togo nɛ́ kataanri; ki píɛlɛgɛnmɛ
         pi 'puu kabuunyiʔɛnɛ sicɛri. Ti mìɛni bìnɛ wi 'puu nuwɔ. 10 A pe 'fɛ̀niwɛyɛ kogunɔ líɛ nɛ̀ yi jɔli nɛ̀ tárigɛ yìi nɛ̄; yire 'puu gboli nigbe.
         Bɛ̀ míɛni pe 'nyìi kogunɔ kpíʔile yè. 11 Gbuʔulo gálì nī gèle, fɛ̀niwɛgɛ ó fɛ̀niwɛgɛ sɛngɛ nɛ̄ gè, a pe 'yapuʔɔlɔ jɔli nɛ̀
         tárigɛ yi nɛ̄, gàli ke 'puu gàri céri wuʔulo gèle. 12 Yapuʔɔlɔ ke nyuɔ ki 'puu togosiin nɛ́ kpɔrigɔ, gbuʔulo siin nī gèle, gboli ó gboli
         fɛ̀niwɛgɛ sɛngɛ nyuɔ nɛ̄ gè. A ke 'sìɛn nɛ́ kìye ní. 13 A pe 'yatunʔɔnɔ togosiin nɛ́ kpɔrigɔ kpíʔile, tiɛ wuʔulo gèle. A pe 'gbuʔulo ke mìɛni
         siin suʔulo gèle kìye nɛ̄ nɛ́ yatunʔɔnɔ ní gèle, kire ga buu Kòridiʔɛ ki- pínɛ bè
         puu nigbe.14 A pe sí fɛ̀niwɛyɛ kiɛ nɛ́ nigbe kpíʔile nɛ́ síkasiire ní dè, nɛ̀ Kòridiʔɛ ki kpátaʔa
         tɔ́n gè. 15 Fɛ̀niwɛgɛ ó fɛ̀niwɛgɛ tɔnigɛnmɛ pi 'puu kabuunyiʔɛnɛ togo nɛ́ kpɔrigɔ. Fɛ̀niwɛgɛ ó
         fɛ̀niwɛgɛ píɛlɛgɛnmɛ míɛni pi 'puu kabuunyiʔɛnɛ sicɛri. Yi mìɛni bìnɛ wi 'puu nubo.
         16 A pe 'fɛ̀niwɛyɛ kogunɔ líɛ nɛ̀ yi jɔli nɛ̀ tárigɛ yìi nɛ̄; yire 'puu gboli láà nigbe.
         Gboli siinwoli nī lè, a pe 'fɛ̀niwɛyɛ kɔlini líɛ nɛ̀ yi jɔli nɛ̀ tárigɛ yìi nɛ̄. 17 Gbuʔulo gálì nī gèle, fɛ̀niwɛgɛ ó fɛ̀niwɛgɛ sɛngɛ nɛ̄ gè, a pe 'yapuʔɔlɔ togosiin
         nɛ́ kpɔrigɔ jɔli nɛ̀ tárigɛ yi nɛ̄. 18 A pe 'yatunʔɔnɔ togosiin nɛ́ kpɔrigɔ kpíʔile, kányiɛrɛ wuʔulo gèle. A pe 'gbuʔulo
         ke mìɛni siin suʔulo gèle kìye nɛ̄ nɛ́ yatunʔɔnɔ ní gèle, kire ga buu kpátaʔa ki naamɛ
         tiɛyɛ yi mìɛni pínɛ bè puu nigbe. 19 A pe sí sìnbapɔlilɔ sɛ̀nyɛ líɛ yè, nɛ̀ yi nyɛ́nigɛ, nɛ̀ kpátaʔa naamɛ tɔ́n gè. Bè
         ní taʔa ki nɛ̄, a pe 'fɛ̀niwɛgɛ káà kpíʔile nɛ́ sɛ̀nguʔu ní, nɛ́ ki naamɛ tɔ́n wè
         cígini.Pe 'tingele kpíʔile bèri Kòridiʔɛ tɛ́ngi gè20 A pe sí akasiya tingele kálì celile bè Kòridiʔɛ kpíʔile gè, nɛ̀ ke cɔ́ri nɛ̀ yérige. 21 Tinnɛ ó tinnɛ tɔnigɛnmɛ pi 'puu kabuunyiʔɛnɛ kiɛ, ke píɛlɛgɛnmɛ ní bè kabuunyɛni nigbe
         nɛ́ tílaga. 22 Ke tingele gálì ke 'puu nɛ́ fèriye siin siin ní. Ke mìɛni kpíʔilegɛnmɛ pi 'puu nubo.23 A pe 'tingele togo kpíʔile bè Kòridiʔɛ ki cɛngɛnyɛnifolimɛ kàliige kɔli mɛ́ kpíʔile
         gè. 24 A pe 'walifiiwe líɛ wè nɛ̀ tingele nyùyɔ kpíʔile yè bè ke tɛ́ngɛ tingele togo táanmɛ:
         nyùyɔ siin 'puu tinnɛ nigbe fèriye siin cɔ́ridiʔɛ nɛ̄ gè, nyùyɔ siin yáà ń'nɛ̀ puu
         tinnɛ nigbe fèriye siin cɔ́ridiʔɛ nɛ̄ gè. Táanmɛ nyùyɔ yi mìɛni bìnɛ wi 'puu togosiin.
         25 A pe 'tingele togo kálì kpíʔile cígini kayɔbigɔ gíì nɛ̄ gè, Kòridiʔɛ ki cɛngɛnyɛnifolimɛ
         kàmɛgɛ kɔli mɛ́ gè. 26 Tingele gálì ke mìɛni nigbe nigbe 'sigi nɛ̀ yérige nɛ́ ke walifiiwe nyùyɔ siin siin
         cɔ́ridiʔɛ ní gè, a pe 'nyùyɔ togosiin kpíʔile yè. 27 Kòridiʔɛ kàduʔu mɛ́ gàa gī cɛngɛnyɛnijiingɔli mɛ́ gè, a pe 'tingele kɔlini kpíʔile
         gèle. 28 A pe 'tingele siin siin kpíʔile gàli ke 'puu bè Kòridiʔɛ gɔ̀ninɔ kàduʔu mɛ́ cò wè
         bè yérige. 29 A pe 'ke tingele gálì ke siin pínɛ gèle nɛ̀ cɔ́ri kìye táanni nɛ́ fìʔiwe tíʔɛ wè nɛ̀
         ke nyuɔyɔ siin cò yè nɛ̀ yérige naamɛ gè. Bà pe yé ki kpíʔile yi mìɛni siin nɛ̄, tiɛyɛ
         siin nɛ̄ yè. 30 Kòridiʔɛ ki kàduʔu mɛ́ walifiiwe tingele ke mìɛni bìnɛ wi 'puu kataanri. Ke mìɛni
         bìnɛ táanmɛ nyùyɔ siin siin tiɛyɛ yi 'puu kiɛ nɛ́ kɔlini.31 A pe 'kàgbiiparigɛlɛ kpíʔile nɛ́ akasiya tiire ní dè, nɛ̀ ke le kàgbiiyerigele nɛ̄
         gèle. A pe 'ke kpíʔile kogunɔ, nɛ̀ le Kòridiʔɛ ki kayɔbigɔ nɛ̄ gè gàa gī cɛngɛnyɛnifolimɛ
         lìʔɛlɛ kàmɛgɛ kɔli mɛ́ gè, 32 nɛ́ kàli kogunɔ kpíʔile kàgbiiyerigele gílì nɛ̄ gèle lìʔɛlɛ níì nɛ̄ lè, nɛ́ míɛni
         kàli kogunɔ kpíʔile kàgbiiyerigele gílì nɛ̄ gèle ki kàduʔu mɛ́ gè cɛngɛnyɛnijiinmɛ
         mɛ́ bè. 33 Kàgbiiparilɛ náà nī taanriwoli lè, a pe 'lire pari nɛ̀ tóri tingele ke sunʔɔmɔ nī
         bè, nɛ yiri nyuɔ gíì mɛ́ gè nɛ waa gìi mɛ́ gè. 34 A pe 'tiindugugolo nɛ́ kàgbiiparigɛlɛ tɔ́n gèle nɛ́ tiɛ ní. Kájingele gálì pe 'tárigɛ
         tiindugugolo nɛ̄ gèle nɛ́ kàgbiiparigɛlɛ sùuri gèle ke nɛ̄ gèle, a pe 'ke kpíʔile
         míɛni nɛ́ tiɛ ní.Pe 'Kòridiʔɛ wìile fɛ̀ni nɛ́ gunbɔli fɛ̀ni kpíʔile wè35 A pe sí gunbɔli fɛ̀ni tìin wè nɛ́ jèsii ní ŋàa wī gàri céri dè, nɛ́ ŋàa wī kábebe
         céri dè, nɛ́ ŋàa wī nyìɛwɛ kpólokpolo wè, nɛ́ lɛn lagbɛnrɛ jèsii pìniwe ní wè. Kpìɛndiinnɛ bèle, a pe 'seribɛnnɛ jènyigele sɔ́migɔ gèle nɛ̀ kpíʔile gunbɔli fɛ̀ni nɛ̄ wè. 36 A pe 'akasiya tiindugugolo sicɛri kpíʔile gèle nɛ̀ ke tɔ́n nɛ́ tiɛ ní wè, nɛ́ gunbɔli
         fɛ̀ni tùɔn wè ke nɛ̄. Ki tiindugugolo gálì gèle, ke 'puu nɛ́ yatunʔɔnɔ ní gàli pe
         'kpíʔile nɛ́ tiɛ ní wè. A pe 'walifiiwe nyɛgɛ nɛ̀ tiindugugolo táanmɛ nyùyɔ sicɛri
         kpíʔile yè. 37 A pe 'fɛ̀ni wáà kpíʔile nɛ Kpátaʔa wìile tɔ́ngi lè. A pe 'wi tìin nɛ́ jèsii ní ŋàa
         wī gàri céri dè, nɛ́ ŋàa wī kábebe céri dè, nɛ́ ŋàa wī nyìɛwɛ kpólokpolo wè, nɛ́ lɛn
         lagbɛnrɛ jèsii pìniwe. Kire fɛ̀ni wire pe 'jɔli nɛ́ wi súu. 38 A pe 'akasiya tiindugugolo kogunɔ kpíʔile gèle nɛ́ ke yatunʔɔnɔ ní gèle nɛ́ fɛ̀ni
         tùɔn wè ke nɛ̄. Tiindugugolo ke naminimɛ nyùyɔ yè, nɛ́ ke yakparigɛlɛ ní gèle, pe
         yé yi tɔ́n nɛ́ tiɛ ní wè. Nɛ̀ ki yaʔa pe yé sí tiindugugolo ke táanmɛ nyùyɔ tiɛyɛ
         kogunɔ kpíʔile yè nɛ́ kányiɛrɛ ní.

Bɛtisalɛli wi 'nyakungɛngɛ finʔɛgɛ kpíʔile gè371 A Bɛtisalɛli wi 'finʔɛgɛ kpíʔile gè nɛ́ akasiya tiire ní dè. Ki tɔnigɛnmɛ pi 'puu kabuunyiʔɛnɛ siin nɛ́ tílaga,
         ki píɛlɛgɛnmɛ pi 'puu kabuunyɛni nigbe nɛ́ tílaga, ki kpàʔalagɛnmɛ pi 'puu kabuunyɛni
         nigbe nɛ́ tílaga. 2 A wi 'tiɛ cɛ̀nwɛ nyɛgɛ wè nɛ̀ ki tɔ́n nɛ́ wi ní, ki laamɛ nī bè nɛ́ ki kàduʔu nɛ̄
         gè, nɛ́ ki nyuɔyɔ màʔa yè nɛ̀ suʔu nɛ́ tiɛ ní. 3 A wi 'kájingele sicɛri kpíʔile nɛ́ tiɛ ní, nɛ̀ ke nɔrigi ki tɔliyɔ sicɛri nɛ̄ yè,
         siin kayɔbigɔ gíì nɛ̄ gè, nɛ́ kayɔbigɔ gíì ní gè. 4 A wi 'akasiya kàgbiʔile sicɛri tɛn, nɛ́ tiɛ nyɛgɛ wè nɛ̀ ke tɔ́n. 5 A wi 'kàgbiʔile le gèle kájingele nī gèle finʔɛgɛ ki gɔ̀ninɔ tiʔɛlɛ nɛ̄ gèle, kire
         ga buu pe- gbɛ̀ finʔɛgɛ líɛ gè.6 A wi sí finʔɛgɛ yatɔngɔ kpíʔile gè nɛ́ tiɛ cɛ̀nwɛ ní wè, ki- puu kàsulugo suɔdiʔɛ. Ki tɔnigɛnmɛ pi 'puu kabuunyiʔɛnɛ siin nɛ́ tílaga, ki píɛlɛgɛnmɛ pi 'puu kabuunyɛni
         nigbe nɛ́ tílaga. 7 A wi 'tiɛ líɛ wè nɛ̀ wi kpúɔn, nɛ̀ nyìʔɛnɛ tundunminɔ faan bèle, bàli bīɛlɛ seribɛnnɛ bèle, nɛ́ pe kóri kàsulugo suɔdiʔɛ ki nyuɔyɔ nɛ̄ yè. 8 Seribɛn wáà 'puu ki yiʔɛ mɛ́ nyuɔ nɛ̄ gè, wàa sí puu ki kàduʔu mɛ́ nyuɔ nɛ̄ gè. A
         wi 'pe kpíʔile pe- puu nigbe nɛ́ kàsulugo suɔdiʔɛ ní gè, ki nyuɔyɔ siin nɛ̄ yè. 9 A pe 'fíkɛnyɛ yɛ̀gɛ yè naamɛ gè nɛ̀ kàsulugo suɔdiʔɛ tɔ́n gè níɛ ki wéli. A pe 'yiɛyɛ
         wáa yè pìye mɛ́, nɛ́ nyùyɔ cùungu yè níɛ kàsulugo suɔdiʔɛ wéli gè. Bɛtisalɛli 'búrutaʔa tabali kpíʔile wè10 A Bɛtisalɛli wi 'tabali kpíʔile wè nɛ́ akasiya tiire ní dè. Wi tɔnigɛnmɛ pi 'puu kabuunyiʔɛnɛ
         siin, wi píɛlɛgɛnmɛ pi 'puu kabuunyɛni nigbe, wi kpàʔalagɛnmɛ pi 'puu kabuunyɛni nigbe
         nɛ́ tílaga. 11 A wi 'tabali wi mìɛni tɔ́n nɛ́ tiɛ cɛ̀nwɛ ní wè, nɛ́ wi nyuɔyɔ sɔ́migɔ yè nɛ̀ kpíʔile
         nɛ́ yi tɔ́n nɛ́ tiɛ cɛ̀nwɛ ní wè nɛ̀ wi màʔa nɛ̀ suʔu. 12 Nɛ́ sí tabali nyuɔ kpíʔile gè nɛ̀ ki kpàʔala nɛ̀ wi màʔa nɛ̀ suʔu kadagbege píɛlɛgɛnmɛ.
         A wi 'tiɛ cɛ̀nwɛ tíʔɛ wè nɛ̀ ki nyuɔ siinwuʔu màʔa gè nɛ̀ suʔu. 13 A wi 'fali nɛ̀ tiɛ kájingele sicɛri kpíʔile nɛ̀ ke kóri tabali wi gɔ̀ninɔ sicɛri tiɛyɛ
         nɛ̄ yè, bàli pe yē tabali wi tɔliyɔ sicɛri táanni yè. 14 Ki kájingele gálì pe 'kóri tabali wi lìʔɛgɛlɛ tiɛyɛ táanni yè, nyàa yī kadagbege tiɛyɛ
         nī yè. Baa pe 'puu nɛ kàgbiʔile nii gèle níɛ tabali líi wè. 15 A wi 'akasiya tiire líɛ nɛ̀ kàgbiʔile gálì kpíʔile gèle, nɛ́ ke tɔ́n nɛ́ tiɛ cɛ̀nwɛ
         ní. Keli ke 'puu tabali wi líɛdiɛyɛ yè. 16 A wi 'tiɛ cɛ̀nwɛ líɛ wè nɛ̀ yakpiʔilide kpíʔile nɛ́ wi ní, tabali wori dè: tàa 'puu
         tasaala, nɛ́ tàkuuwori, nɛ́ kàjuʔɔlɔ, nɛ́ lakuucɛngɛlɛ ní. Keli nī pe nìɛ diviɛn kóri
         nɛ ŋu nɛ Yewe gbùʔɔrɔ́ wè.Bɛtisalɛli wi 'fètindaʔagɛlɛ tiige kpíʔile gè17 A Bɛtisalɛli wi 'fètindaʔagɛlɛ tiige kpíʔile nɛ́ tiɛ cɛ̀nwɛ ní ŋáà pe 'kpúɔn wè. Fètindaʔagɛlɛ
         tiige ki yé kpíʔile nɛ́ tiɛ ní wè. A wi 'ki táanmɛ nyùgo kpíʔile gè, nɛ́ ki sunʔɔmɔ
         tiige kpíʔile gè nɛ̀ ki sìɛn céwu. A wi 'nɛ̀joyo kpíʔile yè bɛ̀ tiige fiɛnrɛ tíɛlɛ;
         yi mìɛni nigbe nigbe 'puu nɛ́ fiɛnrɛ ní, nɛ́ fiɛnrɛ ti nadanʔana nɛ́ ti wɛgɛlɛ ní
         gèle. Ti mìɛni bìnɛ wi 'puu nigbe nɛ́ fètindaʔagɛlɛ tiige ní gè.18 Lèye kɔlini 'puu sunʔɔmɔ tiige nɛ̄ gè; taanri sí puu kayɔbigɔ gíì mɛ́ gè, taanri ní
         kayɔbigɔ gíì mɛ́ gè. 19 Lège ó lège, nɛ̀joyo taanri 'puu ki nɛ̄. Nɛ̀jogo ó nɛ̀jogo 'puu bɛ̀ amadi tiige fiɛnrɛ
         tíɛlɛ dè, yafiɛnnɛ ó yafiɛnnɛ nɛ́ ki nadaanna ní, nɛ́ ki wɛgɛlɛ ní gèle. Bɛ̀ ki 'puu
         lèye nyáà yi mìɛni kɔlini nɛ̄ yè.20 Ki sunʔɔmɔ tiige nɛ̄ gè, nɛ̀joyo sicɛri 'puu ki nɛ̄, nyàa yi 'puu bɛ̀ amadi tiige
         fiɛnrɛ tíɛlɛ dè. Yi mìɛni nigbe nigbe 'puu nɛ́ nadanʔana ní nɛ́ yi wɛgɛlɛ ní gèle.
         21 Nadanʔana ke 'puu lèye kɔlini yi suʔudiɛyɛ táanmɛ gè sunʔɔmɔ tiige nɛ̄ gè: suʔudiʔɛ
         pélige táanmɛ gè, nadaanna nigbe; suʔudiʔɛ siinwuʔu táanmɛ gè, nadaanna nigbe; suʔudiʔɛ
         taanriwuʔu táanmɛ gè, nadaanna nigbe 'puu baa. 22 Fíɛnrɛ nadanʔana gèle nɛ́ lèye ní yè, ti mìɛni 'pínɛ nɛ̀ puu sìnbogo nɛ́ fètindaʔagɛlɛ
         tiige ní gè. Wi yé nyɛ́nì ti mìɛni kpíʔile nɛ́ tiɛ cɛ̀nwɛ ní ŋàa pe 'kpúɔn wè.23 A wi sí fètingele kɔlisiin kpíʔile gèle, nɛ́ ke fígiyɛgɛlɛ ní gèle nɛ́ cúnʔɔ yalegele
         ní gèle. Ti mìɛni 'puu tiɛ cɛ̀nwɛ wori. 24 Wi yé tiɛ cɛ̀nwɛ culolo togo nɛ́ kpɔrigɔ líɛ nɛ̀ fètindaʔagɛlɛ tiige kpíʔile gè nɛ́
         ki yakpiʔilide ní dè+.Bɛtisalɛli wi 'wusuna sórigodiʔɛ kpíʔile gè25 A Bɛtisalɛli wi 'wusuna sórigodiʔɛ faan gè nɛ́ akasiya tiire ní dè. Ki tɔnigɛnmɛ pi
         'puu kabuunyɛni nigbe, nɛ́ ki píɛlɛgɛnmɛ pi 'puu kabuunyɛni nigbe. Sórigodiʔɛ ki kayɔbiyɔ
         sicɛri yi mìɛni yi 'puu nuyɔ. Ki kpàʔalagɛnmɛ pi 'puu kabuunyiʔɛnɛ siin. Ki nyɛgɛlɛ
         ke mìɛni bìnɛ wi 'puu nigbe nɛ́ sórigodiʔɛ ní gè. 26 A wi 'tiɛ cɛ̀nwɛ nyɛgɛ nɛ̀ ki tɔ́n nɛ́ wi ní, ki naamɛ gè, nɛ́ ki lìʔɛgɛlɛ ní gèle,
         nɛ́ ki nyɛgɛlɛ ní gèle. A wi 'ki nyuɔyɔ màʔa yè nɛ̀ suʔu nɛ́ tiɛ ní wè. 27 A wi 'kájingele siin kpíʔile nɛ́ tiɛ ní wè nɛ́ ke nɔrigi ki lìʔɛgɛlɛ siin nī gèle,
         ki nyuɔyɔ láara yè. Kire kájingele siin gálì keli nī pe 'puu nɛ kàgbiʔile nii gèle
         bèri ki líi. 28 A wi 'akasiya tiire líɛ nɛ̀ kàgbiʔile gálì kpíʔile gèle, nɛ́ ke tɔ́n nɛ́ tiɛ ní wè.
         29 A wi 'siɛnnyiɛnɛgɔn sùnmɔ kpíʔile bè bèri saawalidɛngɛgɛ baara kúu dè, nɛ́ míɛni nùdaanna wusuna cìiliwe ní wè. Siɛn ŋàa wi 'ti kpíʔilegɛnmɛ
         cɛ́n bè, a wi 'ti kpíʔile.
         
            
               	culolo togo nɛ́ kpɔrigɔ: Eburu siɛnrɛ nī dè, pe 'ki juu nɛ́ jo talan nigbe.

Bɛtisalɛli wi 'gbùʔɔrɔdiʔɛ yafanʔa kpíʔile gè381 A Bɛtisalɛli wi sí Yewe gbùʔɔrɔdiʔɛ faan gè, kire gáà ki 'puu kakuɔrɔ kaasuʔuro wuʔu gè, nɛ́ akasiya tiire ní dè. Ki tɔnigɛnmɛ pi 'puu kabuunyiʔɛnɛ kogunɔ, nɛ́ ki
         píɛlɛgɛnmɛ pi 'puu kabuunyiʔɛnɛ kogunɔ. Gbùʔɔrɔdiʔɛ ki kayɔbiyɔ sicɛri yi mìɛni 'puu
         nuyɔ. Ki kpàʔalagɛnmɛ pi 'puu kabuunyiʔɛnɛ taanri. 2 A wi 'nyɛgɛlɛ kpíʔile gèle nɛ̀ tárigɛ gbùʔɔrɔdiʔɛ ki gɔ̀ninɔ tiʔɛlɛ sicɛri ke mìɛni
         nɛ̄ gèle, kire ga buu nyɛgɛlɛ gèle nɛ́ gbùʔɔrɔdiʔɛ ní gè, ti mìɛni- pínɛ bè puu sìnbogo.
         A wi 'ki mìɛni pínɛ nɛ̀ tɔ́n nɛ́ kányiɛrɛ ní. 3 A wi 'ki yakpiʔilide kpíʔile dè nɛ́ kányiɛrɛ ní: wi 'yaleye yáà kpíʔile bèri cúnʔɔ
         kɔ̀ngí gè, nɛ́ ki yakɔnyɔ kpíʔile yè, nɛ́ ki sìsiɛn nyɛri tasaadurulo ní bèle, nɛ́
         ki gànʔana dɛ̀ngɛlɛ ní gèle, kaara wuʔulo gèle, nɛ́ ki kàsun kɔ̀nyɛrɛ ní dè.4 A wi 'kányiɛrɛ kàwiire nɛ̀gɛ kpíʔile bɛ̀ jùɔwiʔile tíɛlɛ, nɛ́ ki timɔri dáà tárigɛ
         dè ki nyuɔyɔ táanmɛ gè, kire ga buu timɔri ti- gbùʔɔrɔdiʔɛ cò gè sunʔɔmɔ nī bè, bè
         tìgi táanmɛ gè. 5 A wi 'kájingele sicɛri kpíʔile, kányiɛrɛ kàwiire nɛ̀gɛ gɔ̀ninɔ tiʔɛlɛ sicɛri nɛ̄ gèle,
         bè kàgbiʔile le gèle baa. 6 A wi 'akasiya kàgbiʔile siin tɛn gèle, nɛ́ kányiɛrɛ nyɛgɛ nɛ̀ ke tɔ́n nɛ́ ti ní. 7 A wi 'kàgbiʔile le gèle kájingele nī gèle ki nɔgɔn tiʔɛlɛ nɛ̄ gèle. Kàgbiʔile ke 'puu
         ki lìʔɛgɛlɛ siin tiɛyɛ nī yè, kire ga buu pe- gbɛ̀ ki líɛ. Kire gbùʔɔrɔdiʔɛ gáà wi
         'kpíʔile nɛ́ tiitɛnkpɔbiyɔ ní yè; ki laamɛ pi 'puu waʔanɛ.8 A wi sí tasaakpuʔɔ kpíʔile gè nɛ́ ki tɛ́ngɛdiʔɛ ní gè nɛ́ kányiɛrɛ ní dè. Cɛlilɛ gboli
         náà ni 'puu nɛ baara kúu dè Kpàlidiʔɛ Kpátaʔa ki wìile nɛ̄ lè, a peli míɛni 'pɛn nɛ́ kányiɛrɛ dibalele bálì ní bèle, nɛ̀ pɛ́nì
         pe kɛn Bɛtisalɛli mɛ́, a wi 'pe nyɛgɛ nɛ̀ tasaakpuʔɔ kpíʔile gè nɛ́ pe ní+.Bɛtisalɛli wi 'Kòridiʔɛ dàligɛ sùlu gè9 A Bɛtisalɛli wi sí Kòridiʔɛ dàligɛ sùlu gè nɛ́ fɛ̀ninɛ ní bèle bàli pe yé tíin nɛ́
         lɛn lagbɛnrɛ jèsii pìniwe ní wè. Cɛngɛnyɛnifolimɛ kàliige kɔli mɛ́ gè, dàligɛ fɛ̀ninɛ
         pe yé tɔni nɛ̀ sɛ́nì nɔ̀ fúɔ kabuunyiʔɛnɛ dabataan kire kayɔbigɔ nɛ̄ gè+. 10 A pe 'kire fɛ̀ninɛ bálì tùɔn tùɔn bèle tiindugugolo togo nɛ̄ gèle, gàli pe 'cɔ́ri
         nɛ̀ yérige kányiɛrɛ táanmɛ nyùyɔ nɛ̄ yè. A pe 'walifiiwe yakparigɛlɛ le gèle tiindugugolo
         nɛ̄ gèle nɛ́ walifiiwe yatunʔɔnɔ ní gèle, bè fɛ̀ninɛ tùɔn tùɔn bèle ke nɛ̄. 11 Bɛ̀ ki 'puu míɛni cɛngɛnyɛnifolimɛ kàmɛgɛ kɔli mɛ́ gè. Dàligɛ tiʔɛ ki tɔnigɛnmɛ pi
         'puu míɛni kabuunyiʔɛnɛ dabataan (100). A pe 'fɛ̀ninɛ bálì tùɔn tùɔn bèle kányiɛrɛ
         tiindugugolo togo nɛ̄ gèle, nɛ́ ke kányiɛrɛ táanmɛ nyùyɔ ní yè, gàli gīɛlɛ nɛ́ walifiiwe
         yakparigɛlɛ nɛ́ ke yatunʔɔnɔ ní gèle.12 Cɛngɛnyɛnijiinmɛ kɔli mɛ́ gè, dàligɛ tiʔɛ ki píɛlɛgɛnmɛ pi 'puu kabuunyiʔɛnɛ togosiin
         nɛ́ kpɔrigɔ. Pe yé ki fɛ̀ninɛ tùɔn bèle tiindugugolo kiɛ nɛ̄ gèle, gàli pe 'cɔ́ri
         nɛ̀ yérige kányiɛrɛ tiindugugolo nyùyɔ kiɛ nɛ̄ yè, gàli gīɛlɛ nɛ́ walifiiwe yakparigɛlɛ
         nɛ́ ke yatunʔɔnɔ ní gèle. 13 Cɛngɛnyɛnifolimɛ kɔli mɛ́ gè, dàligɛ tiʔɛ ki píɛlɛgɛnmɛ pi 'puu míɛni kabuunyiʔɛnɛ
         togosiin nɛ́ kpɔrigɔ.14,15 Wìile náà nī baa dàligɛ ki jíindiʔɛ nī gè kire kɔli mɛ́ gè, fɛ̀ninɛ pe 'puu wìile
         ni kayɔbiyɔ siin nɛ̄ yè. Pe tɔnigɛnmɛ pi 'puu kabuunyiʔɛnɛ kiɛ nɛ́ kogunɔ; pe 'pe
         tùɔn tiindugugolo taanri nɛ̄ gèle, gàli pe 'cɔ́ri nɛ̀ yérige nyùyɔ taanri nɛ̄ yè.16 Fɛ̀ninɛ bálì pe 'Kòridiʔɛ dàligɛ tiʔɛ sùlu gè, pe 'pe mìɛni tìin nɛ́ lɛn lagbɛnrɛ
         jèsii pìniwe ní wè. 17 Tiindugugolo ke táanmɛ nyùyɔ yè, pe 'yi kpíʔile nɛ́ kányiɛrɛ ní, nɛ̀ ki yaʔa ke yakparigɛlɛ
         nɛ́ ke yatunʔɔnɔ ní gèle, nɛ́ míɛni ke naminimɛ nyùyɔ tiɛyɛ ní yè, pe 'yi tɔ́n nɛ́
         walifiiwe ní. Dàligɛ tiindugugolo ke mìɛni gèle a pe 'ke suʔulo kìye nɛ̄ nɛ́ walifiiwe
         yakparigɛlɛ ní gèle.18 Nàkpanʔa wìile tɔ́nfɛni ŋáà pe 'súu nɛ́ jèsii ní wè ŋàa wī gàri céri dè, nɛ́ ŋàa wī kábebe
         céri dè, nɛ́ ŋàa wī nyìɛwɛ kpólokpolo wè, nɛ́ lɛn lagbɛnrɛ jèsii pìniwe ní wè, a wi
         'dàligɛ wìile tɔ́n lè. Wi 'puu bɛ̀ dàligɛ ki fɛ̀ninɛ tíɛlɛ bèle: wi píɛlɛgɛnmɛ pi
         'puu kabuunyiʔɛnɛ togo, nɛ́ wi kpàʔalagɛnmɛ pi 'puu kabuunyiʔɛnɛ kogunɔ. 19 Wi tiindugugolo sicɛri ke táanmɛ nyùyɔ yè, pe yé yi kpíʔile nɛ́ kányiɛrɛ ní. Ke yakparigɛlɛ
         gèle nɛ́ ke yatunʔɔnɔ ní gèle, nɛ́ míɛni ke naminimɛ nyùyɔ yè, pe yé ti mìɛni kpíʔile
         nɛ́ walifiiwe ní. 20 Kòridiʔɛ ki tínganʔana, nɛ́ dàligɛ tiʔɛ ki fɛ̀ninɛ gunyɔ tínganʔana ní gèle, ke mìɛni 'puu
         kányiɛrɛ.Pe 'lɔri ti niʔɛgɛnmɛ tɔ́ri bè21 Lɔri ti niʔɛgɛnmɛ pi m'bɛ, lɔri dáà pe 'líɛ nɛ̀ Kòridiʔɛ faan gè, Kòridiʔɛ gáà nī nyakungɛngɛ siɛnrɛ ti 'puu nɛ kòrí dè. Kire tɔ́rilɔ lire pe yé kpíʔile nɛ̀ yɛli nɛ́ Misa nyasiɛnrɛ ní dè. Leviiyé peli pe yé ti tɔ́ri; Itamari wi 'puu pe yiɛginiwɛ wè. Wire wi 'puu kacuɔnriwɔArawɔn jaa wè. 22 Bɛtisalɛli wè, Uri jaa wè, Uri ŋáà wī Kuri jaa wè, Zuda saʔa tùlugo nī gè, wire wi yé baara dáà ti mìɛni kúɔ dàa Yewe cé juu nɛ̀ gbɛ̀ngɛ Misa mɛ́ wè. 23 A Woliyabi pɛ́nì wi sáʔa, wire ŋáà wi 'puu Akisamaki jaa wè, Dan saʔa tùlugo nī gè,
         wire ŋáà mɛ́ baara ti kacɛ́nnɛ ni 'puu lè: kàdɛnitɛnwɛ wi 'puu, nɛ wi 'puu nɛ jaʔa
         nɛ baara táà cɛ́ngi bé ti kpíʔile wi nyùgo kúrugu. Wire míɛni wi yé fɛ̀ninɛ sɔ́migɔ
         bèle nɛ̀ súu nɛ́ sìnbasiire jèsii ní wè, ŋàa wī gàri céri dè, nɛ́ ŋàa wī kábebe céri
         dè, nɛ́ ŋàa wī nyìɛwɛ kpólokpolo wè, nɛ́ lɛn lagbɛnrɛ jèsii pìniwe ní wè.24 Tiɛ ŋáà nyuɔ pe yé tíʔɛ nɛ̀ saawalidɛngɛgɛ baara kúɔ dè, tiɛ ŋáà pe yé yɛ̀gɛ naamɛ nɛ̀ tìɛ Yewe nɛ̄ wè kpuʔɔrɔ wuu wè, wi 'puu
         culolo sirakogunɔ (1 000) felige. Pe yé wi kíri nɛ̀ taʔa culo nɛ̄ wè nɛ̀ yɛli nɛ́
         Yewe saawalidɛngɛgɛ culolo kɛnmɛ ní bè+. 25 Isirayɛli tògo siɛnnɛ bálì pe yé tɔ́ri nɛ́ pe míɛyɛ sɛbɛ yè, a peli 'pɛn nɛ́ pe walifiiwe
         ní wè. Wire 'puu culolo sirakiɛ nɛ́ kɔlisiin nɛ́ togosiin (3 440) felige. Pe yé wi
         kíri nɛ̀ taʔa culo nɛ̄ wè nɛ̀ yɛli nɛ́ Yewe saawalidɛngɛgɛ culolo kɛnmɛ ní bè+. 26 A ki 'nyaa nàguɔlɔ pe mìɛni bálì pe yé tɔ́ri á pe 'yiʔɛlɛ togo taa gèle nɛ́ bàli pe
         'kàa taʔa gè, peli yé puu siɛnnɛ siramuʔɔyɔ tekɔlisiin nɛ́ kpɔrigɔ nɛ́ sirakiɛ nɛ́
         kɔlisiin nɛ́ tekɔlisiin nɛ́ kpɔrigɔ (603 550). A pe mìɛni nigbe nigbe pe 'wali liʔɛlɛ
         kɛn gèle, a siɛn ó siɛn wuu 'niʔɛ nɛ̀ kò cɛ̀ri bè giraminɛ kogunɔ kúɔ+, a wi mìɛni pɛ́nì nyaa Yewe saawalidɛngɛgɛ ki wali tɔ́rigɛnmɛ bè.27 A pe 'walifiiwe culolo sirakiɛ nɛ́ kɔlisiin nɛ́ togo (3 420) líɛ wè nɛ̀ wi nyɛgɛ nɛ̀
         Yewe saawalidɛngɛgɛ ki tingele táanmɛ nyùyɔ nɛ́ gunbɔli fɛ̀ni tiindugugolo táanmɛ
         nyùyɔ kpíʔile yè, a ti mìɛni bìnɛ wi 'nyaa tingele dabataan (100). A pe 'walifiiwe
         culolo togo nɛ́ kpɔrigɔ nɛ́ sicɛri felige líɛ nɛ̀ nyùgo ó nyùgo kpíʔile. 28 Culolo togo bálì pe yé kò bèle, a pe 'peli tíʔɛ nɛ̀ yatunʔɔnɔ nɛ́ yakparigɛlɛ kpíʔile
         gèle, gàli ke tiindugugolo sunʔuni gèle kìye nɛ̄ wè, nɛ́ walifiiwe sɛnwɛ nyɛgɛ wè
         nɛ̀ tiindugugolo naminimɛ nyùyɔ tɔ́n yè nɛ́ wi ní.29 Kányiɛrɛ niʔɛgɛnmɛ báà pe 'yɛ̀gɛ naamɛ nɛ̀ tìɛ Yewe nɛ̄ wè kpuʔɔrɔ wori dè, tire 'puu
         culolo sirakiɛ nɛ́ siin nɛ́ togo (2 420) felige. 30 A pe 'tire kányiɛrɛ tíʔɛ dè nɛ̀ Kpàlidiʔɛ Kpátaʔa wìile tingele táanmɛ nyùyɔ kpíʔile yè, nɛ́ Yewe gbùʔɔrɔdiʔɛ nɛ́ ki kányiɛrɛ kàwiire
         nɛ̀gɛ, nɛ́ ki yakpiʔilide ti mìɛni kpíʔile, 31 nɛ́ dàligɛ ki fɛ̀ninɛ gunyɔ tingele ke táanmɛ nyùyɔ kpíʔile yè nɛ̀ ki màʔa nɛ̀ suʔu,
         nɛ́ nàkpanʔa wìile tingele nyùyɔ ní yè, nɛ́ míɛni Kòridiʔɛ ki tínganʔana nɛ́ dàligɛ wuʔulo ní
         gèle.
         
            
               	Wéli baa 30.17-21.

               	Koliyo 9-20 wuʔu nī gè, wéli baa 27.9-19.

               	culolo sirakogunɔ: Eburu siɛnrɛ nī dè, pe 'ki juu nɛ́ jo: talan pígele togo nɛ́ kacɛri nɛ́ sikile pígele sirataanri nɛ́ tekɔlini nɛ́ kpɔrigɔ
                     (730). Talan nigbe, wire nɛ̂ nyaa sikilele togotaanri (300); nɛ́ míɛni talan nigbe wire nɛ̂
                     nyaa culolo togo nɛ́ kpɔrigɔ. Sikile nigbe wè, wire nɛ̂ puu giraminɛ kiɛ nɛ́ nigbe
                     nɛ́ tílaga (11,4).

               	Koliyo 25-26 wuʔu nī gè, wéli baa 30.11-16.

               	siɛn wuu 'niʔɛ nɛ̀ kò cɛ̀ri bè giraminɛ kogunɔ kúɔ: Nyuɔ gáà ki 'tìɛ náʔa gè, eburu siɛnrɛ ti 'ki juu nɛ́ jo bɛka nigbe, ŋàa wi 'puu sikile tílaga. Wéli baa 38.24 kaliwɛgɛ ki táanmɛ gè.

Pe 'kacuɔnrilɔ kàfɔli burudo kpíʔile dè391 A pe 'tiɛ jèsii líɛ wè, nɛ́ jèsii ŋàa wī gàri céri dè, nɛ́ ŋàa wī kábebe céri dè,
         nɛ́ ŋàa wī nyìɛwɛ kpólokpolo wè, bè burudiinre kpíʔile dè dàa pe béri nii bèri baara
         kúu dè saawalidɛngɛgɛ nī gè. A pe 'Arawɔn burudo wàlidɛngɛrɛ kpíʔile dè míɛni, majo bɛ̀ Yewe cé ki juu nɛ̀ gbɛ̀ngɛ Misa mɛ́ wè.2 A pe 'efodi burubile tìin lè nɛ́ tiɛ jèsii ní wè, nɛ́ jèsii ŋáà wī gàri céri dè, nɛ́ ŋàa wī kábebe
         céri dè, nɛ́ ŋàa wī nyìɛwɛ kpólokpolo wè, nɛ́ lɛn lagbɛnrɛ jèsii pìniwe ní wè. 3 A pe 'tiɛkpeye kpúɔn yè nɛ́ yi cùnʔɔ nɛ̀ yi kpíʔile màʔabigele nɛ̀ ke tìin nɛ́ jèsii
         ŋíì ní wè ŋàa wī gàri céri dè, nɛ́ ŋàa wī kábebe céri dè, nɛ́ ŋàa wī nyìɛwɛ kpólokpolo
         wè, nɛ́ lɛn lagbɛnrɛ jèsii pìniwe ní wè, a pe 'pe baara sɔ́migɔ dè nɛ̀ kúɔ. 4 A pe 'fíkɛnyɛ màʔagɛlɛ siin jɔli nɛ̀ tárigɛ efodi burubile naamɛ nyuɔyɔ siin nɛ̄ yè,
         nɛ́ ke kàduʔu mɛ́ nyuɔyɔ nɛ́ ke yiʔɛ mɛ́ nyuɔyɔ sigi yè nɛ̀ yérige peri ki nii fíkɛnnyuyɔ
         nɛ̄ yè.5 Burugbuʔɔ ki màʔana ni 'pínɛ nɛ̀ suʔu nɛ̀ puu sìnbogo nɛ́ efodi burubile ní lè. Pe
         yé ni kpíʔile kanumɔ nɛ̄: nɛ́ jèsii ní ŋàa wī tiɛ wè, nɛ́ ŋàa wī gàri céri dè, nɛ́
         ŋàa wī kábebe céri dè, nɛ́ ŋàa wī nyìɛwɛ kpólokpolo wè nɛ́ lɛn lagbɛnrɛ jèsii pìniwe
         ní wè, ŋàa kpìɛndiinnɛ pe sɔ́migɔ nɛ̀ kpíʔile wè, majo bɛ̀ Yewe cé ki juu nɛ̀ gbɛ̀ngɛ
         Misa mɛ́ wè. 6 A pe sí ɔnikisi kàdɛniyɛ líɛ yè nɛ̀ Isirayɛli jaala míɛyɛ gbógo yè nɛ̀ kɔ̀n yi nɛ̄, nɛ́ tiɛ nɛ̀joyo kpíʔile yè nɛ̀ kàdɛniyɛ le
         yè ke nī, 7 nɛ̀ ke jɔli nɛ̀ tárigɛ efodi fíkɛnyɛ màʔagɛlɛ nɛ̄ gèle. Kire kàdɛnitɛnyɛ nyáà yi bé
         ki yaʔa Yewe de sɔ̀ngí de taʔa nɛ́ Isirayɛli jaala ní, majo bɛ̀ Yewe cé ki juu nɛ̀
         gbɛ̀ngɛ Misa mɛ́ wè.8 A kpìɛndiinnɛ pe 'sìndinge kpɔ̀bi sɔ́migɔ wè nɛ̀ kpíʔile kanumɔ nɛ̄ nɛ́ efodi burubile ní lè: pe 'wi tìin nɛ́ jèsii
         ní ŋàa wī tiɛ wè, nɛ́ ŋàa wī gàri céri dè, nɛ́ ŋàa wī kábebe céri dè, nɛ́ ŋàa wī nyìɛwɛ
         kpólokpolo wè, nɛ́ lɛn lagbɛnrɛ jèsii pìniwe ní wè. 9 A pe 'sìndinge kpɔ̀bi wáa wè nɛ̀ taʔa, a wi 'kò jifaa. Wi tɔnigɛnmɛ nɛ́ wi píɛlɛgɛnmɛ
         pi mìɛni 'puu nubo; wi kayɔbiyɔ yi mìɛni sicɛri 'puu kadaala nigbe. 10 A pe sí tùluyo sicɛri kpíʔile lagbɛnrɛ kàdɛniyɛ woyo. Sariduwani, nɛ́ topazi, nɛ́
         ɛmɛrɔdi 'puu tùlubelige nɛ̄ gè+. 11 Sikaribuli, nɛ́ safiiri, nɛ́ luluu 'puu tùluyo siinwuʔu nɛ̄ gè. 12 Tùluyo taanriwuʔu nɛ̄ gè, wopali, nɛ́ agati, nɛ́ amɛtiisi 'puu baa. 13 Nɛ́ tùluyo sicɛriwuʔu nɛ̄ gè, kirisoliti, nɛ́ ɔnikisi, nɛ́ jasipi 'puu baa. Yire kàdɛniyɛ
         nyáà yè, pe yé yi le tiɛ yalebigele nī gèle. 14 Isirayɛli jaala pe míɛyɛ kiɛ nɛ́ siin yi mìɛni yé gbógo nɛ̀ kɔ̀n kàdɛniyɛ nyáà yi
         mìɛni nigbe nigbe nɛ̄ yè, saaya tùluyo kiɛ nɛ́ siinwuʔu nɛ̄ gè, majo bɛ̀ siɛn cî fìɛ
         kpúɔn yakaa nɛ̄ gè.15 A pe 'tiɛ cɛ̀nwɛ nyùʔɔbigele siin cùnʔɔ nɛ̀ ke tìin bɛ̀ jèsii pìniwe tíɛlɛ, nɛ́ le
         sìndinge kpɔ̀bi nɛ̄ wè. 16 A pe 'tiɛ yalebigele siin kpíʔile gèle, nɛ́ tiɛ fìʔile siin ní bèle, nɛ̀ pe tárigɛ
         sìndinge kpɔ̀bi nyuɔyɔ siin nɛ̄ yè. 17 A pe sí tiɛ nyùʔɔbigele siin líɛ gèle nɛ̀ ke sùuri tiɛ fìʔile siin bálì nī bèle, bàli
         bīɛlɛ sìndinge kpɔ̀bi nyuɔyɔ siin nɛ̄ yè. 18 A pe sí tiɛ nyùʔɔbigele nyuɔyɔ nyíì siin líɛ yè nɛ̀ yi suʔu efodi burubile tiɛ yalebigele
         siin nɛ̄ gèle, gàli pe cé suʔu fíkɛnyɛ màʔagɛlɛ nɛ̄ gèle, sìndinge yiʔɛ mɛ́ gè.19 A pe sí tiɛ fìʔile siin pálì kpíʔile, nɛ̀ pe jɔli nɛ̀ tárigɛ sìndinge kpɔ̀bi wi táanmɛ
         nyuɔyɔ siin nɛ̄ yè, laamɛ kayɔbigɔ nɛ̄ gè, efodi burubile kɔli mɛ́ gè. 20 A pe sí ń'nɛ̀ tiɛ fìʔile siin pálì kpíʔile nɛ̀ pe jɔli nɛ̀ tárigɛ efodi burubile yiʔɛ
         mɛ́ gè fíkɛnyɛ màʔagɛlɛ táanmɛ gè, tiʔɛ gíì nī efodi màʔana ni 'suʔu lè efodi burubile
         nɛ̄ lè. 21 A pe 'fali nɛ̀ sìndinge kpɔ̀bi fìʔile suʔu bèle efodi burubile fìʔile nɛ̄ bèle, nɛ́
         jèsii ní wè ŋàa wī gàri céri dè, kire ga buu sìndinge kpɔ̀bi wi- puu suʔuwo súuri
         efodi màʔana nɛ̄ lè, wi fǎga gbɛ̀ jáa bè sáʔaʔ, majo bɛ̀ Yewe cé ki juu nɛ̀ gbɛ̀ngɛ
         Misa mɛ́ wè.22 Burugbuɔyɛligɛ gáà nɛ̄ pe 'efodi burubile taʔa lè, ki mìɛni 'puu tìinge nɛ́ jèsii
         ní wè ŋàa wī gàri céri dè. 23 Burugbuɔyɛligɛ ki 'puu nɛ́ yétiige ní, kire ga buu nyùgo ki de jíin ki nī. A pe 'ki
         yétiige tiɛyɛ tìin yè nɛ̀ ki súu nɛ̀ màʔa, kire ga buu ki fǎga gbɛ̀ ciɛnʔ. 24 A pe 'burugbuɔyɛligɛ ki táanmɛ nyuɔyɔ kpíʔile yè cɛ̀nyɛ, nɛ́ yɛrɛ táà tìin bɛ̀ girenadi  yasɛnrɛ tíɛlɛ dè, nɛ́ jèsii ní wè ŋàa wī gàri céri dè, nɛ́ ŋàa wī kábebe céri dè,
         nɛ́ ŋàa wī nyìɛwɛ kpólokpolo wè, nɛ́ lɛn lagbɛnrɛ jèsii pìniwe ní wè. 25 Girenadi yasɛnrɛ sunʔɔmɔ nī bè, a pe 'tiɛ cɛ̀nwɛ wòrigbuʔulo kpíʔile nɛ̀ le baa ki
         táanmɛ nyuɔyɔ nɛ̄ yè nɛ́ yi màʔa nɛ̀ suʔu: 26 wòrigbolo nigbe, girenadi yasɛngɛ nigbe, wòrigbolo nigbe, girenadi yasɛngɛ nigbe,
         fúɔ nɛ̀ wi baarakuɔ burugbuɔyɛligɛ ki táanmɛ nyuɔyɔ màʔa yè nɛ̀ suʔu, majo bɛ̀ Yewe
         cé ki juu nɛ̀ gbɛ̀ngɛ Misa mɛ́ wè.27 Arawɔn nɛ́ wi jaala burudɔniyɔ yè, a pe 'yi fɛ̀ni tìin wè nɛ́ lɛn lagbɛnrɛ jèsii ní
         wè, 28 nɛ́ ndɔ̀njɛngɛ ní gè nɛ́ lɛn lagbɛnrɛ jèsii ní wè, nɛ́ ndɔ̀ngɔlɔ ní gèle nɛ́ lɛn lagbɛnrɛ jèsii ní wè, nɛ́ sí
         jàdigile kpíʔile, lɛn lagbɛnrɛ jèsii pìniwe wuulo bèle. 29 A pe sí buruyo màʔagɛlɛ kpíʔile gèle nɛ́ lɛn lagbɛnrɛ jèsii pìniwe ní míɛni, nɛ́ jèsii
         ní ŋàa wī gàri céri dè, nɛ́ ŋàa wī kábebe céri dè, nɛ́ ŋàa wī nyìɛwɛ kpólokpolo wè,
         nɛ̀ ke jɔli nɛ̀ ke súu, majo bɛ̀ Yewe cé ki juu nɛ̀ gbɛ̀ngɛ Misa mɛ́ wè.30 A pe 'tiɛ cɛ̀nwɛ wáà kpúɔn nɛ̀ kpɔbi bɛ̀ tiige fiɛnrɛ tíɛlɛ nɛ̀ ndɔ̀njɛngɛ wàlidɛngɛgɛ
         kpíʔile gè, nɛ́ ki sɛbɛ tiɛ nɛ̄ wè kɛnmɛ bíì nɛ̄ pe 'ki sɛbɛ fìɛ nɛ̄ wè: «Wàlidɛngɛgɛ
         Yewe mɛ́». 31 A pe sí gàri céri jèsii màʔana tíʔɛ lè nɛ̀ yakpɔbigɔ puɔ gè ndɔ̀njɛngɛ nɛ̄ gè gbɛlɛ
         yiʔɛ mɛ́ gè, majo bɛ̀ Yewe cé ki juu nɛ̀ gbɛ̀ngɛ Misa mɛ́ wè.Kòridiʔɛ baara ti 'kúɔ32 Bà sí ki kpíʔile a Kòridiʔɛ gè, Kpàlidiʔɛ Kpátaʔa gè, a ki baara ti 'kúɔ. A Isirayɛli siɛnnɛ pe 'ti mìɛni kúɔ nɛ̀ yɛli nɛ́ gàa ní Yewe cé juu nɛ̀ gbɛ̀ngɛ Misa mɛ́ wè. 33 A pe 'pɛn nɛ́ Kòridiʔɛ ní gè nɛ̀ pɛ́nì ki kɛn Misa mɛ́ wè, kpátaʔa gè nɛ́ ki yakpiʔilide
         ti mìɛni ní dè, nɛ́ ki yatunʔɔnɔ ní gèle, nɛ́ ki tingele ní gèle, nɛ́ ki kàgbiiparigɛlɛ
         ní gèle, nɛ́ kpátaʔa ki tiindugugolo ní gèle, nɛ́ ki táanmɛ nyùyɔ ní yè; 34 nɛ́ kpátaʔa yatɔngɔ ní gè gàa pe 'kpíʔile nɛ́ sìnbapɔlilɔ sɛ̀nyɛ ní yè nyàa pe 'nyɛ́nigɛ
         yè, nɛ́ sɛ̀nguʔu yatɔngɔ ní gè, nɛ́ gunbɔli fɛ̀ni ní wè; 35 nɛ́ nyakungɛngɛ finʔɛgɛ ní gè nɛ́ ki kàgbiʔile gálì ní pe ki líi gè, nɛ́ kàsulugo suɔdiʔɛ ní gè; 36 nɛ́ tabali nɛ́ wi yakpiʔilide ti mìɛni ní dè, nɛ́ búru feliye nyáà pe tɛ́ngi Yewe
         yiʔɛ mɛ́ gè; 37 nɛ́ tiɛ cɛ̀nwɛ fètindaʔagɛlɛ tiige nɛ́ ke fètingele ní gèle gàli pe 'gbòbori nɛ̀ tɛ́ngɛ
         gèle, nɛ́ ke yakpiʔilide ti mìɛni ní dè, nɛ́ sùnmɔ ní bè bàa pe béri nii ke nī gèle;
         38 nɛ́ tiɛ cɛ̀nwɛ wusuna sórigodiʔɛ ní gè, nɛ́ siɛnnyiɛnɛgɔn sùnmɔ nɛ́ nùdaanna wusuna;
         nɛ́ Kpátaʔa wìile fɛ̀ni ní wè; 39 nɛ́ Yewe gbùʔɔrɔdiʔɛ gáà pe 'kpíʔile nɛ́ kányiɛrɛ ní dè nɛ́ ki kányiɛrɛ kàwiire nɛ̀gɛ
         ní wè, nɛ́ ki kàgbiʔile gálì ní pe ki líi gè nɛ́ ki yakpiʔilide ti mìɛni ní dè; tasaakpuʔɔ
         nɛ́ ki tɛ́ngɛdiʔɛ ní gè; 40 nɛ́ Kòridiʔɛ ki dàligɛ sùlufɛninɛ ní bèle, nɛ́ ki tiindugugolo ní gèle, nɛ́ ki táanmɛ
         nyùyɔ ní yè; nɛ́ nàkpanʔa wìile tɔ́nfɛni ní wè, nɛ́ wi màʔagɛlɛ ní gèle, nɛ́ wi tínganʔana ní gèle; nɛ́ yakpiʔilide
         ti mìɛni dáà pe líi nɛ Yewe gbùʔɔrɔ baara kúu dè Kòridiʔɛ nī gè, gàa pe 'ye míɛni
         Kpàlidiʔɛ Kpátaʔa gè; 41 nɛ́ burudiinre ní dè dàa pe béri nii bèri baara kúu dè tiɛcɛ̀ngɛ wàlidɛngɛgɛ nī gè, nɛ́ míɛni kacuɔnriwɔ Arawɔn wi buruwalidɛngɛrɛ ní dè, nɛ́ wi jaala wori ní dè kire ga buu peri kacuɔnrilɔ baara
         kúu dè.42 A Isirayɛli siɛnnɛ pe 'baara ti mìɛni kúɔ nɛ̀ yɛli nɛ́ gàa ní Yewe cé juu nɛ̀ gbɛ̀ngɛ
         Misa mɛ́ wè. 43 Bà Misa 'ki nyaa a pe 'baara ti mìɛni kúɔ a ti 'nyuɔ dè, a wi 'ki nyaa pe cé ti mìɛni
         kúɔ nɛ̀ yɛli nɛ́ dàa ní Yewe cé juu nɛ̀ gbɛ̀ngɛ dè. A Misa wi 'diba kpíʔile wè pe
         mɛ́.
         
            
               	Koliyo 10-13 wuʔu nī gè, lagbɛnrɛ kàdɛniyɛ nyáà yè, yàa yiī baa, yiì fílige nɛ̀ cɛ́nʔ.

Yewe 'jo pe- wire Kòridiʔɛ yérige gè401 A Yewe sí ń'nɛ̀ ki juu Misa mɛ́ nɛ́ jo: 2 «Yebelige ki cɛnbelige nɛ̄ gè+, muɔ 'yɛli bè mi Kòridiʔɛ cɔ́ri gè bè yérige, kire gáà gī mi Kpàlidiʔɛ Kpátaʔa gè. 3 Muɔ bé nyakungɛngɛ finʔɛgɛ tɛ́ngɛ gè gunbɔli fɛ̀ni kàduʔu mɛ́ gè, baa siɛn sǐ gbɛ̀ nyaa wèʔ. 4 Muɔ bé tabali líɛ wè bè tɛ́ngɛ bé sí yɛrɛ taʔa dè wi nɛ̄ dàa ti 'yɛli bè puu wi nɛ̄
         dè. Muɔ bé fètindaʔagɛlɛ tiige líɛ gè bè nyɔ́gɔ baa, bé sí fètingele líɛ gèle bè taʔa
         ki nɛ̄. 5 Muɔ bé wusuna sórigodiʔɛ líɛ gè, tiɛ cɛ̀nwɛ wuʔu gè, bè ki tɛ́ngɛ nyakungɛngɛ finʔɛgɛ
         yiʔɛ mɛ́ gè; muɔ míɛni bé Kòridiʔɛ ki wìile tɔ́n lè nɛ́ fɛ̀ni ní wè. 6 «Muɔ bé Yewe gbùʔɔrɔdiʔɛ yafanʔa líɛ gè, kakuɔrɔ kaasuʔuro wuʔu gè, bè ki tɛ́ngɛ Kòridiʔɛ wìile yiʔɛ mɛ́ gè, Kpàlidiʔɛ Kpátaʔa woli lè. 7 Muɔ bé tasaakpuʔɔ tɛ́ngɛ gè Kpàlidiʔɛ Kpátaʔa nɛ́ Yewe gbùʔɔrɔdiʔɛ yafanʔa sunʔɔmɔ
         nī bè, bé sí luʔɔ le ki nī. 8 Muɔ 'yɛli bè mi Kòridiʔɛ dàligɛ sùlu gè, bé sí nàkpanʔa wìile tɔ́nfɛni tɔ́n wè ki wìile nɛ̄ lè.9 «Muɔ bé siɛnnyiɛnɛgɔn sùnmɔ líɛ bè, bè Kòridiʔɛ nyɛri nyɛri gè nɛ́ yɛrɛ ti mìɛni nɛ̄
         dàa dī ki nī gè. Bà muɔ bé ki wàli dɛ́ngɛ, nɛ́ ki yakpiʔilide ti mìɛni ní dè; bà ti
         bé kò wàlidɛngɛrɛ m'mɛ́. 10 Yewe gbùʔɔrɔdiʔɛ yafanʔa gè, kakuɔrɔ kaasuʔuro wuʔu gè, muɔ bé siɛnnyiɛnɛgɔn sùnmɔ
         líɛ bè, bè ki nyɛri nyɛri gè nɛ́ ki yakpiʔilide ti mìɛni ní, bà gbùʔɔrɔdiʔɛ ki bé
         sí kò yacɛ̀njɛngɛ wàlidɛngɛgɛ m'mɛ́. 11 Bà míɛni tasaakpuʔɔ nɛ́ ki tɛ́ngɛdiʔɛ ní gè, muɔ bé ki nyɛri nyɛri bè ki wàli dɛ́ngɛ
         m'mɛ́.12 «Muɔ bé Arawɔn kɔ́ri wè, wire nɛ́ wi jaala ní bèle, bè pa pe yérige Kpàlidiʔɛ Kpátaʔa wìile nɛ̄
         lè. Ma pe gbéli nɛ́ luʔɔ ní gè. 13 Muɔ bé buruwalidɛngɛrɛ le dè Arawɔn nɛ̄ wè, bé siɛnnyiɛnɛgɔn sùnmɔ wo bè wi nɛ̄ bè
         wi wàli dɛ́ngɛ kire ga buu wiri kacuɔnrilɔ baara kúu dè. 14 Muɔ bé wi jaala míɛni kɔ́ri bèle, bè burudɔniyɔ le yè pe nɛ̄. 15 Muɔ bé siɛnnyiɛnɛgɔn sùnmɔ wo bè pe nɛ̄, bè pe wàli dɛ́ngɛ bɛ̀ muɔ 'ki kpíʔile pe
         tuu nɛ̄ wè, kire ga buu peri kacuɔnrilɔ baara kúu dè. Sùnmɔ wolo pi bé ki yaʔa pe- puu wàlidɛngɛlɛ bèri kacuɔnrilɔ baara
         kúu dè, peli nɛ́ pe siimɛ ní bè, lɛ̀lɛ ó lɛ̀lɛ.»Misa wi 'Kpàlidiʔɛ Kpátaʔa yérige gè16 A Misa 'ki kpíʔile dàa ti mìɛni Yewe yé juu nɛ̀ gbɛ̀ngɛ wi mɛ́ dè. Bɛ̀ ki 'puu a wi 'ti mìɛni kpíʔile.17 Bà ki 'kpíʔile, yebelige ki cɛnbelige nɛ̄ gè, yiɛlɛ nigbe tórilo kàduʔumɛ gè bà pe
         yé yiri Ezipiti kùlo nī lè, a Misa 'Kulocɛliɛ Kòridiʔɛ kpíʔile gè nɛ̀ yérige céwu.18 A Misa wi 'tí a siɛnnɛ pe 'Kòridiʔɛ yɛ̀gɛ nɛ̀ yérige gè. A pe 'nyùyɔ cɔ́ri yè+ nɛ̀ yérige, nɛ́ tingele cɔ́ri gèle yi nɛ̄, nɛ́ kàgbiiparigɛlɛ pari gèle ke nɛ̄, nɛ́
         tiindugugolo cɔ́ri gèle nɛ̀ yérige. 19 A pe 'kpátaʔa ki naamɛ fɛ̀ni yɛ́ligɛ wè Kòridiʔɛ ki naamɛ gè, nɛ́ ki yatɔngɔ líɛ gè
         nɛ̀ tɔ́n fɛ̀ni péliwe nɛ̄ wè naamɛ gè, nɛ̀ yɛli nɛ́ gàa ní Yewe cé juu nɛ̀ gbɛ̀ngɛ
         Misa mɛ́ wè.20 A Misa 'fali nɛ̀ nyakungɛngɛ siɛnrɛ kàdɛnitɛnyɛ líɛ yè nɛ̀ le finʔɛgɛ ki laamɛ nī bè, nɛ́ kàgbiʔile líɛ gèle nɛ̀ le finʔɛgɛ ki kájingele nī gèle, nɛ́ fali
         nɛ̀ kàsulugo suɔdiʔɛ taʔa gè ki naamɛ gè. 21 A wi 'finʔɛgɛ líɛ gè nɛ̀ le Kòridiʔɛ nī gè, nɛ́ gunbɔli fɛ̀ni tùɔn wè nɛ̀ ki tɔ́n
         kire ga buu nyakungɛngɛ finʔɛgɛ ki- làri, nɛ̀ yɛli nɛ́ gàa ní Yewe cé juu nɛ̀ gbɛ̀ngɛ
         Misa mɛ́ wè.22 A wi 'tabali líɛ wè nɛ̀ tɛ́ngɛ Kpàlidiʔɛ Kpátaʔa nī gè, gunbɔli fɛ̀ni yiʔɛ mɛ́ gè, Kòridiʔɛ ki cɛngɛnyɛnifolimɛ kàmɛgɛ kɔli mɛ́ gè.
         23 A wi 'búru feliye líɛ yè nɛ̀ yi sɔ́migɔ nɛ̀ taanni, búru feliye nyáà yī tɛ́ngɛyɛ danʔa
         nī gè Yewe yiʔɛ mɛ́ gè, nɛ̀ yɛli nɛ́ gàa ní Yewe cé juu nɛ̀ gbɛ̀ngɛ Misa mɛ́ wè.24 A wi 'fètindaʔagɛlɛ tiige líɛ gè nɛ̀ tɛ́ngɛ Kpàlidiʔɛ Kpátaʔa nī gè, Kòridiʔɛ ki cɛngɛnyɛnifolimɛ
         kàliige kɔli mɛ́ gè, tabali yiʔɛ mɛ́ gè. 25 A wi 'fètingele líɛ gèle nɛ̀ taʔa ki nɛ̄ Yewe yiʔɛ mɛ́ gè, nɛ̀ yɛli nɛ́ gàa ní Yewe
         cé juu nɛ̀ gbɛ̀ngɛ Misa mɛ́ wè.26 A wi 'tiɛ cɛ̀nwɛ wusuna sórigodiʔɛ líɛ gè nɛ̀ tɛ́ngɛ Kpàlidiʔɛ Kpátaʔa nī gè, gunbɔli
         fɛ̀ni yiʔɛ mɛ́ gè. 27 Kire tiʔɛ nī gè, a wi 'nùdaanna wusuna sórigo wè baa, nɛ̀ yɛli nɛ́ gàa ní Yewe cé
         juu nɛ̀ gbɛ̀ngɛ Misa mɛ́ wè.28 A wi 'Kòridiʔɛ ki wìile fɛ̀ni tùɔn wè wìile nɛ̄ lè. 29 A wi 'Yewe gbùʔɔrɔdiʔɛ yafanʔa líɛ gè, kakuɔrɔ kaasuʔuro wuʔu gè, nɛ̀ tɛ́ngɛ kpànʔanɛ Kòridiʔɛ wìile yiʔɛ mɛ́ gè, Kpàlidiʔɛ Kpátaʔa woli lè.
         Kire tiʔɛ nī gè a wi 'kakuɔrɔ kaasuʔuro nɛ́ yaliire yakɛnrɛ kɔ̀n dè baa, nɛ̀ yɛli nɛ́ gàa ní Yewe cé juu nɛ̀ gbɛ̀ngɛ Misa mɛ́ wè.30 A wi 'tasaakpuʔɔ tɛ́ngɛ gè Kpàlidiʔɛ Kpátaʔa nɛ́ Yewe gbùʔɔrɔdiʔɛ yafanʔa sunʔɔmɔ
         nī bè, nɛ́ luʔɔ le ki nī peri pìye jíri. 31 Misa nɛ́ Arawɔn nɛ́ Arawɔn jaala ní bèle, peli 'puu nɛ luʔɔ gáà kóri gè nɛ̀ pe kiyɛ nɛ́ pe tɔliyɔ
         jíri yè. 32 Bà pe 'puu nɛ pìye jíri lɛ̀lɛ ó lɛ̀lɛ a pe yé je jíin Kpàlidiʔɛ Kpátaʔa nī gè, kire
         ga laa a pe yé je sìʔɛrɛ kpɔni Yewe gbùʔɔrɔdiʔɛ yafanʔa nɛ̄ gè, nɛ̀ yɛli nɛ́ gàa ní
         Yewe cé juu nɛ̀ gbɛ̀ngɛ Misa mɛ́ wè.33 A pe 'Kòridiʔɛ nɛ́ Yewe gbùʔɔrɔdiʔɛ yafanʔa màʔa gè nɛ́ suʔu nɛ́ fɛ̀ninɛ gunyɔ ní
         yè, nɛ́ wìile tɔ́n lè nɛ́ nàkpanʔa wìile tɔ́nfɛni ní wè. Bà ki 'kpíʔile a Misa wi 'baara ti mìɛni kúɔ.Yewe cɛ̀nmɛ nɛ́ wi kpuɔmɔ pi 'Kòridiʔɛ nyì gè34 A kàsadibagɛ ki 'Kpàlidiʔɛ Kpátaʔa tɔ́n gè, a Yewe cɛ̀nmɛ nɛ́ wi kpuɔmɔ+ pi 'Kòridiʔɛ nyì gè. 35 A ki 'nyaa Misa sì cî ní gbɛ̀ jíin baa Kpàlidiʔɛ Kpátaʔa nī gèʔ, nɛ́ ki cɛ́n kàsadibagɛ ki cé tiʔɛ
         ki mìɛni tɔ́n, a Yewe cɛ̀nmɛ nɛ́ wi kpuɔmɔ pi 'Kòridiʔɛ le gè a ki 'nyì.36 Nɛ̀ líɛ kire lɛ̀lɛ nī lè, a kàsadibagɛ ki gbɛ̀nɛ yɛ̀ Kòridiʔɛ naamɛ gè, Isirayɛli siɛnnɛ pe nɛ̂ yɛ̀ nɛ̀ koligo líɛ gè nɛ waa, pe tánʔagɛlɛ ke mìɛni nɛ̄. 37 A ki 'nyaa kàsadibagɛ kiì cé yɛ̀ gèʔ, Isirayɛli siɛnnɛ pe nɛ̌ kɛ́ʔ. Pe nìɛ ki cɛngɛ
         siri gè, cɛngɛ gíì ki bága yɛ̀ naamɛ gè, pe- sí nɛ́ yɛ̀ de waa wè. 38 Nɛ́ ki cɛ́n Yewe kàsadibagɛ gè, ki 'puu Kòridiʔɛ nɛ̄ gè cɛnvugo nɛ̄ gè; a ki yē pìlige
         nī gè, kàsun nɛ 'puu nɛ nyí kàsadibagɛ nī gè. Bà ki 'puu Isirayɛli siɛnnɛ pe mìɛni
         nìɛ ki nyaʔa pe tánʔagɛlɛ ke mìɛni nī lɛ̀lɛ ó lɛ̀lɛ.
         
            
               	Torimakiyaʔa Fundaanra dáà pe 'kpíʔile Ezipiti kùlo nī lè nɛ́ kɛ́nì yiri wè, ki yiɛkparilɛ
                     lire ni 'puu yebelige ki cɛnbelige wuʔu gáà ki 'juu náʔa gè (wéli baa 40.17; 12.2,6).

               	pe 'nyùyɔ cɔ́ri yè: Eburu siɛnrɛ ti 'ki juu nɛ́ jo: wi 'nyùyɔ cɔ́ri yè, nɛ̀ ki yaʔa Misa wire 'puu nɛ siɛnnɛ tí bèle baara ti kɛnmɛ nɛ̄ bè. Kire nɛ̄ weli
                     'nyasiɛnkɛnigɛ gáà fàri gè baa: A Misa wi 'tí a siɛnnɛ pe- Kòridiʔɛ yɛ̀gɛ gè. Bɛ̀ ki yē míɛni koliyo 19 nī wè. Eburu siɛnrɛ ti 'ki juu nɛ́ jo: A wi 'kpátaʔa ki naamɛ fɛ̀ni yɛ́ligɛ wè.

               	Yewe cɛ̀nmɛ nɛ́ wi kpuɔmɔ: Wéli baa Kùlo1 8.10-11; Eza 6.3; Ezek 43.4-5; Tìɛ 15.8.

FANʔA KAJUʔULO GALI KE NYU KAKUƆRƆ NƐ YAKƆNRƆ WUʔU NƐ GE(1.1–7.38)11 Bè Yewe yaʔa wè baa Kpàlidiʔɛ Kpátaʔa nī gè, a wi 'Misa yeri wè nɛ́ jo:Kakuɔrɔ kaasuʔuro wori dè2 «-Ki juu Isirayɛliyé mɛ́ bèle ma kele gálì tìɛ gèle pe nɛ̄:«A siɛn wáà kɛ́nì yiri yeli sunʔɔmɔ nī bè nɛ̀ pɛn nɛ́ kpuʔɔrɔ ní Yewe mɛ́ wè, wi 'yɛli wi- pɛn nɛ́ kakuɔrɔ yajuʔu+ ní gàa ki 'kɔ́n wi nɛ̀togo nī gè, kire ga laa wi sìnbatogo nī gè, á kire bɛ̀ʔ wi
         síkatogo nī gè.3 «A ki 'nyaa siɛn wi kpuʔɔrɔ ti 'kɔ̀n wi nɛ̀togo nī, bè kakuɔrɔ kaasuʔuro kɔ̀n dè+, wi 'yɛli bè pɛn nɛ́ nɛ̀piɛlɛ ní nàa nī kpɔlidiɛlɛ fùn lè. Wi sí pɛn nɛ́ ni ní Kpàlidiʔɛ Kpátaʔa wìile yiʔɛ mɛ́ gè, kire ga buu Yewe- fɔ̀li wi nɛ̄.4 «Siɛn wi bé wi kɔli taʔa gè kakuɔrɔ yajuʔu ki nyùgo nɛ̄ gè+, kire ga buu Yewe- fɔ̀li ki nɛ̄ ki- kò kàsulugosuɔ wuʔu wi mɛ́. 5 Bà wi bé ki kɔni Yewe yiʔɛ mɛ́ gè. Arawɔn jaala bèle, kacuɔnrilɔ bèle, pe bé ki sìsiɛn tuʔɔ gè+ bè ki nyɛri nyɛri gbùʔɔrɔdiʔɛ yafanʔa lìʔɛgɛlɛ nɛ̄ gèle, gbùʔɔrɔdiʔɛ gáà gī Kpàlidiʔɛ Kpátaʔa wìile yiʔɛ mɛ́ gè. 6 Kire siɛn wi bé kakuɔrɔ yajuʔu ki sɛ̀ngɛ láʔa gè, bé sí ki kaara celile dè yasɛyɛ
         yasɛyɛ. 7 Kacuɔnriwɔ Arawɔn jaala bèle, pe bé kàsun le gbùʔɔrɔdiʔɛ nī gè, bé sí kásɛnrɛ le dè
         ki nī. 8 Pe bé yajuʔu ki yasɛyɛ líɛ yè, nɛ́ ki nyùgo nɛ́ ki sùnmɔ tiɛyɛ ní yè, bè taʔala kàsun
         nɛ̄ gè gbùʔɔrɔdiʔɛ yafanʔa nɛ̄ gè. 9 Siɛn ŋáà wi 'pɛn nɛ́ kakuɔrɔ ní dè, wi bé yajuʔu ki laafungbuʔɔ nɛ́ ki laara nɛ́ ki
         tɔliyɔ jíge yè nɛ́ luʔɔ ní. Kire kàduʔumɛ, kacuɔnriwɔ wi bé yajuʔu kaara ti mìɛni
         pínɛ bè sórigo nɛ́ ti ní gbùʔɔrɔdiʔɛ yafanʔa nɛ̄ gè. Kakuɔrɔ kaasuʔuro dī dàa kàsun ki sórigi dè, dàa nùdaanna ni nyɛ́ni Yewe fungo nyígi gè.10 «A ki 'nyaa siɛn wi kpuʔɔrɔ ti 'kɔ́n wi sìnbatogo nī kire ga laa wi síkatogo nī, bè
         kakuɔrɔ kaasuʔuro kɔ̀n dè, wi 'yɛli bè pɛn nɛ́ sìnbapɛnnɛ ní kire ga laa síkapɛnnɛ
         ní nàa nī kpɔlidiɛlɛ fùn lè. 11 Kire siɛn wi bé ni kɔni Yewe yiʔɛ mɛ́ gè, gbùʔɔrɔdiʔɛ yafanʔa lìʔɛgɛlɛ nɛ̄ gèle, cɛngɛnyɛnifolimɛ
         kàmɛgɛ kɔli mɛ́ gè. Arawɔn jaala bèle, kacuɔnrilɔ bèle, pe bé ni sìsiɛn tuʔɔ gè bè
         ki nyɛri nyɛri gbùʔɔrɔdiʔɛ lìʔɛgɛlɛ nɛ̄ gèle. 12 Siɛn wi bé yajuʔu celile gè yasɛyɛ yasɛyɛ. Kacuɔnriwɔ wi bé ki yasɛyɛ, nɛ́ ki nyùgo
         nɛ́ ki sùnmɔ tiɛyɛ líɛ yè, bè taʔala kàsun nɛ̄ gè gbùʔɔrɔdiʔɛ yafanʔa nɛ̄ gè. 13 Bà wi bé yajuʔu ki laafungbuʔɔ nɛ́ ki laara nɛ́ ki tɔliyɔ jíge yè nɛ́ luʔɔ ní. Kire
         kàduʔumɛ, kacuɔnriwɔ wi bé ti mìɛni tɛ́ngɛ Yewe yiʔɛ mɛ́ bé ti sórigo gbùʔɔrɔdiʔɛ
         nɛ̄ gè. Kakuɔrɔ kaasuʔuro dī dáà kàsun ki sórigi dè, dàa nùdaanna ni nyɛ́ni Yewe fungo
         nyígi gè.14 «A ki 'nyaa siɛn wi kpuʔɔrɔ dáà ní wi 'pɛn Yewe yiʔɛ mɛ́ gè kakuɔrɔ kaasuʔuro wori
         dè, ti 'kɔ̀n sínjiɛnyɛ nī yè, wi 'yɛli bè pɛn nɛ́ gòtolo ní kire ga laa gòriwuʔɔpile
         ní. 15 Kacuɔnriwɔ wi bé pɛn nɛ́ ni ní gbùʔɔrɔdiʔɛ yafanʔa mɛ́ gè, bè ni yétiige píle gè bè
         kɔ́n nɛ́ kɔli ní, bé sí ni nyùgo sórigo gè gbùʔɔrɔdiʔɛ nɛ̄ gè, bè ni sìsiɛn wo gè
         gbùʔɔrɔdiʔɛ lìʔɛlɛ nɛ̄ lè. 16 Bà wi bé sínjiɛnnɛ ni yékpoganʔa kɔ̀n gè nɛ́ ki laamɛ yɛrɛ ní dè, bè ti wáa cúnʔɔ
         wáadiʔɛ nī gè gàa gī gbùʔɔrɔdiʔɛ yafanʔa lìʔɛlɛ nī lè, cɛngɛnyɛnifoligɔli mɛ́ bè.
         17 Wi bé sínjiɛnnɛ jaa lè kayɔbiyɔ siin; wi fǎ ni jaa bè láʔa nìi nɛ̄ʔ. Bà kacuɔnriwɔ
         wi bé ni sórigo kàsun nī gè gbùʔɔrɔdiʔɛ nɛ̄ gè. Kakuɔrɔ kaasuʔuro dī dàa kàsun ki
         sórigi dè, dàa nùdaanna ni nyɛ́ni Yewe fungo nyígi gè.»
         
            
               	Yakɔnyɔ feliye taanri yē baa nyàa yī kakuɔrɔ kaasuʔuro woyo yè. Nɛ̀piʔɛlɛ keli 'puu
                     lɔrifɔlilɔ wuʔulo (koligo 3); sìnbapɛngɛlɛ nɛ́ síkapɛngɛlɛ keli 'puu bàli pe 'lɔri
                     taa nɛ̀ yɛli bèle, peli wuʔulo (koligo 1.10); sínjinʔɛnɛ keli 'puu fɔ̀ngɔfɔlilɔ wuʔulo (koligo 14). Wéli baa 5.7; 12.8; Luk 2.24.

               	Wéli baa 22.18-20.

               	Bè kɔli taʔa gè yajuʔu nɛ̄ gè, kire 'puu bè ki tìɛ yajuʔu ki je kpúu siɛn wi sìndiʔɛ,
                     bè wi kàsulugo náari gè. Wéli baa 16.21; 24.14.

               	Wéli baa 17.10-15.

Yaliire yakɛnrɛ wori dè21 «A siɛn wáà kɛ́nì pɛn nɛ́ yaliire yakɔnrɔ ní bè pa kɛn Yewe mɛ́ wè, wi kpuʔɔrɔ ti 'yɛli bè puu míifuɔnibɔ. Wi bé sùnmɔ wo pi nɛ̄ bé wusuna cìiliwe taʔa pi nɛ̄.
         2 Wi bé sí pɛn nɛ́ ti ní kacuɔnrilɔ mɛ́ bèle, Arawɔn jaala bèle. Kacuɔnriwɔ wi bé míimɛ kagbuunyiʔɛ nigbe kɔ̀n nɛ́ ki sùnmɔ ní bè, nɛ́
         wusuna cìiliwe wi mìɛni ní. Wi bé ti sórigo gbùʔɔrɔdiʔɛ yafanʔa nɛ̄ gè ti- puu sɔ̀ngidaa wori. Yakɛnrɛ dī, dàa kàsun ki sórigi dè, dàa nùdaanna ni
         nyɛ́ni Yewe fungo nyígi gè. 3 Yaliire yakɛnrɛ sɛnrɛ dè, tire bé kò Arawɔn nɛ́ wi jaala wori. Kire liɛlɛ niī yaliicɛ̀njɛnrɛ+; ni 'yiri yakɔnrɔ nī dàa kàsun ki sórigi dè Yewe mɛ́ wè.4 «A ki 'nyaa kpuʔɔrɔ dáà ní muɔ 'pɛn dè tiī yaliire yakɛnrɛ dáà pe yé kpúɔn nɛ́ míifuɔnibɔ
         ní bè nɛ́ ti fúɔ dìbige nī gè, ti 'yɛli ti- puu sìnvarifun+ búru kpɔbilɔ bálì pe yé nyaʔami nɛ́ sùnmɔ ní bè, á kire bɛ̀ʔ sìnvarifun ŋɔ̀minɔ bálì
         nɛ̄ pe 'sùnmɔ wo bè.5 «A ki yē muɔ kpuʔɔrɔ tiī yaliire yakɛnrɛ dáà pe 'fúɔ yakpɔbigɔ nɛ̄ gè, ti 'yɛli ti-
         puu sìnvarifun míifuɔnibɔ wori, dàa pe yé nyaʔami nɛ́ sùnmɔ ní bè. 6 Muɔ bé ti cùnʔɔ cùnʔɔ bé sùnmɔ wo ti nɛ̄. Tire yē yaliire yakɛnrɛ.7 «A ki yē muɔ kpuʔɔrɔ ti 'káli ŋɔ̀mipiɛlɛ nī lè, ti 'yɛli ti- puu míifuɔnibɔ bàa pe
         yé nyaʔami nɛ́ sùnmɔ ní bè.8 «Yaliire yakɛnrɛ dáà pe 'kpíʔile nɛ́ yɛrɛ dáà ní dè, muɔ bé pɛn nɛ́ ti ní Yewe mɛ́
         wè, bè pa ti kɛn kacuɔnriwɔ mɛ́ wè; wi bé kɛ́ nɛ́ ti ní gbùʔɔrɔdiʔɛ yafanʔa mɛ́ gè.
         9 Kacuɔnriwɔ wi bé tàa kɔ̀n yaliire yakɛnrɛ nī dè ti- kò sɔ̀ngidaa wori, bè ti sórigo
         gbùʔɔrɔdiʔɛ yafanʔa nɛ̄ gè. Yakɔnrɔ dī, dàa kàsun ki sórigi dè, dàa nùdaanna ni Yewe
         fungo nyígi gè. 10 Yaliire yakɛnrɛ sɛnrɛ dè, tire bé kò Arawɔn nɛ́ wi jaala wori. Kire liɛlɛ niī yaliicɛ̀njɛnrɛ
         wàlidɛngɛrɛ; ni 'yiri yakɔnrɔ nī, dàa kàsun ki sórigi dè Yewe mɛ́ wè.11 «Yaliire yakɛnrɛ dáà ti mìɛni muɔ nɛ kanʔa Yewe mɛ́ wè, ti 'yɛli ti- puu sìnvarifun
         wori. Nɛ́ ki cɛ́n muɔ sì yɛli bè sìnvari le ti nī púloʔ nɛ́ míɛni sárigɛʔ yakɛnrɛ
         nī dè dàa kàsun ki sórigi Yewe mɛ́ wèʔ. 12 Muɔ bé gbɛ̀ pɛn nɛ́ sìnvari ní nɛ́ sárigɛ ní Yewe mɛ́ wè nɛ́ muɔ yasɛnpelide kpuʔɔrɔ
         ní dè, nɛ̀ ki yaʔa sìnvari nɛ́ sárigɛ sǐ ga tíi bé taʔa gbùʔɔrɔdiʔɛ yafanʔa nɛ̄ gèʔ
         bè puu nùdaanna náà ni Yewe fungo nyígi gèʔ.13 «Muɔ bé yasuʔɔgɔ le yaliire yakɛnrɛ nī dè dàa ní muɔ 'pɛn dè. Muɔ sì yɛli bè cíi fíewu
         bè yasuʔɔgɔ le muɔ yaliire yakɛnrɛ nī dèʔ; kire nɛ ki tìí muɔ Kulocɛliɛ wi nyakungɛngɛ kiī nɛ mɔgi lɛ̀lɛ ó lɛ̀lɛ nī+.14 «A muɔ 'pɛn yaliifɔnrɔ yakɛnrɛ ní dè, muɔ bé ti káli kàsun nɛ̄ bé ti cuʔɔri bé nɛ́
         sa ti kɛn Yewe mɛ́ wè. 15 Muɔ bé sùnmɔ wo ti nɛ̄ bé sí wusuna cìiliwe taʔa ti nɛ̄. Kire yē yaliire yakɛnrɛ.
         16 Yaliire dáà dī cuʔɔridɔ dè, kacuɔnriwɔ wi bé tàa kɔ̀n ti nī bè ti sórigo nɛ́ ti sùnmɔ
         ní bè, nɛ́ wusuna cìiliwe wi mìɛni ní, ti- puu sɔ̀ngidaa wori. Kire yē kakuɔrɔ yakɔnrɔ
         Yewe mɛ́ dàa kàsun ki sórigi dè.»
         
            
               	yaliicɛ̀njɛnrɛ: Kire yé buu kacuɔnrilɔ liɛlɛ. Wéli baa 7.9; 10.12-13.

               	Pe nɛ̂ cé sìnvari tire yákuɔ fàri yanyige yakɔnrɔ nɛ̄ dè nɛ́ yaliifɔnrɔ yakɛnrɛ ní
                     dè (wéli baa 7.13; 23.10,17).

               	Yasuʔɔgɔ gè, pe 'puu nɛ ki tíʔi nɛ yaliire tɛ́ngi dè, kire ga buu ti fǎga cúʔɔʔ. Kire
                     tiʔɛ kùlogolo siɛnfeliye mɛ́ yè, a pe yé nyakungɛngɛ kpíʔile gè nɛ̀ kúɔ wè, pe nɛ̂
                     cé yasuʔɔgɔ laala bè ki tìɛ nyakungɛngɛ ki bé mɔgɔ. Wéli baa Tɔ́r 18.19 kaliwɛgɛ ki táanmɛ gè, nɛ́ Kaj2 13.5; Mat 5.13; Mar 9.49-50; Kol 4.6.

Yanyige yakɔnrɔ wori dè31 «A siɛn wáà kɛ́nì pɛn nɛ́ kpuʔɔrɔ ní dàa dī yanyige yakɔnrɔ+ yajuʔu gè gàa gī nùɔ wè, a ki yē nɛ̀piɛlɛ kire ga laa nɛ̀nuu wè, wi 'yɛli bè pɛn
         Yewe mɛ́ nɛ́ yajuʔu ní gè, kpɔlidiɛlɛ fùn. 2 Siɛn wi bé wi kɔli taʔa gè kakuɔrɔ yajuʔu ki nyùgo nɛ̄ gè, bé ki kɔni Kpàlidiʔɛ Kpátaʔa wìile yiʔɛ mɛ́ gè. Arawɔn jaala bèle, kacuɔnrilɔ bèle, pe bé ki sìsiɛn tuʔɔ gè bè ki nyɛri nyɛri gbùʔɔrɔdiʔɛ yafanʔa lìʔɛgɛlɛ nɛ̄ gèle.3 «Ŋàa wi 'pɛn nɛ́ yanyige yakɔnrɔ ní dè bè pa ti tɛ́ngɛ Yewe mɛ́ wè, wi 'yɛli bè tiɛyɛ
         nyáà yige yè baa, bè yi kɛn yakɔnrɔ dáà kàsun ki sórigi dè: sùnmɔ tiɛyɛ yi mìɛni nyáà
         yi 'ki laafungbuʔɔ nɛ́ ki laara màʔa dè, 4 nɛ́ seluʔulo siin ní gèle, nɛ́ ni sùnmɔ ní bè bàa pi 'sɛ̀nnɛ màʔa gèle, nɛ́ nyibɔli ní wè. Tire ti mìɛni bé kɔ̀n nɛ́ seluʔulo ní gèle.5 «Kire kàduʔu mɛ́, Arawɔn jaala pe bé ti sórigo gbùʔɔrɔdiʔɛ yafanʔa nɛ̄ gè, nɛ́ kakuɔrɔ kaasuʔuro kaara ní dè dàa dī baa kàsun nī gè. Kakuɔrɔ yakɔnrɔ dī, dàa kàsun ki sórigi dè, dàa
         nùdaanna ni Yewe fungo nyígi gè.6 «A ki 'nyaa siɛn wi kpuʔɔrɔ tiī sìnbapɔli wè, á kire bɛ̀ʔ sìnbacuɔ wè, kire ga laa
         síkapɔli wè, a kire 'laa síkacuɔ wè, bè ti kɛn yanyige yakɔnrɔ Yewe mɛ́ wè, wi 'yɛli
         bè puu kpɔlidiɛlɛ fùn. 7 A ki 'nyaa sìnbapile wi 'kɛn kpuʔɔrɔ dè, wi bé pɛn nɛ́ ni ní Yewe yiʔɛ mɛ́ gè. 8 Siɛn wi bé wi kɔli taʔa gè wi kpuʔɔrɔ sìnbapile ni nyùgo nɛ̄ gè, bé ni kɔni Kpàlidiʔɛ
         Kpátaʔa yiʔɛ mɛ́ gè. Arawɔn jaala bèle, pe bé ni sìsiɛn tuʔɔ gè bè ki nyɛri nyɛri
         gbùʔɔrɔdiʔɛ yafanʔa lìʔɛgɛlɛ nɛ̄ gèle. 9 Siɛn wi 'yɛli bè kpuʔɔrɔ tɛ́ngɛ dè Yewe yiʔɛ mɛ́ dàa wi 'kɔ̀n yanyige yakɔnrɔ kaara
         nī dè, dàa kàsun ki sórigi dè, sùnmɔ tiɛyɛ yè: nɛgɛ gè nɛ́ ki naayugo ní gè gàa wi
         'kɔ̀n migɛnigɛ kúɔmɔ mɛ́ bè, nɛ́ sùnmɔ tiɛyɛ yi mìɛni ní nyàa yi 'ki laafungbuʔɔ nɛ́
         ki laara màʔa dè, 10 nɛ́ seluʔulo siin ní gèle nɛ́ sùnmɔ ní bè bàa pi 'sɛ̀nnɛ màʔa gèle, nɛ́ nyibɔli ní
         wè. Tire ti mìɛni bé kɔ̀n nɛ́ seluʔulo ní gèle. 11 Kacuɔnriwɔ wi bé ti sórigo gbùʔɔrɔdiʔɛ yafanʔa nɛ̄ gè. Kakuɔrɔ yaliire dī+, dàa kàsun ki sórigi Yewe mɛ́ wè.12 «A ki 'nyaa síkpuɔ ní siɛn wi 'pɛn kpuʔɔrɔ dè, wi bé wi kɛn Yewe yiʔɛ mɛ́ gè. 13 Siɛn wi bé wi kɔli taʔa gè wi nyùgo nɛ̄ gè, bé wi kɔni Kpàlidiʔɛ Kpátaʔa yiʔɛ mɛ́
         gè. Arawɔn jaala bèle, pe bé ki sìsiɛn tuʔɔ gè bè ki nyɛri nyɛri gbùʔɔrɔdiʔɛ yafanʔa
         lìʔɛgɛlɛ nɛ̄ gèle.14 «Ŋàa wi 'pɛn nɛ́ yanyige yakɔnrɔ ní dè bè ti tɛ́ngɛ Yewe yiʔɛ mɛ́ gè, yakɔnrɔ dáà
         kàsun ki sórigi dè, wi 'yɛli bè tiɛyɛ nyáà kɛn yè: sùnmɔ tiɛyɛ yi mìɛni nyàa yi 'ki
         laafungbuʔɔ nɛ́ ki laara màʔa dè, 15 nɛ́ seluʔulo siin ní gèle nɛ́ sùnmɔ ní bè bàa pi 'sɛ̀nnɛ màʔa gèle, nɛ́ nyibɔli ní
         wè. Tire ti mìɛni bé kɔ̀n nɛ́ seluʔulo ní gèle. 16 Kacuɔnriwɔ wi bé ti sórigo gbùʔɔrɔdiʔɛ yafanʔa nɛ̄ gè. Kakuɔrɔ yaliire+ dī, dàa kàsun ki sórigi, dàa dī nùdaanna wori dè.«Sùnmɔ pi mìɛni yē Yewe wobo. 17 Ti bé puu fànʔa kaala súuri yeli mɛ́ nɛ́ yeli siimɛ ní bè, tiʔɛ ó tiʔɛ nī yeli bé
         tɛ́ni wè: ye fǎga sùnmɔ kire ga laa sìsiɛn káa gèʔ.»
         
            
               	Wéli baa 7.11-34; 17.5; 22.20-24; Ŋún 50.14,23; Eb 13.15.

               	Kakuɔrɔ yaliire: Eburu siɛnrɛ nī dè, ki kɔri wi 'jo: kakuɔrɔ lìile. Tire sì yé buu Kulocɛliɛ- ti líiʔ; pe nɛ̂ cé ti mìɛni sórigo wī.

               	Wéli baa koligo 3.11 táanmɛ gè.

Kapiile kàsulugo kakuɔrɔ wori dè41 A Yewe sí ń'nɛ̀ ki juu Misa mɛ́ nɛ́ jo: 2 «Ma ki juu Isirayɛli siɛnnɛ mɛ́ bèle ma pe yɛ:«A ki sí nyaa siɛn wáà 'kapiile kpíʔile lè, wiì sí ki kɔ̀rirɔ wèʔ, nɛ́ ki kpíʔile
         gàa kiì yɛli nɛ́ Yewe kajuudiɛlɛ láà ní wèʔ, dàa tire wi 'yɛli bè kpíʔile.»A ki 'nyaa kacuɔnrilɔ kàfɔli wi 'kapiile kpíʔile lè3 «A ki 'nyaa kacuɔnriwɔ ŋáà nɛ̄ pe 'sùnmɔ wo bè+, wi 'kapiile kpíʔile lè, a ki 'nyaa wire kɛnmɛ nɛ̄ siɛnnɛ pe 'kolimɔ taa bè, wi 'yɛli
         bè pɛn nɛ́ nɛ̀piɛyɛlilɛ ní, kpɔlidiɛlɛ fùn, bè pa ni tɛ́ngɛ Yewe yiʔɛ mɛ́ gè. Ni bé puu kapiʔile kàsulugo kakuɔrɔ woli, kapiile náà wi 'kpíʔile lè lire kɛnmɛ nɛ̄.4 «Wi sí pɛn nɛ́ nɛ̀piɛyɛlilɛ ní Kpàlidiʔɛ Kpátaʔa wìile mɛ́ lè, Yewe yiʔɛ mɛ́ gè, bé wi kɔli taʔa gè ni nyùgo nɛ̄ gè bé ni kɔni Yewe
         yiʔɛ mɛ́ gè. 5 Kacuɔnrilɔ kàfɔli+ wi bé nɛ̀piɛyɛlilɛ sìsiɛn káà tuʔɔ bè pɛn nɛ́ ki ní Kpàlidiʔɛ Kpátaʔa laamɛ nī bè.
         6 Wi bé wi kabiɛlɛ nígi lè sìsiɛn nī gè bè ki nyɛri nyɛri saawalidɛngɛgɛ ki gunbɔli fɛ̀ni yiʔɛ mɛ́ gè tɔliyɔ kɔlisiin, Yewe yiʔɛ mɛ́ gè. 7 Bà kacuɔnriwɔ wi bé sí sìsiɛn káà taʔa wusuna nùdaanna sórigodiʔɛ ki nyɛgɛlɛ nɛ̄ gèle+, gàa gī Kpàlidiʔɛ Kpátaʔa nī gè, Yewe yiʔɛ mɛ́ gè. Wi bé sí sìsiɛn sɛngɛ ki mìɛni
         wo gbùʔɔrɔdiʔɛ yafanʔa nɛ̄ gè ki táanmɛ tiɛyɛ nī yè, kakuɔrɔ kaasuʔuro wuʔu gàa gī Kpàlidiʔɛ Kpátaʔa wìile táanni lè.8 «Bà wi bé sùnmɔ tiɛyɛ yi mìɛni celile kapiʔile kàsulugo nɛ̀piɛyɛlilɛ nī lè: sùnmɔ
         tiɛyɛ yi mìɛni nyáà yi 'ki laafungbuʔɔ nɛ́ ki laara màʔa dè, 9 nɛ́ seluʔulo siin ní gèle nɛ́ sùnmɔ ní bè bàa pi 'sɛ̀nnɛ màʔa gèle, nɛ́ nyibɔli ní wè. Tire ti mìɛni bé kɔ̀n nɛ́ seluʔulo ní gèle, 10 majo bɛ̀ ki 'kpíʔile yanyige yakɔnrɔ wori nɛ̄ dè. Kacuɔnriwɔ wi bé ti sórigo Yewe gbùʔɔrɔdiʔɛ yafanʔa nɛ̄ gè, kakuɔrɔ
         kaasuʔuro wuʔu gè. 11 Nɛ̀ ki yaʔa nɛ̀piɛyɛlilɛ sɛ̀ngɛ gè, nɛ́ kaara ti mìɛni ní dè, nɛ́ nyùgo ní gè, nɛ́
         tɔliyɔ ní yè, nɛ́ laafungbuʔɔ nɛ́ ki laara nɛ́ ti fire ní dè, 12 kire 'jo tire dáà ti mìɛni ti 'kò nɛ̀piɛyɛlilɛ wori dè, wi bé kɛ́ nɛ́ ti ní bùguro
         kàduʔu mɛ́ gè, tiɛciilige tiʔɛ nī gè gàa nī pe cúnʔɔ wáari gè+, bè sa ti sórigo cúnʔɔ gboli nɛ̄ lè nàa nɛ̄ kásiin kàsun ki yē gè.»A ki yē Isirayɛliyé tògo ki mìɛni 'kapiile kpíʔile lè13 «A ki sí nyaa Isirayɛli tògo siɛnnɛ pe mìɛni bīɛlɛ pe 'tánʔa nɛ̀ pùunni bèle, nɛ́ ki kpíʔile gàa kiì yɛli
         nɛ́ Yewe kajuudiɛlɛ láà ní lèʔ, piyè sí ki kɔ̀rirɔ wèʔ, pe bé kolimɔ taa. 14 A pùunnidiʔɛ ki pɛ́nì cɛ́n gè, Isirayɛliyé pe mìɛni bé pɛn nɛ́ nɛ̀piɛyɛlilɛ ní, Kpàlidiʔɛ Kpátaʔa wìile yiʔɛ mɛ́ gè. Ni bé puu kapiʔile kàsulugo kakuɔrɔ woli. 15 Isirayɛli tògo liɛlɛ pe bé pe kiyɛ taʔala yè nɛ̀piɛyɛlilɛ ni nyùgo nɛ̄ gè Yewe yiʔɛ
         mɛ́, dí pe wàa sí ni kɔni Yewe yiʔɛ mɛ́ gè.16 «Bà kacuɔnrilɔ kàfɔli wi bé nɛ̀piɛyɛlilɛ sìsiɛn káà líɛ bè jíin Kpàlidiʔɛ Kpátaʔa nī gè. 17 Wi bé wi kabiɛlɛ nígi lè sìsiɛn nī gè bè ki nyɛri nyɛri gunbɔli fɛ̀ni yiʔɛ mɛ́ gè
         tɔliyɔ kɔlisiin, Yewe yiʔɛ mɛ́ gè. 18 Bà kacuɔnriwɔ wi bé sí sìsiɛn káà taʔa wusuna sórigodiʔɛ ki nyɛgɛlɛ nɛ̄ gèle, gàa
         gī baa Kpàlidiʔɛ Kpátaʔa nī gè Yewe yiʔɛ mɛ́ gè, bé sí sìsiɛn sɛngɛ ki mìɛni wo gbùʔɔrɔdiʔɛ yafanʔa ki táanmɛ tiɛyɛ nī yè, kakuɔrɔ kaasuʔuro wuʔu gáà ki yē Kpàlidiʔɛ Kpátaʔa wìile táanni lè.19 «Bà wi bé sùnmɔ tiɛyɛ yi mìɛni kɔ̀n bè yi sórigo gbùʔɔrɔdiʔɛ yafanʔa nɛ̄ gè. 20 Wi bé ki kpíʔile nɛ́ nɛ̀piɛyɛlilɛ náà ní lè majo kɛnmɛ bíì nɛ̄ wi 'ki kpíʔile nɛ́
         kapiʔile kàsulugo nɛ̀piɛyɛlilɛ níì ní lè. Bɛ̀ sí wi bé ki kpíʔile bè kàsulugosuɔ baara
         kúɔ dè, bà pe kapiʔile kàsulugo ki bé suɔ. 21 Wi 'yɛli bè kɛ́ nɛ́ nɛ̀piɛyɛlilɛ ni tiɛsɛnyɛ ní yè bùguro kàduʔu mɛ́ gè, bè sa ti
         sórigo kɛnmɛ bíì nɛ̄ wi yé nɛ̀piɛyɛlilɛ pélile wori sórigo dè. Isirayɛli tògo siɛnnɛ
         kapiʔile kàsulugo kakuɔrɔ dī.»A ki yē kàfɔli wi 'kapiile kpíʔile lè22 «A ki sí nyaa kàfɔli wáà wi 'kapiile kpíʔile lè, wiì sí ki kɔ̀rirɔ wèʔ, nɛ́ ki kpíʔile
         gàa kiì yɛli nɛ́ wi Yewe Kulocɛliɛ kajuudiɛlɛ láà ní lèʔ, a wi 'kolimɔ taa bè, 23 a pe 'wi kapiile tìɛ lè wi nɛ̄, nàa wi nyɛ́nì kpíʔile lè, wi 'yɛli bè pɛn nɛ́ síkapɔli
         ní, kpɔlidiɛlɛ fùn, ŋàa wī wi kpuʔɔrɔ dè. 24 Wi bé wi kɔli taʔa gè síkapɔli wi nyùgo nɛ̄ gè, bé wi kɔni tiʔɛ nī gè gàa nī pe sí
         kakuɔrɔ kaasuʔuro yajuuro kpúu dè Yewe yiʔɛ mɛ́ gè. Kapiʔile kàsulugo kakuɔrɔ dī.25 «Bà kacuɔnriwɔ wi bé wi kabiɛlɛ nígi lè kapiʔile kàsulugo síkapɔli wi sìsiɛn nī gè, bé sí kàa taʔa
         gbùʔɔrɔdiʔɛ yafanʔa ki nyɛgɛlɛ nɛ̄ gèle, kakuɔrɔ kaasuʔuro wuʔu gè+. Wi bé sí sìsiɛn sɛngɛ wo gè gbùʔɔrɔdiʔɛ ki táanmɛ tiɛyɛ nɛ̄ yè.26 «Wi bé sùnmɔ pi mìɛni sórigo gbùʔɔrɔdiʔɛ nɛ̄ gè, majo bɛ̀ kiī nɛ kpínʔini yanyige yakɔnrɔ wori nɛ̄ dè. Bɛ̀ sí kacuɔnriwɔ wi bé kàsulugosuɔ baara kúɔ dè kàfɔli mɛ́ wè, bà wi
         kapiʔile kàsulugo ki bé suɔ.»A ki yē kùlo siɛnwariwɛ wi 'kapiile kpíʔile lè27 «A ki sí nyaa kùlo siɛnwariwɛ wáà wi 'kapiile kpíʔile lè, wiì sí ki kɔ̀rirɔ wèʔ, nɛ́
         ki kpíʔile gàa kiì yɛli nɛ́ Yewe kajuudiɛlɛ láà ní wèʔ, a wi 'kolimɔ taa bè+, 28 a pe 'wi kapiile tìɛ lè wi nɛ̄, nàa wi nyɛ́nì kpíʔile lè, wi 'yɛli bè pɛn nɛ́ síkacuɔ+ ní, kpɔlidiɛlɛ fùn, ŋàa wī wi kpuʔɔrɔ dè, wi kapiile kɛnmɛ nɛ̄ bè nàa wi 'kpíʔile
         lè. 29 Wi bé wi kɔli taʔa gè kapiʔile kàsulugo síkacuɔ wi nyùgo nɛ̄ gè, bé wi kɔni tiʔɛ gíì nī pe nɛ̂ kakuɔrɔ kaasuʔuro yajuuro kpúu dè.30 «Bà kacuɔnriwɔ wi bé wi kabiɛlɛ nígi lè sìsiɛn nī gè bé sí ki taʔa Yewe gbùʔɔrɔdiʔɛ yafanʔa ki nyɛgɛlɛ nɛ̄ gèle, kakuɔrɔ kaasuʔuro wuʔu gè. Wi bé sí sìsiɛn sɛngɛ ki mìɛni wo
         gbùʔɔrɔdiʔɛ ki táanmɛ tiɛyɛ nī yè.31 «Kacuɔnriwɔ wi 'yɛli bè sùnmɔ tiɛyɛ yi mìɛni kɔ̀n, majo bɛ̀ ki 'kpíʔile yanyige yakɔnrɔ wori nɛ̄ dè, bè ti sórigo gbùʔɔrɔdiʔɛ nɛ̄ gè. Ti bé puu nùdaanna náà ni Yewe fungo
         nyígi gè. Kacuɔnriwɔ wi bé sí kàsulugosuɔ baara kúɔ dè siɛn mɛ́ wè, bà wi kapiʔile
         kàsulugo ki bé suɔ.32 «A ki yē sìnbapile ní wi 'pɛn wè, kapiʔile kàsulugo kakuɔrɔ woli lè, wi kpuʔɔrɔ ti
         'yɛli bè puu sìnbaporipile, kpɔlidiɛlɛ fùn. 33 Wi bé wi kɔli taʔa gè ni nyùgo nɛ̄ gè, kire kapiʔile kàsulugo sìnbapile náà lè, bé
         ni kɔni tiʔɛ gíì nī pe nɛ̂ kakuɔrɔ kaasuʔuro yajuuro kpúu dè.34 «Bà kacuɔnriwɔ wi bé wi kabiɛlɛ nígi lè ni sìsiɛn nī gè bé sí ki taʔa Yewe gbùʔɔrɔdiʔɛ
         yafanʔa ki nyɛgɛlɛ nɛ̄ gèle, kakuɔrɔ kaasuʔuro wuʔu gè. Wi bé sí sìsiɛn sɛngɛ ki mìɛni
         wo gbùʔɔrɔdiʔɛ ki táanmɛ tiɛyɛ nɛ̄ yè.35 «Kacuɔnriwɔ wi 'yɛli bè sùnmɔ tiɛyɛ yi mìɛni kɔ̀n yè, majo bɛ̀ ki 'kpíʔile yanyige
         yakɔnrɔ wori nɛ̄ dè, bè yi sórigo gbùʔɔrɔdiʔɛ nɛ̄ gè nɛ́ yakɔnrɔ díì ní dè dàa dī
         baa dè, dàa kàsun ki sórigi Yewe yiʔɛ mɛ́ gè. Kacuɔnriwɔ wi bé sí kàsulugosuɔ baara
         kúɔ dè wi mɛ́, bà siɛn wi kapiʔile kàsulugo ki bé suɔ.»
         
            
               	Kacuɔnrilɔ kàfɔli piyē nɛ pun. Wire yákuɔ nɛ̄ pe yé siɛnnyiɛnɛgɔn sùnmɔ wo bè (wéli
                     baa Yir 29.5-7). Kacuɔnrilɔ sɛnminɛ bèle, pe cé peli nyɛri nyɛri nɛ́ sìsiɛn nɛ́ sùnmɔ ní (wéli baa
                     Yir 29.21).

               	Eburu siɛnrɛ ti 'ki juu nɛ́ jo: kacuɔnriwɔ ŋáà pe yé siɛnnyiɛnɛgɔn sùnmɔ wo bè. Wéli baa koliyo 4.3.

               	Wéli baa Yir 27.2; 30.2.

               	Tiʔɛ gáà siɛnrɛ tiī nɛ ki tìí tiʔɛ káà 'puu baa, baa piyē nɛ kakuɔrɔ cúnʔɔ wáari gè,
                     gàa nī sùnmɔ pi 'puu nyaʔamibɛ bè, bùguro kàduʔu mɛ́ gè. Kire kɛnmɛ nɛ̄ ki wáadiʔɛ
                     ki yé kò tiɛciilige.

               	Wéli baa koligo 4.7kaliwɛgɛ ki táanmɛ gè.

               	Koliyo 27-31 tiʔɛ nī gè, wéli baa Tɔ́r 15.27-28.

               	Síkacuɔ wi lɔri ti yé tɛ́ni nɛ̀ tóri síkapɔli wori nɛ̄ dè. A ki 'nyaa siɛn wi fɔ̀ngɔ
                     ki yé kpúʔɔ nɛ̀ tóri wè, wire nɛ̂ cé pɛn nɛ́ sínjinʔɛnɛ siin ní (wéli baa 5.7-8; 12.6,8).

Kapiʔile gálì kɛnmɛ nɛ̄ pe 'yɛli bè kapiʔile kàsulugo kakuɔrɔ kúɔ dè51 «A ki sí nyaa wàa 'yerile lúʔu yeli nī kaala láà wuʔu nɛ̄, bè sa kányiʔɛ juu gàa wi
         'nyáà gè, kire ga laa gàa wi 'lúʔu gè, a wi 'cíi, wiì fɔ̀li wèʔ, wi kolimɔ pi bé tuu
         wi nɛ̄+.2 «A wàa 'cò nɛ̀ taa yɛgɛ káà nɛ̄ gáà ki 'núʔɔ Yewe yiʔɛ mɛ́ gè, nɛ̀ ki yaʔa wiì ki cɛ́n gèʔ+, a ki cɛ́nì yē nyàʔayɛgɛ yakuugo kire ga laa yajuʔu yakuugo gáà ki 'núʔɔ Yewe yiʔɛ
         mɛ́ gè, á kire bɛ̀ʔ yafuloligo káà nɛ̄ gàa ki 'núʔɔ Yewe yiʔɛ mɛ́, wire tíimɛ bé kò
         núʔɔwɔ Yewe yiʔɛ mɛ́ bè kolimɔ taa.3 «A wàa 'cò nɛ̀ taa siɛn núʔɔmɔ páà nɛ̄+ bàa pi 'wi yaʔa wi 'kò núʔɔwɔ Yewe yiʔɛ mɛ́ gè, nɛ̀ ki yaʔa wiì ki cɛ́n gèʔ, a wi
         pɛ́nì ki cɛ́n gè, wi bé kolimɔ taa.4 «A ki 'nyaa wàa 'fuu nɛ̀ kàli, wiì sɔ̀ngi wèʔ, a ki cɛ́nì yē kacɛ̀ngɛ yo, kire ga laa kapiʔi yo, a wi pɛ́nì ki
         cɛ́n gè, wi bé kolimɔ taa+.5 «Kele gálì ke mìɛni gèle, a ki pɛ́nì nyaa wàa 'ki cɛ́n wi nyɛ́nì kolimɔ taa wè, wi
         'yɛli bè yéri siɛnnɛ yiʔɛ mɛ́ gè bè wi kapiile juu lè. 6 Wi bé sí pɛn nɛ́ sìnbapori ní, kire ga laa nɛ́ síkacuɔ ní, Yewe mɛ́ wè, kapiʔile kàsulugo kakuɔrɔ wuu kapiile náà wi 'kpíʔile lè. Kacuɔnriwɔ wi bé kàsulugosuɔ baara kúɔ dè wi mɛ́, wi kapiile wuʔu nɛ̄ gè.»A ki sí nyaa siɛn wáà yē fɔ̀ngɔfɔli nɛ̀ cáanri wè7 «A yakaa wè siɛn mɛ́ wèʔ bè ba sìnbapori kire ga laa síkacuɔ suɔ wèʔ, wi bé pɛn nɛ́
         gòtogolo siin ní kire ga laa gòriwuɔyɔ siin ní Yewe mɛ́ wè, kapiʔile kàsulugo kakuɔrɔ wori kapiile náà wi 'kpíʔile lè. Làa bé puu kapiʔile kàsulugo kakuɔrɔ woli, nìi ni
         bé puu kakuɔrɔ kaasuʔuro woli. 8 Wi bé ke kɛn kacuɔnriwɔ mɛ́ wè. Pélile ni bé puu kapiʔile kàsulugo kakuɔrɔ woli. Wi bé ni yétiige ŋáʔana
         gè bè kaa nɛ́ kɔli ní, bé ni tɔ́ligi bè ceri nɛ́ kamijinge ní; wiǐ ni nyùgo ceri gè
         bè láʔa yétiige nɛ̄ gèʔ.9 «Bà kacuɔnriwɔ wi bé ni sìsiɛn káà nyɛri nyɛri gbùʔɔrɔdiʔɛ lìʔɛlɛ nɛ̄ lè, bé sìsiɛn
         sɛngɛ wo gè gbùʔɔrɔdiʔɛ ki táanmɛ tiɛyɛ nī yè. Kapiʔile kàsulugo kakuɔrɔ dī. 10 Bà kacuɔnriwɔ wi bé siinwoli kɔ̀n lè kakuɔrɔ kaasuʔuro, nɛ̀ yɛli nɛ́ kakuɔrɔ tìɛgɛnmɛ
         ní bè. Kacuɔnriwɔ wi bé kàsulugosuɔ baara kúɔ dè wi mɛ́, bà wi kapiʔile kàsulugo ki
         bé suɔ.11 «A ki 'nyaa siɛn ŋáà nī fɔ̀ngɔ ki 'cùru, wiǐ gbɛ̀ jáa bè gòtogolo siin suɔʔ kire ga
         laa gòriwuɔyɔ siin suɔ yèʔ, wi bé pɛn nɛ́ míifuɔnibɔ juubaanyɛni tílaga ní gè kpuʔɔrɔ
         wi kapiile wuʔu nɛ̄ gè. Ti bé puu kapiʔile kàsulugo kakuɔrɔ wori. Wi fǎga sùnmɔ wo
         bè míimɛ nɛ̄ bèʔ, wiǐ wusuna cìiliwe taʔa pi nɛ̄ʔ, nɛ́ ki cɛ́n kapiʔile kàsulugo kakuɔrɔ
         dī. 12 Wi bé pɛn nɛ́ míimɛ ní bè, bè pi kɛn kacuɔnriwɔ mɛ́ wè. Kacuɔnriwɔ wi bé míimɛ kagbuunyiʔɛ
         nigbe kɔ̀n ki- puu sɔ̀ngidaa wuʔu, bé ki sórigo gbùʔɔrɔdiʔɛ yafanʔa nɛ̄ gè, bè fàri yakɔnrɔ díì nɛ̄ dè dàa dī baa dè, dàa kàsun ki sórigi Yewe yiʔɛ mɛ́
         gè. Kapiʔile kàsulugo kakuɔrɔ dī. 13 Bɛ̀ sí kacuɔnriwɔ wi bé kàsulugosuɔ baara kúɔ dè wi mɛ́ kire ga buu kapiile náà wi
         'kpíʔile lè kele gálì nī gèle, kapiile ni kàsulugo ki bé suɔ. Míizɛnmɛ pi bé kò kacuɔnriwɔ
         wobo, majo bɛ̀ yaliire yakɛnrɛ wori ti 'puu dè.»Kolimɔ kakuɔrɔ wori dè14 A Yewe sí ń'nɛ̀ ki juu Misa mɛ́ nɛ́ jo:15 «A ki sí nyaa wàa 'koli, a wi 'kapiile kpíʔile yɛrɛ dáà wuʔu nɛ̄ gè dàa dī wàlidɛngɛrɛ
         Yewe mɛ́, a wiì ki kɔ̀rirɔ gèʔ, wi bé pɛn nɛ́ sìnbapɔli ní Yewe mɛ́, ŋàa wī kolimɔ
         kakuɔrɔ wuu wè. Wi bé wi nyíɛnɛ gɔ̀n wi sìnbatogo nī gè, kpɔlidiɛlɛ fùn, sìnbapɔli
         ŋáà walifiiwe walikpegele lɔri ti 'juu nɛ̀ yɛli nɛ́ saawalidɛngɛgɛ ki wali tɔ́rigɛnmɛ ní bè+. 16 Yawalidɛngɛgɛ gáà wuʔu nɛ̄ wi 'koli gè, wi 'yɛli bè ki fuʔɔ tɔ́n gè, bé ní tílaya
         kogunɔwuʔu fàri gè ki nɛ̄ bè ti kɛn kacuɔnriwɔ mɛ́ wè. Kacuɔnriwɔ wi bé kàsulugosuɔ baara kúɔ dè wi mɛ́ nɛ́ kolimɔ kakuɔrɔ ní dè,
         sìnbapɔli wè, bà siɛn wi kapiʔile kàsulugo ki bé suɔ.17 «A ki sí nyaa siɛn wáà 'kapiile kpíʔile lè, wiì sí ki cɛ́n wèʔ, nɛ́ ki kpíʔile gàa
         kiì yɛli nɛ́ Yewe kajuudiɛlɛ láà ní wèʔ, wi bé kolimɔ taa bé ki tugoro tugo dè.18 «Wi bé pɛn nɛ́ sìnbapɔli ní wè, kpɔlidiɛlɛ fùn, bè wi kɛn kacuɔnriwɔ mɛ́ wè. Wi bé
         wi nyíɛnɛ gɔ̀n wi sìnbatogo nī gè, sìnbapɔli ŋáà lɔri ti juu nɛ̀ yɛli nɛ́ nyuɔ gáà
         ní pe 'tɛ́ngɛ kolimɔ kakuɔrɔ wuʔu nɛ̄ gè. Kacuɔnriwɔ wi bé sí kàsulugosuɔ baara kúɔ
         dè wi mɛ́ kaala náà wi 'kpíʔile lè a wi 'tánʔa nɛ̀ pùunni, wiì sí ki kɔ̀rirɔ wèʔ.
         Bà siɛn wi kapiʔile kàsulugo ki bé suɔ. 19 Kolimɔ kakuɔrɔ dī. Nɛ́ ki cɛ́n siɛn ŋáà wi yé tɔ̀ni nɛ̀ koli Yewe yiʔɛ mɛ́ gè.»20 A Yewe sí ń'nɛ̀ ki juu Misa mɛ́ nɛ́ jo:21 «A ki sí nyaa wàa 'kapiile kpíʔile nɛ̀ koli Yewe yiʔɛ mɛ́ gè, dùʔɔ wi 'finɛ wi siɛnnyɛni
         mɛ́ yakaa wuʔu nɛ̄ gàa pe 'kɛn wi mɛ́ nɛ́ jo wi- ki cò gè, á 'kire laa yakaa gàa wi
         'náari gè, á kire bɛ̀ʔ gàa wi 'yùu gè, a ki yē gàa wi 'núʔɔrɔ nɛ̀ suɔ wi siɛnnyɛni
         mɛ́ wè, 22 á 'kire laa á wi 'finɛ yakaa wuʔu nɛ̄ gàa ki 'pùunni á wi kɛ́nì ki nyaa gè, a ki 'nyaa
         wi finɛ nɛ́ kàli wi kacɛ́nnɛ nɛ̄ nàa siɛn bé gbɛ̀ kpíʔile lè, 23 ŋàa wi 'ki kapiile náà ni làa kpíʔile lè nɛ̀ kolimɔ taa bè, wi 'yɛli bè koli pɛn nɛ́
         ki ní gàa wi 'yùu gè, kire ga laa gàa wi 'nùʔɔrɔ nɛ̀ suɔ wi siɛnnyɛni mɛ́ wè, á kire
         bɛ̀ʔ gàa pe 'kɛn wi mɛ́ nɛ́ jo wi- ki cò gè, kire ga laa gàa ki 'pùunni á wi kɛ́nì
         ki nyaa gè, 24 á kire 'laa yɛgɛ ó yɛgɛ gáà wuʔu nɛ̄ wi 'finɛ nɛ́ kàli wè. Wi bé koli bè ki mìɛni
         kɛn bé ki tílaya kogunɔwuʔu fàri ki nɛ̄, bé nɛ́ koli ki kɛn ki kàfɔli mɛ́ wè, cɛngɛ
         gíì wi 'wi kolimɔ wuʔu cɛ́n gè a wi je pɛn nɛ́ wi kolimɔ kakuɔrɔ ní dè.25 «Wi 'yɛli bè pɛn kacuɔnriwɔ mɛ́ wè nɛ́ sìnbapɔli ní, kpɔlidiɛlɛ fùn, bè kɛn Yewe mɛ́
         wè. Wi bé wi nyíɛnɛ bè kɔ̀n wi sìnbatogo nī gè, sìnbapɔli ŋáà lɔri ti 'juu nɛ̀ yɛli
         nɛ́ nyuɔ gáà ní pe 'tɛ́ngɛ kolimɔ kakuɔrɔ wuʔu nɛ̄ gè. 26 Kacuɔnriwɔ wi bé sí kàsulugosuɔ baara kúɔ dè wi mɛ́ Yewe yiʔɛ mɛ́ gè, bà siɛn wi kapiʔile
         kàsulugo ki bé suɔ, a ki cɛ́nì nyaa kaala ó kaala náà wi 'kpíʔile lè nɛ̀ kolimɔ taa
         bè+.»
         
            
               	Wéli baa Kàs 29.24.

               	Wéli baa 11.24-40.

               	Wéli baa Lev 12–15.

               	Wéli baa Tɔ́r 30.2-9; Ŋún 15.4.

               	Kolimɔ kakuɔrɔ, kire 'puu kakuɔrɔ dáà siɛn 'yɛli bè kɔ̀n dè a wi yé kapiile kpíʔile
                     yakaa wuʔu nɛ̄ gàa pe bé gbɛ̀ ki fuʔɔ tɔ́n gè (wéli baa 5.21-26). A ki yé nyaa yakaa gī gàa wi fuʔɔ ki cǐ gbɛ̀ tɔ́n gèʔ, kire nɛ̄ pe 'yɛli bè kapiʔile
                     kàsulugo kakuɔrɔ kpíʔile dè.

               	Koliyo 20-26 tiʔɛ nī gè, wéli baa Tɔ́r 5.5-8.

Kajuudiʔɛlɛ kálì kiyeyɛ kacuɔnrilɔ mɛ́ bèle61 A Yewe sí ń'nɛ̀ ki juu Misa mɛ́ nɛ́ jo: 2 «-Ki juu ma gbɛ̀ngɛ Arawɔn nɛ́ wi jaala mɛ́ bèle, ma kire fànʔa kajuʔulo tìɛ gèle pe nɛ̄.»Kakuɔrɔ kaasuʔuro wori dè«Fànʔa kajuʔulo ke n'gɛlɛ gàli gīɛlɛ kakuɔrɔ kaasuʔuro wuʔulo gèle+. Kakuɔrɔ kaara ti bé kò kàsun nɛ̄ gè gbùʔɔrɔdiʔɛ yafanʔa naamɛ gè pìlige ki mìɛni nī. Kàsun ki bé kò de nyí ti láara. 3 Kacuɔnriwɔ wi bé burudɔnigɔ le gè nɛ́ jàdigi ní, dàa dī lɛn jèsii pìniwe wori dè. Bà wi bé cúnʔɔ kɔ̀n gè, cúnʔɔ gáà gī kakuɔrɔ kaasuʔuro wuʔu
         gè, bè ki tɛ́ngɛ gbùʔɔrɔdiʔɛ yafanʔa táanni gè.4 «Kire kàduʔumɛ gè wi bé nɛ́ wi bururo fòri dè bé tàa tiiyɛ le, bé kɛ́ nɛ́ cúnʔɔ ní
         gè bàa ki wo bùguro kàduʔu mɛ́ gè, tiɛciilige tiʔɛ nī gè+. 5 Kàsun ki béri nyí gbùʔɔrɔdiʔɛ yafanʔa nī gè; kiì yɛli bè fígi bè nyaaʔ. Cɛngɛ ó cɛngɛ
         sínbinimɛ táanni, kacuɔnriwɔ wi bé kásiin le yè kàsun nī gè, bé kakuɔrɔ kaasuʔuro
         kaara taʔa dè kàsun naamɛ gè, bé sí yanyige yakɔnrɔ sùnmɔ tiɛyɛ taʔa yè ti nɛ̄ bè ti sórigo. 6 Kàsun ki béri nyí gbùʔɔrɔdiʔɛ nī gè súuri; kiǐ fígi bè nyaaʔ.»Yaliire yakɛnrɛ wori dè7 «Fànʔa kajuʔulo ke n'gɛlɛ gàli gīɛlɛ yaliire yakɛnrɛ wuʔulo gèle. Arawɔn jaala bèle, peli pe bé pɛn nɛ́ yaliire yakɛnrɛ ní dè Yewe yiʔɛ mɛ́, gbùʔɔrɔdiʔɛ yafanʔa yiʔɛ mɛ́ gè. 8 Kacuɔnriwɔ wáà bé yakɔnrɔ ti kagbuunyiʔɛ nigbe kɔ̀n, míifuɔnibɔ báà pe 'nyaʔami nɛ́
         sùnmɔ ní bè, nɛ́ wusuna cìiliwe wi mìɛni ní. Wi bé ti sórigo gbùʔɔrɔdiʔɛ yafanʔa nɛ̄
         gè ti- puu sɔ̀ngidaa wori, dàa nùdaanna ni Yewe fungo nyígi gè.9 «Arawɔn nɛ́ wi jaala ní bèle, peli pe bé sɛnrɛ káa dè dàa ti 'kò yaliire yakɛnrɛ nī
         dè, sìnvarifun búru wori dè, tiɛwalidɛngɛgɛ káà nī Kpàlidiʔɛ Kpátaʔa dàligɛ nɛ̄ gè. 10 Tiì yɛli bè suʔɔ nɛ́ sìnvari níʔ. Pe liɛlɛ lire nī nàa mi Yewe mi 'kɛn pe mɛ́ lè,
         nàa ni 'kɔ̀n kakuɔrɔ yakɔnrɔ nī dè dàa kàsun ki sórigi dè. Yakaa gī gàa gī cɛ̀njɛngɛ
         wàlidɛngɛgɛ, bɛ̀ kapiʔile kàsulugo kakuɔrɔ nɛ́ kolimɔ kakuɔrɔ tíɛlɛ dè. 11 Arawɔn siimɛ nàguɔlɔ bèle, pe mìɛni bé gbɛ̀ ti káa+. Tire liɛlɛ náà ni 'yiri kakuɔrɔ yakɔnrɔ nī dè, dàa kàsun ki sórigi Yewe mɛ́ wè;
         pe liɛlɛ lire nī súuri, kɛ̀ngɛlɛ ke mìɛni nī. Tire yē fànʔa kaala lɛ̀lɛ ó lɛ̀lɛ. A
         siɛn ó siɛn kire ga laa yɛgɛ ó yɛgɛ 'cò ti nɛ̄, ki bé kò wàlidɛngɛgɛ+.»12 A Yewe sí ń'nɛ̀ ki juu Misa mɛ́ nɛ́ jo:13 «Nɛ̀ líɛ cɛngɛ gíì nɛ̄ pe 'siɛnnyiɛnɛgɔn sùnmɔ wo bè Arawɔn nɛ́ wi jaala nɛ̄ bèle
         bè pe wàli dɛ́ngɛ wè, ki n'gɛ kpuʔɔrɔ dáà pe béri kanʔa Yewe mɛ́ wè. Ti bé puu míifuɔnibɔ
         juubaanyɛni tílaga gè, gàa gī yaliire yakɛnrɛ lɛ̀lɛ ó lɛ̀lɛ nī, tílaga káà sínbinimɛ
         táanni, kàa cɛnguʔɔ táanni. 14 Ti bé fúɔ yakpɔbigɔ nɛ̄ nɛ́ sùnmɔ ní bè, dí muɔ ti nyaʔami cɛ̀ngɛ. Muɔ bé ti peguɔrɔ
         cùnʔɔ dè, bé nɛ́ pɛn nɛ́ ti ní Yewe mɛ́ wè; yakɔnrɔ dī, dàa nùdaanna ni Yewe fungo
         nyígi gè.15 «Kɛ̀ngɛlɛ ke mìɛni nī gèle, Arawɔn jaa ŋáà pe bága wàli bè tɛ́ngɛ bé siɛnnyiɛnɛgɔn
         sùnmɔ wo bè wi nɛ̄ wè kire ga buu wi- Arawɔn baara líɛ dè, wire wi béri yaliire yakɛnrɛ
         dáà ti mìɛni sórigi dè Yewe mɛ́ wè. Tire yē fànʔa kaala lɛ̀lɛ ó lɛ̀lɛ. 16 Yaliire yakɛnrɛ dáà ti mìɛni kacuɔnrilɔ pe bé kɔ̀n dè, ti 'yɛli pe- ti mìɛni sórigo. Làa fáala sǐ ga tíi káaʔ+.»Kapiile kàsulugo kakuɔrɔ wori dè17 A Yewe sí ń'nɛ̀ ki juu Misa mɛ́ nɛ́ jo:18 «-Ki juu ma gbɛ̀ngɛ Arawɔn nɛ́ wi jaala mɛ́ bèle, ma kire fànʔa kajuʔulo tìɛ gèle pe nɛ̄.«Fànʔa kajuʔulo ke n'gɛlɛ gàli gīɛlɛ kapiʔile kàsulugo kakuɔrɔ wuʔulo gèle. Pe 'yɛli bè kapiʔile kàsulugo yajuʔu kɔni gè Yewe yiʔɛ mɛ́ tiʔɛ gáà
         nī pe nɛ̂ kakuɔrɔ kaasuʔuro yajuʔu kɔni gè. Yakaa gī gàa gī cɛ̀njɛngɛ wàlidɛngɛgɛ.19 «Kacuɔnriwɔ ŋáà wi 'kapiʔile kàsulugo kakuɔrɔ baara kúu dè, wire bé ti káa tiɛwalidɛngɛgɛ káà
         nī Kpàlidiʔɛ Kpátaʔa dàligɛ nɛ̄ gè. 20 A siɛn wáà kire ga laa yɛgɛ káà 'cò ti nɛ̄, ki bé kò wàlidɛngɛgɛ+. A ki sí nyaa ti sìsiɛn káà 'nyɛri nɛ̀ wo burugo nɛ̄ gè, tiɛwalidɛngɛgɛ káà nī muɔ
         bé ki jíge. 21 A pe sí kakuɔrɔ kaara suʔɔ dè kàjɔli nī lè, pe 'yɛli bè ni kpúɔn muʔɔrɔ. A ki yē kányiɛrɛ
         nɛ̀gɛdaʔa nī pe 'ti suʔɔ dè, ki 'yɛli pe- ki sɔ́migɔ pe jíge, pe sí ki sulu nɛ́ luʔɔ
         ní.22 «Nàguɔlɔ bálì bīɛlɛ kacuɔnrilɔ bèle, peli yákuɔlɔ pe bé gbɛ̀ ti káa. Yakaa gī gàa
         gī cɛ̀njɛngɛ wàlidɛngɛgɛ gè. 23 Nɛ̀ ki yaʔa yeli sǐ ga tíi kapiʔile kàsulugo kaara káa dèʔ, dàa sìsiɛn ní pe 'yɛli
         pe- pɛn Kpàlidiʔɛ Kpátaʔa nī gè bè kàsulugosuɔ baara kúɔ dè saawalidɛngɛgɛ nī gèʔ.
         Ti 'yɛli pe- ti sórigo péwu kàsun nī+.»
         
            
               	Kaasuʔuro kakuɔrɔ dè, pe 'puu nɛ ti kúu sínbinimɛ nɛ́ cɛnguʔɔ súuri Isirayɛli siɛnnɛ
                     mɛ́ bèle.

               	Kacuɔnrilɔ burudo ti 'puu pe ti nii saawalidɛngɛgɛ kire yákuɔ nī (wéli baa Ezek 44.17-19).

               	Yaliire yakɛnrɛ liɛlɛ lè náʔa gè, tire yé puu nàguɔlɔ yákuɔ wori (wéli baa 6.22; 7.6). Tàa 'puu baa cɛlilɛ pe cî gbɛ̀ tire káa, bàli bīɛlɛ kacuɔnrilɔ nariyɛ wuulo bèle
                     (wéli baa 10.14; 22.12-13).

               	A wàa yé cò nɛ̀ taa ti nɛ̄, nɛ̀ ki yaʔa wi wè wàlidɛngɛwɛ wèʔ, wi bé wuʔɔgɔ taa. Wéli
                     baa Tɔ́r 17.1-5.

               	Wéli baa 4.3-12; 6.23.

               	Wéli baa koliyo 11 kaliwɛgɛ ki táanmɛ gè.

               	Wéli baa 4.3-21 .

Kolimɔ kakuɔrɔ wori dè71 A Yewe ń'nɛ̀ ki juu nɛ́ jo: «Fànʔa kajuʔulo ke n'gɛlɛ gàli gīɛlɛ kolimɔ kakuɔrɔ wuʔulo
         gèle. Yakaa gī gàa gī cɛ̀njɛngɛ wàlidɛngɛgɛ. 2 Tiʔɛ gíì nī pe sí nɛ kakuɔrɔ kaasuʔuro yajuuro kɔni dè, kire tiʔɛ nī pe bé kolimɔ kakuɔrɔ yajuʔu kɔnigi gè míɛni. Kacuɔnriwɔ
         wi bé ki sìsiɛn nyɛri nyɛri gè gbùʔɔrɔdiʔɛ yafanʔa lìʔɛgɛlɛ nɛ̄ gèle. 3 Wi bé sùnmɔ tiɛyɛ yi mìɛni kɔ̀n bè tɛ́ngɛ Yewe yiʔɛ mɛ́ gè: nɛgɛ gè, nɛ́ sùnmɔ tiɛyɛ
         yi mìɛni ní yè nyàa yi 'ki laafungbuʔɔ nɛ́ ki laara màʔa dè, 4 nɛ́ seluʔulo siin ní gèle nɛ́ sùnmɔ ní bè bàa pi 'sɛ̀nnɛ màʔa gèle, nɛ́ nyibɔli ní wè. Tire ti mìɛni bé kɔ̀n nɛ́ seluʔulo ní gèle.5 «Bà kacuɔnriwɔ wi bé ti sórigo gbùʔɔrɔdiʔɛ yafanʔa nɛ̄ gè, kakuɔrɔ yakɔnrɔ dī dàa kàsun ki sórigi
         Yewe mɛ́ wè. Kolimɔ kakuɔrɔ dī. 6 Nàguɔlɔ bálì bīɛlɛ kacuɔnrilɔ bèle, peli yákuɔ pe bé gbɛ̀ kaasɛnrɛ káa dè. Pe 'yɛli
         pe ti káa tiɛwalidɛngɛgɛ káà nī. Yakaa gī gàa gī cɛ̀njɛngɛ wàlidɛngɛgɛ. 7 Kolimɔ kakuɔrɔ fànʔa kajuʔulo gèle, kiyē nugolo nɛ́ kapiʔile kàsulugo kakuɔrɔ wuʔulo ní gèle. Kaasɛnrɛ tire yē kacuɔnriwɔ wire wori, wire ŋáà wi 'kàsulugosuɔ baara
         kúɔ dè.8 «Kacuɔnriwɔ ŋáà wiī nɛ kakuɔrɔ kaasuʔuro baara kúu dè Yewe yiʔɛ mɛ́ gè, wàa wiiyɛ
         wori dè, kakuɔrɔ kaasuʔuro yajuʔu ki sɛ̀ngɛ ki bé kò wire wuʔu.9 «Yaliire yakɛnrɛ ó yakɛnrɛ dáà pe 'fúɔ dìbige nī gè kire ga laa yakpɔbigɔ nɛ̄ gè, nɛ̀ fàri yaliire
         yakɛnrɛ dáà pe 'káli ŋɔ̀mipiʔɛlɛ nī gèle, tire bé puu kacuɔnriwɔ wi wori, ŋàa wi 'ki
         baara kúɔ dè. 10 Yaliire yakɛnrɛ dáà ti mìɛni, dàa pe 'nyaʔami nɛ́ sùnmɔ ní bè, nɛ́ dàa dī sùnmɔ fùn
         bè, tire ti mìɛni bé puu Arawɔn jaala wori; wàlimɛ sì je puu baaʔ.»Yanyige yakɔnrɔ wori dè11 «Fànʔa kajuʔulo ke n'gɛlɛ gàli gīɛlɛ yanyige yakɔnrɔ wuʔulo gèle, yakɔnrɔ dáà pe tɛ́ngi Yewe yiʔɛ mɛ́ gè. 12 A ki sí nyaa wàa wi 'pɛn nɛ́ ti ní bè Yewe síɛri wè, wi 'yɛli bè yɛrɛ dáà fàri dè
         wi kacɛ̀ngɛ síɛrilɛ yakɔnrɔ nɛ̄ dè: sìnvarifun búru kpɔbilɔ bálì pe 'nyaʔami nɛ́ sùnmɔ ní bè, nɛ́ sìnvarifun ŋɔ̀minɔ bálì nɛ̄ pe
         'sùnmɔ wo bè, nɛ́ míifuɔnibɔ búru kpɔbilɔ bálì pe 'nyaʔami nɛ́ sùnmɔ ní bè+. 13 Búru kpɔbilɔ bálì pe 'kpúɔn nɛ́ sìnvari ní dè, wi 'yɛli bè pàli fàri yanyige yakɔnrɔ
         nɛ̄ dè, kacɛ̀ngɛ síɛrilɛ wori dè. 14 Wi bé búrulo nigbe nigbe láʔala gbuʔulo gálì nɛ̄ gèle bè kɛn Yewe mɛ́ kpuʔɔrɔ.«Kire kàduʔumɛ búrulo pe bé ní koli bè kò kacuɔnriwɔ wire wuulo, wire ŋáà wi 'yanyige yakɔnrɔ sìsiɛn nyɛri nyɛri gè gbùʔɔrɔdiʔɛ yafanʔa lìʔɛgɛlɛ nɛ̄ gèle. 15 Ki 'yɛli pe- kakuɔrɔ kaara káa dè kire cɛnnugo gè, kaara dáà dī yanyige yakɔnrɔ wori
         dè bè Yewe síɛri wè. Tàa sǐ ga tíi kò bè súɔnʔ.16 «A wàa yanyige yakɔnrɔ ti kɛ́nì yē nyakungɛngɛ yakɔnrɔ dè, kire ga laa kinɛdɛnigɛ yakɔnrɔ dè, ki kaara ti bé gbɛ̀ káa kire cɛnnugo gè. Dàa ti bé kò dè, pe bé gbɛ̀ tire káa
         ki kpìɛnduu gè. 17 Nɛ̀ ki yaʔa dìi ti bé kò bè cɛnyɛ taanri kúɔ yè, ki 'yɛli pe- tire sórigo. 18 A siɛn 'yanyige yakɔnrɔ kaara káa dè cɛnyɛ taanriwuʔu nɛ̄ gè, Yewe sǐ ga tíi fɔ̀li
         kire siɛn nɛ̄ wè ŋàa wi 'ti kɔ̀n dèʔ; tiǐ ga tíi còʔ. Tire yē yanuʔɔrɔ Yewe yiʔɛ mɛ́
         gè; ŋàa wi 'ti káa dè, wi kolimɔ pi bé tuu wi nɛ̄.19 «A kaara díì 'cò nɛ̀ taa yakaa nɛ̄ gàa ki 'núʔɔ Yewe yiʔɛ mɛ́ gè, piyě ga tíi ti káaʔ;
         ki 'yɛli pe- ti sórigo kàsun nī.«Kaara dáà sí ti 'kò cìilide dè Yewe yiʔɛ mɛ́ gè, siɛn ó siɛn ŋáà wī cìiliwe wè+, wire bé gbɛ̀ ti káa. 20 Nɛ̀ sí ki yaʔa a wàa 'yanyige yakɔnrɔ kaara káa dàa dī Yewe wori dè, a wi sí 'núʔɔ
         Yewe yiʔɛ mɛ́ gè+, pe bé kire siɛn yige péwu wi siɛnnɛ sunʔɔmɔ nī bè. 21 Bɛ̀ míɛni ki yē, a wàa 'cò nɛ̀ taa yakaa nɛ̄ gàa ki 'núʔɔ Yewe yiʔɛ mɛ́ gè, a ki cɛ́nì
         yē siɛn fuɔnrɔ yo, á kire bɛ̀ʔ nyàʔayɛgɛ kire ga laa yajuʔu núʔɔgɔ yo, kire ga laa
         yafungo yɛgɛ gáà gī núʔɔgɔ gè, a wi pɛ́nì yanyige yakɔnrɔ kaara káa dè dàa dī Yewe
         wori dè, pe bé kire siɛn yige péwu wi siɛnnɛ sunʔɔmɔ nī bè.»22 A Yewe sí ń'nɛ̀ ki juu Misa mɛ́ nɛ́ jo:23 «-Ki juu Isirayɛliyé mɛ́ bèle ma fànʔa kajuʔulo gálì tìɛ gèle pe nɛ̄:«Yeli sǐ ga tíi nùɔ sùnmɔ káa bèʔ, nɛ́ sìnbuɔ sùnmɔ ní bèʔ, nɛ́ síkpuɔ sùnmɔ ní bèʔ.24 «Yawiʔi ó yawiʔi gáà ki 'kùu kìimɛ gè, kire ga laa yawiʔi gáà nyàʔayɛgɛ káà kiiyɛ
         ki 'kpúu gè, yeli bé gbɛ̀ baara táà tiiyɛ kúɔ nɛ́ ki sùnmɔ ní bè, yeli sǐ ga tíi pi
         káa púloʔ ! 25 Kakuɔrɔ kaara dáà kàsun ki sórigi dè Yewe mɛ́ wè, a siɛn wáà 'ti sùnmɔ káa bè, pe bé kire siɛn yige wè péwu wi siɛnnɛ
         sunʔɔmɔ nī bè.26 «Yeli kòridiɛyɛ yi mìɛni nī yè, yeli sǐ ga tíi sìsiɛn káa gè púloʔ, a ki cɛni yē sínjinʔɛ
         sìsiɛn yo, á kire bɛ̀ʔ yajuʔu wuʔuʔ yo. 27 A ki sí nyaa wàa pɛ́nì sìsiɛn káa, pe bé kire siɛn yige wè péwu wi siɛnnɛ sunʔɔmɔ
         nī bè+.»28 A Yewe sí ń'nɛ̀ ki juu Misa mɛ́ nɛ́ jo: 29 «-Ki juu Isirayɛliyé mɛ́ bèle ma fànʔa kajuʔulo gálì tìɛ gèle pe nɛ̄:«Siɛn ŋáà wi 'pɛn nɛ́ yanyige yakɔnrɔ ní dè bè ti kɛn Yewe mɛ́ wè, wi bé Yewe liɛlɛ
         kɔ̀n lè ti nī. 30 Wi bé pɛn nɛ́ ti ní wi tíimɛ kiyɛ nī yè bè ti sórigo Yewe yiʔɛ mɛ́ gè. Wi bé pɛn nɛ́
         sùnmɔ ní bè nɛ́ dìribuu ní wè, bè dìribuu yɛ̀gɛ wè naamɛ Yewe yiʔɛ mɛ́ gè.31 «Bà kacuɔnriwɔ wi bé ti sùnmɔ tiɛyɛ sórigo yè gbùʔɔrɔdiʔɛ yafanʔa nɛ̄ gè, nɛ̀ ki yaʔa dìribuu kaara tire yē Arawɔn nɛ́ wi jaala wori. 32 Yeli yanyige yakɔnrɔ kaara ti kàliige ciile lè, yeli bé lire kɛn kpuʔɔrɔ kacuɔnriwɔ
         mɛ́ wè. 33 Arawɔn jaala nī bèle, ŋàa wi 'yanyige yakɔnrɔ sìsiɛn nɛ́ ti sùnmɔ tiɛyɛ tɛ́ngɛ yè
         Yewe yiʔɛ mɛ́ gè, wire liɛlɛ lire nī kàliige ciile lè.34 «Nɛ́ ki cɛ́n dìribuu kaara dáà pe yɛ̀gí naamɛ Yewe yiʔɛ mɛ́ gè nɛ́ kpuʔɔrɔ kàliige
         ciile ní lè, mi Yewe mi nyɛ́nì ti láʔala Isirayɛli siɛnnɛ pe yanyige yakɔnrɔ nɛ̄ dè,
         nɛ̀ ti kɛn kacuɔnriwɔ Arawɔn nɛ́ wi jaala mɛ́ bèle; pe liɛlɛ lire nī. Fànʔa kaala
         nī súuri.»35 Tire yē Arawɔn nɛ́ wi jaala liɛlɛ kakuɔrɔ nī dè dàa kàsun ki sórigi dè, dàa dī Yewe
         wori dè, nɛ̀ ki líɛ cɛngɛ gíì pe 'pe tɛ́ngɛ peri kacuɔnrilɔ baara kúu dè Yewe yiʔɛ mɛ́ gè. 36 Tire dī dàa Yewe 'juu nɛ̀ gbɛ̀ngɛ Isirayɛli siɛnnɛ mɛ́ bèle pe- ti kɛn pe mɛ́ cɛngɛ
         gíì Misa wi 'kacuɔnrilɔ nyíɛnɛ bèle nɛ̀ kɔ̀n nɛ́ sùnmɔ wo pe nɛ̄. Fànʔa kaala nī súuri
         kɛ̀ngɛlɛ ke mìɛni nī.Kakuɔrɔ fànʔa kajuʔulo siɛnrɛ ti kúɔdiʔɛ gè37 Keli yē fànʔa kajuʔulo gàli ke 'kakuɔrɔ kaasuʔuro wori kúɔ dè, nɛ́ yaliire yakɛnrɛ ní dè, nɛ́ kapiʔile kàsulugo kakuɔrɔ ní dè, nɛ́ kolimɔ kakuɔrɔ ní dè, nɛ́ siɛntɛngɛ kakuɔrɔ kele wori ní dè, nɛ́ yanyige yakɔnrɔ ní dè, 38 gàli Yewe 'juu nɛ̀ gbɛ̀ngɛ Misa mɛ́ wè Sinayii nyagurugo nɛ̄ gè, cɛngɛ gíì wi 'ki juu nɛ̀ gbɛ̀ngɛ Isirayɛli siɛnnɛ mɛ́ bèle nɛ́ jo peri báan nɛ́ pe kpuʔɔrɔ ní dè Yewe mɛ́ wè, baa Sinayii waama kùlo nī lè.
         
            
               	Wéli baa Tɔ́r 15.3.

               	Wéli baa 5.2-3; 13.45-46; 15.2-3,19.

               	Wéli baa 12.1-8.

               	Wéli baa Sél 9.4; Lev 17.10-14; Fàn 12.16,23; 15.23.

KACUƆNRILƆ TƐNGƐ BAARA KELE GELE(8.1–10.20)Misa wi 'Arawɔn nɛ́ wi jaala tɛ́ngɛ bèle pe baara nɛ̄ dè81 A Yewe sí ki juu Misa mɛ́ nɛ́ jo+: 2 «Ma Arawɔn nɛ́ wi jaala kɔ́ri bèle, ma pe burudo líɛ dè, nɛ́ siɛnnyiɛnɛgɔn sùnmɔ ní bè, nɛ́
         kapiʔile kàsulugo kakuɔrɔ nɛ̀piɛyɛlilɛ ní lè, nɛ́ sìnbapɔlilɔ siin, nɛ́ sìnvarifun búrulo danʔa ní gè. 3 Ma Isirayɛliyé tògo siɛnnɛ gbuʔulo bèle Kpàlidiʔɛ Kpátaʔa wìile yiʔɛ mɛ́ gè.»4 A Misa 'ki kpíʔile gàa Yewe yé juu nɛ̀ gbɛ̀ngɛ gè, a tògo ki siɛnnɛ pe sɛ́nì gbuʔulo
         Kpàlidiʔɛ Kpátaʔa wìile yiʔɛ mɛ́ gè. 5 A Misa 'ki juu siɛnnɛ mɛ́ bèle nɛ́ jo: «Ki n'gɛ gàa Yewe 'juu nɛ̀ gbɛ̀ngɛ nɛ́ jo we-
         ki kpíʔile gè.»6 A wi 'Arawɔn nɛ́ wi jaala sìʔɛrɛ bèle nɛ̀ kpɔni, nɛ́ tí a pe 'pìye gbéli nɛ́ luʔɔ
         ní gè+. 7 A wi 'burudɔnigɔ le gè Arawɔn nɛ̄ wè, nɛ́ wi puɔ nɛ́ burudɔnigɔ màʔana ní lè, nɛ́
         burugbuɔyɛligɛ le gè wi nɛ̄. Nɛ́ efodi burubile+ le lè wi nɛ̄, nɛ́ wi puɔ nɛ́ efodi màʔana ní lè, nàa kpìɛndiinnɛ pe 'sɔ́migɔ nɛ̀
         kpíʔile lè. 8 A wi 'sìndinge kpɔ̀bi+ le wè wi nɛ̄, nɛ́ Urimi nɛ́ Tumimi+ líɛ wè nɛ̀ le baa kpɔ̀bi nī wè. 9 A wi 'ndɔ̀njɛngɛ tɔ́n gè wi nyùgo nɛ̄ gè, nɛ́ sí tiɛ yakpɔbigɔ puɔ gè nɛ̀ ki tárigɛ
         ndɔ̀njɛngɛ nɛ̄ gè gbɛlɛ yiʔɛ mɛ́ gè, gàa gī wàlidɛngɛlɛ fìɛ wè+, nɛ̀ yɛli nɛ́ gàa ní Yewe cé juu nɛ̀ gbɛ̀ngɛ Misa mɛ́ wè. 10 A Misa wi 'siɛnnyiɛnɛgɔn sùnmɔ líɛ bè, nɛ̀ Kòridiʔɛ nyɛri nyɛri gè nɛ̀ tóri yɛrɛ ti mìɛni nɛ̄ dè dàa dī ki nī gè. A Kòridiʔɛ ki sí kò
         wàlidɛngɛgɛ Yewe mɛ́, nɛ́ ki yakpiʔilide ti mìɛni ní dè+. 11 A wi 'siɛnnyiɛnɛgɔn sùnmɔ páà líɛ nɛ̀ gbùʔɔrɔdiʔɛ yafanʔa nyɛri nyɛri gè tɔliyɔ kɔlisiin, nɛ́ ki yakpiʔilide ti mìɛni ní dè, nɛ́ tasaakpuʔɔ
         ní gè nɛ́ ki tɛ́ngɛdiʔɛ ní gè, nɛ̀ sí ti mìɛni wàli nɛ̀ tɛ́ngɛ. 12 A wi 'siɛnnyiɛnɛgɔn sùnmɔ páà wo Arawɔn nyùgo nɛ̄ gè, nɛ̀ sí wi wàli nɛ̀ tɛ́ngɛ.13 A Misa wi 'Arawɔn jaala sìʔɛrɛ bèle nɛ̀ kpɔni, nɛ́ sí burudɔniyɔ le yè pe nɛ̄. A wi
         'pe puɔ nɛ̀ cò nɛ́ burudɔniyɔ màʔagɛlɛ ní gèle, nɛ́ sí pe ndɔ̀ngɔlɔ tɔ́n gèle pe nɛ̄,
         nɛ̀ yɛli nɛ́ gàa ní Yewe cé juu nɛ̀ gbɛ̀ngɛ Misa mɛ́ wè+.14 A wi sí pɛn nɛ́ kapiʔile kàsulugo kakuɔrɔ nɛ̀piɛyɛlilɛ ní lè, a Arawɔn nɛ́ wi jaala
         pe sí kiyɛ taʔala yè ni nyùgo nɛ̄ gè. 15 A Misa 'ni kɔni nɛ́ ni sìsiɛn tuʔɔ gè nɛ́ sí wi kabiɛlɛ nígi lè ki nī nɛ̀ taʔa gbùʔɔrɔdiʔɛ
         yafanʔa ki nyɛgɛlɛ nɛ̄ gèle nɛ̀ ki cìile, nɛ́ sí sìsiɛn sɛngɛ wo gè gbùʔɔrɔdiʔɛ ki
         táanmɛ tiɛyɛ nī yè. Bɛ̀ ki 'kpíʔile a wi 'ki wàli nɛ̀ tɛ́ngɛ kire ga buu peri kàsulugosuɔ
         baara kúu dè ki nɛ̄.16 A Misa wi 'sùnmɔ tiɛyɛ yi mìɛni celile yè nyàa yi 'laafungbuʔɔ nɛ́ laara tɔ́n dè,
         nɛ́ nyibɔli ní wè, nɛ́ seluʔulo siin ní gèle nɛ́ sùnmɔ ní bè bàa pi 'ke màʔa gèle. A wi 'ti mìɛni
         sórigo gbùʔɔrɔdiʔɛ nɛ̄ gè. 17 Nɛ̀ ki yaʔa nɛ̀piɛyɛlilɛ kaasɛnrɛ dè, nɛ́ ni sɛ̀ngɛ ní gè nɛ́ ni fire ní dè, a wi
         'ti sórigo péwu bùguro kàduʔu mɛ́ gè, nɛ̀ yɛli nɛ́ gàa ní Yewe cé juu nɛ̀ gbɛ̀ngɛ
         Misa mɛ́ wè.18 A wi sí pɛn nɛ́ kakuɔrɔ kaasuʔuro sìnbapɔli ní wè. A Arawɔn nɛ́ wi jaala pe sí kiyɛ taʔala yè sìnbapɔli wi nyùgo nɛ̄
         gè. 19 A Misa wi 'wi kɔni nɛ́ wi sìsiɛn tuʔɔ gè nɛ̀ ki nyɛri nyɛri gbùʔɔrɔdiʔɛ yafanʔa lìʔɛgɛlɛ
         nɛ̄ gèle.20 A Misa wi 'sìnbapɔli kaara celile dè yasɛyɛ yasɛyɛ, nɛ̀ ti sórigo nɛ́ nyùgo ní gè,
         nɛ́ sùnmɔ tiɛyɛ ní yè. 21 A wi sí sìnbapɔli wi laafungbuʔɔ nɛ́ wi laara nɛ́ wi tɔliyɔ jíge yè nɛ́ luʔɔ ní gè.
         A Misa 'tire pínɛ nɛ́ sìnbapɔli kaara ní dè nɛ̀ ti mìɛni sórigo gbùʔɔrɔdiʔɛ yafanʔa
         nɛ̄ gè, kakuɔrɔ kaasuʔuro dáà nùdaanna ni nyɛ́ni Yewe fungo nyígi gè. Tire 'puu kakuɔrɔ
         yakɔngɔ gáà kàsun ki sórigi, nɛ̀ yɛli nɛ́ gàa ní Yewe cé juu nɛ̀ gbɛ̀ngɛ Misa mɛ́
         wè.22 A wi 'pɛn nɛ́ sìnbapɔli siinwuu ní wè, siɛntɛngɛ kakuɔrɔ sìnbapɔli wè, a Arawɔn nɛ́
         wi jaala pe 'pe kiyɛ taʔala yè sìnbapɔli nyùgo nɛ̄ gè. 23 A Misa 'sìnbapɔli kɔni wè, nɛ́ wi sìsiɛn tuʔɔ gè nɛ̀ kàa taʔa Arawɔn kàliige kɔli
         ngbówɛgɛ nɛ̄ gè táanmɛ gè, nɛ ń'nɛ̀ nɛ́ kàa taʔa wi kàliige kɔli kabaligbuɔ nɛ̄ wè,
         nɛ́ wi kàliige tɔligɔ kabaligbuɔ nɛ̄ wè.24 A wi sí Arawɔn jaala sìʔɛrɛ bèle nɛ̀ kpɔni wi nɛ̄, nɛ́ sìsiɛn káà taʔa pe kàliige
         kɔli ngbówɛyɛ nɛ̄ yè táanmɛ gè, nɛ́ kàa taʔa pe kàliige kiyɛ kabaligbuɔlɔ nɛ̄ bèle,
         nɛ́ pe kàliige tɔliyɔ kabaligbuɔlɔ nɛ̄ bèle.A Misa 'sìsiɛn sɛngɛ nyɛri nyɛri gè gbùʔɔrɔdiʔɛ yafanʔa lìʔɛgɛlɛ nɛ̄ gèle. 25 A wi sí sìnbapɔli wi sùnmɔ tiɛyɛ líɛ yè: nɛgɛ gè, nɛ́ sùnmɔ tiɛyɛ nyáà yi 'sìnbapɔli
         laafungbuʔɔ nɛ́ wi laara màʔa dè, nɛ́ nyibɔli ní wè, nɛ́ seluʔulo siin ní gèle nɛ́
         ke sùnmɔ ní bè, nɛ́ míɛni kàliige ciile ní lè.26 A Misa sí sìnvarifun búrulo kɔ̀n bèle, búrulo bílì nī pe yé tɛ́ngɛ danʔa nī gè Yewe
         yiʔɛ mɛ́ gè: búru kpɔbiwɔ nigbe, nɛ́ búru nigbe ŋáà pe 'kpúɔn nɛ́ sùnmɔ ní bè, nɛ́
         ŋɔ̀mi nigbe ní. A wi 'pe taʔa sùnmɔ tiɛyɛ nɛ̄ yè nɛ́ kàliige ciile nɛ̄ lè. 27 A wi 'ti mìɛni pínɛ nɛ̀ le Arawɔn kadaʔala nī gèle nɛ́ Arawɔn jaala kadaʔala nī gèle,
         a pe sí ti yɛ̀gɛ naamɛ Yewe yiʔɛ mɛ́ gè. 28 A Misa 'koli nɛ̀ ti suɔ pe mɛ́ nɛ̀ ti taʔa kakuɔrɔ kaasuʔuro naamɛ gè, nɛ́ sí ti sórigo
         gbùʔɔrɔdiʔɛ yafanʔa nɛ̄ gè. Siɛntɛngɛ kakuɔrɔ kele wori dī, dàa nùdaanna ni nyɛ́ni
         Yewe fungo nyígi gè, kakuɔrɔ yakɔnrɔ dáà kàsun ki sórigi Yewe mɛ́ wè.29 A Misa 'sìnbapɔli wi dìribuu kaara líɛ dè, dàa dī siɛntɛngɛ kakuɔrɔ kele wori dè,
         nɛ̀ ti yɛ̀gɛ naamɛ Yewe yiʔɛ mɛ́ gè. Tire ti 'puu wi liɛlɛ lè, nɛ̀ yɛli nɛ́ gàa ní
         Yewe cé juu nɛ̀ gbɛ̀ngɛ Misa mɛ́ wè.30 A Misa sí siɛnnyiɛnɛgɔn sùnmɔ páà suɔ, nɛ́ sìsiɛn káà tuʔɔ gàa ki 'wo gbùʔɔrɔdiʔɛ
         nɛ̄ gè, nɛ̀ ki nyɛri nyɛri Arawɔn nɛ́ wi burudo nɛ̄ dè, nɛ́ wi jaala nɛ̄ bèle nɛ́
         pe burudo ní dè. Bɛ̀ ki 'kpíʔile a wi 'pe wàli nɛ̀ tɛ́ngɛ Yewe mɛ́, Arawɔn nɛ́ wi
         jaala ní bèle, peli nɛ́ pe burudo ní dè.31 A Misa 'juu Arawɔn nɛ́ wi jaala ní bèle, nɛ́ jo:«Ye- kaara suʔɔ dè Kpàlidiʔɛ Kpátaʔa wìile yiʔɛ mɛ́ gè, ye ti káa baa nɛ́ búrulo ní
         bèle bàli pe 'puu siɛntɛngɛ kakuɔrɔ danʔa nī gè, nɛ̀ yɛli nɛ́ dàa ní mi 'juu nɛ̀ gbɛ̀ngɛ
         nɛ́ jo: ‹Arawɔn nɛ́ wi jaala ní bèle, peli pe bé ti kaa+.› 32 A tàa 'kò dè, kaara nɛ́ búrulo wori dè, ye- ti sórigo.33 «Cɛnyɛ kɔlisiin sunʔɔmɔ nī bè, yeli sǐ gbɛ̀ yiri Kpàlidiʔɛ Kpátaʔa wìile nī lèʔ, fúɔ bè taa yeli tɛ́ngɛ lɛ̀lɛ ni ba fori, nɛ́ ki cɛ́n cɛnyɛ kɔlisiin
         'yɛli bè nyì yeli tɛ́ngɛlɛ kakuɔrɔ wori nɛ̄ dè. 34 Gàa 'ki kpíʔile pàngɛ gè, kire Yewe cé juu nɛ̀ gbɛ̀ngɛ nɛ́ jo we- ki kpíʔile bè yeli
         kàsulugosuɔ baara kúɔ dè. 35 Yeli bé kò Kpàlidiʔɛ Kpátaʔa wìile yiʔɛ mɛ́ gè pìlige nɛ́ cɛnvugo fúɔ cɛnyɛ kɔlisiin,
         bèri Yewe tunduro kúu dè. Bɛ̀ ki bé puu yeli sǐ kùuʔ. Tire ti yé juu nɛ̀ gbɛ̀ngɛ mi
         mɛ́.»36 Dàa ti mìɛni Yewe cé juu nɛ̀ gbɛ̀ngɛ Misa nyuɔ nī gè, a Arawɔn nɛ́ wi jaala pe 'ti
         mìɛni kpíʔile.
         
            
               	Wéli baa Yir 29.

               	Koliyo 6-9 tiʔɛ nī gè, wéli baa Yir 28.4-43; 39.1-31.

               	Wéli baa Yir 28.6-14.

               	Wéli baa Yir 28.15-30.

               	Wéli baa Yir 28.30.

               	Wéli baa Yir 28.4,37-39; 29.6.

               	Koliyo 10-15 tiʔɛ nī gè, wéli baa Yir 40.9-11.

Kacuɔnrilɔ pe 'kakuɔrɔ baapelide kúɔ dè91 Cɛnyɛ kataanriwuʔu nɛ̄ gè+, a Misa wi 'Arawɔn nɛ́ wi jaala yeri bèle, nɛ́ Isirayɛli liɛlɛ ní bèle. 2 A wi 'ki juu Arawɔn mɛ́ nɛ́ jo:«Ma nɛ̀piɛyɛlilɛ nigbe cò, kapiʔile kàsulugo kakuɔrɔ woli lè, nɛ́ sìnbapɔli nigbe ní, kakuɔrɔ kaasuʔuro wuu wè, pe mìɛni siin bèle kpɔlidiʔɛlɛ fùn, ma pɛn nɛ́ ti ní ma pa ti tɛ́ngɛ Yewe yiʔɛ mɛ́ gè.3 «Ma sí ki juu Isirayɛli siɛnnɛ mɛ́ bèle peri báan nɛ́ síkapɔli ní, kapiʔile kàsulugo
         kakuɔrɔ wuu wè, nɛ́ nɛ̀piɛyɛlilɛ nɛ́ sìnbapile ní, ke mìɛni siin yiɛlɛ nigbe wuʔulo
         gálì gīɛlɛ kpɔlidiʔɛlɛ fùn gèle, ke- puu kakuɔrɔ kaasuʔuro. 4 Nɛ́ míɛni pe 'yɛli bè pɛn nɛ́ nɛ̀piɛlɛ nɛ́ sìnbapɔli ní, yanyige yakɔnrɔ wori dè, bè pa ti kɔni Yewe yiʔɛ mɛ́ gè. Pe bè yaliire yakɛnrɛ fàri dè ti nɛ̄, dàa ti 'nyaʔami nɛ́ sùnmɔ ní bè. Nɛ́ ki cɛ́n pàngɛ gè Yewe bé wìi
         tìɛ yeli nɛ̄.»5 A pe 'pɛn nɛ́ yɛrɛ ti mìɛni ní dàa wori Misa 'juu nɛ̀ gbɛ̀ngɛ dè, Kpàlidiʔɛ Kpátaʔa yiʔɛ mɛ́ gè. A Isirayɛli tògo siɛnnɛ pe mìɛni 'sìʔɛrɛ nɛ̀ kpɔni baa nɛ̀ yéri Yewe
         yiʔɛ mɛ́ gè.6 A Misa 'jo: «Ki n'gɛ gàa Yewe 'juu nɛ̀ gbɛ̀ngɛ gè nɛ́ jo ye- ki kpíʔile gè, kire ga
         buu Yewe cɛ̀nmɛ nɛ́ wi kpuɔmɔ pi- yiri yeli- pi nyaa.»7 A Misa sí ń'nɛ̀ ki juu Arawɔn mɛ́ wè nɛ́ jo:«Sìʔɛrɛ náʔa ma kpɔni gbùʔɔrɔdiʔɛ yafanʔa nɛ̄ gè. Ma pɛn nɛ́ muɔ kapiʔile kàsulugo kakuɔrɔ nɛ́ muɔ kakuɔrɔ kaasuʔuro ní dè,
         ma kàsulugosuɔ baara kúɔ dè, muɔ wori dè nɛ́ siɛnnɛ pe wori ní dè, nɛ̀ yɛli nɛ́ gàa
         ní Yewe 'juu nɛ̀ gbɛ̀ngɛ gè+.»8 A Arawɔn wi 'sìʔɛrɛ nɛ̀ kpɔni gbùʔɔrɔdiʔɛ yafanʔa nɛ̄ gè nɛ̀ nɛ̀piɛyɛlilɛ kɔni lè,
         kapiʔile kàsulugo woli lè, wire tíimɛ kapiile wuʔu nɛ̄ gè. 9 A Arawɔn jaala pe 'pɛn wi mɛ́ nɛ́ sìsiɛn ní gè, a wi 'wi kabiɛlɛ nígi lè sìsiɛn nī
         gè, nɛ̀ kàa taʔa gbùʔɔrɔdiʔɛ ki nyɛgɛlɛ nɛ̄ gèle, nɛ́ sí sìsiɛn sɛngɛ ki mìɛni wo
         gbùʔɔrɔdiʔɛ yafanʔa nɛ̄ gè ki táanmɛ tiɛyɛ nī yè. 10 A wi 'kapiʔile kàsulugo kaara tiɛyɛ nyáà sórigo yè gbùʔɔrɔdiʔɛ nɛ̄ gè: sùnmɔ bè, nɛ́
         seluʔulo siin ní gèle nɛ́ nyibɔli ní wè. Wi 'ki kpíʔile nɛ̀ yɛli nɛ́ gàa ní Yewe cé juu nɛ̀ gbɛ̀ngɛ Misa mɛ́ wè. 11 Kaasɛnrɛ dè, nɛ́ nɛ̀piɛyɛlilɛ sɛ̀ngɛ ní gè, a wi sí ti sórigo péwu bùguro kàduʔu mɛ́
         gè.12 A Arawɔn wi 'kakuɔrɔ kaasuʔuro yajuʔu kɔni gè. A wi jaala pe 'pɛn nɛ́ sìsiɛn ní gè
         wi mɛ́, a wi 'ki nyɛri nyɛri gbùʔɔrɔdiʔɛ yafanʔa lìʔɛgɛlɛ nɛ̄ gèle. 13 A pe 'kakuɔrɔ kaasuʔuro kaara kɛn dè wi mɛ́ yasɛyɛ yasɛyɛ, nɛ́ nyùgo ní gè, a wi 'ti
         sórigo gbùʔɔrɔdiʔɛ nɛ̄ gè. 14 A wi 'yajuʔu ki laafungbuʔɔ nɛ́ laara nɛ́ tɔliyɔ jíge yè, nɛ́ ti taʔala kakuɔrɔ kaasuʔuro
         naamɛ gè, nɛ̀ sí ti sórigo gbùʔɔrɔdiʔɛ yafanʔa nɛ̄ gè.15 Kire kàduʔumɛ a wi 'pɛn nɛ́ kpuʔɔrɔ ní dè, siɛnnɛ wori dè. A wi 'síkapɔli cò wè, siɛnnɛ
         kapiʔile kàsulugo wuu wè, nɛ́ wi kɔni kàsulugosuɔ kakuɔrɔ wuu, kanumɔ nɛ̄ wi 'ki kpíʔile
         nɛ́ kakuɔrɔ pélide wori ní dè. 16 A wi 'pɛn nɛ́ yajuuyo siin ní yè, kakuɔrɔ kaasuʔuro woyo yè, nɛ̀ wi 'kakuɔrɔ baara
         kúɔ dè nɛ̀ yɛli nɛ́ ti tìɛgɛnmɛ ní bè+.17 A wi sí pɛn nɛ́ yaliire yakɛnrɛ ní dè. A wi 'míimɛ kagbuunyiʔɛ nigbe kɔ̀n ti nī nɛ̀
         ki sórigo gbùʔɔrɔdiʔɛ yafanʔa nɛ̄ gè, nɛ̀ fàri kakuɔrɔ kaasuʔuro nɛ̄ dè, sínbinimɛ
         táanni wori dè. 18 A wi sí nɛ̀piɛlɛ nɛ́ sìnbapɔli kɔni wè, siɛnnɛ yanyige yakɔnrɔ wori dè.A Arawɔn jaala pe 'sìsiɛn kɛn gè wi mɛ́, a wi 'ki nyɛri nyɛri gbùʔɔrɔdiʔɛ yafanʔa
         lìʔɛgɛlɛ nɛ̄ gèle. 19 A pe 'nɛ̀piɛlɛ nɛ́ sìnbapɔli sùnmɔ tiɛyɛ líɛ yè: nɛyɛ yè, nɛ́ sùnmɔ tiɛyɛ nyáà yi
         'laafungboliyo nɛ́ laara màʔa dè, nɛ́ seluʔulo ní gèle, nɛ́ nyibɔlilɔ ní bèle. 20 A pe 'sùnmɔ tiɛyɛ taʔa yè dìribuulo nɛ̄ bèle, á Arawɔn 'sùnmɔ tiɛyɛ sórigo yè gbùʔɔrɔdiʔɛ
         yafanʔa nɛ̄ gè. 21 A wi sí dìribuulo nɛ́ kàliige ciile líɛ lè nɛ̀ ti yɛ̀gɛ naamɛ Yewe yiʔɛ mɛ́ gè, nɛ̀
         yɛli nɛ́ gàa ní Misa cé juu nɛ̀ gbɛ̀ngɛ gè.22 Bà Arawɔn 'kúɔ tire baara nɛ̄ dè, kapiʔile kàsulugo kakuɔrɔ dè, nɛ́ kakuɔrɔ kaasuʔuro
         dè, nɛ́ yanyige yakɔnrɔ dè, a wi 'wi kiyɛ yɛ̀gɛ yè siɛnnɛ kɔli mɛ́ gè nɛ́ diba kpíʔile
         wè pe mɛ́+. A wi 'tìgi gbùʔɔrɔdiʔɛ yafanʔa nɛ̄ gè.23 A Misa nɛ́ Arawɔn pe 'jíin Kpàlidiʔɛ Kpátaʔa nī gè. Bà pe 'puu nɛ yigi wè, a pe ń'nɛ̀
         diba kpíʔile wè siɛnnɛ mɛ́ bèle, a Yewe cɛ̀nmɛ nɛ́ wi kpuɔmɔ pi 'fali nɛ̀ tìgi siɛnnɛ
         pe mìɛni nyaamɛ nɛ̄. 24 A kàsun káà 'yiri Yewe yiʔɛ mɛ́ gè nɛ̀ ti mìɛni sórigo dàa ti 'puu gbùʔɔrɔdiʔɛ yafanʔa
         nɛ̄ gè, kakuɔrɔ kaasuʔuro dè nɛ́ sùnmɔ tiɛyɛ ní yè. A siɛnnɛ pe mìɛni pe 'ki nyaa,
         a pe 'fali nɛ̀ fundaanra kòkuʔulo wáa nɛ́ tuu nɛ̀ yiɛyɛ cúbulo yè dàala nɛ̄ lè Yewe
         yiʔɛ mɛ́ gè.
         
            
               	Wéli baa 8.33-35. Arawɔn nɛ́ wi jaala pe nyɛ́nì kò baa Kpàlidiʔɛ Kpátaʔa wìile nī lè fúɔ cɛnyɛ kɔlisiin.
                     Píra ŋáà nī wè, siɛntɛngɛ kakuɔrɔ kele ke bé kúɔ a pe 'pe baara séli dè.

Nadabi nɛ́ Abiyu pe 'kùu pe kolimɔ kɛnmɛ nɛ̄ bè101 Nadabi nɛ́ Abiyu, Arawɔn jaala bèle, a pe 'pe tingbopigele líɛ gèle nɛ́ kàsunnɛganʔana kálì kɔ̀n nɛ̀ le ke
         nī, nɛ́ wusuna wo baa. A pe sí pɛn Yewe yiʔɛ mɛ́ gè nɛ́ kàsun káà kiiyɛ ní gàa nɛ̄ Yewe wiì cé fɔ̀li gèʔ, gàa wuʔu wiì cé
         juu nɛ̀ gbɛ̀ngɛ pe mɛ́ gèʔ. 2 A kàsun káà sí yiri Yewe yiʔɛ mɛ́ gè nɛ̀ pe sórigo, a pe 'kùu Yewe yiʔɛ mɛ́ gè.3 A Misa 'ki juu Arawɔn mɛ́ nɛ́ jo:«Dàa tire dī Yewe cé juu lɛ̀lɛ líì nī wi 'jo, ‹Bàli pe 'sìʔɛrɛ nɛ̀ kpɔni mi nɛ̄ wè,
         pe 'yɛli bè ki cɛ́n dí mi yē tiɛlɛ fùn, bà kpuʔɔrɔ bè taʔa mi nɛ̄ siɛnnɛ pe mìɛni nyaamɛ nɛ̄ bè.› »A Arawɔn 'pìiri.4 A Misa sí Misayɛli nɛ́ Elisafanyé yeri bèle, Uziyɛli jaala bèle; Uziyɛli wi 'puu Arawɔn
         tuu cɔni. A wi 'pe yɛ:«Yeri báan, ye- yeli siinyɛninɛ yige bèle saawalidɛngɛgɛ nī gè, ye kɛ́ nɛ́ pe ní bùguro kàduʔu mɛ́ gè.»5 A pe 'fali nɛ̀ pɛn nɛ̀ pɛ́nì kúbilo líɛ bèle nɛ̀ kɛ́ bùguro kàduʔu mɛ́ gè nɛ̀ yɛli
         nɛ́ gàa Misa 'juu gè; kúbilo pe burudɔniyɔ, yi 'puu nɛ tíin pe nɛ̄.6 A Misa sí 'ki juu Arawɔn nɛ́ wi jaasɛnminɛ mɛ́ bèle, Eleyazari nɛ́ Itamari wè, nɛ́ pe yɛ̀:«Ye fǎga yeli nzìire yaʔa dè nyaʔamidɛʔ, ye fǎga yeli buruyo cɛnminɛ yè kùu kayaʔa
         nɛ̄ gèʔ. Á kire bɛ̀ʔ yeli bé ní kùu yeri wè bè wáa yìye nɛ̄, nɛ́ Yewe funbiɛnrɛ ní
         dè Isirayɛli tògo ki mìɛni nɛ̄. Yeli siinyɛninɛ Isirayɛliyé bèle, peli yákuɔ pe béri nyɛni de
         cáaduu kɔnrɔ wáari dè kúbilo nɛ̄ bèle, bàli Yewe 'kpúu nɛ́ kàsun ní gè+. 7 A yeli 'fìʔɛ nɛ yiri Kpàlidiʔɛ Kpátaʔa wìile nī lè, yeli bé kùu wī, nɛ́ ki cɛ́n Yewe siɛnnyiɛnɛgɔn sùnmɔ piī yeli nɛ̄.»A pe 'ki kpíʔile gàa Misa 'juu gè.Kacuɔnrilɔ pe tánʔagɛnmɛ wori dè8 A Yewe 'ki juu Arawɔn mɛ́ nɛ́ jo:9 «A muɔ kɛ́nì je jíin Kpàlidiʔɛ Kpátaʔa nī gè, muɔ sì yɛli bè diviɛn gbuɔ bé nɛ́ cɛ ga jo sunmɔ páà piiyɛʔ, muɔ nɛ́ muɔ jaala
         ní bèle, á kire bɛ̀ʔ yeli bé kùu wī. Tire ti bé puu fànʔa kaala súuri yeli mɛ́ nɛ́
         yeli siimɛ ní bè, 10 kire ga buu yeli bé gbɛ̀ ki cɛ́n gàa gī wàlidɛngɛgɛ Yewe mɛ́ wè nɛ́ gàa piyè wàli
         nɛ̀ tɛ́ngɛ gèʔ, nɛ́ gàa gī cìilige Yewe yiʔɛ mɛ́ gè nɛ́ gàa gī núʔɔgɔ wi yiʔɛ mɛ́
         gè.11 «Nɛ́ míɛni yeli bé gbɛ̀ Isirayɛliyé tɛnmɛ bèle fànʔa kele ke mìɛni nɛ̄, gàli Yewe 'juu pe mɛ́ Misa nyuɔ nī gè.»12 A Misa sí 'ki juu Arawɔn mɛ́ wè, nɛ́ wi jaasɛnminɛ Eleyazari nɛ́ Itamari ní wè, nɛ́ pe yɛ:«Yaliire yakɛnrɛ sɛnrɛ dáà ti 'kò dè, kakuɔrɔ yakɔnrɔ nī dè dàa kàsun ki 'sórigo Yewe mɛ́ wè, yeli
         bé ti líɛ bè ti káa sìnvari fùn, gbùʔɔrɔdiʔɛ yafanʔa táanni gè. Yakaa gī gàa gī cɛ̀njɛngɛ wàlidɛngɛgɛ gè+.13 «Yeli bé ti káa tiɛwalidɛngɛgɛ káà nī, nɛ́ ki cɛ́n tire yē muɔ nɛ́ muɔ jaala liɛlɛ
         kakuɔrɔ yakɔnrɔ nī dè dàa kàsun ki sórigi dè. Fànʔa kaala nī nàa Yewe 'juu nɛ̀ gbɛ̀ngɛ
         m'mɛ́ wè.14 «Nɛ̀ ki yaʔa dìribuu kaara dáà pe yɛ̀gí naamɛ Yewe yiʔɛ mɛ́ gè nɛ́ kpuʔɔrɔ ciile kaara
         ní dè, yeli bé ti káa tiɛciilige káà nī, muɔ wè nɛ́ muɔ jaala nɛ́ muɔ pórilo ní bèle,
         nɛ́ ki cɛ́n tire yē muɔ nɛ́ muɔ jaala liɛlɛ kakuɔrɔ wori, Isirayɛli siɛnnɛ pe yanyige yakɔnrɔ nī dè+. Fànʔa kaala nī.15 «Kpuʔɔrɔ ciile kaara nɛ́ dìribuu kaara dáà pe yɛ̀gí naamɛ, pe bé pɛn nɛ́ ti ní nɛ̀
         fàri sùnmɔ tiɛyɛ nɛ̄ yè nyàa kàsun ki sórigi yè, bè ti yɛ̀gɛ naamɛ Yewe yiʔɛ mɛ́ gè.
         Tire bé puu muɔ nɛ́ muɔ jaala liɛlɛ súuri, nɛ̀ yɛli nɛ́ fànʔa kaala ní lè nàa Yewe
         cé juu nɛ̀ gbɛ̀ngɛ lè.»16 Kire kàduʔumɛ, a Misa 'kapiʔile kàsulugo síkapɔli sɔ́migɔ wè nɛ̀ caa nɛ̀ màʔa, wiì yafiɛn nyaaʔ; wi yé súʔu wī. Kire nɛ̄ a
         wi fungo ki 'yɛ̀ kpuʔɔ Arawɔn jaasɛnminɛ kúrugu bèle, Eleyazari nɛ́ Itamari wè. A
         wi 'pe yúgo nɛ́ jo+:17 «Gáa nɛ̄ yeli sì kapiʔile kàsulugo kaara káa dè tiɛwalidɛngɛgɛ káà nī gàa gī saawalidɛngɛgɛ
         táanni gèʔ ? Yakaa gī gàa gī cɛ̀njɛngɛ wàlidɛngɛgɛ gè. Yewe yé ti kɛn yeli mɛ́ kire
         ga buu yeli de Isirayɛli tògo siɛnnɛ kolimɔ tugoro turu dè, bè kàsulugosuɔ baara kúɔ
         dè pe mɛ́ Yewe yiʔɛ mɛ́ gè+. 18 Ye- ki wéli ! Kakuɔrɔ sìsiɛn kiì pɛn tiɛcɛ̀ngɛ wàlidɛngɛgɛ nī gèʔ ! Yeli yé yɛli bè kaara káa dè tiɛwalidɛngɛgɛ káà nī Kpàlidiʔɛ Kpátaʔa dàligɛ
         nɛ̄ nɛ̀ yɛli nɛ́ gàa ní mi 'juu nɛ̀ gbɛ̀ngɛ gè.»19 A Arawɔn sí siɛnnugoro kɛn dè Misa mɛ́ wè nɛ́ jo: «ʔá ! Pàngɛ kire gī pe nyɛ́nì pɛn
         nɛ́ pe kapiʔile kàsulugo kakuɔrɔ ní dè, nɛ́ kakuɔrɔ kaasuʔuro ní dè; ma sí ki wéli gàa ki 'mi taa gè ! A mi yé kapiʔile kàsulugo kaara káa dè pàngɛ
         gè, kire cî Yewe dɛ́ni wè lé ?»20 A Misa 'ti lúʔu, a wi 'yéri ti nɛ̄.
         
            
               	Náʔa tiʔɛ kiī nɛ nyu fìɛlɛ pálì wuʔu nɛ̄ bàli pe dàlí nɛ kpínʔini Isirayɛli siɛnnɛ
                     sunʔɔmɔ nī bè. Kacuɔnrilɔ kàfɔli wè, wire sì yé yɛli bèri fìɛlɛ bálì kpíʔile bèleʔ
                     (wéli baa 21.10); náʔa gè, jaafɔlilɔ piyè yɛli bè ki fìɛlɛ bálì kpíʔile bèle míɛniʔ.

               	Koliyo 12-13 tiʔɛ nī gè, wéli baa 6.7-11.

               	Wéli baa 9.18-21. Koliyo 14-15 tiʔɛ nī gè, wéli baa 7.13-34.

               	Wéli baa 9.3,15.

               	Wéli baa 6.17-19.

FANʔA KAJUʔULO GALI KE NYU YACIILIDE NƐ YANUʔƆRƆ WORI NƐ DE(11.1–15.33)Yawiire dáà dī cìilide nɛ́ dàa dī núʔɔrɔ dè111 A Yewe 'ki juu Misa nɛ́ Arawɔn mɛ́ nɛ́ jo:2 «Ye- ki juu Isirayɛliyé mɛ́ bèle, ye- fànʔa kajuʔulo gálì tìɛ gèle pe nɛ̄:«Yawiire dáà ti mìɛni nī dè, dàa dī duniya nī wè, ti n'dɛ yawiire dáà yeli bé gbɛ̀
         káa dè+:3 «Yawiʔi ó yawiʔi gáà gī nɛ́ fèrile ní bèle bàli pe 'sɔ́migɔ nɛ̀ wàli bèle, á ki yajuuro
         tiī nɛ núru nɛ káa wè, yeli bé gbɛ̀ tire káa. 4 Yawiire dáà ti núru nɛ káa yákuɔ dè, nɛ̀ ki yaʔa fèrile piyè wàligí bèleʔ, á kire
         bɛ̀ʔ fèrile ní bèle wálilɛ bèle nɛ̀ ki yaʔa ti wè nɛ núru nɛ káa dèʔ, yeli sǐ gbɛ̀
         tire káaʔ. Kire 'jo nyuʔɔmɔ wè, 5 nɛ́ kàgbelige ní gè, 6 nɛ́ pòli ní wè, tire yē dàa ti núru nɛ káa dè nɛ̀ ki yaʔa ti fèrile piyè wáligiʔ.
         Kire nɛ̄ yeli 'yɛli bè ti tɔ́ri núʔɔrɔ yeli mɛ́, Yewe yiʔɛ mɛ́ gè.7 «Nɛ́ míɛni tiɛligɛ kiī yajuʔu káà gàa ki 'núʔɔ gè yeli mɛ́ Yewe yiʔɛ mɛ́ gè, nɛ́ ki
         cɛ́n ki fèrile pe 'sɔ́migɔ nɛ̀ wáligi, nɛ̀ ki yaʔa ki wè nɛ núru nɛ káaʔ. 8 Yeli sì yɛli bè yawiire dáà kaara káa dèʔ, yeli míɛni sì yɛli bè cò daa ti wokuugo
         káà nɛ̄ʔ. Tire yē núʔɔrɔ yeli mɛ́, Yewe yiʔɛ mɛ́.9 «Dàa dī luʔɔ nī gè, kuʔɔjii nī wè nɛ́ lakoliyo nī yè, yeli bé gbɛ̀ri ti mìɛni káa
         dàa dī nɛ́ jìɛnyɛ ní yè nɛ́ koriyo ní yè. 10 Nɛ̀ ki yaʔa yeli sǐ ga tíi dàa káa dèʔ dàa nɛ̄ jìɛnyɛ nɛ́ koriyo wè ti nɛ̄ dèʔ, yawiiyiride
         dáà dī nìʔɛrɛ níɛ fini nɛ mári luʔɔ nī gè kire ga laa yawiire táà tiiyɛ ní, a ti cɛni
         yē kuʔɔjii nī wè á kire bɛ̀ʔ lakoliyo nī yè. Tire yē yafunro yɛrɛ yeli mɛ́. 11 Bɛ̀ tiī yafunro yeli mɛ́ dè, yeli sǐ gbɛ̀ ti kaara káa dèʔ; yeli 'yɛli bè ti wokuuro
         tɔ́ri dè yafunro míɛni. 12 Yawiʔi ó yawiʔi gáà gī luʔɔ nī gè nɛ́ gàa nɛ̄ jìɛnyɛ nɛ́ koriyo wè ki nɛ̄ gèʔ, kire
         yē yafungo yeli mɛ́.13 «Sínjiɛnrɛ nī dè, dàa tire yē yafunro yeli mɛ́, yeli sǐ gbɛ̀ ti káaʔ: kàgbɛni wè,
         dìbagɛ gè, nyùɔwɔ wè, 14 dìfira wè, wɔ̀kɔngɔ gè nɛ́ ki feliye ní yè, 15 dìbawuɔlɔ lè nɛ́ ni feliye ní yè, 16 kànasuʔulo wè, gìdege gè, fúɔkɔlilɔ lè, gànviɛlɛ lè nɛ́ ni feliye ní yè, 17 gbòdofinige gè, nyápɔrikpele lè, nɛ́ sàtorigo ní gè, 18 gìdefiige gè, luʔɔ nyápɔrigɔ gè, nɛ́ dìbawuʔɔ ní gè, 19 fúɔkɔligɔ gè, gbìile nɛ́ wi feliye ní yè, gòtunɔpɔrɔ dè, nɛ́ dírige ní gè.20 «Yafiniyirigele ke mìɛni gálì ke yē nìʔɛgɛlɛ níɛ fini nɛ mári gèle, níɛ tári dàala
         nɛ̄ lè, keli yē yafunro yeli mɛ́. 21 Nɛ̀ ki yaʔa, yafiniyirigele gálì gīɛlɛ ke fini níɛ tári nɛ̀ jàʔá nɛ yogi dàala nɛ̄
         lè, yeli bé gbɛ̀ri keli káa: 22 kire 'jo kòto nɛ́ wi feliye ní yè, kàbarigɛ nɛ́ ki feliye ní yè, vìɛnri nɛ́ wi feliye
         ní yè, nɛ́ vìɛnrijolo nɛ́ ni feliye ní yè. 23 Nɛ̀ ki yaʔa yafiniyirigele gílì sɛngɛlɛ gèle, ke mìɛni yē yafunro yeli mɛ́, gàli ke
         yē nìʔɛgɛlɛ níɛ fini nɛ mári gèle, níɛ tári dàala nɛ̄ lè.24 «Ti n'dɛ dàa ti bé yeli núʔɔ Yewe yiʔɛ mɛ́ gè. A ki sí nyaa wàa 'cò nɛ̀ taa ti wokuugo
         káà nɛ̄, wi bé kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ nī lè. 25 Nɛ́ míɛni a wàa 'ki wokuugo líɛ gè, wi 'yɛli bè wi burudo jíge dè. Wi bé kò núʔɔwɔ
         Yewe yiʔɛ mɛ́ gè fúɔ bè pa nɔ̀ cɛngɛnyɛnijiin lɛ̀lɛ nī lè.26 «Bɛ̀ mìɛni ti bé puu yawiʔi ó yawiʔi gáà fèrile piyè wáligi bèleʔ nɛ́ gàa ki wè núru
         nɛ káa gèʔ. Kiī núʔɔgɔ yeli mɛ́ Yewe yiʔɛ mɛ́. 27 Nɛ́ míɛni yawiire ti mìɛni dáà ti tári tɔliyɔ sicɛri nɛ̄ yè, nɛ̀ ki yaʔa fèriye wè
         ti nɛ̄ʔ, tire yē núʔɔrɔ yeli mɛ́. A ki sí nyaa wàa 'cò nɛ̀ taa ti wokuugo káà nɛ̄,
         wi bé kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ nī lè. 28 A wàa 'ki wokuugo káà líɛ nɛ̀ tugo, wi 'yɛli bè wi burudo jíge dè. Wi bé kò núʔɔwɔ
         Yewe yiʔɛ mɛ́ gè fúɔ bè pa nɔ̀ cɛngɛnyɛnijiin lɛ̀lɛ nī lè. Yawiire dáà tire yē núʔɔrɔ
         yeli mɛ́, Yewe yiʔɛ mɛ́ gè.29 «Yawiiyiride dáà ti tári nɛ mári dàala nɛ̄ lè, ti n'dɛ dàa dī núʔɔrɔ yeli mɛ́ dè:
         kagbelige gè, tùu wè, nɛ́ kàdɔrigɔ nɛ́ ki feliye ní yè: 30 kàkɛmidarigɛ gè, pàan wè, kɔ̀ngɔbɔli wè, nàkungo gè nɛ́ gbèri ní wè. 31 Tire yawiiyiride dáà ti tári nɛ mári dàala nɛ̄ lè, tiī núʔɔrɔ yeli mɛ́ Yewe yiʔɛ mɛ́.
         A ki sí nyaa wàa 'cò nɛ̀ taa ti wokuugo káà nɛ̄, wi bé kò núʔɔwɔ fúɔ bè pa nɔ̀ cɛngɛnyɛnijiin
         lɛ̀lɛ nī lè. 32 A ti wokuugo káà 'tuu yɛgɛ ó yɛgɛ nɛ̄, kire yɛgɛ ki bé kò núʔɔgɔ, a ki cɛni yē gunnɛgɛ
         yo, kire ga laa burugo yo, a ki cɛni yē yɛgɛ ó yɛgɛ gáà gī sɛ̀ngɛ wuʔu yo, á kire
         bɛ̀ʔ gàa gī gbànvaʔaga gè, yɛgɛ ó yɛgɛ gáà pe líi nɛ baara kúu dè, ki 'yɛli pe- ki
         le luʔɔ nī; ki bé kò núʔɔgɔ fúɔ bè pa nɔ̀ cɛngɛnyɛnijiin lɛ̀lɛ nī lè, bà ki bé koli
         bè kò cìilige. 33 A ki wokuugo káà 'tuu yalege nī gàa gī cuʔu wuʔu gè, ki laamɛ yɛrɛ ti mìɛni bé kò
         núʔɔrɔ. Yeli 'yɛli bè kàjɔli kpúɔn lè bè muʔɔrɔ. 34 A ki sí nyaa luʔɔ 'puu kire kàjɔli nī lè, a ki luʔɔ káà 'wo yaliire nɛ̄ dè, tire yaliire
         ti bé kò núʔɔrɔ. Nɛ́ míɛni yagbuʔɔ ó yagbuʔɔ gáà ki 'puu kire kàjɔli nī lè, ki bé
         kò núʔɔgɔ. 35 Yɛgɛ ó yɛgɛ gáà nɛ̄ ki wokuugo bé tuu, kire yɛgɛ ki bé kò núʔɔgɔ. A ki sí yē dìbige
         gè kire ga laa kákpɔnnɔ gèle, ki 'yɛli pe- ti cúʔɔ.36 «A ki wokuugo káà 'tuu pìndiʔɛ nī gè kire ga laa fìtanʔa nī gè, luʔɔ ki bé puu cìilige.
         Ŋàa sí wi bé ki wokuugo kɔli gè bè yige wè, wi bé kò núʔɔwɔ. 37 A ki wokuugo káà 'tuu yaliire nī dàa pe bé tánʔa dè, yaliire ti bé kò cìilide. 38 Nɛ̀ ki yaʔa a pe sí ki luʔɔ wo gè yaliitanʔara nɛ̄ dè, a ki wokuugo káà 'tuu ti nī
         dè, yatanʔara ti bé kò núʔɔrɔ yeli mɛ́.39 «A ki 'nyaa yawiire táà dī dàa yeli bé gbɛ̀ káa dè, a kàa 'kùu gè, siɛn ŋáà wi 'cò
         nɛ̀ taa ki wokuugo nɛ̄ gè, wi bé kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ nī lè.
         40 Ŋàa wi 'ki wokuugo kaara táà káa dè, wi 'yɛli bè wi burudo jíge dè. Wi bé kò núʔɔwɔ
         fúɔ bè pa nɔ̀ cɛngɛnyɛnijiin lɛ̀lɛ nī lè. Ŋàa wi 'ki wokuugo tugo gè, wi míɛni 'yɛli
         bè wi burudo jíge dè; wi bé kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ nī lè.41 «Yawiiyiride dáà ti mìɛni dè, dàa ti tári nɛ mári dàala nɛ̄ lè, tire yē yafunro yɛrɛ.
         Yeli sì yɛli bè ti káaʔ. 42 A kiī nɛ fulolo ki liyɛ nɛ̄ yè, a ki sí nɛ tári tɔliyɔ sicɛri nɛ̄ yo, kire ga laa
         ki tɔliyɔ yiī nìʔɛyɛ yo, a ki yē yawiire gboli nī lè dàa ti 'niʔɛ dè níɛ tári nɛ mári
         dàala nɛ̄ lè, yeli sì yɛli bè ti káaʔ. Tire yē yafunro yeli mɛ́. 43 Yeli sì yɛli bè kaala láà kpíʔile bè kò yanuʔɔrɔ nɛ́ ti níʔ. Yeli fǎga yìye kpíʔile
         kanabiɛnnɛ yɛrɛ Yewe yiʔɛ mɛ́ gè dàa kɛnmɛ nɛ̄ bèʔ.44 «Nɛ́ ki cɛ́n mi yē Yewe, yeli Kulocɛliɛ wè. Yeli sí yɛli bè yìye wàli dɛ́ngɛ m'mɛ́
         bè puu tiɛlɛ fùn, nɛ́ ki cɛ́n mi yē tiɛlɛ fùn. Kire nɛ̄ yeli sì yɛli bè yìye núʔɔʔ
         nɛ́ yawiiyiride dáà ní dèʔ, dàa ti yē nìʔɛrɛ níɛ tári nɛ mári dàala nɛ̄ lèʔ+. 45 Mi yē Yewe, ŋàa wi 'yeli yige Ezipiti kùlo nī lè bè puu yeli Kulocɛliɛ. Kire nɛ̄ yeli 'yɛli bè puu tiɛlɛ fùn, nɛ́ ki cɛ́n
         mi yē tiɛlɛ fùn.46 «Keli yē fànʔa kajuʔulo gàli kiyē nɛ nyu yajuuro nɛ́ sínjiɛnrɛ wori nɛ̄ dè, nɛ̀ fàri
         luʔɔ yɛrɛ ní dè, nɛ́ yafulolido dáà tiī nɛ tári nɛ mári dàala nɛ̄ lè. 47 Kiyē nɛ tɛnmɛnɛ kanʔa bè ki fílige tìɛ gàa gī núʔɔgɔ nɛ́ gàa gī cìilige Yewe yiʔɛ
         mɛ́ gè, yawiire wuʔu nɛ̄ gè dàa ti bé gbɛ̀ káa nɛ́ dàa tiǐ gbɛ̀ káa dèʔ.»
         
            
               	Wéli baa Fàn 14.3-21 .

               	Koliyo 44-45 tiʔɛ nɛ̄ gè, wéli baa 19.2. Ki 'juu baa Piɛ1 1.16.

Cesiiwe cìilimɛ wori dè121 A Yewe 'ki juu Misa mɛ́ nɛ́ jo: 2 «-Ki juu Isirayɛliyé mɛ́ bèle ma fànʔa kajuʔulo gálì tìɛ gèle pe nɛ̄:«A cɛliwɛ wáà 'sii, a ki 'nyaa nàgabile lè, wi bé kò núʔɔwɔ Yewe yiʔɛ mɛ́ gè bè taa
         cɛnyɛ kɔlisiin, majo bɛ̀ wi cî puu gbélige nɛ̄ gè. 3 Cɛnyɛ kataanriwuʔu nɛ̄ gè, pe bé nàgabile kɛnɛkɛnɛ lè+. 4 Cɛliwɛ wi bé cɛnyɛ togo nɛ́ kpɔrigɔ nɛ́ taanri kúɔ bè wìi cìile sìsiɛn wolo nɛ̄ lè.
         Wiǐ ga tíi cò yawalidɛngɛgɛ káà nɛ̄ʔ, wiǐ jíin míɛni saawalidɛngɛgɛ nī gèʔ fúɔ bè taa wi cìilimɛ cɛnyɛ yi pa nyì.5 «A cɛliwɛ wi sí sii pìcapile lè, wi bé kò núʔɔwɔ Yewe yiʔɛ mɛ́ gè cégbuʔulo siin,
         majo lɛ̀lɛ líì nī wi cî puu núʔɔwɔ gbélige nɛ̄ gè. Wi bé cɛnyɛ togotaanri nɛ́ kɔlini
         sige bé nɛ́ cìile bè láʔa sìsiɛn wolo nɛ̄ lè.6 «A wi cìilimɛ cɛnyɛ yi pɛ́nì kúɔ yè, nàgabile nī yo á kire bɛ̀ʔ pìcapile nī yo, wi
         bé pɛn nɛ́ kakuɔrɔ kaasuʔuro sìnbapile náà niì fìɛ yiɛlɛ taa lèʔ, bè ni kɛn kacuɔnriwɔ mɛ́ wè, Kpàlidiʔɛ Kpátaʔa wìile nɛ̄ lè. Nɛ́ míɛni wi bé pɛn nɛ́ gòriwuʔɔpile ní kire ga laa nɛ́ gòtolo ní,
         kapiʔile kàsulugo kakuɔrɔ wori dè. 7 Kacuɔnriwɔ wi bé ti tɛ́ngɛ Yewe yiʔɛ mɛ́ gè bè kàsulugosuɔ baara kúɔ dè wi mɛ́. Cɛliwɛ
         wi bé sí kò cìiliwe wi sìsiɛn wolo nɛ̄ lè.«Keli yē fànʔa kajuʔulo gálì gīɛlɛ cɛliwɛ cesiʔi wuʔu nɛ̄ gè, a wi 'nàgabile sii kire
         ga laa pìcapile lè.8 «A ki 'nyaa cɛliwɛ ŋáà nī fɔ̀ngɔ ki 'cùru, wiì gbɛ̀ sìnbapile suɔ lèʔ, wi bé pɛn nɛ́
         gòtogolo siin ní kire ga laa gòriwuɔyɔ siin ní+. Làa bé puu kakuɔrɔ kaasuʔuro woli, nìi ni sí puu kapiʔile kàsulugo kakuɔrɔ woli.
         Kacuɔnriwɔ wi bé kàsulugosuɔ baara kúɔ dè wi mɛ́, bà wi bé kò cìiliwe.»
         
            
               	Wéli baa Sél 17.12; Luk 2.21 .

               	Wéli baa Luk 2.24.

            

         
      

   
      
         13
Césɛngɛ yaama wori dè131 A Yewe 'ki juu Misa nɛ́ Arawɔn mɛ́ nɛ́ jo:2 «A ki sí nyaa siɛn wáà yē yatinge ní kire ga laa fìɛligɛ ní, á kire bɛ̀ʔ tiɛfiile
         ní wi césɛngɛ nɛ̄ gè, gàa ki bé gbɛ̀ ki tìɛ césɛngɛ yaabiimɛ+ bī wè, pe 'yɛli bè pɛn nɛ́ wi ní kacuɔnriwɔ Arawɔn mɛ́ wè, kire ga laa wi jaa wáà mɛ́.3 «Bà kacuɔnriwɔ wi bé yaadiɛlɛ sɔ́migɔ lè bè wéli. A césɛngɛ síire ti 'fílige dè yaadiɛlɛ
         nī lè, a yaadiɛlɛ ni 'cùru césɛngɛ nī gè, kire bé ki tìɛ césɛngɛ yaabiimɛ bī. A kacuɔnriwɔ
         wi 'ki sɔ́migɔ nɛ̀ wéli gè, wi bé ki juu bé jo siɛn ŋáà wi 'kò núʔɔwɔ Yewe yiʔɛ mɛ́
         gè. 4 A ki sí nyaa tiɛfiile niī césɛngɛ nɛ̄ gè, a niì sí cùru céri nī dèʔ, a céri síire
         míɛni tiì fílige dèʔ, kacuɔnriwɔ wi 'yɛli bè yaawa yige wè bè tɛ́nge tiʔɛ káà nī cɛnyɛ
         kɔlisiin.5 «Cɛnyɛ kɔlisiinwuʔu nɛ̄ gè, kacuɔnriwɔ wi bé wi sɔ́migɔ bè wéli. A wi 'ki nyaa yaadiɛlɛ
         niì yiʔɛʔ, kàa sì fàri ni nɛ̄ʔ césɛngɛ nɛ̄ gèʔ, wi bé ní yaawa yige wè bè tɛ́ngɛ taziinwuʔu
         nɛ̄ gè, bè taa cɛnyɛ kɔlisiin.6 «Cɛnyɛ kɔlisiinwuʔu nɛ̄ gè, kacuɔnriwɔ wi bé ní yaawa sɔ́migɔ wè bè wéli cígini. A
         wi 'ki nyaa kàa 'yiri yaadiɛlɛ nī lè cɛ̀ri, kàa sì fàri ni nɛ̄ lèʔ césɛngɛ nɛ̄ gèʔ,
         kacuɔnriwɔ wi bé ki juu bé jo wi 'kò cìiliwe Yewe yiʔɛ mɛ́ gè; fìɛligɛ yákuɔ gī. A
         wi 'wi burudo jíge dè, wi bé kò cìiliwe Yewe yiʔɛ mɛ́ gè.7 «Bà kacuɔnriwɔ wi cé ki juu nɛ́ jo wiī cìiliwe wè, kire kàduʔumɛ a ki pɛ́nì nyaa kàa
         taʔa yaadiɛlɛ nɛ̄ lè, wi bé ní koli bɛn kacuɔnriwɔ kúrugu wè. 8 Bà kacuɔnriwɔ wi bé ní pa wi sɔ́migɔ bè wéli. A ki 'nyaa kàa 'taʔa cígini yaadiɛlɛ
         nɛ̄ lè césɛngɛ nɛ̄ gè, kacuɔnriwɔ wi bé ki juu bé jo siɛn wiī núʔɔwɔ Yewe yiʔɛ mɛ́;
         césɛngɛ yaabiimɛ bī.9 «A ki 'nyaa césɛngɛ yaabiimɛ yē siɛn wáà nɛ̄, pe 'yɛli bè pɛn nɛ́ wi ní kacuɔnriwɔ
         mɛ́ wè. 10 Kacuɔnriwɔ wi bé wi sɔ́migɔ bè wéli. A yatinge yē wi césɛngɛ nɛ̄ gè nɛ́ ní fìige gè,
         a ki míɛni 'céri síire fílige dè, a yatinge ki 'puru gè nɛ̀ kò nɔmirɔ, 11 kire yē césɛngɛ yaabiimɛ bī bàa pi 'mɔgɔ bè. Kacuɔnriwɔ wi bé ki juu bé jo siɛn wiī
         núʔɔwɔ; nyùgo wè ki nɛ̄ʔ bè wi yige bè tɛ́ngɛ tiʔɛ káà nīʔ, nɛ́ ki cɛ́n wiī núʔɔwɔ
         Yewe yiʔɛ mɛ́.12 «Nɛ̀ ki yaʔa a césɛngɛ yaama báà pi 'céri ti mìɛni cò dè, nɛ̀ ki séli nyùgo nɛ̄ gè
         nɛ̀ sɛ́nì nɔ̀ tɔliyɔ nɛ̄ yè, baa kacuɔnriwɔ wi bé nyaa bè nɔ̀ wè, 13 bà wi bé yaawa sɔ́migɔ wè bè wéli cígini. A wi 'ki nyaa yaama pi 'siɛn wi céri ti
         mìɛni cò dè, kacuɔnriwɔ wi bé ki juu bé jo wiī cìiliwe. Wi céri ti mìɛni 'kò fìire;
         wiī cìiliwe+.14 «Nɛ̀ ki yaʔa a ki pɛ́nì nyaa cɛngɛ káà a nɔmirɔ ti 'kúnminɔ wi céri nɛ̄ dè, siɛn wi
         bé kò núʔɔwɔ. 15 A kacuɔnriwɔ wi kɛ́nì céri nɔmirɔ sɔ́migɔ dè nɛ̀ wéli dè, wi bé ki juu bé jo siɛn
         ŋáà wiī núʔɔwɔ Yewe yiʔɛ mɛ́ gè. Bɛ̀ nɔmirɔ tiī núʔɔrɔ dè, césɛngɛ yaabiimɛ bī. 16 A nɔmirɔ ti 'puʔɔ nɛ̀ nyuɔ nɛ̀ kò césɛngɛ tíɛlɛ gè, siɛn wi bé koli bɛn kacuɔnriwɔ
         mɛ́ wè. 17 Kacuɔnriwɔ wi bé wi sɔ́migɔ bè wéli. A 'ki nyaa yaadiɛlɛ ni 'puʔɔ nɛ̀ nyuɔ nɛ̀ kò
         césɛngɛ tíɛlɛ gè, kacuɔnriwɔ wi bé ki juu bé jo yaawa wi nyɛ́nì cìile. Wiī cìiliwe
         Yewe yiʔɛ mɛ́ gè.18 «A ki 'nyaa fìnige 'puu wàa ceri nɛ̄ dè a ki kɛ́nì puʔɔ gè, 19 a ki sí nyaa fìnige tiʔɛ nī gè, yatinge 'yɛ̀ baa gàa ki 'fílige, kire ga laa tiɛfiile
         nàa ni 'nyɛ́nigɛ nɛ̀ yɛli lè, siɛn wi 'yɛli bè pɛn bè ba ki tìɛ kacuɔnriwɔ nɛ̄ wè.
         20 Bà kacuɔnriwɔ wi bé yaadiɛlɛ sɔ́migɔ lè bè wéli. A wi 'ki nyaa ni 'cùru céri nī dè,
         a céri síire ti 'fílige dè, kacuɔnriwɔ wi bé ki juu bé jo siɛn wiī núʔɔwɔ Yewe yiʔɛ
         mɛ́ gè. Césɛngɛ yaabiimɛ bī, bàa pi séli nɛ piʔi fìnige tiʔɛ nī gè.21 «Nɛ̀ ki yaʔa a kacuɔnriwɔ wi 'ki nyaa céri síire tiì fílige dèʔ, a fìnige tiʔɛ kiì
         cùru gèʔ, a kàa 'yiri yaadiɛlɛ nī lè, wi bé yaawa yige wè bè tɛ́ngɛ tiʔɛ káà nī cɛnyɛ
         kɔlisiin. 22 Kire kàduʔumɛ, a kàa 'fàri yaadiɛlɛ nɛ̄ lè césɛngɛ nɛ̄ gè, kacuɔnriwɔ wi bé ki juu
         bé jo wiī núʔɔwɔ Yewe yiʔɛ mɛ́ gè; césɛngɛ yaabiimɛ bī. 23 A ki sí nyaa kàa sì fàri yaadiɛlɛ nɛ̄ lèʔ, kire yē fìnige ki nɔmidiɛlɛ. Kacuɔnriwɔ
         wi bé ki juu bé jo wiī cìiliwe Yewe yiʔɛ mɛ́ gè.24 «A ki sí nyaa kàsun súʔugo nɔmidiʔɛ yē siɛn wáà césɛngɛ nɛ̄, a ki 'nyɛ́nigɛ nɛ̀ yɛli
         gè, á kire bɛ̀ʔ a ki 'fílige fáa gè, 25 kacuɔnriwɔ wi bé ki sɔ́migɔ bè wéli. A suʔudiʔɛ céri síire ti 'fílige dè, a nɔmigɔ
         ki 'cùugo gè, yaadiɛlɛ niī nɛ ki tìí césɛngɛ yaabiimɛ piī nɛ séligi suʔudiʔɛ nɛ̄ gè.
         Kacuɔnriwɔ wi bé ki juu bé jo césɛngɛ yaabiimɛ bī; wiī núʔɔwɔ Yewe yiʔɛ mɛ́ gè.26 «Nɛ̀ ki yaʔa a kacuɔnriwɔ wi 'yaadiɛlɛ wéli lè, wiì céri síire nyaa dè fìire dèʔ,
         wiì ki nyaa a ki 'cùru gèʔ, a kàa 'yiri yaadiɛlɛ nī lè, wi bé yaawa yige wè bè tɛ́ngɛ
         tiʔɛ káà nī cɛnyɛ kɔlisiin.27 «Cɛnyɛ kɔlisiinwuʔu nɛ̄ gè, a kacuɔnriwɔ wi 'ki nyaa a kàa 'fàri yaadiɛlɛ nɛ̄ lè césɛngɛ
         nɛ̄ gè, wi bé ki juu bé jo wiī núʔɔwɔ Yewe yiʔɛ mɛ́. Césɛngɛ yaabiimɛ bī. 28 Nɛ̀ sí ki yaʔa a yaadiɛlɛ niì yiʔɛ lèʔ, a kàa sì fàri césɛngɛ nɛ̄ gèʔ, a kàa 'yiri
         yaadiɛlɛ nī lè, kire yē súʔulo yatinge. Kacuɔnriwɔ wi bé ki juu bé jo wiī cìiliwe
         Yewe yiʔɛ mɛ́ gè. Súʔulo nɔmidiɛlɛ nī.29 «A ki sí nyaa nàguɔ kire ga laa cɛliwɛ wi yē nɛ́ yaadiɛlɛ ní wi nyùgo nɛ̄ gè, kire
         ga laa nyafungbege nɛ̄ gè, 30 kacuɔnriwɔ wi bé ni sɔ́migɔ bè wéli. A kire yaadiɛlɛ ni 'cùru lè, a céri síire dáà
         dī yaadiɛlɛ nī lè a ti 'kò namiige céri dè nɛ́ cɛ́ri nɛ̀ tóri céri síire sɛnrɛ nɛ̄
         dè, bà kacuɔnriwɔ wi bé ki juu bé jo wiī núʔɔwɔ Yewe yiʔɛ mɛ́ gè. Césɛngɛ wírele yaabiimɛ
         bī, bàa bī nyùgo nɛ̄ gè á kire bɛ̀ʔ nyafungbege nɛ̄ gè.31 «A ki sí pɛ́nì nyaa kacuɔnriwɔ wi 'ki nyaa yaadiɛlɛ niì cùru lèʔ, a wiì céri síire
         nyaa dè ni nī wuɔrɔ dèʔ, wi bé siɛn yige wè bè tɛ́ngɛ cɛnyɛ kɔlisiin.32 «Cɛnyɛ kɔlisiinwuʔu nɛ̄ gè, a wi 'ki nyaa kàa sì fàri yaadiɛlɛ nɛ̄ lèʔ césɛngɛ nɛ̄
         gèʔ, céri síire míɛni tiì kò namiige céri dèʔ, yaadiɛlɛ niì cùru lèʔ, 33 wi bé wi síire kùnu dè. Wiǐ sí yaadiɛlɛ kùnu lèʔ, césɛngɛ wírele yaama woli lè. Kacuɔnriwɔ
         wi bé siɛn yige wè bè tɛ́ngɛ cígini tiʔɛ káà nī cɛnyɛ kɔlisiin. 34 Cɛnyɛ kɔlisiinwuʔu nɛ̄ gè, kacuɔnriwɔ wi bé ki sɔ́migɔ bè wéli. A ki 'nyaa kàa sì
         fàri wírele tiʔɛ nɛ̄ gèʔ césɛngɛ nɛ̄ gèʔ, tiʔɛ kiì cùru gèʔ, kacuɔnriwɔ wi bé ki juu
         bé jo wiī cìiliwe Yewe yiʔɛ mɛ́ gè. Siɛn wi bé wi burudo jíge dè; wi bé kò cìiliwe.35 «Nɛ̀ ki yaʔa a ki yé juu nɛ̀ kúɔ nɛ́ jo wiī cìiliwe wè, a kàa sí fàri wírele tiʔɛ
         nɛ̄ gè césɛngɛ nɛ̄ gè, 36 kacuɔnriwɔ wi bé ki sɔ́migɔ bè wéli. A kàa 'fàri wírele tiʔɛ nɛ̄ gè, nyùgo wè ki nɛ̄ʔ
         wi ní de ki caa a ki yē síire tiī namiige céri, nɛ́ ki cɛ́n wiī núʔɔwɔ Yewe yiʔɛ mɛ́
         gè. 37 Nɛ̀ ki yaʔa a kàa sì fàri wírele tiʔɛ nɛ̄ gèʔ, a céri síire wuɔrɔ ti 'fùn baa dè,
         kacuɔnriwɔ wi bé ki juu bé jo wi nyɛ́nì puʔɔ, wiī cìiliwe Yewe yiʔɛ mɛ́ gè.38 «A ki sí nyaa nàguɔ kire ga laa cɛliwɛ wi yē nɛ́ puupigele fìigele ní wi césɛngɛ nɛ̄
         gè, 39 kacuɔnriwɔ wi bé ke sɔ́migɔ bè wéli. A wi 'ke nyaa fìigele fálifali, kire yē puʔulo
         gálì ke 'yɛ̀ césɛngɛ nɛ̄ gè. Siɛn wiī cìiliwe Yewe yiʔɛ mɛ́ gè.40 «A siɛn wáà nyùgo 'laala a nzìire ti 'kúɔ dè, wiī cìiliwe. 41 A wi nzìire ti 'kúɔ wi gbɛlɛ nɛ̄ lè, gbawaʔagafɔli wī. Wiī cìiliwe. 42 A ki sí nyaa yaadiɛlɛ náà ni 'nyɛ́nigɛ nɛ̀ yɛli lè, lire láà 'kún nyùgo sunʔɔmɔ nī
         bè kire ga laa gbɛlɛ yiʔɛ mɛ́ gè nzìire fùndiʔɛ nī gè, kire yē césɛngɛ yaabiimɛ báà
         pi yɛ̀gí. 43 Kacuɔnriwɔ wi bé ni sɔ́migɔ bè wéli. A yaadiɛlɛ ni 'fiɛ nɛ́ sí nyɛ́nigɛ nɛ̀ yɛli lè,
         césɛngɛ yaabiimɛ tíɛlɛ bè, 44 siɛn wiī núʔɔwɔ, bɛ̀ césɛngɛ yaabiimɛ yē wi nɛ̄ wè. Kacuɔnriwɔ wi bé ki juu bé jo
         wiī núʔɔwɔ Yewe yiʔɛ mɛ́ gè, césɛngɛ yaabiimɛ pire kɛnmɛ nɛ̄, bàa bī wi nyùgo nɛ̄
         gè.45 «A ki sí nyaa césɛngɛ yaabiimɛ yē siɛn wáà nɛ̄ wè, wi béri burucɛnmidɛ nii, bé nzìire
         yaʔa dè nyaʔamidɛ. Wi bé nyuɔ puɔ gè bè tɔ́n, béri kòkuulo wáari bèri wáa: ‹Núʔɔwɔ !
         Núʔɔwɔ+ !› 46 Bè wi yaʔa yaadiɛlɛ náà ní lè, wi bé kò núʔɔwɔ súuri. Wi bé kò wìi nigbe tiʔɛ káà
         nī; wi kòridiʔɛ ki bé puu bùguro kàduʔu mɛ́ gè.»A kùɔnnɔ 'burudo cò dè47 «A ki yē kùɔnnɔ yē burugo káà nɛ̄ gè, sìnbasiire wuʔu kire ga laa lɛn jèsii wuʔu gè, 48 a ki yē fɛ̀ni nɛ̄ wè, kire ga laa burudiinge nɛ̄ gè, lɛn jèsii wuʔu gè, kire ga laa
         sìnbasiire wuʔu gè, kire ga laa a kùɔnnɔ yē sɛ̀ngɛ nɛ̄ gè, á kire bɛ̀ʔ yɛgɛ ó yɛgɛ
         gáà pe 'kpíʔile nɛ́ sɛ̀ngɛ ní gè, 49 kire tiʔɛ gè gàa nɛ̄ kùɔnnɔ yē lè, a ki 'kò lamɔni céri dè á kire bɛ̀ʔ a ki 'nyɛ́nigɛ
         gè, burugo nɛ̄ gè kire ga laa sɛ̀ngɛ nɛ̄ gè, fɛ̀ni yo kire ga laa burudiinge gè, kire
         ga laa yɛrɛ ti mìɛni dáà dī sɛ̀ngɛ wori dè, kire yē kùɔnnɔ yaama bè. Pe 'yɛli bè ki
         tìɛ kacuɔnriwɔ nɛ̄ wè. 50 Wi bé ki sɔ́migɔ wéli, bè kire yɛgɛ yige gè bè tɛ́ngɛ tiʔɛ káà nī cɛnyɛ kɔlisiin.51 «Cɛnyɛ kɔlisiinwuʔu nɛ̄ gè, wi bé kùɔnnɔ tiʔɛ sɔ́migɔ gè bè wéli. A kàa 'fàri ki tiʔɛ
         nɛ̄ gè, burugo nɛ̄ gè, fɛ̀ni nɛ̄ yo kire ga laa burudiinge yo, sɛ̀ngɛ gè yo kire ga
         laa yɛrɛ ti mìɛni dáà dī sɛ̀ngɛ wori dè, lire yē kùɔnnɔ yaama páà bàa pi 'pii bè.
         Yɛgɛ gáà kiī núʔɔgɔ. 52 Wi bé burugo sórigo gè, kire ga laa fɛ̀ni wè, kire ga laa burudiinge gè, a ki yē sìnbasiire
         wuʔu kire ga laa lɛn jèsii wuʔu gè, á kire bɛ̀ʔ yɛgɛ ó yɛgɛ gáà pe 'kpíʔile nɛ́ sɛ̀ngɛ
         ní gè, nɛ́ ki cɛ́n lire yē kùɔnnɔ yaama páà bàa pi 'pii bè. Kire yɛgɛ ki 'yɛli pe-
         ki sórigo.53 «A kacuɔnriwɔ wi sí ki nyaa kàa sì fàri kùɔnnɔ tiʔɛ nɛ̄ gèʔ, burugo nɛ̄ gèʔ, fɛ̀ni
         nɛ̄ wèʔ kire ga laa burudiinge gèʔ, kire ga laa yɛgɛ gáà pe 'kpíʔile nɛ́ sɛ̀ngɛ ní
         gèʔ, 54 wi bé ki juu bè gbɛ̀ngɛ bé jo pe- kire yɛgɛ jíge gè, bé sí ki yige bè tɛ́ngɛ tiʔɛ
         káà nī taziinwuʔu nɛ̄ gè, cɛnyɛ kɔlisiin. 55 Bà pe 'ki jíge nɛ̀ kúɔ gè, kacuɔnriwɔ wi bé ki sɔ́migɔ bè wéli. A wi 'ki nyaa kiì
         yiʔɛ gèʔ, nɛ̀ sí ki taa kàa sì cɛ́nì fàri ki nɛ̄ gèʔ, kiī núʔɔgɔ. Ki 'yɛli pe- ki
         sórigo kàsun nī. A ki 'tiɛlɛ tɛ́ngɛ yɛgɛ nɛ̄ gè ki laamɛ nī, kire ga laa ki kàduʔu
         mɛ́ gè, kire yē kùɔnnɔ yaama bī.56 «A kacuɔnriwɔ wi sí ki nyaa a kùɔnnɔ cɛ̀ri 'láʔa burugo nɛ̄ gè, lɛ̀lɛ líì nī pe 'ki
         jíge gè, wi bé ki tiʔɛ ciɛn gè bè láʔa burugo nɛ̄ gè kire ga laa sɛ̀ngɛ nɛ̄ gè, kire
         ga laa fɛ̀ni nɛ̄ wè, á kire bɛ̀ʔ burudiinge nɛ̄ gè. 57 A ki sí pɛ́nì nyaa, tiɛlɛ ni 'koli nɛ̀ tɛ́ni burugo nɛ̄ gè, kire ga laa fɛ̀ni nɛ̄
         wè, kire ga laa burudiinge nɛ̄ gè, kire ga laa sɛ̀ngɛ yɛgɛ nɛ̄ gè, a tiɛlɛ ni kpóri
         nɛ waa lè, kùɔnnɔ yaama piī nɛ yɛ̀gí nɛ waa wī. Kire yɛgɛ ki 'yɛli pe- ki sórigo kàsun
         nī. 58 A ki sí nyaa burugo gè, kire ga laa fɛ̀ni wè, kire ga laa burudiinge gè, á kire bɛ̀ʔ
         yɛgɛ ó yɛgɛ gáà pe 'kpíʔile nɛ́ sɛ̀ngɛ ní gè, a tiɛlɛ ni 'láʔa yɛgɛ nɛ̄ gè ki jígele
         kàduʔumɛ gè, pe 'yɛli bè ki jíge taziinwuʔu nɛ̄ gè, bà ki bé kò cìilige.»59 Keli yē fànʔa kajuʔulo gálì gīɛlɛ kùɔnnɔ wuʔu nɛ̄ gè, a ki yē sìnbasiire burugo nɛ̄
         gè, kire ga laa lɛn jèsii burugo nɛ̄, kire ga laa fɛ̀ni nɛ̄, kire ga laa burudiinge
         nɛ̄ gè, á kire bɛ̀ʔ yɛgɛ ó yɛgɛ nɛ̄ gàa pe 'kpíʔile nɛ́ sɛ̀ngɛ ní gè. Fànʔa kajuʔulo
         gálì kiyē nɛ tɛnmɛnɛ kanʔa kɛnmɛ bíì nɛ̄ ki 'yɛli pe- ki juu síɛ a yɛgɛ gíì yē cìilige,
         kire ga laa núʔɔgɔ, Yewe yiʔɛ mɛ́ gè.
         
            
               	césɛngɛ yaabiimɛ: Eburu siɛnrɛ nyasiɛnkɛnigɛ gáà pàli 'yiʔɛ nɛ́ jo yaanyiɛmɛ bè, ki 'puu nɛ césɛngɛ yaama sáa tìí bàa pi wè yaanyiɛmɛ bèʔ. Kire nyasiɛnkɛnigɛ nugo
                     kire 'ki juu nɛ́ jo: «kùɔnnɔ». Kire nɛ̄ weli 'ki yiʔɛ nyaʔafolido nī dè nɛ̀ jo: césɛngɛ yaama (wéli baa 13.1-46) nɛ́ ní kùɔnnɔ, yɛrɛ nɛ̄ dè (wéli baa 13.47-59).

               	Náʔa gè, bɛ̀ nɔmigɔ wè baa gàa ki luʔɔri gèʔ, nɛ́ míɛni kiì cùru gèʔ, kire 'ki tìɛ
                     yaama páà piiyɛ bī bàa pi wè nɛ faligi siɛn nɛ̄ wèʔ. Pi nɛ̂ tiɛfiʔile yákuɔ yaʔa wī
                     siɛn céri nɛ̄ dè.

               	Isirayɛli siɛnnɛ mɛ́ bèle, kpíʔilegɛnmɛ báà pi 'puu nɛ kùugo legɛnmɛ tìí bè (wéli
                     baa 10.6; Ezek 24.17 ).

Césɛngɛ yaabiimɛ nɛ́ ki cìilimɛ wori dè141 A Yewe 'ki juu Misa mɛ́ nɛ́ jo: 2 «Ki n'gɛ fànʔa kajuʔulo gálì kiyē nɛ nyu siɛn ŋáà wi 'puu nɛ́ césɛngɛ yaabiimɛ ní
         bè, wi cìilimɛ cɛngɛ wuʔu nɛ̄ gè.«Pe bé wi kɔ́ri bè kɛ́ kacuɔnriwɔ mɛ́ wè. 3 Kacuɔnriwɔ wi bé yiri bè kɛ́ wi kúrugu bùguro kàduʔu mɛ́ gè, bè césɛngɛ yaabiimɛ yaadiɛlɛ
         sɔ́migɔ lè bè wéli. A siɛn wi 'puʔɔ wi césɛngɛ yaabiimɛ nɛ̄ bè, 4 kacuɔnriwɔ wi bé ki juu bè gbɛ̀ngɛ bé jo peri báan nɛ́ kakuɔrɔ yɛrɛ dáà ní dè, siɛn
         wi cìilimɛ wuʔu nɛ̄ gè: sínjapigele siin wiʔile nɛ́ ní cìiligele Yewe yiʔɛ mɛ́ gè,
         nɛ́ sɛdiri tiige lège ní, nɛ́ jèsii ŋáà wī nyìɛwɛ kpólokpolo wè, nɛ́ isɔpi wɛrɛ ní dè.5 «Kacuɔnriwɔ wi bé ki juu bè gbɛ̀ngɛ bé jo pe- sínjapile láà kɔni kàjuʔɔ nyuɔ naamɛ
         gè, gàa nī pìndiɛlɛ luʔɔ ki yē gè. 6 Bà wi bé sínjapile wowiile cò lè, nɛ́ sɛdiri tiige lège ní gè, nɛ́ jèsii ŋáà wī nyìɛwɛ
         kpólokpolo wè, nɛ́ isɔpi wɛrɛ ní dè. Wi bé ti mìɛni líɛ nɛ́ sínjapile wowiile ní lè,
         bè ti nyɔ́gɔ sìsiɛn nī gè gàa gī kàjuʔɔ nī gè, gàa nī pìndiɛlɛ luʔɔ ki yē gè, gàa
         nyuɔ naamɛ wi 'sínjapile kɔni lè. 7 Wi bé ti mìɛni yige bè sìsiɛn luʔɔ nyɛri nyɛri gè tɔliyɔ kɔlisiin siɛn nɛ̄ wè, ŋàa
         piyē nɛ cìile wi césɛngɛ yaabiimɛ wobo bè. Bà kacuɔnriwɔ wi bé ki juu bé jo wi nyɛ́nì
         cìile Yewe yiʔɛ mɛ́ gè, bé sínjapile wowiile yaʔa lè ni- fini bè kɛ́ sìnbirige nī
         gè.8 «Ŋàa piyē nɛ cìile wè, wi bé wi burudo jíge dè, bé wi nzìire ti mìɛni kùnu dè, bé
         sí gbéli nɛ́ luʔɔ ní. Bà wi bé kò cìiliwe Yewe yiʔɛ mɛ́ gè. Kire kàduʔumɛ wi bé koli
         jíin bùguro nī dè, nɛ̀ ki yaʔa wi bé cɛnyɛ kɔlisiin kúɔ wiǐ jíin wi fɛ̀ni saʔa nī
         gèʔ.9 «Cɛnyɛ kɔlisiinwuʔu nɛ̄ gè, wi bé ní wi nzìire kùnu dè nɛ́ báʔajuɔ ní wè, nɛ́ naamɛ
         nyapikosiire ní dè, nɛ́ cétiɛyɛ sɛnyɛ síire ní dè. Wi bé wi burudo jíge dè bé sí gbéli
         nɛ́ luʔɔ ní. A kire 'kpíʔile wi bé kò cìiliwe.10 «Cɛnyɛ kataanriwuʔu nɛ̄ gè, wi bé sìnbapɛngɛlɛ siin cò, kpɔlidiɛlɛfun wuʔulo, nɛ́
         sìnbapori nigbe ní, kpɔlidiɛlɛfun wuu ŋàa wi 'liɛ nɛ̀ yiɛlɛ nigbe taa lè, nɛ́ míifuɔnibɔ
         gbɔngbonyiʔɛ tílaya kiɛ ki tiɛyɛ taanriwuʔu bàa pi 'nyaʔami nɛ́ sùnmɔ ní, yaliire
         yakɛnrɛ wori dè, nɛ́ sùnmɔ yakuunyɛni tílaga nigbe ní gè.11 «Kacuɔnriwɔ ŋáà wi 'cìilimɛ baara kúu dè, wi bé siɛn tɛ́ngɛ wè ŋàa mɛ́ piyē nɛ cìilimɛ
         kakuɔrɔ kúu dè, nɛ́ wi yakɔnrɔ ní dè Yewe yiʔɛ mɛ́ gè, Kpàlidiʔɛ Kpátaʔa wìile nɛ̄ lè. 12 Bà kacuɔnriwɔ wi bé sìnbapɛnnɛ pélile cò lè, kolimɔ kakuɔrɔ woli lè, nɛ́ sùnmɔ yakuunyɛni
         tílaga nigbe ní gè, bè ti yɛ̀gɛ naamɛ Yewe yiʔɛ mɛ́ gè. 13 Wi bé sìnbapɛnnɛ kɔni lè, tiʔɛ nī gàa nī pe sî kapiʔile kàsulugo yajuʔu nɛ́ kakuɔrɔ kaasuʔuro yajuʔu kɔni gè, saawalidɛngɛgɛ tiʔɛ nī gè. Nɛ́ ki cɛ́n kolimɔ kakuɔrɔ dè, kire yē kacuɔnriwɔ wire wuʔu kanumɔ nɛ̄
         kapiʔile kàsulugo kaara ti yē. Yakaa gī gàa gī cɛ̀njɛngɛ wàlidɛngɛgɛ.14 «Kacuɔnriwɔ wi bé kolimɔ kakuɔrɔ sìnbapɛnnɛ sìsiɛn káà tuʔɔ, bè kàa taʔa siɛn nɛ̄
         wè ŋàa mɛ́ piyē nɛ cìilimɛ kakuɔrɔ kúu dè: wi kàliige kɔli ngbówɛgɛ nɛ̄ gè táanmɛ
         gè, nɛ́ wi kàliige kɔli kabaligbuɔ nɛ̄ wè, nɛ́ wi kàliige tɔligɔ kabaligbuɔ nɛ̄ wè.15 «Bà wi bé sùnmɔ páà líɛ bè pi wo wi tíimɛ kàmɛgɛ kadaala nī lè, 16 bè wi kàliige kɔli kabiɛlɛ nígi lè, bé sùnmɔ nyɛri nyɛri bè tɔliyɔ kɔlisiin Yewe yiʔɛ
         mɛ́ gè. 17 Sùnmɔ báà pi bé kò wi kadaala nī lè, kacuɔnriwɔ wi bé pàa taʔa siɛn nɛ̄ wè ŋàa piyē
         nɛ cìilé wè: wi kàliige kɔli ngbówɛgɛ nɛ̄ gè táanmɛ gè, nɛ́ wi kàliige kɔli kabaligbuɔ
         nɛ̄ wè, nɛ́ wi kàliige tɔligɔ kabaligbuɔ nɛ̄ wè. Sùnmɔ pi bé taʔa tiɛyɛ nɛ̄ yè baa
         kolimɔ kakuɔrɔ yajuʔu sìsiɛn ki kíni nɛ̀ puu gè. 18 Sùnmɔ sɛnbɛ báà pi 'kò kacuɔnriwɔ wi kadaala nī lè, wi bé pi taʔa siɛn nɛ̄ wè ŋàa
         piyē nɛ cìile wè, wi nyùgo nɛ̄ gè. Kacuɔnriwɔ wi bé sí kàsulugosuɔ baara kúɔ dè wi
         mɛ́ Yewe yiʔɛ mɛ́ gè.19 «Kire kàduʔumɛ gè, kacuɔnriwɔ wi bé kapiʔile kàsulugo kakuɔrɔ kúɔ dè, bè kàsulugosuɔ
         baara kúɔ dè siɛn mɛ́ wè ŋàa mɛ́ piyē nɛ cìilimɛ kakuɔrɔ kúu dè wi núʔɔmɔ wuʔu nɛ̄
         gè. Kire kàduʔumɛ wi bé kakuɔrɔ kaasuʔuro yajuʔu kɔni gè, 20 bè ki taʔa gbùʔɔrɔdiʔɛ yafanʔa nɛ̄ gè nɛ́ yaliire yakɛnrɛ ní dè. Bɛ̀ ki bé kpíʔile kacuɔnriwɔ wi bé kàsulugosuɔ
         baara kúɔ dè wi mɛ́, bà wi bé kò cìiliwe Yewe yiʔɛ mɛ́ gè.21 «A ki sí nyaa fuunmɔfɔli wī, a yakaa wè wi mɛ́ bè yɛrɛ dáà ti mìɛni suɔ dèʔ, wi bé
         pɛn nɛ́ sìnbapɛnnɛ nigbe ní, kolimɔ kakuɔrɔ woli lè, bè pa ni yɛ̀gɛ naamɛ Yewe yiʔɛ
         mɛ́ gè kire ga buu pe- kàsulugosuɔ baara kúɔ dè wi mɛ́. Wi bé yaliire yakɛnrɛ fàri
         dè baa ki nɛ̄, míifuɔnibɔ juubaanyɛni tílaga nigbe bàa pi 'nyaʔami nɛ́ sùnmɔ ní bè,
         nɛ́ sùnmɔ yakuunyɛni tílaga nigbe ní gè. 22 Wi bé pɛn míɛni nɛ́ gòtogolo siin ní kire ga laa gòriwuɔyɔ siin ní, nɛ̀ yɛli nɛ́ wi
         taagɛnmɛ ní bè. Wi bé nigbe kɔ̀n kapiʔile kàsulugo kakuɔrɔ woli, nìi ni bé puu kakuɔrɔ
         kaasuʔuro woli lè.23 «Cɛnyɛ kataanriwuʔu nɛ̄ gè, wi bé pɛn nɛ́ ti ní kacuɔnriwɔ mɛ́ wè, wi cìilimɛ wuʔu
         nɛ̄ gè, Kpàlidiʔɛ Kpátaʔa wìile mɛ́ lè, Yewe yiʔɛ mɛ́ gè.24 «Kacuɔnriwɔ wi bé sìnbapɛnnɛ cò lè, kolimɔ kakuɔrɔ woli lè, nɛ́ sùnmɔ yakuunyɛni tílaga
         nigbe ní gè, bè ti yɛ̀gɛ naamɛ Yewe yiʔɛ mɛ́ gè. 25 Bà wi bé kolimɔ kakuɔrɔ sìnbapɛnnɛ kɔni lè, bé ni sìsiɛn káà tuʔɔ bè kàa taʔa siɛn
         ŋáà nɛ̄ pe cìilé wè, wi kàliige ngbówɛgɛ nɛ̄ gè, nɛ́ wi kàliige kɔli kabaligbuɔ nɛ̄
         wè, nɛ́ wi kàliige tɔligɔ kabaligbuɔ nɛ̄ wè.26 «Bà wi bé sùnmɔ páà líɛ bè pi wo wi tíimɛ kàmɛgɛ kadaala nī lè, 27 bé sùnmɔ nyɛri nyɛri bè, tɔliyɔ kɔlisiin Yewe yiʔɛ mɛ́ gè, nɛ́ wi kàliige kɔli kabiɛlɛ
         ní lè. 28 Sùnmɔ báà bī wi kadaala nī lè, kacuɔnriwɔ wi bé sí pàa taʔa siɛn wi kàliige kɔli ngbówɛgɛ
         nɛ̄ gè táanmɛ gè, nɛ́ wi kàliige kɔli kabaligbuɔ nɛ̄ wè, nɛ́ wi kàliige tɔligɔ kabaligbuɔ
         nɛ̄ wè. Sùnmɔ pi bé taʔa tiɛyɛ nɛ̄ yè baa kolimɔ kakuɔrɔ yajuʔu sìsiɛn ki kíni nɛ̀
         puu gè. 29 Sùnmɔ sɛnbɛ báà pi 'kò wi kadaala nī lè, kacuɔnriwɔ wi bé pi taʔa siɛn wi nyùgo nɛ̄
         gè ŋàa mɛ́ piyē nɛ cìilimɛ kakuɔrɔ kúu dè; kacuɔnriwɔ wi bé sí kàsulugosuɔ baara kúɔ
         dè wi mɛ́ Yewe yiʔɛ mɛ́ gè.30 «Wi bé gòtogolo siin cò gèle, kire ga laa gòriwuɔyɔ siin yè, nyàa ní wi 'pɛn yè nɛ̀
         yɛli nɛ́ wi taagɛnmɛ ní bè. 31 Wi bé nigbe kɔ̀n kapiʔile kàsulugo kakuɔrɔ woli, bé nìi kɔ̀n lè kakuɔrɔ kaasuʔuro
         woli, bè ni fàri yaliire yakɛnrɛ nɛ̄ dè. Bà kacuɔnriwɔ wi bé kàsulugosuɔ baara kúɔ
         dè Yewe yiʔɛ mɛ́ gè siɛn mɛ́ wè, ŋàa mɛ́ piyē nɛ cìilimɛ kakuɔrɔ kúu dè.32 «Keli yē fànʔa kajuʔulo gèle gàli kiyē nɛ nyu siɛn ŋáà wori nɛ̄ dè, ŋàa wi yē nɛ́
         césɛngɛ yaabiimɛ yaadiɛlɛ ní lè, a ki yē siɛn ŋáà nī fɔ̀ngɔ ki 'cùru gè bè cìilimɛ
         kakuɔrɔ yɛrɛ suɔ dè.»Kùɔnnɔ yaama nɛ́ pi cìilimɛ wori dè33 A Yewe 'ki juu Misa nɛ́ Arawɔn mɛ́ nɛ́ jo:34 «A yeli kɛ́nì jíin Kanaa kùlo nī lè, kùlo náà mi 'kɛn muɔ mɛ́ ni- puu yeli woli lè, a mi 'kùɔnnɔ nyɔ́gɔ lè
         saʔa káà nī gàa gī kùlo nī lè nàa nī yeli woli lè, 35 siɛn ŋáà wuʔu gī saʔa gè, wi bé sa ki juu kacuɔnriwɔ mɛ́ wè, bé jo: ‹Mi nyɛ́nì yakaa nyaa mi saʔa nī gè gàa gī kùɔnnɔ tíɛlɛ lè.› 36 Kacuɔnriwɔ wi bé ki juu bè gbɛ̀ngɛ bé jo pe- saʔa ki yɛrɛ ti mìɛni yige sɛ́ni wire
         sa jíin baa, bè ki tiɛlɛ sɔ́migɔ lè bè wéli, bà ki bé puu yɛrɛ dáà dī saʔa nī gè tiǐ
         gbɛ̀ kò núʔɔrɔʔ. Kire kàduʔumɛ, kacuɔnriwɔ wi bé sa jíin saʔa nī gè bè ki sɔ́migɔ
         wéli.37 «Wi bé kùɔnnɔ tiʔɛ sɔ́migɔ gè bè wéli. A wi 'ki nyaa kùɔnnɔ yē gungo tiɛyɛ nɛ̄ yè,
         a gunyɔ tiɛyɛ yiī lamɔni céri dè á kire bɛ̀ʔ a yiī nyìɛyɛ yè, a ki yē ni 'kàwiiye
         kúnminɔ gunyɔ nɛ̄ yè, 38 kacuɔnriwɔ wi bé yiri saʔa nī gè, bé wìile tɔ́n lè bè taa cɛnyɛ kɔlisiin.39 «Cɛnyɛ kɔlisiinwuʔu nɛ̄ gè, wi bé ní koli bɛn bè kùɔnnɔ tiʔɛ sɔ́migɔ gè bè wéli. A
         kàa 'fàri ki tiʔɛ nɛ̄ gè saʔa gunyɔ nɛ̄ yè, 40 kacuɔnriwɔ wi bé ki juu bè gbɛ̀ngɛ pe- saʔa kàdɛniyɛ wuʔɔbi yè pe yige tiʔɛ gíì nī
         kùɔnnɔ ni yē lè, pe- yi wáa bùguro kàduʔu mɛ́ gè tiɛnuʔɔgɔ nī gè. 41 Wi bé ní tí pe- saʔa laamɛ gunyɔ yi mìɛni kàari. Gàa pe 'kàari nɛ̀ láʔa gunyɔ nɛ̄
         yè, pe bé ki koli bè ki wáa kàʔa kàduʔu mɛ́ gè, tiɛnuʔɔgɔ nī gè. 42 Pe bé sí ní kàdɛniyɛ yáà yiiyɛ líɛ, bè yi le péliye yi kɔ̀ndiɛyɛ nī yè, bé puuro táà
         tíʔɛ bè gunyɔ wɔligɔ yè.43 «A ki 'nyaa kùɔnnɔ ni ń'nɛ̀ koli nɛ saʔa cògí gè nɛ waa wè, nɛ̀ ki yaʔa pe 'kàdɛniyɛ
         nyíì kɔ̀n yè nɛ̀ kúɔ yè, nɛ́ saʔa gunyɔ kàari yè nɛ̀ yi wɔligɔ nɛ̀ kúɔ yè, 44 kacuɔnriwɔ wi bé koli bè ki sɔ́migɔ bè wéli. A wi 'ki nyaa kùɔnnɔ niī nɛ saʔa cògí
         gè nɛ waa wè, kùɔnnɔ yaama bī. Saʔa kiī núʔɔgɔ. 45 Pe 'yɛli pe- saʔa cáan gè wī. Ki kàdari dè, nɛ́ ki tiire ní dè, nɛ́ ki puuro ní dè,
         pe bé ti koli bè kɛ́ kàʔa kàduʔu mɛ́ gè, bé ki wáa tiɛnuʔɔgɔ nī gè.46 «A siɛn wáà 'jíin saʔa nī gè cɛnyɛ nyáà yi mìɛni nī kiī tɔ́ngɔ gè, wi bé kò núʔɔwɔ
         fúɔ bè pa nɔ̀ cɛngɛnyɛnijiin lɛ̀lɛ nī lè. 47 A siɛn wáà 'sínɛ kire saʔa nī gè, á kire bɛ̀ʔ a wi 'lìi baa ki nī gè, wi 'yɛli bè
         wi burudo jíge dè.48 «A ki sí yē kacuɔnriwɔ wi 'koli nɛ̀ jíin baa saʔa nī gè bè ki sɔ́migɔ bè wéli, bà
         pe yé saʔa wɔligɔ gè nɛ̀ kúɔ gè, a wi 'ki nyaa kùɔnnɔ niì saʔa cò gèʔ cígini wèʔ,
         kacuɔnriwɔ wi bé ki juu bé jo saʔa ki 'kò cìilige; kùɔnnɔ yaama wè ki nɛ̄ʔ.49 «Bè saʔa ki cìilimɛ kakuɔrɔ kúɔ dè, kacuɔnriwɔ wi bé sínjapigele siin cò, nɛ́ sɛdiri tiige lège ní, nɛ́ jèsii ŋáà wī nyìɛwɛ kpólokpolo wè, nɛ́ isɔpi wɛrɛ ní. 50 Wi bé sínjapile pélile kɔni lè kàjuʔɔ nyuɔ naamɛ gè, gàa nī pìndiɛlɛ luʔɔ ki yē gè.
         51 Wi bé sí sɛdiri tiige lège líɛ gè, nɛ́ isɔpi wɛrɛ ní dè, nɛ́ jèsii ŋáà wī nyìɛwɛ kpólokpolo
         wè, nɛ́ sínjapile wowiile ní lè, bè ti nyɔ́gɔ sìsiɛn luʔɔ nī gè, sínjapile wuʔu gè
         nàa pe 'kɔni kàjuʔɔ nyuɔ naamɛ gè nɛ̀ ni sìsiɛn le gè pìndiɛlɛ luʔɔ nī gè. Wi bé sìsiɛn
         nyɛri nyɛri gè tɔliyɔ kɔlisiin saʔa nī gè.52 «Bɛ̀ ki bé kpíʔile dí kacuɔnriwɔ wi sí saʔa cìile gè, nɛ́ sínjapile sìsiɛn ní gè,
         nɛ́ pìndiɛlɛ luʔɔ ní gè, nɛ́ sínjapile wowiile ní lè, nɛ́ sɛdiri tiige lège ní gè,
         nɛ́ isɔpi wɛrɛ ní dè, nɛ́ jèsii ŋáà wī nyìɛwɛ kpólokpolo wè. 53 Wi bé sí sínjapile wowiile cò lè wi- kɛ́ nɛ́ wi ní kàʔa kàduʔu mɛ́, wi sa ni yaʔa
         ni- fini ni kɛ́ sìnbirige nī gè. Bɛ̀ ki bé kpíʔile wi bé kàsulugosuɔ baara kúɔ dè
         saʔa nī gè, bà ki bé kò cìilige Yewe yiʔɛ mɛ́ gè.54 «Keli yē fànʔa kajuʔulo gálì gīɛlɛ césɛngɛ yaabiimɛ wuʔu nɛ̄ gè, nɛ́ wírele wuʔu nɛ̄
         gè, 55 nɛ́ kùɔnnɔ yaama báà bī burudo nɛ̄ dè kire ga laa saʔa nɛ̄ gè, 56 nɛ́ yatinge wuʔu nɛ̄ gè nɛ́ fìɛligɛ wuʔu nɛ̄ gè, á kire bɛ̀ʔ tiɛfiile wuʔu nɛ̄ gè
         nàa nī césɛngɛ nɛ̄ gè. 57 Kiyē nɛ tɛnmɛnɛ kanʔa kɛnmɛ bíì nɛ̄ ki 'yɛli pe- ki juu síɛ a yɛgɛ gíì yē cìilige
         kire ga laa núʔɔgɔ Yewe yiʔɛ mɛ́ gè. Keli yē fànʔa kajuʔulo gálì gīɛlɛ kiyē nɛ nyu
         césɛngɛ yaabiimɛ nɛ́ kùɔnnɔ yaama wuʔu nɛ̄ gè.»

Nàguɔ núʔɔmɔ wori dè151 A Yewe 'ki juu Misa nɛ́ Arawɔn mɛ́ nɛ́ jo:2 «-Ki juu Isirayɛliyé mɛ́ bèle ye- kire fànʔa kajuʔulo tìɛ gèle pe nɛ̄:«A fiinmɛnige 'nàguɔ ó nàguɔ cò wè, a fìnimɛ nɛ yigi wi mɛ́ wè, wi bé kò núʔɔwɔ Yewe
         yiʔɛ mɛ́ gè. 3 Ki n'gɛ gàa ki bé ki tìɛ nàguɔ wiī núʔɔwɔ wè: a fìnimɛ nɛ yigi wi mɛ́ wè, kire ga
         laa a fìnimɛ pi pɛ́nì fìinmɛ tiʔɛ tɔ́n gè, kire nɛ̂ wi núʔɔ.4 «Yasinɛgɛ ó yasinɛgɛ nɛ̄ kire nàguɔ wi bé sínɛ wè, ki bé kò núʔɔgɔ. Yɛgɛ ó yɛgɛ míɛni
         nɛ̄ wi bé tɛ́ni gè, ki bé kò núʔɔgɔ. 5 A wàa míɛni 'cò nɛ̀ taa kire nàguɔ ŋáà wi yasinɛgɛ nɛ̄ gè, wi 'yɛli bè wi burudo jíge
         dè bé sí gbéli nɛ́ luʔɔ ní; wi bé sí kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ
         nī lè. 6 Ŋàa míɛni wi bé tɛ́ni yɛgɛ nɛ̄ gàa nɛ̄ kire nàguɔ wi 'tɛ́ni gè, wi 'yɛli bè wi burudo
         jíge dè bé sí gbéli nɛ́ luʔɔ ní; wi bé sí kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ
         nī lè.7 «Siɛn ŋáà míɛni wi bé cò daa kire nàguɔ wi céri nɛ̄ dè, wi 'yɛli bè wi burudo jíge
         dè bé sí gbéli nɛ́ luʔɔ ní; wi bé sí kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ
         nī lè. 8 A kire nàguɔ wi 'tíɛnrɛ sùlugu nɛ̀ wáa siɛn wáà nɛ̄ ŋàa wiī cìiliwe wè, kire siɛn
         wè, wi 'yɛli bè wi burudo jíge dè bé sí gbéli nɛ́ luʔɔ ní; wi bé sí kò núʔɔwɔ fúɔ
         bè pa nɔ̀ cɛngɛnyɛnijiin lɛ̀lɛ nī lè.9 «Suɔnkolo ó suɔnkolo nɛ̄ kire nàguɔ wi bé tɛ́ni lè, ni bé kò núʔɔnɔ. 10 Siɛn ó siɛn wi bé cò daa yakaa nɛ̄ gàa ki 'puu wi laara gè, wi bé kò núʔɔwɔ fúɔ bè
         pa nɔ̀ cɛngɛnyɛnijiin lɛ̀lɛ nī lè. A wàa 'yakaa líɛ gàa ki 'puu wi láara gè, wi 'yɛli
         bè wi burudo jíge dè bé sí gbéli nɛ́ luʔɔ ní; wi sí kò núʔɔwɔ fúɔ bè pa nɔ̀ cɛngɛnyɛnijiin
         lɛ̀lɛ nī lè.11 «Kire nàguɔ ŋáà wī yaawa wè, a wi kiyɛ yi 'cò nɛ̀ taa siɛn ó siɛn nɛ̄, nɛ̀ ki yaʔa
         wiì kiyɛ jíge yèʔ, kire siɛn wi 'yɛli bè wi burudo jíge dè bé sí gbéli nɛ́ luʔɔ ní;
         wi bé sí kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ nī lè. 12 Yakpiʔilige ó yakpiʔilige nɛ̄ kire nàguɔ wi bé cò daa gè, gàa pe 'faan nɛ́ cuʔu ní
         gè, pe bé ki kpúɔn bè muʔɔrɔ. Gunnɛgɛ ó gunnɛgɛ nɛ̄ wi bé cò daa, pe bé ki jíge nɛ́
         luʔɔ ní.13 «Fìnimɛ báà pi cî ki yaʔa nàguɔ wi nɛ̂ kò núʔɔwɔ wè, a pi 'kúɔ bè, wi 'yɛli bè cɛnyɛ
         kɔlisiin sige bèri cìilimɛ kakuɔrɔ kele kúu gèle, bé wi burudo jíge dè, bé wi céri
         gbéli dè nɛ́ pìndiɛlɛ luʔɔ ní; wi bé cìile.14 «Cɛnyɛ kataanriwuʔu nɛ̄ gè, wi bé pɛn nɛ́ gòtogolo siin ní, kire ga laa gòriwuɔyɔ
         siin ní; wi bé pɛn Yewe yiʔɛ mɛ́ gè, Kpàlidiʔɛ Kpátaʔa wìile nɛ̄ lè, bé yi kɛn kacuɔnriwɔ mɛ́ wè. 15 Kacuɔnriwɔ wi bé nigbe kɔ̀n kapiʔile kàsulugo kakuɔrɔ woli, bé siinwoli kɔ̀n lè kakuɔrɔ kaasuʔuro. Bà kacuɔnriwɔ wi bé kàsulugosuɔ baara kúɔ dè wi mɛ́ Yewe yiʔɛ mɛ́ gè, wi fìnimɛ
         wolo wuʔu nɛ̄ gè.16 «A nàguɔ wi nàguɔmɔ luʔɔ ki 'wo wi mɛ́ gè, wi 'yɛli bè wi céri ti mìɛni gbéli nɛ́
         luʔɔ ní; wi bé sí kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ nī lè. 17 Burugo ó burugo, kire ga laa sɛ̀ngɛ ó sɛ̀ngɛ nɛ̄ ki bé wo gè, pe 'yɛli pe- ki jíge
         nɛ́ luʔɔ ní; ki bé sí kò núʔɔgɔ fúɔ bè pa nɔ̀ cɛngɛnyɛnijiin lɛ̀lɛ nī lè.18 «A nàguɔ wáà 'cɛliwɛ nyɔ́gɔ saʔa nī gè, pe 'yɛli pe 'pìye gbéli nɛ́ luʔɔ ní gè; pe
         bé sì kò núʔɔnɔ fúɔ bè pa nɔ̀ cɛngɛnyɛnijiin lɛ̀lɛ nī lè.»Cɛliwɛ sìsiɛn wolo núʔɔmɔ wori dè19 «A cɛliwɛ wiī gbélige nɛ̄ gè, a sìsiɛn ki ŋu wi mɛ́ gè, wi bé kò núʔɔwɔ cɛnyɛ kɔlisiin.
         Ŋàa wi bé cò daa wi nɛ̄ wè, wi bé kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ nī
         lè.20 «Bè wi yaʔa wi gbélige lɛ̀lɛ nī lè, yɛgɛ ó yɛgɛ gáà nɛ̄ wi 'sínɛ gè nɛ́ yɛgɛ ó yɛgɛ
         gáà nɛ̄ wi 'tɛ́ni gè ki bé kò núʔɔgɔ. 21,22 Ŋàa wi bé cò daa ki yasinɛgɛ nɛ̄ gè, kire ga laa ki yatɛnigɛ nɛ̄ gè, wi 'yɛli bè wi
         burudo jíge dè, wi sí gbéli nɛ́ luʔɔ ní gè; wi bé sí kò núʔɔwɔ fúɔ bè pa nɔ̀ cɛngɛnyɛnijiin
         lɛ̀lɛ nī lè. 23 A ki 'nyaa yɛgɛ káà 'puu wi yasinɛrɛ nɛ̄ dè kire ga laa wi yatɛnigɛ nɛ̄ gè, siɛn ó
         siɛn wi 'cò nɛ̀ taa ki nɛ̄, wi bé kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ nī
         lè.24 «A ki sí nyaa nàguɔ 'wi nyɔ́gɔ saʔa nī, a ki yē wi gbélige sìsiɛn ki 'nàguɔ márigɛ
         wè, wi bé kò núʔɔwɔ+ cɛnyɛ kɔlisiin; yasinɛgɛ ó yasinɛgɛ gáà nɛ̄ wi 'sínɛ gè ki bé kò núʔɔgɔ.25 «A sìsiɛn nɛ ŋu cɛliwɛ mɛ́ wè, fúɔ nɛ̀ taa cɛnniʔɛyɛ yè gàa ki wè nugoʔ nɛ́ gbélige
         lɛ̀lɛ wuʔu ní gèʔ, kire ga laa sìsiɛn wolo niī nɛ waa nɛ mɔgɔ nɛ̀ tóri gbélige cɛnyɛ
         nɛ̄ yè, wi bé kò núʔɔwɔ súuri lɛ̀lɛ ó lɛ̀lɛ nī ki ŋu gè, majo bɛ̀ wi cî puu núʔɔwɔ
         gbélige lɛ̀lɛ nī lè+.26 «Bè wi 'yaʔa kire sìsiɛn wolo lɛ̀lɛ nī lè, yɛgɛ ó yɛgɛ gáà nɛ̄ wi 'sínɛ gè, nɛ́ yɛgɛ
         ó yɛgɛ gáà nɛ̄ wi 'tɛ́ni gè, ki bé kò núʔɔgɔ, kanumɔ nɛ̄ wi gbélige lɛ̀lɛ nī lè. 27 Siɛn ó siɛn wi 'cò nɛ̀ taa yɛrɛ dáà nɛ̄ dè, wi bé kò núʔɔwɔ. Wi 'yɛli bè wi burudo
         jíge dè bé sí gbéli nɛ́ luʔɔ ní; wi bé sí kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ
         nī lè.28 «A ki sí nyaa kire sìsiɛn wolo ni 'kúɔ lè, cɛliwɛ wi bé cɛnyɛ kɔlisiin sige; kire
         kàduʔumɛ wi bé kò cìiliwe. 29 Cɛnyɛ kataanriwuʔu nɛ̄ gè, wi bé pɛn míɛni nɛ́ gòtogolo siin ní, kire ga laa gòriwuɔyɔ
         siin ní, bé ke kɛn kacuɔnriwɔ mɛ́ wè, Kpàlidiʔɛ Kpátaʔa wìile nɛ̄ lè.30 «Kacuɔnriwɔ wi bé nigbe kɔ̀n kapiʔile kàsulugo kakuɔrɔ woli, bé nìi kɔ̀n lè kakuɔrɔ kaasuʔuro woli. Bà wi bé kàsulugosuɔ baara kúɔ dè Yewe yiʔɛ mɛ́ gè, wi sìsiɛn wolo núʔɔmɔ wuʔu nɛ̄ gè.31 «Bɛ̀ ki bé kpíʔile dí yeli- Isirayɛliyé wàli bèle bè tɛ́ngɛ yɛgɛ gáà nɛ̄ ki bé pe núʔɔ gè Yewe yiʔɛ mɛ́ gè, bé sí ki kpíʔile
         mi fǎga pe 'kpúɔn gbúuʔ a pe 'mi Kòridiʔɛ núʔɔ gè gàa gī pe sunʔɔmɔ nī bè.32 «Gàli keli yē fànʔa kajuʔulo gálì kiyē nɛ nyu nàguɔ wori nɛ̄ dè, ŋàa mɛ́ fìnimɛ piī
         nɛ ŋu bè, nɛ́ míɛni ŋàa mɛ́ nàguɔmɔ luʔɔ ki 'wo gè a wi 'kò núʔɔwɔ, 33 nɛ́ cɛliwɛ míɛni ní wè, wi gbélige lɛ̀lɛ nī lè, nɛ́ siɛn ó siɛn, nàguɔ yo, cɛliwɛ
         yo, ŋàa mɛ́ yakaa nɛ yigi wi fìɛrɛ tiʔɛ nī gè, nɛ́ nàguɔ ní wè ŋàa wi 'cɛliwɛ nyɔ́gɔ
         wè wi saʔa nī gè, cɛliwɛ ŋáà wī núʔɔwɔ wè Yewe yiʔɛ mɛ́ gè.»
         
            
               	Wéli baa 18.19; 20.18.

               	Wéli baa Mat 9.20-22; Mar 5.25-34; Luk 8.43-48.

Kapiʔile Kàsulugosuɔ cɛngɛ wori dè(16.1–16.34)161 Arawɔn jaala siin kùulo kàduʔumɛ gè, peli bálì pe 'kùu lɛ̀lɛ líì nī pe 'sìʔɛrɛ nɛ̀ kpɔni
         Yewe yiʔɛ mɛ́ gè+, a Yewe 'juu nɛ́ Misa ní. 2 A Yewe 'wi yɛ:«-Ki juu muɔ luɔ Arawɔn mɛ́ wè wi fǎga de jiinʔ wi nyɛ́ni lɛ̀lɛ nī lè tiɛcɛ̀njɛngɛ wàlidɛngɛgɛ nī gèʔ gàa gī gunbɔli fɛ̀ni kúrugu wè, kàsulugo suɔdiʔɛ yiʔɛ mɛ́ gè gàa gī nyakungɛngɛ finʔɛgɛ naamɛ gè nɛ̀ ki tɔ́n gè. Kire bé ki yaʔa wi fǎga kúuʔ a mi kɛ́nì tìgi kàsadibagɛ
         nī gè, kàsulugo suɔdiʔɛ naamɛ gè+.3 «Lɛ̀lɛ líì nī wi 'jíin saawalidɛngɛgɛ nī gè, Arawɔn wi 'yɛli bè nɛ̀piɛyɛlilɛ cò lè
         bè jíin nɛ́ ni ní, kapiʔile kàsulugo kakuɔrɔ woli lè, nɛ́ sìnbapɔli ní wè, kakuɔrɔ kaasuʔuro wuu wè. 4 A wi kɛ́nì wìi gbéli wè nɛ̀ kúɔ nɛ́ luʔɔ ní gè, wi bé buruwalidɛngɛrɛ dáà le dè: lɛn burudɔnigɔ wàlidɛngɛgɛ gè, bé sí lɛn jàdigi le wè, bé sí wìi puɔ bè cò nɛ́ lɛn burugo
         màʔana ní lè, bé sí lɛn ndɔ̀njɛngɛ tɔ́n gè.5 «Isirayɛliyé tògo siɛnnɛ pe bé kakuɔrɔ yajuuro dáà kɛn dè wi mɛ́: síkapɔlilɔ siin, kapiʔile kàsulugo
         kakuɔrɔ wuulo, nɛ́ sìnbapɔli nigbe, kakuɔrɔ kaasuʔuro wuu.6 «Arawɔn bé pɛn nɛ́ kapiʔile kàsulugo nɛ̀piɛyɛlilɛ ní lè wire tíimɛ woli lè, bè kàsulugosuɔ
         baara kúɔ dè wire tíimɛ wuʔu nɛ̄ gè nɛ́ wi saʔa wuulo wuʔu nɛ̄ gè. 7 Wi bé síkapɔlilɔ siin cò bèle bè pe yérige Yewe yiʔɛ mɛ́ gè, Kpàlidiʔɛ Kpátaʔa wìile nɛ̄ lè. 8 Bà Arawɔn bé bìgele wáa gèle síkapɔlilɔ siinwuʔu nɛ̄ gè. Síkapɔli wáà bé puu Yewe
         mɛ́, ŋìi wi bé sí puu ŋàa pe bé cìra bè tórigo waama kùlo nī lè+. 9 Bà wi bé síkapɔli ŋíì sìʔɛrɛ wè bè kpɔni ŋàa bìgele ke 'tìɛ Yewe wuu wè, bé wi kɔ̀n
         kapiʔile kàsulugo kakuɔrɔ. 10 Gàa ki 'síkapɔli siinwuu kúɔ wè, ŋàa bìgele ke 'ki tìɛ wire pe bé cìra bè tórigo waama
         kùlo nī lè, pe bé wi yérige yaʔa wiiwe Yewe yiʔɛ mɛ́ gè, bè kàsulugosuɔ baara kúɔ
         dè wi nɛ̄ bè wi cìra bè tórigo waama kùlo nī lè.11 «Bà Arawɔn bé pɛn nɛ́ nɛ̀piɛyɛlilɛ ní lè, kapiʔile kàsulugo kakuɔrɔ woli lè, bè kàsulugosuɔ
         baara kúɔ dè wi tíimɛ kɛnmɛ nɛ̄ bè nɛ́ wi saʔa wuulo kɛnmɛ nɛ̄ bè. Wi bé nɛ̀piɛyɛlilɛ
         kɔni lè, wire tíimɛ kapiʔile kàsulugo kakuɔrɔ woli lè. 12 Wi bé tingbopile líɛ lè bé sí kàsunnɛganʔana kɔ̀n gbùʔɔrɔdiʔɛ yafanʔa nī gè gàa gī Yewe yiʔɛ mɛ́ gè, bè tingbopile nyì lè. Wi bé nùdaanna wusuna míige
         kagbuunyɛyɛ siin kɔ̀n, bè jíin nɛ́ ki ní gunbɔli fɛ̀ni kúrugu wè. 13 Bà wi bé wusuna míige wo gè kàsunnɛganʔana nɛ̄ gèle Yewe yiʔɛ mɛ́ gè, kire ga buu
         wusuna wírige ki bé kàsulugo suɔdiʔɛ tɔ́n gè, gàa gī nyakungɛngɛ finʔɛgɛ nɛ̄ gè+, bɛ̀ ki bé kpíʔile wiǐ ga tíi kùuʔ.14 «Wi bé wi kabiɛlɛ nígi lè nɛ̀piɛyɛlilɛ ni sìsiɛn nī gè bè ki nyɛri nyɛri kàsulugo
         suɔdiʔɛ yiʔɛ nɛ̄ gè, gàa gī cɛngɛnyɛnifoligɔli mɛ́ gè, bé sí sìsiɛn káà nyɛri nyɛri
         tɔliyɔ kɔlisiin kàsulugo suɔdiʔɛ yiʔɛ mɛ́ gè.15 «Bà wi bé síkapɔli kɔni wè, siɛnnɛ pe kapiʔile kàsulugo wuu wè, bé sìsiɛn líɛ gè bè
         jíin gunbɔli fɛ̀ni kúrugu wè. Bà wi bé ki kpíʔile míɛni nɛ́ sìsiɛn ní gè majo bɛ̀
         wi 'ki kpíʔile nɛ̀piɛyɛlilɛ sìsiɛn ní gè: wi bé ki nyɛri nyɛri kàsulugo suɔdiʔɛ nɛ̄
         gè nɛ́ kàsulugo suɔdiʔɛ yiʔɛ mɛ́ gè.16 «Bɛ̀ ki bé kpíʔile wi bé kàsulugosuɔ baara kúɔ dè tiɛcɛ̀njɛngɛ wàlidɛngɛgɛ wuʔu nɛ̄
         gè, Isirayɛli siɛnnɛ pe núʔɔmɔ kele nɛ́ pe tuudiʔɛlɛ kɛnmɛ nɛ̄ bè, kire 'jo Isirayɛliyé
         pe kapiʔile ke mìɛni gèle. Bɛ̀ wi bé ki kpíʔile míɛni Kpàlidiʔɛ Kpátaʔa wuʔu nɛ̄ gè,
         nɛ́ ki cɛ́n kiī tɛ́ngɛgɛ pe núʔɔmɔ sunʔɔmɔ nī bè.17 «Siɛn sì yɛli bè puu Kpàlidiʔɛ Kpátaʔa nī gèʔ bè líɛ lɛ̀lɛ líì nī Arawɔn bé jíin wè,
         bè kàsulugosuɔ baara kúɔ dè tiɛcɛ̀njɛngɛ wàlidɛngɛgɛ nī gè, fúɔ bè taa lɛ̀lɛ líì nī
         wi bé yiri míɛni wè. Wi bé kàsulugosuɔ baara kúɔ dè wire tíimɛ kɛnmɛ nɛ̄ bè, nɛ́ wi
         saʔa wuulo kɛnmɛ nɛ̄ bè, nɛ́ Isirayɛliyé tògo ki mìɛni wuʔu nɛ̄ gè.18 «Kire kàduʔumɛ wi bé yiri Kpàlidiʔɛ Kpátaʔa nī gè bè kɛ́ gbùʔɔrɔdiʔɛ yafanʔa mɛ́ gè,
         gàa gī Yewe yiʔɛ mɛ́ gè. Wi bé kàsulugosuɔ baara kúɔ dè gbùʔɔrɔdiʔɛ wuʔu nɛ̄ gè. Bà
         wi bé nɛ̀piɛyɛlilɛ sìsiɛn káà tuʔɔ, nɛ́ síkapɔli sìsiɛn káà ní, bè sa ki taʔa gbùʔɔrɔdiʔɛ
         yafanʔa ki nyɛgɛlɛ nɛ̄ gèle bè ki màʔa. 19 Bà wi bé sìsiɛn káà nyɛri nyɛri nɛ́ wi kɔli kabiɛlɛ ní lè gbùʔɔrɔdiʔɛ nɛ̄ gè tɔliyɔ
         kɔlisiin. Bɛ̀ ki bé kpíʔile wi bé ki cìile Isirayɛli siɛnnɛ pe núʔɔmɔ kele nɛ̄ gèle
         bè ki wàli dɛ́ngɛ Yewe mɛ́ wè.20 «A wi 'tiɛyɛ nyáà cìile yè nɛ̀ kúɔ yè, saawalidɛngɛgɛ gè, nɛ́ Kpàlidiʔɛ Kpátaʔa gè,
         nɛ́ gbùʔɔrɔdiʔɛ yafanʔa ní gè, wi bé pɛn nɛ́ síkapɔli wowiiwe ní wè. 21 Arawɔn wi bé wi kiyɛ siin taʔala yè síkapɔli wowiiwe wi nyùgo nɛ̄ gè, bé sí Isirayɛliyé
         kolimɔ kele ke mìɛni juu nɛ́ pe tuudiʔɛlɛ ní gèle, kire 'jo pe kapiʔile ke mìɛni gèle.
         Wi bé ke juu bè taʔa síkapɔli wi nyùgo nɛ̄ gè, kire kàduʔumɛ siɛn ŋáà pe 'nyíɛnɛ nɛ̀
         kɔ̀n wè, wi bé síkapɔli cìra wè bè tórigo waama kùlo nī lè. 22 Síkapɔli wi bé Isirayɛliyé kolimɔ tugoro ti mìɛni tugo bè kɛ́ nɛ́ ti ní liʔi waama
         kùlo nī lè.23 «Bà Arawɔn bé koli jíin Kpàlidiʔɛ Kpátaʔa nī gè, bè lɛn burudo fòri dè bè tɛ́ngɛ,
         dàa wi yé kíni nɛ̀ le dè nɛ́ jíin tiɛcɛ̀njɛngɛ wàlidɛngɛgɛ nī gè. 24 Wi bé gbéli nɛ́ luʔɔ ní tiɛwalidɛngɛgɛ káà nī, bé wi tíimɛ burudo le dè. Bà wi bé
         yiri bè kakuɔrɔ kaasuʔuro sórigo dè, wire tíimɛ wori dè, bé sí kakuɔrɔ kaasuʔuro sórigo
         dè, siɛnnɛ pe wori dè, bè kàsulugosuɔ baara kúɔ dè wire tíimɛ kɛnmɛ nɛ̄ bè nɛ́ siɛnnɛ
         kɛnmɛ nɛ̄ bè. 25 Wi bé kapiʔile kàsulugo kaara ti sùnmɔ tiɛyɛ sórigo yè gbùʔɔrɔdiʔɛ yafanʔa nɛ̄ gè.26 «Nàguɔ ŋáà wi yé síkapɔli cìra wè nɛ̀ tórigo waama kùlo nī lè, wi 'yɛli bè wi burudo
         jíge dè wí sí gbéli nɛ́ luʔɔ ní. Kire kàduʔumɛ wi bé gbɛ̀ jíin bùguro nī dè.27 «Kapiʔile kàsulugo nɛ̀piɛyɛlilɛ lè nɛ́ kapiʔile kàsulugo síkapɔli ní wè, dàa sìsiɛn
         Arawɔn 'líɛ nɛ̀ jíin tiɛcɛ̀njɛngɛ wàlidɛngɛgɛ nī gè nɛ̀ kàsulugosuɔ baara kúɔ dè,
         pe bé kɛ́ bùguro kàduʔu mɛ́ gè nɛ́ ti kaasɛnrɛ ní dè, nɛ́ ti sɛ̀nyɛ ní yè, nɛ́ ti
         fire ní dè, bè sa ti sórigo péwu. 28 Ŋàa wi 'ti sórigo dè, wi 'yɛli bè wi burudo jíge dè, wí sí gbéli nɛ́ luʔɔ ní. Kire
         kàduʔumɛ wi bé gbɛ̀ jíin bùguro nī dè.29 «Tire bé puu fànʔa kaala yeli mɛ́ lɛ̀lɛ ó lɛ̀lɛ nī: yeye kɔlisiinwuʔu ki cɛnyɛ kiɛwuʔu
         nɛ̄ gè, yeli bé yìye cɛ́rigɛ, yeli sǐ baara yafiɛn kúɔʔ, Isirayɛli siɛn yo, kire ga
         laa nabɔnwɔ wáà yo, ŋàa wī tɛ́niwɛ yeli sunʔɔmɔ nī bè+. 30 Nɛ́ ki cɛ́n kire cɛngɛ gī pe bé kàsulugosuɔ baara kúɔ dè yeli mɛ́, bè yeli cìile yeli
         kapiʔile ke mìɛni nī gèle. Yeli 'yɛli bè puu cìilile Yewe yiʔɛ mɛ́ gè. 31 Ki bé puu yeli mɛ́ cɛndɛnigɛ nɛ́ ní cɛnŋɔdaʔa; yeli sǐ baara yafiɛn kúɔʔ. Kire cɛngɛ gè yeli bé yìye cɛ́rigɛ.
         Tire yē fànʔa kaala lɛ̀lɛ ó lɛ̀lɛ.32 «Ŋàa wi bága de kàsulugosuɔ baara kúu dè, wi bé puu kacuɔnriwɔ ŋáà pe yé siɛnnyiɛnɛgɔnwɔ
         sùnmɔ wo bè wi nɛ̄ wè, nɛ́ siɛntɛngɛ kele kúɔ gèle wi nɛ̄ wè, wi- wi tuu sìndiʔɛ líɛ
         gè bè kò kacuɔnriwɔ. Wire wi béri lɛn burudo wàlidɛngɛrɛ nii dè, 33 béri kàsulugosuɔ baara kúu dè tiɛcɛ̀njɛngɛ wàlidɛngɛgɛ wuʔu nɛ̄ gè, nɛ́ Kpàlidiʔɛ
         Kpátaʔa wuʔu nɛ̄ gè, nɛ́ gbùʔɔrɔdiʔɛ yafanʔa wuʔu nɛ̄ gè, béri kàsulugosuɔ baara kúu
         dè míɛni kacuɔnrilɔ mɛ́ bèle nɛ́ Isirayɛliyé tògo siɛnnɛ pe mìɛni ní.34 «Tire yē fànʔa kaala lɛ̀lɛ ó lɛ̀lɛ nī: tɔligɔ nigbe yiɛlɛ nī lè, kàsulugosuɔ baara
         ti 'yɛli bè kúɔ Isirayɛli siɛnnɛ pe kapiʔile wuʔu nɛ̄ gè.»A Arawɔn 'ki kpíʔile dàa ti mìɛni Yewe yé juu nɛ̀ gbɛ̀ngɛ Misa mɛ́ wè.
         
            
               	Wéli baa 10.1-7 .

               	Koliyo 2-3 tiʔɛ nī gè, wéli baa Eb 9.7 .

               	Síkapɔli siinwuu, wi bé kapiʔile líɛ gèle bè kɛ́ waama kùlo nī lè; wéli baa míɛni
                     koliyo 16.10. Eburu siɛnrɛ ti 'ki juu nɛ́ jo: azazɛli. Ki kɔri wiì fílige nɛ̀ cɛ́nʔ. Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: Azazɛli wuu wè.

               	Wéli baa Yir 25.16-22.

               	Koliyo 29-34 tiʔɛ nī gè, wéli baa 23.26-32; Tɔ́r 29.7-11.

ISIRAYƐLIYE PE 'YƐLI BE PIYE PUƆ YEWE NƐ WE BE PUU TIƐLƐ FUN(17.1–25.55)Kakuɔrɔ yajuuro sìsiɛn wori dè171 A Yewe 'ki juu Misa mɛ́ nɛ́ jo:2 «-Ki juu Arawɔn nɛ́ wi jaala mɛ́ bèle, nɛ́ Isirayɛli siɛnnɛ pe mìɛni ní, ma kele gálì tìɛ gèle pe nɛ̄. Ti n'dɛ dàa Yewe wi 'juu nɛ̀ gbɛ̀ngɛ
         dè:3 «Siɛn ó siɛn wī Isirayɛliyé wuu wè, a wi je nùɔ kɔni, kire ga laa sìnbapile nī yo,
         síkpuɔ wī yo, bùguro nī dè kire ga laa bùguro kàduʔu mɛ́ gè, 4 nɛ̀ ki yaʔa a wiì pɛnʔ nɛ̀ pɛ́nì wi kpuʔɔrɔ kɛn dè Yewe mɛ́ wèʔ Kpàlidiʔɛ Kpátaʔa wìile nɛ̄ lè Yewe Kòridiʔɛ yiʔɛ mɛ́ gèʔ, kire kapiile ni bé kò wi nyùgo nɛ̄ gè, sìsiɛn woli lè. Bɛ̀ wi nyɛ́nì
         sìsiɛn wo gè, pe bé wi yige péwu baa wi siɛnnɛ sunʔɔmɔ nī bè.5 «Bɛ̀ ki bé puu, pe fǎga de kakuɔrɔ yajuuro kɔnigi dè sìnbirige nī gèʔ; Isirayɛli siɛnnɛ
         pe 'yɛli pe- pɛn nɛ́ pe kakuɔrɔ yajuuro ní dè kacuɔnriwɔ mɛ́ wè, Kpàlidiʔɛ Kpátaʔa wìile mɛ́ lè, bè ti kɛn Yewe mɛ́ wè, yanyige yakɔnrɔ. 6 Kacuɔnriwɔ wi bé sìsiɛn nyɛri nyɛri gè Yewe gbùʔɔrɔdiʔɛ yafanʔa nɛ̄ gè, Kpàlidiʔɛ Kpátaʔa wìile nɛ̄ lè, bé sí sùnmɔ tiɛyɛ sórigo yè, kakuɔrɔ dáà
         nùdaanna ni Yewe fungo nyígi gè.7 «Bɛ̀ ki bé puu piyě ní de yasunyɔ sungu yèʔ nyàa yī síkapɔlilɔ tíɛlɛ bèleʔ bé pe Kulocɛliɛ
         yaʔa wè, béri waa yasunro kúrugu dè majo nàjaacɛlilɛ bīɛlɛ. Tire yē fànʔa kaala yeli
         mɛ́ lɛ̀lɛ ó lɛ̀lɛ nī, kɛ̀ngɛlɛ ke mìɛni nī.8 «Nɛ́ míɛni muɔ bé ti juu pe mɛ́: siɛn ó siɛn ŋáà wī Isirayɛli saʔa wuu wè, kire ga
         laa nabɔnwɔ ŋáà wī tɛ́niwɛ pe sunʔɔmɔ nī bè, a wi 'pɛn bè pa kakuɔrɔ kaasuʔuro kɛn, kire ga laa kakuɔrɔ táà tiiyɛ kɛn dè, 9 nɛ̀ ki yaʔa wiì pɛnʔ nɛ́ kakuɔrɔ yajuʔu ní gèʔ Kpàlidiʔɛ Kpátaʔa mɛ́ gè bè ki kɛn
         Yewe mɛ́ wèʔ, pe bé wi yige péwu baa wi siɛnnɛ sunʔɔmɔ nī bè.»Sìi wiī sìsiɛn nī gè10 «A ki 'nyaa Isirayɛli saʔa siɛn wáà, kire ga laa nabɔnwɔ wáà ŋàa wī tɛ́niwɛ pe sunʔɔmɔ nī bè, a wi 'sìsiɛn
         káa gè, m'bé kàduʔu wáa wi mɛ́ bé wi yige péwu wi siɛnnɛ nī bèle. 11 Nɛ́ ki cɛ́n yawiire ti mìɛni sìi wiī ti sìsiɛn nī gè.«Mi Yewe wè, mi nyɛ́nì sìsiɛn kɛn gè yeli mɛ́ gbùʔɔrɔdiʔɛ yafanʔa nɛ̄ gè kire ga buu bè kàsulugosuɔ baara kúɔ dè yeli sìi wuu wè. Sìsiɛn kire kɛnmɛ
         nɛ̄ kàsulugosuɔ kakuɔrɔ tiī nɛ kúu, nɛ́ ki cɛ́n sìi wiī sìsiɛn nī gè+. 12 Kire kɛnmɛ nɛ̄ mi 'ki juu Isirayɛli siɛnnɛ mɛ́ bèle nɛ́ jo: Siɛn wáà fáala sǐ ga tíi
         sìsiɛn káa gè yeli sunʔɔmɔ nī bèʔ. Nabɔnwɔ ŋáà wī tɛ́niwɛ yeli sunʔɔmɔ nī bè, wire
         míɛni sǐ gbɛ̀ ki káaʔ.13 «A ki 'nyaa Isirayɛli siɛn wáà, kire ga laa nabɔnwɔ wáà, ŋàa wī tɛ́niwɛ Isirayɛliyé
         sunʔɔmɔ nī bè, a wi 'taʔa nyàʔayɛgɛ káà nɛ̄ nɛ̀ ki cìra nɛ̀ cò nɛ̀ ki kpúu gè, kire
         ga laa sínjinʔɛ káà nɛ̄, tire dáà ti bé gbɛ̀ káa dè, wi 'yɛli bè ki sìsiɛn wo gè dàala
         nɛ̄ lè bé ki tɔ́n nɛ́ tárigɛ ní.14 «Nɛ́ ki cɛ́n yawiire ti mìɛni sìi wiī ti sìsiɛn nī gè. Kire nɛ̄ mi nyɛ́nì ki juu Isirayɛli
         siɛnnɛ mɛ́ bèle nɛ́ pe yɛ: Yeli sǐ ga tíi yawiʔi káà fáala sìsiɛn káa gèʔ, nɛ́ ki
         cɛ́n yawiire ti mìɛni sìi wiī ti sìsiɛn nī gè. Ŋàa wi bé ki káa gè, pe 'yɛli bè wi
         yige péwu baa wi siɛnnɛ sunʔɔmɔ nī bè+.15 «Siɛn ó siɛn wī kùlo siɛn wè, kire ga laa nabɔnwɔ wè, a wi 'yajuʔu káà káa gàa ki
         'kùu kìimɛ gè, kire ga laa gàa nyàʔayɛgɛ káà 'kpúu gè, wi 'yɛli bè wi burudo 'jíge
         dè bé gbéli nɛ́ luʔɔ ní. Wi bé sí kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ nī
         lè, bà wi bé koli bè kò cìiliwe. 16 A wiì wi burudo jíge dèʔ nɛ́ wi céri gbéli dè nɛ́ luʔɔ ní gèʔ, wi bé wi kolimɔ tugoro
         tugo dè.»
         
            
               	Wéli baa Eb 9.22.

               	Wéli baa Sél 9.4; Lev 7.26-27; Fàn 12.16,23; 15.23.

            

         
      

   
      
         18
Fànʔa siɛnrɛ dáà ti nyu fìɛrɛfun kele nɛ̄ gèle181 A Yewe 'ki juu Misa mɛ́ nɛ́ jo:2 «Ma siɛnrɛ dáà juu dè Isirayɛliyé mɛ́ bèle:«Mi yē Yewe, yeli Kulocɛliɛ wè. 3 Yeli sì yɛli bága kele gálì ke kàli kpíʔile gàli piyē nɛ kpínʔini Ezipiti kùlo nī lèʔ, baa yeli yé puu tɛ́ninɛ bèle, nɛ́ gàli piyē nɛ kpínʔini míɛni Kanaa kùlo nī lè, baa mi bé sa yeli nyɔ́gɔ bèle. Ye fǎga de tári de yɛligi nɛ́ pe fànʔa
         kele ní gèleʔ. 4 Yeli 'yɛli bèri lúru mi kàyuʔujuuro mɛ́ dè, yeli béri mi fànʔa kele cògí gèle bèri
         tári de yɛligi nɛ́ ti ní. Mi yē Yewe, yeli Kulocɛliɛ.5 «Yeli béri mi fànʔa kele nɛ́ mi kàyuʔujuuro cògí dè; a siɛn wi 'ti cò dè, wi bé sìi
         taa tire kɛnmɛ nɛ̄. Mi yē Yewe+.6 «Nàguɔ wáà fáala sì yɛli bè sìʔɛrɛ kpɔni wi narigɛ wuu wáà nɛ̄ʔ ŋàa wī cɛliwɛ wèʔ
         bè wi cɛ́n cɛliwɛʔ. Mi yē Yewe.7 «Muɔ fǎga fìɛrɛ wáa muɔ tuu nɛ̄ wè bè muɔ yàa cɛ́n wè cɛliwɛʔ. Nɛ́ ki cɛ́n wiī muɔ
         yàa; muɔ sì yɛli bè wi cɛ́n cɛliwɛʔ.8 «Muɔ fǎga muɔ tuu cuɔ wáà fáala cɛ́n cɛliwɛʔ. A muɔ 'kire kpíʔile gè, muɔ 'fìɛrɛ tɔ́n
         muɔ tuu nɛ̄ wè+. 9 Muɔ fǎga muɔ siinyɛni cɛ́n wè cɛliwɛʔ, ŋàa wī muɔ tuu wi póri wè, á kire bɛ̀ʔ ŋàa
         wī muɔ yàa póri wèʔ, ŋàa wi 'liɛ nɛ́ muɔ nī saanugo nī gè, á kire bɛ̀ʔ a wi cɛ́nì
         liɛ kɔli káà kiiyɛ mɛ́ yo+.10 «Muɔ fǎga muɔ jaa wi póri cɛ́n wè cɛliwɛʔ, kire ga laa muɔ póri wi póri wèʔ. A muɔ
         'kire kpíʔile gè, muɔ 'tíimɛ fìɛrɛ wáa mìɛ nɛ̄.11 «Muɔ tuu cuɔ wáà póri wè, muɔ fǎga wi cɛ́n cɛliwɛʔ. Wi yē muɔ tuu pùɔ wī, nɛ́ ní muɔ
         siinyɛni.12 «Muɔ tuu laayirinyɛni ŋáà wī cɛliwɛ wè, muɔ fǎga wi cɛ́n cɛliwɛʔ. Wiī muɔ tuu siinyɛni
         ŋáà wi 'kpɔni wi nɛ̄ wè. 13 Muɔ yàa wi laayirinyɛni ŋáà wī cɛliwɛ wè, muɔ fǎga wi cɛ́n cɛliwɛʔ. Wiī muɔ yàa siinyɛni
         ŋáà wi 'kpɔni wi nɛ̄ wè.14 «Muɔ tuu laayirinyɛni ŋáà wī nàguɔ wè, muɔ sì yɛli bè fìɛrɛ tɔ́n wi nɛ̄ bè wi cuɔ
         cɛ́n wè cɛliwɛʔ. Nɛ́ ki cɛ́n wiī muɔ tuu wáà cuɔ.15 «Muɔ fǎga muɔ jaa cuɔ cɛ́n wè cɛliwɛʔ. Muɔ jaa cuɔ wī; muɔ sì yɛli bè wi cɛ́n cɛliwɛʔ+.16 «Muɔ fǎga muɔ laayirinyɛni wáà cuɔ cɛ́n cɛliwɛʔ. Nɛ́ ki cɛ́n muɔ bé fìɛrɛ tɔ́n muɔ
         laayirinyɛni nɛ̄ wè+.17 «Nuufɔli nɛ́ wi póri wè, muɔ fǎga pe siin cɛ́n bèle cɛlilɛʔ. Muɔ jaa póri yo, kire
         ga laa muɔ póri wi póri yo, muɔ fǎga pe wáà líɛ bè wi cɛ́n cɛliwɛʔ. Piyē muɔ siinyɛninɛ
         bálì pe 'kpɔni muɔ nɛ̄ wè: kapiigbuʔɔ gī+.18 «Muɔ fǎga muɔ cuɔ wi siinyɛni líɛ wi yejuɔʔ, bè wi cɛ́n cɛliwɛʔ, bè ki yaʔa muɔ cuɔ
         wi tíin sìi nɛ̄.19 «A cɛliwɛ wi yē núʔɔwɔ wi gbélige lɛ̀lɛ nī lè, muɔ fǎga wi nyɔ́gɔ saʔa nīʔ+.20 «Muɔ fǎga muɔ siɛnnyɛni wi cuɔ cɛ́n wè cɛliwɛʔ. A muɔ 'kire kpíʔile gè muɔ bé mìɛ
         núʔɔ+.21 «Muɔ fǎga muɔ puɔ wáà fáala kpúu wè bè kɛn Mɔlɔki+ yasungo mɛ́ gèʔ, bè muɔ Kulocɛliɛ míʔɛ faʔa gèʔ. Mi yē Yewe+.22 «Muɔ sì yɛli bè sínɛ nɛ́ muɔ nàganyɛni níʔ, majo cɛliwɛ wīʔ. Kire yē kafunnɔ náà nī
         sìpiile+.23 «Muɔ sì yɛli bè sínɛ nɛ́ yajuʔu níʔ; muɔ bé mìɛ núʔɔ nɛ́ ki ní. Cɛliwɛ míɛni sì yɛli
         bè wìi kɛn yajuʔu mɛ́ bè sínɛ nɛ́ ki nīʔ; tètii kaala nī+.24 «Ye fǎga yìye núʔɔ nɛ́ kaala náà ni làa níʔ, nɛ́ ki cɛ́n kele gálì keli ní kùlogolo
         siɛnnɛ pe 'pìye núʔɔ, bàli mi je cìra yeli yiʔɛ mɛ́ gè. 25 Kùlo ni mìɛni ni yé kò núʔɔnɔ, a mi 'pe wuʔɔ pe kolimɔ kɛnmɛ nɛ̄ bè. Kire nɛ̄ kùlo
         ni bé ni tɛ́nivɔlilɔ tùgu bèle bè yige.26 «Yeli bèle, yeli 'yɛli bè mi fànʔa kele nɛ́ mi kàyuʔujuuro cò dè. Ye fǎga tíi bága
         kafunnɔ láà fáala kpíʔileʔ, a ki cɛ́nì nyaa yeli tíimɛ wuu wáà wī yo, a ki cɛ́nì nyaa
         nabɔnwɔ ŋáà wī tɛ́niwɛ yeli sunʔɔmɔ nī bè yo. 27 Nɛ́ ki cɛ́n siɛnnɛ bálì pe 'puu baa yeli yiʔɛmɛ gè, peli yé kafungolo gálì kpíʔile
         gèle, a kùlo ni 'kò núʔɔnɔ. 28 Kire kɛnmɛ nɛ̄ ye fǎga kùlo núʔɔ lèʔ, kire ga buu kùlo ni fǎga yeli tùgu bè yigeʔ,
         majo bɛ̀ ni yé kùlogolo gálì siɛnnɛ tùgu bèle nɛ̀ yige wè, bàli pe 'puu baa yeli yiʔɛmɛ
         gè. 29 Nɛ́ ki cɛ́n bàli pe mìɛni pe 'kafungolo gálì kpíʔile gèle, pe bé pe yige péwu pe siɛnnɛ
         sunʔɔmɔ nī bè.30 «Yeli 'yɛli bè mi kajuugbɛngɛlɛ cò gèle, kire ga buu yeli fǎga kafunnɔ láà fáala kpíʔileʔ,
         gàli siɛnnɛ pe yé kpíʔile sɛ́ni yeli 'jíin baa kùlo nī lè. Bɛ̀ ki bé puu yeli sǐ ga
         tíi yìye núʔɔʔ. Mi yē Yewe, yeli Kulocɛliɛ wè.»

               	Wéli baa Yir 20.14; Lev 20.10; Fàn 5.18; Sam2 11.2–12.13 .

Fànʔa kajuʔulo gálì ke nyu sínnɛ wori nɛ̄ dè191 A Yewe 'ki juu Misa mɛ́ nɛ́ jo:2 «Ma siɛnrɛ dáà juu dè Isirayɛliyé mɛ́ bèle:«Yeli sí yɛli bè puu tiɛlɛ fùn, nɛ́ ki cɛ́n mi Yewe, yeli Kulocɛliɛ wè, mi yē tiɛlɛ
         fùn+.3 «Siɛn ó siɛn 'yɛli bèri wi yàa nɛ́ wi tuu kpóri wè+, siɛn ó siɛn 'yɛli bè mi cɛndɛniyɛ cò yè cɛ̀ngɛ+. Mi yē Yewe, yeli Kulocɛliɛ wè.4 «Ye fǎga taʔa kulocɛlɛlɛ bálì nɛ̄ pe wè yafiɛn wèʔ+, ye fǎga timɔri yasungo káà fáala kpíʔileʔ+. Mi yē Yewe, yeli Kulocɛliɛ wè.5 «A yeli nɛ yanyige yakɔnrɔ kaara kɔ̀ngí dè Yewe mɛ́ wè, ye- ki kpíʔile kɛnmɛ bíì nɛ̄ wi bé fɔ̀li ki nɛ̄ gè.
         6 Kire kaara ti 'yɛli ye- ti káa cɛnnugo gè, kire ga laa ki kpìɛnduu gè. Dàa ti bé kò
         bè cɛnyɛ taanri kúɔ yè, ki 'yɛli pe- tire sórigo. 7 A siɛn 'yanyige yakɔnrɔ kaara káa dè cɛnyɛ taanriwuʔu nɛ̄ gè, ti nyɛ́nì kò yanuʔɔrɔ
         Yewe yiʔɛ mɛ́; wiǐ fɔ̀li ti nɛ̄ʔ. 8 Siɛn ŋáà wi 'ti káa dè, wi kolimɔ pi bé tuu wi nɛ̄, nɛ́ ki cɛ́n yakɔnrɔ kaara dáà
         dī wàlidɛngɛrɛ Yewe mɛ́ wè, wi nyɛ́nì ti faʔa. Pe bé kire siɛn yige péwu wi siɛnnɛ
         sunʔɔmɔ nī bè.9 «A yeli kɛ́nì yeli siiye yaliire líɛ dè, muɔ 'yɛli bè yaliire táà yaʔa siʔi kanyuɔyɔ
         nɛ̄ yè; muɔ sì yɛli bè yaliikɛniyɛ líɛ yèʔ nyàa nɛ̄ muɔ 'fìʔɛ yèʔ+. 10 Bɛ̀ ki bé puu míɛni a muɔ kɛ́ni ɛrɛzɛn yasɛnrɛ cuu dè muɔ siʔi nī gè. Muɔ sì yɛli bè koli bè siʔi fùgu gè tɔliyɔ siinʔ bè
         yasɛnrɛ cuɔ dè dàa nɛ̄ muɔ 'tóri dèʔ, muɔ sì yɛli bè yasɛnrɛ jó dè dàa ti 'wo dàala
         nɛ̄ lèʔ. Muɔ 'yɛli bè ti yaʔa fuunmɔfɔlilɔ nɛ́ nabɔnminɔ mɛ́ bèle. Mi yē Yewe, yeli
         Kulocɛliɛ wè.11 «Ye fǎga kàyuugo kpíʔileʔ+. Ye fǎga finɛ daʔa yeli siɛnnyɛni wáà nɛ̄ʔ, kire ga laa bè wi fáanniʔ+. 12 Ye fǎga finɛ bè kàli mi míʔɛ nɛ̄ gèʔ; a yeli 'kire kpíʔile gè, yeli bé yeli Kulocɛliɛ míʔɛ faʔa gè. Mi
         yē Yewe+.13 «Ma fǎga fùrɔgɔ niʔɛ gè muɔ siɛnnyɛni nɛ̄ wèʔ, ma fǎga yakaa yùu wi mɛ́ʔ. Muɔ baakuɔwɔ
         wi cɛngɛ sàri wiì yɛli bè kpìɛnmɛ tuu bè muɔ mɛ́ʔ+. 14 Ma fǎga dɛ́ngɛ wáa wè dùnɔ nɛ̄ wèʔ, ma fǎga yakaa tɛ́ngɛ fúɔn wi yiʔɛ mɛ́ gè wi- kúrugo
         ki nɛ̄ʔ. Muɔ 'yɛli bèri muɔ Kulocɛliɛ fìʔɛ́ wè. Mi yē Yewe+.15 «Ye fǎga kàyuʔu juu nɛ́ sìnzinmɛ níʔ. Fǎga tànʔa kɛn siɛnciɛwɛ mɛ́ wè wi cíɛmɛ kɛnmɛ
         nɛ̄ bèʔ, fǎga tànʔa kɛn míɛni siɛnkpuɔwɔ mɛ́ wè wi kpuɔmɔ kɛnmɛ nɛ̄ bèʔ. Muɔ 'yɛli
         bè muɔ siɛnnyɛni kàyuʔu juu gè nɛ́ sínmɛ ní+.16 «Ma fǎga de nyaari de mári bè siɛn wáà míʔɛ cúʔɔ yeli siɛnnɛ sunʔɔmɔ nī bèʔ. Fǎga
         kaala láà juu daʔa muɔ siɛnnyɛni nɛ̄ wèʔ pe- wi kpúuʔ. Mi yē Yewe.17 «Fǎga muɔ siinyɛni yaʔa wi 'muɔ biɛn muɔ fungo nī gèʔ a wi 'kaala láà kpíʔile nàa
         niì nyuɔ lèʔ. Muɔ 'yɛli bè juu nɛ́ muɔ siɛnnyɛni ní wè, kire ga buu muɔ fǎga kolimɔ
         taa wire kɛnmɛ nɛ̄ kire kaala nɛ̄ lèʔ+. 18 Muɔ fǎga de caa bè muɔ fuʔɔ tɔ́n gèʔ, fǎga míɛni kaala cò siɛn kúrugu muɔ siɛnnɛ sunʔɔmɔ
         nī bèʔ. Nɛ̀ ki yaʔa muɔ 'yɛli bè muɔ siɛnnyɛni woli yaʔa lè ni- muɔ dɛ́ni kɛnmɛ bíì
         nɛ̄ muɔ mìɛ dɛ́ni wè. Mi yē Yewe+.19 «Mi fànʔa kele gèle, yeli 'yɛli bè ke cò. Muɔ yajuuro nī dè, dàa ti wè felinugo gèʔ,
         fǎga ti yaʔa ti- sii tìi nɛ̄ʔ. Muɔ siʔi nī gè, yaliifeliye siin nyáà yi wè nuyɔ yèʔ,
         fǎga ti pínɛ bè tánʔaʔ. Ma fǎga burugo káà le gàa pe 'tìin nɛ́ jèsii feliye siin ní
         yèʔ+.20 «A nàguɔ wáà 'sùkulocuɔ cɛ́n cɛliwɛ wè, nɛ̀ ki yaʔa kire sùkulocuɔ wè, pe yé wi tìɛ
         nɛ̀ kúɔ nàguɔ wáà nɛ̄ wè, a kire nàguɔ wiì fìɛ wi fùgu nɛ̀ suɔ wèʔ nɛ́ míɛni wi kàfɔli
         wiì cé fìɛ wi yaʔa wi sùkulomɔ nɛ̄ bèʔ, ŋàa wi 'wi cɛ́n cɛliwɛ wè wi 'yɛli bè wali
         nyuɔ káà sàri. Bɛ̀ piyè cé fìɛ cɛliwɛ yaʔa wè sùkulomɔ nɛ̄ bèʔ, kire nɛ̄ piyě pe kpúuʔ.
         21 Kire nàguɔ wi bé pɛn nɛ́ sìnbapɔli ní Kpàlidiʔɛ Kpátaʔa wìile mɛ́ lè, bè pa wi kɛn Yewe mɛ́ wè, kolimɔ kakuɔrɔ. 22 Kacuɔnriwɔ wi bé kàsulugosuɔ baara kúɔ dè wi mɛ́ Yewe yiʔɛ mɛ́ gè nɛ́ kolimɔ kakuɔrɔ sìnbapɔli
         ní wè, bà wi kapiʔile kàsulugo ki bé suɔ kapiile náà wi 'kpíʔile lè.23 «A yeli kɛ́nì jíin kùlo nī lè, a yeli 'tiire cɔ́ri dàa ti béri sɛngi dè, a ti kɛ́ni
         sɛngi dè, yeli 'yɛli bè ti tɔ́ri majo dàa ti wè cìilide dèʔ Yewe yiʔɛ mɛ́ gèʔ yiʔɛlɛ
         taanri sunʔɔmɔ nī bè; yeli sì yɛli bè tàa káa ti nīʔ. 24 Yiʔɛlɛ sicɛriwoli nɛ̄ lè, yeli 'yɛli bè ti yasɛnrɛ ti mìɛni kɛn Yewe mɛ́, ti bé kò
         wàlidɛngɛrɛ wi gbùʔɔrilɔ wuʔu nɛ̄ gè. 25 Yiʔɛlɛ kogunɔwoli nɛ̄ lè, yeli bé gbɛ̀ ti yasɛnrɛ káa dè. Bà ki bé kpíʔile dí yeli
         tiire yasɛnrɛ ti de niʔɛgi yeli mɛ́. Mi yē Yewe yeli Kulocɛliɛ wè.26 «Yeli sǐ ga tíi kaara káaʔ dàa nī sìsiɛn ki yē gèʔ. Siɛn sì yɛli bè nyaa yeli sunʔɔmɔ
         nī ŋàa wi dìɛlɛ baara kúu dèʔ kire ga laa ŋàa wi dàrimiʔɛ cáanri gèʔ+. 27 Yeli fǎga de yeli gbandeliye síire kùnú dèʔ, ye fǎga de báʔajuɔ lìʔɛgɛlɛ kùnú gèleʔ.
         28 Yeli sì yɛli bè jérigele kpúɔn yeli céri nɛ̄ dè kùugo kɛnmɛ nɛ̄ʔ. Yeli sì yɛli bè
         yeli céri súu dè nɛ́ yakaa níʔ+. Mi yē Yewe.29 «Muɔ sì yɛli bè muɔ póri kpíʔile wè nàjaacuɔ bè wi faʔaʔ, kire ga buu kùlo ni fǎga
         nyì nàjaara nɛ̄ dèʔ nɛ́ kapiigbuʔɔ nɛ̄ gèʔ+.30 «Yeli 'yɛli bè mi cɛndɛniyɛ cò yè cɛ̀ngɛ, béri tɔ́ri nɛ́ mi saawalidɛngɛgɛ ní gè.
         Mi yē Yewe+.31 «Ye fǎga kɛ́ wàa mɛ́ ŋàa wi luʔɔ ŋu kúbilo mɛ́ bèleʔ á kire bɛ̀ʔ ŋàa wī goriyiliwe
         wèʔ. Ye fǎga cɛ́li pe mɛ́ bè yìye núʔɔ nɛ́ pe níʔ. Mi yē Yewe yeli Kulocɛliɛ wè+.32 «Muɔ bé yɛ̀ siɛnliɛwɛ nzìifiirefɔli yiʔɛ mɛ́ gè, ma kpuʔɔrɔ taʔa liɛwɛ nɛ̄ wè. Muɔ
         béri fìʔɛ́ muɔ Kulocɛliɛ nɛ̄ wè. Mi yē Yewe.33 «A nabɔnwɔ wáà pɛ́nì tɛ́ni nɛ́ yeli ní kùlo nī lè, ye fǎga de wi wuʔɔʔ+. 34 Kire nabɔnwɔ ŋáà wī tɛ́niwɛ yeli sunʔɔmɔ nī bè, yeli béri wi tɔ́ri kùlo ni wuu; muɔ
         bé wi woli yaʔa lè ni- muɔ dɛ́ni kɛnmɛ bíì nɛ̄ muɔ mìɛ dɛ́ni wè. Nɛ́ ki cɛ́n yeli
         tíimɛ kíni nɛ̀ puu nabɔnminɔ Ezipiti kùlo nī lè. Mi yē Yewe, yeli Kulocɛliɛ wè.35 «Yeli sì yɛli bèri kolimɔ kpínʔiniʔ a yeli nɛ yɛrɛ tɔ́nminɔ dè nɛ ti pári dè, ti tɔnigɛnnɛ
         yo, ti lúbugogɛnnɛ yo, ti kpúʔɔgɛnnɛ yo+. 36 Yɛrɛ tɔ́nminɔ culolo pe 'yɛli bè sìɛn bè sín, yeli culo timɔnyigele ke 'yɛli bè sìɛn
         bè sín, gbɔngbonyiɛyɛ yi 'yɛli bè sìɛn bè sín, yakuunyiʔɛnɛ ke 'yɛli bè sìɛn bè sín.
         Mi yē Yewe yeli Kulocɛliɛ; mi wī mi 'yeli yige Ezipiti kùlo nī lè.37 «Yeli bé mi fànʔa kele ke mìɛni cò, nɛ́ mi kàyuʔujuuro ní dè, bèri ti kpínʔini. Mi
         yē Yewe.»

Kapiʔile sàri wori dè201 A Yewe 'ki juu Misa mɛ́ nɛ́ jo+:2 «Ma siɛnrɛ dáà juu dè Isirayɛli siɛnnɛ mɛ́ bèle:«A ki 'nyaa Isirayɛliyé wuu wáà wī á kire bɛ̀ʔ nabɔnwɔ ŋáà wī tɛ́niwɛ Isirayɛli kùlo
         nī lè, siɛn ó siɛn ŋáà wi 'wi pùɔ wáà kpúu nɛ̀ kɛn Mɔlɔki yasungo+ mɛ́ gè, pe 'yɛli pe- wi kpúu wī. Kùlo siɛnnɛ pe bé wi wáa nɛ́ kàdari ní dè fúɔ wi
         'kùu. 3 Mi wè, m'bé kàduʔu wáa wi mɛ́ bé wi yige péwu wi siɛnnɛ sunʔɔmɔ nī bè. Nɛ́ ki cɛ́n
         wi nyɛ́nì wi pùɔ wáà kpúu nɛ̀ kɛn Mɔlɔki yasungo mɛ́, kire ki 'mi saawalidɛngɛgɛ núʔɔ gè nɛ̀ mi tiɛlɛfun míʔɛ faʔa gè.4 «A ki yē kùlo siɛnnɛ pe 'nyapigele tɔ́n ki kaala nɛ̄ lè, piyè yakaa juu gàa siɛn wi
         'kpíʔile gèʔ, bà wi 'wi pùɔ wáà kpúu wè nɛ̀ kɛn Mɔlɔki yasungo mɛ́ gè, a piyè kire
         siɛn kpúu wèʔ, 5 mi Yewe wè, m'bé kàduʔu wáa kire siɛn mɛ́ wè nɛ́ wi narigɛ ní gè, bè wi yige péwu
         wi siɛnnɛ nī bèle, wire nɛ́ bàli pe mìɛni pe wúɔ nɛ́ wi ní bèle, nɛ̀ kò bɛ̀ nàjaacɛlilɛ
         tíɛlɛ bèle nɛ pìye kanʔa Mɔlɔki yasungo mɛ́ gè.6 «A siɛn wáà sɛ́nì cɛ́li wàa mɛ́, ŋàa wi luʔɔ ŋu kúbilo mɛ́ bèle á kire bɛ̀ʔ goriyiliwe
         mɛ́ wè, nɛ̀ sɛ́ni kanuʔɔrɔ kpínʔini nɛ́ pe ní bèle, m'bé kàduʔu wáa kire siɛn mɛ́
         wè bé wi yige péwu wi siɛnnɛ sunʔɔmɔ nī bè.7 «Yeli 'yɛli bè yìye wàli dɛ́ngɛ m'mɛ́ bè puu tiɛlɛ fùn, nɛ́ ki cɛ́n mi yē Yewe, yeli
         Kulocɛliɛ wè.8 «Yeli 'yɛli bè mi fànʔa kele cò gèle bèri ke kpínʔini. Mi Yewe wè, mi wī mi 'yeli
         wàlí nɛ tɛ́ngi yeli- puu mi wuulo.9 «A siɛn ó siɛn 'wi tuu faʔa á kire laa wi yàa wè, pe 'yɛli pe- wi kpúu wī. Wi sìsiɛn
         wolo kapiile ni bé tuu wi nɛ̄+.10 «A nàguɔ wáà 'wi siɛnnyɛni cuɔ cɛ́n cɛliwɛ wè, ki nàguɔ wè nɛ́ cɛliwɛ ní wè, pe 'yɛli
         pe- pe kpúu wī+.11 «A nàguɔ wáà 'wi tuu cuɔ wáà fáala cɛ́n cɛliwɛ wè, wi 'fìɛrɛ tɔ́n wi tuu nɛ̄ wè. Pe
         'yɛli pe- pe siin kpúu bèle; pe siin sìsiɛn wolo kapiile ni bé tuu pe nɛ̄+.12 «A nàguɔ wáà 'wi jaa cuɔ cɛ́n cɛliwɛ wè, pe 'yɛli pe- pe siin kpúu bèle. Pe nyɛ́nì
         tètii kaala kpíʔile; pe siin sìsiɛn wolo kapiile ni bé tuu pe nɛ̄+.13 «A nàguɔ wáà 'sínɛ nɛ́ nàguɔ wáà ní majo cɛliwɛ wī, pe siin pe nyɛ́nì kafunnɔ kpíʔile.
         Pe 'yɛli pe- pe kpúu wī; pe siin sìsiɛn wolo kapiile ni bé tuu pe nɛ̄+.14 «A nàguɔ wáà 'pórifɔli nɛ́ wi yàa líɛ cɛlilɛ bèle, kapiigbuʔɔ gī. Nàguɔ nɛ́ cɛlilɛ
         siin ní bèle, pe 'yɛli pe- pe kpúu bè pe sórigo kàsun nī, kire ga buu kapiigbuʔɔ gáà
         ki- yiri yeli sunʔɔmɔ nī bè+.15 «A nàguɔ wáà 'sínɛ nɛ́ yajuʔu ní, pe 'yɛli pe- wi kpúu, bé yajuʔu kpúu gè míɛni. 16 A cɛliwɛ wi 'wìi kɛn yawiʔi mɛ́ gè nɛ̀ sínɛ nɛ́ ki ní wè, muɔ 'yɛli bè cɛliwɛ kpúu
         wè nɛ́ yajuʔu ní gè; pe siin sìsiɛn wolo kapiile ni bé tuu pe nɛ̄+.17 «A nàguɔ wáà 'wi siinyɛni líɛ wè, ŋàa wī wi tuu póri wè, á kire bɛ̀ʔ ŋàa wī wi yàa
         póri wè, a wi 'wi cɛ́n cɛliwɛ wè, a cɛliwɛ míɛni wi 'yéri ki nɛ̄ gè, kire yē fìɛrɛ
         kaala. Pe 'yɛli bè pe yige péwu pe siɛnnɛ nyaamɛ nɛ̄ bè. Bɛ̀ nàguɔ wi nyɛ́nì wi siinyɛni
         cɛ́n wè cɛliwɛ wè, wi bé wi kolimɔ pi tugoro tugo dè+.18 «A nàguɔ wi 'cɛliwɛ nyɔ́gɔ saʔa nī wi gbélige lɛ̀lɛ nī lè, pe 'yɛli pe- pe siin yige
         bèle péwu pe siɛnnɛ sunʔɔmɔ nī bè, nɛ́ ki cɛ́n wi nyɛ́nì cɛliwɛ wi gbélige tiʔɛ nyaa
         gè, a cɛliwɛ wire 'tí a wi 'ki tiʔɛ nyaa gè. Pe 'yɛli bè pe siin wàli bèle bè yige
         pe siɛnnɛ sunʔɔmɔ nī bè+.19 «Muɔ yàa laayirinyɛni ŋáà wī cɛliwɛ wè, kire ga laa muɔ tuu laayirinyɛni ŋáà wī cɛliwɛ
         wè, muɔ fǎga wi cɛ́n cɛliwɛʔ. Nɛ́ ki cɛ́n a nàguɔ wi 'wi siinyɛni cɛ́n wè cɛliwɛ wè,
         pe siin pe bé pe kolimɔ pi tugoro tugo dè+.20 «Wi tuu laayirinyɛni ŋáà wī cɛliwɛ wè, a nàguɔ wi 'wi cɛ́n cɛliwɛ wè, wi nyɛ́nì fìɛrɛ
         wáa cɛliwɛ wire pɔli nɛ̄ wè. Pe kapiile ni bé tuu pe nɛ̄: pe bé kùu pìile sìndaa nīʔ.21 «A nàguɔ wáà 'wi laayirinyɛni cuɔ líɛ wè, kire yē kanuʔɔnɔ. Wi nyɛ́nì fìɛrɛ wáa wi
         laayirinyɛni nɛ̄ wè; piyě pìile taaʔ+.22 «Yeli 'yɛli bèri mi fànʔa kele ke mìɛni cògí nɛ́ mi kàyuʔujuuro ti mìɛni ní dè, bèri
         tári de yɛligi nɛ́ ti ní. Kire ki bé tí kùlo náà mɛ́ mi je yeli tórigo bèle yeli sa
         tɛ́ni ni nī lè niǐ ga tíi yeli tùgu bè wáaʔ. 23 Kùlo siɛnnɛ bálì mi bé cìra yeli yiʔɛ mɛ́ gè, ye fǎri tári de yɛligi nɛ́ pe fànʔa
         kele ní gèleʔ. Nɛ́ ki cɛ́n ni siɛnnɛ pe 'puu nɛ kele gálì ke mìɛni kpínʔini gèle,
         kire nɛ̄ pe kò m'mɛ́ laabiri yɛgɛ.24 «Mi nyɛ́nì ti juu yeli mɛ́ nɛ́ jo: ‹Yeli tíimɛ ye bé pe dàala taa lè kɔrigɔ. Mi tíimɛ
         m'bé ni kɛn yeli mɛ́ ni- kò yeli woli, kùlo náà nī nɛ̀yirimɛ nɛ́ sárigɛ kiī nɛ fúu
         gè !› Mi yē Yewe, yeli Kulocɛliɛ wè, ŋàa wi 'yeli wàli nɛ̀ yige kùlogolo siɛnfeliye
         sunʔɔmɔ nī bè+.25 «Kire nɛ̄ yeli 'yɛli bèri wàlimɛ kpínʔini nɛ́ yajuuro ní dè dàa dī cìilide nɛ́ dàa
         dī núʔɔrɔ dè, nɛ́ yafinide ní dè dàa dī núʔɔrɔ nɛ́ dàa dī cìilide dè, kire ga buu
         yeli fǎga yìye kpíʔile Yewe kanabiɛnnɛ yɛrɛʔ dáà ti mìɛni kɛnmɛ nɛ̄ bè dàa mi 'tìɛ
         nɛ́ jo tiī núʔɔrɔ dèʔ: nyàʔayɛrɛ nī dè, nɛ́ yajuuro nī dè, nɛ́ yafinide nī dè, nɛ́
         yafulolido nī dè+.26 «Yeli 'yɛli bè puu tiɛlɛ fùn, wàlidɛngɛlɛ mi mɛ́, nɛ́ ki cɛ́n mi Yewe, mi yē tiɛlɛ
         fùn; mi 'yeli wàli nɛ̀ yige kùlogolo siɛnfeliye sunʔɔmɔ nī bè, yeli- puu mi wuulo.27 «A nàguɔ wáà kire ga laa cɛliwɛ wáà yē nɛ luʔɔ ŋu kúbilo mɛ́ bèle, á kire bɛ̀ʔ a wi
         yē goriyiliwe wè, pe 'yɛli pe- wi wáa pe- kpúu nɛ́ kàdari ní dè. Wi sìsiɛn wolo kapiile
         ni bé tuu wi nɛ̄+.»
         
            
               	Nyùgo 20 nī gè náʔa gè, siɛnrɛ tiī nɛ kapiʔile sàri tìí wè, ŋàa ti 'juu baa nyùgo
                     18 nɛ̄ gè.

               	Wéli baa 18.21kaliwɛgɛ ki táanmɛ gè.

               	Wéli baa 19.3.

               	Wéli baa 18.20.

               	Wéli baa 18.8.

               	Wéli baa 18.15.

               	Wéli baa 18.22.

               	Wéli baa 18.17.

               	Wéli baa 18.23.

               	Wéli baa 18.9.

               	Wéli baa 18.19.

               	Koliyo 19-20 tiʔɛ nī gè, wéli baa 18.12-14.

               	Wéli baa 18.16.

               	Wéli baa Yir 3.8.

               	Wéli baa 11.2-47; Fàn 14.4-20.

               	Wéli baa 19.31.

Fànʔa kajuʔulo gálì ke nyu kacuɔnrilɔ cìilimɛ wori nɛ̄ dè211 A Yewe 'ki juu Misa mɛ́ nɛ́ jo: «Ma siɛnrɛ dáà juu dè kacuɔnrilɔ mɛ́ bèle, Arawɔn jaala bèle:«Kacuɔnriwɔ wáà fǎga wìi núʔɔʔ wi siɛnnɛ sunʔɔmɔ nī bèʔ bè cò bè taa kpúu wáà nɛ̄ʔ,
         2 fúɔ macɛn a ki 'nyaa wi narigɛ wuulo bálì pe 'kpɔni wi nɛ̄ bèle, wire wáà wī: wi yàa
         wè, nɛ́ wi tuu ní wè, nɛ́ wi jaa ní wè, nɛ́ wi póri ní wè, nɛ́ wi laayirinyɛni ŋáà
         wī nàguɔ wè. 3 Nɛ́ míɛni wi laayirinyɛni ŋáà wī sinboriwo, nàguɔ sìnjɛ́n nī wè, ŋàa wi 'kpɔni wi
         nɛ̄ bɛ̀ wi fìɛ cepɔrigɔ kpíʔile gèʔ, a wi 'kùu wè, wi bé gbɛ̀ wìi núʔɔ wire kɛnmɛ
         nɛ̄. 4 Wire ŋáà wī kàfɔli wè, wi siɛnnɛ sunʔɔmɔ nī bè, wi fǎga wìi núʔɔʔ, bè faʔara wáa wìi
         nɛ̄ʔ+.5 «Kacuɔnrilɔ pe fǎga de tiʔile kɔ̀ngí pe nyùyɔ nɛ̄ yèʔ; pe fǎga de gbandeliye síire
         kùnú dèʔ; pe fǎga de jérigele kpúɔn pe céri nɛ̄ dèʔ+. 6 Pe 'yɛli bè puu wàlidɛngɛlɛ pe Kulocɛliɛ mɛ́ wè; pe fǎga Kulocɛliɛ míʔɛ faʔa gèʔ.
         Nɛ́ ki cɛ́n peli bèle, piyē nɛ yakɔnrɔ kanʔa dè Kulocɛliɛ mɛ́, kakuɔrɔ yaliire+ dáà kàsun ki sórigi dè, Yewe wori dè. Kire nɛ̄ pe 'yɛli bè puu wàlidɛngɛlɛ pe Kulocɛliɛ
         mɛ́ wè.7 «Nàjaacuɔ wè, kire ga laa ŋàa nàguɔ 'fáanni nɛ̀ wi caa wè, kire ga laa ŋàa nàguɔ wi
         'wáa wè, kacuɔnriwɔ wiǐ gbɛ̀ kire cuɔ ŋáà líɛ wè wi cuɔʔ. Nɛ́ ki cɛ́n kacuɔnriwɔ wiī
         wàlidɛngɛwɛ wi Kulocɛliɛ mɛ́ wè. 8 Siɛn ó siɛn yeli nī bèle, wi 'yɛli bè kacuɔnriwɔ tɔ́ri wè wàlidɛngɛwɛ Kulocɛliɛ mɛ́,
         nɛ́ ki cɛ́n wiī nɛ kakuɔrɔ yaliire kanʔa dè yeli Kulocɛliɛ mɛ́ wè. Yeli 'yɛli bèri
         wi nyaʔa wàlidɛngɛwɛ tiɛlɛ fùn m'mɛ́, nɛ́ ki cɛ́n mi Yewe wè, mi yē tiɛlɛ fùn; mi
         wī mi nɛ yeli wàlí nɛ tɛ́ngi m'mɛ́ yeli- kò tiɛlɛ fùn.9 «A ki 'nyaa kacuɔnriwɔ póri wáà, wi 'wìi faʔa nɛ́ nàjaara kpíʔile dè, wi tuu wè wire
         wi nyɛ́nì faʔa; pe 'yɛli pe- wi kpúu bè wi sórigo kàsun nī.10 «Kacuɔnrilɔ kàfɔli wè, wire ŋáà wi 'kpúʔɔ wi siinyɛninɛ sunʔɔmɔ nī bè, nɛ́ wire ŋáà
         nɛ̄ pe yé siɛnnyiɛnɛgɔn sùnmɔ wo bè nyùgo nɛ̄ gè, nɛ́ siɛntɛngɛ kakuɔrɔ kele kpíʔile
         gèle wi nɛ̄ kire ga buu wi de burudo wàlidɛngɛrɛ nii dè, wire wè, wi fǎga wi nzìire
         yaʔa dè nyaʔamidɛʔ kire ga laa bé wi burudo cɛnminɛ dèʔ+. 11 Kacuɔnrilɔ kàfɔli wi fǎga sìʔɛrɛ kpɔni kpúu wáà fáala nɛ̄ʔ. Wi fǎga wìi núʔɔʔ a ki
         cɛ́nì nyaa wi tuuʔ kire ga laa wi yàa wèʔ. 12 Wi fǎga yiri saawalidɛngɛgɛ nī gè bè wi Kulocɛliɛ saawalidɛngɛgɛ núʔɔ gèʔ, nɛ́ ki cɛ́n wi yē wàlidɛngɛwɛ bɛ̀
         pe yé wi Kulocɛliɛ siɛnyiɛnɛgɔn sùnmɔ wo bè wi nɛ̄ wè. Mi yē Yewe.13 «Kacuɔnrilɔ kàfɔli wi 'yɛli bè sinboriwo líɛ ŋàa wi fìɛ nàguɔ kaala cɛ́nʔ. 14 Wi fǎga cɛliwɛ líɛ ŋàa wī lakicuɔ wèʔ, nɛ́ míɛni cɛliwɛ ŋáà wi pɔli wi 'wi yaʔa wèʔ,
         nɛ́ cɛliwɛ ŋáà nàguɔ 'fáanni nɛ̀ wi caa wè, nɛ́ ŋàa wi nàjaara kpínʔini dèʔ. Wi 'yɛli
         bè cɛliwɛ líɛ ŋàa wī nàguɔ sìnjɛ́n sinboriwo wè, wi siɛnnɛ sunʔɔmɔ nī bè, 15 kire ga buu wi fǎga faʔara pìile siiʔ wi siɛnnɛ sunʔɔmɔ nī bè. Mi yē Yewe ŋáà wiī
         nɛ kacuɔnrilɔ kàfɔli wàlí wè nɛ tɛ́ngi m'mɛ́ wi- puu tiɛlɛ fùn.»16 A Yewe 'ki juu Misa mɛ́ nɛ́ jo:17 «Ma siɛnrɛ dáà juu dè Arawɔn mɛ́ wè:«Muɔ siimɛ pi kɛ̀ngɛlɛ ke mìɛni nī gèle, nàguɔ ŋáà wī kpɔliwɔ wè, wiì yɛli bè sìʔɛrɛ
         kpɔni bèri wi Kulocɛliɛ kakuɔrɔ yaliire kanʔa dèʔ. 18 Nàguɔ ó nàguɔ wī kpɔliwɔ wè, wiì yɛli bè sìʔɛrɛ kpɔni bè kacuɔnriwɔ baara kúɔ dèʔ:
         fúɔn yo, kire ga laa tamɔnigɔfɔli yo, nɛ́ ŋàa yiʔɛ ki 'ŋɛ́gɛ gè, nɛ́ ŋàa wi yaliige
         káà 'tɔni kàa nɛ̄ gèʔ, 19 nɛ́ nàguɔ ŋáà wī tɔligɔ 'kaa wi nɛ̄ gèʔ á kire bɛ̀ʔ kɔli 'kaa wi nɛ̄ gèʔ, 20 nɛ́ ŋàa wī dɛ̀nfɔli wèʔ, nɛ́ ŋàa wī siɛn máaminɛ lèʔ, nɛ́ ŋàa wī tiɛlɛ yē nyapile
         nɛ̄ lèʔ, nɛ́ ŋàa nɛ̄ tùʔu yē gèʔ, nɛ́ ŋàa nɛ̄ fìɛligɛ yē gèʔ, nɛ́ ŋàa wī juʔɔlɔ ke
         'muʔɔrɔ gèleʔ.21 «Kacuɔnriwɔ Arawɔn siimɛ wuu wáà fáala ŋàa wī nɛ́ kpɔlidiɛlɛ ní lè, wiì yɛli bè sìʔɛrɛ
         kpɔni bè yakɔnrɔ kɛn Yewe mɛ́ʔ dàa kàsun ki sórigi dèʔ; wi kpɔlidiɛlɛ lire kɛnmɛ nɛ̄
         wiǐ gbɛ̀ sìʔɛrɛ kpɔni bèri kakuɔrɔ yaliire kanʔa wi Kulocɛliɛ mɛ́ wèʔ. 22 Nɛ́ ki yaʔa kakuɔrɔ yaliire dáà pe 'kɛn wi Kulocɛliɛ mɛ́ wè, wi bé gbɛ̀ ti káa, dàa
         dī yacɛ̀njɛnrɛ wàlidɛngɛrɛ dè, nɛ́ dàa dī yacɛ̀nrɛ wàlidɛngɛrɛ dè. 23 Nɛ̀ ki yaʔa wiì yɛli bè sìʔɛrɛ kpɔni gunbɔli fɛ̀ni nɛ̄ wèʔ kire ga laa bè sìʔɛrɛ kpɔni
         gbùʔɔrɔdiʔɛ yafanʔa nɛ̄ gèʔ, bɛ̀ ki nyaa kpɔlidiɛlɛ yē wi nɛ̄ wè. Wi fǎga mi saawalidɛngɛgɛ+ nɛ́ ki yɛrɛ ti mìɛni núʔɔ dèʔ, nɛ́ ki cɛ́n mi yē Yewe ŋáà wiī nɛ kacuɔnrilɔ wàlí
         bèle nɛ tɛ́ngi mìɛ mɛ́ wè.»24 A Misa 'ki siɛnrɛ juu dè Arawɔn mɛ́ nɛ́ wi jaala ní bèle, nɛ́ Isirayɛli siɛnnɛ pe mìɛni ní bèle.
         
            
               	Kɔri wiì fílige nɛ̀ cɛ́nʔ. Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ́ jo: wi fǎga wìi faʔa bè wi siɛnnɛ núʔɔ bèleʔ kire ga laa: Wi fǎga wìi núʔɔ a siɛn wáà 'kùu wi mɛ́ ŋàa wi 'pɔri nɛ́ wi siinyɛni wáà níʔ.

               	Kùlogolo kálì nàguɔlɔ 'puu nɛ yɛrɛ dáà kpínʔini kayaʔa lɛ̀lɛ nī lè. Wéli baa míɛni
                     19.27-28.

               	Wéli baa 3.11 kaliwɛgɛ ki táanmɛ gè. Koliyo 8,17,21,22, wéli baa kire kaliwɛgɛ nɛ́ gè míɛni.

               	Wéli baa 10.6.

               	saawalidɛngɛgɛ: Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: mi saawalidɛngɛyɛ.

Fànʔa kajuʔulo gálì ke nyu yakɔnrɔ wàlidɛngɛrɛ wori nɛ̄ dèBàli pe bé gbɛ̀ ti káa dè221 A Yewe 'ki juu Misa mɛ́ nɛ́ jo: 2 «Ma ki juu Arawɔn nɛ́ wi jaala mɛ́ bèle, ma pe tìɛ kele gálì nɛ̄ pe 'yɛli bè pìye cò gèle, Isirayɛliyé pe yakɔnrɔ wàlidɛngɛrɛ wuʔu nɛ̄ gè, gìi ki bé tí pe fǎga mi tiɛlɛfun míʔɛ faʔa gèʔ.
         Mi yē Yewe. 3 Ma siɛnrɛ dáà juu dè pe mɛ́.«Kɛ̀ngɛlɛ ke mìɛni nī gèle, yeli siimɛ wuulo nī bèle, a wàa yē núʔɔwɔ, a wi 'sìʔɛrɛ
         nɛ̀ kpɔni yakɔnrɔ nɛ̄ dè dàa Isirayɛliyé pe nyɛ́nì wàli nɛ̀ tɛ́ngɛ Yewe mɛ́ wè, kire
         siɛn wi 'yɛli pe- wi yige péwu mi yiʔɛ mɛ́ gè. Mi yē Yewe.4 «Siɛn ó siɛn Arawɔn siimɛ nī bè, ŋàa wī césɛngɛ yaabiimɛ yē wi nɛ̄ wè, kire ga laa
         fiinmɛnige gè, wiǐ gbɛ̀ wi liɛlɛ káa lè yakɔnrɔ wàlidɛngɛrɛ nī dèʔ fúɔ bè taa wi 'kò
         cìiliwɛʔ. Ki bé puu nugo nɛ́ siɛn ŋáà ní wi 'wìi núʔɔ wè, bà wi 'cò nɛ̀ taa kpúu wáà
         nɛ̄ wè, kire ga laa wi 'nàguɔmɔ luʔɔ ki 'wo wi mɛ́ gè, 5 á kire bɛ̀ʔ ŋàa wi 'cò nɛ̀ taa yawiʔi káà nɛ̄ yawiiyiride dáà sunʔɔmɔ nī bè dàa dī
         nìʔɛrɛ níɛ tári nɛ mári dàala nɛ̄ lè, á kire bɛ̀ʔ a wi 'cò nɛ̀ taa siɛn wáà nɛ̄ ŋàa
         wi 'wìi núʔɔ wè kɛnmɛ páà piiyɛ nɛ̄ bè. 6 Ŋàa wi 'cò nɛ̀ taa kire yɛgɛ gáà ki kàa nɛ̄ gè, wi bé kò núʔɔwɔ fúɔ bè pa nɔ̀ cɛngɛnyɛnijiin
         lɛ̀lɛ nī lè. Wiǐ ga tíi kire yakɔnrɔ wàlidɛngɛrɛ táà káaʔ, fúɔ wi- gbéli nɛ́ luʔɔ
         ní. 7 A cɛngɛ ki 'jíin nɛ̀ kúɔ wè, wiī cìiliwe. Kire nɛ̄ wi bé gbɛ̀ yakɔnrɔ wàlidɛngɛrɛ
         káa dè, nɛ́ ki cɛ́n wi lìile nī. 8 Wi fǎga yawiʔi káà kaara káaʔ gàa ki 'kùu kìimɛ gèʔ, kire ga laa gàa nyàʔayɛgɛ káà
         'kpúu gèʔ, bè wìi núʔɔ nɛ́ ki níʔ. Mi yē Yewe.9 «Kacuɔnrilɔ pe 'yɛli bè mi kajuugbɛngɛlɛ cò gèle, kire ga buu pe fǎga kùu pe kolimɔ
         kɛnmɛ nɛ̄ bèʔ bà pe 'yakɔnrɔ wàlidɛngɛrɛ núʔɔ dèʔ. Mi yē Yewe ŋáà wiī nɛ pe wàlí nɛ
         tɛ́ngi bèle mìɛ mɛ́.10 «Siɛn ŋáà wi wè kacuɔnriwɔ narigɛ wuu wèʔ, wiǐ gbɛ̀ yakɔnrɔ wàlidɛngɛrɛ káa dèʔ. Kacuɔnriwɔ wi nabɔnwɔ wè, nɛ́
         siɛn ŋáà wi 'sàri wi- baara wi mɛ́ wè, kire siɛnnɛ piyě gbɛ̀ yakɔnrɔ wàlidɛngɛrɛ káa
         dèʔ.11 «Nɛ̀ ki yaʔa a ki sí nyaa kacuɔnriwɔ wi yé sùkulowo suɔ nɛ́ wali ní wè, wire bé gbɛ̀
         ti káa, nɛ́ sùkulowo ŋáà pe 'sii wi saʔa nī gè, wi bé gbɛ̀ wi lìile lìi lè.12 «A kacuɔnriwɔ wi póri wi nàguɔ líɛ ŋàa wi wè kacuɔnriwɔ wèʔ, kacuɔnriwɔ wi póri wiǐ
         gbɛ̀ yakɔnrɔ dáà káa dèʔ, dàa pe 'kɛn Yewe mɛ́ wè kpuʔɔrɔ dèʔ. 13 Nɛ̀ ki yaʔa a kacuɔnriwɔ wi póri wi 'kò lakicuɔ, kire ga laa wi pɔli wi 'wi wáa wè,
         a pùɔ sí wè wi mɛ́ wèʔ, a wi 'koli nɛ̀ pɛn wi tuu kpáa mɛ́ gè majo bɛ̀ wi 'puu sinborimɔ
         lɛ̀lɛ nī lè, wi bé gbɛ̀ wi tuu lìile lìi lè.«Siɛn ŋáà wi wè kacuɔnriwɔ wi narigɛ wuu wèʔ, wiǐ gbɛ̀ ni lìiʔ.14 «A siɛn wáà 'yakɔnrɔ wàlidɛngɛrɛ káa dè, wiì sí ki kɔ̀rirɔ gèʔ, wi 'yɛli bè ti sìndiʔɛ
         kɛn gè kacuɔnriwɔ mɛ́ wè, bé ní ti tílaya feliye kogunɔwuʔu fàri gè baa.15 «Kacuɔnrilɔ piyè yɛli bè yakɔnrɔ wàlidɛngɛrɛ núʔɔ dèʔ dàa Isirayɛli siɛnnɛ pe 'kɔ̀n
         nɛ̀ kɛn Yewe mɛ́ wèʔ. 16 A kacuɔnrilɔ pe 'siɛnnɛ yaʔa a pe 'yakɔnrɔ wàlidɛngɛrɛ káa dè, peli bé ki yaʔa siɛnnɛ
         pe bé pe kolimɔ tugoro tugo dè nɛ́ ki wuʔɔgɔ ní gè, nɛ́ ki cɛ́n mi yē Yewe ŋáà wiī
         nɛ yakɔnrɔ wàli dè nɛ tɛ́ngi dè.»Yajuuro dáà nɛ̄ Yewe 'fɔ̀li dè kakuɔrɔ wori dè17 A Yewe 'ki juu Misa mɛ́ nɛ́ jo: 18 «Ma siɛnrɛ dáà juu dè Arawɔn nɛ́ wi jaala mɛ́ bèle, nɛ́ Isirayɛli siɛnnɛ pe mìɛni ní.«A ki 'nyaa Isirayɛliyé siɛn wáà, kire ga laa nabɔnwɔ wáà ŋàa wī tɛ́niwɛ Isirayɛli
         kùlo nī lè, a wi 'pɛn nɛ́ kpuʔɔrɔ ní Yewe mɛ́ wè, kakuɔrɔ kaasuʔuro wori dè, a ki yē nyakungɛngɛ yakɔnrɔ dī yo, kire ga laa kinɛdɛnigɛ wori dè, 19 a wiī nɛ caa mi Yewe mi- fɔ̀li ti nɛ̄ dè, wi 'yɛli bè pɛn nɛ́ kpɔlidiɛlɛfun yajuʔu
         ní: nɛ̀piɛlɛ nī yo, sìnbapɔli wī yo, kire ga laa síkapɛnnɛ nī yo. 20 Ye fǎga pɛn nɛ́ yajuʔu káà níʔ gàa gī kpɔligɔ gèʔ, nɛ́ ki cɛ́n miǐ fɔ̀li ki nɛ̄ʔ.21 «A siɛn wi 'pɛn nɛ́ yanyige yakɔnrɔ yajuʔu ní gè bè ki kɛn Yewe mɛ́ wè, a ki yē nyakungɛngɛ yakɔnrɔ dī yo, kire ga laa
         kinɛdɛnigɛ yakɔnrɔ dī yo, a wi 'pɛn nɛ́ nùɔ ní yo, sìnbuɔ yo, síkpuɔ yo, a wiī nɛ caa mi- fɔ̀li ki nɛ̄
         gè, yajuʔu ki 'yɛli bè puu cìilige nɛ́ ní kpɔlidiɛlɛ fùn. Ki fǎga puu kpɔlidiɛlɛ láà
         fáala níʔ.22 «Yeli fǎga pɛn nɛ́ yajuʔu ní bè ki kɛn Yewe mɛ́ wè gàa ki 'fùn gèʔ, kire ga laa gàa
         gī kácege ní kaʔa gèʔ, kire ga laa gàa nɛ̄ pe yaliige káà ceri gèʔ, kire ga laa gàa
         gī nɛ́ puugo ní gèʔ, kire ga laa gàa nɛ̄ tùʔu ki yē gèʔ, á kire bɛ̀ʔ gàa nɛ̄ kàba
         'yē wèʔ. Ye fǎga kire yajuʔu gáà felige sórigo gè gbùʔɔrɔdiʔɛ yafanʔa nɛ̄ gè kakuɔrɔ yakɔnrɔʔ bè kɛn Yewe mɛ́ʔ. 23 «Nùɔ wè, kire ga laa sìnbuɔ wè, á kire bɛ̀ʔ síkpuɔ wè, a wi yaliige káà 'tɔni kàa
         nɛ̄ gè, muɔ bé gbɛ̀ pɛn nɛ́ kire yajuʔu ní gè bè ki kɛn kinɛdɛnigɛ yakɔngɔ, nɛ̀ ki
         yaʔa kiǐ gbɛ̀ puu nyakungɛngɛ wuʔuʔ.24 «Yeli fǎga pɛn Yewe mɛ́ wèʔ nɛ́ kakuɔrɔ yajuʔu níʔ gàa nɛ̄ juʔɔlɔ ke 'fɛ́ni gèleʔ,
         kire ga laa a ke 'muʔɔrɔ gèleʔ, kire ga laa a pe 'ke kɔ̀n gèleʔ, á kire bɛ̀ʔ a pe
         'ke ceri gèleʔ. Yeli sǐ ga tíi kire káà kɛn m'mɛ́ yeli kùlo nī lèʔ. 25 Nɛ́ míɛni, yeli fǎga yajuʔu gáà ki kàa suɔʔ nabɔnwɔ mɛ́ bè ki kɛn yeli Kulocɛliɛ mɛ́
         wè kakuɔrɔʔ+: gàa nɛ̄ pe yaliige káà ceri gè, kire ga laa kpɔlidiɛlɛ yē ki nɛ̄. Mi Yewe mi sǐ
         fɔ̀li ti nɛ̄ʔ.»26 A Yewe 'ki juu Misa mɛ́ nɛ́ jo: 27 «Nɛ̀naʔa gè, nɛ́ sìnbapile ní lè, nɛ́ síkapile ní lè, ti bé kò cɛnyɛ kɔlisiin ti siile
         kàduʔumɛ gè nɛ́ ti yàala ní bèle; kataanriwuʔu nɛ̄ gè, mi Yewe m'bé fɔ̀li ti nɛ̄ a
         yeli 'pɛn nɛ́ ti ní bè ti kɛn yakɔnrɔ dáà kàsun ki sórigi Yewe mɛ́ wè. 28 Nɛ̀ ki yaʔa nɛ̀nuu wè, nɛ́ sìnbacuɔ ní wè, nɛ́ síkacuɔ ní wè, yeli fǎga ki kàa kɔni
         nɛ́ ki pùɔ míɛni ní wè cɛnnugo gèʔ.29 «A yeli nɛ kacɛ̀ngɛ síɛrilɛ yakɔnrɔ kɔ̀ngí dè Yewe mɛ́ wè, ye- ki kpíʔile kɛnmɛ bíì nɛ̄ m'bé fɔ̀li ti nɛ̄ dè. 30 Yeli 'yɛli bè yakɔnrɔ kaara káa dè cɛnnugo gè; ye fǎga tàa yaʔa ti- suɔnʔ. Mi yē Yewe.31 «Yeli 'yɛli bè mi kajuudiʔɛlɛ cò gèle bèri ke kpínʔini. Mi yē Yewe.32 «Yeli fǎga mi tiɛlɛfun míʔɛ faʔa gèʔ. Isirayɛli siɛnnɛ pe 'yɛli peri mi kpóri mi tiɛlɛfun
         wuʔu nɛ̄ gè. Mi Yewe wè, mi wī mi yeli wàlí nɛ tɛ́ngi yeli- puu tiɛlɛ fùn. 33 Mi wī mi 'yeli yige Ezipiti kùlo nī lè kire ga buu mi- kò yeli Kulocɛliɛ. Mi yē Yewe.»

Fànʔa kajuʔulo gálì ke nyu Yewe kpàli lɛ̀gɛlɛ wori nɛ̄ dè231 A Yewe 'ki juu Misa mɛ́ nɛ́ jo: 2 «-Ki juu Isirayɛliyé mɛ́ bèle ma kele gálì tìɛ gèle pe nɛ̄.«Yewe kpàli lɛ̀gɛlɛ ke n'gɛlɛ gàli yeli 'yɛli bè jáari kire ga buu yeli- yìye pínɛ
         bè Yewe gbùʔɔrɔ wè. Ke n'gɛlɛ lɛ̀gɛlɛ gálì mi 'tìɛ gèle.»Cɛndɛnigɛ wori dè3 «Cɛnyɛ kɔlini sunʔɔmɔ nī bè, yeli bé yeli baara kúɔ dè. Kɔlisiinwuʔu nɛ̄ gè, kire
         yē cɛndɛnigɛ nɛ́ ní cɛnŋɔdaʔa; yeli sǐ baara yafiɛn kúɔʔ. Yeli bé yìye pínɛ bè Yewe gbùʔɔrɔ wè. Ye fǎga baapile nigbe kúɔ kire cɛngɛ nī gèʔ. Yeli 'yɛli bè Yewe cɛndɛnigɛ
         kpúʔɔ gè yeli tɛ́nidiɛyɛ yi mìɛni nī yè+.4 «Ke n'gɛlɛ Yewe kpàli lɛ̀gɛlɛ gèle, fundaanra cɛnyɛ nyáà yi 'wàli nɛ̀ tɛ́ngɛ Yewe
         mɛ́ wè, gàli yeli 'yɛli bè jáari bè ki tìɛ lɛ̀lɛ líì nī yeli bé yìye pínɛ bè Yewe
         gbùʔɔrɔ wè.»Torimakiyaʔa Fundaanra nɛ́ Sìnvarifun Búru Fundaanra wori dè5 «Yebelige+ ki cɛnyɛ kiɛ nɛ́ sicɛriwuʔu nɛ̄ gè, cɛnguɔwuɔmɔ lɛ̀lɛ nī lè, ye Yewe Torimakiyaʔa Fundaanra séli dè+. 6 Kire yege ki cɛnyɛ kiɛ nɛ́ kogunɔwuʔu nɛ̄ gè, tánʔagbuɔlɔ kàduʔumɛ gè, yeli bé Sìnvarifun Búru Fundaanra+ séli dè bè Yewe gbùʔɔrɔ wè. Cɛnyɛ kɔlisiin sunʔɔmɔ nī bè, yeli béri sìnvarifun búru káa wè. 7 Cɛnbelige nɛ̄ gè, yeli bé yìye pínɛ bè Yewe gbùʔɔrɔ wè; yeli sǐ ga tíi yeli kele kúɔ
         gèleʔ. 8 Cɛnyɛ kɔlisiin sunʔɔmɔ nī bè, yeli bé pɛn nɛ́ yakɔnrɔ ní dàa kàsun ki sórigi dè Yewe
         mɛ́ wè. Cɛnyɛ kɔlisiinwuʔu nɛ̄ gè, yeli bé yìye pínɛ bè Yewe gbùʔɔrɔ wè. Kire cɛngɛ
         míɛni gè, yeli sǐ ga tíi yeli kele kúɔ gèleʔ.»Yaliipelide Líɛ Lɛ̀lɛ Fundaanra wori dè9 A Yewe 'ki juu Misa mɛ́ nɛ́ jo: 10 «-Ki juu Isirayɛliyé mɛ́ bèle ma kele gálì tìɛ gèle pe nɛ̄.«A yeli kɛ́nì jíin kùlo nī lè nàa mi bé kɛn yeli mɛ́ lè, a muɔ kɛ́ni muɔ siʔi yaliire
         nyɔ́gi dè, yeli bé pɛn nɛ́ yaliipelide puɔlɔ ní+, bè ni kɛn kacuɔnriwɔ mɛ́ wè. 11 Cɛndɛnigɛ ki kpìɛnduu gè, kacuɔnriwɔ wi bé ni yɛ̀gɛ naamɛ mi Yewe yiʔɛ mɛ́ gè, kire ga buu
         mi- fɔ̀li yeli nɛ̄.12 «Cɛngɛ gíì nɛ̄ yeli 'yaliipuɔlɔ yɛ̀gɛ lè naamɛ gè, yeli 'yɛli bè pɛn nɛ́ kakuɔrɔ kaasuʔuro sìnbapɛnnɛ ní Yewe mɛ́ wè, yiɛlɛ nigbe woli, kpɔlidiɛlɛ fùn. 13 Yeli bé yaliire yakɛnrɛ fàri dè ti nɛ̄; ti bé puu juubaanyɛni nigbe míifuɔnibɔ báà pe 'nyaʔami nɛ́ sùnmɔ
         ní bè, yakɔnrɔ dáà kàsun ki sórigi dè, dàa nùdaanna ni mi Yewe fungo nyígi gè. Yeli
         bé ní kakuɔrɔ diviɛn kíri wè, yakuunyɛni nigbe nī lè, bè fàri ti nɛ̄. 14 Yeli fǎga búru káa wèʔ, nɛ́ míɛni yaliikalidɛ ní dèʔ, nɛ́ míɛni yaliifɔnrɔ ní dèʔ,
         fúɔ bè ba nɔ̀ cɛngɛ gíì yeli bé pɛn nɛ́ yeli kpuʔɔrɔ ní dè, yeli Kulocɛliɛ mɛ́ wè.«Tire yē fànʔa kaala yeli mɛ́ lɛ̀lɛ ó lɛ̀lɛ nī, kɛ̀ngɛlɛ ke mìɛni nī, nɛ́ yeli tɛ́nidiɛyɛ
         yi mìɛni nī, Yaliipelide Líɛ Lɛ̀lɛ Fundaanra wori dè.»Cégbuʔulo Fundaanra+ wori dè15 «Cɛndɛnigɛ ki kpìɛnduumɛ mɛ́ bè, cɛndɛnigɛ gíì nī yeli 'yaliipuɔlɔ yɛ̀gɛ lè naamɛ gè, yeli bé
         séli bè tɔ́ri cégbuʔulo kɔlisiin+ bé Cégbuʔulo Fundaanra kpíʔile dè. 16 Yeli bé tɔ́ri bè taa cɛnyɛ togosiin nɛ́ kpɔrigɔ; kire bé bìɛ cɛndɛniyɛ kɔlisiinwuʔu
         ki kpìɛnduumɛ mɛ́ bè.«Kire cɛngɛ gè, yeli bé yaliifɔnrɔ yakɛnrɛ kɔ̀n dè Yewe mɛ́ wè. 17 Yeli bé yiri yeli tɛ́nidiɛyɛ nī yè bè pɛn nɛ́ búrulo siin ní, búrulo bálì yeli 'kpúɔn
         bèle nɛ́ juubaanyɛni nigbe míifuɔnibɔ ní bè, bè pe yɛ̀gɛ naamɛ Yewe yiʔɛ mɛ́ gè, yasɛnpelide
         kpuʔɔrɔ wi mɛ́.18 «Bè ni fàri kire búrulo nɛ̄ bèle, Isirayɛli gboli ni bè pɛn nɛ́ yiɛlɛ nigbe sìnbapɛngɛlɛ
         kɔlisiin ní, kpɔlidiɛlɛ fùn, nɛ́ nɛ̀piɛyɛlilɛ nigbe ní, nɛ́ sìnbapɔlilɔ siin ní, kakuɔrɔ kaasuʔuro wori Yewe mɛ́ wè. Yeli bé ti yaliire yakɛnrɛ nɛ́ ti kakuɔrɔ diviɛn fàri wè ti nɛ̄.
         Kakuɔrɔ yakɔnrɔ dī, dàa kàsun ki sórigi dè, dàa nùdaanna ni Yewe fungo nyígi gè.19 «Yeli bé sí síkapɔli nigbe kɛn, kapiʔile kàsulugo kakuɔrɔ wuu, nɛ́ yiɛlɛ nigbe sìnbapɛngɛlɛ siin ní, yanyige yakɔnrɔ wuʔulo. 20 Kacuɔnriwɔ wi bé sìnbapɛngɛlɛ siin yɛ̀gɛ gèle naamɛ Yewe yiʔɛ mɛ́ gè, nɛ́ yasɛnpelide kpuʔɔrɔ
         búrulo ní bèle. Ti bé puu wàlidɛngɛrɛ Yewe mɛ́ wè; ti bé puu kacuɔnrilɔ wori.21 «Kire cɛnnugo gè, yeli bé siɛnnɛ yeri bèle pe- pìye gbuʔulo bè Yewe gbùʔɔrɔ wè. Yeli
         sǐ ga tíi yeli kele kúɔ gèleʔ. Tire yē fànʔa kaala yeli mɛ́ lɛ̀lɛ ó lɛ̀lɛ nī, kɛ̀ngɛlɛ
         ke mìɛni nī, nɛ́ yeli tɛ́nidiɛyɛ yi mìɛni nī.22 «A yeli kɛ́nì yeli siiye yaliire líɛ dè, muɔ 'yɛli bè yaliire táà yaʔa siʔi kanyuɔyɔ
         nɛ̄ yè; muɔ sì yɛli bè yaliikɛniyɛ líɛ yèʔ nyàa yi kòrí yèʔ. Muɔ 'yɛli bè ti yaʔa
         fuunmɔfɔlilɔ nɛ́ nabɔnminɔ mɛ́ bèle+. Mi yē Yewe, yeli Kulocɛliɛ wè.»Kàkpaanya Wíijɛngɛ wori dè23 A Yewe 'ki juu Misa mɛ́ nɛ́ jo: 24 «-Ki juu Isirayɛliyé mɛ́ bèle ma kele gálì tìɛ gèle pe nɛ̄:«Yeye kɔlisiinwuʔu nɛ̄ gè, ki cɛnbelige gè, ki bé puu yeli mɛ́ cɛndɛnigɛ nɛ́ ní cɛnŋɔdaʔa,
         Kàkpaanya Wíijɛngɛ gè. Yeli sǐ baara yafiɛn kúɔʔ. Ki bé puu sɔ̀ngidaa cɛngbuʔɔ gàa nɛ̄ yeli bé kàkpaanya
         wíi yè; yeli bé yìye pínɛ bè Yewe gbùʔɔrɔ wè+. 25 Yeli sǐ ga tíi yeli kele kúɔ gèleʔ; yeli bé pɛn nɛ́ yakɔnrɔ ní dàa kàsun ki sórigi
         dè Yewe mɛ́ wè.»Kapiʔile Kàsulugosuɔ cɛngɛ wori dè26 A Yewe ń'nɛ̀ ki juu Misa mɛ́ nɛ́ jo:27 «Yeye kɔlisiinwuʔu nɛ̄ gè, ki cɛnyɛ kiɛwuʔu nɛ̄ gè, Kapiʔile Kàsulugosuɔ cɛngɛ+ gī. Yeli bé yìye pínɛ bè Yewe gbùʔɔrɔ wè, bè sún le bè ki tìɛ yeli 'yìye cɛ́rigɛ, bé pɛn nɛ́ kakuɔrɔ yakɔnrɔ ní dè dàa kàsun ki sórigi
         dè, bè ti kɛn Yewe mɛ́ wè.28 «Yeli sǐ ga tíi yeli kele kúɔ gèleʔ kire cɛngɛ gèʔ, nɛ́ ki cɛ́n Kapiʔile Kàsulugosuɔ
         cɛngɛ gī, gàa nī pe bé kàsulugo baara kúɔ dè yeli mɛ́ Yewe yeli Kulocɛliɛ yiʔɛ mɛ́
         gè. 29 A ki 'nyaa siɛn wáà sì wìi cɛ́rigɛ kire cɛngɛ nī gèʔ, pe bé wi yige péwu baa wi siɛnnɛ
         sunʔɔmɔ nī bè. 30 A ki 'nyaa siɛn wáà 'baara táà kúɔ kire cɛngɛ gè, m'bé kire siɛn yige wè péwu wi siɛnnɛ
         sunʔɔmɔ nī bè. 31 Ye fǎga baapile nigbe kúɔʔ. Tire yē fànʔa kaala yeli mɛ́ lɛ̀lɛ ó lɛ̀lɛ nī, kɛ̀ngɛlɛ
         ke mìɛni nī, nɛ́ yeli tɛ́nidiɛyɛ yi mìɛni nī yè.32 «Ki bé buu cɛndɛnigɛ nɛ́ ní cɛnŋɔdaʔa; yeli sǐ baara yafiɛn kúɔʔ. Yeli 'yɛli bè yìye cɛ́rigɛ. Kire yege
         ki cɛnyɛ kacɛriwuʔu nɛ̄ gè, cɛndɛnigɛ ki bé séli cɛngɛnyɛnijiin lɛ̀lɛ nī lè; yeli
         'yɛli bè ki cɛndɛnigɛ tɛ́ni gè fúɔ bè pa nɔ̀ ki kpìɛnduu cɛngɛnyɛnijiin lɛ̀lɛ nī lè.»Kpátaapigele Fundaanra wori dè33 A Yewe ń'nɛ̀ ki juu Misa mɛ́ nɛ́ jo:34 «-Ki juu Isirayɛliyé mɛ́ bèle ma pe yɛ:«Yeye kɔlisiinwuʔu nɛ̄ gè, yeli bé tánʔagbuɔlɔ tánʔa bè Yewe Kpátaapigele Fundaanra séli dè yege ki cɛnyɛ kiɛ nɛ́ kogunɔwuʔu nɛ̄ gè; kire bé mɔgɔ cɛnyɛ kɔlisiin.35 «Cɛnbelige nɛ̄ gè, yeli bé yìye pínɛ bè Yewe gbùʔɔrɔ wè; yeli sǐ ga tíi yeli kele
         kúɔ gèleʔ. 36 Cɛngɛ ó cɛngɛ yeli bé pɛn nɛ́ kakuɔrɔ yakɔnrɔ ní dàa kàsun ki sórigi Yewe mɛ́ wè fúɔ
         bè pa taa cɛnyɛ kɔlisiin.«Cɛnyɛ kataanriwuʔu nɛ̄ gè, yeli bé yìye pínɛ cígini bè wi gbùʔɔrɔ wè, bé kakuɔrɔ
         yakɔnrɔ kɛn dè wi mɛ́, yakɔnrɔ dáà kàsun ki sórigi dè. Kire yē fundaanra gbúʔurulo
         cɛngbuʔɔ; yeli sǐ ga tíi yeli kele kúɔ gèleʔ+.37 «Ke n'gɛlɛ Yewe kpàli lɛ̀gɛlɛ gèle, gàli yeli 'yɛli bè jáari kire ga buu yeli- yìye
         pínɛ bè Yewe gbùʔɔrɔ wè, bè pɛn nɛ́ kakuɔrɔ yakɔnrɔ ní dàa kàsun ki sórigi Yewe mɛ́
         wè: kakuɔrɔ kaasuʔuro dè, yaliire yakɛnrɛ dè, yanyige yakɔnrɔ dè, nɛ́ kakuɔrɔ diviɛn ní wè. Kakuɔrɔ ó kakuɔrɔ ti bé kɔ̀n bè yɛli nɛ́ cɛngɛ gáà
         ki 'tìɛ gè. 38 Kakuɔrɔ yakɔnrɔ dáà ti bé fàri dìi nɛ̄ dè, dàa dī Yewe cɛndɛniyɛ wori dè nɛ́ yeli kpuʔɔrɔ ní dè, nɛ́ yeli nyakungɛngɛ yakɔnrɔ ní dè, nɛ́ yeli kinɛdɛnigɛ yakɔnrɔ ní dè, dàa yeli nɛ kanʔa Yewe mɛ́ wè.39 «Bɛ̀ ki yē gè, yeye kɔlisiinwuʔu nɛ̄ gè, ki cɛnyɛ kiɛ nɛ́ kogunɔwuʔu nɛ̄ gè, a yeli
         kɛ́nì yeli yaliire líɛ dè nɛ̀ kúɔ dè, yeli bé fundaanra tánʔagbuɔlɔ tánʔa lè; kire kàduʔumɛ yeli bè Yewe gbùʔɔrɔ wè, cɛnyɛ kɔlisiin sunʔɔmɔ nī bè+. Cɛnbelige gè, nɛ́ cɛnyɛ kataanriwuʔu ní gè, yire yē cɛndɛniyɛ nɛ́ ní cɛnŋɔdaaya+.40 «Cɛnbelige gè, yeli bé tiire ti yasɛnjɛ̀nrɛ cuɔ dè, bé támari tiiye lèye kabari yè,
         nɛ́ tiiye lèye ní yè, nyàa nɛ̄ wɛrɛ ti 'niʔɛ dè, nɛ́ luʔɔdaanni tiiye lèye nyáà yī
         nɛ́ wɛdɔniyɔ ní yè, bè sa fundaanra kpíʔile mi Yewe yeli Kulocɛliɛ yiʔɛ mɛ́ gè, cɛnyɛ
         kɔlisiin sunʔɔmɔ nī bè.41 «Yiɛlɛ ó yiɛlɛ, yeye kɔlisiinwuʔu nɛ̄ gè, yeli bé tánʔagbuɔlɔ tánʔa bè Yewe gbùʔɔrɔ
         wè cɛnyɛ kɔlisiin sunʔɔmɔ nī bè. Tire yē fànʔa kaala yeli mɛ́ lɛ̀lɛ ó lɛ̀lɛ nī, kɛ̀ngɛlɛ
         ke mìɛni nī. 42 Cɛnyɛ kɔlisiin sunʔɔmɔ nī bè, yeli 'yɛli bè kò kpátaapigele nī. Isirayɛli siɛnnɛ pe
         mìɛni 'yɛli bè kò kpátaapigele nī, 43 kire ga buu yeli pìile bèle, kɛ̀ngɛlɛ ke mìɛni nī gèle, pe- ki cɛ́n lɛ̀lɛ líì nī mi
         'Isirayɛli siɛnnɛ yige bèle Ezipiti kùlo nī lè, mi 'ki kpíʔile pe- súɔn kpátaapigele+ nī gèle. Mi yē Yewe yeli Kulocɛliɛ wè.»44 Bɛ̀ ki 'kpíʔile a Misa 'kele gálì juu gèle Isirayɛli siɛnnɛ mɛ́ bèle, Yewe kpàli lɛ̀gɛlɛ
         wuʔu nɛ̄ gè.
         
            
               	Wéli baa Sél 2.1-3; Yir 16.23-30; 20.8-11; 23.12; 31.12-17; 34.21; 35.2; Fàn 5.12-14.

               	Pe yebelige ki 'puu Takariyege kire ga laa Wariyogo lɛ̀lɛ nī.

               	Wéli baa Yir 12.1-14; Tɔ́r 28.16; Fàn 16.1-2.

               	Wéli baa Yir 12.15-20; 23.15; 34.18; Tɔ́r 28.17-25; Fàn 16.3-8.

               	Wéli baa Yir 23.19; 34.26.

               	Pe 'puu nɛ ti yeri míɛni Yaliire Líɛ Lɛ̀lɛ Fundaanra. Nyakungɛngɛ Fɔngɔ Siɛnrɛ nī
                     dè, pe 'puu nɛ ti yeri Pantɛkɔti, girɛki siɛnrɛ nī dè (wéli baa Kakpi 2.1).

               	Koliyo 15-21 tiʔɛ nī gè, wéli baa Yir 23.16; 34.22; Tɔ́r 28.26; Fàn 16.9-16.

               	Wéli baa 19.9-10; Fàn 24.19-22.

               	Koliyo 24-25 tiʔɛ nī gè, wéli baa Tɔ́r 29.1-6.

               	Zuufulo pe ki yeri míɛni Yɔmi Kipuri. Wéli baa Lev 16; Tɔ́r 29.7-11.

               	Wéli baa Tɔ́r 29.12-39.

               	Kire fundaanra tiī nuro nɛ́ Kpátaapigele Fundaanra ní dè (wéli baa koliyo 23.34-36).

               	Koliyo 39-43 tiʔɛ nī gè, wéli baa Yir 23.16; 34.22; Tɔ́r 29.12; Fàn 16.13-15.

               	Eburulo mɛ́ bèle, «kpátaapile lè» nɛ́ «fɛ̀ni saʔa» ní gè, yanugo kire gī.

Fètindaʔagɛlɛ tiige nɛ́ búru kpɔbilɔ wori dè241 A Yewe 'ki juu Misa mɛ́ nɛ́ jo: 2 «Ma ki juu ma gbɛ̀ngɛ Isirayɛli siɛnnɛ mɛ́ bèle peri báan muɔ mɛ́ nɛ́ wolivi sùnjiilimɛ ní bè, fètindaʔagɛlɛ tiige wobo bè, bàa pe béri nii fètingele nī gèle,
         keri nyí súuri gèle+. 3 Arawɔn béri fètingele gbòborí gèle Kpàlidiʔɛ Kpátaʔa nī gè, baa gunbɔli fɛ̀ni yiʔɛ mɛ́ gè, fɛ̀ni ŋáà wi nyakungɛngɛ finʔɛgɛ làrigí gè, kire ga buu keri nyí súuri Yewe yiʔɛ mɛ́ gè, cɛnguʔɔ gè bè kpìɛnmɛ tuu
         bè.«Ti bé puu fànʔa kaala súuri yeli mɛ́ nɛ́ yeli siimɛ ní bè. 4 Fètingele gálì gīɛlɛ fètindaʔagɛlɛ tiige nɛ̄ gè, tiɛ cɛ̀nwɛ wuʔu gè, Arawɔn wi béri
         ke gbòborí súuri Yewe yiʔɛ mɛ́ gè.5 «Misa, muɔ bé míifuɔnibɔ líɛ bè, bè búru kpɔbilɔ kiɛ nɛ́ siin kpúɔn; búru kpɔbiwɔ
         ó búru kpɔbiwɔ bé kpúɔn nɛ́ juubaanyɛni míifuɔnibɔ ní+. 6 Muɔ bé pe tɛ́ngɛ bè taʔala pìye nɛ̄ gbuʔulo siin, tiɛ cɛ̀nwɛ tabali nɛ̄ wè, Yewe yiʔɛ
         mɛ́ gè, gboli ó gboli búru kpɔbilɔ kɔlini. 7 Muɔ bé wusuna cìiliwe tɛ́ngɛ wè búru kpɔbilɔ pe gbuʔulo siin táanni gèle, wi- puu
         sɔ̀ngidaa yakɔnrɔ dáà kàsun ki sórigi Yewe mɛ́ wè.8 «Cɛndɛnigɛ cɛngɛ ó cɛndɛnigɛ cɛngɛ, pe 'yɛli bè búru kpɔbilɔ bálì gbòbori bèle bè tɛ́ngɛ Yewe
         yiʔɛ mɛ́ gè, lɛ̀lɛ ó lɛ̀lɛ nī. Kire bé puu nyakungɛngɛ ki fànʔa kaala Isirayɛliyé mɛ́ bèle, lɛ̀lɛ ó lɛ̀lɛ nī.9 «Búru kpɔbilɔ pe bé puu Arawɔn nɛ́ wi jaala wuulo, kakuɔrɔ yakɔnrɔ nī dè, dàa kàsun
         ki sórigi dè Yewe mɛ́ wè. Pe bé búru kpɔbilɔ káa bèle tiɛwalidɛngɛgɛ káà nī, nɛ́ ki
         cɛ́n búru kpɔbilɔ peli yē yakaa gàa gī cɛ̀njɛngɛ wàlidɛngɛgɛ gè. Tire yē fànʔa kaala
         lɛ̀lɛ ó lɛ̀lɛ nī.»Kulocɛliɛ míɛcuʔɔgɔ sàri wè10 Nàguɔ wáà cé puu baa, wi yàa wi yé puu Isirayɛliyé wuu, wi tuu ní wè, Ezipiti kùlo wuu. A kire nàguɔ wi kɛ́nì yɛ̀ nɛ̀ pɛn Isirayɛliyé sunʔɔmɔ nī bè, nɛ̀ kɛ́nì kàsii taa
         nɛ́ Isirayɛliyé nàguɔ wáà ní, bùguro nī dè+. 11 Isirayɛliyé cuɔ ŋáà wi jaa wè, a wi 'Yewe míʔɛ cúʔɔ gè nɛ̀ ki faʔa. A siɛnnɛ pe sí
         wi cò nɛ̀ pɛn Misa mɛ́ wè. Pe 'puu nɛ wi yàa wi míʔɛ yeri gè Selomiti; Dibiri póri wi 'puu, Dan saʔa
         tùlugo nī gè. 12 A pe 'wi cò nɛ̀ tɛ́ngɛ nɛ wi wéli cɛ̀ngɛ, níɛ ki siri gàa Yewe bága juu gè.13 A Yewe ń'nɛ̀ ki juu Misa mɛ́ nɛ́ jo:14 «Ye- nàguɔ ŋáà cò wè ye yige bùguro kàduʔu mɛ́ gè. Bàli pe mìɛni pe 'ki lúʔu gàa wi
         'juu gè nɛ̀ mi Yewe míʔɛ cúʔɔ gè, peli pe mìɛni bé pe kiyɛ taʔala yè wi nyùgo nɛ̄
         gè, dí Isirayɛli gboli siɛnnɛ pe mìɛni sí wi wáa nɛ́ kàdari ní fúɔ wi pa kùu.15 «Ma siɛnrɛ dáà juu dè Isirayɛliyé mɛ́ bèle: A siɛn ó siɛn 'Kulocɛliɛ míʔɛ cúʔɔ gè
         nɛ̀ wi faʔa wè, kire siɛn wi bé wi kolimɔ sàri taa wè. 16 Wire ŋáà wi bé Yewe míʔɛ cúʔɔ gè, kire siɛn wi bé kpúu wī. Isirayɛli gboli siɛnnɛ
         pe mìɛni bé wi wáa nɛ́ kàdari ní fúɔ wi ba kùu. A wi cɛ́nì nyaa nabɔnwɔ yo, kire ga
         laa Isirayɛliyé wuu yo, wi 'yɛli wi- kùu wī, bà wi nyɛ́nì Kulocɛliɛ míʔɛ cúʔɔ gè.17 «A siɛn wáà 'lewiiwe kpúu wè, ki 'yɛli pe- wi míɛni kpúu wī. 18 Ŋàa míɛni wi 'yajuʔu káà kpúu gè, wi 'yɛli bè ki sìndiʔɛ kɛn gè, sìi wè, sìi sìndiʔɛ
         nī.19 «Ŋàa míɛni wi 'wi siɛnnyɛni luɔ wè, pe bé ki kpíʔile wi nɛ̄ gàa wi 'kpíʔile gè+: 20 kácegaʔa, kácegaʔa sìndiʔɛ nī; nyapile, nyapile sìndiʔɛ nī; gàanna, gàanna sìndiʔɛ
         nī. Pe míɛni bé wi luɔ kɛnmɛ bíì nɛ̄ wi 'ŋìi luɔ wè nɛ̀ síɛ wè.21 «Siɛn ŋáà wi 'yajuʔu káà kpúu gè, wi 'yɛli bè ki sìndiʔɛ kɛn gè, nɛ̀ ki yaʔa ŋàa wi
         'lewiiwe kpúu wè, ki 'yɛli pe- wi kpúu wī.22 «Yeli béri kàyuʔu nyu gè kanumɔ nɛ̄ nabɔnwɔ kɔli mɛ́ gè nɛ́ Isirayɛli siɛn kɔli mɛ́
         gè+. Mi yē Yewe yeli Kulocɛliɛ.»23 A Misa sí ki siɛnrɛ juu nɛ̀ gbɛ̀ngɛ Isirayɛliyé mɛ́ bèle. A pe 'nàguɔ yige wè bùguro
         kàduʔu mɛ́ gè, wire ŋáà wi 'Yewe míʔɛ cúʔɔ gè, nɛ̀ wi wáa nɛ́ kàdari ní, a wi 'kùu.
         Gàa Yewe yé juu nɛ̀ gbɛ̀ngɛ Misa mɛ́ wè, a Isirayɛli siɛnnɛ pe 'ki kpíʔile bɛ̀.
         
            
               	Koliyo 2-4 tiʔɛ nī gè, wéli baa Yir 27.20-21.

               	Wéli baa Yir 25.30.

               	Koliyo 10-16 tiʔɛ nī gè, wéli baa Yir 20.7; 22.28.

               	Koliyo 19-20 tiʔɛ nī gè, wéli baa Yir 21.23-25; Fàn 19.21. Ki siɛnrɛ ti 'juu baa Mat 5.38.

               	Wéli baa Tɔ́r 15.15-16.

Siɛnnɛ nɛ́ dàala fùguzuɔlɔ wori dèDàala ŋɔ́daala wori dè251 Bè Misa 'yaʔa baa Sinayii nyagurugo nɛ̄ gè, a Yewe 'ki juu wi mɛ́ nɛ́ jo+:2 «Ma ki juu Isirayɛli siɛnnɛ mɛ́ bèle ma kele gálì tìɛ gèle pe nɛ̄:«A yeli kɛ́nì jíin kùlo nī lè nàa mi bé kɛn yeli mɛ́ lè, yiʔɛlɛ kɔlisiin ó kɔlisiinwoli
         nɛ̄ lè, yeli bé dàala yaʔa lè ni- ŋɔ́ bè taa; kire ŋɔ́daala lɛ̀lɛ ni bé puu Yewe woli+.3 «Yiʔɛlɛ kɔlini nī gèle, muɔ bé siʔi fáli gè bé muɔ ɛrɛzɛn fétire nyɛ́minɛ dè, bè siʔi ki yaliire líɛ dè. 4 Nɛ̀ ki yaʔa yiʔɛlɛ kɔlisiinwoli nɛ̄ lè, lire bé puu yiɛŋɔdaala forilo dàala mɛ́ lè,
         lire yiɛlɛ ni bé puu wàlidɛngɛlɛ Yewe mɛ́. Muɔ sǐ ga tíi muɔ siʔi fáli gèʔ, nɛ́ míɛni
         muɔ sǐ ɛrɛzɛn fétire nyɛ́minɛ dèʔ. 5 Muɔ sǐ ga tíi míɛni kágorigo yaliire líɛ dèʔ dàa ti bé sɛn tìimɛ dèʔ nɛ̀ ki líɛ ŋùʔɔ
         gíì ki 'tóri gèʔ, nɛ̀ pínɛ muɔ sǐ ga tíi ɛrɛzɛn yasɛnrɛ cuɔ dèʔ dàa muɔ sì nyɛ́minɛ dèʔ. Kire bè puu yiɛŋɔdaala dàala mɛ́ lè.6 «Yaliire dáà dī kágoriyo nī yè, yeli ye mìɛni béri ti cuu de káa, muɔ wè, nɛ́ muɔ
         sùkulolo nàguɔlɔ nɛ́ cɛlilɛ bèle, nɛ́ siɛn ŋáà wī muɔ nɛ wi sàrí wè a wiī nɛ baara
         muɔ mɛ́ wè, nɛ́ nabɔnminɔ ní bèle bàli bīɛlɛ tɛ́ninɛ yeli sunʔɔmɔ nī bè, 7 nɛ́ muɔ yajuuro ní dè, nɛ́ míɛni nyàʔayɛrɛ ní dè. Yaliire dáà ti mìɛni ti sɛngi dàala
         nɛ̄ lè, tire bé puu dàa yeli béri líi dè.»Kàkpaanya Wíi yiɛlɛ lè8 «Muɔ bé yiʔɛlɛ kɔlisiin tɔ́ri, ŋɔ́daala wuʔulo gèle, kire bé nyaa yiʔɛlɛ kɔlisiin
         tiɛyɛ kɔlisiin. Kire tɔ́rilɔ náà ni bé bìɛ yiʔɛlɛ togosiin nɛ́ kacɛri mɛ́. 9 Kire yiɛlɛ nī lè, yiʔɛlɛ togosiin nɛ́ kacɛriwoli lè, yeye kɔlisiinwuʔu nɛ̄ gè, ki
         cɛnyɛ kiɛwuʔu nɛ̄ gè, Kapiʔile Kàsulugosuɔ cɛngɛ nɛ̄ gè, yeli bé kàkpaanya wíi yè kpuʔɔ kùlo tiɛyɛ yi mìɛni nī.10 «Yeli bé yiʔɛlɛ togosiin nɛ́ kpɔrigɔwoli wàli lè bè tɛ́ngɛ Yewe mɛ́ wè, bè kùlo siɛnnɛ
         pe mìɛni yaʔa wori juu dè. Kire bé puu yeli mɛ́ Kàkpaanya Wíi+ yiɛlɛ lè; siɛn ó siɛn bé koli bè kɛ́ wi tiʔɛ mɛ́ gè, siɛn ó siɛn bé koli bè kɛ́ wi
         narigɛ mɛ́ gè.11 «Yiʔɛlɛ togosiin nɛ́ kpɔrigɔwoli ni bé puu yeli mɛ́ Kàkpaanya Wíi yiɛlɛ: yeli sǐ ga tíi yaliire tánʔaʔ, yeli sǐ ga tíi míɛni yaliire líɛ dèʔ, dàa ti bé sɛn
         tìimɛ kágoriyo nī yè kire yiɛlɛ nī lèʔ. Yeli sǐ ga tíi míɛni ɛrɛzɛn yasɛnrɛ cuɔ dèʔ
         dàa ti 'sɛn fétire nɛ̄ dè dàa yeli sì nyɛ́minɛ dèʔ. 12 Nɛ́ ki cɛ́n Kàkpaanya Wíi yiɛlɛ lire nī; yeli bé ni wàli bè tɛ́ngɛ Yewe mɛ́ wè. Yeli
         béri yaliire líi dè dàa ti 'sɛn tìimɛ kágoriyo nī yè. 13 «Kire Kàkpaanya Wíi yiɛlɛ nī lè, siɛn ó siɛn bé koli bè kɛ́ wi tiʔɛ mɛ́ gè. 14 A yeli 'yakaa pári yeli siɛnnyɛni wáà mɛ́ wè, á kire bɛ̀ʔ a yeli 'yakaa suɔ yeli siɛnnyɛni
         wáà mɛ́ wè, yeli wáà fáala sì yɛli bèri kolimɔ kpínʔini wi siɛnnyɛni kɔli mɛ́ gèʔ.
         15 A yeli nɛ caa bè siʔi suɔ gè, yeli 'yɛli bè ki wéli yiʔɛlɛ jori ke 'tóri nɛ̀ kúɔ nɛ̀
         ki líɛ Kàkpaanya Wíi yiɛlɛ líì nɛ̄ lè, bè sí ki cɛ́n yiʔɛlɛ jori ke 'kò bè ki líɛ
         bé pa nɔ̀ Kàkpaanya Wíi yiɛlɛ láà nɛ̄. Ki lɔri ti bé tìɛ bè yɛli nɛ́ ŋùɔyɔ ní yè nyàa
         nī pe bé yaliire líɛ dè, fúɔ bè pa nɔ̀ Kàkpaanya Wíi yiɛlɛ láà nɛ̄. 16 A ki 'nyaa yiʔɛlɛ nìʔɛgɛlɛ nɛ tíin bè ŋùɔyɔ fáli yè, bà siʔi lɔri ti bé gbɛ̀n; á ki
         'nyaa yiʔɛlɛ kiyè kò nìʔɛgɛlɛ gèleʔ, bà kàa bè yiri siʔi ki lɔri nī dè. Ŋùɔyɔ nyuɔ
         kire ki bé siʔi ki lɔri tìɛ dè.17 «Muɔ sì yɛli bèri kolimɔ kpínʔini muɔ siɛnnyɛni kɔli mɛ́ gèʔ; muɔ 'yɛli bèri muɔ Kulocɛliɛ
         fìʔɛ́ wè. Mi yē Yewe, yeli Kulocɛliɛ.18 «Yeli béri mi fànʔa kele lúru gèle béri mi kàyuʔujuuro cògí dè. Bà ki bé kpíʔile yeli
         bé tɛ́ni kùlo nī lè yanyige nɛ̄. 19 Dàala ni béri ni yaliire kanʔa dè; yeli béri líi de tíngi. Bà yeli bé tɛ́ni baa yanyige
         nɛ̄.20 «Dùʔɔ ki bé nyaa, yeli bé ki juu bé jo: ‹Gáa weli bága de líi yiʔɛlɛ kɔlisiinwoli
         nɛ̄ lè, bɛ̀ weli sì yaliire tánʔa dèʔ, bɛ̀ míɛni weli sǐ ga yaliire líɛ dèʔ ?› 21 Ye- ki cɛ́n, yiʔɛlɛ kɔliniwoli nī lè, mi bé diba taʔa wè yeli nɛ̄ kpuʔɔ, yeli nɛ́
         dàala nɛ̄ lè, bà yiɛlɛ nigbe yaliire ti bé niʔɛ bè yiʔɛlɛ taanriwori kúɔ. 22 Yeli bé yaliire tánʔa dè yiʔɛlɛ kataanriwoli nɛ̄ lè, yeli bé sí yaliiliɛrɛ lìi dè
         fúɔ bè pa nɔ̀ yiʔɛlɛ kacɛriwoli nɛ̄ lè. Yeli béri yaliiliɛrɛ líi dè fúɔ bè taa yaliifɔnrɔ
         ti pa nɔ̀, yiʔɛlɛ kacɛriwoli nɛ̄ lè.»Dàala nɛ́ saʔa pári wori dè23 «Dàala niì yɛli bè pári bè láʔaʔ. Nɛ́ ki cɛ́n kùlo niī mi Yewe woli; yeli yē nabɔnminɔ tɛ́ninɛ mi kùlo nī lè, nɛ́ nabɔnnyaarilɛ. 24 Kire nɛ̄, tiʔɛ ó tiʔɛ yeli bé suɔ gè kùlo nī lè, yeli 'yɛli bè ki yaʔa tiʔɛ párifɔli
         wi narigɛ wuu wáà ní gbɛ̀ ki fùgu bè suɔ cígini.25 «A ki 'nyaa muɔ siɛnnyɛni wáà 'kò fɔ̀ngɔfɔli wè, dí wi sí wi dàala láà pári fɔ̀ngɔ
         kɛnmɛ nɛ̄ bè, wi siinyɛni ŋáà wi 'kpɔni wi nɛ̄ wè, wire wi bé gbɛ̀ dàala fùgu lè bè
         suɔ, dàala náà wi 'pári lè. 26 A ki sí nyaa siɛn wáà yē baa, siinyɛni wè wi nɛ̄ wèʔ bè dàala fùgu lè bè suɔ lèʔ,
         á ki pɛ́nì nyaa wire tíimɛ wi 'wali taa bè ní dàala fùgu lè bè suɔ lè, 27 wi bé yiʔɛlɛ tɔ́ri gèle bè séli lɛ̀lɛ líì nī pe 'dàala pári lè wi mɛ́ lè. Wi bé dàala
         fùgu lè bè suɔ bè yɛli nɛ́ yiʔɛlɛ gílì nyuɔ ke 'kò gèle, sɛ́ni Kàkpaanya Wíi yiɛlɛ ni- nɔ̀ lè. Bà wi bé koli bè pɛn wi dàala mɛ́ lè. 28 A ki sí nyaa wiì wali taaʔ bè ní koli bè dàala fùgu lè bè suɔ wèʔ, dàala ni bé kò
         ŋàa mɛ́ wi 'ni suɔ lè, fúɔ bè pa taa Kàkpaanya Wíi yiɛlɛ ni pa nɔ̀. Kire lɛ̀lɛ nī lè, dàala ni bé koli bè kò ni kàfɔli wi woli, ŋàa mɛ́ ni
         yé kíni nɛ̀ puu lè.29 «A ki 'nyaa wàa 'saʔa pári gàa gī kàʔa nī gàa pe 'sùlu nɛ́ gunliriye ní yè, wi bé
         ní gbɛ̀ ki fùgu bè suɔ sɛ́ni yiɛlɛ nigbe nɔ̀ lè. Yiɛlɛ nigbe sunʔɔmɔ nī bè, wi bé
         ní gbɛ̀ ki fùgu bè suɔ. 30 A ki 'nyaa kire saʔa gáà gè ki kàfɔli wiì jáa nɛ̀ ki fùgu nɛ̀ suɔ yiɛlɛ nigbe nī lèʔ,
         saʔa ki bé kò súuri ŋàa mɛ́ wi 'ki suɔ gè, nɛ́ wi pìile mɛ́ bèle. Kiǐ koli bè kɛn
         ki kàfɔli mɛ́ wèʔ, Kàkpaanya Wíi yiɛlɛ nɛ̄ lèʔ. 31 Nɛ̀ sí ki yaʔa, saaya nyáà yī vòyo mɛ́ yè, yire nyáà piyè sùlu yèʔ, yire kele ke bé
         puu nugolo nɛ́ siiye wori ní dè: yire yè, pe bé gbɛ̀ yi fùgu bè suɔ. Nɛ́ míɛni Kàkpaanya
         Wíi yiɛlɛ lè, yi bé koli bè kɛn yi kàfɔlilɔ mɛ́ bèle.32 «Gàa ki 'Leviiyé kàaya wuʔu kúɔ gè nɛ́ yi saaya ní yè, Leviiyé peli bé gbɛ̀ koli bè yi fùgu bè suɔ lɛ̀lɛ ó lɛ̀lɛ nī+. 33 A ki cɛ́nì nyaa Leviiyé wuu wáà wi cé saʔa káà suɔ gàa gī Leviiyé wuʔu gè, saʔa ki
         bé ní koli bè kɛn wi Leviinyɛni mɛ́ wè, Kàkpaanya Wíi yiɛlɛ nī lè. Leviiyé kàaya saaya
         yè, yire yē Leviiyé pe woyo, Isirayɛliyé sunʔɔmɔ nī bè. 34 Nɛ̀ taʔa ki nɛ̄, siiye nyáà yī Leviiyé kàaya táanni yè, yire sǐ gbɛ̀ páriʔ, nɛ́ ki
         cɛ́n yire yē pe woyo lɛ̀lɛ ó lɛ̀lɛ nī.»Fuunmɔfɔli sáʔagɛnmɛ wori dè35 «A ki 'nyaa muɔ siɛnnyɛni wáà 'kò fuunmɔfɔli wè, a wiǐ ní gbɛ̀ jáa bè wi fuʔɔ sàri
         gè muɔ mɛ́ wèʔ, muɔ 'yɛli bè wi sáʔa, kɛnmɛ bíì nɛ̄ muɔ sî nabɔnwɔ sáʔa wè, ŋàa wī
         tɛ́niwɛ yeli sunʔɔmɔ nī bè nɛ́ ŋàa wī nabɔnnyaariwɛ wè, kire ga buu wi gbɛ̀ kò sìi
         nɛ̄ muɔ táanni+. 36 Muɔ fǎga de tɔ̀ni caa wi nīʔ, muɔ fǎga kàa taʔa wi yɛrɛ ti lɔri nɛ̄ dèʔ. Muɔ 'yɛli
         bèri muɔ Kulocɛliɛ fìʔɛ́ wè, dí muɔ siɛnnyɛni wi- kò sìi nɛ̄ muɔ táanni+. 37 A muɔ 'wali fuʔɔ le wi nɛ̄ wè, muɔ fǎga tɔ̀ni taʔa fuʔɔ nɛ̄ gèʔ. A muɔ 'yaliire kɛn
         wi mɛ́ dè, muɔ sì yɛli bè tɔ̀ni caa ti nīʔ. 38 Mi yē Yewe yeli Kulocɛliɛ wè, ŋàa wi 'yeli yige Ezipiti kùlo nī lè, bè Kanaa kùlo kɛn lè yeli mɛ́, bè kò yeli Kulocɛliɛ.»Baakuɔlɔ wori dè39 «A ki 'nyaa muɔ siɛnnyɛni wáà 'kò fɔ̀ngɔfɔli wè, nɛ́ wìi pári muɔ mɛ́ wè, muɔ sì yɛli
         bè wi yaʔa wi de baara bɛ̀ sùkulowo tíɛlɛʔ+. 40 Muɔ 'yɛli bè wi cò majo siɛn ŋáà muɔ nɛ sàrí wè wi baara muɔ mɛ́ wè, majo nabɔnwɔ
         wī ŋàa wiī tɛ́niwɛ muɔ táanni wè. Wi bé puu muɔ baakuɔwɔ fúɔ bè pa nɔ̀ Kàkpaanya Wíi yiɛlɛ nɛ̄ lè. 41 Kire lɛ̀lɛ nī muɔ bé wi yaʔa wi- yiri muɔ tiʔɛ nī gè, wire nɛ́ wi pìile ní bèle; wi
         bé koli bè kɛ́ wi narigɛ mɛ́ gè, wi tobilo dàala mɛ́ lè. 42 Nɛ́ ki cɛ́n, bàli mi 'yige Ezipiti kùlo nī lè, piyē mi baakuɔlɔ; piyè yɛli pe- pe pári majo sùkulolo bīɛlɛʔ. 43 Muɔ fǎga de wi nári nɛ́ fungbɛngɛ níʔ; muɔ béri fìʔɛ́ muɔ Kulocɛliɛ nɛ̄ wè.44 «Yeli sùkulolo nàguɔlɔ nɛ́ cɛlilɛ bèle, pe 'yɛli peri kɔ́ngi kùlogolo mɛ́ gèle, gàli
         gīɛlɛ yeli táanni gèle. 45 Yeli bé gbɛ̀ jáa bè pàli suɔ míɛni nabɔnminɔ mɛ́ bèle, bàli pe pɛ́nì tɛ́ni yeli kùlo
         nī lè, á kire bɛ̀ʔ yeli bé gbɛ̀ jáa míɛni bè pe pìile pálì suɔ, bàli pe 'sii yeli
         sunʔɔmɔ nī bè. Pe bé kò yeli wuulo. 46 Yeli bé gbɛ̀ pe yaʔa pe- kò yeli pìile kɔrigɔ, peli sùkulolo bèle, bè puu pe wuulo
         súuri. Nɛ̀ ki yaʔa yeli wáà fáala sǐ ga tíi yeli siinyɛni Isirayɛli wuu wáà cò nɛ́ fungbɛngɛ níʔ.47 «A ki sí nyaa nabɔnwɔ ŋáà wī tɛ́niwɛ yeli kùlo nī lè, a wi pɛ́nì wali taa wè, a Isirayɛli wuu wáà sɛ́nì wìi pári wi mɛ́ fɔ̀ngɔ kɛnmɛ nɛ̄ bè, á kire bɛ̀ʔ nabɔnwɔ wáà narigɛ
         siimɛ wuu mɛ́ wè, 48 kɛnmɛ 'yɛli bè puu Isirayɛli siɛn mɛ́ wè wi siinyɛni wáà ní gbɛ̀ wi fùgu bè suɔ, a
         ki cɛ́nì nyaa wi yé wìi pári wī wè. 49 Nɛ́ míɛni, wi tuu wi siinyɛni, á kire bɛ̀ʔ wi tuu wi siinyɛni jaa, kire ga laa wi
         narigɛ wuu wáà ŋàa wi 'kpɔni wi nɛ̄ wè, wire tíimɛ bé gbɛ̀ jáa bè wìi fùgu bè suɔ.
         A ki sí nyaa wire tíimɛ 'wali taa wè, wi bé gbɛ̀ wìi fùgu bè suɔ.50 «Wi bé yiʔɛlɛ nyuɔ tɔ́ri gèle, wire nɛ́ ŋàa wi 'wi suɔ wè, gàli nyuɔ ke 'kò nɛ̀ ki
         líɛ lɛ̀lɛ líì nī wi 'wi suɔ wè sɛ́ni Kàkpaanya Wíi yiɛlɛ ni 'nɔ̀ lè. Wi suɔ lɔri ti
         bé juu bè yɛli nɛ́ yiʔɛlɛ nyuɔ ní gè, nɛ̀ yɛli nɛ́ sàri ní wè ŋàa baakuɔwɔ cî gbɛ̀
         taa kire yiʔɛlɛ nyuɔ nī gè. 51 A ki sí nyaa yiʔɛlɛ gálì ke 'kò sɛ́ni Kàkpaanya Wíi yiɛlɛ ni 'nɔ̀ lè, kiyē nìʔɛgɛlɛ
         gèle, Isirayɛli wuu ŋáà wi 'wìi pári wè, wali ŋáà wi bé núgo gɛn wè, wi bé puu nìʔɛwɛ.
         52 A ki sí nyaa yiʔɛlɛ gálì nyuɔ ke 'kò sɛ́ni Kàkpaanya Wíi yiɛlɛ ni 'nɔ̀ lè, ke wè nìʔɛgɛlɛ
         gèleʔ, wi bé wali cɛ̀ri núgo bè kɛn ŋàa mɛ́ wi 'wi suɔ wè. 53 Bè wi 'yaʔa baa wi kàfɔli tiʔɛ nī gè, wi 'yɛli wi de wi tɔ́ri baakuɔwɔ tíɛlɛ ŋàa wi
         baara wi mɛ́ yiɛlɛ nī lè. Yeli 'yɛli bè ki cò cɛ̀ngɛ wi kàfɔli wi fǎri wi nári nɛ́
         fungbɛngɛ níʔ. 54 A piyè sí wi fùgu nɛ̀ suɔʔ ki kɛnmɛ báà pi pàa nɛ̄ bèʔ, wi kàfɔli wi bé wi yaʔa wi-
         kɛ́, nɛ́ wi pìile ní bèle, Kàkpaanya Wíi yiɛlɛ nɛ̄ lè.55 «Nɛ́ ki cɛ́n Isirayɛli siɛnnɛ piyē mi sùkulolo bálì mi 'yige Ezipiti kùlo nī lè. Mi
         yē Yewe, yeli Kulocɛliɛ wè.»
         
            
               	Koliyo 1-7 tiʔɛ nī gè, wéli baa Yir 23.10-11.

               	Wéli baa Yir 23.10-11; Lev 26.34-35; Kaj2 36.21.

               	Siɛnnɛ pálì 'tiʔɛ gáà siɛnrɛ yiʔɛ dè nɛ̀ jo Zubile yiɛlɛ lè; ki kɔri wire sí wī kàkpaanya wíi yiɛlɛ eburu siɛnrɛ nī dè.

               	Wéli baa Tɔ́r 35.1-8; Yes 21.1-42; Ezek 48.13-14.

               	Wéli baa Fàn 15.7-8.

               	Koliyo 36-37 tiʔɛ nī gè, wéli baa Yir 22.24; Fàn 15.7-11; 23.20.

               	Koliyo 39-46 tiʔɛ nī gè, wéli baa Yir 21.2-6; Fàn 15.12-18.

NYAKUNGƐNGƐ KI KUƆMƆ SIƐNRƐ DE(26.1–27.24)Yeli 'yɛli bèri Yewe gbùʔɔrɔ́ wè261 A Yewe ń'nɛ̀ ki juu nɛ́ jo: «Ye fǎga kulocɛlɛlɛ pálì kpíʔileʔ, bàli pe wè yafiɛn wèʔ. Ye
         fǎga yatɛngɛʔ, kire ga laa kàdɛnicɔrigɔʔ, á kire bɛ̀ʔ kàdɛnitɛngɛ káà cɔ́ri bè yérige bèri káguro cáanri ki káà yiʔɛ mɛ́ gè
         bèri ti sunguʔ. Nɛ́ ki cɛ́n mi yē Yewe, yeli Kulocɛliɛ+.2 «Yeli 'yɛli bè mi cɛndɛniyɛ cò yè cɛ̀ngɛ, béri tɔ́ri nɛ́ mi saawalidɛngɛgɛ ní gè. Mi yē Yewe+.»Nyakungɛngɛ ki diba siɛnrɛ dè3 «A yeli nɛ tári nɛ yɛligi nɛ́ mi fànʔa kele ní gèle, níɛ mi kajuudiʔɛlɛ cògí gèle
         nɛ̀ ke kpínʔini wè+, 4 m'béri kàsaʔa kanʔa gè yeli mɛ́ ki lɛ̀lɛ nī lè; dàala ni béri yaliire kanʔa dè, siiye
         tiire ti béri sɛngi. 5 Yeli béri yaliire sɛ̀ngí dè de tíin dí ɛrɛzɛn cuɔ lɛ̀lɛ láà sí nɔ̀; ɛrɛzɛn lɛ̀lɛ ni bé mɔgɔ fúɔ bè pa nɔ̀ yaliire táà tánʔa lɛ̀lɛ
         nɛ̄. Yeli béri líi de tíngi, bé sí tɛ́ni kùlo nī lè yanyige nɛ̄. 6 M'bé yanyige kɛn gè kùlo nī lè; yeli bé sínɛ pìlige nī gè, fíɛgbuɔrɔ sǐ ga tíi yeli
         còʔ. Mi bé nyàʔayɛrɛ sìpiire ti mìɛni yige kùlo nī lè; leguuwo wi kapiɛngbuɔn ŋɔsii
         wiǐ sùuri yeli kùlo nī lèʔ.7 «Yeli bé taʔa yeli leguulo nɛ̄ bèle bèri pe cáanri de waa nɛ́ kapiɛngbuɔn ŋɔsii ní
         wè yeli yiʔɛ mɛ́ gè. 8 Siɛnnɛ kogunɔ yeli nī bèle, peli bé jáa bè siɛnnɛ dabataan (100) cìra pe- fɛ̀. Siɛnnɛ
         dabataan yeli nī bèle, peli bé jáa bè siɛnnɛ siramuʔɔyɔ siin nɛ́ sirakiɛ (10 000)
         cìra pe- fɛ̀. Yeli béri yeli leguulo cáanri bèle de waa kapiɛngbuɔn ŋɔsii ní wè yeli
         yiʔɛ mɛ́ gè.9 «M'béri yeli ciʔige de wéli, bé cesiʔi tɛ́ni gè yeli nɛ̄; yeli bé kò nìʔɛnɛ. M'bé
         mi nyakungɛngɛ cò gè nɛ́ yeli ní. 10 Yeli yaliiliɛrɛ ti béri tíin yeli mɛ́ dí fɔnrɔ ti sí nɔ̀, yeli bé liɛrɛ yige dè síkaanya
         nī yè bè sí fɔnrɔ nyɔ́gɔ dè.11 «M'bé mi kòridiʔɛ tɛ́ngɛ gè yeli sunʔɔmɔ nī bè; yeli sǐ ga tíi mi biɛn bè nyaaʔ. 12 M'béri tári yeli sunʔɔmɔ nī bè; m'bé puu yeli Kulocɛliɛ dí yeli sí puu mi siɛnnɛ+.13 «Mi yē Yewe, yeli Kulocɛliɛ wè. Mi wī mi 'yeli yige Ezipiti kùlo nī lè kire ga buu yeli fǎga ní kò sùkuloloʔ. Mi 'yeli sùkulomɔ màʔagɛlɛ celile
         gèle, nɛ̀ ki kpíʔile yeli nɛ tári yiɛyɛ ní yē yɛ̀riyɛ.»Nyakungɛngɛ ki dɛ́ngɛ siɛnrɛ dè14 «Nɛ̀ ki yaʔa a yeli wè lúru m'mɛ́ wèʔ, a yeli wè mi kajuudiʔɛlɛ cògí gèle nɛ ke kpínʔini
         gèleʔ, 15 a yeli 'cíi mi fànʔa kele nɛ̄ gèle, a mi kàyuʔujuuro ti 'yeli biɛn dè, a yeli wè mi
         kajuudiʔɛlɛ ke mìɛni kpínʔini gèleʔ nɛ́ kàduʔu wáa mi nyakungɛngɛ mɛ́ gè, 16 ki n'gɛ gàa m'bé kpíʔile yeli nɛ̄ gè: m'bé funwuɔrɔ wáa yeli nɛ̄, nɛ́ cériwaʔama yaama
         ní bè, nɛ́ nyumɔ ní bè, bàa pi bé yeli nyapigele fùrɔ gèle dí pi sí yeli sìi kúɔ wè.
         Yeli bé yaliire tánʔa dè waʔanɛ; yeli leguulo peli pe bé pa ti lìi+.17 «M'bé kàduʔu wáa yeli mɛ́, dí yeli leguulo pe sí de yeli kpúɔn. Bàli 'yeli biɛn bèle,
         pe bé ŋɔri taa yeli nɛ̄. Yeli bága de fé nɛ̀ ki yaʔa siɛn sì cɛ́nì taʔa yeli kúruguʔ.18 «Kire gáà ki mìɛni nī gè a yeli sì ń'nɛ̀ lúʔu m'mɛ́ wèʔ, m'bé ní yeli wuʔɔ fúɔ bè
         taa tɔliyɔ kɔlisiin yeli kapiʔile kɛnmɛ nɛ̄ bè+. 19 M'bé yeli fungboliyo cúʔɔ yè nyàa yeli 'taʔa yeli ŋɔri nɛ̄ dè. M'bé nyìʔɛnɛ gbɛ̀n
         lè bɛ̀ timɔri tíɛlɛ, bé yeli dàala waʔa lè bɛ̀ kányiɛrɛ tíɛlɛ+. 20 Yeli béri yeli ŋɔri kúu dè waʔanɛ; dàala niǐ ga tíi ni yaliire kɛn dèʔ; siiye tiire
         tiǐ ní de sɛngi kùlo nī lèʔ.21 «A yeli sí cíi nɛ̀ kò leguuro nɛ̄ nɛ́ mi ní wè, a yeli sí wè caa bè lúʔu m'mɛ́ wèʔ,
         m'bé ní yeli wuʔɔ fúɔ bè taa tɔliyɔ kɔlisiin yeli kapiʔile kɛnmɛ nɛ̄ bè. 22 M'bé nyàʔayɛrɛ líʔi de bè wáa yeli nɛ̄. Ti béri yeli pìile kpúu bèle, béri yeli yajuuro
         cògí dè. Ti bé kàa yige yeli nī fúɔ bè taa yeli koliyo yi bé kò waʔanɛ.23 «A yeli sì ki yaʔa a mi 'yeli nàʔa wèʔ, a yeli sí cíi nɛ̀ kò leguuro nɛ̄ nɛ́ mi ní
         wè, 24 bà mi míɛni bé cíi bè kò leguuro nɛ̄ nɛ́ yeli ní; m'bé ní yeli wuʔɔ fúɔ bè taa tɔliyɔ
         kɔlisiin yeli kapiʔile kɛnmɛ nɛ̄ bè. 25 M'bé kapiɛngbuɔn ŋɔsii tórigo wè yeli kúrugu; wi bé mi fuʔɔ tɔ́n gè yeli mɛ́, bɛ̀
         yeli 'kàduʔu wáa mi nyakungɛngɛ mɛ́ gè. A yeli sɛ́nì gbuʔulo yeli kàaya nī yè, m'bé
         káfaligɛ yaama tórigo bè yeli kúrugu. Yeli bé kò yeli leguu wi kiyɛ nī+. 26 A mi kɛ́nì yeli yaliire yérige dè, cɛlilɛ kiɛ bé wúɔ bè yeli lìile suʔɔ lè kàjɔli
         nigbe nī kákpɔnnɔ nɛ̄ gèle. Pe béri suro tɔ́nminɔ dè de kíri yaleye nī yè, bèri ti
         kanʔa yeli mɛ́. Bà yeli bé lìi bè kò sìndin nī.27 «Kire gáà ki mìɛni nī gè a yeli sì ń'nɛ̀ lúʔu m'mɛ́ wèʔ, a yeli sí cíi nɛ̀ kò leguuro
         nɛ̄ nɛ́ mi ní wè, 28 mi míɛni bé kò leguuro nɛ̄ nɛ́ yeli ní mi funyɛrigɛ nī gè. Mi tíimɛ m'bé yeli wuʔɔ
         fúɔ bè taa tɔliyɔ kɔlisiin yeli kapiʔile kɛnmɛ nɛ̄ bè.29 «Yeli béri yeli jaala pe céri káa dè, bé míɛni yeli pórilo pe céri káa dè+. 30 M'bé yeli sundiɛyɛ cúʔɔ yè nyàa yī nyaguruyo nɛ̄ yè, bé yeli wusuna sórigodiɛyɛ kpúɔn
         yè jáan. M'bé yeli kúbilo gbuʔulo bèle yeli yasunro nɛ̄ dè, dàa nī sìi wè yē wèʔ.
         Yeli bé mi biɛn+. 31 M'bé yeli kàaya kpíʔile yè gunduuro, bé yeli sundiɛyɛ cúʔɔ yè yi bé kò tiɛwaaya. Miǐ
         ga tíi yéri ki nɛ̄ʔ bèri mi fungo nyígi gè yeli kúrugu yeli kakuɔrɔ nùdaanna lire
         kɛnmɛ nɛ̄ʔ. 32 Mi tíimɛ mi bé yeli kùlo cúʔɔ lè, bè ki yaʔa yeli leguulo bálì pe pɛ́nì tɛ́ni ni nī
         lè, ki bé pe fungo wúɔ. 33 M'bé kapiɛngbuɔn ŋɔsii kɔ̀n wè yeli nɛ̄, bè yeli cɛrigɛ kùlogolo kálì nī. Yeli kùlo
         ni bé kò waama kùlo, dí yeli kàaya yi sí kò gunduuro+.34 «Bè yeli yaʔa baa yeli leguulo kùlo nī lè, yiʔɛlɛ gálì ke mìɛni nī gèle, yeli kùlo
         ni bé kò waala, ni béri ŋɔ́gi de taʔa bè yiʔɛlɛ gílì ke fuʔɔ tɔ́n gè, gàli nī yeli
         sì dàala yaʔa lè a ni 'ŋɔ́ nɛ̀ taa lèʔ+. 35 Yiʔɛlɛ gálì ke mìɛni nī gèle, ni bé kò waala, dàala ni béri ŋɔ́gi de taʔa. Kire bé
         puu ŋɔ́daala náà dàala niì taa lèʔ lɛ̀lɛ líì nī yeli 'puu tɛ́ninɛ kùlo nī lèʔ.36 «Yeli sɛnminɛ bálì ye bé kò sìi nɛ̄ wè yeli leguulo kùlo nī lè, m'bé pe funyɔ nyì
         yè fíɛrɛ nɛ̄ dè. A pe 'wawaʔaga tùnmɔ cɛ̀ri lúʔu wè, gàa káfaligɛ ki 'líɛ nɛ̀ wáa
         gè, pe béri fé de tun majo dùʔɔ pe 'pe leguuwo wi kapiɛngbuɔn ŋɔsii nyaa. Pe béri
         láʔala de tun nɛ̀ sí ki yaʔa siɛn sì taʔa pe nɛ̄ʔ. 37 Pe béri kúrugu de tun pìye nɛ̄, majo dùʔɔ piyē nɛ fé kapiɛngbuɔn ŋɔsii nɛ̄ wī, nɛ̀
         sí ki yaʔa siɛn sì taʔa pe nɛ̄ʔ. Piyě sí gbɛ̀ jáa bè yéri céwu pe leguulo yiʔɛ mɛ́
         gèʔ. 38 Bà ki bé puu yeli béri kúu kùlogolo kálì nī; yeli leguulo kùlo ni bé yeli káa. 39 Sɛnminɛ bílì pe bé kò sìi nɛ̄ yeli leguulo kùlo nī lè, pe bé fúnʔɔ pe kolimɔ kɛnmɛ
         nɛ̄ bè, nɛ́ pe tobilo pe kolimɔ kele kɛnmɛ nɛ̄ bè.»Yewe bé wi nyakungɛngɛ siɛnrɛ cò dè40 «Nɛ̀ sí ki yaʔa a pe 'fɔ̀li nɛ̀ yéri pe kolimɔ kele nɛ̄ gèle nɛ́ pe tobilo wuʔulo
         ní gèle, gàli pe 'kpíʔile gèle bà pe 'kolimɔ taa mi Yewe yiʔɛ mɛ́ gè nɛ́ cíi nɛ̀ kò
         leguuro nɛ̄ nɛ́ mi ní wè+, 41 fúɔ a mi tíimɛ pɛ́nì cíi nɛ̀ kò leguuro nɛ̄ nɛ́ pe ní, a mi sí pe tórigo pe leguulo
         kùlo nī lè, a ki sí nyaa pe 'pe nàzɔngbɛnyɛ yiʔɛ yè, nɛ́ pìye cɛ́rigɛ wè, nɛ́ yéri
         ki nɛ̄ nɛ̀ ki cɛ́n peli kolimɔ sàri wi 'yɛli nɛ́ peli ní wè, 42 bà m'bé sɔ̀ngi daa nɛ́ mi nyakungɛngɛ siɛnrɛ ní dè, gàa mi 'kpíʔile nɛ́ Yakuba ní wè, nɛ́ Siaga ní wè, nɛ́ Birayima ní wè. Bà m'bé sɔ̀ngi daa dàa nɛ̄ mi yé juu kùlo ni wuʔu nɛ̄ gè+.43 «Nɛ̀ ki yaʔa bà pe 'yiri kùlo nī lè, kùlo ni bé kò waala, ni béri ŋɔ́gi de taʔa bè
         yiʔɛlɛ gílì ke fuʔɔ tɔ́n gè, gàli nī pe sì dàala yaʔa lè a ni 'ŋɔ́ nɛ̀ taa lèʔ. Pe
         bé pe kolimɔ sàri taa wè, nɛ́ ki cɛ́n pe 'cíi mi kàyuʔujuuro nɛ̄ dè, a mi fànʔa kele
         ke 'pe biɛn.44 «Nɛ̀ sí ki yaʔa, a pe kɛ́nì puu pe leguulo kùlo nī lè, miǐ ga tíi kàduʔu wáa pe mɛ́ʔ
         bè pe yaʔa pe 'mi biɛn fúɔ mi pa pe cúʔɔ péwuʔ, bè mi nyakungɛngɛ cúʔɔ gè nɛ́ pe níʔ.
         Nɛ́ ki cɛ́n mi yē Yewe, pe Kulocɛliɛ wè.45 «M'bé sɔ̀ngi bè taa nɛ́ mi nyakungɛngɛ wori nɛ́ dè pe nyuɔmɔ wuʔu nɛ̄ gè, nyakungɛngɛ
         gáà mi yé kpíʔile nɛ́ pe tobilo ní bèle, bàli mi 'yige Ezipiti kùlo nī lè kùlogolo ke nyaamɛ nɛ̄ bè, bè kò pe Kulocɛliɛ. Mi yē Yewe.»Siɛnrɛ ti kúɔdiʔɛ gè46 Tire yē fànʔa kele gèle, nɛ́ kàyuʔujuuro dè, nɛ́ fànʔa kajuʔulo gèle, gàli Yewe 'juu Misa nyuɔ nī gè, Sinayii nyagurugo nɛ̄ gè, gàli Yewe 'tɛ́ngɛ wire nɛ́ Isirayɛli siɛnnɛ ní bèle+.

Fànʔa kajuʔulo gálì ke nyu nyakungɛngɛ wori nɛ̄ dè271 A Yewe 'ki juu Misa mɛ́ nɛ́ jo:2 «Ma ki juu Isirayɛli siɛnnɛ mɛ́ bèle ma kele gálì tìɛ gèle pe nɛ̄:«A siɛn wáà 'ki nyíɛnɛ nɛ̀ kɔ̀n bè nyakungɛngɛ kpíʔile Yewe mɛ́ wè, bè wìi kɛn kire ga laa bè wi saʔa wuu wáà kɛn Yewe mɛ́ wè+, wi bé nyakungɛngɛ fori gè bè wali kɛn siɛn sìndiʔɛ nī gè bè tánʔa bè yɛli nɛ́ wali
         nyuɔ ní gè gàa 'ki tìɛ gè. 3 A siɛn wiī yiʔɛlɛ togo nɛ́ yiʔɛlɛ togotaanri sunʔɔmɔ nī bè, a ki yē nàguɔ wī wè, wi
         lɔri ti bé nyaa walifiiwe walikpegele togosiin nɛ́ kpɔrigɔ, nɛ̀ yɛli nɛ́ saawalidɛngɛgɛ ki wali tɔ́rigɛnmɛ ní bè+. 4 A ki sí nyaa cɛliwɛ wī wè, wi lɔri ti bé nyaa walifiiwe walikpegele togo nɛ́ kpɔrigɔ.
         5 A siɛn wiī yiʔɛlɛ kogunɔ nɛ́ yiʔɛlɛ togo sunʔɔmɔ nī bè, a ki yē nàgabile nī lè, ni
         lɔri ti bé nyaa walifiiwe walikpegele togo; a ki sí nyaa pìcapile nī lè, ni lɔri ti
         bé nyaa walifiiwe walikpegele kiɛ. 6 A pùɔ wiī yege nigbe nɛ́ yiʔɛlɛ kogunɔ sunʔɔmɔ nī bè, a ki yē nàgabile nī lè, ni lɔri
         ti bé nyaa walifiiwe walikpegele kogunɔ; a ki sí nyaa pìcapile nī lè, ni lɔri ti bé
         nyaa walifiiwe walikpegele taanri. 7 A siɛn wi 'tóri yiʔɛlɛ togotaanri nɛ̄ wè, a ki yē nàguɔ wī wè, wi lɔri ti bé nyaa
         walifiiwe walikpegele kiɛ nɛ́ kogunɔ; a ki sí nyaa cɛliwɛ wī wè, wi lɔri ti bé nyaa
         walifiiwe walikpegele kiɛ.8 «Ŋàa wi 'ki nyíɛnɛ nɛ̀ kɔ̀n bè nyakungɛngɛ kpíʔile Yewe mɛ́ wè, bè wìi kɛn kire ga
         laa wi saʔa wuu wáà kɛn Yewe mɛ́ wè, a ki 'nyaa wiǐ gbɛ̀ jáaʔ bè ki sàri nyuɔ gáà
         'ki tìɛ gèʔ, wi bé pɛn nɛ́ kire siɛn ní wè bè pa wi yérige kacuɔnriwɔ yiʔɛ mɛ́ gè. Kacuɔnriwɔ wi bé ki tìɛ nyuɔ gáà wi 'yɛli bè sàri gè, nɛ̀ yɛli nɛ́ siɛn
         wi taagɛnmɛ ní bè.9 «A ki sí nyaa yajuʔu gī gè, gàa nyuɔ siɛn wi 'kún nɛ̀ kɛn gè Yewe mɛ́ wè, yajuʔu gáà
         nɛ̄ Yewe 'fɔ̀li gè pe- ki kɛn kpuʔɔrɔ wire mɛ́ gè, kire yajuʔu ki bé kò wàlidɛngɛgɛ
         Yewe mɛ́+. 10 Kiì yɛli wi- kire yajuʔu fɛ̀ni gè kàa kiiyɛ nɛ̄ʔ, nɛ́ míɛni kàa nɛ̄ gàa ki 'nyuɔ gèʔ,
         nɛ́ gàa ki wè cɛ̀ngɛ gèʔ. Kire nɛ́ ki mìɛni a siɛn wi 'ki kpíʔile gè nɛ́ yajuʔu fɛ̀ni
         gè, yajuʔu gáà wi 'fɛ̀ni nɛ́ pélige ní gè, yi mìɛni siin bè kò wàlidɛngɛyɛ Yewe mɛ́.11 «Yajuʔu gáà nyuɔ siɛn wi 'kún nɛ̀ kɛn wè, a kire yajuʔu ki 'núʔɔ Yewe yiʔɛ mɛ́ gè,
         a siɛn sǐ gbɛ̀ pɛn nɛ́ ki ní bè ki kɛn kpuʔɔrɔ Yewe mɛ́ wèʔ, wi 'yɛli bè ki yajuʔu
         yérige gè kacuɔnriwɔ wi yiʔɛ mɛ́ gè+. 12 Bà kacuɔnriwɔ wi bé ki lɔri tìɛ dè bè yɛli nɛ́ ki kɛnmɛ ní bè, a ki yē cɛ̀ngɛ, á kire
         bɛ̀ʔ sìpiʔi gè. Lɔri dáà wi bé tìɛ dè, tire ti bé sàri. 13 Ŋàa wi 'yajuʔu nyuɔ 'kún gè nɛ̀ kɛn wè, a wi ń'nɛ̀ jo wi bé ki fùgu bè suɔ gè, wi
         'yɛli bè ki lɔri ti tílaya tiɛyɛ kogunɔwuʔu láʔa gè bè ní fàri yajuʔu ki lɔri nɛ̄
         dè, bè kɛn kacuɔnriwɔ mɛ́ wè.14 «A ki 'nyaa siɛn 'wi saʔa wàli nɛ̀ tɛ́ngɛ Yewe mɛ́ wè, kpuʔɔrɔ dè, kacuɔnriwɔ wi bé
         ki lɔri tìɛ dè bè yɛli nɛ́ ki kɛnmɛ ní bè, a ki yē cɛ̀ngɛ, á kire bɛ̀ʔ sìpiʔi gè.
         Lɔri dáà wi bé tìɛ dè, tire ti bé sàri. 15 Ŋàa wi 'ki saʔa wàli gè nɛ̀ tɛ́ngɛ Yewe mɛ́ wè, a wi ń'nɛ̀ jo wi bé ki fùgu bè suɔ
         gè, wi 'yɛli bè ki lɔri ti tílaya tiɛyɛ kogunɔwuʔu láʔa gè bè ní fàri saʔa ki lɔri
         nɛ̄ dè, bè kɛn kacuɔnriwɔ mɛ́ wè. Saʔa ki bé ní koli kò wi wuʔu.16 «A ki sí nyaa siɛn wáà 'wi siʔi wàli nɛ̀ tɛ́ngɛ Yewe mɛ́ wè, gàa gī narigɛ wuʔu gè,
         ki lɔri ti bé tìɛ bè yɛli nɛ́ yaliire kɛnmɛ ní bè dàa ti bé gbɛ̀ tánʔa siʔi nī gè,
         bè yɛli nɛ́ ɔrizi gbɔngbonyiɛyɛ kiɛ lɔri kɛnmɛ ní bè; kire nɛ̂ nyaa walifiiwe walikpegele togosiin
         nɛ́ kpɔrigɔ. 17 A ki 'nyaa siʔi ki 'wàli nɛ̀ tɛ́ngɛ Yewe mɛ́ wè Kàkpaanya Wíi yiɛlɛ nī lè+, lɔri dáà kacuɔnriwɔ wi bé tìɛ dè, tire ti bé sàri. 18 Nɛ̀ ki yaʔa a ki 'nyaa Kàkpaanya Wíi yiɛlɛ ni 'tóri nɛ̀ kúɔ lè, a wi nɛ́ péli nɛ̀
         ki wàli nɛ̀ tɛ́ngɛ gè Yewe mɛ́ wè, kacuɔnriwɔ wi bé yiʔɛlɛ tɔ́ri gèle, gàli ke 'kúɔ
         gèle sɛ́ni Kàkpaanya Wíi yiɛlɛ láà 'nɔ̀ lè, bà wi bé kàa yige ki lɔri nī dè bè yɛli
         nɛ́ yiʔɛlɛ nyuɔ gálì ní ki bága kúɔ gèle.19 «Ŋàa wi sí siʔi wàli gè nɛ̀ tɛ́ngɛ gè Yewe mɛ́ wè, a wi ń'nɛ̀ jo wi bé ki fùgu bè
         suɔ gè, wi 'yɛli bè ki lɔri ti tílaya tiɛyɛ kogunɔwuʔu láʔa gè bè fàri siʔi ki lɔri
         nɛ̄ dè, bè kɛn kacuɔnriwɔ mɛ́ wè. Siʔi ki bé ní koli kò wi wuʔu. 20 A wiì sí siʔi fùgu gè nɛ̀ suɔ gèʔ, a wi 'ki pári nɛ̀ kúɔ siɛn wáà wiiyɛ mɛ́ wè, wiǐ
         ní gbɛ̀ jáaʔ bè ki fùgu bè suɔ púloʔ. 21 A Kàkpaanya Wíi yiɛlɛ ni pɛ́nì nɔ̀ lè, siʔi ki bé kò wàlidɛngɛgɛ Yewe mɛ́, majo siʔi
         gáà pe 'láʔa nɛ̀ kɛn Yewe mɛ́ súuri gè. Ki bé kò kacuɔnrilɔ wuʔu súuri.22 «A siɛn wáà 'siʔi wàli nɛ̀ tɛ́ngɛ Yewe mɛ́ wè, gàa wire tíimɛ 'suɔ gè, gàa ki wè wi
         narigɛ wuʔu gèʔ, 23 kacuɔnriwɔ wi bé siʔi ki lɔri tìɛ dè bè yɛli nɛ́ yiʔɛlɛ nyuɔ ní gèle gàli ke 'kò gèle,
         sɛ́ni Kàkpaanya Wíi yiɛlɛ láà 'nɔ̀ lè. Siɛn wi 'yɛli bè ki lɔri sàri dè kire cɛnnugo
         gè, nɛ́ ki cɛ́n siʔi kiī wàlidɛngɛgɛ Yewe mɛ́. 24 A Kàkpaanya Wíi yiɛlɛ ni pɛ́nì nɔ̀ lè, siʔi ki bé ní koli bè kò ki kàfɔli wi wuʔu,
         ŋàa mɛ́ wi yé ki suɔ gè, pe narigɛ nī gè.25 «Lɔri ó lɔri kacuɔnriwɔ wi bé tìɛ dè, ti bé juu bè yɛli nɛ́ saawalidɛngɛgɛ ki wali
         tɔ́rigɛnmɛ ní bè, ŋàa wi yē gera+ kpègele togo gèle, gàli ke bé nyaa walifiiwe walipile nigbe lè+.26 «Nɛ̀ ki yaʔa siɛn wáà fáala sǐ gbɛ̀ jáa bè yajuuro pìpelile wàli bèle bè tɛ́ngɛ Yewe
         mɛ́ʔ, nɛ́ ki cɛ́n tire pìpelile piyē Yewe wuulo nɛ̀ kúɔ+. A ki yē nɛ̀naʔa gè, kire ga laa sìnbapile lè, kire ga laa síkapile lè, tire yē Yewe
         mɛ́. 27 A ki sí nyaa yajuʔu káà gī gáà ki 'núʔɔ Yewe yiʔɛ mɛ́ gè, ki kàfɔli wi bé gbɛ̀ jáa
         bè ki fùgu bè suɔ. Wi bé ki lɔri ti tílaya tiɛyɛ kogunɔwuʔu láʔa gè bè ní fàri yajuʔu
         ki lɔri nɛ̄ dè dàa kacuɔnriwɔ wi yé tìɛ dè, bè kɛn kacuɔnriwɔ mɛ́ wè. A ki sí nyaa yajuʔu kiì fùgu nɛ̀ suɔ gèʔ,
         kacuɔnriwɔ wi bé ki pári bè yɛli nɛ́ lɔri dáà ní wi tìɛ dè.28 «Nɛ̀ ki yaʔa, yɛrɛ dáà ti mìɛni siɛn 'láʔa nɛ̀ kɛn Yewe mɛ́ wè, ki kàa fáala sǐ gbɛ̀
         páriʔ, ki kàa fáala míɛni sǐ gbɛ̀ fùgu bè suɔʔ, a ki yē siɛn yo, á kire bɛ̀ʔ yajuʔu
         yo, á kire bɛ̀ʔ wi siʔi gáà ki yē narigɛ wuʔu gèʔ. Yɛrɛ dáà ti mìɛni ti 'láʔa nɛ̀
         kɛn Yewe mɛ́ wè, tire bé kò yakaa gàa gī cɛ̀njɛngɛ wàlidɛngɛgɛ Yewe mɛ́. 29 A ki 'nyaa pe 'siɛn wáà cúʔɔ nɛ̀ yige baa péwu nɛ̀ yɛli nɛ́ Yewe kàyuʔujuuro ní dè,
         wire sǐ ní gbɛ̀ jáa bè fùgu bè suɔʔ; pe 'yɛli pe- wi kpúu wī+.30 «Kiɛkiɛwuʔulo gálì ke mìɛni ke 'láʔala yaliire nɛ̄ dè, kire ga laa tiire yasɛnrɛ nɛ̄
         dè, tire yē Yewe wori, yɛrɛ táà dī dàa ti yē wàlidɛngɛrɛ wi mɛ́+. 31 A ki 'nyaa siɛn wáà wi je wi yaliire kiɛkiɛwuʔulo kálì fùgu bè suɔ wè, kire ga laa
         wi tiire yasɛnrɛ wuʔulo gèle, wi 'yɛli bè ki lɔri ti tílaya tiɛyɛ kogunɔwuʔu láʔa
         gè bè ní fàri ti lɔri nɛ̄ dè, bè kɛn kacuɔnriwɔ mɛ́ wè.32 «Kiɛkiɛwuʔulo gálì ke mìɛni pe 'láʔala yajuuro nɛ̄ dè, lɛ̀lɛ líì nī yajuunaʔawa wi
         'kàgbiile tíʔɛ lè nɛ̀ ti tɔ́ri dè, kire 'jo nìɛyɛ yè, nɛ́ sìnbaala bèle, nɛ́ síkaala
         bèle, kire kiɛkiɛwuʔulo ke bé puu wàlidɛngɛlɛ Yewe mɛ́. 33 Ki kàfɔli wiǐ gbɛ̀ ki nyíɛnɛ bè kɔ̀n bè ti fɛ̀ni tìi nɛ̄ʔ, dàa dī cɛ̀nrɛ dè nɛ́ dàa
         dī sìpiire dèʔ. A wi sí ti fɛ̀ni dè, ki yajuuyo siin yè, gàa wi 'kɛn gìi sìndiʔɛ nī
         gè nɛ́ gàa ní wi 'pɛn gè, yi mìɛni siin bé kò wàlidɛngɛyɛ Yewe mɛ́. Yiǐ ní gbɛ̀ jáa
         bè fùgu bè suɔʔ.»Siɛnrɛ ti kúɔdiʔɛ gè34 Kele gálì keli yē tunduro dáà Yewe 'juu nɛ̀ gbɛ̀ngɛ Misa mɛ́ wè, Sinayii nyagurugo nɛ̄ gè, wi- ti juu Isirayɛli siɛnnɛ mɛ́ bèle.
         
            
               	bè wìi kɛn kire ga laa bè wi saʔa wuu wáà kɛn Yewe mɛ́ wè: Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè. Kire siɛn wi cî wìi
                     kɛn kire ga laa wi saʔa wuu wáà kɛn Yewe mɛ́, wi bé baara saawalidɛngɛgɛ nī gè. Kiì
                     nyaa majo wi cé wi céri kɛn dè kakuɔrɔ yakɔnrɔ wīʔ. Siɛn ó siɛn lɔri ti 'tìɛ nɛ̀ yɛli
                     nɛ́ baara dáà ní wi ŋɔri ti bé jáa bè kúɔ dè, a ki yē nàguɔ wī yo, cɛliwɛ wī yo, nɛ̀
                     yɛli nɛ́ pe yiʔɛlɛ kɛnmɛ ní bè. Bɛ̀ ki 'puu dí wali níɛ jiin saawalidɛngɛgɛ nī gè
                     bèri ki yɛrɛ gbòborí dè de kpínʔini.

               	Wali nyuɔ gáà ki yé buu yiʔɛlɛ sicɛri baakuɔwɔ sàri. Kire 'ki tìɛ nyakungɛngɛ gáà
                     ki 'puu yakpuʔɔ.

               	Wéli baa 1.2.

               	Wéli baa 11.2-8. Dùʔɔ ki bé gbɛ̀ nyaa yajuʔu ki bé puu sèfɛnnɛ, kire ga laa sunʔɔ,
                     kire ga laa nyuʔɔmɔ. Siɛn wi sí de caa bè wi lɔri táà nyɔ́gɔ saawalidɛngɛgɛ baara
                     nī dè. Kacuɔnriwɔ wi bé gbɛ̀ yajuʔu pári gè bè wali taa bè nyɔ́gɔ saawalidɛngɛgɛ baara
                     nī dè.

               	Wéli baa 25.8-22.

               	Gera wori dáà ti 'juu náʔa gè, kire yé puu nɛ wali wi lúbugɛnnɛ tìí. Walifiiwe walipile
                     tílaga wori dìi pe 'juu náʔa gè, wi lúbugɛnnɛ ni bé gbɛ̀ nyaa giraminɛ kɔlini. Wéli
                     baa Tɔ́nminɔgɛnnɛ Tìɛdiʔɛ nī gè.

               	Wéli baa Yir 30.13 nɛ́ kaliwɛgɛ ki táanmɛ gè.

               	Wéli baa Yir 13.2.

               	Náʔa gè kiī nɛ nyu siɛn wáà wuʔu nɛ̄ ŋàa kàyuʔu pe 'juu nɛ̀ ceri gè, nɛ́ jo wi 'yɛli
                     nɛ́ kùu ní wī. Wéli baa Yir 22.17-19; Tɔ́r 35.31-34; Fàn 13.13-19; Yes 7.13-15.

               	Koliyo 30-33 tiʔɛ nɛ̄ gè, wéli baa Tɔ́r 18.21; Fàn 14.22-23.

YEWE 'KELE CUƆNRIGƐNMƐ TIƐ BE MISA NƐ SINAYII WAAMA KULO NI LE(1.1–10.10)Misa wi 'saaya tùluyo tɔ́rilɔ kpíʔile lè(1.1–4.34)Pe 'Isirayɛli siɛnnɛ tɔ́ri bèle11 Yiɛlɛ nigbe tórilo kàduʔumɛ gè, bà pe yé yiri Ezipiti kùlo nī lè, yiɛziinwoli ni yeye siinwuʔu nɛ̄ gè ki cɛnbelige nɛ̄ gè+, a Yewe 'juu nɛ́ Misa ní wè baa Kpàlidiʔɛ Kpátaʔa nī gè, Sinayii waama kùlo nī lè.2,3 A wi 'wi yɛ: «Muɔ nɛ́ Arawɔn, yeli bé nàguɔlɔ pe mìɛni tɔ́ri, nàguɔ ó nàguɔ wi 'yiʔɛlɛ togo taa nɛ́ ŋàa wi 'kàa
         taʔa wè, bàli bīɛlɛ Isirayɛliyé nī bèle pe bé gbɛ̀ kɛ́ kapiɛnnɛ mɛ́ lè, baa pe kapiɛngbuɔn tòyo nī yè. Yeli 'yɛli
         bè nàguɔlɔ pe mìɛni nigbe nigbe nyuɔ cɛ́n pe míɛyɛ nɛ̄ yè, nɛ̀ yɛli nɛ́ pe nariyɛ
         ní yè nɛ́ pe tuufɔlilɔ kpáaya ní yè.4 «Saʔa tùlugo ó saʔa tùlugo+ nī, yeli bé nàguɔlɔ pálì nyíɛnɛ gɔ̀n bè fàri yìye nɛ̄, nàguɔ ó nàguɔ ŋáà wi yē wi
         tobilo kpáaya yi kàfɔli wè. 5 Nàguɔlɔ pe míɛyɛ yire yī nyàa yè, bàli pe bé yeli sáʔa bèle: Wurubɛni wuulo nī bèle
         Elizuri, Sedewuri jaa wè; 6 Simɛyɔ wuulo nī bèle Selumiyɛli, Zurisadayi jaa wè; 7 Zuda wuulo nī bèle Nasɔn, Aminadabi jaa wè; 8 Izakari wuulo nī bèle Nɛtanɛyɛli, Zuwari jaa wè; 9 Zabulɔn wuulo nī bèle Ɛliyabi, Elɔn jaa wè; 10 nɛ́ Yusufu jaala wuulo bèle: Ɛfirayimi wuulo nī bèle Elisama, Amikudi jaa wè; Manase wuulo nī bèle Gamaliyɛli, Pedazuri jaa wè; 11 Bɛnzamɛ wuulo nī bèle Abidan, Gidewɔni jaa wè; 12 Dan wuulo nī bèle Akiyɛzɛri, Amisadayi jaa wè; 13 Azɛri wuulo nī bèle Pagiyɛli, Wokiran jaa wè; 14 Gadi wuulo nī bèle Eliyasafi, Dewuyɛli jaa wè; 15 nɛ́ Nafitali wuulo nī bèle Akira, Ɛnan jaa wè.»16 Bàli bèle, peli yē nàguɔlɔ bálì pe 'nyíɛnɛ nɛ̀ kɔ̀n Isirayɛli tògo siɛnnɛ nī bèle.
         Peli pe yé puu pe saaya tùluyo kàfɔlilɔ bèle; pe 'puu míɛni Isirayɛli kapiɛngbuɔn
         tòyo nyùyɔ nɛ̄ yè.17 A Misa nɛ́ Arawɔn pe 'nàguɔlɔ bálì fàri bèle pìye nɛ̄, bàli Yewe yé nyíɛnɛ nɛ̀ kɔ̀n
         pe míɛyɛ nɛ̄ yè. 18 Kire cɛnbelige nɛ̄ gè, yeye siinwuʔu nɛ̄ gè, a pe 'Isirayɛli tògo siɛnnɛ pe mìɛni
         yeri bèle nɛ̀ gbuʔulo nɛ̀ yɛli nɛ́ pe nariyɛ ní yè nɛ́ pe tobilo kpáaya ní yè. A pe
         'nàguɔlɔ pe mìɛni nigbe nigbe míɛyɛ sɛbɛ yè, nàguɔ ó nàguɔ ŋáà wī yiʔɛlɛ togo taa
         nɛ́ ŋàa wi 'kàa taʔa wè. 19 A pe 'pe sɔ́migɔ nɛ̀ pe tɔ́ri baa Sinayii waama kùlo nī lè, nɛ̀ yɛli nɛ́ gàa ní Yewe
         yé juu nɛ̀ gbɛ̀ngɛ Misa mɛ́ wè.20 A pe 'nàguɔlɔ pe mìɛni tɔ́ri nɛ̀ yɛli nɛ́ pe saaya tùluyo ní yè nɛ́ pe nariyɛ ní yè
         nɛ́ pe tobilo kpáaya ní yè. A pe 'míɛyɛ yi mìɛni sɛbɛ yè, nàguɔ ó nàguɔ ŋáà wi 'yiʔɛlɛ
         togo taa nɛ́ ŋàa wi 'kàa taʔa wè, bàli bīɛlɛ pe bé gbɛ̀ kɛ́ kapiɛnnɛ mɛ́ lè+.A pe 'ki séli Wurubɛni saʔa tùlugo nɛ̄ gè, Wurubɛni ŋáà wi 'puu Isirayɛli jaapeliwe
         wè, a peli nyuɔ ki 'nyaa 21 nàguɔlɔ siramuʔɔyɔ kiɛ nɛ́ nigbe, sirakiɛ nɛ́ siin nɛ́ siɛnnɛ dabataan (46 500).22,23 Simɛyɔ saʔa tùlugo nī gè, a peli 'nyaa nàguɔlɔ siramuʔɔyɔ kiɛ nɛ́ sicɛri, sirakiɛ
         nɛ́ kɔlini nɛ́ siɛnnɛ dabataan (59 300).24,25 Gadi saʔa tùlugo nī gè, a peli 'nyaa nàguɔlɔ siramuʔɔyɔ kiɛ nɛ́ nigbe, sirakataanri
         nɛ́ siɛnnɛ togosiin nɛ́ kpɔrigɔ (45 650).26,27 Zuda saʔa tùlugo nī gè, a peli 'nyaa nàguɔlɔ siramuʔɔyɔ kiɛ nɛ́ kataanri, nɛ́ siɛnnɛ
         sirakiɛ nɛ́ taanri (74 600).28,29 Izakari saʔa tùlugo nī gè, a peli 'nyaa nàguɔlɔ siramuʔɔyɔ kiɛ nɛ́ taanri nɛ́ siɛnnɛ
         sirakiɛ nɛ́ siin (54 400).30,31 Zabulɔn saʔa tùlugo nī gè, a peli 'nyaa nàguɔlɔ siramuʔɔyɔ kiɛ nɛ́ sicɛri nɛ́ siɛnnɛ
         sirakɔlisiin (57 400).32,33 Yusufu jaala nī bèle: Ɛfirayimi saʔa tùlugo nī gè, a peli 'nyaa nàguɔlɔ siramuʔɔyɔ
         kiɛ nɛ́ siɛnnɛ sirasiin dabataan (40 500); 34,35 Manase saʔa tùlugo nī gè, a peli 'nyaa nàguɔlɔ siramuʔɔyɔ kataanri nɛ́ siɛnnɛ sirakeli
         (32 200).36,37 Bɛnzamɛ saʔa tùlugo nī gè, a peli 'nyaa nàguɔlɔ siramuʔɔyɔ kataanri, sirakiɛ nɛ́ siɛnnɛ
         kɔlisiin (35 400).38,39 Dan saʔa tùlugo nī gè, a peli 'nyaa nàguɔlɔ siramuʔɔyɔ kiɛ nɛ́ kogunɔ, sirakiɛ nɛ́
         taanri nɛ́ siɛnnɛ dabataan (62 700).40,41 Azɛri saʔa tùlugo nī gè, a peli 'nyaa nàguɔlɔ siramuʔɔyɔ kiɛ, sirakɔlisiin nɛ́ siɛnnɛ
         dabataan (41 500).42,43 Nafitali saʔa tùlugo nī gè, a peli 'nyaa nàguɔlɔ siramuʔɔyɔ kiɛ nɛ́ taanri nɛ́ siɛnnɛ
         sirakɔlisiin (53 400).44 Bàli bèle, peli yē nàguɔlɔ pe mìɛni bìnɛ wè, bàli pe yé tɔ́ri bèle, Misa nɛ́ Arawɔn
         ní wè nɛ̀ fàri nàguɔlɔ kiɛ nɛ́ siin nɛ̄ bèle bàli pe yé pe sáʔa bèle; pe mìɛni 'puu
         pe tobilo kpáaya yi kàfɔlilɔ Isirayɛliyé saaya tùluyo nī yè.45 Nàguɔ ó nàguɔ wi 'yiʔɛlɛ togo taa nɛ́ ŋàa wi 'kàa taʔa wè, bàli bīɛlɛ Isirayɛliyé
         nī bèle pe bé gbɛ̀ kɛ́ kapiɛnnɛ mɛ́ lè, a pe 'pe míɛyɛ sɛbɛ yè nɛ̀ yɛli nɛ́ pe tobilo
         kpáaya ní yè, 46 a nàguɔlɔ bálì pe mìɛni bìnɛ wi 'nyaa siɛnnɛ siramuʔɔyɔ tekɔlisiin nɛ́ kpɔrigɔ, sirakiɛ
         nɛ́ kɔlisiin, nɛ́ siɛnnɛ tekɔlisiin nɛ́ kpɔrigɔ (603 550).47 Nɛ̀ ki yaʔa piyè cé Levii saʔa tùlugo wuulo tɔ́ri bèle nɛ́ pe níʔ. 48 Nɛ́ ki cɛ́n Yewe cé ki juu Misa mɛ́ nɛ́ jo: 49 «Muɔ sì yɛli bè Levii saʔa tùlugo le gè baa tɔ́rilɔ nī lèʔ+, muɔ sì yɛli bè pe tɔ́ri nɛ́ Isirayɛli siɛnsɛnminɛ ní bèleʔ. 50 Muɔ 'yɛli bè Leviiyé tɛ́ngɛ bèle peri Kòridiʔɛ wéli gè, gáa gī nyakungɛngɛ siɛnrɛ kàdɛnitɛnyɛ yi tɛ́ngɛdiʔɛ gè, nɛ́ ki yakpiʔilide ti mìɛni ní dè, nɛ́ ki yɛrɛ ti mìɛni ní dè.
         Pe 'yɛli bèri Koridiʔɛ nɛ́ ki yakpiʔilide ti mìɛni turu dè, béri ti wéli. Pe béri
         pe bùguro kpúɔn dè bèri Koridiʔɛ màʔa gè. 51 Lɛ̀lɛ líì nī yeli bé bùguro yɛ̀gɛ dè, Leviiyé pe bé Kòridiʔɛ kɔ́ligi gè. Peli sí bīɛlɛ
         pe bé ki kpúɔn a yeli sɛ́nì je tɛ́ni tiʔɛ káà nī gè. A siɛn wáà wiiyɛ 'sìʔɛrɛ nɛ̀
         kpɔni Kòridiʔɛ nɛ̄ gè, ki 'yɛli pe- kire siɛn kpúu wè.52 «Isirayɛli siɛnnɛ nī bèle, siɛn ó siɛn bé wi fɛ̀ni saʔa kóri gè bùguro nī dè tiʔɛ
         gíì pe bé tìɛ wi nɛ̄ gè, wi káfali láara wè, baa wi kapiɛngbuɔn tògo nī gè. 53 Nɛ̀ ki yaʔa Leviiyé bèle, peli bé tɛ́ni bè nyakungɛngɛ siɛnrɛ Kòridiʔɛ màʔa gè, kire
         ga buu Yewe funyɛrigbuʔɔ ki fǎga Isirayɛli tògo siɛnnɛ kpúɔn bèle. Leviiyé bèle, peli
         pe 'yɛli bèri Kòridiʔɛ wéli gè.»54 A Isirayɛli siɛnnɛ pe 'ti mìɛni kúɔ nɛ̀ yɛli nɛ́ gàa ní Yewe cé juu nɛ̀ gbɛ̀ngɛ Misa
         mɛ́ wè. Kire gī gàa pe 'kpíʔile gè.
         
            
               	Ki yeye kiɛ nɛ́ nigbewuʔu nɛ̄, ki 'puu lɛ̀lɛ líì nī Isirayɛli siɛnnɛ pe sɛ́nì nɔ̀
                     Sinayii waama kùlo nī lè (wéli baa Yir 19.1), yege nigbe kàduʔumɛ bà Kòridiʔɛ ki yé kpíʔile nɛ́ kúɔ gè (wéli baa Yir 40.17).

               	Saaya tùluyo yi 'taanni nɛ̀ yɛli nɛ́ Yakuba cɛlilɛ pe líɛgɛnmɛ ní bè: 1- Leya jaala
                     bèle (Leviiyé sì puu pe nīʔ, wéli baa 1.47), 2- Arasɛli jaala bèle, 3- Zilipa nɛ́ Biliya jaala bèle. Bɛ̀ ki yē míɛni nyùyɔ 2, 7 nɛ́ 10 ní wè.

               	Siɛnrɛ ti juugɛnnɛ nī lè náʔa gè, ti 'juu nɛ̀ taʔala. Siɛnnɛ tɔ́rigɛnmɛ piī nubo kɛnnɛ
                     náà nɛ̄ lè, saaya tùluyo yi mìɛni nī: A pe nàguɔlɔ pe mìɛni tɔ́ri nɛ̀ yɛli nɛ́ pe saaya tùluyo ní yè nɛ́ pe nariyɛ ní yè
                     nɛ́ pe tobilo kpáaya ní yè. A pe 'míɛyɛ yi mìɛni sɛbɛ yè, nàguɔ ó nàguɔ ŋáà wi 'yiʔɛlɛ
                     togo taa nɛ́ ŋàa wi 'kàa taʔa wè, bàli bīɛlɛ pe bé gbɛ̀ kɛ́ kapiɛnnɛ mɛ́ lè. Bè ki yaʔa siɛnrɛ ti wéligɛnmɛ pi- puu fáari wè, kire nɛ̄ weli sì siɛnrɛ dáà juu dè
                     nɛ̀ taʔalaʔ fúɔ bè taa tɔliyɔ kiɛ nɛ́ nigbe (1.22-43 nī yè).

               	Pe yé kɛ́nì Leviiyé tɔ́ri bèle piyeyɛ (wéli baa 3.14-39; 4.34-49).

Yewe wi 'kapiɛngbuɔn gbuʔulo kòridiɛyɛ tìɛ yè bùguro nī dè21 A Yewe ń'nɛ̀ ki juu Misa nɛ́ Arawɔn mɛ́ nɛ́ pe yɛ: 2 «Isirayɛli siɛnnɛ pe mìɛni nigbe nigbe bé tɛ́ni bùguro nī dè pe káfalilɛ láara bèle, pe tobilo
         kpáaya fìɛlɛ láara bèle. Pe 'bùguro ti bé líili bè yɛli, bè Kpàlidiʔɛ Kpátaʔa màʔa gè bè suʔu. 3 «Gàa sí gī baa gè, bàli bīɛlɛ Zuda gboli wuulo bèle, pe bé pe bùguro kpúɔn dè gboli ni káfali láara wè, Kòridiʔɛ lìʔɛlɛ
         nī lè cɛngɛnyɛnifoligɔli mɛ́ gè. Siɛn ó siɛn 'yɛli wi- puu wi kapiɛngbuɔn tògo nī
         gè. Nasɔn, Aminadabi jaa wè, wire wī Zudayé kàfɔli wè. 4 Wi kapiɛngbuɔnnɔ pe 'puu nàguɔlɔ siramuʔɔyɔ kiɛ nɛ́ kataanri, nɛ́ siɛnnɛ sirakiɛ nɛ́
         taanri (74 600).5 «Peli táanni bèle, Izakari saʔa tùlugo ki bé puu bile. Nɛtanɛyɛli, Zuwari jaa wè,
         wire wī ki kàfɔli wè. 6 Wi kapiɛngbuɔnnɔ pe 'puu nàguɔlɔ siramuʔɔyɔ kiɛ nɛ́ taanri, nɛ́ siɛnnɛ sirakiɛ nɛ́
         siin (54 400).7 «Peli táanni bèle, Zabulɔn saʔa tùlugo ki bé puu bile. Ɛliyabi wè, Elɔn jaa wè, wire
         wī ki kàfɔli wè. 8 Wi kapiɛngbuɔnnɔ pe 'puu nàguɔlɔ siramuʔɔyɔ kiɛ nɛ́ sicɛri nɛ́ siɛnnɛ sirakɔlisiin
         (57 400)9 «Kire saaya tùluyo nyáà taanri yè, yi bé puu Zuda gboli nī lè. Pe kapiɛngbuɔnnɔ pe
         mìɛni bìnɛ wi yē nàguɔlɔ siramuʔɔyɔ togosiin nɛ́ kɔlini nɛ́ siɛnnɛ sirakiɛ nɛ́ siin
         (186 400). Kári lɛ̀lɛ nī lè, peli pe béri tári de waa Isirayɛli siɛnnɛ pe yiʔɛ mɛ́
         gè.10 «Bàli bīɛlɛ Wurubɛni gboli wuulo bèle, pe bé pe bùguro kpúɔn dè gboli ni káfali láara
         wè, Kòridiʔɛ lìʔɛlɛ cɛngɛnyɛnifolimɛ kàliige kɔli mɛ́ gè. Siɛn ó siɛn 'yɛli wi- puu wi kapiɛngbuɔn
         tògo nī gè. Elizuri wè, Sedewuri jaa wè, wire wī Wurubɛniyé kàfɔli wè. 11 Wi kapiɛngbuɔnnɔ pe 'puu nàguɔlɔ siramuʔɔyɔ kiɛ nɛ́ nigbe, sirakiɛ nɛ́ siin nɛ́ siɛnnɛ
         dabataan (46 500).12 «Peli táanni bèle, Simɛyɔ saʔa tùlugo ki bé puu bile. Selumiyɛli wè, Zurisadayi jaa
         wè, wire wī ki kàfɔli wè. 13 Wi kapiɛngbuɔnnɔ pe 'puu nàguɔlɔ siramuʔɔyɔ kiɛ nɛ́ sicɛri, sirakiɛ nɛ́ kɔlini nɛ́
         siɛnnɛ dabataan (59 300).14 «Peli táanni bèle, Gadi saʔa tùlugo ki bé puu bile. Eliyasafi, Dewuyɛli jaa wè, wire
         wī ki kàfɔli wè. 15 Wi kapiɛngbuɔnnɔ pe 'puu nàguɔlɔ siramuʔɔyɔ kiɛ nɛ́ nigbe, sirakataanri nɛ́ siɛnnɛ
         togosiin nɛ́ kpɔrigɔ (45 650).16 «Kire saaya tùluyo nyáà taanri yè, yi bé puu Wurubɛni gboli nī lè. Pe kapiɛngbuɔnnɔ
         pe mìɛni bìnɛ wi 'puu nàguɔlɔ siramuʔɔyɔ togo nɛ́ kpɔrigɔ nɛ́ kɔlisiin, sirakiɛ nɛ́
         kɔlisiin nɛ́ siɛnnɛ togosiin nɛ́ kpɔrigɔ (151 450). Peli bé puu gboli ni siinwoli
         lè béri tári de waa.17 «Kire kàduʔumɛ gè Leviiyé pe béri waa pe kúrugu nɛ́ Kpàlidiʔɛ Kpátaʔa ní gè. Leviiyé pe bé puu gbuʔulo sunʔɔmɔ
         nī bè. Pe mìɛni bé yiri bùguro nī dè bè taʔala pìye nɛ̄, siɛn ó siɛn wi tùlugo nī
         gè, wi káfali láara wè.18 «Bàli bīɛlɛ Ɛfirayimi gboli wuulo bèle, pe bé pe bùguro kpúɔn dè gboli ni káfali láara wè, Kòridiʔɛ lìʔɛlɛ
         cɛngɛnyɛnijiingɔli mɛ́ gè. Siɛn ó siɛn 'yɛli wi- puu wi kapiɛngbuɔn tògo nī gè. Elisama
         wè, Amikudi jaa wè, wire wī Ɛfirayimiyé kàfɔli wè. 19 Wi kapiɛngbuɔnnɔ pe 'puu nàguɔlɔ siramuʔɔyɔ kiɛ nɛ́ siɛnnɛ sirasiin dabataan (40 500).20 «Peli táanni bèle, Manase saʔa tùlugo ki bé puu bile. Gamaliyɛli wè, Pedazuri jaa wè, wire wī ki kàfɔli. 21 Wi kapiɛngbuɔnnɔ pe 'puu nàguɔlɔ siramuʔɔyɔ kataanri nɛ́ siɛnnɛ sirakeli (32 200).22 «Peli táanni bèle, Bɛnzamɛ saʔa tùlugo ki bé puu bile. Abidan, Gidewɔni jaa wè, wire
         wī ki kàfɔli wè. 23 Wi kapiɛngbuɔnnɔ pe 'puu nàguɔlɔ siramuʔɔyɔ kataanri, sirakiɛ nɛ́ siɛnnɛ kɔlisiin
         (35 400).24 «Yire saaya tùluyo nyáà taanri yè, yi bé puu Ɛfirayimi gboli nī lè. Pe kapiɛngbuɔnnɔ
         pe mìɛni bìnɛ wi 'puu nàguɔlɔ siramuʔɔyɔ togo nɛ́ kɔlisiin nɛ́ siɛnnɛ dabataan (108
         100). Peli bé puu gboli taanriwoli lè bèri tári de waa Leviiyé kàduʔumɛ gè.25 «Bàli bīɛlɛ Dan gboli wuulo bèle, pe bé pe bùguro kpúɔn dè gboli ni káfali láara wè,
         Kòridiʔɛ lìʔɛlɛ cɛngɛnyɛnijiinmɛ kàmɛgɛ kɔli mɛ́ gè. Siɛn ó siɛn 'yɛli wi- puu wi
         kapiɛngbuɔn tògo nī gè. Akiyɛzɛri wè, Amisadayi jaa wè, wire wī Danyé kàfɔli wè. 26 Wi kapiɛngbuɔnnɔ pe 'puu nàguɔlɔ siramuʔɔyɔ kiɛ nɛ́ kogunɔ, sirakiɛ nɛ́ taanri nɛ́
         siɛnnɛ dabataan (62 700).27 «Peli táanni bèle, Azɛri saʔa tùlugo ki bé puu bile. Pagiyɛli wè, Wokiran jaa wè,
         wire wī ki kàfɔli wè. 28 Wi kapiɛngbuɔnnɔ pe 'puu nàguɔlɔ siramuʔɔyɔ kiɛ, sirakɔlisiin nɛ́ siɛnnɛ dabataan
         (41 500).29 «Peli táanni bèle, Nafitali saʔa tùlugo ki bé puu bile. Akira, Ɛnan jaa wè, wire wī
         ki kàfɔli wè. 30 Wi kapiɛngbuɔnnɔ pe 'puu nàguɔlɔ siramuʔɔyɔ kiɛ nɛ́ taanri nɛ́ siɛnnɛ sirakɔlisiin
         (53 400).31 «Yire saaya tùluyo nyáà taanri yè, yi bé puu Dan gboli nī lè. Pe kapiɛngbuɔnnɔ pe
         mìɛni bìnɛ wi 'puu siramuʔɔyɔ togo nɛ́ kpɔrigɔ nɛ́ kacɛri, nɛ́ siɛnnɛ sirakataanri
         (157 600). Peli pe bé kàduʔu tɔ́n gè béri tári de waa gbuʔulo sɛngɛlɛ kúrugu gèle,
         pe káfalilɛ láara bèle.»32 Isirayɛli siɛnnɛ nyuɔ kire gī gàa gè, nɛ̀ yɛli nɛ́ pe tobilo kpáaya ní yè. Bàli pe
         mìɛni pe 'puu gbuʔulo nī gèle, kapiɛngbuɔn tògo ó tògo nī gè, pe mìɛni bìnɛ wi 'nyaa
         nàguɔlɔ siramuʔɔyɔ tekɔlisiin nɛ́ kpɔrigɔ, sirakiɛ nɛ́ kɔlisiin, nɛ́ siɛnnɛ tekɔlisiin
         nɛ́ kpɔrigɔ (603 550). 33 Nɛ̀ ki yaʔa piyè cé Leviiyé tɔ́ri bèle nɛ̀ le baa Isirayɛli siɛnnɛ nī bèleʔ, nɛ̀ yɛli
         nɛ́ dàa ní Yewe cé juu nɛ̀ gbɛ̀ngɛ Misa mɛ́ wè.34 A Isirayɛli siɛnnɛ pe 'ti sɔ́migɔ nɛ̀ kpíʔile nɛ̀ yɛli nɛ́ dàa ní Yewe cé juu nɛ̀
         gbɛ̀ngɛ Misa mɛ́ wè. Pe 'puu nɛ pe bùguro kpúɔn dè pe káfalilɛ láara bèle, níɛ yɛ̀gí
         nɛ waa taʔalimɛ taʔalimɛ pìye kúrugu nɛ̀ yɛli nɛ́ pe nariyɛ nɛ́ pe tobilo kpáaya kɛnmɛ
         ní bè.

Arawɔn jaala bèle, kacuɔnrilɔ bīɛlɛ31 Arawɔn nɛ́ Misa wè, peli pìile tùlugo siɛnrɛ dī dàa dè, lɛ̀lɛ líì nī Yewe juu nɛ́ Misa ní wè Sinayii nyagurugo nɛ̄ gè.2 Arawɔn jaala míɛyɛ yire yī nyàa yè: wi jaapeliwe wè Nadabi; sɛnminɛ bèle: Abiyu, nɛ́
         Eleyazari, nɛ́ Itamari. 3 Pe cé siɛnnyiɛnɛgɔn sùnmɔ wo bè pe nɛ̄ nɛ̀ pe wàli nɛ̀ tɛ́ngɛ kire ga buu peri kacuɔnrilɔ baara kúu dè. 4 Nɛ̀ ki yaʔa Nadabi nɛ́ Abiyu ní wè, peli cé kùu Yewe yiʔɛ mɛ́ gè, lɛ̀lɛ líì nī pe
         cé jíin Yewe yiʔɛ mɛ́ gè nɛ́ kàsun káà kiiyɛ ní gàa nɛ̄ wiì cé fɔ̀li gèʔ, baa Sinayii
         waama kùlo nī lè+. Bɛ̀ Nadabi nɛ́ Abiyu ní wè, jaafɔlilɔ sì puu peli mɛ́ʔ, pe cɔninɔ Eleyazari nɛ́
         Itamari ní wè peli pe yé kò nɛ kacuɔnrilɔ baara kúu dè lɛ̀lɛ líì nī pe tuu Arawɔn
         wi 'puu nɛ tíin sìi nɛ̄ wè.Leviiyé peli béri baara kacuɔnrilɔ mɛ́ bèle5 A Yewe wi ń'nɛ̀ ki juu Misa mɛ́ nɛ́ jo: 6 «Ma Levii saʔa tùlugo sìʔɛrɛ gè ma kpɔni, ma pe tɛ́ngɛ kacuɔnriwɔArawɔn yiʔɛ mɛ́ gè kire ga buu peri baara wi mɛ́. 7 Peli béri baara Arawɔn mɛ́ nɛ́ Isirayɛli tògo siɛnnɛ pe mìɛni ní Kpàlidiʔɛ Kpátaʔa yiʔɛ mɛ́ gè, bèri Kòridiʔɛ baara kúu dè. 8 Pe béri Kpàlidiʔɛ Kpátaʔa ki yakpiʔilide ti mìɛni wéli dè, béri baara Isirayɛli siɛnnɛ mɛ́ bèle bèri Kòridiʔɛ baara kúu dè.9 «Muɔ Misa wè, muɔ bé Leviiyé kɛn bèle Arawɔn mɛ́ wè, wire nɛ́ wi jaala ní bèle. Muɔ bé pe kɛn bè láʔa péwu wi
         mɛ́ Isirayɛli siɛnnɛ sunʔɔmɔ nī bè. 10 Muɔ bé Arawɔn nɛ́ wi jaala tɛ́ngɛ bèle peri kacuɔnrilɔ baara kúu dè. A siɛn wáà wiiyɛ sìʔɛrɛ nɛ̀ kpɔni saawalidɛngɛgɛ nɛ̄ gè, ki 'yɛli pe-
         kire siɛn kpúu wè.»11 A Yewe wi ń'nɛ̀ ki juu Misa mɛ́ nɛ́ jo: 12 «-Ki wéli, mi tíimɛ mi nyɛ́nì Leviiyé nyíɛnɛ bèle nɛ̀ kɔ̀n Isirayɛli siɛnnɛ sunʔɔmɔ
         nī bè, Isirayɛliyé pìpelile sìndiʔɛ nī gè. Leviiyé peli yē mi wuulo. 13 Nɛ́ ki cɛ́n, pìpelile bálì bīɛlɛ nàgabigele gèle, pe mìɛni yē mi wuulo. Cɛngɛ gíì
         mi 'pìpelile kpúu bèle Ezipiti kùlo nī lè, mi yé Isirayɛli pìpelile pe mìɛni wàli nɛ̀ tɛ́ngɛ mi wuulo, siɛnnɛ wuulo
         bèle nɛ́ yajuuro wuulo ní bèle. Pe mìɛni yē mi wuulo. Mi yē Yewe+.»Pe 'Leviiyé tɔ́ri bèle14 Baa Sinayii waama kùlo nī lè, a Yewe 'juu nɛ́ Misa ní nɛ́ jo: 15 «Ma Leviiyé tɔ́ri bèle pe tobilo kpáaya nī yè nɛ́ pe nariyɛ nī yè. Muɔ bé Leviiyé pe mìɛni tɔ́ri
         bàli bīɛlɛ nàguɔlɔ nɛ́ nàgabigele gèle, bàli pe 'liɛ nɛ̀ yege nigbe taa gè nɛ́ kàduʔu
         gè.»16 A Misa sí pe tɔ́ri nɛ̀ yɛli nɛ́ dàa ní Yewe yé juu nɛ̀ gbɛ̀ngɛ dè.17 Levii jaala peli bīɛlɛ bàli bèle: Gerisɔn, Keyati nɛ́ Mɛrarii. 18 Gerisɔn jaala peli bīɛlɛ bàli bèle, nɛ̀ yɛli nɛ́ pe nariyɛ ní yè: Libinii nɛ́ Simɛyii.
         19 Keyati jaala peli bīɛlɛ bàli bèle, nɛ̀ yɛli nɛ́ pe nariyɛ ní yè: Amirami, Yisekari,
         Eburɔn nɛ́ Uziyɛli. 20 Mɛrarii jaala peli bīɛlɛ bàli bèle, nɛ̀ yɛli nɛ́ pe nariyɛ ní yè: Makilii nɛ́ Musiyi.
         Leviiyé nariyɛ yire yī nyàa yè nɛ̀ yɛli nɛ́ pe tobilo kpáaya ní yè.21 Gerisɔn wire siimɛ sí bī nariyɛ nyáà siin yè: Libiniiyé bèle nɛ́ Simɛyiiyé ní bèle.
         22 Tɔ́rilɔ lɛ̀lɛ nī lè, Gerisɔnyé nàguɔlɔ bèle nɛ́ nàgabigele gálì ke cé yege nigbe taa
         nɛ́ kàduʔu wè, peli yé puu siɛnnɛ siramuʔɔ nɛ́ sirakiɛ nɛ́ kɔlisiin dabataan (7 500).
         23 Gerisɔnyé nariyɛ yire 'puu nɛ pe bùguro kpúɔn dè Kòridiʔɛ kàduʔu mɛ́ gè, cɛngɛnyɛnijiingɔli mɛ́ gè. 24 Eliyasafi wè, Layɛli jaa wè, wire wi 'puu Gerisɔnyé tobilo kpáaya yi kàfɔli wè.25 Gerisɔnyé baara dè, nɛ̀ yɛli nɛ́ Kpàlidiʔɛ Kpátaʔa kɛnmɛ ní bè, tire ti 'puu bèri Kòridiʔɛ wéli gè, nɛ́ ki kpátaʔa ní gè, nɛ́ ki yatɔngɔ
         ní gè, nɛ́ ki wìile ni fɛ̀ni ní wè, 26 nɛ́ dàligɛ sùlufɛninɛ ní bèle, dàligɛ gáà nɛ̄ Kòridiʔɛ nɛ́ Yewe gbùʔɔrɔdiʔɛ yafanʔa ki yē gè, nɛ́ ki nàkpanʔa wìile tɔ́nfɛni ní wè, nɛ́ fɛ̀ninɛ pe màʔagɛlɛ ní gèle, béri tire dáà ti mìɛni baara
         kúu dè.27 Keyati wire siimɛ sí bī nariyɛ nyáà sicɛri yè: Amiramiyé bèle, nɛ́ Yisekariyé bèle,
         nɛ́ Eburɔnyé bèle nɛ́ Uziyɛliyé bèle. 28 Tɔ́rilɔ lɛ̀lɛ nī lè, Keyatiyé nàguɔlɔ bèle nɛ́ nàgabigele gálì ke cé yege nigbe taa
         nɛ́ kàduʔu wè, peli yé puu siɛnnɛ siramuʔɔyɔ siin nɛ́ siɛnnɛ sirataanri (8 600). Peli
         pe 'puu nɛ saawalidɛngɛgɛ wéli gè. 29 Keyatiyé nariyɛ yire 'puu nɛ pe bùguro kpúɔn dè Kòridiʔɛ ki lìʔɛlɛ nī lè, cɛngɛnyɛnifolimɛ
         kàliige kɔli mɛ́ gè. 30 Elizafani wè, Uziyɛli jaa wè, wire wi 'puu Keyatiyé nariyɛ yi tobilo kpáaya yi kàfɔli
         wè.31 Keyatiyé pe 'puu nɛ yɛrɛ dáà wéli dè: nyakungɛngɛ finʔɛgɛ gè, nɛ́ tabali wè, nɛ́ fètindaʔagɛlɛ tiige gè, nɛ́ Yewe gbùʔɔrɔdiʔɛ yafanʔa ní gè
         nɛ́ wusuna sórigodiʔɛ ní gè, nɛ́ saawalidɛngɛgɛ yakpiʔilide ti mìɛni ní dè dàa pe
         líi nɛ ki baara kúu dè, nɛ́ gunbɔli fɛ̀ni ní wè. Pe 'puu nɛ yɛrɛ dáà ti mìɛni wéli
         dè níɛ ti gbòborí.32 Eleyazari wè, kacuɔnriwɔArawɔn jaa wè, wire wi 'puu Leviiyé kàfɔlilɔ pe mìɛni kàfɔli wè. Wire wi 'puu nɛ siɛnnɛ
         wéli bèle, bàli pe 'puu nɛ baara saawalidɛngɛgɛ nī gè.33 Mɛrarii wire siimɛ sí bī nariyɛ nyáà siin yè: Makilii narigɛ nɛ́ Musiyi narigɛ ní
         gè. 34 Tɔ́rilɔ lɛ̀lɛ nī lè, Mɛrariiyé nàguɔlɔ bèle nɛ́ nàgabigele gálì ke cé yege nigbe taa
         nɛ́ kàduʔu wè, peli yé puu siɛnnɛ siramuʔɔ nɛ́ siɛnnɛ sirakiɛ nɛ́ nigbe (6 200). 35 Suriyeli wè, Abiyali jaa wè, wire wi 'puu Mɛrariiyé nariyɛ yi tobilo kpáaya yi kàfɔli.
         Pe 'puu nɛ pe bùguro kpúɔn dè Kòridiʔɛ ki lìʔɛlɛ nī lè, cɛngɛnyɛnifolimɛ kàmɛgɛ kɔli
         mɛ́ gè.36 Mɛrariiyé pe 'puu nɛ yɛrɛ dáà wéli dè: Kòridiʔɛ ki tingele gèle, nɛ́ ki kàgbiiparigɛlɛ
         ní gèle, nɛ́ ki tiindugugolo nɛ́ ke táanmɛ nyùyɔ ní yè, nɛ́ ki yakpiʔilide ti mìɛni
         ní dè. Pe 'puu nɛ yɛrɛ dáà ti mìɛni wéli dè níɛ ti gbòborí. 37 Nɛ̀ fàri tire nɛ̄ dè, pe 'puu nɛ yɛrɛ dáà wéli dè: tiindugugolo gálì ke 'Kòridiʔɛ
         dàligɛ sùlu gè nɛ́ ke táanmɛ nyùyɔ ní yè, nɛ́ ke tínganʔana nɛ́ ke màʔagɛlɛ ní gèle.38 Misa nɛ́ Arawɔn ní wè, nɛ́ Arawɔn jaala ní bèle, peli 'puu nɛ pe bùguro kpúɔn dè Kòridiʔɛ
         yiʔɛ mɛ́ gè, cɛngɛnyɛnifoligɔli mɛ́ gè, kire 'jo Kpàlidiʔɛ Kpátaʔa yiʔɛ mɛ́ gè. Peli
         pe 'puu nɛ saawalidɛngɛgɛ wéli gè Isirayɛliyé míʔɛ nɛ̄ gè. A siɛn wáà wiiyɛ 'sìʔɛrɛ nɛ̀ kpɔni kire tiʔɛ nɛ̄ gè, pe yé yɛli bè kire
         siɛn kpúu wè wī.39 Leviiyé bálì Misa nɛ́ Arawɔn yé tɔ́ri bèle pe nariyɛ nī yè, nɛ̀ yɛli nɛ́ dàa ní Yewe
         cé juu nɛ̀ gbɛ̀ngɛ pe mɛ́ wè nɛ́ jo pe- ti kpíʔile dè, nàguɔlɔ bálì pe 'liɛ nɛ̀ yege
         nigbe taa gè nɛ́ kàduʔu gè, pe mìɛni bìnɛ wi 'puu siɛnnɛ siramuʔɔyɔ kogunɔ nɛ́ siɛnnɛ
         sirakiɛ (22 000).Yewe wi 'Leviiyé nyíɛnɛ bèle nɛ̀ kɔ̀n wi wuulo40 A Yewe wi ń'nɛ̀ ki juu Misa mɛ́ nɛ́ jo: «Muɔ bé Isirayɛli pìpelile pe mìɛni tɔ́ri bàli bīɛlɛ nàguɔlɔ nɛ́ nàgabigele ní gèle, bàli pe 'liɛ nɛ̀
         yege nigbe taa gè nɛ́ kàduʔu gè. Ma pe míɛyɛ sɛbɛ yè. 41 Muɔ bé Leviiyé líɛ bèle m'mɛ́, Isirayɛliyé pìpelile sìndiʔɛ nī gè. Mi yē Yewe. Muɔ bé Leviiyé yajuuro
         líɛ dè míɛni Isirayɛli siɛnnɛ yajuuro pìpelile sìndiʔɛ nī gè.»42 A Misa sí Isirayɛliyé pìpelile tɔ́ri bèle majo bɛ̀ Yewe cé ki juu nɛ̀ gbɛ̀ngɛ wi mɛ́
         gè. 43 Jaafɔpelile bálì pe 'liɛ nɛ̀ yege nigbe taa gè nɛ́ kàduʔu gè, nɛ̀ yɛli nɛ́ pe míɛyɛ
         sɛbɛgɛnnɛ ní lè, pe mìɛni bìnɛ wi 'puu siɛnnɛ siramuʔɔyɔ kogunɔ nɛ́ sirakiɛ nɛ́ nigbe
         nɛ́ siɛnnɛ togotaanri nɛ́ kpɔrigɔ nɛ́ taanri (22 273).44 A Yewe sí ń'nɛ̀ ki juu Misa mɛ́ nɛ́ jo: 45 «Muɔ bé Leviiyé líɛ bèle mi Yewe mɛ́, Isirayɛliyé pìpelile sìndiʔɛ nī gè, bé Leviiyé
         yajuuro líɛ dè Isirayɛli siɛnnɛ yajuuro pìpelile sìndiʔɛ nī gè. Leviiyé peli yē mi
         wuulo. Mi yē Yewe. 46 Bà sí ki nyaa Isirayɛli jaafɔpelile pe cé niʔɛ nɛ̀ tóri Leviiyé nɛ̄ bèle, bìli pe
         'taʔa bèle pe 'puu nàguɔlɔ sirakeli nɛ́ togotaanri nɛ́ kpɔrigɔ nɛ́ siɛnnɛ taanri (273),
         gàa muɔ bé kpíʔile bé ní pe fùgu zuɔ bèle, 47 muɔ bé walifiiwe walikpegele kogunɔ suɔ siɛn ó siɛn mɛ́ wi nyùgo lɔri dè, bè yɛli
         nɛ́ Yewe saawalidɛngɛgɛ ki wali tɔ́rigɛnmɛ ní bè, ŋàa wiī gera+ kpègele togo gèle. 48 Isirayɛliyé jaafɔpelile bálì pe 'niʔɛ nɛ̀ tóri Leviiyé nɛ̄ bèle, ma ki wali sìndiʔɛ
         kɛn gè Arawɔn nɛ́ wi jaala mɛ́ bèle pe fùgu suɔ lɔri nyuɔ gè.»49 A Misa wi 'fùgusuɔlɔ wali líɛ wè bàli mɛ́ pe yé niʔɛ nɛ̀ tóri bìli nyuɔ nɛ̄ Leviiyé
         pe yé fùgu nɛ̀ suɔ nɛ̀ kúɔ bèle. 50 Isirayɛliyé jaafɔpelile bálì bèle, a pe 'wali kɛn wè Misa mɛ́. Wali wi nyuɔ ki 'puu
         walifiiwe walikpegele sirakɔlini nɛ́ tekataanri nɛ́ kogunɔ (1 365), nɛ̀ yɛli nɛ́ Yewe
         saawalidɛngɛgɛ ki wali tɔ́rigɛnmɛ ní bè. 51 A Misa 'pe fùgu suɔ wali kɛn wè Arawɔn nɛ́ wi jaala mɛ́ bèle, nɛ̀ yɛli nɛ́ dàa ní
         Yewe yé juu nɛ̀ gbɛ̀ngɛ wi mɛ́ wè.
         
            
               	Wéli baa Lev 10.1-7.

               	Wéli baa Yir 13.1-16.

               	Gera wori dáà ti 'juu náʔa gè, kire yé puu nɛ wali wi lúbugogɛnnɛ tìí lè wī. Wéli
                     baa Tɔ́nminɔgɛnnɛ Tìɛdiʔɛ nī gè.

Yewe wi 'Keyatiyé baara tìɛ dè41 A Yewe 'juu nɛ́ Misa nɛ́ Arawɔn ní wè nɛ́ pe yɛ: 2 «Píra ŋáà nī wè, ye- Keyatiyé tɔ́ri bèle Leviiyé sunʔɔmɔ nī bè. Ye- pe tɔ́ri nɛ̀ yɛli nɛ́ pe nariyɛ ní yè nɛ́ pe tobilo kpáaya ní
         yè.3 «Ye- ki séli bàli nɛ̄ pe yiʔɛlɛ togo nɛ́ kpɔrigɔ taa wè bè sa nɔ̀ yiʔɛlɛ togosiin
         nɛ́ kpɔrigɔ nɛ̄ wè, bàli pe mìɛni bīɛlɛ pe bé gbɛ̀ baara kúɔ dè Kpàlidiʔɛ Kpátaʔa nī gè.4 «Baara ti n'dɛ dàa Keyatiyé pe béri kúu Kpàlidiʔɛ Kpátaʔa nī gè: peli bīɛlɛ pe béri
         yacɛ̀njɛnrɛ wàlidɛngɛrɛ wéli dè. 5 Lɛ̀lɛ ó lɛ̀lɛ nī, a kári lɛ̀lɛ ni kɛ́nì nɔ̀ a pe je bùguro yɛ̀gɛ dè, Arawɔn nɛ́ wi
         jaala peli pe bé pa kíni tugoro suʔulo dè. Pe bé gunbɔli fɛ̀ni tìrige wè bè wi tíʔɛ
         bè nyakungɛngɛ finʔɛgɛ tɔ́n gè, 6 bé sí ki tɔ́n nɛ́ sɛ̀nguʔu káà ní, bé sí ní ki tɔ́n nɛ́ fɛ̀nikpuɔwɔ wáà ní ŋàa wī
         gàri céri dè, bé sí finʔɛgɛ ki kàgbiʔile le gèle ki nɛ̄ bèri ki turu+.7 «Pe bé ní gàri céri fɛ̀nikpuɔwɔ wáà tíʔɛ bè búrutaʔa tabali tɔ́n wè+, bé sí tasaala taʔa bèle tabali nɛ̄ wè, nɛ́ tàkuuwori ní dè, nɛ́ lakuucɛngɛlɛ ní
         gèle, nɛ́ kakuɔrɔ diviɛn kàjuʔɔlɔ ní gèle. Búru ŋáà pe tɛ́ngi mi yiʔɛ mɛ́ gè, wire
         bé kò baa súuri tabali nɛ̄ wè. 8 Pe bé ti mìɛni pínɛ dɔ́n nɛ́ fɛ̀nikpuɔwɔ nyìɛwɛ kpólokpolo wáà ní, bé sí ní ti tɔ́n
         nɛ́ sɛ̀nguʔu káà ní, bé sí tabali wi kàgbiʔile le gèle wi nɛ̄ bèri wi líi.9 «Kire kàduʔumɛ pe bé ní gàri céri fɛ̀nikpuɔwɔ wáà tíʔɛ bè fètindaʔagɛlɛ tiige tɔ́n
         gè gàa ki kpìɛnmɛ cáanri bè, nɛ́ ki fètingele ní gèle, nɛ́ ke fígiyɛgɛlɛ ní gèle nɛ́
         cúnʔɔ yalegele ní gèle, nɛ́ ki sùnmɔ yalegele ní gèle gàli pe tíʔi nɛ fètingele baara
         kúu dè. 10 Pe bé fètindaʔagɛlɛ tiige nɛ́ ki yakpiʔilide ti mìɛni pínɛ bè le sɛ̀nguʔu káà ní,
         bé sí ti mìɛni puɔ bè tùɔn tugodugo kàgbiile nɛ̄ lè.11 «Pe bé ní gàri céri fɛ̀nikpuɔwɔ wáà tíʔɛ bè wusuna sórigodiʔɛ tɔ́n gè, gàa gī tiɛ
         cɛ̀nwɛ wuʔu gè, bé sí ní ki tɔ́n nɛ́ sɛ̀nguʔu káà ní, bé sí ki kàgbiʔile le gèle ki
         nɛ̄ bèri ki turu. 12 Pe bé yakpiʔilide ti mìɛni líɛ dàa ní pe baara kúu dè saawalidɛngɛgɛ nī gè, bé ti
         le gàri céri fɛ̀nikpuɔwɔ wáà nī, bé sí ní ti tɔ́n nɛ́ sɛ̀nguʔu káà ní, bé sí ti mìɛni
         puɔ bè tùɔn tugodugo kàgbiile nɛ̄ lè.13 «Pe bé gbùʔɔrɔdiʔɛ yafanʔa cúnʔɔ kɔ̀n gè, bé sí kábebe céri fɛ̀nikpuɔwɔ yáligɛ wè gbùʔɔrɔdiʔɛ nɛ̄ gè. 14 Pe bé gbùʔɔrɔdiʔɛ ki yakpiʔilide ti mìɛni líɛ dàa ní pe ki baara kúu dè bè ti taʔa
         fɛ̀nikpuɔwɔ nɛ̄ wè: ki tingbopigele gèle, nɛ́ ki gànʔana dɛ̀ngɛlɛ ní gèle, kaara wuʔulo
         gèle, nɛ́ ki yakɔnyɔ ní yè, nɛ́ ki sìsiɛn nyɛri tasaadurulo ní bèle, kire 'jo nɛ́
         ki yakpiʔilide ti mìɛni ní dè. Pe bé sí ti mìɛni tɔ́n nɛ́ sɛ̀nguʔu káà ní, bé sí gbùʔɔrɔdiʔɛ
         ki kàgbiʔile le gèle ki nɛ̄ bèri ki turu.15 «A Arawɔn nɛ́ wi jaala pe kɛ́nì saawalidɛngɛgɛ yɛrɛ ti mìɛni suʔulo nɛ̀ ti puɔ nɛ̀ kúɔ dè nɛ́ saawalidɛngɛgɛ yakpiʔilide ní dè,
         kári lɛ̀lɛ nī lè bùguro yɛ̀gɛ lɛ̀lɛ nī lè, kire lɛ̀lɛ lire yákuɔ nī Keyatiyé pe bé
         pɛn bè pa yɛrɛ tugo dè. Piyè cɛ́nì yɛli wīʔ bága cò daa yawalidɛngɛgɛ káà nigbe nɛ̄ʔ,
         á kire 'laa pe bé kùu wī. Kpàlidiʔɛ Kpátaʔa yɛrɛ dáà tire ti bé puu Keyatiyé tugoro
         dè.16 «Gàa ki 'Eleyazari kúɔ wè, kacuɔnriwɔ Arawɔn jaa wè, wire wi béri yɛrɛ dáà wéli dè: sùnmɔ báà pe béri nii fètingele nī
         gèle, nɛ́ nùdaanna wusuna ní wè, nɛ́ cɛngɛ ó cɛngɛ yaliire yakɛnrɛ ní dè nɛ́ siɛnnyiɛnɛgɔn sùnmɔ ní bè. Wi béri Kòridiʔɛ wéli gè nɛ́ yɛrɛ dáà ti mìɛni ní dè baa ki laamɛ nī bè, nɛ́ saawalidɛngɛgɛ ní gè
         nɛ́ ki yakpiʔilide ti mìɛni ní dè.»17 A Yewe 'juu nɛ́ Misa nɛ́ Arawɔn ní wè nɛ́ pe yɛ: 18 «Yeri ki ciʔige kire ga buu Keyatiyé nariyɛ yi fǎga cúʔɔ bè yiri Leviiyé nī bèleʔ. 19 Ye- gàa kire kpíʔile pe mɛ́ kire ga buu pe- kò sìi nɛ̄ pe fǎga kùuʔ a pe kɛ́nì sìʔɛrɛ
         nɛ̀ kpɔni yacɛ̀njɛnrɛ wàlidɛngɛrɛ nɛ̄ dèʔ: Arawɔn nɛ́ wi jaala peli pe bé pa siɛn
         ó siɛn yérige wi yéridiʔɛ nī gè, bé sí ki tìɛ wi nɛ̄ gàa wi 'yɛli bè kpíʔile gè nɛ́
         tugoro díì wi 'yɛli bè tugo dè. 20 Keyatiyé piyè yɛli bè jíin saawalidɛngɛgɛ nī gè bè sa yacɛ̀nrɛ wàlidɛngɛrɛ dáà nyaa
         dèʔ, piyè cɛ́nì yɛli bè ti nyaa púlo wīʔ, a kire 'laa gè, pe bé kùu wī !»Yewe 'Gerisɔnyé baara tìɛ dè21 A Yewe sí ń'nɛ̀ ki juu Misa mɛ́ nɛ́ jo: 22 «Ma koli ma Gerisɔnyé tɔ́ri bèle narigɛ ó narigɛ nī, nɛ́ pe tobilo kpáaya ní yè. 23 Ye- ki séli bàli nɛ̄ pe yiʔɛlɛ togo nɛ́ kpɔrigɔ taa wè bè sa nɔ̀ yiʔɛlɛ togosiin nɛ́
         kpɔrigɔ nɛ̄ wè, bàli pe mìɛni bīɛlɛ pe bé gbɛ̀ baara kúɔ dè Kpàlidiʔɛ Kpátaʔa nī gè.24 «Baara ti n'dɛ dàa Gerisɔnyé nariyɛ yi béri kúu dè nɛ́ tugoro dáà ní pe 'yɛli bèri
         turu dè: 25 Kòridiʔɛ ki fɛ̀niwɛyɛ yè nɛ́ Kpàlidiʔɛ Kpátaʔa ki yatɔngɔ ní gè, nɛ́ yatɔngɔ gáà pe 'kpíʔile
         nɛ́ sɛ̀nguʔu ní gè, kire gáà ki 'ki mìɛni tɔ́n gè, nɛ́ Kpàlidiʔɛ Kpátaʔa wìile ni
         fɛ̀ni ní wè. 26 Dàligɛ gáà nɛ̄ Kòridiʔɛ ki yē gè nɛ́ Yewe gbùʔɔrɔdiʔɛ yafanʔa ní gè, pe béri ki dàligɛ sùlufɛninɛ turu bèle, nɛ́ ki nàkpanʔa wìile tɔ́nfɛni ní wè, nɛ́ fɛ̀ninɛ pe màʔagɛlɛ ní gèle, nɛ́ Kòridiʔɛ ki yakpiʔilide
         ti mìɛni ní dè. Gerisɔnyé peli bīɛlɛ pe béri yɛrɛ dáà ti mìɛni wéli dè béri ti baara
         kúu dè. 27 Arawɔn nɛ́ wi jaala ní bèle, peli pe béri Gerisɔnyé baara dáà ti yiʔɛ kínigi gè, kire 'jo
         tugoro dáà pe 'yɛli bèri turu dè nɛ́ baara dáà pe 'yɛli bèri kúu dè. Tire baara dè,
         Arawɔn nɛ́ wi jaala peli pe 'yɛli bèri ti wéli.28 «Dàa tire dī Gerisɔnyé nariyɛ baara dè Kpàlidiʔɛ Kpátaʔa nī gè. Itamari wè, kacuɔnriwɔ Arawɔn jaa wè, wire wi béri Gerisɔnyé baara dáà ti yiʔɛ kínigi gè.»Yewe 'Mɛrariiyé baara tìɛ dè29 «Ma koli ma Mɛrariiyé tɔ́ri bèle narigɛ ó narigɛ nī, nɛ́ pe tobilo kpáaya ní yè. 30 Ye- ki séli bàli nɛ̄ pe yiʔɛlɛ togo nɛ́ kpɔrigɔ taa wè bè sa nɔ̀ yiʔɛlɛ togosiin nɛ́
         kpɔrigɔ nɛ̄ wè, bàli pe mìɛni bīɛlɛ pe bé gbɛ̀ baara kúɔ dè Kpàlidiʔɛ Kpátaʔa nī gè.31 «Ti n'dɛ tugoro dáà pe 'yɛli bèri turu dè pe baara nī dè Kpàlidiʔɛ Kpátaʔa nī gè:
         Kòridiʔɛ ki tingele gèle, nɛ́ ki kàgbiiparigɛlɛ ní gèle, nɛ́ ki tiindugugolo ní gèle, nɛ́
         ki táanmɛ nyùyɔ ní yè, 32 nɛ́ tiindugugolo gálì ke 'Kòridiʔɛ dàligɛ sùlu gè nɛ́ ke táanmɛ nyùyɔ ní yè, ke tínganʔana
         gèle nɛ́ ke màʔagɛlɛ ní gèle, nɛ́ ki baakuɔyɛrɛ ní dè. Yeli bé ki tìɛ siɛn ó siɛn
         nɛ̄ yɛrɛ dáà wi 'yɛli bèri turu dè. 33 Dàa tire dī Mɛrariiyé nariyɛ baara dè Kpàlidiʔɛ Kpátaʔa nī gè. Itamari wè, kacuɔnriwɔArawɔn jaa wè, wi béri pe wéli pe sí de baara dáà kúu dè.»Leviiyé pe mìɛni nyuɔ gè34 A Misa nɛ́ Arawɔn nɛ́ Isirayɛli tògo siɛnnɛ pe kàfɔlilɔ ní bèle, a pe 'Keyatiyé tɔ́ri bèle narigɛ ó
         narigɛ nī, nɛ́ pe tobilo kpáaya ní yè, 35 nɛ̀ ki séli bàli nɛ̄ pe 'yiʔɛlɛ togo nɛ́ kpɔrigɔ taa wè bè sa nɔ̀ yiʔɛlɛ togosiin
         nɛ́ kpɔrigɔ nɛ̄, bàli pe mìɛni bīɛlɛ pe bé gbɛ̀ baara kúɔ dè Kpàlidiʔɛ Kpátaʔa nī gè. 36 Pe mìɛni bìnɛ wi 'puu pe nariyɛ nī yè nàguɔlɔ sirakiɛ nɛ́ taanri nɛ́ tekɔlisiin nɛ́
         kpɔrigɔ (2 750). 37 Keyatiyé pe nyuɔ kire ki 'puu gàa gè, pe nariyɛ nī yè, bìli pe 'puu nɛ baara Kpàlidiʔɛ
         Kpátaʔa nī gè. Misa nɛ́ Arawɔn yé pe tɔ́ri, nɛ̀ yɛli nɛ́ dàa ní Yewe yé tóri Misa mɛ́ wè nɛ́ ti juu nɛ̀ gbɛ̀ngɛ dè.38-41 A Misa nɛ́ Arawɔn pe 'Gerisɔnyé tɔ́ri bèle kanumɔ nɛ̄ bè, bìli pe 'puu nɛ baara Kpàlidiʔɛ
         Kpátaʔa nī gè; pe nyuɔ ki 'puu nàguɔlɔ sirakiɛ nɛ́ taanri nɛ́ togo nɛ́ kpɔrigɔ (2
         630). 42-45 A pe 'Mɛrariiyé tɔ́ri bèle kanumɔ nɛ̄ bè; pe nyuɔ ki 'puu nàguɔlɔ sirakiɛ nɛ́ kɔlini
         (3 200). Misa nɛ́ Arawɔn yé pe tɔ́ri, nɛ̀ yɛli nɛ́ dàa ní Yewe yé tóri Misa mɛ́ wè
         nɛ́ ti juu nɛ̀ gbɛ̀ngɛ dè.46 A Misa nɛ́ Arawɔn nɛ́ Isirayɛli siɛnnɛ pe kàfɔlilɔ ní bèle, a pe 'Leviiyé tɔ́ri bèle narigɛ ó narigɛ nī, nɛ́ pe tobilo kpáaya ní yè, 47 nɛ̀ ki séli bàli nɛ̄ pe 'yiʔɛlɛ togo nɛ́ kpɔrigɔ taa wè bè sa nɔ̀ yiʔɛlɛ togosiin
         nɛ́ kpɔrigɔ nɛ̄ wè, bàli pe mìɛni bīɛlɛ pe bé gbɛ̀ baara kúɔ dè Kpàlidiʔɛ Kpátaʔa
         nī gè, béri ki tugoro turu dè. 48 Pe nyuɔ ki 'puu nàguɔlɔ siramuʔɔyɔ siin, sirasiin nɛ́ tekacɛri (8 580).49 A pe 'siɛnnɛ tɔ́ri bèle nɛ̀ yɛli nɛ́ dàa ní Yewe yé tóri Misa mɛ́ wè nɛ́ ti juu nɛ̀
         gbɛ̀ngɛ dè, nɛ́ siɛn ó siɛn baara tìɛ dè wi nɛ̄ nɛ́ tugoro dáà wi 'yɛli bèri turu
         dè, nɛ̀ yɛli nɛ́ dàa ní Yewe yé juu nɛ̀ gbɛ̀ngɛ Misa mɛ́ wè.
         
            
               	Koliyo 5-6 wuʔu nī gè, wéli baa Yir 26.1-14; 27.9-16.

               	Wéli baa Lev 24.5-9.

Siɛnnɛ nàʔagoligo wori dè(5.1–6.27)Siɛnnuʔɔnɔ wori dè51 A Yewe ń'nɛ̀ ki juu Misa mɛ́ nɛ́ jo: 2 «Muɔ bé ki juu bè gbɛ̀ngɛ Isirayɛli siɛnnɛ mɛ́ bèle, pe 'yɛli bè césɛngɛ yaabiimɛfɔlilɔ yige bèle bùguro nī dè, nɛ́ siɛn
         ó siɛn ní ŋàa wī luʔɔ nɛ yigi wi mɛ́ wi fìɛrɛ tiɛyɛ nī yè, nɛ́ a siɛn ó siɛn 'cò nɛ̀
         taa kpúu wáà nɛ̄ wè nɛ̀ wìi núʔɔ Yewe yiʔɛ mɛ́ gè. 3 Nàguɔ wī yo, cɛliwɛ wī yo, yeli bé pe yige bùguro kàduʔu mɛ́ gè kire ga buu pe fǎga
         bùguro núʔɔ dèʔ, dàa sunʔɔmɔ nī mi yē wè+.»4 Bà sí ki 'puu a Isirayɛli siɛnnɛ pe 'ki kpíʔile. A pe 'pe yige bùguro nī dè majo bɛ̀
         Yewe cé ki juu Misa mɛ́ wè. Bɛ̀ sí pe 'ki kpíʔile.Kacuʔɔlɔ cuɔnrigɛnmɛ bè5 A Yewe ń'nɛ̀ ki juu Misa mɛ́ nɛ́ jo+: 6 «Ma siɛnrɛ dáà juu dè Isirayɛliyé mɛ́ bèle:«A ki 'nyaa nàguɔ kire ga laa cɛliwɛ wi 'kakolilo kpíʔile siɛn wáà nɛ̄ wè, a wiì sín
         wè Yewe yiʔɛ mɛ́ gèʔ, kire siɛn wi bè wìi kpíʔile kolimɔfɔli. 7 Wi 'yɛli bè yéri ki kapiile nɛ̄ lè, bé sí ki felige núgo gè bè kɛn gàa wi 'cúʔɔ gè,
         bé ni ki felige tílaya tiɛyɛ kogunɔwuʔu taʔa ki nɛ̄. Wi bé ti mìɛni pínɛ bè kɛn siɛn
         mɛ́ wè ŋàa mɛ́ wi 'koli wè.8 «A ki sí nyaa majo siɛn wi 'kùu wè, a siɛn ŋáà wi narigɛ wuu wáà ní wè baaʔ bè ki
         yɛrɛ líɛ dè, kolimɔfɔli wi bé pɛn nɛ́ ti ní bè pa ti kɛn Yewe mɛ́ wè, kire 'jo kacuɔnriwɔ mɛ́ wè. Nɛ̀ taʔa ki nɛ̄ wi 'yɛli bè sìnbapɔli caa bè kɛn kacuɔnriwɔ mɛ́ wè, ŋàa ní
         wi bé kàsulugosuɔ kakuɔrɔ kúɔ dè bè kapiile láʔa kolimɔfɔli nɛ̄ wè.9 «Kpuʔɔrɔ ó kpuʔɔrɔ dáà Isirayɛli siɛnnɛ pe yé kɔ̀n nɛ̀ kɛn dè, dàa dī wàlidɛngɛrɛ
         Yewe mɛ́ wè, tire yē kacuɔnriwɔ wire wori, ŋàa mɛ́ pe 'ti kɛn dè. 10 Kacuɔnriwɔ ó kacuɔnriwɔ mɛ́ pe 'yawalidɛngɛrɛ dáà kɛn dè, tire bé puu wi wori.»A nàguɔ nɛ káala wi cuɔ nɛ̄ wè11 A Yewe wi ń'nɛ̀ ki juu Misa mɛ́ nɛ́ jo: 12 «Ma fànʔa kajuulo náà tìɛ lè Isirayɛliyé nɛ̄ bèle:«Ki n'gɛ gàa yeli bé kpíʔile cɛliwɛ nɛ̄ wè ŋàa wiì sín wi pɔli mɛ́ wèʔ nɛ́ kolimɔ
         kpíʔile bè, 13 nɛ̀ ki yaʔa siɛn sì wi nyaa wèʔ.«A ki sí nyaa nàguɔ wáà pɛ́nì cɛliwɛ ŋáà yùu wè nɛ̀ taa nɛ̀ ki yaʔa wi pɔli wiì ki
         cɛ́n gèʔ, á cɛliwɛ wi 'wìi núʔɔ Yewe yiʔɛ mɛ́ làrimɛ nī bè, nɛ́ míɛni kinyaafɔli wè
         baa wèʔ bà pe míɛni sì wi còʔ ki kpíʔilediʔɛ nī gèʔ, 14 a yejaʔa kɛ́nì wi pɔli cò wè, á wiī nɛ káala kpuʔɔ wi cuɔ wi tánʔagɛnmɛ nɛ̄ bè, a
         ki pɛ́nì nyaa kányiʔɛ gī wi 'wìi núʔɔ wè, a ki sí nyaa kányiʔɛ bɛ̀ʔ, wiì 'wìi núʔɔ
         wèʔ, 15 nàguɔ ŋáà wi bé wi cuɔ kɔ́ri wè bè pɛn kacuɔnriwɔ kúrugu wè, bé sí pɛn nɛ́ kpuʔɔrɔ ní dè, dàa ti yē ɔrizi míige juubaanyɛni tílaga gè. Wiì yɛli bè sùnmɔ wo ti nɛ̄ʔ, nɛ́ míɛni wiì yɛli bè
         wusuna cìiliwe le ti nīʔ, nɛ́ ki cɛ́n yejaʔa yakɔngɔ gī, dìgire yakɛngɛ gī, bè kolimɔ
         sɔ̀ngirɔ tìrige dè.16 «Kacuɔnriwɔ wi bé cɛliwɛ kɔ́ri wè bè yérige Yewe yiʔɛ mɛ́ gè, 17 bé lawalidɛngɛgɛ kúu kàjɔli nī lè, bé sí tárigɛ koli dàala nɛ̄ lè Kòridiʔɛ laamɛ nī bè, bè le luʔɔ nī gè. 18 Bà wi kɛ́nì cɛliwɛ yérige wè Yewe yiʔɛ mɛ́ gè, kacuɔnriwɔ wi bé nzìire sáʔala dè cɛliwɛ
         nɛ̄ wè, bé sí dìgire yakɔngɔ le gè wi mɛ́ kadaʔala nī gèle; tire yē yejaʔa yakɛngɛ.
         Kacuɔnriwɔ wè, wire bé luʔɔ sìsorigo líɛ gè, kire gáà gī dɛ́ngɛ juudaʔa luʔɔ gè.19 «Bà kacuɔnriwɔ wire bé cɛliwɛ ŋàʔana wè, bè jo wi- ki kàli: ‹A ki 'nyaa nàguɔ wáà wiiyɛ sì muɔ yùu nɛ́ cò muɔ nɛ̄ wèʔ, nɛ́ míɛni muɔ sì mìɛ
         núʔɔ Yewe yiʔɛ mɛ́ gèʔ nɛ̀ kolimɔ kpíʔile muɔ pɔli mɛ́ wèʔ, ma suɔ dɛ́ngɛ ŋáà mɛ́
         wè ŋàa luʔɔ sìsorigo ki tari gè. 20 A ki sí tɔ̀ni nɛ̀ nyaa muɔ nyɛ́nì koli muɔ pɔli mɛ́ wè nɛ̀ kɛ́ nàguɔ wáà wiiyɛ kúrugu
         wè, nɛ̀ sɛ́nì mìɛ núʔɔ baa wè, nɛ́ ki cɛ́n kire nàguɔ ŋáà wi wè muɔ pɔliʔ nɛ́ sí muɔ
         yùu wè...›21 «Kire tiʔɛ nī gè kacuɔnriwɔ wi bé séli bè dɛ́ngɛ juu wè bè taʔa cɛliwɛ nɛ̄ wè bé jo:
         ‹Yewe wi- ki yaʔa muɔ- puu fìɛ ŋáà siɛnnɛ pe béri nyu wè lɛ̀lɛ líì nī pe béri dɛ́ngɛ
         siɛnrɛ nyu dè béri kàlí de tari siɛnnɛ nɛ̄ bèle ! Yewe wi- ki kpíʔile muɔ siimɛdɛngɛ ki cúʔɔ muɔ nī, bé sí muɔ liyɛ
         fiɛ yè ! 22 Luʔɔ gáà ki dɛ́ngɛ tari wè, ki- jíin muɔ liyɛ nī yè bè muɔ liyɛ fiɛ yè bé sí muɔ siimɛdɛngɛ
         cúʔɔ gè !›«Bà cɛliwɛ wi bé ki juu bé jo: ‹Ki- taa ki puu bɛ̀ ! Ki‑ taa ki puu bɛ̀ !›23 «Kacuɔnriwɔ wi bé dɛ́ngɛ siɛnrɛ dáà sɛbɛ dè sɛ̀ngɛ kaliwɛgɛ nɛ̄ gè, bé sí ti jíge
         láʔa lasorigo ní gè, 24 bé sí ki kɛn cɛliwɛ mɛ́ wè wi- lasorigo gbuɔ gè gàa ki dɛ́ngɛ tari wè. Dɛ́ngɛ juudaʔa
         luʔɔ gè, kire bé jíin wi nī bè funbiɛnrɛ kɛn wi mɛ́. 25 Bà kacuɔnriwɔ wi bé yejaʔa yaliire yakɛnrɛ suɔ dè cɛliwɛ wi kiyɛ nī yè, bé sí ti mìɛni
         yɛ̀gɛ naamɛ Yewe yiʔɛ mɛ́ gè bé kɛ́ nɛ́ ti ní gbùʔɔrɔdiʔɛ yafanʔa mɛ́ gè.26 «Kacuɔnriwɔ wi bé kagbuunyiʔɛ nigbe kɔ̀n míige yakɛnrɛ nī dè ki- puu sɔ̀ngidaa wuʔu
         bé ki sórigo gbùʔɔrɔdiʔɛ nɛ̄ gè. Kire kàduʔumɛ, wi bé luʔɔ kɛn gè cɛliwɛ mɛ́ wè wi-
         ki gbuɔ.27 «Bà wi 'luʔɔ kɛn gè wi- ki gbuɔ gè, kire bé ki yaʔa a ki yē wi nyɛ́nì wìi núʔɔ Yewe
         yiʔɛ mɛ́ gè nɛ̀ koli wi pɔli mɛ́ wè, dɛ́ngɛ juudaʔa luʔɔ ki bé jíin wi nī bè funbiɛnrɛ
         kɛn dè wi mɛ́: wi liyɛ yi bé fiɛ, wi siimɛdɛngɛ ki bé cúʔɔ. Bà cɛliwɛ ŋáà wi bé kò
         fìɛ ŋáà wori siɛnnɛ pe béri nyu dè lɛ̀lɛ líì nī pe dɛ́ngɛ tari wè.28 «A ki sí nyaa cɛliwɛ wiì wìi núʔɔ wèʔ, wiī cìiliwe wè, cɛliwɛ ŋáà wi bé suɔ dɛ́ngɛ
         mɛ́ wè, bà wi béri pìile taʔa.29 «Dàa tire dī fànʔa kajuulo lè yejaʔa wuʔu nɛ̄ gè, cɛliwɛ kɔli mɛ́ gè ŋàa wi 'wi pɔli
         yaʔa nɛ́ kanuʔɔrɔ kpíʔile nɛ́ nàguɔ wáà wiiyɛ ní wè, 30 kire ga laa nàguɔ kɔli mɛ́ gè ŋàa wī yejaʔa ki 'wi cò gè a wiī nɛ káala wi cuɔ nɛ̄
         wè. Wi bé wi kɔ́ri bè yérige Yewe yiʔɛ mɛ́ gè dí kacuɔnriwɔ wi sí kele gálì kpíʔile
         gèle wi nɛ̄, gàli fànʔa kajuʔulo gálì ke 'juu gèle. 31 A kire 'kpíʔile gè, cɛliwɛ wi pɔli wiǐ kolimɔ taaʔ, nɛ̀ sí ki yaʔa cɛliwɛ ŋáà wi 'koli
         wè, wire bé wi kapiile tɔ̀ni taa wè.»
         
            
               	Wéli baa Lev 13.46.

               	Koliyo 5-8 wuʔu nī gè, wéli baa Lev 5.20-26.

Naziiri kàlilɛ wori dè61 A Yewe wi ń'nɛ̀ ki juu Misa mɛ́ nɛ́ jo: 2 «Ma fànʔa kajuulo náà tìɛ lè Isirayɛliyé nɛ̄ bèle:«Lɛ̀lɛ líì nī nàguɔ wáà kire ga laa cɛliwɛ wáà 'nyuɔ kún nɛ̀ kɛn nɛ̀ jo wi bé wìi wàli dɛ́ngɛ Yewe mɛ́ wè, gàa gī Naziiri nyakungɛngɛ gè, 3 wi bè láʔa yɛrɛ dáà nɛ̄ dè: wiì yɛli bè diviɛn gbuɔʔ+ nɛ́ míɛni bè sungbɛnmɛ gbuɔ bèʔ, wiǐ gbɛ̀ diviɛn luʔɔ gbuɔʔ gàa ki 'tanʔana gèʔ,
         nɛ́ míɛni sunmɔ páà ní bàa pi bé gbɛ̀ siɛn cáan wèʔ, a ki cɛ́nì nyaa bè ɛrɛzɛn luʔɔ gbuɔʔ. Wiì sí yɛli míɛni bè ɛrɛzɛn yasɛnrɛ káaʔ, dàa dī sìpiride dèʔ nɛ́ dàa
         ti 'waʔa dèʔ. 4 Wi Naziiri nyakungɛngɛ lɛ̀lɛ ni mìɛni nī lè, wiì cɛ́nì yɛli bè yafiɛn káaʔ gàa ki
         'kɔ́n ɛrɛzɛn fétire nī dèʔ, bè ki séli baa ɛrɛzɛn cìʔile nɛ̄ gèle fúɔ bè pa nɔ̀ wi
         forido nɛ̄ dèʔ.5 «Lɛ̀lɛ ni mìɛni nī nàa nɛ̄ wi bé puu wàlidɛngɛwɛ Yewe mɛ́ wè wi kàlilɛ nɛ̄ lè, gbàrifiɛ
         sì yɛli bè tóri wi nyùgo nɛ̄ gèʔ. Fúɔ bè taa wi kàlilɛ lɛ̀lɛ ni pa kúɔ nàa wi 'kpíʔile
         Yewe mɛ́ wè, wi bé puu wàlidɛngɛwɛ Yewe mɛ́ wè wī, kire nɛ̄ wi bé wi nzìire yaʔa dè
         ti de liʔi tìimɛ. 6 Lɛ̀lɛ náà ni mìɛni nī wi bé puu wàlidɛngɛwɛ Yewe mɛ́ wè, wiì cɛ́nì yɛli bè sìʔɛrɛ
         kpɔni kpúu nɛ̄ʔ; 7 wiì yɛli bè wìi núʔɔ Yewe yiʔɛ mɛ́ gèʔ a ki cɛ́nì nyaa wi tuu wi 'kùu wèʔ, á kire
         bɛ̀ʔ wi yàa, kire ga laa wi siinyɛni nàguɔ, kire ga laa wi siinyɛni cɛliwɛ, a pe wàa
         'kùu wèʔ. Nɛ́ ki cɛ́n wi nyùgo nzìire tiī nɛ ki tìí wiī wàlidɛngɛwɛ Kulocɛliɛ mɛ́.
         8 Wi Naziiri lɛ̀lɛ ni mìɛni nī lè, wi bé kò wàlidɛngɛwɛ Yewe mɛ́.9 «A siɛn wáà 'fuu nɛ̀ kùu wi táanni wè+, wi nyùgo nzìire dáà ti 'ki tìɛ wiī wàlidɛngɛwɛ wè, tire bé núʔɔ Yewe yiʔɛ mɛ́ gè.
         Cɛnyɛ kɔlisiinwuʔu nɛ̄ gè, kire cɛngɛ gè wi bé wìi cìile; wi bé wi nzìire kùnu dè.
         10 Cɛnyɛ kataanriwuʔu nɛ̄ gè, wi bé pɛn nɛ́ gòtogolo siin ní á kire ga laa gòriwuʔɔpigele
         siin ní, bè pa ke kɛn kacuɔnriwɔ mɛ́ wè Kpàlidiʔɛ Kpátaʔa wìile mɛ́ lè. 11 Bà kacuɔnriwɔ wi bé làa nigbe kpúu kapiʔile kàsulugo kakuɔrɔ, bé nìi kpúu lè kakuɔrɔ kaasuʔuro, bè kàsulugosuɔ baara kúɔ dè núʔɔmɔ wori nɛ̄ dè dàa ti 'wi taa dè kpúu tiʔɛ nī gè.«Kire cɛnnugo gè, siɛn wi bé ní koli bè Naziirikàlilɛ fùgu lè bè kpíʔile bè wi nyùgo nzìire wàli dè bè tɛ́ngɛ. 12 Wi bé ní koli bè wìi wàli dɛ́ngɛ Yewe mɛ́ nɛ̀ yɛli nɛ́ wàlidɛngɛlɛ lɛ̀lɛ náà ní lè
         wi yé nyíɛnɛ nɛ̀ kɔ̀n lè. Wi bé yiɛlɛ nigbe sìnbapɛnnɛ cò bè kolimɔ kakuɔrɔ kúɔ dè.
         Cɛnyɛ nyáà yi 'tóri nɛ̀ kúɔ yè, piyě ní de tɔ́ri nɛ̀ yire níʔ, nɛ́ ki cɛ́n kire cɛnwalidɛngɛyɛ
         nyáà yi cé núʔɔ nɛ̀ kúɔ.13 «Ki n'gɛ fànʔa kajuulo náà nī Naziiri siɛn wori dè cɛngɛ gíì wi bé kúɔ wi cɛnwalidɛngɛyɛ
         nɛ̄ yè. Kire cɛngɛ gè pe bé wi kɔ́ri bè pɛn Kpàlidiʔɛ Kpátaʔa wìile mɛ́ lè. 14 Wi bé pɛn bè pa wi kpuʔɔrɔ kɛn dè Yewe mɛ́ wè. Wi bé pɛn nɛ́ yiɛlɛ nigbe sìnbapɛnnɛ
         ní nàa nī kpɔlidiɛlɛ fùn wè, kakuɔrɔ kaasuʔuro woli lè; nɛ́ yiɛlɛ nigbe sìnbapori
         ní ŋàa wī kpɔlidiɛlɛ fùn wè, kapiʔile kàsulugo kakuɔrɔ wuu wè; nɛ́ sìnbapɔli wáà ní
         ŋàa wī kpɔlidiɛlɛ fùn wè, wire wī yanyige yakɔnrɔ wuu wè; 15 nɛ́ míɛni yaliire yakɛnrɛ ní dè, nɛ́ kakuɔrɔ diviɛn ní wè, nɛ́ danʔa káà ní gàa nī wi bé sìnvarifun búru le wè, nɛ́ míifuɔnibɔ búru kpɔbilɔ bálì pe 'kpúɔn nɛ́ sùnmɔ ní bè, nɛ́ sìnvarifun
         ŋɔ̀minɔ ní bèle bàli nɛ̄ pe 'sùnmɔ wo bè.16 «Bà kacuɔnriwɔ wi bé ti líɛ bè pɛn Yewe yiʔɛ mɛ́ gè, bè ti kɔ̀n kapiʔile kàsulugo
         kaara nɛ́ míɛni kakuɔrɔ kaasuʔuro, Naziiri siɛn mɛ́ wè. 17 Kire kàduʔumɛ gè wi bé sìnvarifun búru líɛ wè, ŋàa wī danʔa nī gè, bè wi kɛn Yewe
         mɛ́ wè, bé sí sìnbapɔli kpúu wè yanyige kaara bè fàri yaliire yakɛnrɛ nɛ̄ dè nɛ́ kakuɔrɔ diviɛn ní wè. 18 Naziiri siɛn wi bé kɛ́ Kpàlidiʔɛ Kpátaʔa wìile yiʔɛ mɛ́ gè bé sí wi nzìire kùnu dè
         dàa ti 'ki tìɛ wi 'wìi wàli nɛ̀ tɛ́ngɛ wè, bé sí kire nzìire líɛ dè dàa wi 'wàli nɛ̀
         tɛ́ngɛ dè, bè ti le kàsun nī gè gàa ki nyí yanyige kaara láara dè.19 «Bà kacuɔnriwɔ wi bé sìnbapɔli wi fíkanʔa líɛ gè gàa ki 'pe gè, nɛ́ sìnvarifun búru
         kpɔbiwɔ nigbe ní ŋàa wī danʔa nī gè, nɛ́ sìnvarifun ŋɔ̀mi nigbe ní, bè ti mìɛni pínɛ
         bè le Naziiri siɛn wi kadaʔala nī gèle, lɛ̀lɛ líì nī wi kɛ́nì wi nyùgo wàlidɛngɛgɛ
         kùnu gè nɛ̀ kúɔ gè. 20 Bà kacuɔnriwɔ wi bé ti mìɛni yɛ̀gɛ naamɛ Yewe yiʔɛ mɛ́ gè. Tire yē yaliire táà dàa
         ti 'wàli nɛ̀ tɛ́ngɛ dè; kacuɔnriwɔ wire liɛlɛ nī, nɛ́ sìnbapɔli wi dìribuu ní wè ŋàa
         pe 'yɛ̀gɛ naamɛ gè, nɛ́ ciile ní lè nàa pe 'kɔ̀n nɛ̀ kɛn Yewe mɛ́ wè. Kire kàduʔumɛ
         gè, Naziiri siɛn wi bé gbɛ̀ jáa bè diviɛn gbuɔ.21 «Dàa tire yē fànʔa kajuulo Naziiri siɛn wori dè, ŋàa wi 'nyuɔ kún nɛ̀ kɛn wè. Dàa tire yē kpuʔɔrɔ dáà wi 'yɛli bè kɛn
         Yewe mɛ́ wè wi wàlidɛngɛlɛ wuʔu nɛ̄ gè. A ki sí nyaa majo wi cé yakaa nyuɔ kún nɛ̀
         kɛn wè, nɛ̀ yɛli nɛ́ wi taagɛnmɛ ní bè gàa wi 'puu nɛ caa bè kpíʔile wi kàlilɛ lɛ̀lɛ
         nī lè, kire wi 'yɛli bè kɔ̀n.»Kacuɔnrilɔ diba kpíʔiligɛnmɛ bè22 A Yewe ń'nɛ̀ ki juu Misa mɛ́ nɛ́ jo: 23 «Ma siɛnrɛ dáà juu dè Arawɔn nɛ́ wi jaala mɛ́ bèle:«Kɛnmɛ báà pire nɛ̄ yeli béri diba kpínʔini wè Isirayɛli siɛnnɛ mɛ́ bèle+. Yeli bé ki juu pe mɛ́ bé jo:24 ‹Yewe wi- diba taʔa wè yeli nɛ̄ wiri yeli wéli !25 Yewe wi- yeli wéli nɛ́ fundaanra yiʔɛ ní gè bé kpuʔɔrɔ taʔa dè yeli nɛ̄ !26 Yewe wi- wi yiʔɛ yiʔɛ gè yeli kɔli mɛ́ bé sí yanyige kɛn gè yeli mɛ́ !›27 «Kɛnmɛ báà pire nɛ̄ pe béri diba kpínʔini wè Isirayɛli siɛnnɛ mɛ́ bèle nɛ́ mi míʔɛ
         ní gè; bà ki bé puu m'bé diba taʔa wè pe nɛ̄.»
         
            
               	Wéli baa Am 2.12; Luk 1.15.

               	Isirayɛliyé mɛ́ bèle, a siɛn yé cò kpúu nɛ̄ wè, wi nɛ̂ kò siɛnnuʔɔwɔ. Wéli baa 19.14-16.

               	Kacuɔnrilɔ pe 'puu nɛ diba kpínʔini wè Isirayɛliyé mɛ́ Yewe míʔɛ nɛ̄ gè kɛnmɛ báà
                     nɛ̄ bè. Wéli baa Lev 9.22-23; Fàn 10.8; 21.5.

Pe 'Yewe Kòridiʔɛ múgu gè nɛ́ ki baara séli dè(7.1–10.10)Kòridiʔɛ ki múgulo kpuʔɔrɔ dè71 Bà Misa 'kúɔ Kòridiʔɛ ki kpíʔilige nɛ̄ gè, a wi 'siɛnnyiɛnɛgɔn sùnmɔ líɛ bè nɛ̀ pi nyɛri nyɛri ki nɛ̄,
         nɛ́ ki yakpiʔilide ti mìɛni ní dè, nɛ́ gbùʔɔrɔdiʔɛ yafanʔa ki yakpiʔilide ti mìɛni ní. A wi 'ti mìɛni nyɛri nyɛri nɛ́ siɛnnyiɛnɛgɔn sùnmɔ ní
         bè nɛ̀ ti wàli nɛ̀ tɛ́ngɛ.2 A Isirayɛli siɛnnɛ pe kàfɔlilɔ bèle, bàli pe 'puu pe tobilo kpáaya yi kàfɔlilɔ bèle nɛ́ pe saaya
         tùluyo nyùgo nɛ̄ gè, bàli pe yé pe sáʔa a pe 'tɔ́rilɔ kpíʔile lè, 3 a peli 'pɛn nɛ́ pe kpuʔɔrɔ yɛrɛ ní dè nɛ̀ pɛ́nì kɛn Yewe mɛ́: wotorilo kɔlini bálì pe 'puu yatɔnyɔ ní yè, nɛ́ nìɛyɛ kiɛ nɛ́ siin. Kire 'jo
         saʔa tùlugo kàfɔlilɔ siin 'wúɔ wotori nigbe nɛ̄, a saʔa tùlugo kàfɔli ó kàfɔli 'nùɔ
         nigbe kɛn. A pe 'pɛn nɛ́ ti mìɛni ní Kòridiʔɛ yiʔɛ mɛ́ gè.4 A Yewe 'ki juu Misa mɛ́ nɛ́ jo: 5 «-Yɛrɛ suɔ dè pe mɛ́, dàa ní pe 'pɛn dè. Leviiyé pe bága de baara nɛ́ ti ní Kpàlidiʔɛ Kpátaʔa nī gè. Muɔ bé ti liɛlɛ Leviiyé gbuʔulo gálì ke taanri nɛ̄ gèle, gboli ó gboli nɛ̀
         yɛli nɛ́ ni baara ti kúɔgɛnmɛ ní bè.»6 A Misa sí wotorilo líɛ bèle nɛ́ nìɛyɛ ní yè nɛ̀ ti liɛlɛ Leviiyé gbuʔulo nɛ̄ gèle.
         7 A wi 'wotorilo siin nɛ́ nìɛyɛ sicɛri kɛn Gerisɔnyé mɛ́ bèle nɛ̀ yɛli nɛ́ pe baara
         ti kúɔgɛnmɛ ní bè. 8 A wi ń'nɛ̀ wotorilo bílì sicɛri kɛn bèle nɛ́ nìɛyɛ kataanri ní yè Mɛrariiyé mɛ́ bèle
         nɛ̀ yɛli nɛ́ pe baara ti kúɔgɛnmɛ ní bè, dàa pe 'puu nɛ kúu nɛ́ Itamari ní wè, pe
         yiɛginiwɛ wè, ŋàa wi 'puu kacuɔnriwɔArawɔn jaa wè. 9 Nɛ̀ ki yaʔa wiì cé tàa kɛn Keyatiyé mɛ́ bèleʔ, nɛ́ ki cɛ́n peli baara tire ti yé puu
         bèri yawalidɛngɛrɛ turu dè pe fíkɛnyɛ yire yákuɔ nɛ̄ yè.Saaya tùluyo kàfɔlilɔ pe 'kpuʔɔrɔ kɛn10 Gbùʔɔrɔdiʔɛ múgu cɛngɛ gè, bà Misa yé gbùʔɔrɔdiʔɛ yafanʔa nyɛri nyɛri gè nɛ́ siɛnnyiɛnɛgɔn sùnmɔ ní bè, bè ti wàli dɛ́ngɛ, a saaya tùluyo kàfɔlilɔ
         pe 'pɛn nɛ́ kpuʔɔrɔ yɛrɛ ní dè nɛ̀ pɛ́nì ti tɛ́ngɛ gbùʔɔrɔdiʔɛ yiʔɛ mɛ́ gè. 11 Nɛ́ ki cɛ́n Yewe cé ki juu Misa mɛ́ nɛ́ jo: «Cɛngɛ ó cɛngɛ saʔa tùlugo kàfɔli wáà nigbe bé pɛn bè pa wi kpuʔɔrɔ kɛn
         dè, gbùʔɔrɔdiʔɛ múgu wori dè.»12 Cɛnbelige nɛ̄ gè, ŋàa wi pɛ́nì wi kpuʔɔrɔ yɛrɛ kɛn dè, wire wi 'puu Nasɔn, Aminadabi
         jaa wè, Zuda saʔa tùlugo ki kàfɔli wè.13 Wire kpuʔɔrɔ tire ti 'puu dàa dè: walifiiwe tasaa nigbe, ŋàa wi lúbugogɛnnɛ ni 'puu culo nigbe
         nɛ́ tílaga, nɛ́ walifiiwe tasaaduru nigbe, ŋàa wi lúbugogɛnnɛ ni 'puu giraminɛ sirasicɛri
         (800), nɛ̀ yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. Tasaala bálì pe mìɛni siin cé puu nyìminɛ nɛ́ míifuɔnibɔ
         ní bàa pe 'nyaʔami nɛ́ sùnmɔ ní bè, yaliire yakɛnrɛ wori dè. 14 A wi ń'nɛ̀ pɛn nɛ́ tiɛ tàkuuyalele nigbe ní nàa ni lúbugogɛnnɛ ni 'puu giraminɛ dabataan
         nɛ́ kpɔrigɔ (110); ni 'puu nyìnɛ wusuna nɛ̄.15 A wi ń'nɛ̀ pɛn nɛ́ kakuɔrɔ kaasuʔuro wori ní dè: nɛ̀piɛyɛlilɛ nigbe, nɛ́ sìnbapɔli nigbe, nɛ́ míɛni yiɛlɛ nigbe sìnbapɛnnɛ,
         16 nɛ́ kapiʔile kàsulugo síkapɛnnɛ nigbe ní lè, 17 nɛ́ yanyige yakɔnrɔ wori ní dè: nìɛyɛ siin, sìnbapɔlilɔ kogunɔ, síkapɛngɛlɛ kogunɔ, nɛ́ yiɛlɛ nigbe sìnbapɛngɛlɛ
         kogunɔ ní gèle. Dàa tire yé puu Nasɔn kpuʔɔrɔ dè, Aminadabi jaa wè.18 Cɛnyɛ siinwuʔu nɛ̄ gè, ŋàa wi pɛ́nì wi kpuʔɔrɔ yɛrɛ kɛn dè, wire wi 'puu Nɛtanɛyɛli,
         Zuwari jaa wè, Izakari saʔa tùlugo ki kàfɔli wè.19 Wire kpuʔɔrɔ tire ti 'puu dàa dè: walifiiwe tasaa nigbe, ŋàa wi lúbugogɛnnɛ ni 'puu
         culo nigbe nɛ́ tílaga, nɛ́ walifiiwe tasaaduru nigbe, ŋàa wi lúbugogɛnnɛ ni 'puu giraminɛ
         sirasicɛri (800), nɛ̀ yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. Tasaala
         bálì pe mìɛni siin cé puu nyìminɛ nɛ́ míifuɔnibɔ ní bàa pe 'nyaʔami nɛ́ sùnmɔ ní bè,
         yaliire yakɛnrɛ wori dè. 20 A wi ń'nɛ̀ pɛn nɛ́ tiɛ tàkuuyalele nigbe ní nàa ni lúbugogɛnnɛ ni 'puu giraminɛ dabataan
         nɛ́ kpɔrigɔ (110); ni 'puu nyìnɛ wusuna nɛ̄.21 A wi ń'nɛ̀ pɛn nɛ́ kakuɔrɔ kaasuʔuro wori ní dè: nɛ̀piɛyɛlilɛ nigbe, nɛ́ sìnbapɔli
         nigbe, nɛ́ míɛni yiɛlɛ nigbe sìnbapɛnnɛ, 22 nɛ́ kapiʔile kàsulugo síkapɛnnɛ nigbe ní lè, 23 nɛ́ yanyige kaara wori ní dè: nìɛyɛ siin, sìnbapɔlilɔ kogunɔ, síkapɛngɛlɛ kogunɔ, nɛ́ yiɛlɛ nigbe sìnbapɛngɛlɛ
         kogunɔ ní gèle. Dàa tire yé puu Nɛtanɛyɛli kpuʔɔrɔ dè, Zuwari jaa wè.24 Cɛnyɛ taanriwuʔu nɛ̄ gè, ŋàa wi pɛ́nì wi kpuʔɔrɔ yɛrɛ kɛn dè, wire wi 'puu Ɛliyabi,
         Elɔn jaa wè, Zabulɔn saʔa tùlugo ki kàfɔli wè.25 Wire kpuʔɔrɔ tire ti 'puu dàa dè: walifiiwe tasaa nigbe, ŋàa wi lúbugogɛnnɛ ni 'puu
         culo nigbe nɛ́ tílaga, nɛ́ walifiiwe tasaaduru nigbe, ŋàa wi lúbugogɛnnɛ ni 'puu giraminɛ
         sirasicɛri (800), nɛ̀ yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. Tasaala
         bálì pe mìɛni siin cé puu nyìminɛ nɛ́ míifuɔnibɔ ní bàa pe 'nyaʔami nɛ́ sùnmɔ ní bè,
         yaliire yakɛnrɛ wori dè. 26 A wi ń'nɛ̀ pɛn nɛ́ tiɛ tàkuuyalele nigbe ní nàa ni lúbugogɛnnɛ ni 'puu giraminɛ dabataan
         nɛ́ kpɔrigɔ (110); ni 'puu nyìnɛ wusuna nɛ̄.27 A wi ń'nɛ̀ pɛn nɛ́ kakuɔrɔ kaasuʔuro wori ní dè: nɛ̀piɛyɛlilɛ nigbe, nɛ́ sìnbapɔli
         nigbe, nɛ́ míɛni yiɛlɛ nigbe sìnbapɛnnɛ, 28 nɛ́ kapiʔile kàsulugo síkapɛnnɛ nigbe ní lè, 29 nɛ́ yanyige yakɔnrɔ wori ní dè: nìɛyɛ siin, sìnbapɔlilɔ kogunɔ, síkapɛngɛlɛ kogunɔ,
         nɛ́ yiɛlɛ nigbe sìnbapɛngɛlɛ kogunɔ ní gèle. Dàa tire yé puu Ɛliyabi kpuʔɔrɔ dè, Elɔn
         jaa wè.30 Cɛnyɛ sicɛriwuʔu nɛ̄ gè, ŋàa wi pɛ́nì wi kpuʔɔrɔ yɛrɛ kɛn dè, wire wi 'puu Elizuri,
         Sedewuri jaa wè, Wurubɛni saʔa tùlugo ki kàfɔli wè.31 Wire kpuʔɔrɔ tire ti 'puu dàa dè: walifiiwe tasaa nigbe, ŋàa wi lúbugogɛnnɛ ni 'puu
         culo nigbe nɛ́ tílaga, nɛ́ walifiiwe tasaaduru nigbe, ŋàa wi lúbugogɛnnɛ ni 'puu giraminɛ
         sirasicɛri (800), nɛ̀ yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. Tasaala
         bálì pe mìɛni siin cé puu nyìminɛ nɛ́ míifuɔnibɔ ní bàa pe 'nyaʔami nɛ́ sùnmɔ ní bè,
         yaliire yakɛnrɛ wori dè. 32 A wi ń'nɛ̀ pɛn nɛ́ tiɛ tàkuuyalele nigbe ní nàa ni lúbugogɛnnɛ ni 'puu giraminɛ dabataan
         nɛ́ kpɔrigɔ (110); ni 'puu nyìnɛ wusuna nɛ̄.33 A wi ń'nɛ̀ pɛn nɛ́ kakuɔrɔ kaasuʔuro wori ní dè: nɛ̀piɛyɛlilɛ nigbe, nɛ́ sìnbapɔli
         nigbe, nɛ́ míɛni yiɛlɛ nigbe sìnbapɛnnɛ, 34 nɛ́ kapiʔile kàsulugo síkapɛnnɛ nigbe ní lè, 35 nɛ́ yanyige yakɔnrɔ wori ní dè: nìɛyɛ siin, sìnbapɔlilɔ kogunɔ, síkapɛngɛlɛ kogunɔ,
         nɛ́ yiɛlɛ nigbe sìnbapɛngɛlɛ kogunɔ ní gèle. Dàa tire yé puu Elizuri kpuʔɔrɔ dè, Sedewuri
         jaa wè.36 Cɛnyɛ kogunɔwuʔu nɛ̄ gè, ŋàa wi pɛ́nì wi kpuʔɔrɔ yɛrɛ kɛn dè, wire wi 'puu Selumiyɛli,
         Zurisadayi jaa wè, Simɛyɔ saʔa tùlugo ki kàfɔli wè.37 Wire kpuʔɔrɔ tire ti 'puu dàa dè: walifiiwe tasaa nigbe, ŋàa wi lúbugogɛnnɛ ni 'puu
         culo nigbe nɛ́ tílaga, nɛ́ walifiiwe tasaaduru nigbe, ŋàa wi lúbugogɛnnɛ ni 'puu giraminɛ
         sirasicɛri (800), nɛ̀ yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. Tasaala
         bálì pe mìɛni siin cé puu nyìminɛ nɛ́ míifuɔnibɔ ní bàa pe 'nyaʔami nɛ́ sùnmɔ ní bè,
         yaliire yakɛnrɛ wori dè. 38 A wi ń'nɛ̀ pɛn nɛ́ tiɛ tàkuuyalele nigbe ní nàa ni lúbugogɛnnɛ ni 'puu giraminɛ dabataan
         nɛ́ kpɔrigɔ (110); ni 'puu nyìnɛ nɛ́ wusuna ní.39 A wi ń'nɛ̀ pɛn nɛ́ kakuɔrɔ kaasuʔuro wori ní dè: nɛ̀piɛyɛlilɛ nigbe, nɛ́ sìnbapɔli
         nigbe, nɛ́ míɛni yiɛlɛ nigbe sìnbapɛnnɛ, 40 nɛ́ kapiʔile kàsulugo síkapɛnnɛ nigbe ní lè, 41 nɛ́ yanyige yakɔnrɔ wori ní dè: nìɛyɛ siin, sìnbapɔlilɔ kogunɔ, síkapɛngɛlɛ kogunɔ,
         nɛ́ yiɛlɛ nigbe sìnbapɛngɛlɛ kogunɔ ní gèle. Dàa tire yé puu Selumiyɛli kpuʔɔrɔ dè,
         Zurisadayi jaa wè.42 Cɛnyɛ kɔliniwuʔu nɛ̄ gè, ŋàa wi pɛ́nì wi kpuʔɔrɔ yɛrɛ kɛn dè, wire wi 'puu Eliyasafi,
         Dewuyɛli jaa wè, Gadi saʔa tùlugo ki kàfɔli wè.43 Wire kpuʔɔrɔ tire ti 'puu dàa dè: walifiiwe tasaa nigbe, ŋàa wi lúbugogɛnnɛ ni 'puu
         culo nigbe nɛ́ tílaga, nɛ́ walifiiwe tasaaduru nigbe, ŋàa wi lúbugogɛnnɛ ni 'puu giraminɛ
         sirasicɛri (800), nɛ̀ yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. Tasaala
         bálì pe mìɛni siin cé puu nyìminɛ nɛ́ míifuɔnibɔ ní bàa pe 'nyaʔami nɛ́ sùnmɔ ní bè,
         yaliire yakɛnrɛ wori dè. 44 A wi ń'nɛ̀ pɛn nɛ́ tiɛ tàkuuyalele nigbe ní nàa ni lúbugogɛnnɛ ni 'puu giraminɛ dabataan
         nɛ́ kpɔrigɔ (110); ni 'puu nyìnɛ wusuna nɛ̄. 45 A wi ń'nɛ̀ pɛn nɛ́ kakuɔrɔ kaasuʔuro wori ní dè: nɛ̀piɛyɛlilɛ nigbe, nɛ́ sìnbapɔli
         nigbe, nɛ́ míɛni yiɛlɛ nigbe sìnbapɛnnɛ, 46 nɛ́ kapiʔile kàsulugo síkapɛnnɛ nigbe ní lè, 47 nɛ́ yanyige yakɔnrɔ wori ní dè: nìɛyɛ siin, sìnbapɔlilɔ kogunɔ, síkapɛngɛlɛ kogunɔ,
         nɛ́ yiɛlɛ nigbe sìnbapɛngɛlɛ kogunɔ ní gèle. Dàa tire yé puu Eliyasafi kpuʔɔrɔ dè,
         Dewuyɛli jaa wè.48 Cɛnyɛ kɔlisiinwuʔu nɛ̄ gè, ŋàa wi pɛ́nì wi kpuʔɔrɔ yɛrɛ kɛn dè, wire wi 'puu Elisama,
         Amikudi jaa wè, Ɛfirayimi saʔa tùlugo ki kàfɔli wè.49 Wire kpuʔɔrɔ tire ti 'puu dàa dè: walifiiwe tasaa nigbe, ŋàa wi lúbugogɛnnɛ ni 'puu
         culo nigbe nɛ́ tílaga, nɛ́ walifiiwe tasaaduru nigbe, ŋàa wi lúbugogɛnnɛ ni 'puu giraminɛ
         sirasicɛri (800), nɛ̀ yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. Tasaala
         bálì pe mìɛni siin cé puu nyìminɛ nɛ́ míifuɔnibɔ ní bàa pe 'nyaʔami nɛ́ sùnmɔ ní bè,
         yaliire yakɛnrɛ wori dè. 50 A wi ń'nɛ̀ pɛn nɛ́ tiɛ tàkuuyalele nigbe ní nàa ni lúbugogɛnnɛ ni 'puu giraminɛ dabataan
         nɛ́ kpɔrigɔ (110); ni 'puu nyìnɛ wusuna nɛ̄.51 A wi ń'nɛ̀ pɛn nɛ́ kakuɔrɔ kaasuʔuro wori ní dè: nɛ̀piɛyɛlilɛ nigbe, nɛ́ sìnbapɔli
         nigbe, nɛ́ míɛni yiɛlɛ nigbe sìnbapɛnnɛ, 52 nɛ́ kapiʔile kàsulugo síkapɛnnɛ nigbe ní lè, 53 nɛ́ yanyige yakɔnrɔ wori ní dè: nìɛyɛ siin, sìnbapɔlilɔ kogunɔ, síkapɛngɛlɛ kogunɔ,
         nɛ́ yiɛlɛ nigbe sìnbapɛngɛlɛ kogunɔ ní gèle. Dàa tire yé puu Elisama kpuʔɔrɔ dè, Amikudi
         jaa wè.54 Cɛnyɛ kataanriwuʔu nɛ̄ gè, ŋàa wi pɛ́nì wi kpuʔɔrɔ yɛrɛ kɛn dè, wire wi 'puu Gamaliyɛli,
         Pedazuri jaa wè, Manase saʔa tùlugo ki kàfɔli wè.55 Wire kpuʔɔrɔ tire ti 'puu dàa dè: walifiiwe tasaa nigbe, ŋàa wi lúbugogɛnnɛ ni 'puu
         culo nigbe nɛ́ tílaga, nɛ́ walifiiwe tasaaduru nigbe, ŋàa wi lúbugogɛnnɛ ni 'puu giraminɛ
         sirasicɛri (800), nɛ̀ yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. Tasaala
         bálì pe mìɛni siin cé puu nyìminɛ nɛ́ míifuɔnibɔ ní bàa pe 'nyaʔami nɛ́ sùnmɔ ní bè,
         yaliire yakɛnrɛ wori dè. 56 A wi ń'nɛ̀ pɛn nɛ́ tiɛ tàkuuyalele nigbe ní nàa ni lúbugogɛnnɛ ni 'puu giraminɛ dabataan
         nɛ́ kpɔrigɔ (110); ni 'puu nyìnɛ wusuna nɛ̄.57 A wi ń'nɛ̀ pɛn nɛ́ kakuɔrɔ kaasuʔuro wori ní dè: nɛ̀piɛyɛlilɛ nigbe, nɛ́ sìnbapɔli
         nigbe, nɛ́ míɛni yiɛlɛ nigbe sìnbapɛnnɛ, 58 nɛ́ kapiʔile kàsulugo síkapɛnnɛ nigbe ní lè, 59 nɛ́ yanyige yakɔnrɔ wori ní dè: nìɛyɛ siin, sìnbapɔlilɔ kogunɔ, síkapɛngɛlɛ kogunɔ,
         nɛ́ yiɛlɛ nigbe sìnbapɛngɛlɛ kogunɔ ní gèle. Dàa tire yé puu Gamaliyɛli kpuʔɔrɔ dè,
         Pedazuri jaa wè.60 Cɛnyɛ kacɛriwuʔu nɛ̄ gè, ŋàa wi pɛ́nì wi kpuʔɔrɔ yɛrɛ kɛn dè, wire wi 'puu Abidan,
         Gidewɔni jaa wè, Bɛnzamɛ saʔa tùlugo ki kàfɔli wè.61 Wire kpuʔɔrɔ tire ti 'puu dàa dè: walifiiwe tasaa nigbe, ŋàa wi lúbugogɛnnɛ ni 'puu
         culo nigbe nɛ́ tílaga, nɛ́ walifiiwe tasaaduru nigbe, ŋàa wi lúbugogɛnnɛ ni 'puu giraminɛ
         sirasicɛri (800), nɛ̀ yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. Tasaala
         bálì pe mìɛni siin cé puu nyìminɛ nɛ́ míifuɔnibɔ ní bàa pe 'nyaʔami nɛ́ sùnmɔ ní bè,
         yaliire yakɛnrɛ wori dè. 62 A wi ń'nɛ̀ pɛn nɛ́ tiɛ tàkuuyalele nigbe ní nàa ni lúbugogɛnnɛ ni 'puu giraminɛ dabataan
         nɛ́ kpɔrigɔ (110); ni 'puu nyìnɛ wusuna nɛ̄.63 A wi ń'nɛ̀ pɛn nɛ́ kakuɔrɔ kaasuʔuro wori ní dè: nɛ̀piɛyɛlilɛ nigbe, nɛ́ sìnbapɔli
         nigbe, nɛ́ míɛni yiɛlɛ nigbe sìnbapɛnnɛ, 64 nɛ́ kapiʔile kàsulugo síkapɛnnɛ nigbe ní lè, 65 nɛ́ yanyige yakɔnrɔ wori ní dè: nìɛyɛ siin, sìnbapɔlilɔ kogunɔ, síkapɛngɛlɛ kogunɔ,
         nɛ́ yiɛlɛ nigbe sìnbapɛngɛlɛ kogunɔ ní gèle. Dàa tire yé puu Abidan kpuʔɔrɔ dè, Gidewɔni
         jaa wè.66 Cɛnyɛ kiɛwuʔu nɛ̄ gè, ŋàa wi pɛ́nì wi kpuʔɔrɔ yɛrɛ kɛn dè, wire wi 'puu Akiyɛzɛri,
         Amisadayi jaa wè, Dan saʔa tùlugo ki kàfɔli wè.67 Wire kpuʔɔrɔ tire ti 'puu dàa dè: walifiiwe tasaa nigbe, ŋàa wi lúbugogɛnnɛ ni 'puu
         culo nigbe nɛ́ tílaga, nɛ́ walifiiwe tasaaduru nigbe, ŋàa wi lúbugogɛnnɛ ni 'puu giraminɛ
         sirasicɛri (800), nɛ̀ yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. Tasaala
         bálì pe mìɛni siin cé puu nyìminɛ nɛ́ míifuɔnibɔ ní bàa pe 'nyaʔami nɛ́ sùnmɔ ní bè,
         yaliire yakɛnrɛ wori dè. 68 A wi ń'nɛ̀ pɛn nɛ́ tiɛ tàkuuyalele nigbe ní nàa ni lúbugogɛnnɛ ni 'puu giraminɛ dabataan
         nɛ́ kpɔrigɔ (110); ni 'puu nyìnɛ wusuna nɛ̄.69 A wi ń'nɛ̀ pɛn nɛ́ kakuɔrɔ kaasuʔuro wori ní dè: nɛ̀piɛyɛlilɛ nigbe, nɛ́ sìnbapɔli
         nigbe, nɛ́ míɛni yiɛlɛ nigbe sìnbapɛnnɛ, 70 nɛ́ kapiʔile kàsulugo síkapɛnnɛ nigbe ní lè, 71 nɛ́ yanyige yakɔnrɔ wori ní dè: nìɛyɛ siin, sìnbapɔlilɔ kogunɔ, síkapɛngɛlɛ kogunɔ,
         nɛ́ yiɛlɛ nigbe sìnbapɛngɛlɛ kogunɔ ní gèle. Dàa tire yé puu Akiyɛzɛri kpuʔɔrɔ dè,
         Amisadayi jaa wè.72 Cɛnyɛ kiɛ nɛ́ nigbewuʔu nɛ̄ gè, ŋàa wi pɛ́nì wi kpuʔɔrɔ yɛrɛ kɛn dè, wire wi 'puu
         Pagiyɛli, Wokiran jaa wè, Azɛri saʔa tùlugo ki kàfɔli wè.73 Wire kpuʔɔrɔ tire ti 'puu dàa dè: walifiiwe tasaa nigbe, ŋàa wi lúbugogɛnnɛ ni 'puu
         culo nigbe nɛ́ tílaga, nɛ́ walifiiwe tasaaduru nigbe, ŋàa wi lúbugogɛnnɛ ni 'puu giraminɛ
         sirasicɛri (800), nɛ̀ yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. Tasaala
         bálì pe mìɛni siin cé puu nyìminɛ nɛ́ míifuɔnibɔ ní bàa pe 'nyaʔami nɛ́ sùnmɔ ní bè,
         yaliire yakɛnrɛ wori dè. 74 A wi ń'nɛ̀ pɛn nɛ́ tiɛ tàkuuyalele nigbe ní nàa ni lúbugogɛnnɛ ni 'puu giraminɛ dabataan
         nɛ́ kpɔrigɔ (110); ni 'puu nyìnɛ wusuna nɛ̄.75 A wi ń'nɛ̀ pɛn nɛ́ kakuɔrɔ kaasuʔuro wori ní dè: nɛ̀piɛyɛlilɛ nigbe, nɛ́ sìnbapɔli
         nigbe, nɛ́ míɛni yiɛlɛ nigbe sìnbapɛnnɛ, 76 nɛ́ kapiʔile kàsulugo síkapɛnnɛ nigbe ní lè, 77 nɛ́ yanyige yakɔnrɔ wori ní dè: nìɛyɛ siin, sìnbapɔlilɔ kogunɔ, síkapɛngɛlɛ kogunɔ,
         nɛ́ yiɛlɛ nigbe sìnbapɛngɛlɛ kogunɔ ní gèle. Dàa tire yé puu Pagiyɛli kpuʔɔrɔ dè,
         Wokiran jaa wè.78 Cɛnyɛ kiɛ nɛ́ siinwuʔu nɛ̄ gè, ŋàa wi pɛ́nì wi kpuʔɔrɔ yɛrɛ kɛn dè, wire wi 'puu Akira,
         Ɛnan jaa wè, Nafitali saʔa tùlugo ki kàfɔli wè.79 Wire kpuʔɔrɔ tire ti 'puu dàa dè: walifiiwe tasaa nigbe, ŋàa wi lúbugogɛnnɛ ni 'puu
         culo nigbe nɛ́ tílaga, nɛ́ walifiiwe tasaaduru nigbe, ŋàa wi lúbugogɛnnɛ ni 'puu giraminɛ
         sirasicɛri (800), nɛ̀ yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. Tasaala
         bálì pe mìɛni siin cé puu nyìminɛ nɛ́ míifuɔnibɔ ní bàa pe 'nyaʔami nɛ́ sùnmɔ ní bè,
         yaliire yakɛnrɛ wori dè. 80 A wi ń'nɛ̀ pɛn nɛ́ tiɛ tàkuuyalele nigbe ní nàa ni lúbugogɛnnɛ ni 'puu giraminɛ dabataan
         nɛ́ kpɔrigɔ (110); ni 'puu nyìnɛ wusuna nɛ̄.81 A wi ń'nɛ̀ pɛn nɛ́ kakuɔrɔ kaasuʔuro wori ní dè: nɛ̀piɛyɛlilɛ nigbe, nɛ́ sìnbapɔli
         nigbe, nɛ́ míɛni yiɛlɛ nigbe sìnbapɛnnɛ, 82 nɛ́ kapiʔile kàsulugo síkapɛnnɛ nigbe ní lè, 83 nɛ́ yanyige yakɔnrɔ wori ní dè: nìɛyɛ siin, sìnbapɔlilɔ kogunɔ, síkapɛngɛlɛ kogunɔ,
         nɛ́ yiɛlɛ nigbe sìnbapɛngɛlɛ kogunɔ ní gèle. Dàa tire yé puu Akira kpuʔɔrɔ dè, Ɛnan
         jaa wè.84 Dàa tire ti 'puu Isirayɛliyé kàfɔlilɔ kpuʔɔrɔ dè, gbùʔɔrɔdiʔɛ múgu cɛngɛ wori dè, lɛ̀lɛ líì nī Misa yé gbùʔɔrɔdiʔɛ
         yafanʔa nyɛri nyɛri gè nɛ́ siɛnnyiɛnɛgɔn sùnmɔ ní bè.Pe yé kɛn walifiiwe tasaala kiɛ nɛ́ siin, nɛ́ walifiiwe tasaadurulo kiɛ nɛ́ siin,
         nɛ́ tiɛ tàkuuyalegele kiɛ nɛ́ siin. 85 Walifiiwe tasaala bèle, tasaa nigbe lúbugogɛnnɛ ni 'puu culo nigbe nɛ́ tílaga. Walifiiwe
         tasaadurulo bèle, tasaaduru nigbe lúbugogɛnnɛ ni 'puu giraminɛ sirasicɛri (800). Yɛrɛ
         dáà ti mìɛni lúbugogɛnnɛ ni 'puu walifiiwe culolo togo nɛ́ kɔlisiin nɛ́ tílaga nɛ̀
         yɛli nɛ́ Yewe saawalidɛngɛgɛ ki culolo tɔ́rigɛnmɛ ní bè. 86 Tiɛ tàkuuyalegele gèle, yalele nigbe lúbugogɛnnɛ ni 'puu giraminɛ dabataan nɛ́ kpɔrigɔ
         (110). Ke mìɛni bìnɛ wi 'puu tiɛ giraminɛ sirakɔlini nɛ́ dabataan (1 300).87 Yajuuro dáà ti mìɛni bìnɛ pe yé kɛn dè kakuɔrɔ kaasuʔuro wori dè, tire 'puu nɛ̀piɛyɛligɛlɛ
         kiɛ nɛ́ siin, nɛ́ sìnbapɔlilɔ kiɛ nɛ́ siin, nɛ́ míɛni yiɛlɛ nigbe sìnbapɛngɛlɛ kiɛ
         nɛ́ siin, nɛ́ yaliire yakɛnrɛ ní dè dàa pe yé fàri baa dè. A pe 'kàpɛngɛlɛ kiɛ nɛ́
         siin kɛn míɛni, kapiʔile kàsulugo kakuɔrɔ wuʔulo gèle.88 Yanyige yakɔnrɔ wori dè, a pe 'yajuuro dáà kɛn dè: nɛ̀piʔɛlɛ togo nɛ́ sicɛri, sìnbapɔlilɔ
         togotaanri, síkapɛngɛlɛ togotaanri, nɛ́ yiɛlɛ nigbe sìnbapɛngɛlɛ togotaanri ní.Dàa tire ti 'puu kpuʔɔrɔ dè dàa ní kàfɔlilɔ pe yé pɛn dè gbùʔɔrɔdiʔɛ múgu cɛngɛ gè,
         lɛ̀lɛ líì nī Misa yé gbùʔɔrɔdiʔɛ yafanʔa nyɛri nyɛri gè nɛ́ siɛnnyiɛnɛgɔn sùnmɔ ní
         bè.89 Bà Misa 'puu nɛ jiin Kpàlidiʔɛ Kpátaʔa nī gè bèri nyu nɛ́ Yewe ní wè, wi 'puu nɛ yékpoli lúru lè nàa ni 'puu nɛ nyu nɛ́
         wi ní wè; ni 'puu nɛ kɔ́ngi seribɛnnɛ siin sunʔɔmɔ nī bè, kàsulugo suɔdiʔɛ naamɛ gè, gàa ki yé puu nyakungɛngɛ finʔɛgɛ yatɔngɔ gè. Kire kɛnmɛ báà pire nɛ̄ Yewe wi 'puu nɛ nyu nɛ́ Misa ní wè.

Fètingele tɛ́ngɛdiʔɛ wori dè81 A Yewe ń'nɛ̀ ki juu Misa mɛ́ nɛ́ jo: 2 «-Ti juu Arawɔn mɛ́ wè ma jo: A muɔ kɛ́nì je fètingele kɔlisiin taʔa gèle fètindaʔagɛlɛ tiige nɛ̄
         gè, ma ke taʔa kire ga buu keri kpìɛnmɛ cáanri bè pi de waa yiʔɛ mɛ́ gè.»3 Kire sí Arawɔn wi 'kpíʔile. A wi 'fètingele taʔa gèle kire ga buu keri kpìɛnmɛ cáanri
         bè fètindaʔagɛlɛ tiige yiʔɛ mɛ́ gè, majo bɛ̀ Yewe cé ki juu nɛ̀ gbɛ̀ngɛ Misa mɛ́ wè.
         4 Fètindaʔagɛlɛ tiige ki yé kpíʔile nɛ́ tiɛ ní wè ŋàa pe 'kpúɔn wè. Fúɔ nɛ̀ ki séli
         táanmɛ nyùgo nɛ̄ gè nɛ̀ sɛ́nì nɔ̀ ki fiɛnrɛ nɛ̀joyo nɛ̄ yè, ki yé puu nɛ́ tiɛ ní wè
         ŋàa pe 'kpúɔn wè. Misa yé fètindaʔagɛlɛ tiige kpíʔile gè nɛ̀ yɛli nɛ́ kɛnmɛ báà ní
         Yewe wi yé tìɛ wi nɛ̄ wè+.Pe 'Leviiyé wàli bèle nɛ̀ tɛ́ngɛ5 A Yewe ń'nɛ̀ ki juu Misa mɛ́ nɛ́ jo: 6 «Ma Leviiyé líɛ bèle Isirayɛli siɛnnɛ sunʔɔmɔ nī bè, ma pe cìile.7 «Ki n'gɛ gàa muɔ bé kpíʔile gè bè pe cìile wè: muɔ bé jígemununɔ kakuɔrɔ luʔɔ+ líɛ gè bè ki nyɛri nyɛri pe nɛ̄; pe- sí céri tiɛyɛ yi mìɛni kùnu pé sí pe burudo
         ti mìɛni jíge. Bà ki bé kpíʔile pe bé kò cìilile. 8 Pe bé nɛ̀piɛyɛlilɛ láà cò, bé sí yaliire yakɛnrɛ dáà fàri dè ti nɛ̄, dàa dī míifuɔnibɔ bàa pe 'nyaʔami nɛ́ sùnmɔ ní bè. Muɔ bé sí
         ní nɛ̀piɛyɛlilɛ siinwoli cò lè kapiʔile kàsulugo kakuɔrɔ woli lè.9 «Muɔ bé Leviiyé yérige bèle Kpàlidiʔɛ Kpátaʔa yiʔɛ mɛ́ gè, bé sí Isirayɛli tògo siɛnnɛ pe mìɛni yeri bè gbuʔulo. 10 A muɔ kɛ́nì Leviiyé sìʔɛrɛ bèle nɛ̀ kpɔni Yewe yiʔɛ mɛ́ gè, bà Isirayɛli siɛnnɛ pe
         bé kiyɛ taʔala yē pe nɛ̄. 11 Bà Arawɔn wi bé Leviiyé tìɛ bèle Yewe nɛ̄ wè Isirayɛliyé sìndiʔɛ nī gè. Pe bé puu bɛ̀ yakɔnrɔ
         tíɛlɛ dàa muɔ yɛ̀gɛ naamɛ Yewe yiʔɛ mɛ́ gè, bà ki bé puu pe bé kò wàlidɛngɛlɛ Yewe
         mɛ́ wè, bèri wi baara kúu dè.12 «Bà Leviiyé pe kɛ́nì pe kiyɛ taʔala yè nɛ̀piɛyɛligɛlɛ ke nyùyɔ nɛ̄ yè, muɔ bé làa
         nigbe líɛ bè lire kɔ̀n kapiʔile kàsulugo kakuɔrɔ, bé ní siinwoli kɔ̀n lè kakuɔrɔ kaasuʔuro Yewe mɛ́, bè kàsulugosuɔ baara kúɔ dè Leviiyé peli tíimɛ wuʔu gè+.13 «Muɔ bé Leviiyé yérige bèle Arawɔn nɛ́ wi jaala yiʔɛ mɛ́ gè bé sí pe tìɛ Yewe nɛ̄
         bɛ̀ yakɔnrɔ tíɛlɛ dàa pe 'yɛ̀gɛ naamɛ gè Yewe yiʔɛ mɛ́ gè. 14 A muɔ 'kire kpíʔile mmɛ gè, muɔ bé Leviiyé wàli bèle Isirayɛli siɛnnɛ sunʔɔmɔ nī bè;
         kire bé ki yaʔa pe bé kò mi wuulo. 15 Kire kàduʔumɛ gè Leviiyé pe bé pari mi baara kúu dè Kpàlidiʔɛ Kpátaʔa nī gè.«Muɔ bé sí pe cìile bè pe tìɛ Yewe nɛ̄ bɛ̀ yakɔnrɔ tíɛlɛ dàa pe 'yɛ̀gɛ naamɛ gè Yewe
         yiʔɛ mɛ́ gè, 16 nɛ́ ki cɛ́n pe nyɛ́nì kò mi wuulo nɛ̀ láʔa péwu Isirayɛli siɛnnɛ sunʔɔmɔ nī bè, Isirayɛli
         siɛnnɛ pe pìpelile sìndiʔɛ nī gè; mi nyɛ́nì pe líɛ mi wuulo. 17 Nɛ́ ki cɛ́n Isirayɛliyé jaafɔpelile pe mìɛni yē mi wuulo, a ki yē siɛn yo, kire ga
         laa yajuʔu yo. Cɛngɛ gíì mi 'Ezipiti siɛnnɛ jaafɔpelile kpúu bèle, mi yé peli wàli nɛ̀ tɛ́ngɛ mi wuulo+. 18 A mi sí Leviiyé líɛ bèle Isirayɛliyé pìpelile pe mìɛni sìndiʔɛ nī gè.19 «A mi 'pe kɛn kpuʔɔrɔ Arawɔn nɛ́ wi jaala mɛ́ bèle peri baara kúu dè Kpàlidiʔɛ Kpátaʔa
         nī gè Isirayɛli siɛnnɛ mɛ́ bèle, pe síri kàsulugosuɔ baara kúu dè pe mɛ́ kire ga buu
         wuʔɔgbuʔɔ fǎga tuu pe nɛ̄ʔ a pe wàa kɛ́nì sìʔɛrɛ nɛ̀ kpɔni saawalidɛngɛgɛ nɛ̄ gè+.»20 Bà sí ki 'kpíʔile a Misa 'kele gálì ke mìɛni kpíʔile Leviiyé kɔli mɛ́ gè, wire nɛ́
         Arawɔn nɛ́ Isirayɛli tògo siɛnnɛ ní bèle. A Isirayɛliyé pe 'ti mìɛni gbòbori nɛ̀ kpíʔile
         nɛ̀ yɛli nɛ́ gàa ní Yewe yé juu nɛ̀ gbɛ̀ngɛ Misa mɛ́ wè. 21 A Leviiyé pe 'pìye cìile nɛ́ pe burudo ti mìɛni jíge. A Arawɔn 'pe tìɛ Yewe nɛ̄ wè
         bɛ̀ yakɔnrɔ tíɛlɛ dàa pe 'yɛ̀gɛ naamɛ gè Yewe yiʔɛ mɛ́ gè, nɛ́ kàsulugosuɔ baara kúɔ
         dè pe kɔli mɛ́ gè bè pe cìile.22 Kire kàduʔumɛ gè, a Leviiyé pe 'jíin baara gboli nī lè bèri pe baara kúu dè Kpàlidiʔɛ
         Kpátaʔa nī gè; Arawɔn nɛ́ wi jaala peli pe yé pe yiʔɛ kíni gè. A pe 'ki kpíʔile nɛ̀
         yɛli nɛ́ dàa ti mìɛni ní Yewe yé juu nɛ̀ gbɛ̀ngɛ Misa mɛ́ wè Leviiyé kɔli mɛ́ gè.23 A Yewe wi ń'nɛ̀ ki juu Misa mɛ́ nɛ́ wi yɛ: 24 «Ki n'gɛ gàa ki 'Leviiyé kúɔ bèle: Leviiyé bálì pe 'liɛ nɛ̀ yiʔɛlɛ togo nɛ́ kogunɔ
         taa nɛ́ kàa taʔa gè, pe bé jíin Kpàlidiʔɛ Kpátaʔa baakuɔlɔ gboli nī lè. 25 A pe wàa pɛ́nì yiʔɛlɛ togosiin nɛ́ kpɔrigɔ taa wè, wi bé ŋɔ́ baara nɛ̄ dè; wiǐ ní
         de baara kúu dèʔ. 26 Wi bé gbɛ̀ri wi siinyɛninɛ sári bèle pe baara nɛ̄ dè Kpàlidiʔɛ Kpátaʔa nī gè, nɛ̀
         ki yaʔa wiǐ ní de baara kúu dè bɛ̀ faʔa tíɛlɛ gèʔ. Gàa ki 'Leviiyé pe baara wuʔu kúɔ
         gè, muɔ bé ki cò kɛnmɛ báà pire nɛ̄ pe kɔli mɛ́ gè.»
         
            
               	Koliyo 1-4 tiʔɛ nī gè, wéli baa Yir 25.31-40; 37.17-24.

               	jígemununɔ kakuɔrɔ luʔɔ: Wéli baa 19.2-9.

               	Kapiʔile kàsulugo kaara ti 'puu bè Kòridiʔɛ cìile gè; kakuɔrɔ kaasuʔuro, tire puu
                     bè Leviiyé kapiʔile láʔa gèle.

               	Wéli baa Yir 13.2.

               	Wéli baa 1.53.

Pe 'Torimakiyaʔa Fundaanra kpíʔile dè91 Yiɛlɛ nigbe tórilo kàduʔumɛ gè bà pe yé yiri Ezipiti kùlo nī lè, yiɛziinwoli ni yebelige nɛ̄ gè+ bè pe 'yaʔa baa Sinayii waama kùlo nī lè, a Yewe ń'nɛ̀ ki juu Misa mɛ́ nɛ́ jo: 2 «Isirayɛli siɛnnɛ pe 'yɛli bè Torimakiyaʔa Fundaanra kpíʔile dè lɛ̀lɛ náà mi 'tìɛ lè. 3 Fundaanra ti bé séli yege ki cɛnyɛ kiɛ nɛ́ sicɛriwuʔu nɛ̄ gè, cɛnguɔwuɔmɔ lɛ̀lɛ nī
         lè, lɛ̀lɛ náà mi 'tìɛ lè. Yeli bé wi kpíʔile bè yɛli nɛ́ fànʔa kele nɛ́ kàyuʔujuu
         siɛnrɛ ti mìɛni ní dàa mi 'juu Torimakiyaʔa wori nɛ̄ dè.»4 A Misa 'ki juu Isirayɛli siɛnnɛ mɛ́ bèle nɛ́ jo pe- Torimakiyaʔa Fundaanra kpíʔile
         dè. 5 A pe sí Torimakiyaʔa Fundaanra kpíʔile dè baa Sinayii waama kùlo nī lè, yebelige ki
         cɛnyɛ kiɛ nɛ́ sicɛriwuʔu nɛ̄ gè, nɛ̀ ki séli cɛnguɔwuɔmɔ lɛ̀lɛ nī lè. A Isirayɛli
         siɛnnɛ pe 'ki kpíʔile nɛ̀ yɛli nɛ́ dàa ní Yewe cé juu nɛ̀ gbɛ̀ngɛ Misa mɛ́ wè+.6 Nɛ̀ sí ki taa nàguɔlɔ pálì cé puu núʔɔnɔ Yewe yiʔɛ mɛ́ gè, nɛ́ ki cɛ́n pe yé cò nɛ̀
         taa kpúu nɛ̄, kire nɛ̄ piyè cî gbɛ̀ Torimakiyaʔa Fundaanra kpíʔile kire cɛngɛ gèʔ.
         A pe sí pɛ́nì ki juu Misa nɛ́ Arawɔn mɛ́ ki cɛnnugo gè 7 nɛ́ jo: «Weli yē núʔɔnɔ nɛ́ ki cɛ́n weli nyɛ́nì cò nɛ̀ taa kpúu nɛ̄. Gáa nɛ̄ weli
         bé kò weli sǐ gbɛ̀ kpuʔɔrɔ kɛn Yewe mɛ́ wè fundaanra cɛngɛ gèʔ majo bɛ̀ Isirayɛli
         siɛnsɛnminɛ pe ki kpínʔini gè ?»8 A Misa 'ki juu pe mɛ́ nɛ́ jo: «Ye- mi sige náʔa gè; m'bé sa Yewe siɛnrɛ lúʔu dè dàa
         wi bé juu m'mɛ́ dè, yeli núʔɔmɔ wori nɛ̄ dè.»9 A Yewe 'ki juu Misa mɛ́ nɛ́ jo: 10 «Ma kele gálì tìɛ gèle Isirayɛli siɛnnɛ nɛ̄ bèle:«A siɛn wáà, kire ga laa yeli siimɛ wuu wáà, wi pɛ́nì nyaa yeli sunʔɔmɔ nī bè, ŋàa
         wi cò nɛ̀ taa kpúu nɛ̄ nɛ̀ wìi núʔɔ Yewe yiʔɛ mɛ́ gè, á kire bɛ̀ʔ gè a ki 'nyaa wiī
         tánʔana nɛ̄ tiɛliilige nī gè, wi bága gbɛ̀ Torimakiyaʔa Fundaanra kpíʔile dè bè Yewe
         gbùʔɔrɔ wè+. 11 Nɛ̀ ki yaʔa kire siɛn wi bé gbɛ̀ ti kpíʔile yeziinwuʔu nɛ̄ gè, ki cɛnyɛ kiɛ nɛ́ sicɛriwuʔu
         nɛ̄ gè, bé ki séli cɛnguɔwuɔmɔ lɛ̀lɛ nī lè. Pe bé Torimakiyaʔa kaara káa dè nɛ́ sìnvarifun búru ní wè, nɛ́ wazorido ní dè. 12 Piyě ga tíi tàa yaʔa ti- suɔnʔ; pe sì yɛli bè kaara ti kácege káà kpúɔn gaaʔ+. Peli bé ki kpíʔile bè yɛli nɛ́ Torimakiyaʔa fànʔa kele ke mìɛni ní.13 «A ki sí nyaa wàa yē cìiliwe wè, wi sì kɛ́ tánʔana nɛ̄ lèʔ, nɛ́ cíi, wiì Torimakiyaʔa
         Fundaanra kpíʔile dèʔ, kire siɛn wi bé yige péwu Isirayɛli siɛnnɛ nī bèle, nɛ́ ki
         cɛ́n wiì fɔ̀li nɛ̀ wi kpuʔɔrɔ kɛn dè Yewe mɛ́ lɛ̀lɛ nī lè nàa mi 'tìɛ lèʔ. Kire siɛn
         ŋáà wi bé wi kapiile sàri taa wè.14 «Nɛ́ míɛni a nabɔnwɔ wáà sí yē tɛ́niwɛ yeli sunʔɔmɔ nī bè níɛ caa bè Torimakiyaʔa
         Fundaanra kpíʔile dè Yewe mɛ́ wè, wi bé wi kpíʔile bè yɛli nɛ́ fànʔa kele nɛ́ Torimakiyaʔa
         Fundaanra ti tìɛgɛnmɛ pi mìɛni ní bè. Fànʔa kaala nigbe ni bé puu ye mìɛni mɛ́, nabɔnwɔ
         yo, kùlo pùɔ yo.»Kàsadibagɛ kiī nɛ Isirayɛliyé yiʔɛ kínigi gè15 Cɛngɛ gíì pe yé Yewe Kòridiʔɛ yérige gè, kire kpáʔata gáà kire ki 'puu nyakungɛngɛ siɛnrɛ kàdɛnitɛnyɛ siin tɛ́ngɛdiʔɛ gè, a kàsadibagɛ+ ki 'tìgi nɛ̀ ki tɔ́n. Pìlige nī gè, kàsadibagɛ gáà ki nɛ̂ puu nɛ nyí kàsun nɛ̀ pɛ́nì
         kpìɛnmɛ tuu bè. 16 Bà sí ki 'puu nɛ kpínʔini lɛ̀lɛ ó lɛ̀lɛ nī. Kire kàsadibagɛ ki nɛ̂ Kòridiʔɛ tɔ́n gè;
         pìlige nī gè, ki nɛ̂ puu nɛ nyí kàsun. 17 Lɛ̀lɛ ó lɛ̀lɛ nī kàsadibagɛ ki cé yɛ̀ Kpátaʔa naamɛ gè, Isirayɛli siɛnnɛ pe nɛ̂ bùguro yɛ̀gɛ dè. A ki yé sɛ́nì yéri tiʔɛ gíì nī gè, pe nɛ̂ bùguro kpúɔn
         dè baa kire tiʔɛ nī gè.18 Bɛ̀ sí ki 'puu, Yewe nyasiɛnrɛ tire nɛ̄ Isirayɛli siɛnnɛ pe nɛ̂ cé bùguro yɛ̀gɛ dè nɛ waa, Yewe nyasiɛnrɛ
         tire míɛni nɛ̄ pe nɛ̂ cé bùguro kpúɔn dè. Pe nɛ̂ cé kò baa lɛ̀lɛ líì nī kàsadibagɛ
         kiì cé puu nɛ waa gèʔ.19 A ki yé cɛ́nì nyaa kàsadibagɛ ki yé kò yérige nɛ̀ mɔgɔ Yewe Kòridiʔɛ nyùgo nī gè,
         Isirayɛli siɛnnɛ pe nɛ̂ cé Yewe kajuugbɛngɛlɛ cò gèle; pe nɛ̌ de waaʔ. 20 Lɛ̀lɛ láà nī kàsadibagɛ ki nɛ̂ yéri cɛnyɛ cɛ̀ri Kòridiʔɛ nyùgo nī gè. Kire nɛ́ ki
         mìɛni Yewe nyasiɛnrɛ tire nɛ̄ pe 'puu nɛ bùguro kpúɔn dè, nɛ́ míɛni nɛ ti kɔ́ligi
         nɛ yɛligi nɛ́ Yewe nyasiɛnrɛ ní dè.21 Lɛ̀lɛ láà nī, kàsadibagɛ ki nɛ̂ yéri cɛnguʔɔ táanni gè bè pa nɔ̀ sínbinimɛ táanni
         bè. A ki kɛ́nì yɛ̀ gè sínbinimɛ táanni bè, pe nìɛ waa. Ki nɛ̂ cé gbɛ̀ni yéri pìlige
         nī gè bè pa cɛngɛ kúɔ gè, a pìlige cé gbɛ̀ni wúɔ á kpìɛnmɛ 'tuu bè, sínbinimɛ táanni
         bè a ki 'yɛ̀ gè, pe nìɛ waa.22 A kàsadibagɛ ki yé yéri Kòridiʔɛ nyùgo nī gè cɛnyɛ siin yo, kire ga laa yege sìnbogo
         yo, kire ga laa a ki yéri nɛ̀ mɔgɔ yo, Isirayɛli siɛnnɛ pe nɛ̂ cé kò baa, pe nɛ̌ de
         waaʔ. Pe 'puu nɛ yɛ̀gí nɛ waa yákuɔ wī a kàsadibagɛ ki cé yɛ̀ gè.23 Yewe nyasiɛnrɛ tire nɛ̄ pe nɛ̂ cé bùguro kpúɔn dè, Yewe nyasiɛnrɛ tire míɛni nɛ̄ pe
         nɛ̂ cé bùguro yɛ̀gɛ dè nɛ̀ kɛ́. Bà pe 'puu nɛ Yewe kajuugbɛngɛlɛ cògí gèle, dàa Yewe
         yé tóri Misa mɛ́ wè nɛ́ ti juu nɛ̀ gbɛ̀ngɛ dè.
         
            
               	Kele gálì ke 'juu náʔa gè Torimakiyaʔa Fundaanra wuʔu nɛ̄ gè (wéli baa 9.1-4), ke yé kpíʔile nɛ̀ kúɔ yege nigbe sɛ́ni pe nɛ siɛnnɛ tɔ́rilɔ kpíʔile lè nyùgo 1
                     tiʔɛ nī gè (wéli baa 1.1-2).

               	Wéli baa Yir 12.1-13.

               	A siɛn yé cò nɛ̀ taa kpúu nɛ̄ nɛ̀ núʔɔ wè, bè wìi cìile wè, wi yé yɛli bè cɛnyɛ kɔlisiin
                     kpíʔile ki baara nɛ̄ dè (wéli baa 19.11).

               	Wéli baa Yir 12.46; Zan 19.36.

               	kàsadibagɛ: Wéli baa Yir 13.21.

Kàkpaanya siin wori dè101 A Yewe 'ki juu Misa mɛ́ nɛ́ jo: 2 «-Kàkpaanya siin kpíʔile nɛ́ walifiiwe ní ŋàa pe 'kpúɔn wè; yire ní muɔ béri Isirayɛli
         tògo siɛnnɛ yeri bèle de gbunʔuni, bèri kári lɛ̀lɛ tìí lè bùguro tiɛyɛ nī yè+.3 «A pe kɛ́nì kàkpaanya siin pínɛ yè nɛ́ wíi yè nɛ̀ mɔgɔ yè, Isirayɛli tògo siɛnnɛ pe
         mìɛni yɛli pe- pìye gbuʔulo muɔ táanni, Kpàlidiʔɛ Kpátaʔa wìile nɛ̄ lè.4 «A ki sí nyaa kàkpanʔa nigbe pe 'wíi gè, Isirayɛli siɛnnɛ sirakogunɔ kàfɔlilɔ peli bīɛlɛ pe 'yɛli pe- pa gbuʔulo muɔ táanni. 5 A pe kɛ́nì kàkpanʔa wíi gè kpuʔɔ nɛ̀ taʔala gè, tògo gáà gī tɛ́nigɛ cɛngɛnyɛnifoligɔli
         mɛ́ gè, peli pe bé yɛ̀ bèri waa. 6 A pe ń'nɛ̀ kàkpanʔa wíi gè kpuʔɔ nɛ̀ taʔala gè taziinwuʔu nɛ̄ gè, tògo gáà gī kàliige
         kɔli mɛ́ gè, peli míɛni bé yɛ̀ bè taʔa bìli nɛ̄ bèle. Bà ki bé puu kàkpanʔa gáà pe
         wíi nɛ̀ taʔala gè, kire bé puu fìɛ bè ki tìɛ kári lɛ̀gɛlɛ ke 'nɔ̀. 7 A ki sí nyaa pe je Isirayɛli tògo siɛnnɛ yeri bèle bè gbuʔulo bèle, yeli bé ki wíi
         bè mɔgɔ; kiì yɛli ki wíi kpuʔɔ bè taʔalaʔ.8 «Arawɔn jaala, bàli bīɛlɛ kacuɔnrilɔ bèle, peli yákuɔlɔ pe bé kàkpaanya wíi yè. Kire bé puu fànʔa kaala kɛ̀ngɛlɛ ke mìɛni
         mɛ́.9 «A yeli yē yeli kùlo nī lè, a ki pɛ́nì nyaa yeli 'kɛ́ bàa kapiɛnnɛ kpúɔn lè nɛ́ yeli
         leguulo ní bèle bàli pe 'tuu yeli nɛ̄ bèle, yeli bé kàkpaanya wíi yè kpuʔɔ bè taʔala.
         Bà ki bé kpíʔile Yewe yeli Kulocɛliɛ wi bé sɔ̀ngi bè taa nɛ́ yeli wuʔu ní gè, bè yeli
         suɔ yeli leguulo mɛ́ bèle.10 «Yeli fundaanra cɛnyɛ ní yè, nɛ́ Yewe kpàli lɛ̀gɛlɛ ní gèle nɛ́ yeye yi sélimɛ nɛ̄
         bè, yeli béri kàkpaanya wíi yè bèri kakuɔrɔ kaasuʔuro nɛ́ yanyige kaara kanʔa dè Yewe mɛ́ wè. Tire bé kò sɔ̀ngidaa lɛ̀gɛlɛ yeli mɛ́ Yewe yiʔɛ mɛ́ gè. Mi
         wī Yewe yeli Kulocɛliɛ wè.»FURƆGƆ LƐLƐ LE WAAMA KULO NƐ MOWABI KULO NI LE(10.11–25.18)Isirayɛliyé pe 'kɛ́ Mowabi kùlo mɛ́ lè(10.11–21.35)Isirayɛli siɛnnɛ pe 'yiri Sinayii waama kùlo tiʔɛ nī gè11 Yiɛziinwoli nɛ̄ lè, bà pe 'yiri Ezipiti kùlo nī lè, yeziinwuʔu ki cɛnyɛ togowuʔu nɛ̄
         gè, a kàsadibagɛ ki 'yɛ̀ Kòridiʔɛ nɛ̄ gè baa nyakungɛngɛ siɛnrɛ kàdɛnitɛnyɛ yi 'puu yè. 12 A Isirayɛli siɛnnɛ pe 'yɛ̀ nɛ̀ yiri Sinayii waama kùlo tiʔɛ nī gè nɛ sìʔɛrɛ nɛ waa cɛ̀cɛ. A kàsadibagɛ ki sɛ́nì yéri Paran waama kùlo tiʔɛ
         nī gè.13 Tabelige nɛ̄ gè bà pe 'tɛ́ni nɛ̀ mɔgɔ Sinayii waama kùlo nī lè, a Isirayɛli siɛnnɛ
         pe 'yɛ̀ nɛ waa nɛ̀ yɛli nɛ́ dàa ní Yewe yé tóri Misa mɛ́ wè nɛ́ ti juu nɛ̀ gbɛ̀ngɛ dè.14 Zuda gboli wuulo bèle, kapiɛngbuɔn tòyo taanri yi 'puu nɛ waa wi káfali láara wè. Nasɔn,
         Aminadabi jaa wè, wire wi 'puu Zudayé kapiɛngbuɔn tògo ki kàfɔli wè+. 15 Nɛtanɛyɛli, Zuwari jaa wè, wire wi 'puu Izakariyé kapiɛngbuɔn tògo ki kàfɔli wè. 16 Ɛliyabi, Elɔn jaa wè, wire wi 'puu Zabulɔnyé kapiɛngbuɔn tògo ki kàfɔli wè.17 Kire kàduʔumɛ gè a pe 'fali nɛ Kòridiʔɛ warigi gè, a Gerisɔnyé nɛ́ Mɛrariiyé pe pɛ́nì
         Kòridiʔɛ tugo gè nɛ waa.18 Wurubɛni gboli wuulo bèle, kapiɛngbuɔn tòyo taanri yi 'puu nɛ waa wi káfali láara
         wè. Elizuri, Sedewuri jaa wè, wire wi 'puu Wurubɛniyé kapiɛngbuɔn tògo ki kàfɔli wè.
         19 Selumiyɛli, Zurisadayi jaa wè, wire wi 'puu Simɛyɔyé kapiɛngbuɔn tògo ki kàfɔli wè.
         20 Eliyasafi, Dewuyɛli jaa wè, wire wi 'puu Gadiyé kapiɛngbuɔn tògo ki kàfɔli wè.21 Kire kàduʔumɛ a Keyatiyé pe 'yɛ̀ nɛ̀ yawalidɛngɛrɛ tugo dè nɛ̀ taʔa pe nɛ̄; bìli pe
         yé kíni bèle a pe sɛ́nì Kòridiʔɛ yérige gè sɛ́ni Keyatiyé pe 'nɔ̀ baa wè.22 Ɛfirayimi gboli wuulo bèle, kapiɛngbuɔn tòyo taanri yi 'puu nɛ waa wi káfali láara wè. Elisama,
         Amikudi jaa wè, wire wi 'puu Ɛfirayimiyé kapiɛngbuɔn tògo ki kàfɔli wè. 23 Gamaliyɛli, Pedazuri jaa wè, wire wi 'puu Manaseyé kapiɛngbuɔn tògo ki kàfɔli wè. 24 Abidan, Gidewɔni jaa wè, wire wi 'puu Bɛnzamɛyé kapiɛngbuɔn tògo ki kàfɔli wè.25 Dan gboli wuulo bèle, kapiɛngbuɔn tòyo taanri yi 'puu nɛ waa wi káfali láara wè, nɛ̀
         pe mìɛni kàduʔu tɔ́n gè pe kapiɛngbuɔn tòyo nī yè. Akiyɛzɛri, Amisadayi jaa wè, wire
         wi 'puu Danyé kapiɛngbuɔn tògo ki kàfɔli. 26 Pagiyɛli, Wokiran jaa wè, wire wi 'puu Azɛriyé kapiɛngbuɔn tògo ki kàfɔli wè. 27 Akira, Ɛnan jaa wè, wire wi 'puu Nafitaliyé kapiɛngbuɔn tògo ki kàfɔli wè.28 Kɛnmɛ báà pire nɛ̄ Isirayɛli siɛnnɛ pe 'puu nɛ waa, kapiɛngbuɔn tòyo nyáà yi gbuʔulo
         nī gèle. Bà pe 'puu nɛ ki kpínʔini a pe 'yɛ̀ nɛ waa wè.29 Nàguɔ wáà 'puu baa, ŋàa pe 'ye Wobabi wè, Erewuyɛli+ jaa wè, wire ŋàa wi 'puu Madiyanyé kùlo wuu wè nɛ́ ní Misa cuɔ tuu wè.A Misa 'ki juu Wobabi mɛ́ nɛ́ jo: «Weli nɛ waa tiʔɛ gáà nī Yewe 'jo wi bé kɛn weli
         mɛ́ gè. Te báan nɛ́ weli ní. Weli bé kacɛ̀ngɛ kpíʔile muɔ mɛ́ a Yewe kɛ́nì kacɛ̀ngɛ
         kpíʔile weli mɛ́ bèle gàa wi 'juu gè.»30 A Wobabi 'ki juu nɛ́ jo: «ʔéʔe, miǐ kɛ́ baaʔ. Mi kùlo lire mɛ́ mi nɛ caa bè kɛ́, mi
         wuulo sunʔɔmɔ nī bè.»31 A Misa sí jo: «Mi nɛ muɔ náari wī, fǎga láʔa weli nɛ̄ʔ ! Muɔ nyɛ́nì waama kùlo tiɛyɛ
         cɛ́n yè, tiɛyɛ yíì nī weli nɛ waa bàa bùguro kpúɔn dè. Muɔ bé puu weli yiɛginiwɛ.
         32 A muɔ 'fɔ̀li nɛ̀ pínɛ nɛ́ weli ní wè, ki bé puu a Yewe pɛ́nì kacɛ̀ngɛlɛ gílì kpíʔile
         weli mɛ́ gèle, weli bé muɔ kɛn míɛni.»33 A pe 'yɛ̀ Yewe nyagurugo+ tiʔɛ nī gè nɛ tári nɛ waa cɛ̀cɛ nɛ̀ cɛnyɛ taanri tánʔana tánʔa, a Yewe nyakungɛngɛ finʔɛgɛ ki 'kíni pe yiʔɛ mɛ́ gè cɛnyɛ taanri nyáà yi tánʔana nɛ̄ lè, bè tiɛŋɔdaʔa taa pe
         mɛ́. 34 Lɛ̀lɛ líì nī pe bùguro yɛ̀gɛ dè nɛ waa dè, Yewe kàsadibagɛ ki nɛ̂ cé pe tɔ́n cɛngɛ
         lɛ̀lɛ nī lè. 35 A nyakungɛngɛ finʔɛgɛ ki gbɛ̀ni waa pe yiʔɛ mɛ́ gè, Misa nɛ̂ cé náarigɛ gáà kpíʔile
         gè níɛ jo:«Yewe yo ! Yɛ̀ mari waa,kire ga buu muɔ leguulope- fɛ̀ pe cɛrigɛ !Bàli bīɛlɛ 'muɔ biɛn bèle,pe mìɛni de fémuɔ yiʔɛ mɛ́ gè+ !»36 A pe gbɛ̀ni finʔɛgɛ tìrige gè nɛ̀ tɛ́ngɛ gè, Misa nɛ̂ ń'nɛ̀ jo:«Yewe yo ! Koli mari báanIsirayɛli siɛnniʔɛmɛ sunʔɔmɔnī bè,bàa piǐ gbɛ̀ tɔ́ri bèʔ !»
         
            
               	Isirayɛli siɛnnɛ pe yé pe bùguro kpúɔn dè nɛ̀ Kpàlidiʔɛ Kpátaʔa màʔa gè nɛ̀ suʔu.
                     Nariyɛ yi mìɛni yé tɛ́ni tùluyo tùluyo nɛ̀ taʔala yìi nɛ̄. A pe yé je kɛ́ wè, gbuʔulo
                     ke níɛ yɛ̀gí nɛ waa nɛ̀ yɛli nɛ́ ke kári lɛ̀lɛ ní lè (wéli baa Tɔ́r 2; 10.5-6).

               	Koliyo 14-28 tiʔɛ nī gè, wéli baa 2.3-31.

               	Erewuyɛli wè, wire yē siɛnnuwɔ nɛ́ Zeturo ní wè (wéli baa Yir 2.18).

               	Yewe nyagurugo gè, kire gī nugo nɛ́ Sinayii nyagurugo ní gè. Wéli baa Yir 3.1.

               	Wéli baa Ŋún 68.2.

Isirayɛliyé pe 'yɛ̀ nɛ kúnʔɔri Yewe nɛ̄111 A siɛnnɛ pe 'yɛ̀ nɛ kúnʔɔri Yewe nɛ̄ wè, pe wuʔɔgɔ wuʔu nɛ̄ gè. Bà Yewe 'ti lúʔu dè, a wi fungo ki 'yɛ̀ kpuʔɔ pe kúrugu,
         a Yewe kàsun ki 'cò pe sunʔɔmɔ nī bè. A kire kàsun ki 'bùguro tiɛyɛ yáà sórigo. 2 A siɛnnɛ pe 'kòkuʔulo wáa Misa kúrugu wè, a Misa sɛ́nì Yewe sùlu wè, a kàsun ki 'fígi. 3 A pe sí kire tiʔɛ ki míʔɛ le gè nɛ ki ye Tabɛra (ki kɔri wire wī: kàsun ki 'cò), nɛ́
         ki cɛ́n Yewe kàsun ki yé cò pe sunʔɔmɔ nī bè.4 Kùlogolo kálì nabɔnminɔ+ 'puu Isirayɛli siɛnnɛ sunʔɔmɔ nī bè. A yaliire láa pɛ́nì pe taa, a Isirayɛli siɛnnɛ míɛni peli yɛ̀
         nɛ nyɛni cígini nɛ́ jo: «ʔé ! A ki yē weli cî gbɛ̀ kaara taa bè káa wè o ! 5 ʔé, weli sipiʔɛlɛ gèle, Ezipiti kùlo nī lè, weli nɛ sɔ̀ngí nɛ taʔa nɛ́ ke ní: fúɔlɔ pe 'puu waʔanɛ, nɛ́ míɛni kɔnkɔnmirɔ
         dè, wɔ̀ligɔ gè, nɛ́ jɛbɛ wɛrɛ ní dè, nɛ́ jɛbɛ ní wè, nɛ́ layi ní wè. 6 Píra ŋáà nī wè, weli céri ti nyɛ́nì waʔa náʔa gè. Weli ní wè yafiɛn taʔa náʔa gèʔ.
         Weli nyapigele ke 'kò nɛ mana yaliire yákuɔ nyaʔa !»7 Ki 'nyaa mana yaliire ti 'puu bɛ̀ suɔlɔ tíɛlɛ níɛ fíligi+. 8,9 A kámɛgɛ ki gbɛ̀nɛ tìgi bùguro nī dè pìlige nī gè, mana míɛni wi nɛ̂ tìgi nɛ́ kámɛgɛ
         ní gè. Sínbinimɛ táanni bè, siɛnnɛ pe nɛ̂ cɛrigɛ nɛ ti jún nɛ mári, nɛ sɛ́ni ti tire
         tírɛyɛ nɛ̄ yè; bìli nɛ̂ pe wori súu dè súyo nī. Pe nɛ̂ ki míige píri gè yaleye nī
         yè níɛ ki kpúɔn ŋɔ̀mi. Mana wi tàanma pi 'puu bɛ̀ ŋɔ̀mi tíɛlɛ ŋàa pe 'káli sùnmɔ nī
         bè+.Misa 'jo wire 'fùrɔ nɛ́ Isirayɛliyé ní bèle10 A Misa 'Isirayɛli siɛnnɛ pe kɔnwaara lúʔu dè, bà pe 'puu nɛ nyɛni nariyɛ nariyɛ pe fɛ̀ni
         saaya wìʔile táanni gèle. A Yewe fungo ki 'yɛ̀ pe kúrugu kpuʔɔ.A Misa fungo míɛni ki 'nyaʔami, 11 a wi 'ki juu Yewe mɛ́ nɛ́ jo: «Gáa nɛ̄ muɔ nɛ mi wuʔɔ mmɛ gè, mi ŋáà wī muɔ baakuɔwɔ
         wè ? Gáa nɛ̄ mi sì kpuʔɔrɔ taa muɔ yiʔɛ mɛ́ gèʔ, á muɔ 'siɛnnɛ bálì taʔa bèle mi nɛ̄ tugoro mmɛ gè ? 12 Mi wī lé mi 'siɛnnɛ bálì sii bèle, á muɔ 'mi yɛ mi- pe líɛ mi taʔa mi sìndinge nɛ̄
         gè, majo bɛ̀ tuufɔli cî wi pìfinʔɛ líɛ gè, fúɔ bè sa nɔ̀ kùlo nɛ̄ lè nàa nyuɔ muɔ
         'kún nɛ̀ kɛn pe tobilo mɛ́ bèle ? 13 Sé m'bé kaara taa dè bè kɛn siɛnnɛ bálì mɛ́ bèle ? Piyē nɛ nyɛni mi táanni wè nɛ́
         jo: ‹-Kaara kɛn weli mɛ́ weli- káa wè !›14 «Miǐ ní gbɛ̀ jáa bè siɛnnɛ bálì tugoro tugo dè mi nigbeʔ; pe tugoro ti 'lúbugo mi
         nɛ̄. 15 A ki yē mi 'kpuʔɔrɔ taa muɔ yiʔɛ mɛ́ gè, náʔanɛ muɔ de mi wuʔɔ mmɛ gè, ma mi kpúu
         sɛni. Bà miǐ ní ń'de mi wuʔɔgɔ nyaʔa gè cíginiʔ !»Yewe wi 'siɛnnugoro kɛn Misa mɛ́16 A Yewe 'ki juu Misa mɛ́ nɛ́ jo: «-Nàguɔlɔ togotaanri nɛ́ kpɔrigɔ nyíɛnɛ ma kɔ̀n Isirayɛli liɛlɛ nī bèle, bàli nɛ̄ muɔ 'tɛ́ngɛ pe bé gbɛ̀ jáa bè siɛnnɛ yiʔɛ kíni gè. Mari báan
         nɛ́ pe ní Kpàlidiʔɛ Kpátaʔa mɛ́ gè pe- pa yéri baa nɛ́ muɔ ní. 17 Bà m'bé tìgi bè pa juu nɛ́ muɔ ní bé sí kàa yige Kulocɛliɛ Pìle nī lè muɔ nī, bè kɛn pe mɛ́, kire ga buu pe- gbɛ̀ siɛnnɛ pe tugoro tugo dè nɛ́ muɔ
         ní. Kire bé ki yaʔa muɔ sì ní ti tugo muɔ nigbeʔ. 18 Muɔ bé kele gálì tìɛ gèle siɛnnɛ nɛ̄ bèle:«Ye- yìye gbòbori ye yaʔa, ye yìye wàli ye tɛ́ngɛ Yewe mɛ́ mbànʔa gè. Yeli bé kaara
         káa dè, nɛ́ ki cɛ́n yeli nɛ nyɛni nɛ nii Yewe ngbúʔulo nī gèle nɛ́ ki juu nɛ́ jo:
         ‹A ki yé puu weli bé gbɛ̀ kaara taa bè káa dè ! Ki yé tɔ̀ni nɛ̀ puu weli mɛ́ tànʔa
         bà weli 'puu Ezipiti kùlo nī lè.›«ʔaan, bɛ̀ sí ki yē, Yewe bé yeli kɛn nɛ́ kaara ní dè yeli káa. 19 Yeli sì je ti káa cɛngɛ nigbe díɛʔ, tiǐ sì káa míɛni cɛnyɛ siin díɛʔ, ti míɛni tiǐ
         sì ní káa cɛnyɛ kogunɔ nī díɛʔ, tiǐ ní cɛ káa cɛnyɛ kiɛ nī díɛʔ, tiǐ sì ní káa míɛni
         cɛnyɛ togo nī díɛʔ, 20 fúɔ yeli bé ti káa yege sìnbogo, fúɔ bè taa ti pari yigi yeli mɛ́ fínaʔana nī gèle,
         fúɔ ti béri laamɛ yɛ̀gí yeli nī. Kire gáà ki mìɛni bé kpíʔile bɛ̀ yeli 'Yewe cíi wè,
         wire ŋáà wī yeli sunʔɔmɔ nī bè, nɛ́ ki cɛ́n yeli nyɛ́nì nàʔa taa nɛ́ jo: ‹Gáa nɛ̄
         weli kɛ́nì yiri Ezipiti kùlo nī lè ?› »21 A Misa sí Yewe yɛ wè: «Siɛnnɛ bálì bīɛlɛ mi táanni bèle níɛ tári nɛ́ mi ní bèle, pe
         nyuɔ ki yē siɛnnɛ siramuʔɔyɔ tekɔlisiin nɛ́ kpɔrigɔ (600 000). Á muɔ sí jo muɔ bé
         kaara kɛn pe mɛ́ pe- káa yege sìnbogo nī lè ! 22 A we cɛ́nì sìnbaala nɛ́ síkaala nɛ́ nìɛyɛ yi mìɛni pínɛ nɛ̀ kpúu yo, ti bé pe yɛli
         lé ? A ki cɛ́nì nyaa we 'kuʔɔjii fúɔlɔ pe mìɛni cò nɛ̀ kɛn pe mɛ́ wè, kire bé gbɛ̀
         pe yɛli lé ?»23 A Yewe sí Misa yɛ wè: «Muɔ nɛ sɔ̀ngí mi kɔli ki 'weri wī lè ? Muɔ tíimɛ bé ki nyaa
         píra ŋáà nī wè dàa mi 'juu dè, a ki yē ki bé kpíʔile, a ki yē kiǐ kpíʔileʔ !»24 A Misa sí fali nɛ̀ yiri Kpátaʔa nī gè nɛ̀ pɛ́nì Yewe siɛnrɛ ti mìɛni juu nɛ̀ tìɛ siɛnnɛ
         nɛ̄ bèle. A wi 'nàguɔlɔ togotaanri nɛ́ kpɔrigɔ nyíɛnɛ nɛ̀ kɔ̀n liɛlɛ nī bèle, nɛ̀
         pe gbuʔulo pìye nɛ̄ nɛ́ pe yérige nɛ̀ Kpátaʔa màʔa gè.25 A Yewe 'tìgi kàsadibagɛ nī gè+ nɛ̀ pɛ́nì juu nɛ́ Misa ní wè. A wi 'kàa yige Kulocɛliɛ Pìle nī lè Misa nī wè nɛ̀
         kɛn liɛlɛ togotaanri nɛ́ kpɔrigɔ mɛ́ bèle. Bà Kulocɛliɛ Pìle ni 'tìgi pe nɛ̄ bèle,
         a pe 'fali nɛ siɛnrɛ táà nyu dàa Kulocɛliɛ Pìle ni yé kɛn pe mɛ́ dè, bɛ̀ Kulocɛliɛ siɛnjuulo tíɛlɛ bèle. Nɛ̀ ki yaʔa ki yé kpíʔile tɔligɔ nigbe yákuɔ wī.26 Nàguɔlɔ pálì siin yé kò baa bùguro nī dè, a Kulocɛliɛ Pìle ni sɛ́nì tìgi peli míɛni
         nɛ̄ bèle. Pe 'puu nɛ wàa ye Elidadi, níɛ ŋìi ye wè Mɛdadi. Peli míɛni bèle, a peli
         'siɛnrɛ táà juu dàa Kulocɛliɛ Pìle ni yé kɛn pe mɛ́ dè, bɛ̀ Kulocɛliɛ siɛnjuulo tíɛlɛ.
         Nɛ́ ki cɛ́n peli míɛni yé puu nɛ́ bàli ní pe yé nyíɛnɛ nɛ̀ kɔ̀n bèle, nɛ̀ ki yaʔa
         piyè cé yiri baa Kpátaʔa mɛ́ gèʔ, a pe 'fali nɛ Kulocɛliɛ siɛnrɛ nyaʔa dè nɛ nyu baa
         bùguro nī dè.27 A nàgapunwɔ wáà 'fɛ̀ nɛ̀ pɛ́nì ki juu Misa mɛ́ nɛ́ jo: «Elidadi nɛ́ Mɛdadi yē baa
         bùguro nī dè, a Kulocɛliɛ Pìle ni 'pe yɛ̀gɛ pe- nyu.»28 Kire nɛ̄ Nuni jaa wè, Yesuwe wè+, wire ŋáà wi 'puu Misa baakuɔwɔ wè nɛ̀ líɛ wi nàgapunmɔ lɛ̀lɛ nī lè, a wire 'ki juu
         nɛ́ jo: «Mi kàfɔli Misa yo, sa pe yɛ pe- pìiri díɛʔ !»29 A Misa sí ki juu wi mɛ́ nɛ́ jo: «Muɔ yē nɛ́ yejaʔa ní wī lé, mi wuʔu nɛ̄ gè ? Gàa
         ki 'mi kúɔ gè, ki bé mi dɛ́ni a Yewe cɛ́nì wi Pìle tìrige lè Isirayɛli siɛnnɛ pe mìɛni
         nɛ̄ bèle, á pe mìɛni kò wi siɛnjuulo bèle !»30 A Misa 'koli nɛ̀ kɛ́, wire nɛ́ Isirayɛli liɛlɛ ní bèle bùguro mɛ́ dè.Yewe 'tingbɛniserire kɛn dè31 A Yewe 'káfaligbuʔɔ káà yɛ̀gɛ, a ki 'pɛn nɛ́ tingbɛniserire ní nɛ̀ kɔ́n kuʔɔjii nɛ̄ wè,
         a ti pɛ́nì tuu nɛ̀ bùguro màʔa dè. Cɛngɛnyɛnifoligɔli mɛ́ kàliige kɔli mɛ́ gè, nɛ́
         kàmɛgɛ kɔli mɛ́ gè, siɛn cî gbɛ̀ cɛnguɔmɔ tánʔana tánʔa ti nī. Ti yé gbuʔulo dàala
         nɛ̄ lè fúɔ nɛ̀ kpàʔala kabuunyiʔɛnɛ siin. 32 A siɛnnɛ pe 'kò sìnŋɔni nī cɛnvugo nɛ̄ gè nɛ́ pìlige ki mìɛni ní, nɛ́ míɛni ki kpìɛnduu
         gè cɛnguɔmɔ, nɛ tingbɛniserire jún dè. Kire 'jo ŋàa wiì yé jó nìʔɛgɛ gèʔ, wire wi
         yé taa gbɔngbonyiɛyɛ kiɛ. A pe 'ti cɛri nɛ̀ bùguro màʔa dè.33 Kaara ti 'puu nɛ tíin pe gànʔana nɛ̄ gèle, piyè cé fìɛ ti sànʔa nɛ̀ júɔʔ, a Yewe fungo
         ki 'yɛ̀ siɛnnɛ kúrugu bèle kpuʔɔ, a wi 'siɛnnɛ kpúɔn bèle nɛ́ wuʔɔgbuʔɔ ní gè. 34 A pe 'ki tiʔɛ ki míʔɛ le gè nɛ ki yeri Kibirɔti Taawa (ki kɔri wire wī: kaara kúbilo
         nyagbaa), nɛ́ ki cɛ́n baa pe 'kúbilo tɔ́n bèle bàli nɛ̄ kaara káa láa ki 'puu gè+.35 A Isirayɛli siɛnnɛ pe 'yiri Kibirɔti Taawa tiʔɛ nī gè nɛ̀ kɛ́ nɛ̀ sɛ́nì nɔ̀ Katisɛrɔti
         tiʔɛ nɛ̄ gè. A pe 'mɔgɔ baa kire tiʔɛ nī gè.
         
            
               	Wéli baa Yir 12.38.

               	suɔlɔ: Eburu siɛnrɛ tiī nɛ jo: koriyanidiri. Ki yé buu yaliire táà dàa tiī nɛ fíin baa pe tiʔɛ nī gè. Ti yē fìire, nɛ́ ní yìride
                     bɛ̀ suɔlɔ tíɛlɛ (wéli baa Yir 16.15,31). Nɛ́ míɛni, eburu siɛnrɛ ti nɛ̂ jo: ki 'puu bɛ̀ bidɛliyɔmi tiige luʔɔ tíɛlɛ, gàa nī muɔ bé gbɛ̀ wéli súuri.

               	Wéli baa Yir 16.13-15.

               	Wéli baa Yir 13.21.

               	Wéli baa Yir 17.9; 24.13; 33.11.

               	Pɔli nɛ nyu tiʔɛ gáà siɛnrɛ nɛ̄ dè baa Kor1 10.6.

Miriyami nɛ́ Arawɔn pe 'Misa sànʔa wè121 Ki 'nyaa, Misa cé Kusi kùlo cuɔ+ wáà líɛ. A Miriyami 'wi sànʔa, a Arawɔn míɛni 'wúɔ nɛ́ wi ní, a pe 'wi sànʔa kire kɛnmɛ nɛ̄ bè. 2 A pe 'ki juu nɛ́ jo: «Ki 'nyaa lé, Yewe wire nɛ Misa yákuɔ líi wī lé kàsuluwo wè ? Wi wè nɛ tóri lé weli míɛni mɛ́, níɛ nyu
         míɛniʔ ?»A Yewe sí ti lúʔu.3 Misa 'puu nàguɔ wáà ŋàa wi 'puu nɛ màama kpínʔini nɛ̀ tóri siɛnnɛ pe mìɛni nɛ̄ dàala
         nɛ̄ lè.4 A Yewe 'fali nɛ̀ pɛ́nì juu nɛ́ Misa nɛ́ Arawɔn nɛ́ Miriyami ní, nɛ́ jo: «Yeri mi kpàlí
         baa, yeli taanri bèle, Kpàlidiʔɛ Kpátaʔa mɛ́ gè.» A pe 'fali nɛ̀ kɛ́.5 A Yewe 'tìgi kàsadibagɛ nī gáà ki 'tɔni nɛ̀ cùungu gè, nɛ̀ yéri Kpátaʔa wìile yiʔɛ
         mɛ́ gè, nɛ́ Arawɔn nɛ́ Miriyami yeri wè, a pe siin pe 'sìʔɛrɛ nɛ̀ kpɔni wi nɛ̄. 6 A Yewe 'ki juu pe mɛ́ nɛ́ jo: «Ye- mi siɛnrɛ lúʔu dè cɛngɛ: a siɛnjuuwo je yiri yeli nī wè, mi Yewe wè, mi nɛ̂ nìɛ tìɛ wi nɛ̄ kɛnmɛ páà nɛ̄, kire ga laa
         mi nɛ̂ juu nɛ́ wi ní ŋɔ́nigɔ nī. 7 Nɛ̀ ki yaʔa bà bɛ̀ʔ ki yē mi baakuɔwɔ Misa+ wuʔu nɛ̄ gè díɛʔ. Wire wè, mi 'tɛ́ngɛ wire nɛ̄ mi saʔa+ ki mìɛni nī. 8 Wire wè, mi nɛ nyu nɛ́ wire ní térire, kɛnmɛ páà nɛ̄ bàa pi 'fílige bè; ki nɛ̌ nyaa
         kàsiʔile nīʔ. Wiī nɛ mi Yewe kɛnmɛ nyaʔa bè. Gáa sí nɛ̄ yeli sì fíɛʔ nɛ́ fɔ̀li nɛ̀
         mi baakuɔwɔ Misa sànʔa wè ?»9 A Yewe fungo ki 'yɛ̀ kpuʔɔ pe kúrugu, a wi 'kɛ́.10 A kàsadibagɛ ki 'fali nɛ̀ yɛ̀ Kpátaʔa naamɛ gè. A yaanyiɛmɛ 'fali nɛ̀ Miriyami cò
         a wi céri ti 'yiʔɛ nɛ̀ fílige pérepere.A Arawɔn 'yiʔɛ nɛ̀ Miriyami wéli wè, a wi 'ki nyaa: yaanyiɛmɛ 'wi cò. 11 A wi 'fali nɛ̀ ki juu Misa mɛ́ nɛ́ jo: «Mi kàfɔli, mi nɛ muɔ fiɛn wī, fǎga weli kapiile
         fùrɔgɔ yaʔa gè ki- tuu weli nɛ̄ʔ, nàa weli 'kpíʔile lèʔ, ki 'nyaa ledomɔ pi 'weli
         kɛn a weli ni kpíʔile. 12 Cí ! Kiì yɛli wi céri ti- kò bɛ̀ pìfinʔɛ tíɛlɛʔ gàa ki cî kùu ki yàa liyɛ nī yèʔ,
         dí céri tiʔɛ káà nɛ̂ fúnʔɔ gè !»13 A Misa sí fali nɛ̀ yékpoli wáa Yewe kúrugu wè nɛ́ jo: «Kulocɛliɛ, mi nɛ muɔ fiɛn wī,
         -wi puʔɔ !»14 A Yewe sí ki juu Misa mɛ́ nɛ́ jo: «A ki 'nyaa wi tuu wi cé tíɛnrɛ wáa wi yiʔɛ nɛ̄
         gè o, fìɛrɛ sì cî tɔ́nʔ wi nɛ̄ lé cɛnyɛ kɔlisiin sunʔɔmɔ nī bè ? Kire nɛ̄ ki 'yɛli
         pe- wi yige bùguro nī dè cɛnyɛ kɔlisiin. Kire kàduʔumɛ gè wi bé ní koli bè jíin bùguro
         nī dè.»15 A pe 'fali nɛ̀ Miriyami yige wè bùguro nī dè a wi sɛ́nì cɛnyɛ kɔlisiin kúɔ kpànʔanɛ.
         Kire nɛ̄ a siɛnnɛ pe 'yéri, piyè cé ń'nɛ puu nɛ waa tánʔana nɛ̄ lèʔ fúɔ nɛ̀ taa a
         wi 'koli nɛ̀ pɛn bùguro nī dè. 16 Kire kàduʔumɛ gè, a siɛnnɛ pe 'yiri Katisɛrɔti tiʔɛ nī gè nɛ̀ kɛ́ nɛ̀ sɛ́nì bùguro
         kpúɔn dè baa Paran waama kùlo tiʔɛ nī gè.
         
            
               	Kusi siɛnnɛ pe yé puu Kami siimɛ wuulo (wéli baa Sél 10.6). Kusi kùlo lè, ni 'puu náʔa weli Siɛnnɛwuɔlɔ kùlo nī. Ni 'puu baa Ezipiti kùlo lìʔɛlɛ
                     nī lè, kàliige kɔli mɛ́ gè. Kire tiʔɛ kire míɛni pe 'yeri pàngɛ gè Sudan kùlo lè.
                     Faʔa gè pe 'puu nɛ ki ye Nubi kùlo.

               	Wéli baa Yir 14.31.

               	mi saʔa: Kire nɛ nyu nɛ ki tìí, Isirayɛli siɛnnɛ, peli bīɛlɛ Yewe saʔa gè. Eb 3.2 wiī nɛ nyu tiʔɛ gáà siɛnrɛ nɛ̄ dè.

            

         
      

   
      
         13
Misa 'tundunminɔ tun pe- sa Kanaa kùlo saanri lè131 A Yewe 'ki juu Misa mɛ́ nɛ́ jo: 2 «-Nàguɔlɔ pálì tun pe- sa Kanaa kùlo saanri lè bè wéli, nàa m'bé kɛn Isirayɛli siɛnnɛ mɛ́ bèle. Muɔ bé siɛn nigbe nyíɛnɛ gɔ̀n wi- puu saʔa tùlugo ó saʔa tùlugo
         nī bàli bīɛlɛ yiɛgininɛ bèle, bè pe tun.»3 A Misa 'pe tun nɛ̀ ki yaʔa pe ní baa Paran waama kùlo tiʔɛ nī gè, bà Yewe cé ki juu
         gè. Pe mìɛni yé puu Isirayɛli siɛnnɛ kàfɔlilɔ.4 Pe míɛyɛ yire yī nyàa yè:Samuwa, Zakuri jaa wè,wire ŋáà wi 'puuWurubɛnisaʔa tùlugo nī gè;5 Safati, Wori jaa wè,wire ŋáà wi 'puuSimɛyɔ saʔa tùlugo nī gè;6 Kalɛbi, Yefunɛ jaa wè,wire ŋáà wi 'puuZuda saʔa tùlugo nī gè;7 Yigali, Yusufu jaa wè,wire ŋáà wi 'puuIzakari saʔa tùlugo nī gè;8 Wosuwe, Nuni jaa wè,wire ŋáà wi 'puuƐfirayimisaʔa tùlugo nī gè;9 Paliti, Arafuu jaa wè,wire ŋáà wi 'puuBɛnzamɛ saʔa tùlugo nī gè;10 Gadiyɛli, Sodi jaa wè,wire ŋáà wi 'puuZabulɔn saʔa tùlugo nī gè;11 Gadiri, Susi jaa wè,wire ŋáà wi 'puuYusufu saʔa tùlugo nī gè,Manase saʔa tùlugo nī gè;12 Amiyɛli, Gemali jaa wè,wire ŋáà wi 'puuDan saʔa tùlugo nī gè;13 Seturi, Mikayɛli jaa wè,wire ŋáà wi 'puuAzɛri saʔa tùlugo nī gè;14 Nabi, Vofisi jaa wè,wire ŋáà wi 'puuNafitali saʔa tùlugo nī gè;15 Gewiyɛli, Maki jaa wè,wire ŋáà wi 'puuGadi saʔa tùlugo nī gè.16 Nàguɔlɔ bálì peli bīɛlɛ bàli Misa yé nyíɛnɛ nɛ̀ kɔ̀n nɛ́ pe tun pe- sa kùlo saanri
         lè bè wéli. A Misa 'Nuni jaa Wosuwe míʔɛ yiʔɛ gè, nɛ wi ye Yesuwe+.17 Bà Misa yé pe tun wè pe- sa Kanaa kùlo saanri lè bè wéli lè, a wi 'ki juu pe mɛ́ nɛ́
         jo: «Ye- tóri Nɛgɛvi waama kùlo nɛ̄ lè, ye sùuri nyaguruyo nī yè. 18 Ye- kùlo saanri lè ye wéli kɛnmɛ bíì nɛ̄ ni yē lè. Ye- ki wéli míɛni mɛni siɛnnɛ pe
         yē, bàli bīɛlɛ baa kùlo nī lè, a ki yē ŋɔri yē pe nī, kire ga laa piyē ŋɔri fùn dè,
         a ki yē piyē nìʔɛnɛ, kire ga laa a piyē cɛ̀ri wèʔ. 19 Ye- ki wéli míɛni mɛni kùlo náà ni siɛnnɛ pe yē bèle, a ki yē niī cɛ̀nnɛ kire ga laa
         niī sìpiile. Ye- ki wéli míɛni kàaya nyáà nī pe yē bèle, a ki yē yiī vòyo, kire ga
         laa yiī sùluyo yè. 20 Ye- ki wéli míɛni a ki yē dàala niī tàanna lè, á kire bɛ̀ʔ wè, a niī sìpiɛnnɛ lè,
         a ki yē tiire yē baa ni nī wè, á kire bɛ̀ʔ, a niī tiire fùn. Ye- gbɛ̀nmɛ le, yeri
         báan nɛ́ kùlo ni yasɛnrɛ táà ní.»Ɛrɛzɛn pélizɛnnɛ lɛ̀lɛ nī ki yé puu.21 A pe 'fali nɛ̀ yɛ̀ nɛ̀ kɛ́ nɛ̀ ki séli Zɛnɛ waama kùlo tiʔɛ nī gè, nɛ̀ kùlo saanri
         lè fúɔ nɛ̀ sɛ́nì nɔ̀ Erewobi kàʔa nɛ̄ gè, kire gáà ki 'puu Lebo Amati kàʔa táanni
         gè+. 22 A pe 'sùuri Nɛgɛvi waama kùlo nī lè nɛ̀ sɛ́nì nɔ̀ Eburɔn kàʔa nɛ̄ gè. Kire tiʔɛ nī
         Anaki pìile+ pe yé puu: Ayima narigɛ gè, nɛ́ Sesayi narigɛ gè, nɛ́ Talimayi narigɛ gè. Ki 'nyaa,
         pe yé Eburɔn kàʔa tɛ́ngɛ gè ki yiʔɛlɛ kɔlisiinwoli lire ni 'puu á pe nɛ́ Zowan kàʔa
         tɛ́ngɛ gè, kire gáà ki 'puu Ezipiti kùlo nī lè.23 Bà pe sɛ́nì nɔ̀ Ɛsikɔli kápaligɛ tiʔɛ nɛ̄ gè, a pe 'ɛrɛzɛn kàtogo káà ceri, a siɛnnɛ
         siin 'ki tùɔn kàgbiile nɛ̄, nɛ́ ki tugo fíkɛnnyuyɔ nɛ̄ yè. A pe 'girenadi yasɛnrɛ míɛni cuɔ nɛ̀ fàri sàanfiidiige yasɛnrɛ nɛ̄ dè. 24 A pe 'ki tiʔɛ míʔɛ le gè nɛ ki ye Ɛsikɔli (ki kɔri wire wī: kàtogo kápaligɛ), bèri
         sɔ̀ngí de taʔa nɛ́ ɛrɛzɛn kàtogo wuʔu ní gè gàa Isirayɛli siɛnnɛ pe yé cuɔ gè.Tundunminɔ pe 'koli nɛ̀ pɛn25 Cɛnyɛ togosiin kúɔmɔ mɛ́ bè, a pe 'kɔ́n baa kùlo ni saanridiʔɛ nī gè nɛ̀ pɛn. 26 A pe pɛ́nì yéri Misa nɛ́ Arawɔn yiʔɛ mɛ́ gè, nɛ́ Isirayɛli tògo siɛnnɛ pe mìɛni ní, baa Paran waama kùlo nī lè, Kadɛsi kàʔa tiʔɛ nī gè. A pe
         pɛ́nì siɛnnugoro juu dè nɛ̀ tìɛ Isirayɛli tògo siɛnnɛ pe míɛni nɛ̄, nɛ́ kùlo ni yasɛnrɛ
         tìɛ dè pe nɛ̄.27 Siɛnrɛ ti n'dɛ dàa pe pɛ́nì juu nɛ̀ tìɛ Misa nɛ̄ wè. Pe 'jo: «Weli tɔ̀ni nɛ̀ jíin
         kùlo nī lè baa muɔ 'weli tun wè. Kányiʔɛ nɛ̄ nɛ̀yirimɛ nɛ́ sárigɛ kiī nɛ fúu baa kùlo
         nī lè+. Ni yasɛnrɛ ti n'dɛ.28 «Gàa sí gī baa gè, kùlo ni siɛnnɛ pe tɔ̀ni yē nɛ́ ŋɔri ní díɛʔ ! Kàaya yi mìɛni yē
         kpoliyo nɛ́ ní sùluyo nɛ́ gunliriye ní wī. Weli cɛ́nì Anaki jaala nyaa bèle; pe sí
         tɔ̀ni yē nàgakpaʔaliyɛ sìtɔnijɛnyɛ ! 29 Nɛ́ míɛni Amalɛkiyé ní bèle, peli yē baa Nɛgɛvi waama kùlo nī lè, nɛ́ Etiyé nɛ́Jebusiyé nɛ́ Amɔriyé+ peli yē baa tɛ́ninɛ nyaguruyo tɛ́nimɛ nī bè. Kanaa siɛnnɛ, peli yē tɛ́ninɛ kuʔɔjii táanni wè, nɛ́ Zurudɛn cáʔa gògoyo nɛ̄ yè.»30 Bà siɛnnɛ pe 'séli nɛ kúnʔɔri Misa táanni wè, a Kalɛbi 'pe yɛ pe- pìiri, nɛ́ juu nɛ́
         pe ní nɛ́ jo: «Yeri báan we- kɛ́ we sa kùlo líɛ lè ! Nɛ́ ki cɛ́n weli bé gbɛ̀ jáa
         bè ki kpíʔile !»31 Siɛnnɛ bálì pe yé kɛ́ nɛ́ wi ní wè, a peli sí jo: «Weli sǐ gbɛ̀ jáa bè tún nɛ́ siɛnnɛ
         bálì ní bèleʔ, nɛ́ ki cɛ́n pe ŋɔri ti nyɛ́nì niʔɛ nɛ̀ tóri weli ŋɔri nɛ̄ dè !»32 A pe ń'nɛ̀ kɛ́ yiʔɛ mɛ́ nɛ̀ kùlo faʔa lè Isirayɛli siɛnnɛ yiʔɛ mɛ́ gè, nɛ́ jo: «Kùlo
         náà tíimɛ weli sɛ́nì saanri nɛ̀ wéli lè, kùlo náà ni cɛ́ni ni siɛnnɛ káa bèle wī !
         Siɛnnɛ bálì bīɛlɛ weli 'nyaa bèle, pe mìɛni yē nàgakpaʔaliyɛ wī. 33 Weli cɛ́nì siɛntɔniyɔ yáà nyaa baa, bàli bīɛlɛ Anaki jaala bèle, bàli bīɛlɛ siɛnfelige
         nàgakpaʔaliyɛ narigɛ gè+. A weli 'yéri pe wàa táanni wè, weli nɛ̂ wìye nyaa kàbariyɛ tíɛlɛ wī, bɛ̀ peli míɛni
         peli nɛ weli nyaʔa.»
         
            
               	Wosuwe míʔɛ ki kɔri wire wī: «wiī nɛ siɛn suu». Yesuwe míʔɛ ki 'kàa fàri ki kɔri nɛ̄ wè, kire 'jo: «Yewe wiī nɛ siɛn suu». Wéli baa 13.8; Yir 17.8-16.

               	Sɛnɛ waama kùlo nɛ́ Amati kàʔa ki sunʔɔmɔ nī bè ki yé puu culolo sirasicɛri (800)
                     bè kɛ́ bé koli bɛn wè, cɛnyɛ togosiin sunʔɔmɔ nī bè (wéli baa 13.25).

               	Eburɔn kàʔa kire yé puu kàʔa káà gàa Isirayɛli siɛnnɛ tuufɔliɛyɛ yi yé sɔ́migɔ nɛ̀
                     cɛ́n gè (wéli baa Sél 13.14-18; 14.13; 23.2; 35.27-29). Anaki pìile peli pe 'puu nàgatɔniyɔ yè.

               	nɛ̀yirimɛ nɛ́ sárigɛ kiī nɛ fúu: Wéli baa Yir 3.8 kaliwɛgɛ ki táanmɛ gè.

               	Siɛnfeliye nyáà yi 'puu tɛ́niyɛ kùlo náà nī lè yire yé puu: Etiyé (wéli baa Sél 23.3), Jebusiyé (wéli baa Yes 15.63), Amɔriyé (wéli baa Sél 15.16; Tɔ́r 21.31).

               	Wéli baa Sél 6.4.

Isirayɛliyé piyè sori nɛ̀ jíin nyakungɛngɛ kùlo nī lèʔ141 A Isirayɛli tògo siɛnnɛ pe 'pínɛ nɛ̀ yékpuʔulo wáa gèle, a siɛnnɛ pe 'nyɛni kire pìlige
         nī gè. 2 A Isirayɛli tògo siɛnnɛ pe mìɛni Misa nɛ́ Arawɔn sànʔa wè, nɛ́ jo: «A weli yé cɛ́nì kùu baa Ezipiti kùlo nī lè, kire ga laa waama kùlo nī lè o ! 3 Gáa kɛnmɛ nɛ̄ Yewe 'weli kɔ́ri nɛ̀ pɛn náʔa kùlo náà nī lè, kire ga buu pe- pa weli kpúu nɛ́ kapiɛngbuɔn
         ŋuʔɔnɔ ní gèle, bé sí weli cɛlilɛ nɛ́ weli pìile líɛ bèle bè taa kapiɛnnɛ tɔ̀ni ?
         Kiì pɔ́riʔ lé, weli 'koli bèri waa Ezipiti kùlo mɛ́ lè ?»4 A pe 'fali nɛ ki nyu nɛ mári pìye mɛ́ nɛ́ jo: «Ye- tí we- yiɛginiwɛ wáà nyíɛnɛ we
         kɔ̀n, we sí koli weri waa Ezipiti kùlo mɛ́ lè !»5 A Misa nɛ́ Arawɔn 'fali nɛ̀ tuu nɛ̀ yiɛyɛ cúbulo yè dàala nɛ̄ lè, Isirayɛli tògo siɛnnɛ
         pe mìɛni yiʔɛ mɛ́ gè, bàli pe 'puu gbuʔulilo bèle.6 A Nuni jaa wè, Yesuwe wè, nɛ́ Yefunɛ jaa wè, Kalɛbi wè, peli bálì pe 'puu nɛ́ tundunminɔ ní bèle bàli Misa
         cé tun bèle a pe sɛ́nì kùlo saanri lè nɛ̀ wéli lè, a peli 'fali nɛ̀ pe burudo píle
         dè nɛ̀ cɛnminɛ+, 7 nɛ́ fali nɛ̀ ki juu Isirayɛli tògo siɛnnɛ pe mìɛni mɛ́, nɛ́ jo: «Kùlo náà weli sɛ́nì
         saanri nɛ̀ wéli lè, kùlo náà ni tɔ̀ni yē cɛ̀nnɛ. Kùlo náà ni tɔ̀ni nɛ̀ sɔ́migɔ nɛ̀
         nyuɔ, weli wuulo ! 8 A Yewe sí ki nyaa wi bé kacɛ̀ngɛ kpíʔile weli mɛ́ wè o, wi bé weli kɔ́ri bè kɛ́ kùlo
         náà mɛ́ lè bè ni kɛn weli mɛ́ lè o, kùlo náà nī nɛ̀yirimɛ nɛ́ sárigɛ kiī nɛ fúu gè+.9 «Gìi sí gī baa gè, kiì yɛli weli cíi Yewe nɛ̄ wèʔ. We fǎga de fìʔɛ́ kùlo náà ni siɛnnɛ
         nɛ̄ bèleʔ; pe cɛ́ni yē sipiɛlɛ wī weli mɛ́. Weli bé cɛ pe jáa wī. Pe kulocɛlɛlɛ nyúmɔ
         pi cɛ́nì láʔa pe nɛ̄; gàa sí ki weli kúɔ gè, Yewe yē nɛ́ weli ní. Ye fǎga tí weri
         fìʔɛ́ pe nɛ̄ʔ.»10 A Isirayɛli tògo siɛnnɛ pe mìɛni 'fali nɛ ki nyu nɛ́ jo: «Ye- tí we- pe wáa nɛ́ kàdari
         ní !»A Yewe cɛ̀nmɛ nɛ́ wi kpuɔmɔ pi 'fali nɛ̀ tìgi Kpàlidiʔɛ Kpátaʔa nɛ̄ gè.Misa 'Yewe náari wè wi- ki yaʔa Isirayɛliyé nɛ̄ bèle11 A Yewe 'ki juu Misa mɛ́ nɛ́ jo: «Fúɔ lɛ̀lɛ jori nī siɛnnɛ bálì pe bé cíi mi nɛ̄ wè ? Fúɔ lɛ̀lɛ jori nī
         pe bé cíi bè tɛ́ngɛ mi nɛ̄ wè, nɛ̀ sí ki taa mi fìɛlɛ bálì kpíʔile bèle pe sunʔɔmɔ nī bè ? 12 M'bé pe kpúɔn nɛ́ káfaligɛ yaama ní bè, bè pe yérige piyě kùlo taa lè kɔrigɔʔ. M'bé
         sí ki kpíʔile kùpolo láà bé yiri muɔ nī nàa siɛnnɛ pe 'niʔɛ nɛ̀ tóri pe nɛ̄ bèle,
         nɛ́ míɛni ni ŋɔri ti 'kpúʔɔ nɛ̀ tóri pe nɛ̄ bèle.»13 A Misa 'ki juu Yewe mɛ́ nɛ́ jo: «Ezipiti siɛnnɛ pe 'ki cɛ́n muɔ nyɛ́nì siɛnnɛ bálì yige bèle peli sunʔɔmɔ nī bè nɛ́ muɔ ŋɔri
         ní dè+. 14 Pe nyɛ́nì ki juu Kanaa kùlo siɛnnɛ mɛ́ bèle a pe 'ki lúʔu nɛ́ jo muɔ wè, Yewe, muɔ
         yē pe sunʔɔmɔ nī, nɛ́ míɛni muɔ Yewe wè, muɔ nyɛ́nì mìɛ tìɛ pe nɛ̄ a pe 'muɔ nyaa.
         Muɔ kàsadibagɛ ki nɛ̂ yéri pe nyùgo nī gè nɛ̀ pe yiʔɛ kíni gè, kàsadibagɛ sìtɔnigɔ
         nī gàa ki 'cùungu cɛngɛ nī gè, nɛ́ kàsadibagɛ kàsun sìtɔnigɔ ní pìlige nī gè.15 «Kire nɛ̄ a muɔ siɛnnɛ bálì pe mìɛni pínɛ nɛ̀ kpúu bɛ̀ siɛn nigbe tíɛlɛ wè, kùlogolo
         gálì ke 'muɔ wori lúʔu dè, pe bé jo: 16 ‹Ŋɔri sì puu Yewe mɛ́ʔ bè jáa bè pe nyɔ́gɔ kùlo nī lèʔ nàa wuʔu nɛ̄ wi yé kàli nɛ̀ kɛn pe mɛ́ wè. Kire kɛnmɛ nɛ̄ wi 'pe kɔ́ri nɛ̀ pɛn waama kùlo náà nī lè nɛ̀ pɛ́nì
         pe kpúu náʔa.›17 «Kire nɛ̄ mi nɛ muɔ náari mi Kàfɔli, -ki yaʔa muɔ fànʔa ki- kìi tìɛ nɛ́ muɔ ŋɔri ti mìɛni ní dè. Ma ki kpíʔile ma yɛli
         nɛ́ dàa ní muɔ yé juu dè: 18 ‹Yewe fungo kiì yɛ̀ madɛniʔ; wi bànguɔ dɛ́nigɛ ki 'kpúʔɔ nɛ̀ tóri. Wiī nɛ kolimɔ nɛ́
         tuudiʔɛlɛ yɛri gèle siɛnnɛ nɛ̄ bèle, nɛ̀ ki yaʔa wi wè tànʔa kanʔa siɛn mɛ́ʔ ŋàa wī
         kolimɔfɔli wèʔ. Wi nɛ̂ tuufɔlilɔ pe kolimɔ tɔ́ri bè pe pìile kúrugu bèle, fúɔ bè taa
         kɛ̀ngɛlɛ taanriwoli nɛ́ sicɛriwoli nɛ̄ lè+.› 19 Kire kɛnmɛ nɛ̄ mi nɛ muɔ náari, ma siɛnnɛ bálì pe kolimɔ yaʔa bè pe nɛ̄ nɛ̀ yɛli nɛ́
         muɔ bànguɔ dɛ́nigɛ kpúʔɔgɛnmɛ ní bè, majo bɛ̀ muɔ 'ki yaʔa siɛnnɛ bálì nɛ̄ bèle nɛ̀
         ki séli Ezipiti kùlo nī lè fúɔ nɛ̀ pɛ́nì nɔ̀ náʔa gè.»Bàli pe 'cíi Yewe nɛ̄ wè piyě ga tíi kùlo nyaa lèʔ20 A Yewe wi 'jo: «M'bé ki yaʔa pe nɛ̄ majo bɛ̀ muɔ 'ki náari gè. 21 Kire nɛ́ ki míɛni bɛ̀ mi yē wiiwe wè, á mi kpuɔmɔ pi 'dàala nyì lè+, 22 bàli pe mìɛni pe yé mi kpuɔmɔ nyaa bè nɛ́ fìɛlɛ bílì mi 'kpíʔile bèle Ezipiti kùlo nī lè nɛ́ waama kùlo nī lè, a pe 'mi puu nɛ̀ wéli fúɔ nɛ̀ taa tɔliyɔ kiɛ yè
         nɛ́ cíi piyè mi siɛnrɛ lúʔu dèʔ, 23 peli pe mìɛni bèle, wàa nigbe sǐ ga tíi jíin baa kùlo náà nī lèʔ, lire náà nɛ̄ mi
         'kàli nɛ́ nyuɔ kún nɛ̀ kɛn pe tobilo mɛ́ bèle; bàli pe mìɛni bīɛlɛ pe 'cíi mi nɛ̄ wè, piyě ga tíi ni nyaaʔ.24 «Nɛ̀ yiri Kalɛbi nigbe nī, mi baakuɔwɔ wè, wire ŋáà wi 'sɔ̀ngijɛnrɛ taa dè, nɛ́ taʔa
         mi nɛ̄ nɛ́ sínnɛ ní lè, wire wè, m'bé wi nyɔ́gɔ kùlo nī lè nàa wi yé saanri nɛ̀ wéli
         lè. Wi pìile pe bé kùlo taa lè kɔrigɔ+.25 «Bà Amalɛki siɛnnɛ nɛ́Kanaa siɛnnɛ piyē baa jùlɔgɔ nī gè yeli yiʔɛ mɛ́ gè, kire nɛ̄ mbànʔa gè ye- yiʔɛ yè koli
         yeri waa waama kùlo mɛ́ lè Nyàʔanivɛgɛ Tiire kuʔɔjii kɔli mɛ́ gè.»26 A Yewe sí fali nɛ̀ ki juu Misa nɛ́ Arawɔn mɛ́ nɛ́ jo: 27 «ʔé ! Lɛ̀lɛ jori nī mi 'yɛli bè ní Isirayɛli tògo siɛnnɛ bálì kpàri bèle bè cò ? Siɛnpiile bálì bèle, bàli pe mi sànʔá nɛ mári
         bèle, siɛnpiire dáà pe 'juu mi wori dè, mi nyɛ́nì ti lúʔu.28 «-Ki juu pe mɛ́ ma pe yɛ: ‹Yewe wi 'ki juu nɛ́ jo: Mi nyɛ́nì kàli nìɛ nɛ̄, mi ŋáà
         wī wiiwe wè, m'bé yeli cò bè yɛli nɛ́ sànʔara dáà ní yeli juu dè, dàa mi 'lúʔu dè
         yeli mɛ́ dè. 29 Yeli bé kùu náʔa gè waama kùlo náà nī lè; yeli kúbilo pe bé kò náʔa gè+, siɛnnɛ bálì pe mìɛni pe yé tɔ́ri bèle nɛ̀ pe míɛyɛ sɛbɛ yè baa waama kùlo nī lè,
         á pe mìɛni bìnɛ ní wè nɛ yiʔɛlɛ togo taa gèle nɛ̀ liɛ nɛ̀ tóri keli nɛ̄ gèle, nɛ́
         ki cɛ́n yeli nyɛ́nì mi sànʔa. 30 Mi nyɛ́nì kɔli yɛ̀gɛ gè nɛ̀ kàli nɛ́ jo yeli sǐ ga tíi bé jíin kùlo náà nī lèʔ, nàa nyuɔ mi yé kún nɛ̀ kɛn yeli mɛ́
         lè. Bàli yákuɔ pe bé jíin kùlo náà nī lè, peli bīɛlɛ: Yefunɛ jaa wè, Kalɛbi wè, nɛ́
         Nuni jaa wè, Yesuwe wè.31 « ‹Nɛ̀ ki yaʔa, gàa ki 'yeli pìile wuʔu kúɔ gè, á yeli 'jo pìile bálì bèle pe bága
         pe cò bèle kapiɛnnɛ nī lè, m'bé peli yiʔɛ kíni peli bé sa jíin kùlo nī lè nàa nɛ̄
         yeli 'cíi lè. 32 Gàa ki 'yeli kúɔ bèle, yeli bè kùu náʔa gè waama kùlo náà nī lè+. 33 Yeli jaala, peli bé kò bèri fáala de mári waama kùlo nī lè, fúɔ bè taa yiʔɛlɛ togosiin.
         Pe bé wuʔɔ yeli kolimɔ kɛnmɛ nɛ̄ bè, bɛ̀ yeli wè nɛ síngi wè mi kɔli mɛ́ gèʔ, fúɔ
         bè taa yeli bàli ye 'mi sànʔa wè, yeli kúbilo nyuɔ ki ba nyì waama kùlo nī lè+ ! 34 Yeli nyɛ́nì kùlo saanri lè nɛ̀ wéli cɛnyɛ togosiin, kire kɛnmɛ nɛ̄ yeli míɛni bé wuʔɔgɔ
         taa bè yɛli nɛ́ yeli kolimɔ ní bè fúɔ bè taa yiʔɛlɛ togosiin, kire 'jo cɛngɛ ó cɛngɛ,
         nɛ́ ki yiɛlɛ. Bà yeli bé ki cɛ́n, a siɛn mi 'cíi wè, gàa ki bé wi taa wè.35 « ‹Mi Yewe wè, mi mi 'jo bɛ̀ ! Bà m'bé ki kpíʔile kányiʔɛ nɛ̄ siɛnpiile bálì kɔli
         mɛ́ gè, bàli bīɛlɛ pe 'gbuʔulo nɛ́ mi wori juu dè. Pe bé kùu bè cɛrigɛ náʔa waama
         kùlo náà nī lè; bile sí pe mìɛni bé kùu !› »36 Nàguɔlɔ bálì Misa cé nyíɛnɛ nɛ̀ kɔ̀n bèle nɛ́ pe tun pe sa kùlo wéli lè, a pe 'koli
         nɛ̀ pɛ́nì Isirayɛli tògo siɛnnɛ céri kpúu dè nɛ́ pe siɛnjuupiire ní dè, á pe 'cíi
         Yewe nɛ̄ wè, 37 peli bèle, a Yewe 'pe kpúɔn nɛ́ wuʔɔgbuʔɔ ní, a peli pe mìɛni 'kùu, bàli pe yé pɛ́nì
         kùlo kɛnmɛ juu bè nɛ̀ tìɛ bèle. 38 Nuni jaa wè, Yesuwe wè, nɛ́ Yefunɛ jaa wè, Kalɛbi wè, peli yákuɔ pe yé kò sìi nɛ̄
         siɛnnɛ bálì pe mìɛni nī bèle, bàli pe yé kɛ́ nɛ̀ sɛ́nì kùlo saanri lè nɛ̀ wéli lè.Isirayɛliyé pe 'cíi nɛ̀ kapiɛnnɛ kpúɔn lè39 Bà Misa 'koli nɛ̀ pɛ́nì siɛnrɛ dáà juu dè Isirayɛliyé mɛ́ bèle, a ki 'kò pe mɛ́ funbiɛnrɛ kpuʔɔ. 40 Ki kpìɛnduu sínbinimɛ táanni bè, a pe 'yɛ̀ nɛ̀ tánʔa nyaguruyo naamɛ yè nɛ́ jo: «Weli
         bálì we bé tánʔa bè kɛ́ tiʔɛ nī gè gàa Yewe wi yé tìɛ gè, kányiʔɛ gī, weli nyɛ́nì kapiile kpíʔile !»41 A Misa sí jo: «Gáa nɛ̄ yeli nɛ cìʔí Yewe siɛnrɛ nɛ̄ dè ? Kiǐ ga tíi nyuɔ yeli nɛ̄ʔ !
         42 Ye fǎga tánʔa baaʔ ! Nɛ́ ki cɛ́n Yewe wi wè yeli sunʔɔmɔ nī bèʔ. A yeli kɛ́ baa yeli
         leguulo pe bé sa yeli jáa ! 43 Amalɛkiyé bèle nɛ́Kanaa wuulo ní bèle piyē baa yeli yiʔɛ mɛ́; yeli bé tuu bè kùu pe kapiɛngbuɔn ŋuʔɔnɔ láara
         gèle. Nɛ́ ki cɛ́n yeli nyɛ́nì cíi nɛ̀ láʔa Yewe nɛ̄ wè; Yewe wiǐ je puu nɛ́ yeli níʔ.»44 Kire nɛ́ ki mìɛni a pe 'cíi, piyè lúʔuʔ, a pe 'tánʔa nyaguruyo naamɛ gè, nɛ̀ ki yaʔa
         Yewe nyakungɛngɛ finʔɛgɛ gè nɛ́ Misa ní wè, peli sì cɛ́nì yiri bùguro nī dèʔ. 45 A Amalɛkiyé nɛ́ Kanaa siɛnnɛ ní bèle, peli bálì pe 'puu tɛ́ninɛ nyaguruyo nyáà nɛ̄
         yè, a peli 'tìgi pe kúrugu nɛ̀ pe jáa kapiɛnnɛ nɛ̄ lè, nɛ̀ pe kpúɔn nɛ̀ cɛrigɛ fúɔ
         nɛ̀ sɛ́nì nɔ̀ Worima kàʔa nɛ̄ gè+.
         
            
               	Burudo cɛnminigɛ gè, kire yé puu fìɛ bè ki tìɛ kaala ni 'siɛn wi fungo wúɔ gè.

               	nɛ̀yirimɛ nɛ́ sárigɛ kiī nɛ fúu gè: Wéli baa Yir 3.8 kaliwɛgɛ ki táanmɛ gè.

               	Koliyo 13-19 wuʔu nī gè, wéli baa Yir 32.11-14.

               	Wéli baa Yir 20.5-6; 34.6-7; Fàn 5.9-10; 7.9-10.

               	Koliyo 21-23 wuʔu nī gè, wéli baa Eb 3.18.

               	Wéli baa Yes 14.9-12; Kàyu 1.20.

               	Wéli baa 14.2; Eb 3.17.

               	Wéli baa Kor1 10.5-11; Eb 3.14-19; Zud 5.

               	Wéli baa Kakpi 7.36.

               	Isirayɛliyé tánʔana kele gálì ke 'juu náʔa gè, ki siɛnrɛ tiī nɛ waa yiʔɛmɛ nyùyɔ 20 tiʔɛ nī gè.

Kakuɔrɔ nɛ́ yakɔnrɔ kajuudiʔɛlɛ gèle151 A Yewe 'ki juu Misa mɛ́ nɛ́ jo: 2 «Ma kele gálì tìɛ gèle Isirayɛli siɛnnɛ nɛ̄ bèle:«A yeli kɛ́nì jíin kùlo nī lè nàa m'bé kɛn yeli mɛ́ wè bè tɛ́ni baa wè, 3 a yeli nɛ caa bè kakuɔrɔ yajuuro kpúu dè tire dáà kàsun ki sórigi dè, a ki yē kakuɔrɔ kaasuʔuro dè kire ga laa kakuɔrɔ yajuuro dè bè nyakungɛngɛ fori gè Yewe mɛ́ wè, á kire bɛ̀ʔ kinɛdɛnigɛ yakɔngɔ gè, á kire bɛ̀ʔ Yewe kpàli lɛ̀gɛlɛ wori dè, kakuɔrɔ dáà nùgo ki Yewe fungo nyígi
         gè, a ki yē nùɔ yo kire ga laa sìnbuɔ yo nɛ́ síkpuɔ ní wè, dàa nùdaanna ni béri Yewe
         fungo nyígi gè, kɛnmɛ báà pire nɛ̄ yeli bé ki cò.4,5 «A siɛn wi 'pɛn nɛ́ sìnbapɛnnɛ ní, lire náà nī kakuɔrɔ kaasuʔuro woli lè kire ga laa
         kakuɔrɔ táà tiiyɛ woli lè, bà wi bé yaliire yakɛnrɛ fàri dè dàa ti bé puu míifuɔnibɔ juubaanyɛni tílaga gè gàa pe 'nyaʔami nɛ́ sùnmɔ
         yakuunyɛni nigbe ní lè, bé sí kakuɔrɔ diviɛn yakuunyɛni nigbe fàri lè ti nɛ̄. Wi bé
         ki kpíʔile bɛ̀ sìnbapɛngɛlɛ ke mìɛni nigbe nigbe nɛ̄ gèle.6 «A ki sí nyaa sìnbapɔli wī wè, yaliire yakɛnrɛ ti bé puu míifuɔnibɔ juubaanyɛni nigbe
         nàa pe 'nyaʔami nɛ́ sùnmɔ yakuunyɛni nigbe nɛ́ tílaga taanriwoli ní lè, 7 nɛ́ míɛni siɛn wi bé sí kakuɔrɔ diviɛn yakuunyɛni nigbe nɛ́ tílaga taanriwoli fàri
         lè baa. Tire dáà ti bé puu yakɔnrɔ dáà nùdaanna ni Yewe fungo nyígi gè.8 «A ki sí nyaa nùɔ wī ŋàa siɛn wi je kɔ̀n Yewe mɛ́ wè wi- puu kakuɔrɔ kaasuʔuro dè,
         á kire bɛ̀ʔ kakuɔrɔ yajuʔu gè bè wi nyakungɛngɛ fori gè, kire ga laa bè yanyige kaara kɛn dè, 9 yeli 'yɛli bè yaliire yakɛnrɛ fàri dè ti nɛ̄, dàa ti bé puu míifuɔnibɔ gbɔngbonyiʔɛ
         tílaya kiɛ ki tiɛyɛ taanri yè, gàa pe 'nyaʔami nɛ̀ kúɔ nɛ́ sùnmɔ gbɔngbonyɛni nigbe
         ní lè. 10 Nɛ́ míɛni siɛn wi bé sí kakuɔrɔ diviɛn gbɔngbonyɛni nigbe fàri baa; tire dáà ti bé
         puu yakɔnrɔ dáà kàsun ki sórigi dè, dàa nùdaanna ni nyɛ́ni Yewe fungo nyígi gè.11 «Bà sí ki bé kpíʔile nɛ̀piɛlɛ ó nɛ̀piɛlɛ nɛ̄, kire ga laa sìnbapɔli nɛ̄ wè á kire
         bɛ̀ʔ sìnbapɛnnɛ nɛ́ síkaporipile lè. 12 A yajuuro ti cɛ́nì niʔɛ kɛnmɛ ó kɛnmɛ nɛ̄ bè dàa yeli bé kɔ̀n dè, ti mìɛni nigbe nigbe
         bé puu nɛ́ yakɔnrɔ ní dè dàa wuʔu mi 'juu gè. 13 Isirayɛli siɛn ó siɛn bé ki kpíʔile kɛnmɛ báà nɛ̄ bè, dàa wori mi 'juu dè, lɛ̀lɛ líì
         nī wi bé kakuɔrɔ yajuuro kɔ̀n dè dàa kàsun ki sórigi dè, dàa nùdaanna ni nyɛ́ni Yewe
         fungo nyígi gè.14 «A ki sí nyaa nabɔnwɔ wáà pɛ́nì tɛ́ni yeli sunʔɔmɔ nī bè, bè lɛ̀lɛ láà kúɔ á kire
         bɛ̀ʔ bè kò baa súuri nɛ́ yeli ní wè, a wi je kakuɔrɔ yajuuro kɔ̀n dè dàa kàsun ki
         sórigi dè, dàa nùdaanna ni nyɛ́ni Yewe fungo nyígi gè, wi 'yɛli bè ki kpíʔile kanumɔ
         nɛ̄ bè majo bɛ̀ yeli nɛ ki kpínʔini gè+.15 «Ki bé puu fànʔa kaala tiʔɛ nigbe Isirayɛli tògo siɛnnɛ pe mìɛni mɛ́, yeli nɛ́ nabɔnwɔ
         ní wè ŋàa wī tɛ́niwɛ yeli sunʔɔmɔ nī bè. Ti bé puu fànʔa kaala súuri yeli mɛ́ nɛ́
         yeli siimɛ ní bè; tire siɛnnuro ti bé puu yeli wori nɛ́ nabɔnminɔ ní bèle Yewe yiʔɛ
         mɛ́ gè. 16 Ki bé sí puu fànʔa kajuulo nigbe nɛ́ kàyuʔujuu siɛnrɛ nigbe ye mìɛni mɛ́, yeli nɛ́
         nabɔnminɔ ní bèle bàli pe 'tɛ́ni yeli sunʔɔmɔ nī bè.»Búrupelile yakɔnrɔ wori dè17 A Yewe 'ki juu Misa mɛ́ nɛ́ jo: 18 «Ma ki juu Isirayɛli siɛnnɛ mɛ́ bèle ma kele gálì tìɛ gèle pe nɛ̄:«A yeli kɛ́nì jíin kùlo nī lè nàa mɛ́ mi nɛ yeli tórigi wè, 19 dí yeli sari kùlo ni yaliire líi dè, yeli bé ti táà kɔ̀n bè kɛn Yewe mɛ́ wè+. 20 A yeli kɛ́nì yaliipelide tire dè bè búru kpúɔn wè, búru kpɔbiwɔ péliwe wè, yeli bé
         wi kɔ̀n bè kɛn mi mɛ́ kpuʔɔrɔ, majo bɛ̀ yeli cî yeli yaliipelide láʔa dè nɛ̀ kɛn mi
         mɛ́, dàa yeli 'sɛ̀n kásuɔ tiʔɛ nī gè. 21 Yeli bé míipelibe búru kɔ̀n wè bè kɛn mi Yewe mɛ́ wè kɛnmɛ báà nɛ̄ bè, kɛ̀ngɛlɛ ke
         mìɛni nī.»Kapiile náà siɛn wiì ki kɔ̀rirɔ nɛ́ ni kpíʔileʔ ni kakuɔrɔ dè22 «A yeli kɛ́nì tánʔa nɛ̀ pùunni kajuudiɛlɛ láà nī nàa Yewe wi yé juu Misa mɛ́ wè, 23 làa nigbe nī gàli Yewe yé tóri Misa mɛ́ wè nɛ́ ke juu nɛ̀ gbɛ̀ngɛ gèle, nɛ̀ ki líɛ
         baa cɛngɛ gíì Yewe 'tunduro juu dè yeli kɛ̀ngɛlɛ ke mìɛni mɛ́ gèle, 24 a ki sí nyaa kaala ni 'kpíʔile wè, yeli tògo siɛnnɛ piyè ki kɔ̀rirɔ gèʔ a piyè yé
         ki cɛ́n wèʔ, yeli tògo siɛnnɛ pe mìɛni bé nɛ̀piɛyɛlilɛ láà kɔ̀n kakuɔrɔ kaasuʔuro, dàa nùdaanna ni nyɛ́ni Yewe fungo nyígi gè, nɛ́ ni yaliire yakɛnrɛ ní dè nɛ́ ti kakuɔrɔ diviɛn ní wè nɛ̀ yɛli nɛ́ kàyuʔujuuro ní dè, nɛ̀ fàri síkapɔli
         nigbe nɛ̄, kapiʔile kàsulugo kakuɔrɔ wuu wè. 25 Kacuɔnriwɔ wi bé kàsulugosuɔ baara kúɔ dè Isirayɛli tògo siɛnnɛ pe mìɛni mɛ́, bà pe kapiʔile kàsulugo ki bé suɔ nɛ́ ki cɛ́n piyè ki kɔ̀rirɔ
         wī nɛ̀ kapiile kpíʔile lèʔ, nɛ́ míɛni pe nyɛ́nì pɛn nɛ́ pe kpuʔɔrɔ ní dè, yakɔnrɔ
         dáà kàsun ki sórigi dè Yewe yiʔɛ mɛ́ gè, nɛ́ kapiʔile kàsulugo kakuɔrɔ dè Yewe yiʔɛ
         mɛ́ gè, pe kapiile kɛnmɛ nɛ̄ bè nàa piyè ki kɔ̀rirɔ nɛ̀ ni kpíʔile lèʔ.26 «Isirayɛli tògo siɛnnɛ pe míɛni bé ki kàsulugo taa gè, nɛ́ nabɔnwɔ ní wè ŋàa wī tɛ́niwɛ
         pe sunʔɔmɔ nī bè, nɛ́ ki cɛ́n siɛnnɛ piyè ki kɔ̀rirɔ wī nɛ̀ kapiile kpíʔile lèʔ.27 «A ki sí nyaa majo siɛn nigbe wī ŋàa wiì ki kɔ̀rirɔ nɛ́ kapiile kpíʔile lèʔ, wi bé
         yiɛlɛ nigbe síkapori kɔ̀n kapiʔile kàsulugo kakuɔrɔ+. 28 Bà kacuɔnriwɔ wi bé kàsulugosuɔ baara kúɔ dè Yewe yiʔɛ mɛ́ gè siɛn mɛ́ wè, ŋàa wi
         'pùunni wè nɛ́ kapiile kpíʔile lè nàa nī wiì ki kɔ̀rirɔ wèʔ. Bà kacuɔnriwɔ wi 'kàsulugosuɔ
         baara kpíʔile dè nɛ̀ láʔa wi nɛ̄ wè, wi kàsulugo ki bé suɔ. 29 Fànʔa kajuulo náà ni bé puu ye mìɛni woli, bàli pe 'kapiile kpíʔile, piyè ki kɔ̀rirɔ
         wèʔ, a ki nɛ́ nyaa Isirayɛli siɛn yo, kire ga laa nabɔnwɔ wáà yo, ŋàa wī tɛ́niwɛ yeli
         sunʔɔmɔ nī bè.30 «A ki sí nyaa siɛn wáà 'ki kɔ̀rirɔ nɛ́ kapiile kpíʔile lè, a wi cɛ́nì yē Isirayɛli
         siɛn yo kire ga laa nabɔnwɔ yo, ki bé nyaa Yewe wi nyɛ́nì tiʔɛlɛ. Kire siɛn wi bé
         yige péwu wi siɛnnɛ sunʔɔmɔ nī bè. 31 Bɛ̀ ki 'nyaa wi nyɛ́nì Yewe siɛnrɛ faʔa dè, nɛ́ cíi wi kajuudiʔɛlɛ siɛnrɛ nɛ̄ dè,
         wi kolimɔ pi bé kò wi nɛ̄; wi bé yige péwu wi siɛnnɛ nī bèle.»Cɛndɛnigɛ cɛngɛ wori dè32 Bà Isirayɛli siɛnnɛ pe 'puu baa waama kùlo nī lè, a ki pɛ́nì nyaa cɛngɛ káà a pe 'nàguɔ wáà nyaa
         ŋàa wi 'puu nɛ kásɛnrɛ caa dè cɛndɛnigɛ nī gè. 33 Bàli pe 'wi nyaa wi kásɛnrɛ caa dè, a pe 'wi cò nɛ̀ pɛn Misa nɛ́ Arawɔn nɛ́ Isirayɛli tògo siɛnnɛ yiʔɛ mɛ́ gè. 34 A pe 'wi tɛ́ngɛ tiʔɛ káà nī níɛ wi wéli, nɛ́ ki cɛ́n kiì cé fìɛ fílige nɛ̀ cɛ́nʔ gàa
         pe 'yɛli bè kpíʔile wi nɛ̄ wèʔ.35 A Yewe 'ki juu Misa mɛ́ nɛ́ jo: «Nàguɔ ŋáà wi 'yɛli pe- wi kpúu wī. Isirayɛli tògo ki mìɛni
         bé kàdari jó bè wi wáa bùguro kàduʔu mɛ́ gè.»36 A Isirayɛli tògo siɛnnɛ pe mìɛni 'wi kɔ́ri nɛ̀ yige bùguro kàduʔu mɛ́ gè nɛ̀ sɛ́nì
         wi wáa nɛ́ kàdari ní dè fúɔ a wi 'kùu. Pe yé ki kpíʔile nɛ̀ yɛli nɛ́ dàa ní Yewe yé
         juu nɛ̀ gbɛ̀ngɛ Misa mɛ́ wè.Yewe 'jo pe- buruyo jɔli yè nɛ́ mɛ́rɛ ní37 A Yewe 'ki juu Misa mɛ́ nɛ́ jo: 38 «-Ki juu Isirayɛli siɛnnɛ mɛ́ bèle ma pe yɛ pe- buruyo jɔli yè nɛ́ mɛ́rɛ ní buruyo tiɛyɛ nɛ̄ yè táanmɛ
         gè+. Kire 'yɛli bèri kpínʔini kɛ̀ngɛlɛ ke mìɛni nī. Pe béri gàri céri màʔana tíʔi lè
         bè burugo mɛ́rɛ puɔ dè bè cò burugo tiɛyɛ nɛ̄ yè táanmɛ gè. 39 A yeli kɛ́nì mɛ́rɛ nyaa dè, yeli béri ti wéli bèri sɔ̀ngí dè taʔa Yewe kajuudiʔɛlɛ
         ní gèle bèri ke kpínʔini gàli wi 'juu gèle. Bà yeli sǐ ní taʔa yeli funzɔngirɔ nɛ̄
         dèʔ nɛ́ yeli wélibiimɛ nɛ̄ bèʔ bè ti yaʔa ti- yeli fáanni bè láʔa Yewe nɛ̄ wè.40 «Bà ki bé puu yeli béri sɔ̀ngí de taʔa nɛ́ mi kajuudiʔɛlɛ siɛnrɛ ní dè bèri ti kpínʔini.
         Bà yeli bé puu wàlidɛngɛlɛ yeli Kulocɛliɛ mɛ́ wè, tiɛlɛ fùn. 41 Mi yē Yewe, yeli Kulocɛliɛ wè, ŋàa wi 'yeli yige Ezipiti kùlo nī lè bè kò yeli Kulocɛliɛ wè. Mi yē Yewe, yeli Kulocɛliɛ wè.»
         
            
               	Koliyo 14-16 wuʔu nī gè, wéli baaLev 24.22.

               	Tire yaliire yakɛnrɛ dáà dè, pe nɛ̂ kúɔ níɛ̀ ti tàa kɛn kacuɔnrilɔ mɛ́ bèle (wéli
                     baa 18.12).

               	Koliyo 27-28 wuʔu nī gè, wéli baa Lev 4.27-31.

               	Wéli baa Fàn 22.12.

Kore cíimɛ kaala lè161 Nàguɔ wáà 'puu baa, Levii saʔa tùlugo wuu, pe 'wi ye Kore. Yisekari jaa wi 'puu; Yisekari wire ní Keyati jaa.
         Nàguɔlɔ pálì taanri 'puu baa Wurubɛni saʔa tùlugo nī gè: Wonɛ, wire ŋáà wi 'puu Pɛlɛti
         jaa wè; nɛ́ Datan nɛ́ Abirami, peli bálì pe 'puu Ɛliyabi jaala bèle. A Kore 'pe taanri
         bálì fáanni bèle nɛ̀ fàri wìi nɛ̄, 2 a pe 'cíi Misa nɛ̄ wè, nɛ́ siɛnnɛ sirakeli togosiin nɛ́ kpɔrigɔ (250) kɔ́ri nɛ̀ fàri pìye nɛ̄. Peli
         bálì pe 'puu Isirayɛli tògo kàfɔlilɔ bèle, nɛ́ ní yiɛgininɛ bèle nɛ́ ní míɛkpoliyo ní yè.3 A pe 'pìye gbuʔulo Misa nɛ́ Arawɔn kɛnmɛ nɛ̄+ nɛ́ pe yɛ: «Weli kɛ́nì fùrɔ ! Isirayɛli tògo siɛnnɛ pe mìɛni nigbe nigbe yē wàlidɛngɛlɛ
         Yewe mɛ́; Yewe yē pe sunʔɔmɔ nī. Gáa nɛ̄ yeli nɛ ki sɔ̀ngí yeli nyɛ́nì kpúʔɔ nɛ̀ tóri
         Yewe siɛnniʔɛmɛ nɛ̄ bè ?»4 Bà Misa 'kire siɛnrɛ lúʔu dè, a wi 'fali nɛ̀ tuu nɛ̀ yiʔɛ cúbulo gè dàala nɛ̄ lè.
         5 A wi 'yɛ̀ nɛ́ ki juu Kore mɛ́ nɛ́ wi gboli siɛnnɛ ní bèle nɛ́ jo: «Mbànʔa sínbinimɛ
         táanni bè, Yewe bé wi wuulo tìɛ bèle, nɛ́ míɛni wi bé ki tìɛ ŋàa wī wàlidɛngɛwɛ wi
         mɛ́ wè, bè wi kpɔni wìi nɛ̄+. Siɛn ŋáà wi 'nyíɛnɛ nɛ̀ kɔ̀n wè, wi bé ki siɛn sìʔɛrɛ wè bè kpɔni wìi nɛ̄. 6 Kore, muɔ nɛ́ muɔ gboli ní lè, ye- gàa kire kpíʔile: ye- tingbopigele+ líɛ, 7 yé kàsunnɛganʔana le ke nī, ye wusuna le tingbopile nī lè Yewe yiʔɛ mɛ́ gè. Siɛn ŋáà
         Yewe nyíɛnɛ nɛ̀ kɔ̀n wè, kire siɛn wire yē wàlidɛngɛwɛ Yewe yiʔɛ mɛ́ gè. Yeli kɛ́nì
         ki líɛ nɛ̀ tórigo, Levii jaala yeli bèle !»8 A Misa ń'nɛ̀ ki juu Kore mɛ́ nɛ́ jo: «Yeri lúru cɛ̀ngɛ, yeli Levii wuulo bèle ! 9 Yeli nɛ sɔ̀ngí lé kaciɛlɛ nī yeli mɛ́, bà Isirayɛliyé Kulocɛliɛ wi 'yeli wàli nɛ̀
         tɛ́ngɛ Isirayɛli tògo siɛnsɛnminɛ nī bèle, bè ki kpíʔile yeli gbɛ̀ri sìʔɛrɛ́ de kpɔni
         wi nɛ̄ wè, bèri Yewe Kòridiʔɛ baara kúu dè, bé ní de yèrí siɛnniʔɛmɛ yiʔɛ mɛ́ gè bèri pe yiʔɛ kínigi gè de kele
         cuɔnri gèle ? 10 Wi nyɛ́nì yeli sìʔɛrɛ nɛ̀ kpɔni wìi nɛ̄, muɔ nɛ́ muɔ wuulo ní bèle Leviiyé narigɛ
         nī gè. A yeli ń'nɛ̀ koli nɛ caa pe- yeli kpíʔile kacuɔnrilɔ cígini !11 «Gàa gī baa gè, Yewe ní yeli nɛ túngu, muɔ nɛ́ muɔ gboli wuulo ní bèle. Á kire bɛ̀ʔ
         gè o, ŋáa wī Arawɔn wè dí yeli de wi sànʔá bèri túngu nɛ́ wi ní ?»12 A Misa 'siɛnnɛ tun pe- sa Datan nɛ́ Abiramiyé yeri bèle, Ɛliyabi jaala bèle. Kire
         nɛ́ ki mìɛni a pe 'cíi nɛ́ jo: «Weli sǐ ga tíi kɛ́ baaʔ ! 13 Muɔ nɛ sɔ̀ngí lé kaciɛlɛ nī, bà muɔ 'weli yige baa kùlo náà nī lè tiʔɛ gíì nī nɛ̀yirimɛ
         nɛ́ sárigɛ kiī nɛ fúu gè+, bè pa weli kpúu náʔa waama kùlo náà nī lè ? Muɔ nɛ caa lé bè mìɛ kpíʔile kùlofɔli
         jaa wī náʔa gè, bè puu weli nyùgo nɛ̄ gè ? 14 Nɛ́ kire liɛlɛ yige baa, muɔ sì ń'nɛ̀ cɛ́nì jáa nɛ̀ weli nyɔ́gɔ kùlo náà nī lèʔ nàa
         muɔ 'puu nɛ pun lè, nɛ́ jo baa nɛ̀yirimɛ nɛ́ sárigɛ kiī nɛ fúu gè+ ! Muɔ̀ ń'nɛ̀ cɛ́nì jáa nɛ̀ siiye kɛn weli mɛ́ kɔrigɔʔ, bé nɛ́ ga jo ɛrɛzɛn fétire siiyeʔ. Muɔ nɛ sɔ̀ngí lé muɔ béri siɛnnɛ fáanni bèle mmɛ gè lɛ̀lɛ ó lɛ̀lɛ ? Weli
         sǐ ga tíi kɛ́ baaʔ !»15 A Misa fungo ki 'yɛ̀ kpuʔɔ nɛ̀ nyɛ́nigɛ. A wi 'ki juu Yewe mɛ́ nɛ́ jo: «Fǎga tíi bé
         pe yakɔnrɔ suɔ dè pe mɛ́ʔ ! Miì cɛ́nì kɛ́nì yakaa suɔ pe mɛ́ʔ, bé nɛ́ ga jo sèfɛnnɛʔ ! Miì finɛ
         pe wáà mɛ́ʔ !»16 A Misa 'juu nɛ́ Kore ní wè, nɛ́ jo: «Muɔ nɛ́ muɔ gboli siɛnnɛ ní bèle, ye- yìye pínɛ
         mbànʔa gè nɛ́ Arawɔn ní wè, Yewe yiʔɛ mɛ́ gè. 17 Yeli nī bèle, siɛn ó siɛn 'yɛli wi tingbopile líɛ lè wi cò, ke bé nyaa tingbopigele
         sirakeli togosiin nɛ́ kpɔrigɔ (250); ye- wusuna le wè ke nī, yé sa yéri Yewe yiʔɛ
         mɛ́ gè. Muɔ nɛ́ Arawɔn, yeli bé yéri, ye mìɛni siin bèle, nɛ́ yeli wuʔulo ní gèle
         kiyɛ nī yè.»18 A pe mìɛni nigbe nigbe 'pe tingbopigele líɛ gèle nɛ̀ kàsunnɛganʔana le baa ke nī,
         a pe 'wusuna le wè baa míɛni. A pe mìɛni sɛ́nì yéri Kpàlidiʔɛ Kpátaʔa wìile nɛ̄ lè, nɛ́ Misa nɛ́ Arawɔn míɛni ní wè. 19 A Kore míɛni 'wi gboli siɛnnɛ pe mìɛni gbuʔulo pìye nɛ̄ Kpàlidiʔɛ Kpátaʔa wìile yiʔɛ
         mɛ́ gè.Cɛ̀ri 'sìʔɛrɛ, a Yewe cɛ̀nmɛ nɛ́ wi kpuɔmɔ pi 'fali nɛ̀ tìgi siɛnnɛ pe mìɛni nyaamɛ
         nɛ̄. 20 A Yewe 'fali nɛ̀ juu nɛ́ Misa nɛ́ Arawɔn ní nɛ́ jo: 21 «Ye mìɛni ye- núgo siɛnnɛ bálì táanni bèle, nɛ́ ki cɛ́n m'bé pe mìɛni cúʔɔ wī píra
         píra ŋáà nī wè !»22 A Misa nɛ́ Arawɔn pe 'fali nɛ̀ tuu nɛ̀ yiɛyɛ cúbulo yè dàala nɛ̄ lè, nɛ́ náari nɛ́
         jo: «ʔé, Kulocɛliɛ, muɔ ŋáà kiyɛ nī siɛnnɛ sìi wi yē wè, muɔ bé muɔ fungo yɛ̀gɛ gè
         lé Isirayɛli siɛnniʔɛmɛ tògo gáà ki mìɛni kúrugu gè lé, nɛ̀ sí ki yaʔa siɛn nigbe
         wī ŋàa wi 'kapiile kpíʔile lé ?»23 A Yewe sí ki juu Misa mɛ́ nɛ́ jo: 24 «Sa juu nɛ́ Isirayɛli tògo siɛnnɛ ní bèle, ma pe yɛ pe- núgo Kore kpáa táanni gè,
         nɛ́ Datan nɛ́ Abirami woyo táanni yè.»25 A Misa 'yɛ̀ nɛ̀ tánʔa nɛ̀ kɛ́ Datan nɛ́ Abirami tiʔɛ mɛ́ gè, a Isirayɛli liɛlɛ pe
         'taʔa wi nɛ̄. 26 A wi sɛ́nì ki juu Isirayɛli tògo siɛnnɛ mɛ́ bèle nɛ́ jo: «Ye- núgo siɛnpiile bálì
         fɛ̀ni saaya táanni yè, ye fǎga cò yakaa nɛ̄ gàa gī pe wuʔu gèʔ, kire ga buu yeli fǎga
         kùuʔ yeli míɛni bèle, pe kapiʔile kɛnmɛ nɛ̄ bèʔ !»27 A pe mìɛni 'fali nɛ̀ núgo Kore nɛ́ Datan nɛ́ Abiramiyé fɛ̀ni saaya táanni yè. Datan
         nɛ́ Abirami ní wè, pe yé yiri nɛ̀ yéri pe fɛ̀ni saaya wìʔile yiʔɛ mɛ́ gè, nɛ́ pe cɛlilɛ
         ní bèle, nɛ́ pe pìilɛ ní bèle, nɛ́ pe pìyirile ní bèle.28 A Misa wi ń'nɛ̀ ki juu nɛ́ jo: «Kɛnmɛ báà pire nɛ̄ yeli bé ki cɛ́n a ki yē Yewe wi
         'mi tun wè, bè pa kele gálì kpíʔile gèle, nɛ́ míɛni yeli bé ki cɛ́n mi wè nɛ ke kpínʔini
         mi nyɛ́ni wuʔulo wīʔ: 29 a siɛnnɛ bálì pe 'kùu siɛnnɛ kùugɛnmɛ nɛ̄ wè, a pe 'kùu nɛ̀ yɛli nɛ́ gàa ní ki bé
         gbɛ̀ nɔ̀ siɛnnɛ pe mìɛni nɛ̄ wè, ye- ki cɛ́n Yewe bɛ̀ʔ wi 'mi tunʔ. 30 A ki sí nyaa Yewe 'kanyuʔɔninɔ kpíʔile wè, a dàala ni 'nyuɔ múgu gè nɛ̀ siɛnnɛ bálì
         júɔ bèle, peli nɛ́ pe kɔliyɛrɛ ti mìɛni ní dè, a pe 'cùungu kusiʔi nī gè wiile bèle, yeli bé ki cɛ́n siɛnnɛ bálì bèle pe yé cíi Yewe nɛ̄ wè.»31 A ki 'fali nɛ̀ nyaa, bà Misa 'puu nɛ siɛnrɛ dáà nyu dè nɛ tíin dè, a dàala ni 'fali
         nɛ̀ foli nɛ̀ jaa siɛnnɛ bálì láara bèle. 32 A dàala ni 'fali nɛ̀ foli nɛ̀ jaa nɛ̀ siɛnnɛ bálì júɔ bèle, nɛ́ pe cɛlilɛ nɛ́ pìile
         ní bèle, nɛ̀ fàri Kore nɛ́ wi siɛnnɛ pe mìɛni nɛ̄ nɛ́ pe kɔliyɛrɛ ní dè+. 33 A pe mìɛni 'cùungu wiile kusiʔi nī gè, peli nɛ́ pe wuulo ní bèle, a dàala ni 'pe tɔ́n,
         a pe 'kùu nɛ̀ yiri Isirayɛli tògo siɛnnɛ nī bèle. 34 Isirayɛli siɛnnɛ bálì pe 'puu pe táanni bèle, a pe mìɛni 'fali nɛ̀ fɛ̀ nɛ̀ núgo sɛni,
         lɛ̀lɛ líì nī pe 'pe kɔnwaara lúʔu dè, nɛ́ ki cɛ́n peli tíimɛ 'puu nɛ fìʔɛ́ wī, dàala
         ni fǎga peli míɛni júɔʔ.35 A Yewe 'fali nɛ̀ kàsun káà yige nɛ̀ siɛnnɛ sirakeli togosiin nɛ́ kpɔrigɔ (250) sórigo
         bèle, bàli pe 'puu nɛ́ tingbopigele ní gèle nɛ́ wusuna ní wè pe kiyɛ nī yè.
         
            
               	Wéli baa Fàn 11.6; Ŋún 106.16-18; Zud 1.11.

               	Wéli baa Tim2 2.19.

               	Tingbopigele ke yé puu yaleye yáà pe kpíʔile nɛ́ kányiɛrɛ ní dè (wéli baa 4.14; 17.3). Pe 'puu nɛ wusuna nii wè ke nī, Yewe kacuɔnrilɔ peli pe 'puu nɛ baara nɛ́ ke ní
                     (wéli baa Yir 30.7-8; Lev 10.1).

               	Bà pe 'ki juu náʔa gè nɛ́ jo nɛ̀yirimɛ nɛ́ sárigɛ gè, Ezipiti kùlo pe 'puu nɛ pun, nɛ̀ ki yaʔa ki nyasiɛnrɛ dáà ti dàli nɛ nyu nyakungɛngɛ
                     kùlo wuʔu nɛ̄ gè, Kanaa kùlo lè, nàa wuʔu Kulocɛliɛ yé juu gè.

               	nɛ̀yirimɛ nɛ́ sárigɛ kiī nɛ fúu gè: wéli baa Yir 3.8 kaliwɛgɛ ki táanmɛ gè.

               	Kore jaala pálì sì yé wúɔ nɛ́ wi ní gàa wi 'kpíʔile gèʔ, a peli 'suɔ kùu ŋáà mɛ́ wè
                     lɛ̀lɛ líì nī dàala ni 'pe júɔ bèle (wéli baa 26.11). Samiyɛli wè, nɛ́ bàli ní pe 'puu nɛ ŋú Ŋúnuyɔ Sɛbɛ nī wè, peli yé puu Kore jaala
                     pálì (wéli baa Kaj1 6.33-38; Ŋún 84.1).

171 A Yewe 'ki juu Misa mɛ́ nɛ́ jo+: 2 «-Ki juu Eleyazari mɛ́ wè, wire ŋáà wī kacuɔnriwɔ Arawɔn wi jaa wè, wi- yɛ wi sa tingbopigele yige gèle cúnʔɔ nī gè, nɛ́ ki cɛ́n ke
         'kò yawalidɛngɛgɛlɛ. Wi- sa kàsun súʔu gè wi wo ke nī liilige. 3 Wi- siɛnnɛ bálì pe tingbopigele líɛ gèle, bàli pe 'kapiile kpíʔile lè nɛ́ ki sàri
         nɛ́ pe sìi ní wè, wi- sa tingbopigele kpúɔn+ gèle wi kpɔbi bè gbùʔɔrɔdiʔɛ yafanʔa tɔ́n gè nɛ́ ke ní, nɛ́ ki cɛ́n pe nyɛ́nì yéri nɛ́ ke ní Yewe yiʔɛ mɛ́ gè á ke 'kò
         wàlidɛngɛgɛlɛ. Ke bé kò fìɛpiiwe Isirayɛli siɛnnɛ mɛ́ bèle.»4 Eleyazari ŋáà wi 'puu kacuɔnriwɔ wè, a wire 'kányiɛrɛ tingbopigele líɛ gèle, gàli
         ke 'puu pe kiyɛ nī yè, bàli pe yé súʔu wiile bèle kàsun nī gè. A pe 'ke kpúɔn nɛ̀
         kpɔbi nɛ́ gbùʔɔrɔdiʔɛ yafanʔa tɔ́n gè nɛ́ ke ní. 5 Kire nɛ̀gɛvaliyɛ nyáà yi 'puu nɛ Isirayɛli siɛnnɛ sɔ̀ngí bèle nɛ taʔa kele gálì nɛ̄
         gèle, majo bɛ̀ Yewe yé tóri Misa mɛ́ wè nɛ́ ki juu gè, nɛ́ jo dí a wire sì siɛn ŋíì
         nyíɛnɛ nɛ̀ kɔ̀n wèʔ, ŋàa wi wè Arawɔn siimɛ wuu wèʔ, kire siɛn wiì yɛli wi sìʔɛrɛ
         kpɔni Yewe nɛ̄ wè bèri wusuna sórigi wèʔ, kire ga buu ki siɛn wi fǎga kò bɛ̀ Kore
         nɛ́ wi gboli siɛnnɛ tíɛlɛ bèleʔ.Isirayɛliyé pe 'kúnʔɔri Misa nɛ́ Arawɔn nɛ̄6 Ki kpìɛnduu gè, a Isirayɛli tògo siɛnnɛ pe mìɛni ń'nɛ̀ gbuʔulo nɛ̀ sɛ́ni kúnʔɔri Misa nɛ́ Arawɔn yiʔɛ mɛ́ gè, nɛ́ jo: «Yeli nyɛ́nì Yewe siɛnnɛ kpúu bèle !»7 Bà siɛnnɛ pe 'gbuʔulo nɛ kúnʔɔri Misa nɛ́ Arawɔn yiʔɛ mɛ́ gè, a pe siin pe 'yiʔɛ nɛ̀
         yiʔɛ wáa gè Kpàlidiʔɛ Kpátaʔa mɛ́ gè, a pe 'kàsadibagɛ nyaa gè a ki 'tìgi nɛ̀ ki tɔ́n, á Yewe cɛ̀nmɛ nɛ́ wi kpuɔmɔ
         pi 'yiri. 8 A Misa nɛ́ Arawɔn 'fali nɛ̀ kɛ́ Kpàlidiʔɛ Kpátaʔa yiʔɛ mɛ́ gè.9 A Yewe 'ki juu Misa mɛ́ nɛ́ jo: 10 «Ye- núgo tògo siɛnnɛ bálì táanni bèle, bà m'bé ní pe cúʔɔ bè núgo baa píra píra ŋáà
         nī wè !»A Misa nɛ́ Arawɔn 'fali nɛ̀ tuu nɛ̀ yiɛyɛ cúbulo yè dàala nɛ̄ lè. 11 A Misa 'fali nɛ̀ ki juu Arawɔn mɛ́ nɛ́ jo: «Te fé ma sa muɔ tingbopile líɛ lè, má
         sí kàsunnɛganʔana kálì kɔ̀n gbùʔɔrɔdiʔɛ yafanʔa nɛ̄ gè ma ke le n'nī, ma wusuna wo wè kàsunnɛganʔana nɛ̄ gèle, mari ŋàʔana mari waa
         nɛ́ ki ní tògo siɛnnɛ tiʔɛ nī gè, ma sa kàsulugosuɔ baara kúɔ dè pe mɛ́. Nɛ́ ki cɛ́n
         Yewe fungo ki 'yɛ̀ kpuʔɔ; wuʔɔgbuʔɔ ki séli nɛ̀ kúɔ !»12 A Arawɔn 'fali nɛ̀ ki kpíʔile gàa Misa yé juu gè. A wi 'koli nɛ̀ tingbopile líɛ lè,
         nɛ̀ fɛ̀ nɛ̀ kɛ́ siɛnniʔɛmɛ sunʔɔmɔ nī bè. A wi sɛ́nì ki nyaa yaama pi yé séli nɛ̀
         kúɔ nɛ siɛnnɛ kpúu bèle. A Arawɔn 'ŋàʔana nɛ̀ wusuna le wè kàsunnɛganʔana nī gèle,
         nɛ̀ kàsulugosuɔ baara kúɔ dè pe mɛ́. 13 Wi yé yéri siɛnwiile nɛ́ bàli pe yé kùu bèle pe sunʔɔmɔ nī bè, a wuʔɔgbuʔɔ ki 'yéri.14 Siɛnnɛ bálì pe yé kùu wuʔɔgbuʔɔ kɛnmɛ nɛ̄ bè, pe mìɛni bìnɛ wi 'puu siɛnnɛ siramuʔɔyɔ
         taanri sirakiɛ nɛ́ taanri nɛ́ siɛnnɛ dabataan (14 700), nɛ̀ ki yaʔa bàli pe yé kùu
         Kore kele nɛ̄ gèle, peli sì yé tɔ́ri náʔa nyuɔ gáà nī gèʔ. 15 Bà wuʔɔgbuʔɔ ki 'kɛ́nì yéri nɛ̀ kúɔ gè, a Arawɔn 'koli nɛ̀ kɛ́ Misa kúrugu wè, Kpàlidiʔɛ
         Kpátaʔa wìile mɛ́ lè.Yewe ń'nɛ̀ Arawɔn fùgu wè nɛ̀ kɔ̀n16 A Yewe 'ki juu Misa mɛ́ nɛ́ jo: 17 «-Ki juu Isirayɛli siɛnnɛ mɛ́ bèle ma pe yɛ:«Saaya tùluyo yi mìɛni nigbe nigbe kàfɔlilɔ de báan nɛ́ kàgbiʔile nigbe nigbe ní bè
         pa kɛn muɔ mɛ́; ke mìɛni bìnɛ wi bé puu kàgbiʔile kiɛ nɛ́ siin. Muɔ bé kàfɔli ó kàfɔli
         míʔɛ sɛbɛ gè wi kàgbiile nɛ̄ lè. 18 Bà muɔ bé Arawɔn míʔɛ sɛbɛ gè Levii saʔa tùlugo kàgbiile nɛ̄ lè. Nɛ́ ki cɛ́n saʔa tùlugo ó saʔa tùlugo ki bé puu nɛ́
         ki kàgbiile ní lè. 19 Muɔ bé sa kàgbiʔile ke mìɛni tɛ́ngɛ Kpàlidiʔɛ Kpátaʔa nī gè, nyakungɛngɛ finʔɛgɛ yiʔɛ mɛ́ gè, tiʔɛ gíì nī mi nɛ yeli kpàlí wè. 20 Nàguɔ ŋáà m'bé nyíɛnɛ gɔ̀n wè, wire kàgbiile ni bé fùn bè wɛrɛ yige. Bà m'bé siɛnnɛ
         pe kúnʔɔrimɔ kúɔ bè mi yiʔɛ mɛ́ gè, kúnʔɔrimɔ siɛnrɛ dáà Isirayɛli siɛnnɛ piyē nɛ
         nyu nɛ wáari lɛ̀lɛ ó lɛ̀lɛ nī yeli nɛ̄ wè.»21 A Misa 'ti juu Isirayɛli siɛnnɛ mɛ́ bèle, a pe kàfɔlilɔ pe mìɛni nigbe nigbe 'pɛn
         nɛ́ pe kàgbiʔile ní gèle, kàgbiile nigbe saʔa tùlugo nigbe; ke mìɛni bìnɛ wi nyaa
         kàgbiʔile kiɛ nɛ́ siin. Arawɔn kàgbiile ni 'puu ke sunʔɔmɔ nī bè. 22 A Misa 'kàgbiʔile tɛ́ngɛ gèle Yewe yiʔɛ mɛ́ gè kpátaʔa nī gè gàa nī nyakungɛngɛ finʔɛgɛ
         ki 'puu gè.23 Ki kpìɛnduu gè, bà Misa 'jíin kpátaʔa nī gè, a wi 'Arawɔn kàgbiile nyaa lè, nàa ni
         'puu Leviiyé kpáa woli lè, a ni 'fùn nɛ̀ wɛbungolo yige, nɛ́ fiɛnrɛ ní, nɛ́ amadi
         yasɛnrɛ sɛn dè+. 24 A Misa 'kàgbiʔile líɛ gèle ke tɛ́ngɛdiʔɛ nī gè Yewe yiʔɛ mɛ́ gè, nɛ̀ pɛ́nì ke tìɛ
         Isirayɛli siɛnnɛ pe mìɛni nɛ̄. A pe 'ke wéli, á kàfɔlilɔ pe mìɛni nigbe nigbe pe kàgbiʔile
         líɛ gèle.25 A Yewe 'ki juu Misa mɛ́ nɛ́ jo: «Koli ma Arawɔn kàgbiile tɛ́ngɛ lè nyakungɛngɛ finʔɛgɛ
         yiʔɛ mɛ́ gè; ma ni tɛ́ngɛ ni- puu fìɛ siɛnciile mɛ́ bèle. Bà 'ki bé kpíʔile dí muɔ sî pe kúnʔɔrimɔ líili bè mi nɛ̄, bà
         miǐ ní pe kpúuʔ.»26 A Misa 'ki kpíʔile gàa Yewe yé juu nɛ̀ gbɛ̀ngɛ wi mɛ́ wè; bɛ̀ sí wi yé ki kpíʔile.27 A Isirayɛli siɛnnɛ pe sí ki juu Misa mɛ́ nɛ́ jo: «Weli woli ni 'cúʔɔ wī, wéli bé kùu
         wī! Je weli bé sí kùu péwu wī ! 28 Ki 'nyaa píra ŋáà nī wè, a siɛn ó siɛn sìʔɛrɛ nɛ̀ kpɔni cɛ̀ri Yewe Kòridiʔɛ nɛ̄ gè, wire bé kùu wī ! Weli we mìɛni bé sí kùu bè kúɔ kɛnmɛ báà nɛ̄ bè lé ?»
         
            
               	Biibilele pálì nī, pe nɛ̌ 17.1-15 pínɛ gè nɛ́ nyùyɔ 16 tiʔɛ ní gè; ki nɛ̂ kò koliyo
                     36-50. Kire nɛ̄ nyùyɔ 17 nī yè, kiī nɛ séligi koliyo 16 nɛ̄, kiī nɛ nyaa koliyo 13
                     yákuɔ yī baa. Náʔa gè bà weli 'siɛnrɛ dáà yiʔɛ dè, weli 'tɔ́rilɔ kpíʔile lè nɛ̀ yɛli
                     nɛ́ dàa ni ti 'sɛbɛ eburulo Nyakungɛngɛ Liʔɛ Siɛnrɛ nī dè, nɛ́ tuɔbuuro Biibilele
                     pálì nī bàli pe 'yiri píra ŋáà nī wè.

               	Pe tingbopigele, pe 'ke kpínʔini nɛ́ kányiɛrɛ ní. Wéli baa koliyo 4.

               	Koliyo 23-25 wuʔu nɛ̄ gè, Pɔli 'ti wori juu baa Eb 9.4.

Kacuɔnrilɔ baara dè, saawalidɛngɛgɛ nī gè181 A Yewe 'ki juu Arawɔn mɛ́ nɛ́ jo: «Muɔ nɛ́ muɔ jaala ní bèle, nɛ́ muɔ tuu kpáa wuulo ní bèle, yeli béri
         kolimɔ tugoro turu dè bàa pi bága de kpínʔini saawalidɛngɛgɛ nɛ̄ gè. Muɔ nɛ́ muɔ jaala ní bèle, yeli béri kolimɔ tugoro turu dè bàa pi bága de
         kpínʔini kacuɔnrilɔ baara nī dè.2 «Muɔ bé muɔ siinyɛninɛ fàri bèle mìɛ nɛ̄, Levii saʔa tùlugo wuulo bèle, pe- yeli sáʔa, muɔ nɛ́ muɔ jaala ní bèle, a yeli kɛ́ni yeli
         baara kúu dè Kpátaʔa yiʔɛ mɛ́ gè, tiʔɛ gáà gī nyakungɛngɛ siɛnrɛ kàdɛnitɛnyɛ yi tɛ́ngɛdiʔɛ gè. 3 Pe bé yeli sáʔa baara nɛ̄ dè bèri kpátaʔa baara ti mìɛni kúu, nɛ̀ ki yaʔa pe wàa sì
         yɛli bàga sìʔɛrɛ kpɔni saawalidɛngɛgɛ yakpiʔilide nɛ̄ dèʔ, nɛ́ ki gbùʔɔrɔdiʔɛ yafanʔa ní gèʔ, kire ga buu pe wàa fǎga kùu pe nīʔ nɛ́ yeli míɛni ní bèleʔ. 4 Pe bé pínɛ vàri yeli nɛ̄ bèri baara ti mìɛni kúu dè baa Kpàlidiʔɛ Kpátaʔa nī gè. Siɛn wáà wiiyɛ sì yɛli bè sìʔɛrɛ kpɔni yeli nɛ̄ʔ.5 «Yeli tíimɛ ye béri saawalidɛngɛgɛ baara kúu dè nɛ́ ki gbùʔɔrɔdiʔɛ yafanʔa wori ní
         dè, kire ga buu mi funyɛrigbuʔɔ ki fǎga tuu Isirayɛliyé nɛ̄ bèleʔ+.6 «Ki sí n'gɛ, mi nyɛ́nì yeli siinyɛninɛ Leviiyé líɛ bèle Isirayɛliyé sunʔɔmɔ nī bè. Pe yē wàlidɛngɛlɛ mi Yewe mɛ́; mi nyɛ́nì pe kɛn yeli mɛ́ peri Kpàlidiʔɛ
         Kpátaʔa baara kúu dè.7 «Muɔ Arawɔn wè, muɔ nɛ́ muɔ jaala ní bèle, yeli béri kacuɔnrilɔ baara kúu dè dàa ti
         mìɛni dī gbùʔɔrɔdiʔɛ yafanʔa wori dè nɛ́ dàa dī baa gunbɔli fɛ̀ni kàduʔu mɛ́ gè. Mi
         nyɛ́nì kacuɔnrilɔ baara kɛn dè yeli mɛ́ yakɛngɛ; a siɛn wáà wiiyɛ sìʔɛrɛ nɛ̀ kpɔni
         saawalidɛngɛgɛ nɛ̄ gè, pe 'yɛli pe- kire siɛn kpúu wè.»8 A Yewe 'ki juu Arawɔn mɛ́ wè nɛ́ jo: «Mi wè, kpuʔɔrɔ dáà piyē nɛ kɔ̀ngí nɛ kanʔa m'mɛ́
         dè, m'bé muɔ tɛ́ngɛ muɔ de ti kàrigí. Dàa ti mìɛni Isirayɛliyé pe 'wàli nɛ̀ tɛ́ngɛ
         mi wori dè, m'bé tire kɛn muɔ mɛ́ nɛ́ muɔ jaala ní bèle yeli liɛlɛ. Tire bé puu fànʔa
         kaala lɛ̀lɛ ó lɛ̀lɛ nī.9 «Ti n'dɛ dàa ti bé puu muɔ wori dè kpuʔɔrɔ ti mìɛni nī dè, yacɛ̀njɛnrɛ wàlidɛngɛrɛ nī dè dàa kàsun wè nɛ sórigi dèʔ: yaliire
         yakɛnrɛ ti mìɛni dè, nɛ́ kapiʔile kàsulugo kaara ti mìɛni ní dè, nɛ́ kolimɔ kakuɔrɔ ti mìɛni ní dè dàa pe 'kɔ̀n m'mɛ́ dè. Tire
         yacɛ̀njɛnrɛ wàlidɛngɛrɛ dáà dè, ti bé puu muɔ nɛ́ muɔ jaala wori. 10 Yeli béri ti yacɛ̀njɛnrɛ wàlidɛngɛrɛ dáà káa dè; nàguɔ ó nàguɔ muɔ Arawɔn narigɛ nī
         gè wi bé gbɛ̀ri ti káa. Yeli béri tɔ́ri nɛ́ ti ní tiī wàlidɛngɛrɛ Yewe mɛ́ wè.11 «Ki n'gɛ cígini dàa ti bé puu muɔ wori dè: kpuʔɔrɔ yɛrɛ dáà Isirayɛli siɛnnɛ piyē
         nɛ kɔ̀ngí nɛ kanʔa m'mɛ́ dè, m'bé muɔ liɛlɛ kɔ̀n lè ti nī, tire dáà dī yakɔnrɔ dáà pe yɛ̀gí naamɛ Yewe yiʔɛ mɛ́ gè. Ti mìɛni dè m'bé ti kɛn muɔ mɛ́ nɛ́ muɔ jaala
         ní bèle, nɛ́ muɔ pórilo ní bèle. Ki bé puu fànʔa kaala lɛ̀lɛ ó lɛ̀lɛ nī. Muɔ saʔa
         wuulo pe mìɛni bèle, bàli pe bé puu cìilile bèle, pe mìɛni bé gbɛ̀ ti káa.12 «Sùnmɔ báà bī fɔnbɔ nɛ́ ní cìilibe bè, nɛ́ ɛrɛzɛn luʔɔ cɛ̀ngɛ ní gè, nɛ́ yaliifɔnrɔ
         ní dè dàa dī cɛ̀nrɛ dè, ti pélide dáà pe kanʔa Yewe mɛ́ wè, m'bé ti kɛn yeli mɛ́.
         13 Yaliipelide ti mìɛni dáà pe 'fáli dè níɛ̀ pɛ́nì Yewe liɛlɛ kɛn lè, ti mìɛni bé puu
         muɔ wori. Muɔ saʔa wuulo pe mìɛni bàli bīɛlɛ cìilile bèle, pe mìɛni bé gbɛ̀ ti káa.14 «Yɛrɛ dáà ti mìɛni Isirayɛli siɛnnɛ pe bé láʔa bè kɛn Yewe mɛ́ péwu+ dè, tire bé puu muɔ wori. 15 Pìlaʔagɛnminɛ bálì ní Isirayɛli siɛnnɛ pe 'pɛn Yewe mɛ́ wè, a peli 'nyaa lewiiwe nàgabipeligele
         gèle kire ga laa yajuuro wuulo, pe mìɛni bé puu muɔ wuulo. Nɛ̀ ki yaʔa muɔ 'yɛli bè
         nàgabipeligele ke mìɛni fùgu bè suɔ, nɛ́ míɛni yajuuro dáà ti 'núʔɔ Yewe yiʔɛ mɛ́
         gè, ti pìpelile bèle. 16 Nàgabipeligele ke mìɛni gálì ke 'yege nigbe taa gèle, muɔ bé ke fùgu bè suɔ wali nyuɔ
         gáà ní muɔ bé tìɛ gè, gàa gī walifiiwe walikpegele kogunɔ, bè yɛli nɛ́ Yewe saawalidɛngɛgɛ
         ki wali tɔ́rigɛnmɛ ní bè, ŋàa wi yē gera+ kpègele togo gèle.17 «Nɛ̀ ki yaʔa muɔ sǐ ga tíi bé nɛ̀nuu pìpeliwe fùgu wè bè suɔʔ, a wi cɛ́nì yē sìnbacuɔ
         pìpeliwe yo, nɛ́ síkacuɔ pìpeliwe yo; peli yē wàlidɛngɛlɛ nɛ̀ kúɔ Yewe mɛ́ wè. Muɔ
         bé tire sìsiɛn wo gè gbùʔɔrɔdiʔɛ yafanʔa nɛ̄ gè, bé ti sùnmɔ tiɛyɛ sórigo yè baa.
         Yakɔnrɔ dī dàa kàsun ki sórigi dè, dàa nùdaanna ni nyɛ́ni Yewe fungo nyígi gè. 18 Kaara dè, tire bé puu muɔ wori, majo bɛ̀ dìribuu wori tíɛlɛ dè dàa muɔ 'tìɛ mi nɛ̄
         nɛ́ ti yɛ̀gɛ naamɛ Yewe yiʔɛ mɛ́ gè, nɛ̀ fàri kàliige ciile wori nɛ̄ dè.19 «Kpuʔɔrɔ wàlidɛngɛrɛ dáà ti mìɛni Isirayɛli siɛnnɛ piyē nɛ kɔ̀ngí nɛ kanʔa Yewe mɛ́
         wè, m'bé ti kɛn muɔ mɛ́, muɔ nɛ́ muɔ jaala ní bèle nɛ́ muɔ pórilo ní bèle. Tire bé
         puu fànʔa kaala lɛ̀lɛ ó lɛ̀lɛ nī. Kire yē nyakungɛngɛ Yewe yiʔɛ mɛ́ gè, muɔ mɛ́ nɛ́ muɔ siimɛ ní bè, lɛ̀lɛ ó lɛ̀lɛ nī, gàa kiǐ gbɛ̀ yaʔa
         gèʔ+.»Kiɛkiɛwuʔulo ke bé puu Leviiyé kɔrigɔ20 A Yewe 'ki juu Arawɔn mɛ́ nɛ́ jo: «Muɔ̌ ga tíi dàala taa kɔrigɔ kùlo nī lèʔ, kire ga laa bè liɛlɛ taa Isirayɛli siɛnnɛ sunʔɔmɔ nī bèʔ kùlo nī lè nàa mi je kɛn Isirayɛli siɛnnɛ mɛ́ bèle. Mi wī mi
         bé puu yeli kɔrigɔ gè Isirayɛli siɛnnɛ sunʔɔmɔ nī bè. 21 Gìi gī baa gè, Leviiyé peli mɛ́ mi nyɛ́nì Isirayɛliyé kiɛkiɛwuʔulo kɛn gèle kɔrigɔ, ke- puu pe baara ti
         sàri dàa piyē nɛ kúu dè, baara ti mìɛni dè Kpàlidiʔɛ Kpátaʔa+ nī gè.22 «Nɛ̀ líɛ píra ŋáà nī wè, Isirayɛli siɛnsɛnminɛ bèle, pe wàa sì yɛli bè sìʔɛrɛ kpɔni
         Kpàlidiʔɛ Kpátaʔa nɛ̄ gèʔ. A pe 'kire kpíʔile gè, peli pe bé pe kapiʔile tugoro tugo
         dè; pe bé sí kùu wī. 23 Leviiyé peli bīɛlɛ pe béri Kpàlidiʔɛ Kpátaʔa baara kúu dè, peli pe béri pe kolimɔ tugoro
         turu dè bàa pi kpínʔini kire tiʔɛ nī gè. Tire yè fànʔa kaala kɛ̀ngɛlɛ ke mìɛni mɛ́
         lɛ̀lɛ ó lɛ̀lɛ nī. Leviiyé piyě dàala taa kɔrigɔ Isirayɛliyé sunʔɔmɔ nī bèʔ. 24 Nɛ́ ki cɛ́n Isirayɛli siɛnnɛ bèle, kiɛkiɛwuʔulo gàli piyē nɛ kɔ̀ngí pe yɛrɛ ti míɛni
         nɛ̄ dè níɛ ke kanʔa gèle Yewe mɛ́ wè, mi nyɛ́nì ke kɛn Leviiyé mɛ́ bèle kɔrigɔ. Kire
         kɛnmɛ nɛ̄ mi 'ki juu pe mɛ́ nɛ́ jo piyě kɔrigɔ yafiɛn taaʔ Isirayɛliyé sunʔɔmɔ nī
         bèʔ.»Kiɛkiɛwuʔulo gálì Leviiyé pe bé kɛn Yewe mɛ́ wè25 A Yewe 'ki juu Misa mɛ́ nɛ́ jo: 26 «Ma kele gálì tìɛ gèle Leviiyé nɛ̄ bèle:«A yeli kɛ́nì Isirayɛliyé liʔɛlɛ taa gèle, kiɛkiɛwuʔulo gálì mi 'kɛn yeli mɛ́ kɔrigɔ gè, ye- ní koli ye kiɛkiɛwuʔulo
         kɔ̀n gèle tire nī, yè kɛn Yewe mɛ́ wè. Keli gīɛlɛ kiɛkiɛwuʔulo ke kiɛkiɛwuʔulo gèle.
         27 Keli bé tɔ́ri yeli mɛ́ majo bɛ̀ kpuʔɔrɔ tíɛlɛ dàa yeli nyɛ́nì kɔ̀n nɛ̀ kɛn yaliipelide
         nɛ̄ dè dàa pe 'sɛ̀n kásuɔ tiʔɛ nī gè, nɛ́ míɛni ɛrɛzɛn luʔɔ nɛ̄ gè gàa ki 'yiri fórigodiʔɛ
         nī gè, majo bɛ̀ Isirayɛli siɛnsɛnminɛ pe ki kpínʔini gè.28 «Bà ki bé kpíʔile dí yeli sí kpuʔɔrɔ kɔ̀n dè bè kɛn Yewe mɛ́ wè, dàa yeli 'kɔ̀n kiɛkiɛwuʔulo
         yɛrɛ nɛ̄ dè dàa yeli nɛ taʔa Isirayɛli siɛnnɛ mɛ́ bèle. Yeli bé kpuʔɔrɔ dáà kɛn dè
         kacuɔnriwɔArawɔn mɛ́, tire dáà dī Yewe liɛlɛ lè. 29 Yakɛnrɛ dáà siɛnnɛ pe 'kɛn yeli mɛ́ dè, yeli bé yeli kpuʔɔrɔ 'kɔ̀n dè bè kɛn Yewe
         mɛ́ wè; yakɛnrɛ dáà ti 'sɔ́migɔ nɛ̀ nyuɔ dè, yeli bé tàa tiiyɛ kɔ̀n ti nɛ̄ ti- puu
         kpuʔɔrɔ wàlidɛngɛrɛ wori dè m'mɛ́.30 «Muɔ bé ní kele gálì tìɛ gèle pe nɛ̄ cígini:«A yeli kɛ́nì yaliicɛ̀nrɛ kɔ̀n dè dàa ti 'sɔ́migɔ nɛ̀ nyuɔ dè, sɛnrɛ ti bé kò yeli
         Leviiyé mɛ́ bèle majo yaliipelide yakɛnrɛ dī dàa yeli 'sɛ̀n kásuɔ tiʔɛ nī gè, nɛ́
         míɛni ɛrɛzɛn luʔɔ gáà ki 'yiri fórigodiʔɛ nī gè. 31 Yeli bé gbɛ̀ ti káa nɛ́ yeli nariyɛ ní yè tiʔɛ ó tiʔɛ nī, nɛ́ ki cɛ́n tire dī yeli
         sàri wè, baara dáà yeli nɛ kúu Kpàlidiʔɛ Kpátaʔa nī gè. 32 Kire sǐ nyaa yeli mɛ́ kolimɔ tugoroʔ a yeli kɛ́nì ti wecɛ̀nrɛ táà kɔ̀n nɛ̀ kɛn Yewe
         mɛ́ wè; kire sǐ nyaa yeli nyɛ́nì Isirayɛli siɛnnɛ yakɔnrɔ wàlidɛngɛrɛ núʔɔ dè Yewe
         yiʔɛ mɛ́ gèʔ; yeli sǐ kùuʔ.»

Jígemununɔ kakuɔrɔ kúɔgɛnmɛ bè191 A Yewe 'juu nɛ́ Misa nɛ́ Arawɔn ní wè nɛ́ pe yɛ: 2 «Ki n'gɛ fànʔa kele gálì ke yē Fànʔa Siɛnrɛ nī dè, dàa mi Yewe 'juu nɛ̀ gbɛ̀ngɛ nɛ́ jo:«-Ki juu Isirayɛli siɛnnɛ mɛ́ bèle ma pe yɛ peri báan nɛ́ nɛ̀nuunyiɛwɛ ní, ŋàa wī cìiliwe nɛ́ ní kpɔlidiɛlɛ
         fùn, nɛ́ míɛni ŋàa nɛ̄ pe fìɛ zuu puɔ wèʔ. 3 Yeli bé wi kɛn kacuɔnriwɔEleyazari mɛ́ wè; wire bé wi cò bè yige bùguro kàduʔu mɛ́ gè dí pe sí wi kɔni wi nyaamɛ nɛ̄
         bè.4 «Bà kacuɔnriwɔ Eleyazari wi bé nɛ̀nuu sìsiɛn káà tàbi nɛ́ kabiɛlɛ ní, bè ki nyɛri
         nyɛri tɔliyɔ kɔlisiin Kpàlidiʔɛ Kpátaʔa wìile kɔli mɛ́ gè. 5 Pe bé sí nɛ̀nuu wi mìɛni sórigo wi nyaamɛ nɛ̄ bè: sɛ̀ngɛ gè yo, nɛ́ kaara ní dè, nɛ́
         sìsiɛn ní gè, nɛ́ wi fire ní dè. 6 Bà kacuɔnriwɔ wi bé sɛdiri tiige lège líɛ, bé isɔpi wɛrɛ líɛ, nɛ́ jèsii ŋáà wī nyìɛwɛ kpólokpolo wè, bè ti mìɛni wáa kàsun sunʔɔmɔ nī
         bè gàa nī nɛ̀nuu wiī nɛ sóri wè.7 «Kire kàduʔumɛ, kacuɔnriwɔ wi bé wi burudo jíge dè bé sí gbéli. Kire kàduʔumɛ wi bé
         jíin bùguro nī dè, kire nɛ́ ki mìɛni wi bé kò núʔɔwɔ Yewe yiʔɛ mɛ́ gè fúɔ bè taa bè
         nɔ̀ cɛngɛnyɛnijiin lɛ̀lɛ nī lè. 8 Ŋàa wi 'nɛ̀nuu sórigo wè, wire míɛni bé wi burudo jíge dè nɛ́ luʔɔ ní gè bé sí gbéli.
         Kire nɛ́ ki míɛni wi bé kò núʔɔwɔ Yewe yiʔɛ mɛ́ gè fúɔ bè pa nɔ̀ cɛngɛnyɛnijiin lɛ̀lɛ
         nī lè.9 «Nàguɔ wáà ŋàa wi 'cìiliwe wè, wire bé nɛ̀nuu wi cúnʔɔ kɔ̀n gè bè sa ki tɛ́ngɛ bùguro
         kàduʔu mɛ́ gè, tiɛciilige káà nī. Kire pe béri líi bèri jígemununɔ kakuɔrɔ luʔɔ+ kpínʔini gè Isirayɛli tògo siɛnnɛ mɛ́ bèle. Kire gī kapiʔile kàsulugo wuʔu gè. 10 Siɛn ŋáà wi yé nɛ̀nuu cúnʔɔ koli gè, wire míɛni bé wi burudo jíge dè, kire nɛ́ ki
         mìɛni wi bé kò núʔɔwɔ Yewe yiʔɛ mɛ́ gè fúɔ bè taa bè nɔ̀ cɛngɛnyɛnijiin lɛ̀lɛ nī lè.
         Kire bé puu fànʔa kaala lɛ̀lɛ ó lɛ̀lɛ nī Isirayɛli siɛnnɛ mɛ́ bèle, nɛ́ míɛni nabɔnwɔ
         ŋáà wi yē tɛ́niwɛ pe sunʔɔmɔ nī bè.11 «Siɛn ŋáà wi 'cò nɛ̀ taa kpúu nɛ̄ wè, a ki cɛ́nì nyaa kpúu ó kpúu yo ŋàa wī lewiiwe
         wè, kire siɛn wi bé kò núʔɔwɔ cɛnyɛ kɔlisiin. 12 Wi bé wìi cìile nɛ́ jígemununɔ kakuɔrɔ luʔɔ ní gè cɛnyɛ taanriwuʔu nɛ̄ gè nɛ́ cɛnyɛ
         kɔlisiinwuʔu nɛ̄ gè, bà wi bé kò cìiliwe. Nɛ̀ sí ki yaʔa, a wiì fɔ̀li nɛ̀ wìi cìileʔ
         cɛnyɛ taanriwuʔu nɛ̄ gè nɛ́ cɛnyɛ kɔlisiinwuʔu nɛ̄ gèʔ, wi bé kò núʔɔwɔ.13 «A ŋìi sí cò nɛ̀ taa kpúu nɛ̄ wè, lewiiwe ŋáà wi 'kùu wè, a siɛn wiì fɔ̀li nɛ̀ wìi
         cìile wèʔ, wiī nɛ Yewe Kòridiʔɛ nɔ́ri gè wī; kire siɛn wi bé yige péwu Isirayɛli siɛnnɛ nī bèle. Nɛ́ ki cɛ́n wiì
         fɔ̀li nɛ̀ pe yaʔa pe- jígemununɔ kakuɔrɔ luʔɔ nyɛri nyɛri gè wi nɛ̄ʔ; wi bé kò núʔɔwɔ,
         wi fuɔnrɔ míɛni ti bé kò wi nɛ̄.14 «Ni n'nɛ fànʔa kajuulo náà ni siɛnnɛ tánʔagɛnmɛ tìí bè, a wàa 'kùu baa fɛ̀ni saʔa
         laamɛ nī bè. Bàli pe mìɛni bīɛlɛ fɛ̀ni saʔa nī gè, nɛ́ bàli mìɛni pe jíin baa bèle,
         pe bé sí kò núʔɔnɔ cɛnyɛ kɔlisiin. 15 Yalege ó yalege gáà ki bé puu múguyaʔaga gè, gàa piyè tɔ́n gèʔ, kire míɛni bé kò núʔɔgɔ.16 «A siɛn ó siɛn cò nɛ̀ taa kpúu nɛ̄ nyàʔa nī gè, ŋàa wī siɛn wáà wi 'wi kpúu wè, kire
         ga laa ŋàa wi 'kùu wìimɛ wè, a ki cɛ́nì nyaa siɛn kácege gī yo, kire ga laa nyɛgɛ
         gī yo, kire siɛn wi bé sí kò núʔɔwɔ Yewe yiʔɛ mɛ́ gè cɛnyɛ kɔlisiin.17 «Bè siɛnnuʔɔwɔ cìile wè, yeli bé nɛ̀nuu wi cúnʔɔ líɛ gè, ŋàa pe 'sórigo kapiʔile kàsulugo kakuɔrɔ wuu wè, bè ki le yalege káà nī, bé pìndiɛlɛ laciilige le ki nī. 18 Siɛnciiliwe wáà bé isɔpi wɛrɛ líɛ dè bè ti le luʔɔ gáà nī gè bé ki nyɛri nyɛri fɛ̀ni
         saʔa nɛ̄ gè, nɛ́ ki yɛrɛ ní dè nɛ́ siɛnnɛ ní bèle bàli bīɛlɛ baa ki nī bèle.«Siɛn ŋáà wi 'cò nɛ̀ taa siɛn kácege nɛ̄ gè, kire ga laa kpúu nɛ̄ wè ŋàa siɛn 'kpúu
         wè kire ga laa ŋàa wi 'kùu wìimɛ wè, á kire ga laa ŋàa wi 'cò nɛ̀ taa nyɛgɛ nɛ̄ gè,
         siɛnciiliwe wi bé wi nyɛri nyɛri míɛni nɛ́ luʔɔ gáà ní gè. 19 Siɛn ŋáà wī cìiliwe wè, wire wi bé luʔɔ gáà nyɛri nyɛri gè ŋàa nɛ̄ wi yē núʔɔwɔ wè
         Yewe yiʔɛ mɛ́ gè cɛnyɛ taanriwuʔu nɛ̄ gè nɛ́ cɛnyɛ kɔlisiinwuʔu nɛ̄ gè, bà ki bé kpíʔile
         dí wí kò cìiliwe cɛnyɛ kɔlisiinwuʔu nɛ̄ gè. Kire tiʔɛ nī gè, siɛn wi bé wi burudo
         jíge dè bé sí gbéli nɛ́ luʔɔ ní gè. Cɛngɛnyɛnijiin lɛ̀lɛ nī lè, wi bé yiʔɛ bè kò cìiliwe.20 «Nɛ̀ sí ki yaʔa a siɛn wáà 'kò núʔɔwɔ Yewe yiʔɛ mɛ́ gè, nɛ́ sí cíi, wiì fɔ̀li nɛ̀
         wìi cìile wèʔ, kire siɛn wi bé yige péwu Isirayɛli tògo siɛnnɛ nī bèle, nɛ́ ki cɛ́n
         wi nyɛ́nì saawalidɛngɛgɛ núʔɔ gè. Bà wiì fɔ̀li nɛ̀ pe yaʔa pe- jígemununɔ kakuɔrɔ luʔɔ nyɛri nyɛri gè wi nɛ̄ʔ,
         kire nɛ̄ wi 'kò núʔɔwɔ.21 «Kire bé kò fànʔa kaala pe sunʔɔmɔ nī bè lɛ̀lɛ ó lɛ̀lɛ nī. Ŋàa sí wi nyɛ́nì jígemununɔ
         kakuɔrɔ luʔɔ nyɛri nyɛri gè, wi 'yɛli bè wi burudo jíge dè. Ŋàa míɛni sí wi cò nɛ̀
         taa jígemununɔ kakuɔrɔ luʔɔ nɛ̄ gè, wire bé kò núʔɔwɔ fúɔ bè pa nɔ̀ cɛngɛnyɛnijiin
         lɛ̀lɛ nī lè. 22 Nɛ́ míɛni siɛn ŋáà wi 'wìi núʔɔ Yewe yiʔɛ mɛ́ gè, a wi 'cò nɛ̀ taa yɛgɛ káà nɛ̄, kire
         yɛgɛ ki bé kò núʔɔgɔ; a siɛn wáà pɛ́nì cò nɛ̀ taa kire yɛgɛ nɛ̄ gè, kire siɛn míɛni
         wi bé kò núʔɔwɔ fúɔ bè pa nɔ̀ cɛngɛnyɛnijiin lɛ̀lɛ nī lè.»
         
            
               	Ki siɛnrɛ ti 'juu baa Eb 9.13.

Miriyami wi 'kùu201 Yiɛlɛ ni yebelige nī gè+, a Isirayɛli tògo siɛnnɛ pe mìɛni sɛ́nì nɔ̀ Zɛnɛ waama kùlo nɛ̄ lè, a pe 'tɛ́ni baa Kadɛsi kàʔa
         táanni gè.Kire tiʔɛ kire nī Miriyami+ wi 'kùu, a pe 'wi tɔ́n baa.Kàsii 'yɛ̀ baa Mɛriba tiʔɛ mɛ́ gè2 A ki pɛ́nì nyaa luʔɔ sì yé ń'nɛ̀ pɛ́nì taʔa Isirayɛli siɛnniʔɛmɛ mɛ́ bèʔ. A pe 'pìye kɔ́ri nɛ̀ sɛ́nì gbuʔulo Misa nɛ́ Arawɔn yiʔɛ mɛ́ gè. 3 A pe 'yɛ̀ nɛ̀ kúnʔɔri Misa nɛ̄ wè, nɛ́ jo: «A ki yé cɛ́nì nyaa a weli 'kùu nɛ́ weli
         wuulo ní bèle o, lɛ̀lɛ líì nī Yewe 'weli kpúɔn nɛ́ wuʔɔgbuʔɔ ní gè+, kire sǐ cî pɔ́ri lé ! 4 Gáa nɛ̄ muɔ 'weli kɔ́ri nɛ̀ pɛn náʔa gè waama kùlo náà nī lè, weli bálì bīɛlɛ Yewe
         siɛnnɛ bèle ? Muɔ 'kire kpíʔile lé, kire ga buu weli ba kùu náʔa gè, weli nɛ́ weli
         yajuuro ní dè ? 5 Gáa nɛ̄ muɔ 'weli yige Ezipiti kùlo nī lè nɛ̀ pɛn nɛ́ weli ní náʔa tiɛpiʔi gáà nī gè ? Náʔa gè, wiyě gbɛ̀ yafiɛn
         tánʔaʔ ! Sàanfiidiige wè náʔa gèʔ, nɛ́ ɛrɛzɛn fétirige wè náʔa gèʔ, nɛ́ míɛni girenadi yasɛnrɛ wè náʔa gèʔ. Lapile nigbe cɛ wè bile bè gbuɔ náʔa gèʔ !»6 A Misa nɛ́ Arawɔn 'yiri pe tògo sunʔɔmɔ nī bè nɛ̀ kɛ́ Kpàlidiʔɛ Kpátaʔa wìile mɛ́ lè. A pe sɛ́nì tuu nɛ̀ yiɛyɛ cúbulo yè dàala nɛ̄ lè. A Yewe cɛ̀nmɛ nɛ́
         wi kpuɔmɔ pi 'fali nɛ̀ pìi tìɛ pe nɛ̄.7 A Yewe 'juu nɛ́ Misa ní nɛ́ jo: 8 «-Muɔ kàgbiile líɛ lè, muɔ nɛ́ muɔ luɔ Arawɔn ní wè, ma siɛnnɛ yeri bèle ma gbuʔulo.
         Má sí juu nɛ́ kàdɛnigbaala ní lè siɛnnɛ nyaamɛ nɛ̄ bè, bà ki bé luʔɔ yige gè. Bà sí
         ki bé kpíʔile luʔɔ ki béri kɛ́ngi de yigi pe mɛ́ kàdɛnigbaala nī lè, bà muɔ bé Isirayɛli
         tògo siɛnnɛ kɛn bèle pe- gbuɔ, nɛ́ pe yajuuro ní dè.»9 A Misa 'fali nɛ̀ kàgbiile líɛ lè, nàa ni 'puu Yewe yiʔɛ mɛ́ gè Kpàlidiʔɛ Kpátaʔa nī
         gè, nɛ̀ yɛli nɛ́ dàa ní Yewe cé juu nɛ̀ gbɛ̀ngɛ wi mɛ́ dè. 10 A Misa nɛ́ Arawɔn pe 'siɛnnɛ yeri bèle nɛ̀ gbuʔulo kàdɛnigbaala táanni lè, a Misa
         sí ki juu pe mɛ́ nɛ́ jo: «Yeri lúru mi mɛ́, yeli siɛnluʔubiɛnnɛ bálì bèle ! Weli 'yɛli
         lé bè luʔɔ yige kàdɛnigbaala náà nī lè bè kɛn yeli mɛ́ ?»11 A Misa 'fali nɛ̀ wi kɔli yɛ̀gɛ gè nɛ̀ sɛ́nì kàdɛnigbaala kpúɔn lè tɔliyɔ siin nɛ́
         wi kàgbiile ní lè+, a luʔɔ ki 'fali nɛ̀ yiri nìʔɛgɛ. A tògo siɛnnɛ pe 'gbuɔ, nɛ́ pe yajuuro ní dè.12 A Yewe sí ki juu Misa nɛ́ Arawɔn mɛ́ nɛ́ jo: «ʔmʔm díɛʔ ! Yeli sì tɛ́ngɛ mi siɛnrɛ
         nɛ̄ dèʔ ! Yeli míɛni sì ki tìɛ Isirayɛli siɛnnɛ nɛ̄ bèle dí mi yē tiɛlɛ fùn ! Kire
         kɛnmɛ nɛ̄ yeli bɛ̀ʔ ye bé siɛnniʔɛmɛ báà nyɔ́gɔ bè kùlo nī lèʔ, nàa nyuɔ mi 'kún nɛ̀
         kɛn pe mɛ́ lè.»13 Tiʔɛ gáà kire gī Mɛriba+ luɔyɔ tiʔɛ gè (ki kɔri wire wī: kàsii). Kire tiʔɛ nī Isirayɛli siɛnnɛ pe 'puu nɛ
         kàsii caa Yewe mɛ́ wè, á wi 'ki tìɛ pe nɛ̄ dí wire 'nyuɔ nɛ́ ní tiɛlɛ fùn.Edɔmi kùlofɔli wi 'cíi Isirayɛli siɛnnɛ nɛ̄ bèle14 Bà pe 'puu baa Kadɛsi tiʔɛ nī gè, a Misa 'siɛnnɛ tun Edɔmi kùlofɔli mɛ́ wè, nɛ́ jo pe- sa wi yɛ: «Muɔ siinyɛni Isirayɛli+ siɛnrɛ ti n'dɛ: muɔ nyɛ́nì ki cɛ́n fùrɔgɔ gáà 'weli taa gè. 15 Faʔa faʔa gè, weli tobilo pe yé kɛ́ Ezipiti kùlo mɛ́ lè, baa pe 'weli sii kire tiʔɛ nī gè yiɛniʔɛgɛlɛ gálì sunʔɔmɔ nī bè. Nɛ̀
         ki yaʔa Ezipiti siɛnnɛ pe 'weli tobilo wuʔɔ bèle, nɛ̀ pɛ́nì weli wuʔɔ míɛni. 16 Bà weli sí kòkuʔulo wáa Yewe kúrugu wè, a wi 'ke lúʔu gèle, a wi 'tundunwɔ wáà+ tun a wi pɛ́nì weli yige Ezipiti kùlo nī lè.«Weli sí m'bɛlɛ náʔa Kadɛsi kàʔa nī gè, gàa gī muɔ kùlo láʔala nɛ̄ lè. 17 -Weli yaʔa weli- sùuri muɔ kùlo nī lè. Weli sì je tóri siiye nī yè nɛ́ ɛrɛzɛn siiye ní yèʔ. Weli sì je luʔɔ gbuɔ kɔ̀lɔlɔ nīʔ. Weli bé tóri yákuɔ wī kùlofɔli koligo
         nī gè. Weli sì je wàli kàliige mɛ́ʔ nɛ́ kàmɛgɛ mɛ́ʔ, fúɔ bè taa weli sa sùuri muɔ
         kùlo nī lèʔ.»18 A Edɔmi kùlofɔli wi 'siɛnnugoro kɛn dè pe mɛ́ nɛ́ jo: «Yeli sǐ ga tíi tóri náʔa mi kùlo nī
         lèʔ ! A yeli 'kire kpíʔile, m'bé kapiɛnnɛ cáan yeli nɛ̄ wī !»19 A Isirayɛli siɛnnɛ pe sí wi yɛ: «Fànʔafɔlilɔ koligo kire yákuɔ nī weli je tóri. A
         weli 'muɔ luʔɔ káà gbuɔ wè, kire ga laa weli yajuʔu gè, weli bé ki sàri muɔ mɛ́. Weli
         wè yafiɛn caa muɔ mɛ́ʔ, nɛ̀ yiri bè tánʔa sùuri yákuɔ wī muɔ kùlo nī lèʔ.»20 A Edɔmi kùlofɔli wi 'jo: «Yeli sǐ ga tíi tóriʔ !»A Edɔmi siɛnnɛ pe 'yiri nìʔɛnɛ nɛ́ kapiɛngbuɔn yɛrɛ ní dè Isirayɛli siɛnnɛ kúrugu
         bèle. 21 Bà Edɔmi kùlo wuulo pe 'cíi bèle nɛ́ jo Isirayɛli siɛnnɛ pe fǎga tóri peli kùlo nī
         lèʔ, a Isirayɛli siɛnnɛ pe 'màʔa nɛ̀ tóri kùlo ni kàduʔu mɛ́ gè+.Arawɔn wi 'kùu22 A Isirayɛli tògo siɛnnɛ pe mìɛni pe 'yiri Kadɛsi tiʔɛ nī gè nɛ̀ kɛ́ Wori nyagurugo mɛ́ gè.23 A Yewe ń'nɛ̀ juu Misa nɛ́ Arawɔn ní wè baa Wori nyagurugo mɛ́ gè, Edɔmi kùlo láʔala nɛ̄ lè, nɛ́ jo: 24 «Arawɔn wiǐ mɔgɔ bé kùu bè kɛ́ wi tobilo kúrugu bèleʔ. Wiǐ ga tíi jíin kùlo nī lèʔ,
         nàa mi je kɛn Isirayɛli siɛnnɛ mɛ́ bèleʔ, nɛ́ ki cɛ́n yeli nyɛ́nì cíi, yeli sì lúʔu
         m'mɛ́ʔ, Mɛriba luɔyɔ wuʔu nɛ̄ gèʔ. 25 Kire nɛ̄ ma Arawɔn kɔ́ri wè nɛ́ wi jaa Eleyazari ní wè, ma tánʔa nɛ́ pe ní Wori nyagurugo nɛ̄ gè. 26 Muɔ bé kacuɔnrilɔ buruyo kɔ̀n yè Arawɔn nɛ̄ wè, bè ti le wi jaa Eleyazari nɛ̄ wè.
         Bà Arawɔn wire bé kùu baa bè kɛ́ wi tobilo kúrugu bèle+.»27 A Misa 'fali nɛ̀ ki kpíʔile gàa Yewe yé juu nɛ̀ gbɛ̀ngɛ gè. A pe taanri pe 'tánʔa
         Wori nyagurugo nɛ̄ gè, Isirayɛli tògo siɛnnɛ pe mìɛni nyaamɛ nɛ̄. 28 A Misa wi 'Arawɔn burudo fòlilo dè nɛ̀ ti le Arawɔn jaa Eleyazari nɛ̄ wè. A Arawɔn
         wire 'kùu baa nyagurugo naamɛ gè. A Misa nɛ́ Eleyazari a peli 'koli nɛ̀ tìgi nyagurugo
         nɛ̄ gè. 29 Bà tògo siɛnnɛ pe mìɛni 'ki nyaa Arawɔn yé kùu wè, a Isirayɛli siɛnnɛ pe mìɛni pínɛ
         nɛ̀ kùugo kpíʔile gè fúɔ nɛ̀ taa cɛnyɛ togo nɛ́ kpɔrigɔ.
         
            
               	Bè yiɛlɛ ni yebelige gáà wuʔu cɛ́n gè náʔa gè, wéli baa Yir 12.2 kaliwɛgɛ ki táanmɛ gè. Yiʔɛlɛ togosiinwoli lire wuʔu kiī nɛ nyu náʔa gè. Isirayɛli
                     siɛnnɛ bálì pe 'liɛ nɛ̀ tóri yiʔɛlɛ togo nɛ̄ gèle lɛ̀lɛ líì nī pe 'puu nɛ kúnʔɔri
                     Kadɛsi tiʔɛ nī gè (wéli baa nyùyɔ 13–14 nɛ́ 13.26), peli sáa míɛni yé kùu nɛ̀ kúɔ. Nɛ́ ki cɛ́n pe yé yiɛniʔɛgɛlɛ gálì tánʔa gèle nɛ̀
                     kúɔ, a Isirayɛli siɛnnɛ pe nɛ koli nɛ pìye nyaa Kadɛsi tiʔɛ gáà nī gè, baa cúʔɔmɔ
                     báà pi yé kpíʔile bè.

               	Miriyami wire 'puu Misa nɛ́ Arawɔn juɔ (wéli baa Yir 2.4-8; 15.20-21; Tɔ́r 12.1). Miriyami kùulo kàduʔumɛ gè, a yeye sicɛri 'kúɔ, a Arawɔn 'kùu (wéli baa 33.39). Arawɔn yé yiʔɛlɛ tekɔlini nɛ́ taanri (123) taa lɛ̀lɛ líì nī wi 'kùu wè, kire ki
                     'tìɛ míɛni Miriyami yiʔɛlɛ ke cî gbɛ̀ puu yiʔɛlɛ tekɔlini nɛ́ kpɔrigɔ (130).

               	Wéli baa 16.28-35.

               	Tiʔɛ gáà nī gè, Misa yé yɛli bè juu wī nɛ́ kàdɛnigɛ ní gè nɛ̀ yɛli nɛ́ Yewe nyasiɛnrɛ
                     ní dè dàa wi yé juu nɛ̀ gbɛ̀ngɛ wi mɛ́ dè. Wiì kire kpíʔileʔ. A wi sɛ́nì juu nɛ́ siɛnnɛ
                     ní bèle nɛ́ nɛ́ péli nɛ̀ kàdɛnigɛ kpúɔn gè tɔliyɔ siin (-ki tɔ́nminɔ nɛ́ Yir 17.6). Wéli baa Ŋún 106.32-33.

               	Wéli baa Yir 17.7.

               	Yewe wi yé Yakuba míʔɛ yiʔɛ gè nɛ́ jo Isirayɛli. Yakuba luɔ sí wi 'puu Ezawu wè; pe
                     'puu nɛ Ezawu yeri wè míɛni Edɔmi.

               	Wéli baa Yir 14.19; 23.20.

               	Bɛ̀ ki 'nyaa Isirayɛli siɛnnɛ piyè cî gbɛ̀ sùuri Edɔmi kùlo nī lèʔ, a ki 'nyaa fúɔ
                     pe màʔa nyaguruyo kàduʔu mɛ́ gè bè sa nɔ̀ Nyàʔanivɛgɛ Tiire kuʔɔjii táanni wè, bè
                     ní sa sùuri Mowabi kùlo nī lè, nàa ni 'puu cɛngɛnyɛnifoligɔli mɛ́ gè Yasuʔɔniʔɛgɛ
                     kuʔɔjii kɔli mɛ́ gè, bé nɛ́ nɔ̀ Kanaa kùlo nɛ̄ lè.

               	Wéli baa Yir 29.29-30.

Isirayɛliyé pe 'fànʔa taa kùlofɔli Aradi nɛ̄ wè211 Fànʔafɔli wáà 'puu baa, Kanaa kùlo wuu ŋáà wi 'puu Aradi kàʔa tɛ́nimɛ+ kàfɔli wè, baa Nɛgɛvi waama kùlo nī lè. Bà wi 'ki lúʔu Isirayɛli siɛnnɛ piyē nɛ báan Atarimi koligo nɛ̄ gè, a wi 'yiri nɛ̀ sɛ́nì tuu pe nɛ̄ nɛ̀ pàli
         cò pe nī. 2 A Isirayɛli siɛnnɛ pe 'nyuɔ kún nɛ̀ kɛnYewe mɛ́ nɛ́ jo: «A muɔ 'ki yaʔa weli siɛnnɛ bálì jáa bèle, weli bé pe kàaya yi mìɛni
         cúʔɔ bè yige baa péwu.»3 A Yewe 'Isirayɛliyé náarigɛ lúʔu gè, a wi 'ki yaʔa a pe 'Kanaa siɛnnɛ jáa bèle. Kàaya
         nyáà yè, nɛ́ yi siɛnnɛ ní bèle, a pe sí yi mìɛni 'cúʔɔ nɛ̀ yige baa péwu nɛ̀ yɛli
         nɛ́ Yewe kàyuʔujuuro ní dè. A pe sí ki tiʔɛ míʔɛ le gè nɛ ki yeri Worima kàʔa (ki
         kɔri wire wī: cúʔɔmɔ tiʔɛ).Kányiɛrɛ wɔ̀bugɔ siɛnrɛ dè4 A Isirayɛli siɛnnɛ pe 'yɛ̀ nɛ̀ yiri Wori nyagurugo tiʔɛ nī gè nɛ̀ tóri Nyàʔanivɛgɛ Tiire kuʔɔjii koligo nī gè nɛ̀ màʔa Edɔmi kùlo+ kúrugu lè. A siɛnnɛ pe ń'nɛ̀ pe 'funyɔ wári yè koligo nɛ̄ gè.5 A pe ń'nɛ̀ koli nɛ̀ Kulocɛliɛ nɛ́ Misa sànʔa wè cígini, a pe 'jo: «Gáa nɛ̄ yeli 'weli yige Ezipiti kùlo nī lè ? Kire ga buu weli ní ba kùu náʔa gè waama kùlo nī lé ? Nɛ́ ki cɛ́n yaliire
         wè náʔa gèʔ, luʔɔ míɛni wè bile we- gbuɔʔ ! Weli tɔ̀ni nɛ̀ kɛ́nì fùrɔ mana yakaara
         dáà nɛ̄ dè, dàa ti wè yafiɛn dèʔ+ !»6 A Yewe sí wɔ̀burɔ+ táà yige pe kúrugu dàa dī suɔnrɔ ní dè, a ti siɛnnɛ nɔgi bèle. A siɛnniʔɛmɛ 'kùu
         Isirayɛli siɛnnɛ nī bèle.7 A siɛnnɛ pe pɛ́nì ki juu Misa mɛ́ nɛ́ jo: «Weli nyɛ́nì kapiile kpíʔile bà weli siɛnrɛ
         dáà juu dè nɛ̀ wáa Yewe mɛ́ wè nɛ́ muɔ tíimɛ ní wè. Píra ŋáà nī wè, -Yewe náari wè
         weli mɛ́, kire ga buu wi- wɔ̀burɔ dáà láʔa dè weli nɛ̄.»A Misa sɛ́nì Yewe sùlu wè nɛ̀ pe kɛn.8 A Yewe 'ki juu Misa mɛ́ wè nɛ́ jo: «Te waa ma sa kányiɛrɛ wɔ̀bugɔ kpíʔile, ma ki súu
         ma nɔri kàgɛnidɔnigɔ káà nɛ̄ ma ki cɔ́ri ma yérige. A ki pɛ́nì nyaa wɔ̀bugɔ káà 'siɛn
         nɔ wè, a kire siɛn wi sɛ́nì yiʔɛ yɛ̀gɛ gè nɛ̀ kányiɛrɛ wɔ̀bugɔ wéli gè, wiǐ ní kùuʔ.»9 A Misa 'ki kpíʔile bɛ̀ Yewe 'ki juu gè, nɛ̀ kányiɛrɛ wɔ̀bugɔ+ kpíʔile gè nɛ̀ ki tùɔn kàgɛnidɔnigɔ nɛ̄ gè, nɛ́ ki cɔ́ri nɛ̀ yérige. A wɔ̀bugɔ káà
         cé siɛn nɔ wè, a siɛn wi 'yiʔɛ yɛ̀gɛ gè nɛ̀ kányiɛrɛ wɔ̀bugɔ wéli gè, wi nɛ̂ puʔɔ.
         Isirayɛliyé pe 'nɔ̀ Kanaa kùlo láʔala nɛ̄ lè10 A Isirayɛli siɛnnɛ pe 'kɛ́ nɛ̀ sɛ́nì pe bùguro kpúɔn dè Woboti tiʔɛ+ nī gè. 11 A pe ń'nɛ̀ sìʔɛrɛ nɛ̀ yiri Woboti tiʔɛ nī gè nɛ̀ sɛ́nì pe bùguro kpúɔn dè Iye Abarimi
         tiʔɛ nī gè, baa waama kùlo nī lè, Mowabi kùlo cɛngɛnyɛnifoligɔli mɛ́ gè.12 A pe ń'nɛ̀ yɛ̀ nɛ̀ núgo kire tiʔɛ nī gè nɛ̀ sɛ́nì pe 'bùguro kpúɔn dè Zɛrɛdi kápaligɛ
         tiʔɛ nī gè. 13 A pe ń'nɛ̀ kɛ́nì koli nɛ̀ yɛ̀ kire tiʔɛ nī gè nɛ̀ sɛ́nì pe 'bùguro kpúɔn dè Arinɔni
         lakoligo kúrugu gè. Kire lakoligo gáà ki 'puu nɛ sùurí Amɔriyé kùlo nī lè, nɛ̀ sɛ́nì sùurí waama kùlo tiʔɛ nī gè; kire ki pɛ́nì kò Mowabiyé kùlo
         nɛ́ Amɔri kùlo láʔadiʔɛ gè. 14 Kire nɛ̄ a pe 'ki sɛbɛ Yewe Kapiɛngbuɔn Sɛbɛ+ nī wè, nɛ́ jo:Wayɛbi ŋáà wī Sufa tiʔɛ nī gè, nɛ́ ki kápaliyɛ ní yè,nɛ́ Arinɔni kápaligɛ ní gè; 15 nɛ́ ki gòriyo ní yènyàa yi fúu nɛ waa Ari kàʔa tɛ́nimɛ kɔli mɛ́ gè,nɛ̀ sɛ́nì nɔ̀ Mowabi kùlo láʔala nɛ̄ lè.16 A pe ń'nɛ̀ yɛ̀ nɛ̀ kɛ́ nɛ̀ sɛ́nì nɔ̀ Bɛri kɔ̀lɔ tiʔɛ nɛ̄ gè, kire kɔ̀lɔ ŋáà wire tiʔɛ
         nī Yewe yé ki juu Misa mɛ́ nɛ́ jo: «-Siɛnnɛ gbuʔulo bèle, kire ga buu mi- luʔɔ kɛn pe mɛ́.»17 A Isirayɛli siɛnnɛ pe 'pínɛ nɛ̀ ŋúnugo gáà ŋú gè nɛ́ jo:«Ye- puu weri ŋú !Luʔɔ, te yigi kɔ̀lɔ nī wè !18 Kɔ̀lɔ n'ŋɛ ŋàa fànʔafɔlilɔpe 'túgu wè,á siɛnkpolilo pe 'wi túgu wènɛ́ pe fànʔa kàgbiʔile ní gèle,nɛ́ pe kpòyo ní yè.»A pe ń'nɛ̀ yɛ̀ waama kùlo tiʔɛ nī gè, nɛ̀ kɛ́ nɛ̀ sɛ́nì nɔ̀ Matana tiʔɛ nī gè; 19 nɛ̀ ń'nɛ̀ yiri Matana tiʔɛ nī gè, nɛ̀ kɛ́ nɛ̀ sɛ́nì nɔ̀ Naʔaliyɛli tiʔɛ nī gè; nɛ̀
         ń'nɛ̀ yiri Naʔaliyɛli tiʔɛ nī gè, nɛ̀ kɛ́ nɛ̀ sɛ́nì nɔ̀ Bamɔti tiʔɛ nī gè; 20 nɛ̀ ń'nɛ̀ yiri Bamɔti tiʔɛ nī gè, nɛ̀ kɛ́ fúɔ nɛ̀ sɛ́nì nɔ̀ Pisiga nyagurugo ki dàlikpuʔɔ
         naamɛ gè, gàa ki 'puu Mowabi kùlo nī lè nɛ̀ yiʔɛ wáa gè waama kùlo mɛ́ lè.Isirayɛliyé pe 'kùlofɔli Sikɔn jáa wè21 A Isirayɛli siɛnnɛ pe 'tunduro tun Sikɔn mɛ́, Amɔriyé kùlofɔli wè, nɛ́ wi yɛ: 22 «-Weli yaʔa weli sùuri muɔ kùlo nī lè. Weli sì je jíin muɔ siʔi káà nīʔ, bé nɛ́ ga
         jo ɛrɛzɛn siʔi káà nī wīʔ. Weli míɛni sì je muɔ kɔ̀lɔ wáà luʔɔ gbuɔʔ. Weli béri waa kùlofɔli
         koligo yákuɔ nī gè, fúɔ bè taa weli sa sùuri bè yiri muɔ kùlo nī lè.»23 Kire nɛ́ ki mìɛni Sikɔn sì yéri ki nɛ̄ Isirayɛli siɛnnɛ pe 'sùuri wire kùlo nī lèʔ.
         A wi 'wi kapiɛngbuɔnnɔ pe mìɛni kɔ́ri, a pe 'yiri nɛ̀ sɛ́nì Isirayɛli siɛnnɛ kpàli
         bèle waama kùlo nī lè. Bà wi sɛ́nì pe kpàli Yaʔazi tiʔɛ nī gè, a wi 'tuu Isirayɛli
         siɛnnɛ nɛ̄ bèle. 24 A Isirayɛli siɛnnɛ pe 'wi jáa nɛ́ pe kapiɛngbuɔn ŋuʔɔnɔ ní gèle. A pe 'wi kùlo suɔ
         lè wi mɛ́, nɛ̀ ki líɛ Arinɔni lakoligo nɛ̄ gè fúɔ nɛ̀ sɛ́nì nɔ̀ Yabɔki lakolibile
         nɛ̄ lè, nɛ́ ń'nɛ̀ màʔa nɛ̀ sɛ́nì yiri Amɔyé kùlo láʔala nɛ̄ lè, nɛ̀ ki yaʔa Amɔyé
         kùlo láʔala nɛ̄ lè ki fànʔa ki 'puu lìrige; pe 'puu nɛ ki wéli. 25 A pe 'Amɔriyé kàaya yi mìɛni líɛ yè, nɛ́ míɛni Kɛsibɔni kàʔa ní gè nɛ́ vòyo nyáà yi
         'puu ki tɛ́nimɛ nī bè. A pe 'yi líɛ a yi 'kò pe woyo.26 Ki 'nyaa Kɛsibɔni kàʔa kire yé puu Amɔriyé kàkpuʔɔ gè; Sikɔn wire sí wi 'puu Amɔriyé
         kùlofɔli wè. Wire wi yé kapiɛnnɛ kpúɔn lè nɛ́ Mowabi kùlofɔli ní wè, nɛ́ wi jáa nɛ̀ wi kùlo suɔ lè wi mɛ́ fúɔ nɛ̀ sɛ́nì nɔ̀ Arinɔni lakoligo
         nɛ̄ gè.27 Kire nɛ̄ bàli piyē nɛ ŋúnuyɔ ŋú yè+, a pe 'kò nɛ̀ ki ŋú nɛ́ jo:«Yeri báan Kɛsibɔni kàʔamɛ́ gè !Ki kàʔa ki- sí ní kolibè faan;Sikɔn kàʔa gè, ki- sí ní faanyérige !28 Nɛ́ ki cɛ́n kàsun nyɛ́nì yiriKɛsibɔni kàʔa nī gè;kàsunnyige nyɛ́nì yirikùlofɔli Sikɔn kàʔa nī gè.Kire ki 'Ari kàʔa tɛ́nimɛsórigo bè Mowabi kùlo nī lè,nɛ́ Arinɔni tiɛkpaʔaliyɛ ní yènɛ́ ki tiɛyɛ kàfɔlilɔ ní bèle+.29 Yawuʔɔ yē muɔ nɛ̄,Mowabi kùlo !ʔaan, muɔ nyɛ́nì cúʔɔ,muɔ nɛ́ muɔ siɛnnɛ ní bèlebàli bīɛlɛpe 'Kɛmɔsi+ sungu wè !Mowabi, muɔ jaalape nyɛ́nì fɛ̀;Sikɔn, Amɔriyé kùlofɔli wè,wi 'muɔ pórilo cò bèle.30 Weli nyɛ́nì muɔ siɛnnɛsúbulo bèlenɛ̀ fúrugi nɛ́ ŋaaya ní yè,a pe mìɛni 'kùu,bè ki séli Kɛsibɔni kàʔa nɛ̄fúɔ bè sa nɔ̀ Dibɔni kàʔa nɛ̄ gè.Ti mìɛni nyɛ́nì cúʔɔfúɔ nɛ̀ sɛ́nì nɔ̀ Nɔfaa kàʔanɛ̄ gè,kire gáà gī túɔnMadaba kàʔa táanni gè.»31 A Isirayɛli siɛnnɛ pe 'Amɔriyé kùlo líɛ lè nɛ̀ tɛ́ni baa.32 A Misa 'siɛnnɛ tun pe- sa Yazɛri tɛ́nimɛ+ saanri bè wéli. A Isirayɛli siɛnnɛ pe 'Yazɛri vòyo nyáà yi mìɛni líɛ, nɛ̀ Amɔri siɛnnɛ
         cìra bèle bàli pe 'puu baa yi nī yè.Isirayɛliyé pe 'kùlofɔli Ɔgi jáa wè33 A pe ń'nɛ̀ yiʔɛ nɛ̀ koligo líɛ gè nɛ yɛ̀gí nɛ waa Basan kùlo+ mɛ́ lè. Ɔgi wè, Basan kùlofɔli wè, a wire 'yiri nɛ̀ pe kpàli nɛ́ wi kapiɛngbuɔnnɔ
         ní bèle baa Ɛdirɛyi kàʔa táanni gè, nɛ̀ sɛ́nì tuu pe nɛ̄.34 A Yewe sí ki juu Misa mɛ́ nɛ́ jo: «Fǎga de fìʔɛ́ wi nɛ̄ʔ, nɛ́ ki cɛ́n m'bé ki yaʔa muɔ fànʔa taa wi nɛ̄,
         wire nɛ́ wi kapiɛngbuɔnnɔ pe mìɛni ní bèle, nɛ́ wi kùlo ní lè. Muɔ bé wi kpíʔile majo
         bɛ̀ muɔ Sikɔn, Amɔriyé kùlofɔli, kpíʔile wè, wire ŋáà wi 'puu tɛ́niwɛ Kɛsibɔni kàʔa nī gè.»35 A Isirayɛli siɛnnɛ pe 'Ɔgi jáa wè, wire nɛ́ wi jaala ní bèle, nɛ́ wi kùlo siɛnnɛ ní
         bèle, fúɔ siɛn nigbe sì ń'nɛ̀ cɛ́nì kò sìi nɛ̄ʔ. A pe 'wi kùlo ni mìɛni líɛ+.
         
            
               	Aradi kàʔa ki 'puu Kanaa kùlo lìʔɛlɛ nī lè, kàliige kɔli mɛ́ (wéli baa Kàyu 1.16; Yes 12.14); kire nɛ́ Eburɔn kàʔa ní gè, culolo togo nɛ́ kogunɔ 'puu yi sunʔɔmɔ nī bè. Náʔa
                     kire gī ki tabelige gè a Isirayɛli siɛnnɛ pe 'fànʔa taa, nɛ̀ líɛ lɛ̀lɛ líì nī Amalɛkiyé
                     nɛ́ Kanaayé cé fànʔa taa pe nɛ̄ wè. Míʔɛ gáà gè, Worima tiʔɛ gè, ki 'puu nɛ pe sɔ̀ngí
                     nɛ taʔa kire tiʔɛ kire nī pe yé pe jáa wè (wéli baa 21.3; 14.41-45).

               	Wéli baa Fàn 2.1. Nyàʔanivɛgɛ Tiire kuʔɔjii koligo gáà wuʔu ki 'juu náʔa gè, ki yé puu koligo káà
                     gàa ki 'puu tánʔabinʔɛ gè; pe nɛ̂ cé ki líɛ nɛ̀ màʔa nɛ̀ sɛ́nì yiri Edɔmi kùlo kúrugu
                     lè (wéli baa Fàn 8.15; Ŋún 107.4-7).

               	Koliyo nyáà siinwuʔu 21.5-6, ki 'juu baa Kor1 10.9.

               	suɔnrɔ: Eburu siɛnrɛ nī dè, ti yē kàsun wɔ̀burɔ. A ki yé siɛn nɔ wè, ki nɔgɔ ki 'puu nɛ sórigi bɛ̀ kàsun tíɛlɛ. Pɔli nɛ nyu tiʔɛ gáà
                     siɛnrɛ nɛ̄ dè Kor1 10.9.

               	Wéli baa Kùlo2 18.4; Zan 3.14.

               	Woboti tiʔɛ gè, ki yé puu Yasuʔɔniʔɛgɛ kuʔɔjii nɛ́ Nyàʔanivɛgɛ Tiire kuʔɔjii sunʔɔmɔ
                     nī bè, baa Sinayii nyagurugo waama kùlo cɛngɛnyɛnifoligɔli mɛ́ gè (wéli baa Tɔ́r 33.40-44).

               	Sɛbɛ ŋáà wuʔu ki 'juu náʔa gè, kire sɛbɛ wi yé puu bè ki tìɛ kɛnmɛ bíì nɛ̄ Yewe 'Isirayɛliyé
                     sáʔa bèle kapiɛnnɛ lɛ̀lɛ nī lè. Tiʔɛ gáà kire yákuɔ nī pe 'juu sɛbɛ ŋáà wuʔu nɛ̄ gè.

               	Ŋúnugo gáà kire Amɔri siɛnnɛ pe 'puu nɛ ŋú gè, bè ki tìɛ peli 'fànʔa taa Mowabi kùlo
                     nɛ̄ lè.

               	Mowabiyé fànʔafɔli wire yé yiri Kɛsibɔni kàʔa nī gè nɛ̀ kapiɛnnɛ kpúɔn lè fúɔ nɛ̀
                     sɛ́nì nɔ̀ Arinɔni lakoligo nɛ̄ gè, nɛ̀ Mowabi kùlo tɛ́nimɛ líɛ bè.

               	Kɛmɔsi wire yé puu yasungo káà, gàa Mowabiyé pe 'puu nɛ sungu pe kulocɛliɛ wè.

               	Yazɛri tɛ́nimɛ pi yé puu culolo togo nɛ́ kogunɔ nɛ́ Zurudɛn cáʔa ní gè, cɛngɛnyɛnifoligɔli
                     mɛ́ gè.

               	Basan kùlo ni 'puu baa Galile kuʔɔjii táanni wè, cɛngɛnyɛnifoligɔli mɛ́ gè.

               	Bà Isirayɛli siɛnnɛ pe 'fànʔa taa kùlogolo gálì nɛ̄ gèle, a ke mìɛni ke 'kò pe wuʔulo.
                     A ki 'nyaa kùlogolo gálì ke 'puu Zurudɛn cáʔa cɛngɛnyɛnifoligɔli mɛ́ gè, nɛ̀ líɛ Mowabi
                     tɛ́nimɛ nī bè, fúɔ nɛ̀ sɛ́nì nɔ̀ Basan kùlo nyaguruyo nɛ̄ yè, nyàa yi 'puu Ɛrimɔ nyagurugo
                     táanni gè. Fànʔa gáà pe yé taa Sikɔn nɛ́ Ɔgi kùlofɔlilɔ bálì siin nɛ̄ bèle, a ki 'kò
                     ŋúnuyɔ Isirayɛli siɛnnɛ mɛ́ bèle (wéli baa Ŋún 135.10-11; 136.19-20).

Balaami wi 'kele nyaa nɛ̀ ke juu(22.1–24.25)Balaki 'jo Balaami wi- dɛ́ngɛ taʔa Isirayɛliyé nɛ̄ bèle221 A Isirayɛli siɛnnɛ pe 'yɛ̀ nɛ̀ kɛ́ nɛ̀ sɛ́nì bùguro kpúɔn dè Mowabi waama kùlo kpàanjali nɛ̄ wè, cɛngɛnyɛnifoligɔli mɛ́ gè Zurudɛn cáʔa táanni gè, Zeriko kàʔa yiʔɛ mɛ́ gè+.2 Balaki wè, Zipori jaa wè, a wire 'ki nyaa Isirayɛli siɛnnɛ pe yé fànʔa taa Amɔriyé nɛ̄ bèle. 3 A Mowabi siɛnnɛ pe 'fíɛ kpuʔɔ Isirayɛli siɛnnɛ nɛ̄ bèle bɛ̀ pe 'puu nìʔɛnɛ bèle. A
         pe 'fali nɛ fún pe yiʔɛ mɛ́ gè.4 A pe 'fali nɛ̀ sɛ́nì juu nɛ́ Madiyan kùlo siɛnliɛlɛ+ ní bèle nɛ́ jo: «Siɛnniʔɛmɛ báà pi bé yɛrɛ dáà ti mìɛni káa wī weli tɛ́nimɛ pi mìɛni
         nī, majo bɛ̀ nùɔ cî nyàʔa káa kɛnmɛ bíì nɛ̄ wè !»Balaki wè, Zipori jaa wè, wire ŋáà wi 'puu Mowabi kùlofɔli wè kire lɛ̀lɛ nī lè, 5 a wi 'tundunminɔ tórigo Balaami+ mɛ́, Beyɔri jaa wè, wire ŋáà wi 'puu Petɔri kàʔa+ nī gè, kire gáà ki 'puu Ɛfirati cáʔa táanni gè, baa wire tíimɛ yé kɔ́n wè.A wi 'jo pe- sa Balaami yeri wè wi- pɛn náʔa, pe- wi yɛ: «Ki n'gɛ, siɛnniʔɛmɛ páà
         nyɛ́nì yiri Ezipiti kùlo nī lè. Bɛ̀ pe 'niʔɛ nɛ̀ cáanri bèle, a pe 'dàala tɔ́n lè, nɛ́ pɛ́nì tɛ́ni mi
         táanni. 6 Te báan, mi nɛ muɔ fiɛn wī, ma pa dɛ́ngɛ taʔa wè siɛnnɛ bálì nɛ̄ bèle, nɛ́ ki cɛ́n
         pe ŋɔri ti nyɛ́nì niʔɛ mi ŋɔri nɛ̄ dè. A muɔ 'kire kpíʔile gè, dùʔɔ m'bé jáa bè tún
         nɛ́ siɛnnɛ bálì ní bèle bè pe cìra yige kùlo nī lè. Nɛ́ ki cɛ́n mi nyɛ́nì ki cɛ́n,
         a muɔ 'diba kpíʔile wè siɛn ŋíì mɛ́, wi nɛ̂ cò; a muɔ sí dɛ́ngɛ taʔa wè, wi míɛni
         nɛ̂ ki siɛn cò wè.»7 Mowabi nàgaliɛlɛ nɛ́ Madiyan nàgaliɛlɛ ní bèle, a Balaki 'pe tun nɛ́ kanyaawa kpuʔɔrɔ
         ní dè. A pe sɛ́nì Balaki tunduro juu dè Balaami mɛ́ wè.8 A Balaami sí jo: «Ye- súɔn náʔa gè pìlige gáà nī gè. Mbànʔa sínbinimɛ táanni bè, m'bé
         siɛnnugoro kɛn dè yeli mɛ́ nɛ̀ yɛli nɛ́ gàa ní Yewe bé juu gè.»A Mowabi kùlo kàfɔlilɔ pe 'súɔn baa nɛ́ Balaami ní.9 A Kulocɛliɛ pɛ́nì Balaami yúgo nɛ́ jo: «Báli bīɛlɛ bàli bèle nɛ́ muɔ ní wè ?»10 A Balaami sí siɛnnugoro kɛn dè Kulocɛliɛ mɛ́ nɛ́ jo: «Mowabi kùlofɔli Balaki wè, Zipori
         jaa wè, wire wi 'siɛnnɛ bálì tun bèle náʔa m'mɛ́, nɛ́ jo: 11 ‹Ki n'gɛ, siɛnniʔɛmɛ nyɛ́nì yiri Ezipiti kùlo nī lè, bàli pe 'dàala ni mìɛni tɔ́n
         lè. Te báan, ma pa pe dɛ́ngɛ mi kɛn, kire ga buu m'bé jáa bè tún nɛ́ pe ní, bé pe
         cìra.› »12 A Kulocɛliɛ sí ki juu Balaami mɛ́ nɛ́ jo: «Fǎga kɛ́ baa nɛ́ pe níʔ ! Muɔ míɛni sì
         yɛli bè dɛ́ngɛ taʔa wè siɛnnɛ bálì nɛ̄ bèleʔ, nɛ́ ki cɛ́n mi diba yē pe nɛ̄.»13 Bà Balaami 'yɛ̀ sínbinimɛ táanni bè, a wi 'ki juu Balaki tundungbolilo bálì mɛ́ bèle
         nɛ́ jo: «Ye- koli yeri waa yeli kùlo mɛ́ lè, nɛ́ ki cɛ́n Yewe sì yéri ki nɛ̄ mi de
         waa nɛ́ yeli níʔ.»14 A Mowabi kàfɔlilɔ pe 'yɛ̀ nɛ̀ kɛ́ nɛ̀ sɛ́nì ki juu Balaki mɛ́ nɛ́ jo: «Balaami nyɛ́nì
         cíi nɛ́ jo wiǐ pɛn nɛ́ weli níʔ.»15 Kire nɛ́ ki mìɛni a Balaki ń'nɛ̀ koli nɛ̀ tundunminɔ pálì nyíɛnɛ nɛ̀ kɔ̀n, kàfɔlilɔ
         bálì peli yé niʔɛ nɛ̀ tóri pélile nɛ̄ bèle, nɛ́ míɛni pe 'puu nɛ tɔ́ri nɛ́ peli ní
         nɛ̀ tóri bìli nɛ̄ bèle.16 A tundunminɔ pe sɛ́nì nɔ̀ Balaami tiʔɛ nɛ̄ gè, a pe 'ki juu wi mɛ́ nɛ́ jo: «Ti n'dɛ
         dàa Balaki juu dè, Zipori jaa wè: ‹Mi nɛ muɔ fiɛn wī, fǎga ki yaʔa yakaa muɔ yérige
         bè pɛn mi tiʔɛ nī gèʔ. 17 Nɛ́ ki cɛ́n m'bé pa kpuʔɔrɔ kɛn muɔ mɛ́ nìʔɛrɛ, bé míɛni ki kpíʔile gàa ki mìɛni muɔ bé juu m'mɛ́ gè. Te báan
         sî, ma pa pe dɛ́ngɛ mi kɛn.› »18 Kire nɛ́ ki mìɛni a Balaami 'ki juu Balaki mɛ́ nɛ́ jo: «A ki cɛ́nì nyaa Balaki wi
         'wi kùlofɔli saʔa ki mìɛni nyì nɛ́ tiɛ nɛ́ wali ní nɛ̀ kɛn m'mɛ́ wè, miǐ gbɛ̀ jáa
         bè Yewe mi Kulocɛliɛ siɛnrɛ cíi dèʔ, dàa wi bé juu m'mɛ́ dèʔ, bè kaciɛlɛ kpíʔile kire
         ga laa bè kakpuʔɔ kpíʔileʔ. 19 Bɛ̀ sí ki yē gè, ye- súɔn náʔa cígini pàngɛ pìlige nī gè, bà m'bé ki wéli a ki yē
         yakaa yē Yewe mɛ́ bè juu m'mɛ́ cígini gè.»20 Pìlige nī gè, a Kulocɛliɛ pɛ́nì juu Balaami ní nɛ́ jo: «A ki sí nyaa siɛnnɛ bálì pe
         'pɛn bè pa muɔ kɔ́ri bèle o, ma yɛ̀ mari waa nɛ́ pe ní kìɛ ! Gàa sí gī baa gè, muɔ
         bé sa ki kpíʔile wī gàa yákuɔ m'bé juu muɔ mɛ́ gè+.»Sèfɛnnɛ ni 'juu21 Bà kpìɛnmɛ pi 'tuu bè, a Balaami 'yɛ̀ nɛ̀ suɔnkolo puɔ lè wi sèfɛnjuɔ nɛ̄ wè, nɛ́ kɛ́ nɛ́ Mowabi kàfɔlilɔ ní bèle.22 A Kulocɛliɛ fungo ki 'yɛ̀ kpuʔɔ Balaami kúrugu bɛ̀ wi 'puu nɛ waa wè. A Yewenyìʔɛnɛ tundunwɔ wi pɛ́nì yéri koligo nɛ̄ gè nɛ̀ ki tɔ́n. Balaami wire sí puu tɛ́niwɛ wi sèfɛnjuɔ
         nɛ̄ wè nɛ waa koligo nɛ̄ gè, nɛ́ wi baakuɔlɔ siin ní bèle. 23 A sèfɛnjuɔ wi 'Yewe tundunwɔ nyaa wè yériwe koligo nī gè nɛ́ wi kapiɛngbuɔn ŋɔsii ní wè kɔli nī gè. A ni 'wàli
         nɛ̀ jíin siiye nī yè. A Balaami 'ni kpúɔn bè koli ni nyɔ́gɔ koligo nī gè.24 A Yewe tundunwɔ wi sɛ́nì yéri koligo tiʔɛ káà nī gàa ki 'puu còrigo gè. Ki 'puu nɛ
         sùurí ɛrɛzɛn siiye siin nī yè, á pe 'ki sùlu kàliige mɛ́ gè nɛ́ kàmɛgɛ mɛ́ gè. 25 Bà sèfɛnjuɔ wi 'Yewe tundunwɔ nyaa wè, a ni sɛ́nì télige gungo nɛ̄ gè nɛ̀ Balaami
         tɔligɔ seri gè nɛ̀ tɛ́rigɛ baa. A Balaami 'koli nɛ̀ tuu sèfɛnnɛ nɛ̄ lè nɛ ni kpúɔn.26 A Yewe tundunwɔ wi ń'nɛ̀ koli nɛ̀ láʔa nɛ̀ sɛ́nì yéri yiʔɛ mɛ́ gè, tiʔɛ káà nī baa
         piyè cî gbɛ̀ fínʔɛ bè tóri wèʔ, kàliige mɛ́ gè nɛ́ kàmɛgɛ mɛ́ gè. 27 Bà sèfɛnjuɔ wi ń'nɛ̀ Yewe nyìʔɛnɛ tundunwɔ nyaa wè, a wi 'tìgi nɛ̀ sínɛ nɛ́ Balaami
         ní wè. A Balaami fungo ki 'yɛ̀ kpuʔɔ, a wi 'koli nɛ̀ tuu sèfɛnnɛ nɛ̄ lè nɛ ní kpúɔn
         nɛ́ kàgbiile ní lè.28 A Yewe wi 'sèfɛnjuɔ wi nyuɔ múgu gè, a ni 'juu nɛ́ Balaami ní wè nɛ́ jo: «Gáa mi 'kpíʔile
         muɔ nɛ̄, a muɔ 'mi kpúɔn nɛ̀ taa tɔliyɔ taanri yè ?»29 A Balaami sí ki juu sèfɛnjuɔ mɛ́ wè nɛ́ jo: «Je muɔ nɛ mìɛ nyíɛnɛ mi nɛ̄ wī ! A ki
         yē kapiɛngbuɔn ŋɔsii 'puu mi kɔli nī gè, bìinɛ mi cé muɔ kpúu nɛ̀ kúɔ !»30 A sèfɛnjuɔ wi 'ki juu Balaami mɛ́ nɛ́ jo: «Mi bɛ̀ʔ lé, muɔ sèfɛnjuɔ wè ? Muɔ wè nɛ
         tɛ̀ní mi nɛ̄ lé lɛ̀gɛlɛ ke mìɛni nīʔ ? Mi fìɛ dàli lé nɛ̀ gàa ki káà kpíʔile muɔ nɛ̄
         lé ?»A Balaami 'jo: «ʔmʔm.»31 A Yewe 'fali nɛ̀ Balaami nyapigele múgu gèle, a wi 'Yewe tundunwɔ nyaa wè yériwe koligo
         nɛ̄ gè, nɛ́ wi kapiɛngbuɔn ŋɔsii ní wè kɔli nī gè. A Balaami 'fali nɛ̀ tuu nɛ̀ yiʔɛ
         cúbulo gè dàala nɛ̄ lè.32 A Yewe tundunwɔ wi 'ki juu wi mɛ́ nɛ́ jo: «Gáa nɛ̄ muɔ 'muɔ sèfɛnjuɔ kpúɔn wè nɛ̀
         taa tɔliyɔ taanri yè ? Muɔ 'ki nyaa kìɛ, mi 'tìgi nɛ̀ pɛ́nì koligo tɔ́n gè muɔ mɛ́
         wī. Nɛ̀ ki yaʔa muɔ 'tánʔana náà líɛ lè muɔ nyùgo kúrugu+ wī. 33 Sèfɛnjuɔ wi 'mi nyaa wè, a ni 'wàli nɛ̀ taa tɔliyɔ taanri. A niì cé wàli mmɛ gèʔ,
         mi cî muɔ kpúu wī, lire lè mi cî ni yaʔa wiile.»34 A Balaami 'ki juu Yewe tundunwɔ mɛ́ wè nɛ́ jo: «Mi nyɛ́nì kapiile kpíʔile. Miì yé
         ki cɛ́n muɔ wī bile yériwe náʔa mi yiʔɛ mɛ́ gè koligo nī gèʔ. Píra ŋáà nī wè, a ki
         yē tánʔana náà ni sì muɔ dɛ́ni lèʔ, m'bé koli wī.»35 A Yewe tundunwɔ wi sí wi yɛ: «Te waa nɛ́ siɛnnɛ bálì ní bèle. Gìi gī baa gè, siɛnrɛ
         dáà m'bé juu muɔ mɛ́ dè, tire yákuɔ muɔ bé sari nyu.»A Balaami sí kɛ́ nɛ́ Balaki tundunminɔ ní bèle.Balaki sɛ́nì Balaami kpàli wè36 Bà Balaki 'ki lúʔu Balaami nɛ báan baa wè, a wi 'yiri nɛ̀ kɛ́ bè sa wi kpàli, fúɔ nɛ̀ sɛ́nì nɔ̀ Mowabi kàʔa káà nɛ̄ gàa ki 'puu Mowabi kùlo láʔala nɛ̄ lè, láʔala náà ni 'puu Arinɔni lakoligo
         nɛ̄ gè.37 A Balaki 'ki juu Balaami mɛ́ wè nɛ́ jo: «Mi sì siɛnnɛ tun lé tɔliyɔ sáaʔ pe- sa muɔ
         yeri ma pɛn náʔa lé ? Gáa sí nɛ̄ muɔ sì fɔ̀li nɛ̀ pɛn fáari mi tiʔɛ nī gèʔ ? Muɔ 'puu
         nɛ ki sɔ̀ngí lé nɛ̀ jo miǐ gbɛ̀ jáa bè kpuʔɔrɔ taa bè kɛn muɔ mɛ́ wī léʔ ?»38 A Balaami sí ki juu Balaki mɛ́ wè nɛ́ jo: «Kányiʔɛ gī, mi tɔ̀ni nɛ̀ pɛn muɔ mɛ́ píra
         ŋáà nī wè. Gìi sí gī baa gè, ma ki cɛ́n miǐ gbɛ̀ri nyu mi nyùgo kúrugu díɛʔ ! A Kulocɛliɛ
         'siɛnrɛ díì nyɔ́gɔ mi nyuɔ nī gè, tire mi 'yɛli bè juu.»39 A wi 'kɛ́ nɛ́ Balaki ní wè, a pe sɛ́nì nɔ̀ Kirija Uzoti kàʔa nɛ̄ gè. 40 A Balaki 'nìɛyɛ nɛ́ sìnbaara kpúu nɛ̀ sun, nɛ́ kaara táà tórigo Balaami mɛ́ wè nɛ́
         kàfɔlilɔ ní bèle bàli pe 'puu nɛ́ wi ní wè.41 Ki kpìɛnduu sínbinimɛ táanni bè, a Balaki 'pɛn nɛ̀ pɛ́nì Balaami kɔ́ri wè nɛ̀ kɛ́
         nɛ́ wi ní, nɛ̀ sɛ́nì tánʔa Baali+ yasunyɔ tiɛkpaʔaliyɛ nɛ̄ yè. Baa pe yé puu nɛ Isirayɛliyé bùguro tiɛyɛ láʔagɛlɛ nyaʔa
         gèle.
         
            
               	Siɛnrɛ dáà ti kíni nɛ̀ juu baa 21.20. Isirayɛli siɛnnɛ pe yé yiri baa Basan tiʔɛ nī gè nɛ báan Yasuʔɔniʔɛgɛ kuʔɔjii kɔli
                     mɛ́ gè. Mowabi kùlo ni 'puu kuʔɔjii ŋáà lìʔɛlɛ nī, cɛngɛnyɛnifoligɔli mɛ́ gè. Mowabi
                     fànʔafɔli wè, Balaki wè, wiì cé ki cɛ́n gàa Isirayɛli siɛnnɛ pe bága kpíʔile wire
                     nɛ̄ wèʔ. Kire nɛ̄ wi 'siɛnnɛ tun a pe sɛ́nì Balaami yeri. Yesuwe sɛbɛ siɛnrɛ tiī nɛ
                     séligi náʔa tiʔɛ gáà nī gè nɛ nyu nɛ waa.

               	Madiyanyé siɛnliɛlɛ wuʔu gáà ki 'juu náʔa gè, kire 'puu nɛ ki tìí Madiyan siɛnnɛ pálì
                     'puu tɛ́ninɛ gbuʔulo gbuʔulo Mowabi kùlo nī lè (wéli baa Sél 36.35).

               	Wéli baa Piɛ2 2.15-16; Zud 11.

               	Petɔri kàʔa ki liiligɛnmɛ pi yé puu nɛ́ Mowabi kùlo ní lè culolo sirataanri (600)
                     félige. Balaami wiì yé puu Kulocɛliɛ siɛnjuulo nī bèle Isirayɛli nī wèʔ. Kanyaajuuwo
                     wi 'puu kùlo láà niiyɛ nī, ŋàa pe yé sɔ́migɔ nɛ̀ cɛ́n wè ki larigɛ gáà nī gè, fúɔ
                     nɛ̀ sɛ́nì nɔ̀ Mowabi kùlo nɛ̄ lè.

               	Bà Kulocɛliɛ 'fɔ̀li ki nɛ̄ a Balaami 'yɛ̀ nɛ̀ kɛ́ tánʔana nɛ̄ lè, kire sì ki tìɛ wi
                     yé wi sɔ̀ngirɔ yiʔɛ dè Balaami kɔli mɛ́ gè wīʔ. Kulocɛliɛ yé Balaami fungo cɛ́n gè
                     nɛ́ gàa wi 'puu nɛ caa gè. Kire nɛ̄ wi yé sɛ́nì wi kpàli koligo nɛ̄ gè nɛ́ kapiɛngbuɔn
                     ŋɔnɔ ní lè (wéli baa 25.1 kaliwɛgɛ ki táanmɛ gè).

               	Eburu siɛnrɛ nī dè náʔa gè, siɛnrɛ dáà tiì fíligeʔ; kire nɛ siɛnrɛ ti yiʔɛgɛnmɛ míɛni
                     piì fílige nɛ̀ juuʔ.

               	Baali yasunyɔ tiɛkpaʔaliyɛ: Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: Bamɔti Baali. Bamɔti wè, ki bé gbɛ̀ nyaa kàʔa gàa nī Isirayɛli siɛnnɛ pe yé wàli nɛ̀ yéri gè bà
                     pe 'puu nɛ waa Mowabi kùlo mɛ́ lè (wéli baa 21.19-20). Ki nyɛ́nì juu míɛni kire kàʔa kire pe yé kɛn Wurubɛni tùlugo wuulo mɛ́ bèle (wéli
                     baa Yes 13.15-17). Bamɔti míʔɛ ki kɔri wire wī «tiɛkpaʔaliyɛ», nyàa yi 'puu Baali sundiɛyɛ. Baali
                     wi 'puu yasungo gáà pe 'puu nɛ gbùʔɔrɔ́ pe kulocɛliɛ wè, kire tiʔɛ gáà tɛ́nimɛ nī
                     bè Kanaa kùlo nī lè, fúɔ nɛ̀ sɛ́nì nɔ̀ Sirii kùlo nɛ̄ lè. Pe 'puu nɛ ki sɔ̀ngí Baali
                     wire wi 'puu kàsaʔa kàfɔli wè, nɛ́ ní cesiʔi nɛ́ yaliire kàfɔli wè.

Balaami 'diba kpíʔile wè Isirayɛliyé mɛ́ bèle231 A Balaami 'ki juu Balaki mɛ́ nɛ́ jo: «-Gbùʔɔrɔdiɛyɛ yáà kɔlisiin+ faan náʔa gè, ma sí nɛ̀piʔɛlɛ kɔlisiin caa, nɛ́ sìnbapɛnyɛ kɔlisiin ní.»2 A Balaki 'ki kpíʔile gàa Balaami yé juu gè. A pe 'wúɔ nɛ̀ nɛ̀piʔɛlɛ kɔlisiin nɛ́ sìnbapɛnyɛ
         kɔlisiin kpúu yè nɛ̀ taʔa gbùʔɔrɔdiɛyɛ yi mìɛni nigbe nigbe nɛ̄ yè.3 A Balaami 'ki juu Balaki mɛ́ wè nɛ́ jo: «Sa yéri muɔ kakuɔrɔ kaasuʔuro tiʔɛ táanni gè. Mi wè, m'bé sìʔɛrɛ cɛ̀ri. Dùʔɔ Yewe bé pɛn bè pa mi kpàli. Siɛnrɛ dáà wi bé juu m'mɛ́ dè, a ti yē kɛnmɛ ó kɛnmɛ nɛ̄,
         m'bé ti juu bè tìɛ muɔ nɛ̄.» A wi 'kɛ́ nɛ̀ sɛ́nì tánʔa nyagurugo káà nɛ̄, gàa gī sédali
         wuʔu gèʔ.4 A Kulocɛliɛ sí wìi tìɛ Balaami nɛ̄, a Balaami sí ki juu wi mɛ́ nɛ́ jo: «Mi nyɛ́nì
         gbùʔɔrɔdiɛyɛ kɔlisiin faan nɛ̀ yérige, nɛ́ sí nɛ̀piʔɛlɛ kɔlisiin nɛ́ sìnbapɛnyɛ kɔlisiin
         kpúu yi mìɛni nigbe nigbe nɛ̄ yè.»5 A Yewe sí siɛnrɛ nyɔ́gɔ dè Balaami nyuɔ nī gè, dàa wi 'yɛli bè juu dè, nɛ́ wi yɛ:
         «Koli mari waa Balaki kúrugu wè, ma sa ki juu wi mɛ́.»6 A Balaami 'koli nɛ̀ kɛ́ Balaki kúrugu wè, nɛ́ sɛ́nì wi nyaa yériwe wi kakuɔrɔ kaasuʔuro
         tiʔɛ nī gè, nɛ́ Mowabi kùlo kàfɔlilɔ pe mìɛni ní bèle. 7 A Balaami 'fali nɛ̀ séli nɛ wi kanyaamijuʔulo+ nyu gèle nɛ́ jo:«Balaki, wire wi 'mi kɔ́ri nɛ̀ pɛn nɛ̀ kɔ́nArami kùlo+ mɛ́ lè;ʔaan, Mowabi kùlofɔliwi 'mi kɔ́ri nɛ̀ kɔ́nnyaguruyo mɛ́ yècɛngɛnyɛnifoligɔlimɛ́ gè,nɛ́ jo m'báa dɛ́ngɛ taʔa wèYakuba nɛ̄ wè !‹Te báan ma pa dɛ́ngɛ taʔa wèIsirayɛli siɛnnɛnɛ̄ bèle !›8 ʔé ! Mɛni sí m'bé jáa bè dɛ́ngɛsiɛnrɛ juu dè bè taʔaŋàa nɛ̄ Kulocɛliɛ sì dɛ́ngɛsiɛnrɛ juu dènɛ̀ taʔa dèʔ ?Mɛni sí m'bé pecúʔɔmɔ wori juu dèsiɛnnɛ bálì mɛ́ Yewe sìcúʔɔmɔ wori juu dèʔ ?9 Bè mi yaʔa kàdɛnigbaʔalanyùyɔ nɛ̄ yè,nɛ́ nyaguruyɛliyɛ naamɛ gè,mi nɛ pe wéli.M'bɛlɛ piyē siɛnfelige káàgàa ki 'wàli nɛ̀ tɛ́nikiiyɛ gè.Pe wè nɛ pìye wéli numinɔnɛ́ siɛnsɛnminɛ ní bèleʔ.10 Ŋáa bé gbɛ̀ Yakubasiɛnniʔɛmɛ tɔ́ri bè,bɛ̀ pe 'niʔɛ bɛ̀ dàrimiʔɛtíɛlɛ+ gè ?Ŋáa bé gbɛ̀ Isirayɛliyétílaga sicɛriwuʔu nyuɔtɔ́ri gè ?Mi tíimɛ nɛ caa bè kùubɛ̀ siɛnsinminɛ bálìtíɛlɛ bèle.Ki 'yɛli mi kúɔgɛnmɛpi- ba nyaa pe tíɛlɛ.»11 A Balaki wi sí ki juu Balaami mɛ́ wè nɛ́ jo: «Gáa ma kpínʔini mi nɛ̄ mmɛ gè ? Mi 'muɔ
         kɔ́ri nɛ̀ pɛn ma pa dɛ́ngɛ juu wè ma wáa mi leguulo nɛ̄ bèle o, á mi ń'nɛ̀ pɛ́nì ki
         nyaa muɔ nɛ diba kpínʔini wè pe mɛ́ !»12 A Balaami sí ki juu wi mɛ́ nɛ́ jo: «Mi sì yɛli lé bèri Yewe siɛnrɛ tire yákuɔ nyuʔ,
         dàa wi 'le mi nyuɔ nī gè lé ?»Balaami 'diba kpíʔile wè taziinwuʔu nɛ̄ gè13 A Balaki ń'nɛ̀ wi yɛ: «Te báan we- kɛ́ tiʔɛ káà kiiyɛ nī cígini, tiʔɛ gíì nī muɔ bé siɛnnɛ
         bálì nyaa bèle. Kire tiʔɛ nī gè, muɔ bé sa pàli cɛ̀ri yákuɔ nyaa; muɔ sǐ ga tíi pe
         mìɛni nyaaʔ. Baa muɔ bé dɛ́ngɛ siɛnrɛ juu dè bè taʔa pe nɛ̄ kire tiʔɛ nī gè.»14 A Balaki ń'nɛ̀ wi kɔ́ri nɛ̀ kɛ́ kùlo ni wélifɔlilɔ tiʔɛ+ káà nī gàa gī Pisiga nyagurugo naamɛ gè. A Balaki ń'nɛ̀ gbùʔɔrɔdiɛyɛ yáà kɔlisiin
         faan baa kire tiʔɛ nī gè, nɛ́ sí nɛ̀piʔɛlɛ kɔlisiin nɛ́ sìnbapɛnyɛ kɔlisiin kpúu yè
         nɛ̀ taʔa gbùʔɔrɔdiɛyɛ yi mìɛni nigbe nigbe nɛ̄ yè.15 A Balaami 'ki juu Balaki mɛ́ wè nɛ́ jo: «Te báan ma pa yéri kakuɔrɔ kaasuʔuro tiʔɛ gáà nī gè, dí mi sí kɛ́ bàa Yewe kpàli wè.»16 A Yewe sɛ́nì Balaami kpàli wè, nɛ́ siɛnrɛ nyɔ́gɔ dè wi nyuɔ nī gè nɛ́ jo: «Te waa Balaki kúrugu wè, ma
         sa ki juu wi mɛ́ dàa mi 'juu muɔ mɛ́ dè.»17 A Balaami 'koli nɛ̀ pɛn Balaki kúrugu wè nɛ̀ pɛ́nì wi nyaa yériwe wi kakuɔrɔ kaasuʔuro
         tiʔɛ táanni gè nɛ́ Mowabi kùlo kàfɔlilɔ ní bèle. A Balaki 'fali nɛ̀ wi yúgo nɛ́ jo: «Gáa Yewe wi 'juu ?»18 A Balaami ń'nɛ̀ koli nɛ wi kanyaamijuʔulo nyu gèle nɛ́ jo:«Yɛ̀, Balaki, mari lúru !Zipori jaa, -muɔ ngbúʔulomúgu gèle cɛ̀ngɛ !19 Kulocɛliɛ wi wè siɛn,bèri finɛnɛʔ.Wi míɛni sí wè lewiiwebɛ̀ weli tíɛlɛʔ, bàga jo:‹A mi cé cɛ́n !›Wi nɛ̂ kaala juu lé ka laawi nɛ̌ ni kpíʔileʔ ?Wi 'siɛnrɛ juu lé dàa wiì kɛ́nìfori dèʔ ?20 Ki n'gɛ mi nyɛ́nìwi diba siɛnrɛ taa dèbè juu yeli mɛ́.Wi nyɛ́nì diba taʔa wè;mi sǐ gbɛ̀ wi láʔaʔ.21 Cúʔɔmɔ wè nɛ báan baaʔ,bàa pi bé Yakuba taa wè.Fuunmɔ wè nɛ nyaʔaʔ,bàa pi báan Isirayɛlisiɛnnɛ kúrugu bèleʔ+.Yewe pe Kulocɛliɛ wè,wiī nɛ́ pe ní;pe 'wi nyíɛnɛ nɛ̀ kɔ̀npe Kùlofɔli.22 Kulocɛliɛ wire tíimɛ wi nyɛ́nìpe yige Ezipiti kùlonī lè.Pe ŋɔri tiī bɛ̀ nyàʔanuɔ tíɛlɛ.23 Nɛ́ ki cɛ́n dɛ́ngɛ wèYakuba nɛ̄ʔ.Kanyaajuulo sìpiile míɛniwè Isirayɛli nɛ̄ wèʔ+.Píra ŋáà nī wè, gàa ki bé gbɛ̀juu Yakuba wuʔu gènɛ́ Isirayɛli wuʔu gè:‹Ye- ki wéligàa Kulocɛliɛ 'kpíʔile gè !›24 Ki n'gɛ kùlo náà siɛnnɛpiyē bɛ̀ jàricuɔ tíɛlɛ,wi nɛ̂ yɛ̀ nɛ̀ yéri;piyē nɛ yɛ̀gí bɛ̀ jàri+ tíɛlɛ,wi nɛ̌ sínɛ ka laawi nɛ̂ wi kaara káa dèʔ,ka laa wi nɛ̂ wi kaaliɛlɛsìsiɛn gbuɔ gèʔ.»25 A Balaki wi sí Balaami yɛ̀ wè: «A muɔ sì jáa bè dɛ́ngɛ juu wè bè wáaʔ, ma fǎga ní
         de diba kpínʔini wè pe mɛ́ cíginiʔ !»26 A Balaami 'siɛnnugoro kɛn dè nɛ́ jo: «Mi sì yé ki juu muɔ mɛ́ lé nɛ́ jo: ‹Gàa Yewe
         bé jo mi- kpíʔile gè, kire m'bé juu lé ?› »Balaami 'diba kpíʔile wè tadaanriwuʔu nɛ̄ gè27 A Balaki 'ki juu Balaami mɛ́ nɛ́ jo: «Te báan, mi nɛ muɔ fiɛn wī, m'bé kɛ́ nɛ́ muɔ ní tiʔɛ káà kiiyɛ nī; dùʔɔ
         baa kire tiʔɛ nī gè Kulocɛliɛ bé yéri ki nɛ̄ muɔ dɛ́ngɛ siɛnrɛ juu dè ma wáa siɛnnɛ
         bálì nɛ̄ bèle.»28 A Balaki wi ń'nɛ̀ Balaami kɔ́ri wè nɛ̀ kɛ́ Peyɔri nyagurugo naamɛ gè. Kire tiʔɛ nī
         gè siɛn cî gbɛ̀ waama kùlo ni mìɛni wéli bè nyaa.29 A Balaami wi ń'nɛ̀ ki juu Balaki mɛ́ wè nɛ́ jo: «-Gbùʔɔrɔdiɛyɛ yáà kɔlisiin faan m'mɛ́
         náʔa gè, bɛ̀ nyìi tíɛlɛ yè, ma nɛ̀piʔɛlɛ kɔlisiin nɛ́ sìnbapɛnyɛ kɔlisiin kpúu yè.»30 A Balaki 'ki kpíʔile gàa Balaami yé juu gè. A wi 'ti kɔ̀n kakuɔrɔ kaasuʔuro, nɛ́ nɛ̀piʔɛlɛ
         kɔlisiin nɛ́ sìnbapɛnyɛ kɔlisiin kpúu yè nɛ̀ taʔa gbùʔɔrɔdiɛyɛ yi mìɛni nigbe nigbe
         nɛ̄.
         
            
               	kɔlisiin: Ki yé puu tɔ́rilɔ láà kire tiʔɛ siɛnnɛ mɛ́ bèle nàa ni 'puu nɛ sɔ́migɔ nɛ́ nyuɔ lè.

               	kanyaamijuʔulo: Nyasiɛnkɛnigɛ gáà gè, piyè puu nɛ Kulocɛliɛ siɛnjuuliɛlɛ siɛnrɛ tìí dè nɛ́ kire níʔ.
                     Balaami wi 'juugɛnnɛ náà líɛ lè nɛ̀ wi siɛnrɛ juu dè. Wire tíimɛ sì yé puu Kulocɛliɛ
                     siɛnjuuwoʔ.

               	Arami kùlo: Mɛsopotamii kùlo míʔɛ káà ki 'puu míɛni.

               	dàrimiʔɛ tíɛlɛ: Kulocɛliɛ wi cé nyakungɛngɛ kpíʔile Birama mɛ́ nɛ́ jo wi pìile pe bé pa niʔɛ bɛ̀ dàrimiʔɛ
                     tíɛlɛ gè (wéli baa Sél 13.16).

               	kùlo ni wélifɔlilɔ tiʔɛ: Ki yé puu tiʔɛ káà baa Abarimi nyaguruyo nī yè (wéli baa 27.12), pe nɛ̂ cé tánʔa nɛ̀ yéri baa níɛ nɛ wéli nɛ mári tiɛyɛ yi mìɛni nī, bè ki cɛ́n
                     a ki yē pe leguulo piyē nɛ báan baa wè.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: Balaami sì kolimɔ nyaa Yakuba nī wèʔ, wi míɛni sì kapiile nyaa Isirayɛli siɛnnɛ nī
                     bèleʔ.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: dìɛlɛ wè Yakuba siɛnnɛ nī bèleʔ; nɛ́ míɛni yasunzunminɔ wè Isirayɛli wuulo nī bèleʔ.

               	jàri: Yakuba wi yé diba siɛnrɛ juu dè nɛ̀ taʔa wi jaa Zuda nɛ̄ wè nɛ́ jo wiī bɛ̀ jàri tíɛlɛ
                     (wéli baa Sél 49.9).

241 Bà Balaami 'ki nyaa ki cé Yewe dɛ́ni bè diba taʔa wè Isirayɛli siɛnnɛ nɛ̄ bèle, wiì ń'nɛ̀ koli baa cígini, bàa kele nyaa bè juu kɛnmɛ bíì nɛ̄ wi
         yé dàli nɛ ki kpínʔini gèʔ. A wi sí yiʔɛ nɛ̀ yiʔɛ wáa gè waama kùlo kɔli mɛ́ gè. 2 A Balaami 'yiʔɛ yɛ̀gɛ gè, a wi 'Isirayɛli siɛnnɛ nyaa bèle a pe 'bùguro kpúɔn dè gbuʔulo
         gbuʔulo, nɛ̀ yɛli nɛ́ pe saaya tùluyo ní yè. A Kulocɛliɛ Pìle ni 'fali nɛ̀ tìgi wi nɛ̄. 3 A Balaami 'fali nɛ̀ séli nɛ wi kanyaamijuʔulo nyu gèle nɛ́ jo:«Balaami siɛnrɛ ti n'dɛ, Beyɔrijaa wè,wire siɛnrɛ dī,ŋàa wī nàgalirige gè,ŋàa wi nyaʔa cɛ̀ngɛ wè.4 Wire wi nyɛ́niKulocɛliɛ siɛnrɛ lúru dè,níɛ ki nyaʔa gàa Ŋɔri Ti Mìɛni Kulocɛliɛ wè,wi 'tìɛ wi nɛ̄ gè.Wi nɛ̂ tuu dàala nɛ̄ lè nyapigelení gèle múgugolo:5 ʔé ! Yeli bùguro tiī cɛ̀nrɛ díɛʔ, Yakuba jaala,nɛ́ yeli súɔndiɛyɛ ní yè,ʔé Isirayɛli siɛnnɛ !6 Yeli 'yɛ́ligɛ nɛ̀màʔa majo kápaliyɛ yī,bɛ̀ naaguɔlɔ tíɛlɛ bàli pe 'fálilakoligo táanni gè,bɛ̀ alowɛsi tiire tíɛlɛdàa dī natukɔli ní wè,á Yewe 'ti cɔ́ri dè,bɛ̀ sɛdiri tiikpaʔaliyɛtíɛlɛ nyàa yī cɔ́riyɔluʔɔdaanni gè.7 Luʔɔ nɛ fúu nɛ yigipe lakuudiɛyɛ nī yè,pe yatanʔara ti mìɛni bé fuɔnbè tín.Pe kùlofɔli wi 'kpúʔɔ nɛ̀ tórikùlofɔli Agagi+ nɛ̄ wè,wi kùlofɔligɔ ki bé barikpóri de waabè puu nɛ́ fànʔa ní.8 Kulocɛliɛ wi 'pe yigeEzipiti kùlo nī lè;wi sí yē ŋɔri ní pe mɛ́bɛ̀ nyàʔanuɔ nyɛgɛlɛ tíɛlɛ.Pe béri siɛnnɛ káa bèle, bàlibīɛlɛ pe leguulo bèle,béri pe kácere kabari dè,béri pe súbulo de fúruginɛ́ ŋaaya ní yè.9 Isirayɛli kùlo siɛnnɛpe 'sínɛ bɛ̀ jàri tíɛlɛ,pe nyɛ́nì sínɛ majo jàricuɔ wī.Ŋáa wi bé fɔ̀li bè pe yɛ̀gɛ ?A ŋìi nɛ diba kpínʔini wè+pe mɛ́,kire siɛn wibé Kulocɛliɛ dibataa wè.A ŋìi sí nɛ dɛ́ngɛ nyu wènɛ tari pe nɛ̄ wè,kire siɛn míɛni wibé Kulocɛliɛ dɛ́ngɛtaa wè.»Balaami wi 'Isirayɛliyé mbànʔa kele juu gèle10 A Balaki fungo ki 'yɛ̀ kpuʔɔ Balaami kúrugu wè, a wi 'kadaʔala píɛ gèle, nɛ̀ ki juu Balaami mɛ́ nɛ́ jo: «Mi cé muɔ yeri
         nɛ́ jo muɔ pa dɛ́ngɛ siɛnrɛ juu ma taʔa mi leguulo nɛ̄ bèle wī. Ki sí n'gɛ, muɔ pɛ́nì
         kò nɛ diba kpínʔini wè pe mɛ́ fúɔ nɛ̀ taa tɔliyɔ taanri ! 11 Kire nɛ̄, píra ŋáà nī wè, te fé mari waa muɔ tiʔɛ mɛ́ gè ! Mi yé jo m'bé kpuʔɔrɔ kɛn muɔ mɛ́; Yewe sí nyɛ́nì cíi nɛ̀ jo muɔ fǎga ti taaʔ !»12 A Balaami sí ki juu Balaki mɛ́ nɛ́ jo: «Mi sì yé ki fílige nɛ̀ juu léʔ, muɔ tundunminɔ
         mɛ́ bèle, bàli muɔ yé tun m'mɛ́ bèle nɛ́ jo: 13 ‹A Balaki cɛ́nì wi saʔa nyì gè tiɛ nɛ́ wali ní wè, nɛ̀ kɛn m'mɛ́ wè, miǐ gbɛ̀ jáa
         yafiɛn juuʔ gàa ki bé Yewe siɛnrɛ cíi dèʔ, bè yakaa kpíʔile gàa ki bé puu kacɛ̀ngɛ
         kire ga laa kapiʔi gèʔ. M'bé ki juu yákuɔ wī gàa Yewe bé juu m'mɛ́ gè› ? 14 Píra ŋáà nī wè, m'bé koli bè kɛ́ mi siɛnnɛ kúrugu bèle. Muɔ wè, ma sí de báan; m'bé
         pa juu nɛ́ muɔ ní gàa siɛnnɛ bálì pe bé pa kpíʔile muɔ siɛnnɛ nɛ̄ bèle, cɛnyɛ nyáà
         yi 'báan yè.»15 A Balaami 'fali nɛ̀ séli nɛ wi kanyaamijuʔulo nyu gèle nɛ́ jo:«Balaami siɛnrɛ ti n'dɛ,Beyɔri jaa wè,wi siɛnrɛ dī,ŋàa wī nàgalirige gè,ŋàa wi nyaʔa cɛ̀ngɛ wè.16 Wire wi nɛ̂ Kulocɛliɛ siɛnrɛlúʔu dè,níɛ̀ Kulocɛliɛ ŋáà wī Duniya wi Mìɛni Nyùgo nɛ̄ gèwi kacɛ́nnɛ cɛ́n lè,níɛ ki nyaʔa gàa Ŋɔri Ti Mìɛni Kulocɛliɛwi 'tìɛ wi nɛ̄ wè.Wi nɛ̂ tuu dàala nɛ̄ lènyapigele ní gèlemúgugolo:17 Mi nɛ ki nyaʔa,píra ŋáà nī bɛ̀ʔ.Mi 'ki fílige nɛ̀ nyaa,ki sí wè túɔnʔ.Ŋɔnɔ̀+ láà bé yiriYakuba narigɛ nī gè,kùlofɔli kàgbiile láà bé yiriIsirayɛliyé nī bèle.Kùlofɔli ŋáà wi bériMowabiyé nyùyɔmuʔɔrɔ yè,bé sí de Sɛti siimɛ kpúɔn bède cáanri.18 Wi bé Edɔmi kùlo suɔ lè;Seyiiri+ kùlo náà nīwi leguulo woli lè,lire míɛni bé kò pe kiyɛ nī yè.Isirayɛli siɛnnɛpeli bé puu de nàguɔmɔ kelekpínʔini gèle de waa.19 Ŋàa wi bé yiri Yakuba nī wèwire wi bé puukàfɔligɔ nɛ̄ gè.Bàli pe bé fɛ̀ yiri kàaya nī yè,wi bé peli kpúu.»Balaami 'kùlogolo kálì siɛnnɛ wori juu dè20 A Balaami 'wéli Amalɛki kùlo kɔli mɛ́ gè, a wi ń'nɛ wi kanyaamijuʔulo nyu gèle nɛ́ jo:«Amalɛki kùlo+ ni yé puukùlogolo ke mìɛninyùgo nɛ̄,nɛ̀ ki yaʔa cɛnyɛ nyáà síyi báan yè,ni bé cúʔɔ wī.»21 A Balaami ń'nɛ̀ Kenii siɛnnɛ wéli bèle, a wi ń'nɛ wi kanyaamijuʔulo nyu gèle nɛ́ jo:«Muɔ nɛ ki sɔ̀ngí nɛ̀ jo duʔɔmuɔ kòridiʔɛkiī baa súuri wī,bɛ̀ sínjasiɛrɛ tíɛlɛ dàa dīnyagurupaʔaganɛ̄ gè.22 Nɛ̀ ki yaʔacɛnyɛ nyáà yi báan yè,pe bé Kenii siɛnnɛ sórigo bèlea Asuriyé bèle+pe kɛ́nì muɔ cò nɛ̀ kɛ́bɛ̀ kasuulebile tíɛlɛ bèle.»23 A Balaami ń'nɛ̀ wi kanyaamijuʔulo juu gèle ki tazɛnnɛ nɛ̄ lè nɛ́ jo:«ʔé ! Ŋáa wi bága kò sìi nɛ̄a Kulocɛliɛ kɛ́nì yɛ̀ wè ?24 Kɔ́riyɔ bága yɛ̀ Kitimi kùlo+gògoyo nɛ̄ yè,pe bé pa Asuriyé cɔ̀ri bèle,nɛ́ míɛni Ebɛriyé ní bèle;Ebɛriyé+ peli míɛni bé cúʔɔbè yige baa.»25 A Balaami 'fali nɛ̀ yɛ̀ nɛ̀ koli nɛ waa wi tiʔɛ nī gè, a Balaki wire míɛni 'yɛ̀ nɛ̀ wi koligo líɛ gè.
         
            
               	Wéli baa Sam1 15.7-9.

               	Wéli baa Sél 12.3.

               	Ŋɔnɔ̀: Kire lɛ̀lɛ siɛnnɛ mɛ́ bèle, ŋɔnɔ̀ ni 'puu fìɛ nɛ kùlofɔli tìí wè (wéli baa Tìɛ 22.16). Ni nyɛ́nì kùlofɔli Dawuda tìɛ wè, nɛ́ míɛni Zezi ní wè. Kiī nɛ nyu míɛni Zezi sii
                     wuʔu nɛ̄ gè, lɛ̀lɛ líì nī kacɛ́nminɛ pe 'ŋɔnɔ̀ nyaa lè (wéli baa Mat 2.2-10).

               	Edɔmi kùlo wuulo bèle, pe yé puu Ezawu pìile, nɛ́ sɛ́nì tɛ́ni Seyiiri nyaguruyo nɛ̄
                     yè (wéli baa Fàn 33.2).

               	Amalɛkiyé, peli yé puu yajuunaʔana; pe 'puu tɛ́ninɛ Kanaa kùlo lìʔɛlɛ nī lè, kàliige
                     kɔli mɛ́ (wéli baa Sél 14.7; Yir 17.8-16; Tɔ́r 13.29). Peli pe 'puu siɛnpelile bèle nɛ̀ yiri nɛ̀ tuu Isirayɛli siɛnnɛ nɛ̄ bèle. A kùlofɔli
                     Sawuli nɛ́ Dawuda pɛ́nì fùrɔgɔ taa nɛ́ pe ní (wéli baa Sam1 15.32-33).

               	Asuri siɛnnɛ bèle, ki bé gbɛ̀ nyaa Asuri kùlo wuulo bīɛlɛ pe 'kɔ́n Mɛsopotamii kùlo
                     lìʔɛlɛ nī lè, kàmɛgɛ kɔli mɛ́ gè (wéli baa Sél 10.11). Peli bīɛlɛ pe pɛ́nì Keniiyé cò bèle nɛ̀ pe kàaya sórigo yè. Ki bé gbɛ̀ nyaa míɛni
                     Asuriyé bèle, Birayima pìile pálì pe yé puu (wéli baa Sél 25.3).

               	Kitimi kùlo ni 'puu Cɛngɛnyɛnijiinmɛ kuʔɔjii luʔɔ sunʔɔmɔ nī bè. Lɛ̀gɛlɛ kálì nī pe
                     'puu nɛ tiɛyɛ yáà yeri míɛni Kitimi, yire nyáà yi 'puu Azii kùlo gògoyo nyuɔ nɛ̄ yè
                     nyáà yi 'puu Cɛngɛnyɛnijiinmɛ kuʔɔjii táanni wè (wéli baa Sél 10.4).

               	Ebɛri wi yé puu Birayima tuuliʔɛ káà (wéli baa Kaj1 1.25-27), nɛ́ ní siɛnfeliye yáà tuuliʔɛ míɛni nyàa yiì puu Isirayɛliyé bèleʔ (wéli baa Sél 10.25).

Isirayɛliyé pe 'Baali sun wè251 Bà Isirayɛli siɛnnɛ pe 'puu baa tɛ́ninɛ Sitimi tiʔɛ nī gè, a nàguɔlɔ pe 'kanuʔɔrɔ kpíʔile níɛ
         Mowabi cɛlilɛ caa bèle+. 2 A cɛlilɛ bálì pe 'kò nɛ pe yeri peri pe yasunro sungu dè. A Isirayɛli siɛnnɛ pe 'kò
         nɛ pe yasunro suro líi dè, a pe 'tuu nɛ̀ cúbulo yasunro ti yiʔɛ mɛ́ gè níɛ ti tobilo.
         3 A Isirayɛli siɛnnɛ pe 'kɛ́ nɛ̀ sɛ́nì Baali Peyɔri+ sun wè, a Yewe fungo ki 'sɔ́migɔ nɛ̀ yɛ̀ pe kúrugu kpuʔɔ.4 A Yewe 'ki juu Misa mɛ́ nɛ́ jo: «-Nàguɔlɔ cò bèle, bàli pe 'siɛnnɛ yiʔɛ kíni gè kapiile náà nī lè. Ma
         pe súbulo ma nɔrigi tiiye nɛ̄ yè, cɛngɛ nɛ̄ gè, Yewe yiʔɛ mɛ́ gè, kire ga buu Yewe
         funyɛrigɛ ki 'tìgi Isirayɛli siɛnnɛ kúrugu bèle.»5 A Misa 'ki juu Isirayɛli kàyuʔujuufɔlilɔ+ mɛ́ bèle nɛ́ jo: «Ye mìɛni nigbe nigbe bèle, ye- yɛ̀ ye siɛnnɛ bálì cò bèle ye pe
         kpúu, bàli pe sɛ́nì Baali Peyɔri sun wè.»6 Bè pe 'yaʔa tire nɛ̄ dè, a Isirayɛli nàguɔ wáà 'fali nɛ̀ pɛ́nì tóri pe táanni nɛ́
         Madiyanyé cuɔ wáà ní, wi siinyɛninɛ sunʔɔmɔ nī bè, nɛ́ Misa wire tíimɛ nyaamɛ nɛ̄ nɛ́ Isirayɛli tògo
         siɛnnɛ pe mìɛni nyaamɛ nɛ̄, bàli pe 'puu yérile nɛ nyɛni bèle Kpàlidiʔɛ Kpátaʔa wìile nɛ̄ lè.7 Finɛyasi wè, Eleyazari jaa wè, kacuɔnriwɔArawɔn ní wi tuuliʔɛ gè, a wire 'pe nyaa, a wi 'fali nɛ̀ yɛ̀ Isirayɛli tògo siɛnnɛ pe mìɛni
         sunʔɔmɔ nī bè, nɛ̀ sɛ́nì tàbɛ líɛ wè nɛ̀ cò wi kɔli nī gè, 8 nɛ́ taʔa Isirayɛli nàguɔ nɛ̄ wè nɛ̀ sɛ́nì jíin wi fɛ̀ni saʔa laamɛ nī bè. Kire tiʔɛ
         nī gè, a wi 'pe mìɛni siin súu bèle nɛ̀ fùru, a tàbɛ wi 'nàguɔ kàduʔu fùru gè nɛ̀
         jíin cɛliwɛ wi liyɛ nī yè. Bà wuʔɔgbuʔɔ ki yé tuu Isirayɛli siɛnnɛ nɛ̄ bèle, a ki
         'yéri. 9 Kire nɛ́ ki mìɛni siɛnnɛ bálì nyuɔ ki yé kùu wuʔɔgbuʔɔ nī gè, a ki 'nyaa siɛnnɛ siramuʔɔyɔ
         kɔlini (24 000)+.10 A Yewe sí ki juu Misa mɛ́ nɛ́ jo: 11 «Finɛyasi wè, Eleyazari jaa wè, kacuɔnriwɔ Arawɔn ní wi tuuliʔɛ gè, wire nyɛ́nì mi
         fungo nyígi gè Isirayɛli siɛnnɛ kúrugu bèle, kayaʔa gáà ki 'puu wi nī mi kɔli mɛ́
         gè. A kire 'ki yaʔa mi sì Isirayɛli siɛnnɛ pe mìɛni kpúuʔ, bà pe kpúu láa ki 'puu
         mi nɛ̄ gè, bà mi yé pe nyaa a pe 'yiɛlere dáà kpíʔile dè mi nɛ̄ mmɛ gè.12 «Kire kɛnmɛ nɛ̄, ma ki juu wi mɛ́ ma wi yɛ, m'bé yanyige nyakungɛngɛ+ kpíʔile nɛ́ wi ní, 13 gàa ki bé puu wire nɛ́ wi siimɛ ní bè pe wuʔu gè. Kire nyakungɛngɛ gáà kire bé puu
         kacuɔnrilɔ baara ti bé puu peli wori lɛ̀lɛ ó lɛ̀lɛ. Nɛ́ ki cɛ́n wire nyɛ́nì wi kayaʔa tìɛ gè
         wi Kulocɛliɛ kɔli mɛ́ gè. Kaala náà wi 'kpíʔile lè, wi nyɛ́nì kàsulugosuɔ baara kúɔ
         dè Isirayɛli siɛnnɛ mɛ́ bèle.»14 Isirayɛliyé nàguɔ ŋáà wi cé Madiyanyé cuɔ kɔ́ri wè nɛ̀ nyɔ́gɔ saʔa nī gè á pe 'wi
         kpúu wè, pe 'puu nɛ wi míʔɛ yeri gè Zimiri. Wi yé puu Salu jaa, wire ŋáà wi 'puu tuufɔli
         kpáa káà kàfɔli, Simɛyɔ saʔa tùlugo nī gè. 15 Madiyanyé cuɔ ŋáà pe yé kpúu wè, pe 'puu nɛ wi míʔɛ yeri gè Kozibi. Wi yé puu Zuri póri. Zuri
         wire 'puu wi tuuliʔɛ káà kpáafɔli, nɛ́ Madiyan saʔa tùlugo káà kàfɔli.16 A Yewe sí ki juu Misa mɛ́ nɛ́ jo: 17 «Ye- sa tuu Madiyanyé nɛ̄ bèle ye pe kpúɔn, 18 nɛ́ ki cɛ́n pe nyɛ́nì tuu yeli nɛ̄ sìnjilige nɛ̄, Peyɔri kele nɛ̄ gèle; Kozibi sí
         pe yé líɛ, pe kàfɔli wáà póri wè, cɛliwɛ ŋáà yeli yé kpúu wè, wuʔɔgbuʔɔ lɛ̀lɛ nī lè,
         wuʔɔgbuʔɔ gáà ki yé puu Baali Peyɔri kele wuʔu gè.»
         
            
               	Sitimi kàʔa ki 'puu Zurudɛn cáʔa cɛngɛnyɛnifoligɔli mɛ́ gè, Zeriko kàʔa táanni gè.
                     Mowabi siɛnnɛ bèle, piyè yé líili kire tiʔɛ nɛ̄ gèʔ. Kire kɛnmɛ nɛ̄ pe 'puu nɛ caa
                     bè Isirayɛli siɛnnɛ cúʔɔ bèle bè yige baa. A pe 'wúɔ nɛ́ Madiyanyé siɛnnɛ ní bèle
                     bè ki kpíʔile (wéli baa 22.4). Nɛ̀ yɛli nɛ́ 31.8,16 (wéli baa míɛni Tìɛ 2.14), Balaami wire wi cé juu nɛ̀ tìɛ siɛnnɛ bálì nɛ̄ bèle nɛ́ jó pe- pe cɛlilɛ tíʔɛ bèle
                     pe pɛngɛlɛ pari Isirayɛli siɛnnɛ nɛ̄ bèle, pe béri pe kɔ́ri de waa Baali yasungo tiʔɛ
                     nī gè peri cecaara kpínʔini bèri sìnɛ́ nɛ́ pe ní baa ki sundiʔɛ nī gè. Yasungo gáà
                     míɛni gè, pe 'puu nɛ ki sungu níɛ sɔ̀ngí kiī nɛ yaliire nyuʔɔ dè níɛ pìile kanʔa.

               	Baali: Wéli baa 22.41. Baali Peyɔri: Wéli baa Fàn 4.3; Oze 9.10; Ŋún 106.28.

               	kàyuʔujuufɔlilɔ: Misa cé pe tɛ́ngɛ nɛ̀ yɛli nɛ́ dàa Zeturo wi yé juu wi mɛ́ dè (wéli baa Yir 18.19-26).

               	Wéli baa Kor1 10.8.

               	yanyige nyakungɛngɛ: Kiī nɛ nyu kacuɔnrilɔ yiɛgininɛ wuʔu nɛ̄ gè (wéli baa 25.13). Nyakungɛngɛ nyasiɛnrɛ dáà ti 'juu míɛni baa Mal 2 tiʔɛ nī, nɛ̀ kacuɔnrilɔ sɔ̀mi bèle pe baara kúɔgɛnmɛ nɛ̄ bè.

KASƐNGƐLƐ GELE SƐNI PE JIIN KANAA KULO NI LE(26.1–36.13)Tɔ́rilɔ siinwoli lè nɛ́ kele cuɔnrigɛnmɛ bè(26.1–30.17)Yewe 'jo pe- ní siɛnnɛ tɔ́ri bèle pe fùgu261 Kire wuʔɔgbuʔɔ lɛ̀lɛ kàduʔumɛ gè, a Yewe 'ki juu Misa nɛ́ Eleyazari mɛ́, kacuɔnriwɔArawɔn jaa wè, nɛ́ jo: 2 «Ma nàguɔlɔ pe mìɛni tɔ́ri bàli bīɛlɛ Isirayɛli tògo nī gè, nɛ̀ yɛli nɛ́ pe tuufɔlilɔ kpáaya ní yè, nàguɔ ó nàguɔ ŋáà wī yiʔɛlɛ togo
         taa nɛ́ ŋàa wi 'kàa taʔa wè, bàli bīɛlɛ pe bé gbɛ̀ kɛ́ kapiɛnnɛ mɛ́ lè+.»3 Bè pe 'yaʔa baa kire tiʔɛ nī gè, Mowabi waama kùlo kpàanjali nɛ̄ wè Zurudɛn cáʔa táanni gè, Zeriko kàʔa yiʔɛ mɛ́ gè, a Misa nɛ́ kacuɔnriwɔ Eleyazari pe 'ki juu
         Isirayɛli siɛnnɛ mɛ́ bèle nɛ́ jo: 4 «Weli bé nàguɔlɔ pe mìɛni tɔ́ri, nàguɔ ó nàguɔ ŋáà wi 'yiʔɛlɛ togo taa nɛ́ ŋàa wi
         'kàa taʔa wè, majo bɛ̀ Yewe yé ki juu nɛ̀ gbɛ̀ngɛ Misa mɛ́ wè nɛ́ Isirayɛliyé ní bèle
         bàli pe 'yiri Ezipiti kùlo nī lè.»5 A pe 'ki séli Wurubɛni saʔa tùlugo nɛ̄ gè, bɛ̀ wire 'puu Isirayɛli jaapeliwe wè. Ki
         nariyɛ yire yī nyàa yè: Anɔkiyé narigɛ kire yé yiri wi jaa Anɔki nī wè, Paluyé narigɛ
         kire yé yiri wi jaa Palu nī wè, 6 Ezurɔnyé narigɛ kire yé yiri wi jaa Ezurɔn nī wè, a Karimiiyé narigɛ kire 'yiri wi
         jaa Karimii nī wè+. 7 Bàli bīɛlɛ Wurubɛniyé pe nariyɛ, a peli 'nyaa nàguɔlɔ siramuʔɔyɔ kiɛ nɛ́ sirakiɛ nɛ́
         kataanri nɛ́ tekɔlini nɛ́ kpɔrigɔ (43 730).8 Palu jaa wi 'puu Ɛliyabi. 9 Ɛliyabi jaala peli pe 'puu bàli bèle: Nɛmuwɛli, nɛ́ Datan, nɛ́ Abirami. Kire Datan
         ŋáà wè nɛ́ Abirami ní wè, peli pe yé puu Isirayɛli tògo yiɛgininɛ pálì bàli pe 'cíi
         Misa nɛ́ Arawɔn nɛ̄ wè, nɛ́ pìye fàri Kore gboli nɛ̄ lè lɛ̀lɛ líì nī pe 'cíi Yewe
         nɛ̄ wè+. 10 Á dàala ni 'fali nɛ̀ nyuɔ múgu gè nɛ̀ siɛnnɛ bálì júɔ bèle, peli nɛ́ Kore ní wè, cɛngɛ
         gíì wi gboli ni mìɛni 'kùu a kàsun ki 'yiri nɛ́ pe nàguɔlɔ sórigo bèle, siɛnnɛ sirakeli
         nɛ́ togosiin nɛ́ kpɔrigɔ (250). Kire siɛnnɛ bálì pe yé puu fìɛ bè ki tìɛ siɛnsɛnminɛ
         nɛ̄ bèle. 11 Nɛ̀ sí ki yaʔa Kore jaala bèle, peli sì yé kùuʔ.12 Simɛyɔ saʔa tùlugo ki nariyɛ yire yī nyàa yè: Nɛmuwɛliyé narigɛ kire yé yiri wi jaa
         Nɛmuwɛli nī wè, Yamɛyé narigɛ kire yé yiri wi jaa Yamɛ nī wè, Yakɛnyé narigɛ kire
         yé yiri wi jaa Yakɛn nī wè, 13 Zerayé narigɛ kire yé yiri wi jaa Zera nī wè, a Sawuliyé narigɛ kire 'yiri wi jaa
         Sawuli nī wè. 14 Bàli bīɛlɛ Simɛyɔyé pe nariyɛ, a peli 'nyaa nàguɔlɔ siramuʔɔyɔ kogunɔ, sirakiɛ nɛ́
         nigbe (22 200).15 Gadi saʔa tùlugo ki nariyɛ yire yī nyàa yè: Sefɔnyé narigɛ kire yé yiri wi jaa Sefɔn
         nī wè, Agiiyé narigɛ kire yé yiri wi jaa Agii nī wè, Suniiyé narigɛ kire yé yiri wi
         jaa Sunii nī wè, 16 Woziniiyé narigɛ kire yé yiri wi jaa Wozinii nī wè, Eriiyé narigɛ kire yé yiri wi
         jaa Erii nī wè, 17 Arodiyé narigɛ kire yé yiri wi jaa Arodi nī wè, a Areyɛliyé narigɛ kire 'yiri wi jaa
         Areyɛli nī wè. 18 Bàli pe yé yiri Gadiyé pe nariyɛ nī yè, a peli 'nyaa nàguɔlɔ siramuʔɔyɔ kiɛ nɛ́ sirasiin
         dabataan (40 500).19 Zuda wi jaala pálì 'puu Eri nɛ́ Wona. Nɛ̀ ki yaʔa Eri nɛ́ Wona pe yé kùu Kanaa kùlo nī lè. 20 Zuda saʔa tùlugo ki narigboliyo yire yī nyàa yè: Selayé narigɛ kire yé yiri wi jaa
         Sela nī wè, Pereziyé narigɛ kire yé yiri wi jaa Perezi nī wè, a Zerayé narigɛ kire
         yé yiri wi jaa Zera nī wè. 21 Perezi wi narijiɛyɛ yire yī nyàa yè: Ezurɔnyé narijiʔɛ kire yé yiri wi jaa Ezurɔn
         nī wè, a Amuliyé narijiʔɛ kire 'yiri wi jaa Amuli nī wè. 22 Bàli bīɛlɛ Zudayé pe nariyɛ, a peli 'nyaa nàguɔlɔ siramuʔɔyɔ kiɛ nɛ́ kacɛri nɛ́ sirasiin
         dabataan (76 500).23 Izakari saʔa tùlugo ki nariyɛ yire yī nyàa yè: Tolayé narigɛ kire yé yiri wi jaa Tola
         nī wè, Puwayé narigɛ kire yé yiri wi jaa Puwa nī wè, 24 Yasubiyé narigɛ kire yé yiri wi jaa Yasubi nī wè, a Simurɔyé narigɛ kire 'yiri wi
         jaa Simurɔ nī wè. 25 Bàli bīɛlɛ Izakariyé pe nariyɛ yè, a peli 'nyaa nàguɔlɔ siramuʔɔyɔ kiɛ nɛ́ kɔlini
         sirakeli dabataan (64 300).26 Zabulɔn saʔa tùlugo ki nariyɛ yire yī nyàa yè: Sɛrɛdiyé narigɛ kire yé yiri wi jaa
         Sɛrɛdi nī wè, Elɔnyé narigɛ kire yé yiri wi jaa Elɔn nī wè, a Yaleyɛliyé narigɛ kire
         'yiri wi jaa Yaleyɛli nī wè. 27 Bàli bīɛlɛ Zabulɔnyé pe nariyɛ yè, a peli 'nyaa nàguɔlɔ siramuʔɔyɔ kiɛ nɛ́ kogunɔ
         nɛ́ sirasiin dabataan (60 500).28 Manase nɛ́ Ɛfirayimi pe 'puu Yusufu jaala. Pe saaya tùluyo nariyɛ yire yi 'puu nyàa yè:29 Manase wi nariyɛ yire yī nyàa yè: Makiiriyé narigɛ kire yé yiri wi jaa Makiiri nī
         wè. Makiiri wi 'Galaadi sii, a Galaadiyé narigɛ kire 'yiri wi jaa Galaadi nī wè. 30 Galaadiyé narijiɛyɛ yire yī nyàa yè: Yezɛriyé narijiʔɛ kire yé yiri wi jaa Yezɛri
         nī wè, Elɛkiyé narijiʔɛ kire yé yiri wi jaa Elɛki nī wè, 31 Asiriyɛliyé narijiʔɛ kire yé yiri wi jaa Asiriyɛli nī wè, Sɛkɛmiyé narijiʔɛ kire yé
         yiri wi jaa Sɛkɛmi nī wè, 32 Sɛmidayé narijiʔɛ kire yé yiri wi jaa Sɛmida nī wè, a Efɛriyé narijiʔɛ kire 'yiri
         wi jaa Efɛri nī wè. 33 Selofiyadi, Efɛri jaa wè, jaafɔlilɔ sì puu wire mɛ́ʔ; pórifɔlilɔ yákuɔ pe 'puu wi
         mɛ́. Wi pórilo peli pe 'puu bàli bèle: Mala, nɛ́ Nɔwa, nɛ́ Wogila, nɛ́ Milika, nɛ́
         Tirisa+. 34 Bàli bīɛlɛ Manaseyé pe nariyɛ, a peli 'nyaa nàguɔlɔ siramuʔɔyɔ kiɛ nɛ́ taanri nɛ́
         sirataanri dabataan (52 700).35 Ɛfirayimi wi nariyɛ yire yī nyàa yè: Sutɛlayé narigɛ kire yé yiri wi jaa Sutɛla nī
         wè, Bɛkɛriyé narigɛ kire yé yiri wi jaa Bɛkɛri nī wè, a Tayanyé narigɛ kire 'yiri
         wi jaa Tayan nī wè. 36 Sutɛla wi narijiʔɛ kire gī gàa gè: Eranyé narijiʔɛ kire yé yiri wi jaa Eran nī wè.
         37 Bàli bīɛlɛ Ɛfirayimiyé pe nariyɛ, a peli 'nyaa nàguɔlɔ siramuʔɔyɔ kataanri nɛ́ sirasiin
         dabataan (32 500). Bàli bīɛlɛ Yusufu jaala bèle, pe nariyɛ nī yè.38 Bɛnzamɛ saʔa tùlugo ki nariyɛ yire yī nyàa yè: Belayé narigɛ kire yé yiri wi jaa Bela
         nī wè, Asibɛliyé narigɛ kire yé yiri wi jaa Asibɛli nī wè, Akiramiyé narigɛ kire yé
         yiri wi jaa Akirami nī wè, 39 Sufamiyé narigɛ kire yé yiri wi jaa Sufami nī wè, a Ufamiyé narigɛ kire 'yiri wi jaa
         Ufami nī wè. 40 Belayé pe narijiɛyɛ yire yī nyàa yè: Aridiyé narijiʔɛ kire yé yiri wi jaa Aridi nī
         wè, a Naamaniyé narijiʔɛ kire 'yiri wi jaa Naamani nī wè. 41 Bàli bīɛlɛ Bɛnzamɛyé pe nariyɛ, a peli 'nyaa nàguɔlɔ siramuʔɔyɔ kiɛ nɛ́ nigbe nɛ́
         sirakataanri (45 600).42 Dan saʔa tùlugo ki nariyɛ yire yī nyàa yè: Suyamiyé narigɛ kire yé yiri wi jaa Suyami
         nī wè. Dan narigɛ wuulo peli bīɛlɛ bàli bèle pe yé tɔ́ri nɛ̀ yige pe tuu tùlugo nī
         gè. 43 Bàli bīɛlɛ Suyamiyé pe narijiɛyɛ yè, a peli 'nyaa nàguɔlɔ siramuʔɔyɔ kiɛ nɛ́ kɔlini
         nɛ́ sirasiin (64 400).44 Azɛri saʔa tùlugo ki nariyɛ yire yī nyàa yè: Yiminayé narigɛ kire yé yiri wi jaa Yimina
         nī wè, Yisiwiiyé narigɛ kire yé yiri wi jaa Yisiwii nī wè, a Beriyayé narigɛ kire
         'yiri wi jaa Beriya nī wè. 45 Beriya wi narijiɛyɛ yire yī nyàa yè: Ebɛriyé narijiʔɛ kire yé yiri wi jaa Ebɛri nī
         wè, a Malikiyɛliyé narijiʔɛ kire 'yiri wi jaa Malikiyɛli nī wè. 46 Azɛri wi póri wi 'puu Sɛra. 47 Bàli bīɛlɛ Azɛri pe nariyɛ yè, a peli 'nyaa nàguɔlɔ siramuʔɔyɔ kiɛ nɛ́ taanri nɛ́
         sirakɔlisiin (53 400).48 Nafitali saʔa tùlugo ki nariyɛ yire yī nyàa yè: Yaseyɛliyé narigɛ kire yé yiri wi
         jaa Yaseyɛli nī wè, Guniiyé narigɛ kire yé yiri wi jaa Gunii nī wè, 49 Yesɛriyé narigɛ kire yé yiri wi jaa Yesɛri nī wè, a Silɛmiyé narigɛ kire 'yiri wi
         jaa Silɛmi nī wè. 50 Bàli bīɛlɛ Nafitali pe nariyɛ, a peli 'nyaa nàguɔlɔ siramuʔɔyɔ kiɛ nɛ́ nigbe nɛ́ sirakɔlisiin
         (45 400).51 A Isirayɛli nàguɔlɔ bálì pe mìɛni bìnɛ wi 'nyaa siɛnnɛ siramuʔɔyɔ tekɔlisiin nɛ́ kpɔrigɔ
         nɛ́ sirakataanri nɛ́ siɛnnɛ tekɔlini nɛ́ kpɔrigɔ (601 730).52 A Yewe sí ki juu Misa mɛ́ nɛ́ jo+: 53 «Kùlo ni bé tíla bè kɛn pe mɛ́, bè puu pe kɔrigɔ liɛlɛ, nɛ̀ yɛli nɛ́ siɛnnɛ nyuɔ gáà
         ní yeli 'sɛbɛ gè. 54 A saaya tùluyo nyíì 'niʔɛ nɛ̀ tóri yè, muɔ bé yire liɛlɛ kɛn lè ni- puu kpuɔlɔ. A
         saaya tùluyo nyíì yē cɛ̀ri yè, muɔ bé yire liɛlɛ kɛn lè ni- puu cíɛlɛ. Muɔ bé saʔa
         tùlugo ó saʔa tùlugo kɛn bè yɛli nɛ́ pe niʔɛgɛnmɛ ní bè. 55 Kùlo ni bé liɛlɛ bè yɛli nɛ́ bìgele wáagɛnmɛ ní bè; pe bé pe tɛ́nidiɛyɛ taa yè kɔrigɔ
         bè yɛli nɛ́ pe saaya tùluyo míɛyɛ ní yè. 56 Bìgele keli ke bé kùlo ni liɛlɛgɛnmɛ tìɛ bè, a bìli niʔɛ bèle nɛ̀ tóri bìli nɛ̄ pe
         cɛ̀ri bèle.»57 Levii saʔa tùlugo ki yé tɔ́ri nɛ̀ yɛli nɛ́ pe narigboliyo kɛnmɛ ní bè: Gerisɔnyé narigɛ kire yé yiri
         wi jaa Gerisɔn nī, Keyatiyé narigɛ kire yé yiri wi jaa Keyati nī, a Mɛrariiyé narigɛ
         kire 'yiri wi jaa Mɛrarii nī. 58 Leviiyé narijiɛyɛ nyáà yire yi yé yiri pe ni: Libiniiyé, nɛ́ Eburɔnyé, nɛ́ Makiliiyé, nɛ́
         Musiyiyé, nɛ́ Koreyé.Keyati wire wi 'puu Amirami+ tuu wè. 59 Yokebɛdi wi 'puu Amirami cuɔ wè; wire yé puu Levii póri wè ŋàa wi 'sii Ezipiti kùlo
         nī lè. A wi 'Arawɔn, nɛ́ Misa, nɛ́ pe juɔ Miriyami sii Amirami mɛ́. 60 Arawɔn wi jaala peli bīɛlɛ bàli bèle: Nadabi, nɛ́ Abiyu, nɛ́ Eleyazari, nɛ́ Itamari+. 61 Nɛ̀ ki yaʔa Nadabi nɛ́ Abiyu ní wè, peli cé kùu lɛ̀lɛ líì nī pe cé pɛn Yewe yiʔɛ mɛ́
         gè nɛ́ kàsun káà kiiyɛ ní gàa nɛ̄ wiì cé fɔ̀li gèʔ+.62 Leviiyé nàguɔlɔ nɛ́ nàgabigele gèle pe mìɛni, bàli pe cé liɛ nɛ̀ yege nigbe taa gè
         nɛ́ kàduʔu gè, peli yé puu siɛnnɛ siramuʔɔyɔ kogunɔ nɛ́ sirakiɛ nɛ́ kogunɔ (23 000).
         Nɛ̀ ki yaʔa piyè cé Leviiyé tɔ́ri bèle nɛ̀ le baa Isirayɛli siɛnnɛ nī bèleʔ, nɛ́ ki
         cɛ́n piyè cé yɛli bè dàala taa kɔrigɔ kùlo nī lèʔ bìli sunʔɔmɔ nī bèʔ.63 Bàli bīɛlɛ Isirayɛli siɛnnɛ bèle bàli Misa nɛ́ kacuɔnriwɔ Eleyazari yé tɔ́ri baa Mowabi
         waama kùlo kpàanjali nɛ̄ wè, cɛngɛnyɛnifoligɔli mɛ́ gè Zurudɛn cáʔa táanni gè, Zeriko
         kàʔa yiʔɛ mɛ́ gè. 64 Isirayɛli siɛnnɛ bálì Misa nɛ́ kacuɔnriwɔ Arawɔn yé tɔ́ri bèle nɛ̀ pe yaʔa baa Sinayii waama kùlo nī lè, pe mìɛni yé kùu; wàa nigbe sì yé kò pe nīʔ+. 65 Nɛ́ ki cɛ́n, peli kɛnmɛ nɛ̄ Yewe yé ki juu nɛ́ jo: «Pe mìɛni bé kùu náʔa waama kùlo
         nī lè.» Pe wàa nigbe sì yé kò pe nīʔ fúɔ Kalɛbi, Yefunɛ jaa wè, nɛ́ Yesuwe, Nuni jaa wè+.
         
            
               	Tɔ́rilɔ pélile lè, lire 'kpíʔile yiʔɛlɛ togo nɛ́ kpɔrigɔ nɛ́ kataanri yé tóri á pe
                     nɛ́ nàa kpíʔile lè (wéli baa Tɔ́r 1–3).

               	Wéli baa Sél 46.9.

               	Wéli baa nyùgo 16.

               	Wéli baa 27.1; 36.11; Yes 17.3.

               	Koliyo 52-56 tiʔɛ nī gè, wéli baa 33.54; 34.13; Yes 14.1-2.

               	Wéli baa Yir 6.17-19,24.

               	Wéli baa Yir 6.23; Tɔ́r 3.2.

               	Wéli baa Lev 10.1-7; Tɔ́r 3.4.

               	Wéli baa nyùyɔ 1 nɛ́ 3.

               	Wéli baa 14.26-28.

Pe 'kɔrigɔ kɛn Selofiyadi pórilo mɛ́ bèle271 Siɛnnɛ bálì pe yé kùu bèle baa waama kùlo nī lè, nàguɔ wáà 'puu baa Manase saʔa tùlugo nī gè, pe wi ye Selofiyadi. Selofiyadi wi tuu wi 'puu Efɛri, Efɛri tuu
         wi 'puu Galaadi, Galaadi tuu wi 'puu Makiiri, Makiiri tuu wi 'puu Manase, Manase tuu
         wi 'puu Yusufu. Pórifɔlilɔ kogunɔ 'puu Selofiyadi mɛ́, Manase nariyɛ wuulo bīɛlɛ. Pe míɛyɛ yire
         yī nyàa yè: Mala, nɛ́ Nɔwa, nɛ́ Wogila, nɛ́ Milika, nɛ́ Tirisa+.2 Cɛngɛ káà a pe kɛ́nì yɛ̀ nɛ̀ pɛn Kpàlidiʔɛ Kpátaʔa ki nàkpanʔa wìile yiʔɛ mɛ́ gè, nɛ̀ pɛ́nì yéri Misa yiʔɛ mɛ́ gè, nɛ́ kacuɔnriwɔEleyazari yiʔɛ mɛ́ gè, nɛ́ míɛni Isirayɛli tògo siɛnnɛ pe mìɛni nɛ́ pe yiɛgininɛ yiʔɛ mɛ́ gè.
         A pórifɔlilɔ pe 'jo: 3 «Weli tuu wi nyɛ́nì kùu waama kùlo nī lè, nɛ̀ ki yaʔa wiì cé puu nɛ́ bàli ní pe yé
         cíi Yewe nɛ̄ wèʔ, Kore+ gboli nī lèʔ. Wi nyɛ́nì kùu wi tíimɛ kapiile nɛ̄ wī. Jaafɔli sí wè wi mɛ́ʔ. 4 Kire kɛnmɛ nɛ̄ lé wi míʔɛ ki bé pùunni bɛ̀ ki 'nyaa jaafɔli sì puu wi mɛ́ wè léʔ ?
         Ye- dàala kɛn weli mɛ́ kɔrigɔ weli tuu wi narigɛ sunʔɔmɔ nī bè.»5 A Misa 'kɛ́ siɛnrɛ ní dè Yewe yiʔɛ mɛ́.6 A Yewe 'ki juu Misa mɛ́ nɛ́ jo: 7 «Tànʔa yē Selofiyadi pórilo mɛ́ bèle. -Dàala kɛn pe mɛ́ kɔrigɔ pe tuu narigɛ sunʔɔmɔ
         nī bè; muɔ bé pe tuu liɛlɛ kɛn lè pe mɛ́. 8 Kire kàduʔumɛ gè muɔ bé kele gálì tìɛ gèle Isirayɛli siɛnnɛ nɛ̄ bèle:«A nàguɔ wáà 'kùu nɛ̀ ki yaʔa jaafɔli wè wi mɛ́ wèʔ, yeli bé wi kɔrigɔ kɛn gè wi pórilo
         mɛ́ bèle. 9 A ki 'nyaa pórifɔli wè wi mɛ́ wèʔ, yeli bé wi kɔrigɔ kɛn gè nàguɔ wi siinyɛninɛ mɛ́
         bèle. 10 A ki sí nyaa siinyɛni wè baa wi mɛ́ wèʔ, yeli bé kɔrigɔ kɛn gè nàguɔ wi tuu siinyɛninɛ
         mɛ́ bèle. 11 A ki sí nyaa wi tuu siinyɛni wè baa wèʔ, yeli bé kɔrigɔ kɛn gè ŋàa wi 'kpɔni wi narigɛ
         nɛ̄ gè, kire siɛn ŋáà wire wi bé kɔrigɔ taa gè. Kire bé kò fànʔa kaala Isirayɛli siɛnnɛ
         mɛ́ bèle, kàyuʔujuu wori, nɛ̀ yɛli nɛ́ dàa ti mìɛni ní Yewe yé juu nɛ̀ gbɛ̀ngɛ Misa
         mɛ́ wè.»Yesuwe bága taʔa Misa nɛ̄ wè12 A Yewe 'ki juu Misa mɛ́ nɛ́ jo: «Sa tánʔa nyagurugo gáà nɛ̄ gè gàa gī baa Abarimi nyaguruyo+ nī yè. Ma sí kùlo wéli lè nàa m'bé kɛn Isirayɛli siɛnnɛ mɛ́ bèle+. 13 Muɔ bé ni wéli, kire kàduʔumɛ muɔ bága kùu bè kɛ́ muɔ tobilo kúrugu bèle, bɛ̀ Arawɔn tíɛlɛ wè, ŋàa wi 'kíni muɔ yiʔɛ nɛ̄ gè. 14 Kire bé kpíʔile bè yɛli nɛ́ gàa ní yeli yé kpíʔile gè lɛ̀lɛ líì nī yeli 'mi siɛnrɛ
         cíi dè dàa mi yé juu nɛ̀ gbɛ̀ngɛ dè, bà Isirayɛli tògo siɛnnɛ pe 'puu nɛ kúnʔɔri Yewe
         nɛ̄ wè, baa Zɛnɛ waama kùlo tiʔɛ nī gè. Yeli sì yé kpuʔɔrɔ taʔa mi tiɛlɛfun kɛnmɛ
         nɛ̄ bè siɛnnɛ yiʔɛ mɛ́ gèʔ, bà yeli cé luʔɔ yige gè kàdɛnigbaala nī lè. Kire yé puu
         gàa ki yé kpíʔile baa Mɛriba luɔyɔ tiʔɛ nī gè, baa Kadɛsi tɛ́nimɛ nī bè, baa Zɛnɛ
         waama kùlo tiʔɛ nī gè+.»15 A Misa sí ki juu Yewe mɛ́ nɛ́ jo: 16 «Yewe Kulocɛliɛ ŋáà kiyɛ nī siɛnnɛ sìi wi yē wè, ki 'yɛli ma nàguɔ wáà nyíɛnɛ ma kɔ̀n
         ŋàa wi bé puu Isirayɛli tògo siɛnnɛ pe yiɛginiwɛ wè, 17 ŋàa wi béri kínigi pe yiʔɛ mɛ́ gè péri yigi wè, bèri kínigi pe yiʔɛ mɛ́ gè péri jiin
         wè, ŋàa wi béri pe yigi wè béri pe nyɔ́gi wè+. Bà ki bé kpíʔile Yewe gboli siɛnnɛ piyě ní kò bɛ̀ sìnbaara tíɛlɛ nàʔavɔli fùnʔ.»18 A Yewe 'ki juu Misa mɛ́ nɛ́ jo: «Sa Yesuwe+ kɔ́ri, Nuni jaa wè, ŋàa nī Kulocɛliɛ Pìle ni yē lè, má sí muɔ kɔli taʔa gè wi nɛ̄. 19 Muɔ bé wi yérige kacuɔnriwɔEleyazari nɛ́ Isirayɛli tògo siɛnnɛ pe mìɛni yiʔɛ mɛ́ gè, bé tunduro kɛn dè wi mɛ́ pe mìɛni
         nyaamɛ nɛ̄.20 «Muɔ bé muɔ kàfɔlimɔ páà kɛn wi mɛ́, kire ga buu Isirayɛli tògo siɛnnɛ pe mìɛni de
         lúru wi mɛ́. 21 A wiī nɛ caa bè mi nyɛ́ni kaala cɛ́n wè, wi bé sa yéri kacuɔnriwɔ Eleyazari yiʔɛ mɛ́
         gè; wire wi bé Urimi cáan wè Yewe yiʔɛ mɛ́ gè, bè kàyuʔu juu gè bè ceri. Eleyazari wire siɛnrɛ nɛ̄, Yesuwe
         nɛ́ Isirayɛli tògo siɛnnɛ pe béri yigi béri jiin.»22 A Misa 'ki kpíʔile gàa Yewe yé juu nɛ̀ gbɛ̀ngɛ wi mɛ́ gè. A wi 'fali nɛ̀ Yesuwe kɔ́ri
         wè nɛ̀ sɛ́nì wi tìɛ kacuɔnriwɔ Eleyazari nɛ̄ wè nɛ́ Isirayɛli tògo siɛnnɛ ní bèle.
         23 A Misa sí wi kiyɛ taʔa yè wi nɛ̄ nɛ́ tunduro kɛn dè wi mɛ́, majo bɛ̀ Yewe yé tóri
         Misa mɛ́ wè nɛ́ jo wi- ki kpíʔile gè+.
         
            
               	Wéli baa 26.33; 36.10-11; Yes 17.3.

               	Wéli baa 16.1-35.

               	Abarimi nyaguruyo: Nyaguruyo yáà yi yé puu nyàa yi 'taanni yìi nɛ̄ yè, Zurudɛn cáʔa nɛ́ Yasuʔɔniʔɛgɛ
                     kuʔɔjii cɛngɛnyɛnifoligɔli mɛ́ gè. Nyagurukpaʔaliyɛ yáà taanri 'puu baa nyàa woli
                     ni cé kpúʔɔ wè: Pisiga nyagurugo gè (wéli baa 21.20), Peyɔri nyagurugo gè (wéli baa 23.28) nɛ́ Nɛbo nyagurugo ní gè (wéli baa 33.47). Nɛbo nyagurugo gáà kire nɛ̄ Kulocɛliɛ 'Misa sìi kúɔ wè (wéli baa Fàn 32.49; 34.1).

               	Koliyo nyáà siinwuʔu 12-13, ki 'juu baa Fàn 3.23-27; 32.48-52.

               	Wéli baa 20.2-13.

               	Tiʔɛ gáà siɛnrɛ ti juugɛnmɛ pi 'ki tìɛ yiɛginiwɛ wáà wī ŋàa wi bé gbɛ̀ nyaa kapiɛngbuɔnnɔ
                     kàfɔli wè (wéli baa Yes 14.11; Sam1 18.13-16; Kùlo1 3.7).

               	Wéli baa Yir 24.13.

               	Wéli baa Fàn 34.9.

Cɛngɛ ó cɛngɛ yakɔnrɔ wori dè281 A Yewe sí ki juu Misa mɛ́ nɛ́ jo: 2 «Ma siɛnrɛ dáà juu dè ma gbɛ̀ngɛ Isirayɛli siɛnnɛ mɛ́ bèle:«Ye- ki cò cɛ̀ngɛ, yeri kakuɔrɔ kpuʔɔrɔ kpínʔini dè m'mɛ́ ki lɛ̀lɛ nī, mi kakuɔrɔ
         yaliire+dáà kàsun ki 'sórigo dè á nùdaanna niī nɛ mi fungo nyígi gè.3 «Ti n'dɛ kakuɔrɔ yajuuro dáà kàsun ki sórigi dè dàa yeli béri kɔ̀ngí Yewe mɛ́ wè:
         yeli bé yiɛlɛ nigbe sìnbapɛngɛlɛ siin kpúu mi mɛ́ gàli gīɛlɛ kpɔlidiɛlɛ fùn, cɛngɛ
         ó cɛngɛ kakuɔrɔ kaasuʔuro dáà tiǐ gbɛ̀ yaʔa dèʔ. 4 Yeli bé sìnbapɛnnɛ láà nigbe kpúu sínbinimɛ táanni bè, bé sí nìi nigbe kpúu lè cɛnguɔwuɔmɔ
         nī bè. 5 Ke mìɛni nigbe nigbe nɛ̄ gèle, yeli bé yaliire yakɛnrɛ fàri dè ke nɛ̄, míifuɔnibɔ juubaanyɛni tílaga gè gàa pe 'nyaʔami nɛ́ sùnjiilimɛ yakuunyɛni
         nigbe ní lè. 6 Dàa tire yē cɛngɛ ó cɛngɛ kakuɔrɔ kaasuʔuro dáà tiǐ gbɛ̀ yaʔa dèʔ, dàa ti 'séli yeli
         mɛ́ Sinayii nyagurugo nɛ̄ gè, dàa nùdaanna ni nyɛ́ni Yewe fungo nyígi gè.7 «Yeli bé ní kakuɔrɔ diviɛn kíri wè yakuunyɛni nigbe nī lè bè wo baa sìnbapɛnnɛ ó sìnbapɛnnɛ
         kaara nɛ̄ dè. Yeli bé ki kɛn Yewe mɛ́ baa saawalidɛngɛgɛ nī gè. 8 Yeli bé ní sìnbapɛnnɛ siinwoli kpúu lè cɛnguɔwuɔmɔ nī bè, bé ní yaliire yakɛnrɛ nɛ́
         kakuɔrɔ diviɛn fàri wè ti nɛ̄, kɛnmɛ bíì nɛ̄ muɔ 'ki kpíʔile sínbinimɛ táanni bè.«Tire yē yakɔnrɔ dáà kàsun ki sórigi dè, dàa nùdaanna ni nyɛ́ni Yewe fungo nyígi gè.»Cɛndɛnigɛ cɛngɛ kakuɔrɔ wori dè9 «Cɛndɛnigɛ cɛngɛ nī gè, yeli bé yiɛlɛ nigbe sìnbapɛngɛlɛ siin kpúu gàli gīɛlɛ kpɔlidiɛlɛ fùn,
         bé yaliire yakɛnrɛ fàri dè ti nɛ̄, míifuɔnibɔ juubaanyɛni nigbe nàa pe 'nyaʔami nɛ́ sùnmɔ ní bè, nɛ́
         ti kakuɔrɔ diviɛn ní wè. 10 Cɛndɛnigɛ ó cɛndɛnigɛ nī, kire kakuɔrɔ kaasuʔuro dáà ti bé fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa dèʔ, nɛ́
         ti kakuɔrɔ diviɛn ní wè.»Yege ó yege cɛnbelige yakɔnrɔ wori dè11 «Yevɔngɔ ó yevɔngɔ cɛnbelige nɛ̄ gè, yeli bé kakuɔrɔ kaasuʔuro kɔ̀n dè Yewe mɛ́ dàa dī nɛ̀piɛyɛligɛlɛ siin, nɛ́ sìnbapɔli nigbe, nɛ́ yiɛlɛ nigbe sìnbapɛngɛlɛ
         kɔlisiin. Ti mìɛni bé puu kpɔlidiɛlɛ fùn. 12 Ti mìɛni yaliire yakɛnrɛ ti bé puu míifuɔnibɔ báà pe 'nyaʔami nɛ́ sùnmɔ ní bè. Nɛ̀piɛyɛlilɛ ó nɛ̀piɛyɛlilɛ
         nɛ̄ lè, ti bé puu juubaanyɛni nigbe. Sìnbapɔli ó sìnbapɔli nɛ̄ wè, ti bé puu míifuɔnibɔ
         juubaanyɛni nigbe. 13 Sìnbapɛnnɛ ó sìnbapɛnnɛ nɛ̄ lè, yakɛnrɛ ti bé puu míifuɔnibɔ juubaanyɛni tílaga. Dàa
         tire dī kakuɔrɔ kaasuʔuro dáà kàsun ki sórigi dè Yewe yiʔɛ mɛ́ gè, dàa nùdaanna ni nyɛ́ni Yewe fungo nyígi
         gè.14 «Yeli bé ní diviɛn kíri wè, gbɔngbonyɛni nigbe, bè wo baa nɛ̀piɛyɛlilɛ ó nɛ̀piɛyɛlilɛ
         kaara nɛ̄ dè. Sìnbapɔli ó sìnbapɔli kaara nɛ̄ dè, yeli bé diviɛn kíri wè yakuunyɛni
         nigbe nɛ́ tílaga taanriwoli, bé diviɛn kíri wè, yakuunyɛni nigbe, bé wo baa sìnbapɛnnɛ
         ó sìnbapɛnnɛ kaara nɛ̄ dè.«Dàa tire dī kakuɔrɔ kaasuʔuro dáà yeli béri kɔ̀ngí yege ó yege cɛnbelige nɛ̄ gè yiɛlɛ
         nī le. 15 Yeli 'yɛli bè sí síkapɛnnɛ nigbe kɔ̀n Yewe mɛ́ kapiʔile kàsulugo kakuɔrɔ, bè ti fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa dèʔ, nɛ́ ti
         kakuɔrɔ diviɛn ní wè.»Torimakiyaʔa Fundaanra yakɔnrɔ wori dè16,17 «Yeli bé tánʔagbuɔlɔ kpíʔile bè Yewe gbùʔɔrɔ wè, bè Torimakiyaʔa Fundaanra kpíʔile dè, yebelige ki cɛnyɛ kiɛ nɛ́ sicɛriwuʔu nɛ̄ gè+. Ki kpìɛnduu gè, yebelige ki cɛnyɛ kiɛ nɛ́ kogunɔwuʔu nɛ̄ gè, yeli bé fundaanra kpíʔile
         dè bè sìnvarifun búru káa wè fúɔ bè taa cɛnyɛ kɔlisiin+.18 «Cɛnbelige nɛ̄ gè, yeli bé yìye pínɛ bè Yewe gbùʔɔrɔ wè; yeli sǐ ga tíi yeli kele
         kúɔ gèleʔ. 19 Yeli bé kakuɔrɔ yajuuro kɔ̀n dè Yewe mɛ́ dàa kàsun ki sórigi dè, kakuɔrɔ kaasuʔuro dè: nɛ̀piɛyɛligɛlɛ siin, nɛ́ sìnbapɔli nigbe, nɛ́ yiɛlɛ nigbe sìnbapɛngɛlɛ kɔlisiin.
         Ti mìɛni 'yɛli bè puu kpɔlidiɛlɛ fùn.20 «Ti mìɛni yaliire yakɛnrɛ ti bé puu míifuɔnibɔ báà pe 'nyaʔami nɛ́ sùnmɔ ní bè. Yeli bé gbɔngbonyiʔɛ tílaya
         kiɛ ki tiɛyɛ taanri pínɛ nɛ́ nɛ̀piɛyɛlilɛ ó nɛ̀piɛyɛlilɛ kaara ní dè, bé juubaanyɛni
         nigbe pínɛ lè nɛ́ sìnbapɔli kaara ní dè. 21 Yeli bé juubaanyɛni tílaga pínɛ nɛ́ sìnbapɛngɛlɛ ke mìɛni kɔlisiin kaara ní dè.22 «Yeli 'yɛli bè sí síkapɛnnɛ nigbe kɔ̀n kapiʔile kàsulugo kakuɔrɔ míɛni Yewe mɛ́; pe bè ki líɛ bè kàsulugosuɔ baara kúɔ dè yeli mɛ́.23 «Tire dáà ti mìɛni bé fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa
         dèʔ, sínbinimɛ wori dè. 24 Bɛ̀ yeli béri ki kpínʔini cɛngɛ ó cɛngɛ fúɔ bè taa cɛnyɛ kɔlisiin, kakuɔrɔ yaliire+ dáà kàsun ki sórigi dè, dàa nùdaanna ni nyɛ́ni Yewe fungo nyígi gè. Yeli bé ti kɔ̀n
         bè fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa dè, nɛ́ ti kakuɔrɔ
         diviɛn ní wè.25 «Cɛnyɛ kɔlisiinwuʔu nɛ̄ gè, yeli bé yìye pínɛ bè Yewe gbùʔɔrɔ wè; yeli sǐ ga tíi yeli
         kele kúɔ gèleʔ.»Yaliipelide Líɛ Lɛ̀lɛ Fundaanra yakɔnrɔ wori dè26 «Yaliipelide Líɛ Lɛ̀lɛ Fundaanra lɛ̀lɛ nī lè, bà yeli bé pɛn nɛ́ yeli yakɛnrɛ ní dè, yaliifɔnrɔ wori dè, tire dáà dī Cégbuʔulo Fundaanra wori dè+, yeli bé yìye pínɛ bè Yewe gbùʔɔrɔ wè; yeli sǐ ga tíi yeli kele kúɔ gèleʔ+.27 «Yeli bé kakuɔrɔ kaasuʔuro kɔ̀n dè Yewe mɛ́ dàa nùdaanna ni nyɛ́ni Yewe fungo nyígi gè: nɛ̀piɛyɛligɛlɛ siin,
         nɛ́ sìnbapɔli nigbe, nɛ́ yiɛlɛ nigbe sìnbapɛngɛlɛ kɔlisiin. 28 Tire yaliire yakɛnrɛ tire dī dàa dè: míifuɔnibɔ bàa pe nyaʔami nɛ́ sùnmɔ ní bè, gbɔngbonyiʔɛ
         tílaya kiɛ ki tiɛyɛ taanri yè nɛ̀piɛyɛlilɛ ó nɛ̀piɛyɛlilɛ kaara nɛ̄ dè, nɛ́ juubaanyɛni
         nigbe sìnbapɔli kaara nɛ̄ dè, 29 nɛ́ juubaanyɛni tílaga sìnbapɛngɛlɛ ke mìɛni kɔlisiin kaara nɛ̄ dè.30 «Yeli 'yɛli bè síkapɛnnɛ nigbe kɔ̀n kapiʔile kàsulugo kakuɔrɔ míɛni Yewe mɛ́; pe bé
         ti líɛ bè kàsulugosuɔ baara kúɔ dè yeli mɛ́.31 «Tire dáà ti mìɛni bé fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa
         dèʔ, nɛ́ ti yaliire yakɛnrɛ ní dè nɛ́ ti kakuɔrɔ diviɛn ní wè. Ti mìɛni 'yɛli bè puu
         kpɔlidiɛlɛ fùn.»
         
            
               	kakuɔrɔ yaliire: Eburu siɛnrɛ nī dè, ki kɔri wi 'jo: «kakuɔrɔ lìile». Tire sì yé buu Kulocɛliɛ- ti
                     líiʔ; pe nɛ̂ cé ti mìɛni sórigo wī.

               	Wéli baa Yir 12.1-13; Fàn 16.1-6. Koligo 17 nī gè, Eburu siɛnrɛ nī dè tiī nɛ jo: ki yē fundaanra tánʔagbuɔlɔ. Nyasiɛnkɛnigɛ kiī nɛ jo: hagi.

               	Koliyo 17-25 wuʔu nī gè, wéli baa Yir 12.14-20.

               	Wéli baa 28.2 kaliwɛgɛ ki táanmɛ gè.

               	Wéli baa Yir 34.22 kaliwɛgɛ ki táanmɛ gè.

               	Wéli baa Yir 23.16; 34.22; Lev 23.15-21; Fàn 16.9-12.

            

         
      

   
      
         29
Kàkpaanya Wíijɛngɛ yakɔnrɔ wori dè291 A Yewe ń'nɛ̀ ki juu nɛ́ jo: «Yeye kɔlisiinwuʔu nɛ̄ gè, ki cɛnbelige gè, ki bé puu
         Kàkpaanya Wíijɛngɛ gè. Yeli bé yeli gboli kpuɔlɔ pínɛ lè bè Yewe gbùʔɔrɔ wè; yeli sǐ ga tíi yeli kele
         kúɔ gèleʔ. Kire cɛngɛ ki bé puu yeli mɛ́ yeli de kàkpaanya wíi yè, yiri tùngú+.2 «Yeli bé kakuɔrɔ kaasuʔuro kɔ̀n dè Yewe mɛ́ dàa nùdaanna ni nyɛ́ni Yewe fungo nyígi gè, dàa dī nɛ̀piɛyɛlilɛ nigbe, nɛ́ sìnbapɔli
         nigbe, nɛ́ yiɛlɛ nigbe sìnbapɛngɛlɛ kɔlisiin ní gèle. Ti mìɛni 'yɛli bè puu kpɔlidiɛlɛ
         fùn. 3 Ti mìɛni yaliire yakɛnrɛ ti bé puu míifuɔnibɔ báà pe 'nyaʔami nɛ́ sùnmɔ ní bè. Nɛ̀piɛyɛlilɛ ó nɛ̀piɛyɛlilɛ
         nɛ̄ lè, ti bé puu gbɔngbonyiʔɛ tílaya kiɛ ki tiɛyɛ taanri yè. Sìnbapɔli ó sìnbapɔli
         nɛ̄ wè, ti bé puu juubaanyɛni nigbe. 4 Sìnbapɛngɛlɛ gálì ke mìɛni kɔlisiin nɛ̄ gèle, ti bé puu juubaanyɛni tílaga.5 «Yeli 'yɛli bè síkapɛnnɛ nigbe kɔ̀n kapiʔile kàsulugo kakuɔrɔ míɛni Yewe mɛ́; pe bé ti líɛ bè kàsulugosuɔ kele kúɔ gèle yeli mɛ́. 6 Dàa tire ti mìɛni bé fàri yevɔnyɔ ó yevɔnyɔ kakuɔrɔ kaasuʔuro nɛ̄ dè nɛ́ ti yaliire
         yakɛnrɛ ní dè, nɛ́ míɛni cɛngɛ ó cɛngɛ kakuɔrɔ kaasuʔuro dáà tiǐ gbɛ̀ yaʔa dèʔ, nɛ́
         ti yaliire yakɛnrɛ, nɛ́ ti kakuɔrɔ diviɛn ní wè nɛ̀ yɛli nɛ́ ti tìɛgɛnmɛ ní bè, dàa
         nùdaanna ni nyɛ́ni Yewe fungo nyígi gè. Dàa tire dī kakuɔrɔ yakɔnrɔ dè dáà kàsun ki 'sórigo dè.»Kapiʔile Kàsulugosuɔ cɛngɛ yakɔnrɔ wori dè7 «Yeye kɔlisiinwuʔu nɛ̄ gè, ki cɛnyɛ kiɛwuʔu nɛ̄ gè, yeli bé yeli gboli kpuɔlɔ pínɛ
         lè bè Yewe gbùʔɔrɔ wè, Kapiʔile Kàsulugosuɔ cɛngɛ gī. Yeli bé yìye cɛ́rigɛ bè kò sun le nī, yeli sǐ ga tíi yeli kele kúɔ gèleʔ+.8 «Yeli bé sí kakuɔrɔ kaasuʔuro kɔ̀n dè Yewe mɛ́ dàa nùdaanna ni nyɛ́ni Yewe fungo nyígi gè, dàa dī nɛ̀piɛyɛlilɛ nigbe, nɛ́ sìnbapɔli
         nigbe, nɛ́ yiɛlɛ nigbe sìnbapɛngɛlɛ kɔlisiin. Ti mìɛni 'yɛli bè puu kpɔlidiɛlɛ fùn.
         9 Ti mìɛni yaliire yakɛnrɛ ti bé puu míifuɔnibɔ báà pe 'nyaʔami nɛ́ sùnmɔ ní bè. Nɛ̀piɛyɛlilɛ nɛ̄ lè, ti bé
         puu gbɔngbonyiʔɛ tílaya kiɛ ki tiɛyɛ taanri yè. Sìnbapɔli nɛ̄ wè, ti bé puu juubaanyɛni
         nigbe. 10 Sìnbapɛngɛlɛ gálì ke mìɛni kɔlisiin nɛ̄ gèle, ti bé puu juubaanyɛni tílaga nigbe.11 «Yeli 'yɛli bè síkapɛnnɛ nigbe kɔ̀n kapiʔile kàsulugo kakuɔrɔ míɛni Yewe mɛ́. Tire kakuɔrɔ dáà ti bé fàri kapiʔile kàsulugo kakuɔrɔ nɛ̄ dè dàa
         pe bé líɛ bè kàsulugosuɔ kele kúɔ gèle, nɛ́ cɛngɛ ó cɛngɛ kakuɔrɔ kaasuʔuro nɛ̄ dè,
         dàa tiǐ gbɛ̀ yaʔa dèʔ, nɛ́ ti yaliire yakɛnrɛ ní dè nɛ́ ti kakuɔrɔ diviɛn ní wè.»Kpátaapigele Fundaanra tánʔagbuɔlɔ yakɔnrɔ wori dè12 «Yeli bé tánʔagbuɔlɔ tánʔa lè bé yeli gboli kpuɔlɔ pínɛ lè bè Yewe gbùʔɔrɔ wè, yeye kɔlisiinwuʔu nɛ̄ gè ki cɛnyɛ kiɛ nɛ́ kogunɔwuʔu nɛ̄ gè; Kpátaapigele Fundaanra dī. Yeli sǐ ga tíi yeli kele kúɔ gèleʔ. Cɛnyɛ kɔlisiin nī yè, ki bé puu fundaanra
         yeli mɛ́ Yewe yiʔɛ mɛ́ gè+.13 «Yeli 'yɛli bè kakuɔrɔ kaasuʔuro kɔ̀n dè, dàa nùdaanna ni nyɛ́ni Yewe fungo nyígi gè, dàa dī nɛ̀piɛyɛligɛlɛ kiɛ nɛ́
         taanri gèle, nɛ́ sìnbapɔlilɔ siin, nɛ́ yiɛlɛ nigbe sìnbapɛngɛlɛ kiɛ nɛ́ sicɛri ní
         gèle. Ti mìɛni 'yɛli bè puu kpɔlidiɛlɛ fùn. 14 Ti mìɛni yaliire yakɛnrɛ ti bé puu míifuɔnibɔ báà pe 'nyaʔami nɛ́ sùnmɔ ní bè. Nɛ̀piɛyɛligɛlɛ kiɛ nɛ́ taanri
         nɛ̄ gèle, ke mìɛni nigbe nigbe nɛ̄ gèle, ki bé puu gbɔngbonyiʔɛ tílaya kiɛ ki tiɛyɛ
         taanri yè. Sìnbapɔlilɔ siin nɛ̄ bèle, pe mìɛni nigbe nigbe nɛ̄ wè, ki bé puu juubaanyɛni
         nigbe. 15 Sìnbapɛngɛlɛ kiɛ nɛ́ sicɛri nɛ̄ gèle, ke mìɛni nigbe nigbe nɛ̄ wè, ki bé puu juubaanyɛni
         tílaga nigbe.16 «Yeli 'yɛli bè síkapɛnnɛ nigbe kɔ̀n kapiʔile kàsulugo kakuɔrɔ míɛni Yewe mɛ́, bè ti fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa
         dèʔ, nɛ́ ti yaliire yakɛnrɛ dè nɛ́ ti kakuɔrɔ diviɛn ní wè.17 «Cɛnyɛ siinwuʔu nɛ̄ gè, yeli bé nɛ̀piɛyɛligɛlɛ kiɛ nɛ́ siin, nɛ́ sìnbapɔlilɔ siin,
         nɛ́ yiɛlɛ nigbe sìnbapɛngɛlɛ kiɛ nɛ́ sicɛri kɔ̀n. Ti mìɛni 'yɛli bè puu kpɔlidiɛlɛ
         fùn. 18 Yajuʔu ó yajuʔu kaara nɛ̄ dè, nɛ̀piɛyɛligɛlɛ nɛ́ sìnbapɔlilɔ nɛ́ sìnbapɛngɛlɛ kaara
         nɛ̄ dè, yaliire yakɛnrɛ bé puu ti mìɛni nigbe nigbe nɛ̄ dè nɛ́ ti kakuɔrɔ diviɛn ní
         wè, nɛ̀ yɛli nɛ́ ti niʔɛgɛnmɛ ní bè nɛ́ ti tìɛgɛnmɛ ní bè.19 «Yeli 'yɛli bè síkapɛnnɛ nigbe kɔ̀n kapiʔile kàsulugo kakuɔrɔ míɛni Yewe mɛ́, bè ti
         fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa dèʔ, nɛ́ ti yaliire
         yakɛnrɛ dè nɛ́ ti kakuɔrɔ diviɛn ní wè.20 «Cɛnyɛ taanriwuʔu nɛ̄ gè, yeli bé nɛ̀piɛyɛligɛlɛ kiɛ nɛ́ nigbe, nɛ́ sìnbapɔlilɔ siin,
         nɛ́ yiɛlɛ nigbe sìnbapɛngɛlɛ kiɛ nɛ́ sicɛri kɔ̀n. Ti mìɛni 'yɛli bè puu kpɔlidiɛlɛ
         fùn. 21 Yajuʔu ó yajuʔu kaara nɛ̄ dè, nɛ̀piɛyɛligɛlɛ nɛ́ sìnbapɔlilɔ nɛ́ sìnbapɛngɛlɛ kaara
         nɛ̄ dè, yaliire yakɛnrɛ bé puu ti mìɛni nigbe nigbe nɛ̄ dè nɛ́ ti kakuɔrɔ diviɛn ní
         wè, nɛ̀ yɛli nɛ́ ti niʔɛgɛnmɛ ní bè nɛ́ ti tìɛgɛnmɛ ní bè.22 «Yeli 'yɛli bè síkapɛnnɛ nigbe kɔ̀n kapiʔile kàsulugo kakuɔrɔ míɛni Yewe mɛ́, bè ti
         fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa dèʔ, nɛ́ ti yaliire
         yakɛnrɛ dè nɛ́ ti kakuɔrɔ diviɛn ní wè.23 «Cɛnyɛ sicɛriwuʔu nɛ̄ gè, yeli bé nɛ̀piɛyɛligɛlɛ kiɛ, nɛ́ sìnbapɔlilɔ siin nɛ́ yiɛlɛ
         nigbe sìnbapɛngɛlɛ kiɛ nɛ́ sicɛri kɔ̀n. Ti mìɛni 'yɛli bè puu kpɔlidiɛlɛ fùn. 24 Yajuʔu ó yajuʔu kaara nɛ̄ dè, nɛ̀piɛyɛligɛlɛ nɛ́ sìnbapɔlilɔ nɛ́ sìnbapɛngɛlɛ kaara
         nɛ̄ dè, yaliire yakɛnrɛ bé puu ti mìɛni nigbe nigbe nɛ̄ dè nɛ́ ti kakuɔrɔ diviɛn ní
         wè, nɛ̀ yɛli nɛ́ ti niʔɛgɛnmɛ ní bè nɛ́ ti tìɛgɛnmɛ ní bè.25 «Yeli 'yɛli bè síkapɛnnɛ nigbe kɔ̀n kapiʔile kàsulugo kakuɔrɔ míɛni Yewe mɛ́, bè ti
         fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa dèʔ, nɛ́ ti yaliire
         yakɛnrɛ dè nɛ́ ti kakuɔrɔ diviɛn ní wè.26 «Cɛnyɛ kogunɔwuʔu nɛ̄ gè, yeli bé nɛ̀piɛyɛligɛlɛ kacɛri, nɛ́ sìnbapɔlilɔ siin nɛ́
         yiɛlɛ nigbe sìnbapɛngɛlɛ kiɛ nɛ́ sicɛri kɔ̀n. Ti mìɛni 'yɛli bè puu kpɔlidiɛlɛ fùn.
         27 Yajuʔu ó yajuʔu kaara nɛ̄ dè, nɛ̀piɛyɛligɛlɛ nɛ́ sìnbapɔlilɔ nɛ́ sìnbapɛngɛlɛ kaara
         nɛ̄ dè, yaliire yakɛnrɛ bé puu ti mìɛni nigbe nigbe nɛ̄ dè nɛ́ ti kakuɔrɔ diviɛn ní
         wè, nɛ̀ yɛli nɛ́ ti niʔɛgɛnmɛ ní bè nɛ́ ti tìɛgɛnmɛ ní bè.28 «Yeli 'yɛli bè síkapɛnnɛ nigbe kɔ̀n kapiʔile kàsulugo kakuɔrɔ míɛni Yewe mɛ́, bè ti
         fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa dèʔ, nɛ́ ti yaliire
         yakɛnrɛ dè nɛ́ ti kakuɔrɔ diviɛn ní wè.29 «Cɛnyɛ kɔliniwuʔu nɛ̄ gè, yeli bé nɛ̀piɛyɛligɛlɛ kataanri, nɛ́ sìnbapɔlilɔ siin nɛ́
         yiɛlɛ nigbe sìnbapɛngɛlɛ kiɛ nɛ́ sicɛri kɔ̀n. Ti mìɛni 'yɛli bè puu kpɔlidiɛlɛ fùn.
         30 Yajuʔu ó yajuʔu kaara nɛ̄ dè, nɛ̀piɛyɛligɛlɛ nɛ́ sìnbapɔlilɔ nɛ́ sìnbapɛngɛlɛ kaara
         nɛ̄ dè, yaliire yakɛnrɛ bé puu ti mìɛni nigbe nigbe nɛ̄ dè nɛ́ ti kakuɔrɔ diviɛn ní
         wè, nɛ̀ yɛli nɛ́ ti niʔɛgɛnmɛ ní bè nɛ́ ti tìɛgɛnmɛ ní bè.31 «Yeli 'yɛli bè síkapɛnnɛ nigbe kɔ̀n kapiʔile kàsulugo kakuɔrɔ míɛni Yewe mɛ́, bè ti
         fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa dèʔ, nɛ́ ti yaliire
         yakɛnrɛ dè nɛ́ ti kakuɔrɔ diviɛn ní wè.32 «Cɛnyɛ kɔlisiinwuʔu nɛ̄ gè, yeli bé nɛ̀piɛyɛligɛlɛ kɔlisiin, nɛ́ sìnbapɔlilɔ siin
         nɛ́ yiɛlɛ nigbe sìnbapɛngɛlɛ kiɛ nɛ́ sicɛri kɔ̀n. Ti mìɛni 'yɛli bè puu kpɔlidiɛlɛ
         fùn. 33 Yajuʔu ó yajuʔu kaara nɛ̄ dè, nɛ̀piɛyɛligɛlɛ nɛ́ sìnbapɔlilɔ nɛ́ sìnbapɛngɛlɛ kaara
         nɛ̄ dè, yaliire yakɛnrɛ bé puu ti mìɛni nigbe nigbe nɛ̄ dè nɛ́ ti kakuɔrɔ diviɛn ní
         wè, nɛ̀ yɛli nɛ́ ti niʔɛgɛnmɛ ní bè nɛ́ ti tìɛgɛnmɛ ní bè.34 «Yeli 'yɛli bè síkapɛnnɛ nigbe kɔ̀n kapiʔile kàsulugo kakuɔrɔ míɛni Yewe mɛ́, bè ti
         fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa dèʔ, nɛ́ ti yaliire
         yakɛnrɛ dè nɛ́ ti kakuɔrɔ diviɛn ní wè.35 «Cɛnyɛ kataanriwuʔu nɛ̄ gè, yeli bé yeli gboli kpuɔlɔ pínɛ lè bè Yewe gbùʔɔrɔ wè;
         yeli sǐ ga tíi yeli kele kúɔ gèleʔ. 36 Yeli bé sí kakuɔrɔ kaasuʔuro kɔ̀n dè Yewe mɛ́ dàa nùdaanna ni nyɛ́ni Yewe fungo nyígi
         gè, dàa dī nɛ̀piɛyɛlilɛ nigbe, nɛ́ sìnbapɔli nigbe, nɛ́ yiɛlɛ nigbe sìnbapɛngɛlɛ kɔlisiin.
         Ti mìɛni yɛli bè puu kpɔlidiɛlɛ fùn. 37 Yajuʔu ó yajuʔu kaara nɛ̄ dè, nɛ̀piɛyɛligɛlɛ nɛ́ sìnbapɔlilɔ nɛ́ sìnbapɛngɛlɛ kaara
         nɛ̄ dè, yaliire yakɛnrɛ bé puu ti mìɛni nigbe nigbe nɛ̄ dè nɛ́ ti kakuɔrɔ diviɛn ní
         wè, nɛ̀ yɛli nɛ́ ti niʔɛgɛnmɛ ní bè nɛ́ ti tìɛgɛnmɛ ní bè.38 «Yeli 'yɛli bè síkapɛnnɛ nigbe kɔ̀n kapiʔile kàsulugo kakuɔrɔ míɛni Yewe mɛ́, bè ti
         fàri cɛngɛ ó cɛngɛ kakuɔrɔ kaasuʔuro nɛ̄ dè, dàa tiǐ gbɛ̀ yaʔa dèʔ, nɛ́ ti yaliire
         yakɛnrɛ dè nɛ́ ti kakuɔrɔ diviɛn ní wè.39 «Dàa tire ti mìɛni dī yeli béri kɔ̀ngí de kanʔa Yewe mɛ́ wè, yeli Yewe kpàli lɛ̀gɛlɛ
         nī gèle, nɛ̀ fàri yeli yakɔnrɔ dáà wori míɛni yeli yé nyuɔ kún nɛ̀ kɛn wè, nɛ́ yeli kinɛdɛnigɛ yakɔnrɔ ní dè, nɛ́ yeli kakuɔrɔ kaasuʔuro ní dè, nɛ́ yeli yaliire yakɛnrɛ ní dè, nɛ́ yeli
         kakuɔrɔ diviɛn ní wè, nɛ́ yeli yanyige kaara ní dè.»
         
            
               	Wéli baa 10.1-10; Lev 23.24.

               	Koliyo 7-11 wuʔu nī gè, wéli baa Lev 16; 23.27-32.

               	Siɛnrɛ dáà tiī nɛ nyu Kpátaapigele Fundaanra gbuʔulo wuʔu nɛ̄ gè. Wéli baa Yir 23.16 kaliwɛgɛ ki táanmɛ gè, nɛ́ Yir 34.22; Lev 23.33-43; Fàn 16.13-15.

Nyakungɛngɛ nɛ́ kàlilɛ wori dè301 A Misa 'fali nɛ̀ ki juu Isirayɛli siɛnnɛ mɛ́ bèle dàa ti mìɛni Yewe yé juu nɛ̀ gbɛ̀ngɛ wi mɛ́ dè.2 A Misa sí ki juu Isirayɛliyé saaya tùluyo kàfɔlilɔ mɛ́ bèle nɛ́ jo: «Ti n'dɛ dàa Yewe
         juu nɛ̀ gbɛ̀ngɛ dè:3 «A ki yē nàguɔ wáà 'nyuɔ kún nɛ̀ kɛn Yewe mɛ́ wè, kire ga laa a wi 'kàli nɛ̀ wìi puɔ kaala láà nī lè, wiì yɛli bàga kire kàlilɛ cúʔɔ lèʔ; dìi ti mìɛni ti
         'yiri wi nyuɔ nī gè, wi 'yɛli bè ti kpíʔile+.4 «A ki sí nyaa cɛliwɛ wáà 'nyuɔ kún nɛ̀ kɛn Yewe mɛ́ wè, kire ga laa a wi nyasiɛnrɛ
         ti 'wi puɔ kaala láà nī, á ki sí nyaa wiī nɛ tíin sinboriwo nɛ́ sí ní wi tuu kpáa
         nī gè, 5 a ki yē wi tuu wi 'ti lúʔu dí wi nyɛ́nì nyuɔ kún nɛ̀ kɛn wè, kire ga laa a wi 'wìi
         puɔ wi nyasiɛnrɛ nī dè nɛ́ kaala láà ní lè, a tuufɔli wiì yakaa juu wèʔ, sinboriwo
         wi nyakungɛngɛ kiǐ gbɛ̀ yaʔaʔ; nyasiɛnrɛ dáà ti mìɛni ní wire tíimɛ wi 'wìi puɔ dè, wi bé ti kpíʔile
         wī. 6 A ki sí nyaa tuufɔli wi 'jo ʔúnʔun cɛngɛ gíì wi 'ti lúʔu dè, nyakungɛngɛ gáà nɛ́ nyasiɛnrɛ
         dáà ní wi 'wìi puɔ kaala láà nī lè, tiǐ ga tíi còʔ. Yewe bé ki yaʔa wi nɛ̄, nɛ́ ki
         cɛ́n wi tuu wiì yéri ki nɛ̄ʔ.7 «A ki sí nyaa sinboriwo wi 'kò nàguɔ cuɔ wè, nɛ̀ ki yaʔa wi yé nyuɔ kún nɛ̀ kɛn nɛ̀
         kúɔ wè, á kire ga laa wi yé siɛnrɛ táà juu nɛ̀ wìi puɔ kaala láà nī lè, 8 a wi pɔli wi 'ti lúʔu dè, nɛ̀ ki yaʔa wiì yafiɛn juu wèʔ, wi nyakungɛngɛ nɛ́ wi nyasiɛnrɛ
         dáà ní wire tíimɛ 'wìi puɔ kaala láà nī lè, wi 'yɛli bè ti fori wī.9 «Nɛ̀ sí ki yaʔa a ki yē cɛngɛ gíì wi pɔli wi 'ti lúʔu dè, a wi 'jo ʔúnʔun kire cɛnnugo
         gè, labɔli wi bé nyakungɛngɛ siɛnrɛ dáà kúɔ dè dàa cɛliwɛ wire tíimɛ 'juu nɛ̀ wìi
         puɔ nɛ́ ti ní dè, dàa ti 'suɔ wi nyuɔ nī gè, bà Yewe bé ki yaʔa wi nɛ̄.10 «A ki sí nyaa lakicuɔ wáà wī, kire ga laa cɛliwɛ ŋáà pe 'cìra wè, a ki 'nyaa peli
         wáà 'nyakungɛngɛ kpíʔile nɛ̀ wìi puɔ kaala láà nī lè, wi 'yɛli bè ki fori.11 «A ki sí nyaa nàguɔ cuɔ wi 'nyakungɛngɛ kpíʔile gè, nɛ̀ ki yaʔa wi yē wi pɔli kpáa
         nī gè, kire ga laa a wi 'kàli nɛ̀ kɛn nɛ́ wìi puɔ ki ní, 12 a ki sí nyaa wi pɔli wi 'ti lúʔu dè nɛ́ pìiri, wiì jo ʔúnʔun wèʔ, nyakungɛngɛ ki 'yɛli
         bè fori, nɛ́ nyasiɛnrɛ dáà ní cɛliwɛ wire tíimɛ 'wìi puɔ dè kaala láà nī lè, wi bé
         ti fori. 13 A ki sí nyaa cɛngɛ gíì nàguɔ wi 'ti lúʔu dè a wi 'cíi wi nyakungɛngɛ nɛ̄ gè, nɛ́ wi
         nyasiɛnrɛ dáà ní wire tíimɛ 'wìi puɔ dè kaala láà nī lè, wi pɔli wi nyɛ́nì ki siɛnrɛ
         kúɔ dè, bà Yewe bé ki yaʔa cɛliwɛ nɛ̄ wè.14 «Bà ki bé puu, nyakungɛngɛ nɛ́ kàlilɛ náà ní cɛliwɛ wire tíimɛ 'wìi puɔ kaala láà
         nī lè, bè cíi yakaa nɛ̄ʔ, wi pɔli wi bé gbɛ̀ ti yaʔa ti- fori kire ga laa wi bé gbɛ̀
         kàlilɛ kpúu lè. 15 Nɛ̀ ki yaʔa a labɔli wi 'pìiri á cɛnyɛ yiī nɛ tóri yè, wiì yakaa juu wi cuɔ mɛ́ wèʔ,
         kire ki 'tìɛ wi 'yéri cɛliwɛ wi nyakungɛngɛ nɛ̄ gè nɛ́ nyasiɛnrɛ dáà ní cɛliwɛ wire
         tíimɛ 'wìi puɔ dè nɛ́ kaala láà ní. Wi yé yéri ki nɛ̄ nɛ́ ki cɛ́n cɛngɛ gíì wi 'ti
         lúʔu dè, wiì yakaa juuʔ. 16 A ki 'nyaa labɔli wi 'ti lúʔu dè, a wi 'ki yaʔa kire cɛngɛ ki tóri gè, nɛ́ nɛ́ péli
         nɛ́ wi nyasiɛnrɛ kpúu dè, cɛliwɛ wi kolimɔ pi bé tuu wi pɔli nɛ̄ wè.»17 Tire yē fànʔa kele gálì Yewe 'juu nɛ̀ gbɛ̀ngɛ Misa mɛ́ wè, cɛliwɛ nɛ́ wi pɔli kɔli
         mɛ́ gè, nɛ́ sinboriwo nɛ́ wi tuu kɔli mɛ́ gè a sinboriwo wiī nɛ tíin wi tuu kpáa nī
         gè.
         
            
               	Wéli baa Fàn 23.22-24; Mat 5.33.

Madiyanyé kapiɛnnɛ wori dè(31.1-54)Isirayɛliyé pe 'kapiɛnnɛ cáan Madiyanyé nɛ̄ bèle311 A Yewe 'ki juu Misa mɛ́ nɛ́ jo: 2 «Te waa ma sa fuʔɔ tɔ́n gè Madiyanyé mɛ́ bèle, kapiile náà pe yé kpíʔile Isirayɛli siɛnnɛ nɛ̄ bèle. Kire kàduʔumɛ muɔ bé nɛ́ kùu bè kɛ́ muɔ tuuliɛyɛ kúrugu yè.»3 A Misa 'ki juu Isirayɛli siɛnnɛ mɛ́ bèle nɛ́ pe yɛ: «Yeri waa ye sa nàguɔlɔ pálì nyíɛnɛ
         ye kɔ̀n, pe- kapiɛngbuɔn yɛrɛ líɛ dè peri waa pe sa tuu Madiyan siɛnnɛ nɛ̄ bèle, bè
         Yewe fuʔɔ tɔ́n gè Madiyan kùlo mɛ́ lè. 4 Yeli bé siɛnnɛ sirakogunɔ (1 000) nyíɛnɛ bè kɔ̀n Isirayɛli saʔa tùlugo ó tùlugo nī,
         bè pe tun.»5 A pe sí pe nyíɛnɛ nɛ̀ kɔ̀n Isirayɛliyé siɛnniʔɛbobo nī bè, siɛnnɛ sirakogunɔ, saʔa
         tùlugo ó tùlugo nī, a pe mìɛni bìnɛ wi pɛ́nì nyaa siɛnnɛ siramuʔɔyɔ taanri (12 000),
         bàli pe yé gbòbori nɛ̀ yaʔa wè bè kɛ́ kapiɛnnɛ mɛ́ lè. 6 A Misa 'pe tun pe- sa tuu pe nɛ̄, siɛnnɛ sirakogunɔ (1 000) nɛ̂ yiri saʔa tùlugo ó
         tùlugo nī. Kacuɔnriwɔ Eleyazari jaa Finɛyasi wè+, wi 'puu nɛ́ pe ní. Wire wi yé Yewe Kòridiʔɛ yɛrɛ+ tugo dè pe kúrugu, nɛ́ kàkpaanya+ ní yè nyàa pe béri wíi bèri fìɛlɛ tìí bèle.7 A pe 'kɛ́ nɛ̀ sɛ́nì tuu Madiyan kùlo nɛ̄ lè, majo bɛ̀ Yewe cé ki juu nɛ̀ gbɛ̀ngɛ Misa
         mɛ́ wè. A pe 'nàguɔlɔ pe mìɛni kpúu bàli pe yé puu kapiɛnnɛ tiʔɛ nī gè. 8 Nɛ̀ fàri bàli nɛ̄ pe yé kpúu bèle kapiɛnnɛ nī lè, a pe 'Madiyan kùlo kàfɔlilɔ bálì
         kogunɔ kpúu bèle míɛni: peli pe 'puu Evi, Erekɛmi, Zuri+, Kuri, nɛ́ Ereba. A pe 'Beyɔri jaa Balaami kpúu wè míɛni nɛ́ kapiɛngbuɔn ŋɔsii ní wè+.9 A Isirayɛli siɛnnɛ pe 'Madiyan kùlo cɛlilɛ cò bèle nɛ́ pe pìile ní bèle, nɛ́ míɛni
         yajuuro tòyo yi mìɛni cò, nɛ́ pe kɔliyɛrɛ ti mìɛni koli. 10 A pe 'kàaya yi mìɛni sórigo nɛ́ vòyo ní yè nyàa nī siɛnnɛ pe 'puu bèle, 11 a pe 'kɛ́ nɛ́ yɛrɛ ní dè, nɛ́ yajuuro ní dè, nɛ́ siɛnnɛ ní bèle bàli pe yé cò bèle.
         12 Siɛnnɛ bálì pe 'cò kapiɛnnɛ tiʔɛ nī gè, nɛ́ yajuuro ní dè, nɛ́ yɛrɛ ní dè, a pe 'ti
         líɛ nɛ̀ kɛ́ bè sa ti kɛn Misa nɛ́ kacuɔnriwɔ Eleyazari nɛ́ Isirayɛli tògo siɛnnɛ mɛ́ bèle, baa bùguro mɛ́ dè. Pe yé ti kpúɔn Mowabi waama kùlo kpàanjali nɛ̄ wè, baa Zurudɛn cáʔa táanni gè, Zeriko kàʔa yiʔɛ mɛ́ gè.Jígemununɔ kakuɔrɔ dè kapiɛnnɛ kàduʔumɛ gè13 Misa wè, nɛ́ kacuɔnriwɔEleyazari ní wè, nɛ́ Isirayɛli tògo kàfɔlilɔ ní bèle, a pe 'yiri bùguro nī dè nɛ̀ sɛ́nì pe kpàli. 14 A Misa fungo ki 'yɛ̀ kpuʔɔ kapiɛngbuɔnnɔ kàfɔlilɔ kúrugu bèle, bàli pe 'puu siɛnnɛ
         sirakogunɔgunɔ (1 000) kàfɔlilɔ bèle, nɛ́ siɛnnɛ dabataan (100) kàfɔlilɔ bèle, bà
         pe yé kɔ́n kapiɛnnɛ kpúɔndiʔɛ nī gè.15 A Misa 'ki juu pe mɛ́ nɛ́ jo: «Cí ! Yeli 'fɔ̀li nɛ̀ cɛlilɛ bálì pe mìɛni yaʔa sìi
         nɛ̄ lé ? 16 Ye- ki wéli, peli bɛ̀ʔ lé pe 'taʔa Balaami siɛnrɛ nɛ̄ dè nɛ̀ Isirayɛli siɛnnɛ fáanni bèle nɛ̀ nyɔ́gɔ á pe 'kolimɔ baara dáà kúɔ dè Yewe nɛ̄ wè, Peyɔri kele wuʔu nɛ̄ gè, fúɔ a wuʔɔgbuʔɔ pɛ́nì tuu Yewe gboli nɛ̄ lèʔ+ ? 17 Píra ŋáà nī wè, ye- nàgabigele ke mìɛni kpúu pìile nī bèle. Ye- cɛlilɛ pe mìɛni kpúu
         bàli pe 'nàguɔlɔ kaala cɛ́n nɛ̀ kúɔ wè. 18 Kire nɛ̄, ye- sí pìcapigele yaʔa gèle sìi nɛ̄ yeli mɛ́, gàli kiyè fìɛ nàguɔlɔ kaala
         cɛ́n wèʔ.19 «Yeli bálì sí bīɛlɛ, ye 'siɛn wáà kpúu nɛ̀ nyaa wè, kire ga laa nɛ̀ cò nɛ̀ taa kpúu
         wáà nɛ̄ wè, yeli 'yɛli bè kò cɛnyɛ kɔlisiin bùguro kàduʔu mɛ́ gè. Ye- yìye jíge yè
         cìile cɛnyɛ taanriwuʔu nɛ̄ gè nɛ́ cɛnyɛ kɔlisiinwuʔu ní gè, yeli nɛ́ siɛnnɛ bálì ní
         yeli yé cò bèle. 20 Yeli 'yɛli bè yeli burudo jíge dè ti cìile, nɛ́ yɛrɛ ní dè dàa dī sɛ̀ngɛ wori dè,
         nɛ́ fɛ̀ninɛ ní bèle bàli pe 'kpíʔile nɛ́ síkasiire ní dè, nɛ́ yakpiʔilide dáà pe 'tɛn
         dè.»21 A kacuɔnriwɔ Eleyazari wi 'ti juu kapiɛngbuɔnnɔ mɛ́ bèle bàli pe yé kɔ́n kapiɛnnɛ
         kpúɔndiʔɛ nī gè, nɛ́ jo: «Ti n'dɛ fànʔa kele gálì kiyē Fànʔa Siɛnrɛ nī dè, dàa Yewe 'juu nɛ̀ gbɛ̀ngɛ Misa mɛ́ wè. 22 Dàa ti mìɛni dī tiɛ wè, nɛ́ walifiiwe, nɛ́ kányiɛrɛ, nɛ́ timɔri, nɛ́ káfiire, nɛ́
         pilɔn, 23 dàa ti mìɛni ti bé gbɛ̀ jíin kàsun nī gè, yeli 'yɛli bè ti mìɛni le kàsun nī kire
         ga buu ti- cìile. Kire kàduʔumɛ gè yeli bé ní ti le jígemununɔ kakuɔrɔ luʔɔ+ nī gè bè ti cìile. Dìi sí ti wè kàsun sorigi wèʔ, yeli 'yɛli bè ti fuɔn jígemununɔ
         kakuɔrɔ luʔɔ nī gè. 24 Yeli bé yeli burudo jíge dè cɛnyɛ kɔlisiinwuʔu nɛ̄ gè, bà yeli bé cìile. Kire kàduʔumɛ
         gè yeli bé nɛ́ gbɛ̀ jíin bùguro nī dè.»Pe 'kapiɛnnɛ tɔ̀ni yɛrɛ liɛlɛ dè25 A Yewe 'ki juu Misa mɛ́ nɛ́ jo: 26 «Muɔ nɛ́ kacuɔnriwɔEleyazari ní wè, nɛ́ Isirayɛliyé tobilo kpáaya kàfɔlilɔ ní bèle, yeli bé yɛrɛ tɔ́ri dè dàa
         ní pe 'kɔ́n kapiɛnnɛ kpúɔndiʔɛ nī gè, siɛnnɛ bèle nɛ́ yajuuro ní dè. 27 Yeli bé yɛrɛ tíla dè kapiɛngbuɔnnɔ nɛ̄ bèle, bàli pe 'kɛ́ kapiɛnnɛ mɛ́ lè, nɛ́ míɛni
         Isirayɛli tògo siɛnnɛ ní bèle bàli pe 'kò bile wè.28 «Muɔ bé Yewe liɛlɛ kɔ̀n lè kapiɛngbuɔnnɔ pe liʔɛlɛ nī gèle, bàli pe 'kɛ́ kapiɛnnɛ
         kpúɔndiʔɛ nī gè. Kasuulebile sirasiin dabataandaan (500) nī wè, muɔ bé siɛn nigbe
         kɔ̀n Yewe mɛ́. Yajuuro nī dè, nìɛyɛ yè nɛ́ sèfɛngɛlɛ ní gèle, nɛ́ sìnbaara ní dè,
         nɛ́ síkaala ní bèle, ti mìɛni sirasiin dabataandaan (500) nī wè, muɔ bé yajuʔu nigbe
         láʔa bè kɛn Yewe mɛ́. 29 Yeli bé ti kɔ̀n pe liʔɛlɛ nī gèle dàa dī pe wori dè, bè ti kɛn kacuɔnriwɔ Eleyazari
         mɛ́ wè; tire bé puu kpuʔɔrɔ dáà pe 'kɔ̀n nɛ̀ kɛn Yewe mɛ́ wè.30 «Muɔ bé Yewe liɛlɛ kɔ̀n lè míɛni Isirayɛli tògo siɛnsɛnminɛ wori nī dè. Kasuulebile togosiin nɛ́ kpɔrigɔ ó kpɔrigɔ nī bèle,
         muɔ bé siɛn nigbe kɔ̀n Yewe mɛ́. Yajuuro nī dè, nìɛyɛ yè nɛ́ sèfɛngɛlɛ ní gèle nɛ́
         sìnbaara ní dè nɛ́ síkaala ní bèle, ti mìɛni togosiin nɛ́ kpɔrigɔ ó kpɔrigɔ nī wè,
         muɔ bé yajuʔu nigbe láʔa bè kɛn Yewe mɛ́. Muɔ bé ti kɛn Leviiyé mɛ́ bèle, peli bálì pe Yewe Kòridiʔɛ baara kúu dè.»31 A Misa nɛ́ kacuɔnriwɔ Eleyazari wè, a pe 'ti mìɛni kpíʔile dàa Yewe yé juu nɛ̀ gbɛ̀ngɛ
         Misa mɛ́ wè. 32 Dàa ti yé kɔ̀n kapiɛnnɛ tɔ̀ni yɛrɛ nī dè, dàa ní kapiɛngbuɔnnɔ pe yé pɛn bèle, tire
         yé puu sìnbaala nɛ́ síkaala siramuʔɔyɔ tekataanri nɛ́ kataanri nɛ́ sirakiɛ nɛ́ kogunɔ
         (675 000), 33 nìɛyɛ siramuʔɔyɔ kiɛ nɛ́ kataanri (72 000), 34 sèfɛngɛlɛ siramuʔɔyɔ kiɛ nɛ́ kogunɔ nɛ́ sirakogunɔ (61 000), 35 nɛ́ sinborilo bálì piyè cɛ fìɛ nàguɔ kaala cɛ́n lèʔ, peli siramuʔɔyɔ kataanri (32 000).36 Sìnbaala nɛ̀ síkaala bèle, siramuʔɔyɔ togosicɛri nɛ́ sicɛri nɛ́ sirakɔlisiin dabataan
         (337 500), tire ti 'puu kapiɛngbuɔnnɔ liɛlɛ lè. 37 A pe 'Yewe liɛlɛ kɔ̀n lè ti nī: sìnbaala nɛ́ síkaala ní bèle, sirataanri nɛ́ togotaanri
         nɛ́ kpɔrigɔ nɛ́ kogunɔ (675).38 Nìɛyɛ siramuʔɔyɔ kacɛri (36 000) 'puu baa, a pe 'Yewe liɛlɛ kɔ̀n lè tire nī: nìɛyɛ
         togotaanri nɛ́ kpɔrigɔ nɛ́ siin. 39 Sèfɛngɛlɛ siramuʔɔyɔ kɔlisiin nɛ́ sirakiɛ nɛ́ siin nɛ́ dabataan (30 500) 'puu baa,
         a pe 'Yewe liɛlɛ kɔ̀n lè tire nī: sèfɛngɛlɛ togotaanri nɛ́ nigbe.40 Siɛnnɛ siramuʔɔyɔ sicɛri (16 000) 'puu baa, a pe 'Yewe liɛlɛ kɔ̀n lè peli nī: siɛnnɛ
         togo nɛ́ kpɔrigɔ nɛ́ siin. 41 A Misa 'Yewe liʔɛlɛ ke mìɛni kɔ̀n nɛ̀ kɛn gàli ke 'puu kpuʔɔrɔ Yewe mɛ́ wè, nɛ́ ke
         kɛn kacuɔnriwɔ Eleyazari mɛ́ wè, majo bɛ̀ Yewe yé ki juu nɛ̀ gbɛ̀ngɛ wi mɛ́ wè.42 Isirayɛli tògo siɛnsɛnminɛ liɛlɛ lire ni 'puu nàa lè, dàa Misa yé kɔ̀n dè dàa ní kapiɛngbuɔnnɔ
         pe yé pɛn dè, 43 ti yé puu sìnbaara nɛ́ síkaala bèle, siramuʔɔyɔ togosicɛri nɛ́ sicɛri nɛ́ sirakɔlisiin
         dabataan (337 500), 44 nɛ́ nìɛyɛ siramuʔɔyɔ kacɛri (36 000), 45 nɛ́ sèfɛngɛlɛ siramuʔɔyɔ kɔlisiin nɛ́ sirakiɛ nɛ́ siin dabataan (30 500), 46 nɛ́ siɛnnɛ siramuʔɔyɔ sicɛri (16 000). 47 A Misa 'Yewe liɛlɛ kɔ̀n lè ti nī: siɛnnɛ togosiin nɛ́ kpɔrigɔ ó kpɔrigɔ nī bèle, a
         wi 'siɛn nigbe láʔa nɛ̀ kɛn Yewe mɛ́; yajuuro togosiin nɛ́ kpɔrigɔ ó kpɔrigɔ nī dè,
         a wi 'yajuʔu nigbe láʔa nɛ̀ kɛn Yewe mɛ́. A wi 'ti mìɛni pínɛ nɛ̀ kɛn Leviiyé mɛ́
         bèle bàli pe 'puu nɛ baara kúu dè Yewe Kòridiʔɛ nī gè, majo bɛ̀ Yewe cé ki juu nɛ̀
         gbɛ̀ngɛ wi mɛ́ gè.Kapiɛngbuɔnnɔ pe kinɛdɛnigɛ yakɔnrɔ dè48 Kapiɛngbuɔnnɔ kàfɔlilɔ bèle, bàli pe 'puu siɛnnɛ sirakogunɔ (1 000) kàfɔlilɔ bèle
         nɛ́ siɛnnɛ dabataan (100) kàfɔlilɔ bèle, a peli 'pɛn nɛ̀ pɛ́nì yéri Misa yiʔɛ mɛ́ gè 49 nɛ́ ti juu wi mɛ́ nɛ́ jo: «Weli nyɛ́nì kapiɛngbuɔnnɔ tɔ́ri bèle bàli pe 'puu weli
         fànʔa laara gè; siɛn nigbe sì cɛ́nì fɔ̀n pe nīʔ. 50 Kire nɛ̄ a weli we mìɛni nigbe nigbe 'pɛn nɛ́ tiɛ yɛrɛ dáà ní dè, dàa weli 'taa baa
         kapiɛngbuɔndiʔɛ nī gè, tire dī kɔli gòpiige kájingele gèle nɛ́ kajigemɛ kájingele
         gèle, nɛ́ fìʔile, nɛ́ ngbótogolo gèle, nɛ́ sɛmidingele gèle. Tire yē kpuʔɔrɔ dáà ní
         weli pɛn dè bè ki yaʔa Yewe- weli kàsulugo suɔ gè wi yiʔɛ mɛ́ gè.»51 A Misa nɛ́ kacuɔnriwɔEleyazari pe 'yɛrɛ suɔ dè pe mɛ́, tire yē tiɛ yɛrɛ dáà pe yé kpúɔn dè. 52 Tiɛ ŋáà ní siɛnnɛ sirakogunɔ (1 000) kàfɔlilɔ nɛ́ siɛnnɛ dabataan (100) kàfɔlilɔ pe
         yé pɛn wè nɛ̀ pɛ́nì kɔ̀n nɛ̀ kɛn Yewe mɛ́ wè kpuʔɔrɔ dè, wi lúbugogɛnnɛ ni 'puu culolo
         tekacɛri nɛ́ sicɛri (184)+. 53 Gìi sí gī baa gè, kapiɛngbuɔnnɔ pe mìɛni nigbe nigbe yé siɛnnɛ fùʔuro bèle.54 A Misa nɛ́ kacuɔnriwɔ Eleyazari ní wè a pe 'tiɛ yɛrɛ suɔ dè pe mɛ́ dàa ní pe kàfɔlilɔ
         pe yé pɛn dè, siɛnnɛ sirakogunɔ (1 000) kàfɔlilɔ bèle nɛ́ siɛnnɛ dabataan (100) kàfɔlilɔ
         bèle. A pe 'pɛn nɛ́ ti ní Kpàlidiʔɛ Kpátaʔa mɛ́ gè kire ga buu a Yewe ti nyaa wi de sɔ̀ngí de taʔa nɛ́ Isirayɛli siɛnnɛ ní bèle.
         
            
               	Finɛyasi: Wi baara ti yé Yewe dɛ́ni wè, gàa wi yé kpíʔile bè yasunzunro yérige dè Isirayɛli
                     siɛnnɛ sunʔɔmɔ nī bè (wéli baa 25.5-11).

               	Yewe Kòridiʔɛ yɛrɛ: Wéli baa Yir 28.30.

               	kàkpaanya: Wéli baa Tɔ́r 10.9.

               	Zuri wire wi 'puu Kozibi tuu wè, cɛliwɛ ŋáà Finɛyasi yé kpúu wè (wéli baa 25.15).

               	Wéli baa 25.1 kaliwɛgɛ ki táanmɛ gè.

               	Wéli baa 25.1-5. Isirayɛli siɛnnɛ pe yé puu nɛ kulocɛliɛ wáà sungu, wire ŋáà pe 'puu nɛ yeri Baali
                     Peyɔri tiʔɛ wuu wè.

               	Koliyo 22-23 wuʔu nī gè, wéli baa 19.9.

               	Eburu sɛbɛrɛ nī dè, pe 'tiɛ lúbugogɛnnɛ yeri lè «sikile», a weli 'ki tɔ́nminɔ nɛ́
                     «culolo» nyuɔ ní.

Isirayɛliyé pe 'pìye gbòbori bè jíin Kanaa kùlo nī lè(32.1–36.13)Saaya tùluyo yáà 'jo pe- peli kɔrigɔ kɛn gè peli mɛ́321 Wurubɛni saʔa tùlugo nɛ́ Gadi saʔa tùlugo, peli bèle, yajuuniʔɛrɛ 'puu pe mɛ́. Bà
         pe 'Yazɛri kùlo nɛ́ Galaadi kùlo nyaa lè, a pe 'ki nyaa kire tiʔɛ gáà ki yé puu cɛ̀ngɛ
         peli mɛ́ peri yajuuro gbún dè.2 Kire nɛ̄ a Wurubɛniyé nɛ́ Gadiyé pe 'pɛn nɛ̀ pɛ́nì ki juu Misa mɛ́ nɛ́ kacuɔnriwɔEleyazari nɛ́ Isirayɛliyé tògo kàfɔlilɔ ní bèle, nɛ́ jo: 3 «Kàaya nyáà yè, Atarɔti, Dibɔni, Yazɛri, Nimira, Kɛsibɔni, Eleyale, Sevami, Nɛbo,
         nɛ́ Beyɔni kàʔa ní gè+, 4 yire nyàa yiī baa kùlo náà nī nàa Yewe 'kpúɔn Isirayɛli tògo siɛnnɛ yiʔɛ mɛ́ gè. Kire kàaya nyáà yi tɛ́nimɛ pi 'weli dɛ́ni; yi bé yɛli weli
         yajuuro nɛ̄ dè. Weli bálì sí bīɛlɛ yeli baakuɔlɔ bèle, weli yajuuro tiī nìʔɛrɛ.»5 A pe sí ki juu nɛ́ jo: «A ki sí nyaa weli nyɛ́nì kpuʔɔrɔ taa muɔ mɛ́, Misa, ma kàaya nyáà kɛn yè weli mɛ́ kɔrigɔ liɛlɛ, weli bálì bīɛlɛ muɔ
         baakuɔlɔ bèle. Fǎga weli kɔ́riʔ weli Zurudɛn cáʔa jeli gèʔ.»6 A Misa sí ki juu Gadiyé mɛ́ bèle nɛ́ Wurubɛniyé ní bèle nɛ́ pe yɛ: «Yeli siinyɛninɛ
         pe 'yɛli lé bè kɛ́ kapiɛnnɛ mɛ́ lè dí yeli sí kò bile náʔa gè lé ? 7 Gáa nɛ̄ yeli nɛ caa bè Isirayɛli siɛnnɛ céri kpúu dè pe nɛ̄, pe fǎ jíin kùlo nī lèʔ
         nàa Yewe bé kɛn pe mɛ́ lè ? 8 Kanumɔ pire bī bàa yeli tobilo pe yé kpíʔile bèle lɛ̀lɛ líì nī mi cé pe tun a pe 'yiri
         Kadɛsi Barinɛya tiʔɛ nī gè, nɛ́ jo pe- sa Kanaa kùlo saanri lè pe wéli wè+. 9 Bà pe 'kɛ́ nɛ̀ sɛ́nì nɔ̀ Ɛsikɔli kápaligɛ tiʔɛ nɛ̄ gè, a pe 'kùlo nyaa lè, bà pe 'koli
         nɛ̀ pɛn wè, a pe pɛ́nì Isirayɛli siɛnnɛ céri kpúu dè pe nɛ̄ pe fǎga kɛ́ baa kùlo mɛ́
         lèʔ nàa Yewe 'kɛn pe mɛ́ lèʔ.10 «A Yewe fungo ki 'yɛ̀ pe kúrugu kpuʔɔ kire cɛngɛ gè, a wi 'kàli nɛ́ jo+: 11 ‹Bɛ̀ piyè fɔ̀li nɛ̀ sín nɛ̀ taʔa mi nɛ̄ wèʔ, nàguɔlɔ bálì pe 'yiri Ezipiti kùlo nī lè nɛ́ yiʔɛlɛ togo taa nɛ̀ kàa taʔa gè, pe wàa nigbe sǐ ga tíi jíin baaʔ
         kùlo nī lè, kùlo náà mi yé nyuɔ kún nɛ̀ kɛnBirayima mɛ́ wè, nɛ́ Siaga ní wè, nɛ́ Yakuba ní wè, nɛ́ jo m'bé ni kɛn pe mɛ́ lè, 12 nɛ̀ yiri Kalɛbi nigbe nī, Yefunɛ jaa wè, wire ŋáà wī Keniziyé+ wuu wè, nɛ́ Nuni jaa ní wè, Yesuwe wè, nɛ́ ki cɛ́n peli yé sín nɛ̀ taʔa mi Yewe nɛ̄.›13 «A Yewe fungo ki 'yɛ̀ kpuʔɔ Isirayɛli siɛnnɛ kúrugu bèle, a wi 'ki kpíʔile a pe 'kò
         nɛ nyaari nɛ mári waama kùlo nī lè fúɔ nɛ̀ taa yiʔɛlɛ togosiin, fúɔ a pe 'kɛ̀nnɛ wuulo
         pe mìɛni pɛ́nì kùu nɛ̀ kúɔ bàli pe yé kapiile kpíʔile lè Yewe yiʔɛ mɛ́ gè.14 «Píra ŋáà nī wè, yeli yē kapiigbiʔilile gboli, yeli nyɛ́nì yeli tobilo sìndiʔɛ líɛ
         gè bè ní koli bè Yewe fungo yɛ̀gɛ gè bè tóri cígini, Isirayɛli siɛnnɛ kúrugu bèle !
         15 Nɛ́ ki cɛ́n, a yeli 'koli nɛ̀ láʔa wi nɛ̄ wè, wi bé ní kàa fàri Isirayɛliyé wuʔɔgɔ
         cɛnyɛ nɛ̄ yè waama kùlo nī lè. Yeli ye bé sí ki kpíʔile dí siɛnniʔɛmɛ báà pi sí ní
         cúʔɔ.»16 Kire nɛ̄ a pe sí sìʔɛrɛ nɛ̀ kpɔni Misa nɛ̄ wè nɛ́ jo: «Weli sìnbaduuyo nɛ́ weli síkaduuyo
         ní yè, yire weli nɛ caa bè kpúɔn náʔa gè, bé míɛni kàaya faan weli nariyɛ mɛ́ yè.
         17 Kire kàduʔumɛ gè, weli nàguɔlɔ bèle, weli bé weli kapiɛngbuɔn yɛrɛ líɛ dè bè kíni
         Isirayɛli siɛnnɛ yiʔɛ mɛ́ gè fúɔ bè sa pe nyɔ́gɔ pe tɛ́nidiɛyɛ nī yè. Weli cɛlilɛ
         nɛ́ weli pìile peli yákuɔlɔ pe bé kò gunzuluyo lìriye kàaya nī yè, kire ga buu kùlo
         siɛnnɛ pe fǎga yakaa kpíʔile pe nɛ̄ʔ. 18 Weli sǐ ga tíi koli bè jíin weli saaya nī yèʔ ka laa Isirayɛli siɛnnɛ pe mìɛni sì
         tɛ́nidiɛyɛ taa pe kɔriyɔ nī yèʔ.19 «Kire nɛ̄ weli sǐ dàala kɔrigɔ liɛlɛ taa nɛ́ pe níʔ Zurudɛn cáʔa lìʔɛlɛ nī lè cɛngɛnyɛnijiingɔli
         mɛ́ gè, fúɔ bè ní kɛ́ baa ki yiʔɛ mɛ́ gèʔ, nɛ́ ki cɛ́n weli nyɛ́nì weli dàala kɔrigɔ
         liɛlɛ taa lè nɛ̀ kúɔ náʔa kɔli mɛ́ gè, Zurudɛn cáʔa lìʔɛlɛ nī lè cɛngɛnyɛnifoligɔli
         mɛ́ gè.»20 A Misa 'ki juu pe mɛ́ nɛ́ jo: «A yeli 'kire kpíʔile gè, nɛ́ yeli kapiɛngbuɔn yɛrɛ
         líɛ dè Yewe yiʔɛ mɛ́ gè, nɛ̀ kɛ́ kapiɛnnɛ kpúɔndiʔɛ mɛ́ gè, 21 a yeli kapiɛngbuɔn nàguɔlɔ pe mìɛni 'Zurudɛn cáʔa jeli gè Yewe yiʔɛ mɛ́ gè, fúɔ nɛ̀
         taa a Yewe 'wi leguulo pe mìɛni cìra bèle nɛ̀ núgo wi yiʔɛ mɛ́ gè, 22 a yeli sí koli nɛ̀ pɛn wè, lɛ̀lɛ líì nī kùlo ni 'kò Yewe kɔli nī gè, yeli sǐ ga tíi
         kolimɔ taa Yewe nɛ́ Isirayɛli siɛnnɛ yiʔɛ mɛ́ gèʔ. Kùlo náà ni mìɛni bé kò yeli woli
         Yewe yiʔɛ mɛ́ gè.23 «Nɛ̀ ki yaʔa a yeli sì ki kpíʔileʔ gàa yeli 'juu gè, yeli nyɛ́nì kapiile kpíʔile Yewe
         nɛ̄. Ye- ki cɛ́n yeli kapiile ni bé tuu yeli nɛ̄ ! 24 Kire nɛ̄, yeri waa ye sa kàaya faan yè yeli nariyɛ mɛ́ yè, ye sa sìnbaduuyo nɛ́ síkaduuyo
         kpúɔn yè. Nɛ̀ ki yaʔa ye- ki cɛ́n, siɛnrɛ dáà ti 'yiri yeli nyuɔyɔ nī yè, yeli 'yɛli
         bè ti kpíʔile wī !»25 A Gadiyé nɛ́ Wurubɛniyé pe 'ki juu Misa mɛ́ nɛ́ jo: «Weli yē muɔ baakuɔlɔ; weli bé
         ki kpíʔile gàa weli kàfɔli wi 'juu nɛ̀ gbɛ̀ngɛ gè. 26 Weli pìile bèle, nɛ́ weli cɛlilɛ ní bèle, nɛ́ weli yajuuro ti mìɛni ní dè, tire bé
         kò náʔa Galaadi kàaya nī yè. 27 Nɛ̀ ki yaʔa weli bèle, muɔ baakuɔlɔ bèle, weli we mìɛni bálì we 'kapiɛngbuɔn yɛrɛ
         líɛ dè Yewe yiʔɛ mɛ́ gè, weli bé kɛ́ kapiɛnnɛ mɛ́ lè, majo bɛ̀ weli kàfɔli wi 'ki
         juu gè.»28 A Misa sí tunduro kɛn dè pe wuʔu nɛ̄ gè kacuɔnriwɔ Eleyazari mɛ́ wè, nɛ́ Nuni jaa
         Yesuwe ní wè, nɛ́ Isirayɛli saaya tùluyo tobilo kpáaya kàfɔlilɔ mɛ́ bèle+. 29 A Misa sí jo: «A Gadiyé nɛ́ Wurubɛniyé pe 'Zurudɛn cáʔa jeli gè nɛ́ yeli ní nɛ̀ kɛ́
         nɛ́ pe kapiɛngbuɔn yɛrɛ ní dè nɛ̀ sɛ́nì kapiɛnnɛ kpúɔn lè Yewe yiʔɛ mɛ́ gè, a ye kɛ́nì
         kùlo jáa lè, yeli bé Galaadi kùlo kɛn lè pe mɛ́ pe liɛlɛ. 30 A piyě sí fɔ̀li nɛ̀ ki kpíʔile gè nɛ̀ pe kapiɛngbuɔn yɛrɛ líɛ dè nɛ̀ Zurudɛn cáʔa
         jeli gèʔ, kire tiʔɛ nī gè pe 'yɛli bè pe dàala kɔrigɔ taa gè nɛ́ yeli ní Kanaa kùlo nī lè.»31 A Gadiyé nɛ́ Wurubɛniyé pe 'ki juu nɛ́ jo: «Yeli baakuɔlɔ pe bé ki kpíʔile gàa Yewe
         'juu gè. 32 Weli bé weli kapiɛngbuɔn yɛrɛ líɛ dè Yewe yiʔɛ mɛ́ gè bè jíin Kanaa kùlo nī lè. Gìi
         sí gī baa gè, weli dàala kɔrigɔ ki bé puu Zurudɛn cáʔa náʔa kɔli mɛ́ gè.»33 Kire nɛ̄ a Misa sí kire kùlo náà kɛn lè Gadiyé mɛ́ bèle nɛ́ Wurubɛniyé ní bèle, nɛ́
         Yusufu jaa Manase wi saʔa tùlugo ki tílaga ní gè: Sikɔn kùlo tɛ́nimɛ bè, Sikɔn ŋáà wi 'puu Amɔriyé kùlofɔli wè, nɛ́ Ɔgi kùlo tɛ́nimɛ ní bè, Ɔgi ŋáà wi 'puu Basan kùlofɔli wè, kùlo
         lè nɛ́ ni kàaya ní yè nɛ́ ni tɛ́nimɛ ní bè. 34 A Gadiyé pe ń'nɛ̀ koli nɛ̀ kàaya nyáà faan yè cígini: Dibɔni, Atarɔti, Aroweri, 35 Atiroti Sofani, Yazɛri, Yogbeʔa, 36 Beti Nimira nɛ́ Beti Karan. Yire yé puu kàaya nyáà pe 'faan nɛ́ yi sùlu nɛ́ gunliriye
         ní yè. A pe 'yi sìnbaduuyo nɛ́ síkaduuyo faan yè míɛni.37 A Wurubɛniyé pe 'koli nɛ̀ kàaya nyáà faan yè: Kɛsibɔni, Eleyale, Kiriyatayimi, 38 Nɛbo, nɛ́ Baali Mɛyɔ kàʔa ní gè; a pe 'kire kàaya nyáà míɛyɛ yiʔɛ yè. A pe ń'nɛ̀ Sibima
         kàʔa faan gè cígini. A pe 'pe míɛyɛ le yè kàaya nyáà nɛ̄ pe yé koli nɛ̀ faan yè.39 Manase jaa Makiiri wi siimɛ bè, a peli 'kɛ́ Galaadi kùlo mɛ́ lè nɛ̀ sɛ́nì kire kùlo líɛ
         lè nɛ̀ Amɔri siɛnnɛ cìra bèle, bàli pe 'puu baa ni nī lè+. 40 Kire nɛ̄ a Misa 'Galaadi kùlo kɛn lè Manase jaa Makiiri mɛ́ wè, a wi 'tɛ́ni baa ni
         nī. 41 A Manase jaa Yayiiri wire 'kɛ́ nɛ̀ sɛ́nì pe vòyo líɛ yè nɛ̀ míɛyɛ le yi nɛ̄ nɛ yi
         yeri Yayiiri vòyo. 42 A Nɔbaki wire 'kɛ́ nɛ̀ sɛ́nì Kenati kàʔa nɛ́ ki tɛ́nimɛ vòyo líɛ yè, nɛ̀ Kenati kàʔa
         yeri gè Nɔbaki kàʔa; wire tíimɛ míʔɛ ki yé puu.
         
            
               	Kàaya nyáà yi mìɛni yè, yi yé puu Arinɔni lakoligo nɛ́ Yabɔki lakoligo sunʔɔmɔ nī
                     bè. Siyɔn wi yé puu kàaya nyáà yi tɛ́nimɛ kàfɔli wè.

               	Koliyo 8-9 tiʔɛ nī gè, wéli baa 13.17-33.

               	Koliyo 10-13 tiʔɛ nī gè, wéli baa 14.26-35.

               	Kenizi siɛnnɛ pe 'puu Ezawu siimɛ; pe 'kɔ́n Kanaa kùlo nī.

               	Koliyo 28-32 tiʔɛ nī gè, wéli baa Yes 1.12-15.

               	Galaadi kùlo lire yé puu cɛngɛnyɛnifolimɛ kàmɛgɛ kɔli mɛ́; ni táanmɛ kɔli gáà ki 'puu
                     cɛngɛnyɛnifolimɛ kàliige kɔli mɛ́ gè, Gadiyé pe yé kire tiʔɛ líɛ gè nɛ̀ kúɔ.

Isirayɛliyé tóridiʔɛlɛ gèle331 Tóridiɛyɛ yi n'yɛ nyàa nī Isirayɛli siɛnnɛ pe 'tóri bèle, bà pe 'yiri Ezipiti kùlo nī lè nɛ́ taanni pìye nɛ̄ pe kapiɛngbuɔn tòyo nī yè, á Misa nɛ́ Arawɔn sí yé puu pe yiɛgininɛ bèle. 2 Bɛ̀ Yewe cé ki juu nɛ̀ gbɛ̀ngɛ, a Misa sí pe tóridiʔɛlɛ nɛ́ pe yéridiʔɛlɛ sɛbɛ gèle gbègele
         gbègele. Keli gīɛlɛ gàli gèle.3 Yebelige ki cɛnyɛ kiɛ nɛ́ kogunɔwuʔu nɛ̄ gè, a pe 'yiri Aramisɛsi kàʔa nī gè nɛ̀ kɛ́.
         Ki yé buu Torimakiyaʔa cɛngbuʔɔ kpìɛnduumɛ mɛ́ bè, a Isirayɛli siɛnnɛ pe 'yiri Ezipiti kùlo siɛnnɛ pe mìɛni nyaamɛ
         nɛ̄ bè, yiɛyɛ ní yé yɛ̀riyɛ yè+, 4 nɛ̀ ki yaʔa Ezipiti siɛnnɛ, peli 'puu nɛ pe jaapelile tɔ́ngi bèle, bàli bīɛlɛ Yewe
         yé kpúɔn a pe 'kùu bèle, nɛ̀ kàyuʔu juu gè Ezipiti kùlo kulocɛlɛlɛ pe mìɛni nɛ̄ bèle.5 A Isirayɛli siɛnnɛ pe 'yiri Aramisɛsi kàʔa nī gè nɛ̀ kɛ́ nɛ̀ sɛ́nì pe bùguro kpúɔn
         dè Sukɔti kàʔa nī gè. 6 A pe ń'nɛ̀ yiri Sukɔti kàʔa nī gè nɛ̀ kɛ́ nɛ̀ sɛ́nì pe bùguro kpúɔn dè Etami tiʔɛ
         táanni gè, kire gáà ki 'puu waama kùlo táanni lè.7 A pe ń'nɛ̀ yiri Etami tiʔɛ táanni gè nɛ̀ koli nɛ̀ pɛn Pi Kariyɔti kàʔa táanni gè,
         gàa ki 'puu Baali Sefɔn kàʔa yiʔɛ mɛ́ gè. A pe 'pe bùguro kpúɔn dè baa Migidɔli kàʔa
         yiʔɛ mɛ́ gè.8 A pe ń'nɛ̀ yiri Pi Kariyɔti kàʔa táanni gè, nɛ̀ kuʔɔjii luʔɔ jeli gè nɛ́ kɛ́ nɛ̀ sɛ́nì
         nɔ̀ waama kùlo nɛ̄ lè, a pe 'cɛnyɛ taanri tánʔana tánʔa Etami waama kùlo nī lè nɛ́
         nɛ́ péli nɛ̀ pe bùguro kpúɔn dè Mara tiʔɛ nī gè.9 A pe ń'nɛ̀ yiri Mara tiʔɛ nī gè nɛ̀ sɛ́nì nɔ̀ Elimi tiʔɛ nɛ̄ gè, baa pìndiʔɛlɛ kiɛ
         nɛ́ siin yē gèle, nɛ́ támari tiiye togotaanri nɛ́ kpɔrigɔ ní yè. A pe 'pe bùguro kpúɔn
         dè kire tiʔɛ nī gè.10 A pe ń'nɛ̀ yiri Elimi tiʔɛ nī gè nɛ̀ sɛ́nì pe bùguro kpúɔn dè Nyàʔanivɛgɛ Tiire kuʔɔjii táanni wè. 11 A pe ń'nɛ̀ yiri Nyàʔanivɛgɛ Tiire kuʔɔjii tiʔɛ nī gè nɛ̀ sɛ́nì pe bùguro kpúɔn dè
         Sɛnɛ waama kùlo nī lè.12 A pe ń'nɛ̀ yiri Sɛnɛ waama kùlo nī lè nɛ̀ sɛ́nì pe bùguro kpúɔn dè Dofika tiʔɛ nī
         gè. 13 A pe ń'nɛ̀ yiri Dofika tiʔɛ nī gè nɛ̀ sɛ́nì pe bùguro kpúɔn dè Alusi tiʔɛ nī gè.14 A pe ń'nɛ̀ yiri Alusi tiʔɛ nī gè nɛ̀ sɛ́nì pe bùguro kpúɔn dè Erefidimi tiʔɛ nī gè.
         Nɛ̀ ki yaʔa luʔɔ sì yé puu baa pe- gbuɔʔ. 15 A pe ń'nɛ̀ yiri Erefidimi tiʔɛ nī gè nɛ̀ sɛ́nì pe bùguro kpúɔn dè Sinayii waama kùlo nī lè.16 A pe ń'nɛ̀ yiri Sinayii waama kùlo nī lè nɛ̀ sɛ́nì pe bùguro kpúɔn dè Kibirɔti Taawa
         tiʔɛ nī gè. 17 A pe ń'nɛ̀ yiri Kibirɔti Taawa tiʔɛ nī gè nɛ̀ sɛ́nì pe bùguro kpúɔn dè Katisɛrɔti
         tiʔɛ nī gè.18 A pe ń'nɛ̀ yiri Katisɛrɔti tiʔɛ nī gè nɛ̀ sɛ́nì pe bùguro kpúɔn dè Iritima tiʔɛ nī
         gè. 19 A pe ń'nɛ̀ yiri Iritima Tiʔɛ nī gè nɛ̀ sɛ́nì pe bùguro kpúɔn dè Irimɔ Pɛrɛzi tiʔɛ
         nī gè.20 A pe ń'nɛ̀ yiri Irimɔ Pɛrɛzi tiʔɛ nī gè nɛ̀ sɛ́nì pe bùguro kpúɔn dè Libina tiʔɛ táanni
         gè.21 A pe ń'nɛ̀ yiri Libina tiʔɛ táanni gè nɛ̀ sɛ́nì pe bùguro kpúɔn dè Irisa tiʔɛ nī gè.
         22 A pe ń'nɛ̀ yiri Irisa tiʔɛ nī gè nɛ̀ sɛ́nì pe bùguro kpúɔn dè Keyelata tiʔɛ nī gè.23 A pe ń'nɛ̀ yiri Keyelata tiʔɛ nī gè nɛ̀ sɛ́nì pe bùguro kpúɔn dè Sɛfɛri nyagurugo
         táanni gè. 24 A pe ń'nɛ̀ yiri Sɛfɛri nyagurugo tiʔɛ nī gè nɛ̀ sɛ́nì pe bùguro kpúɔn dè Arada tiʔɛ
         nī gè.25 A pe ń'nɛ̀ yiri Arada tiʔɛ nī gè nɛ̀ sɛ́nì pe bùguro kpúɔn dè Makelɔti tiʔɛ nī gè.
         26 A pe ń'nɛ̀ yiri Makelɔti tiʔɛ nī gè nɛ̀ sɛ́nì pe bùguro kpúɔn dè Taʔati tiʔɛ nī gè.27 A pe ń'nɛ̀ yiri Taʔati tiʔɛ nī gè nɛ̀ sɛ́nì pe bùguro kpúɔn dè Tera tiʔɛ nī gè. 28 A pe ń'nɛ̀ yiri Tera tiʔɛ nī gè nɛ̀ sɛ́nì pe bùguro kpúɔn dè Mitika tiʔɛ nī gè.29 A pe ń'nɛ̀ yiri Mitika tiʔɛ nī gè nɛ̀ sɛ́nì pe bùguro kpúɔn dè Kasimɔna tiʔɛ nī gè.
         30 A pe ń'nɛ̀ yiri Kasimɔna tiʔɛ nī gè nɛ̀ sɛ́nì pe bùguro kpúɔn dè Mɔsɛra tiʔɛ nī gè.31 A pe ń'nɛ̀ yiri Mɔsɛra tiʔɛ nī gè nɛ̀ sɛ́nì pe bùguro kpúɔn dè Bɛnɛ Yakan tiʔɛ nī
         gè. 32 A pe ń'nɛ̀ yiri Bɛnɛ Yakan tiʔɛ nī gè nɛ̀ sɛ́nì pe bùguro kpúɔn dè Wori Gigadi tiʔɛ
         nī gè.33 A pe ń'nɛ̀ yiri Wori Gigadi tiʔɛ nī gè nɛ̀ sɛ́nì pe bùguro kpúɔn dè Yotibata tiʔɛ
         nī gè. 34 A pe ń'nɛ̀ yiri Yotibata tiʔɛ nī gè nɛ̀ sɛ́nì pe bùguro kpúɔn dè Aburona tiʔɛ nī gè.35 A pe ń'nɛ̀ yiri Aburona tiʔɛ nī gè nɛ̀ sɛ́nì pe bùguro kpúɔn dè Eziyɔn Gebɛri kàʔa
         táanni gè. 36 A pe ń'nɛ̀ yiri Eziyɔn Gebɛri kàʔa táanni gè nɛ̀ sɛ́nì pe bùguro kpúɔn dè Kadɛsi kàʔa
         táanni gè, Zɛnɛ waama kùlo nī lè.37 A pe ń'nɛ̀ yiri Kadɛsi kàʔa táanni gè nɛ̀ sɛ́nì pe bùguro kpúɔn dè Wori nyagurugo táanni gè, gàa ki yē Edɔmi kùlo táanni lè.38 Kire tiʔɛ nī gè, a kacuɔnriwɔ Arawɔn wi 'tánʔa Wori nyagurugo nɛ̄ gè nɛ̀ yɛli nɛ́ Yewe siɛnrɛ ní dè, nɛ̀ kùu baa,
         yiʔɛlɛ togosiin tórilo kàduʔumɛ gè bà Isirayɛli siɛnnɛ pe 'yiri Ezipiti kùlo nī lè.
         Kire yé puu yeye kogunɔwuʔu ki cɛnbelige nɛ̄ gè+. 39 Arawɔn wi yé yiʔɛlɛ tekɔlini nɛ́ taanri (123) taa, a wi 'kùu Wori nyagurugo nɛ̄ gè.40 Kire lɛ̀lɛ lire nī, a Aradi kùlofɔli wi 'Isirayɛli siɛnnɛ pɛn wori lúʔu dè, wire ŋáà
         wi 'puu Kanaayé wuu wè, nɛ́ ní tɛ́niwɛ Nɛgɛvi waama kùlo nī lè, nàa ni 'puu Kanaa kùlo nī lè+.41 A pe ń'nɛ̀ yiri Wori nyagurugo tiʔɛ nī gè nɛ̀ sɛ́nì pe bùguro kpúɔn dè Zalimɔna tiʔɛ
         nī gè. 42 A pe ń'nɛ̀ yiri Zalimɔna tiʔɛ nī gè nɛ̀ sɛ́nì pe bùguro kpúɔn dè Punɔ tiʔɛ nī gè.43 A pe ń'nɛ̀ yiri Punɔ tiʔɛ nī gè nɛ̀ sɛ́nì pe bùguro kpúɔn dè Woboti tiʔɛ nī gè. 44 A pe ń'nɛ̀ yiri Woboti tiʔɛ nī gè nɛ̀ sɛ́nì pe bùguro kpúɔn dè Iye Abarimi tiʔɛ nī
         gè, Mowabi kùlo tɛ́nimɛ nī bè.45 A pe ń'nɛ̀ yiri Iye Abarimi tiʔɛ nī gè nɛ̀ sɛ́nì pe bùguro kpúɔn dè Dibɔni Gadi kàʔa
         táanni gè. 46 A pe ń'nɛ̀ yiri Dibɔni Gadi kàʔa táanni gè nɛ̀ sɛ́nì pe bùguro kpúɔn dè Alimɔ Dibilatayimi
         kàʔa táanni gè.47 A pe ń'nɛ̀ yiri Alimɔ Dibilatayimi kàʔa táanni gè nɛ̀ sɛ́nì pe bùguro kpúɔn dè Abarimi
         nyaguruyo sunʔɔmɔ nī bè, Nɛbo nyagurugo yiʔɛ mɛ́ gè. 48 A pe ń'nɛ̀ yiri Abarimi nyaguruyo nī yè nɛ̀ sɛ́nì pe bùguro kpúɔn dè Mowabi waama
         kùlo kpàanjali nɛ̄ wè Zurudɛn cáʔa táanni gè, Zeriko kàʔa yiʔɛ mɛ́ gè.49 Pe bùguro ti 'puu Zurudɛn cáʔa táanni gè, Beti Yesimɔti kàʔa táanni gè fúɔ nɛ̀ sɛ́nì
         nɔ̀ Abɛli Sitimi tiʔɛ nɛ̄ gè, Mowabi waama kùlo kpàanjali nī wè.Yewe wi 'Kanaa kùlo líɛgɛnmɛ tìɛ bè50 Bè pe 'yaʔa baa Mowabi waama kùlo kpàanjali nɛ̄ wè Zurudɛn cáʔa táanni gè, Zeriko kàʔa yiʔɛ mɛ́ gè, a Yewe 'ki juu Misa mɛ́ nɛ́ jo: 51 «-Ki juu Isirayɛli siɛnnɛ mɛ́ bèle ma pe yɛ:«A yeli kɛ́nì Zurudɛn cáʔa jeli gè nɛ̀ jíin Kanaa kùlo nī lè, 52 yeli bé Kanaa kùlo siɛnnɛ cìra bèle bé sí pe yasunro ti mìɛni cúʔɔ, dàa pe 'tɛn dè
         nɛ́ dàa dī timɔri wori dè, nɛ́ sundiɛyɛ nyáà yī nyaguruyo nɛ̄ yè. 53 Yeli bé kùlo líɛ lè bè tɛ́ni ni nī, nɛ́ ki cɛ́n mi nyɛ́nì kùlo kɛn lè yeli mɛ́, kire
         ga buu ni- kò yeli woli.54 «Kùlo ni bé liɛlɛ bè yɛli nɛ́ bìgele wáagɛnmɛ ní bè; yeli bé ni taa kɔrigɔ bè yɛli
         nɛ́ yeli nariyɛ ní yè. Nariyɛ nyáà yī kpoliyo yè, yeli bé dàakpuɔlɔ kɛn pe mɛ́; nariyɛ
         nyáà yi 'cɛ̀ri yè, yeli bé dàaciɛlɛ kɛn pe mɛ́. Bìgele keli ke bé kùlo ni liɛlɛgɛnmɛ
         tìɛ bè; yeli bé yeli liʔɛlɛ taa gèle kɔrigɔ kùlo nī lè bè yɛli nɛ́ yeli saaya tùluyo
         ní yè+.55 «Nɛ̀ sí ki yaʔa a yeli sì kùlo náà ni siɛnnɛ cìra bèleʔ, bàli yeli bé yaʔa bèle, pe
         bé kò yeli mɛ́ kànyaʔara yeli nyapigele nī gèle, bé sí ní kò yeli mɛ́ wíiye yeli lìʔɛgɛlɛ
         nī gèle+. Pe bé sí kò yeli wuʔɔfɔlilɔ kùlo nī lè nàa nī yeli yē tɛ́ninɛ bèle. 56 A ki yē mmɛ gè, gàa mi 'puu nɛ caa bè kpíʔile pe nɛ̄ bèle, yeli nɛ̄ m'bé koli ki taʔa.»
         
            
               	Wéli baa Yir 14.8.

               	Wéli baa 20.22-28; Fàn 10.6.

               	Wéli baa 21.1.

               	Wéli baa 26.52-56; 34.13; Yes 14.1-2.

               	Wéli baa Yes 23.13; Ezek 28.24.

Yewe wi 'Kanaa kùlo ni láʔagɛlɛ tìɛ gèle341 A Yewe 'ki juu Misa mɛ́ nɛ́ jo: 2 «-Ti juu ma gbɛ̀ngɛ Isirayɛli siɛnnɛ mɛ́ bèle:«A yeli kɛ́nì jíin Kanaa kùlo nī lè, kùlo náà ni bé puu yeli kɔrigɔ gè, ki n'gɛ tiɛyɛ yíì nī ni bé láʔa lè+. 3 Ni bé séli Yasuʔɔniʔɛgɛ kuʔɔjii gògogo nyuɔ nɛ̄ gè cɛngɛnyɛnifolimɛ kàliige mɛ́, bèri
         Zɛnɛ waama kùlo sɔ́ligi lè, bè sa tóri Edɔmi kùlo táanni lè, 4 bèri waa cɛngɛnyɛnifolimɛ kàliige mɛ́ gè bè sa tóri Akirabimi tánʔadiʔɛ nɛ̄ gè, bèri
         tòrí Zɛnɛ waama kùlo nī lè bè sa nɔ̀ Kadɛsi Barinɛya kàʔa lìʔɛlɛ nī lè cɛngɛnyɛnifolimɛ
         kàliige mɛ́ gè. Láʔala ni béri waa súuri bè sa nɔ̀ Kazari Adari kàʔa nɛ̄ gè, bè ní
         màʔa bè sa tóri Azimɔ tiʔɛ nɛ̄ gè. 5 Láʔala ni bé ní de waa bè sa màʔa bè yiri Azimɔ tiʔɛ nī gè bèri waa fúɔ Ezipiti kápaligɛ mɛ́ gè, bè sa kúɔ Cɛngɛnyɛnijiinmɛ kuʔɔjii mɛ́ wè.6 «Kuʔɔjii lakpuʔɔ gògoyo yè, yire bé puu láʔala cɛngɛnyɛnijiingɔli mɛ́ gè.7 «Cɛngɛnyɛnifolimɛ kàmɛgɛ mɛ́ gè, láʔala ni bé séli Cɛngɛnyɛnijiinmɛ kuʔɔjii mɛ́ wè
         bè tóri cɛngɛnyɛnifolimɛ kɔli mɛ́ gè, bè sa nɔ̀ Wori nyagurugo nɛ̄ gè+, 8 bè yiri Wori nyagurugo tiʔɛ nī gè bè sa tóri Amati kàʔa wìile+ táanni lè fúɔ bè sa nɔ̀ Zedadi kàʔa nɛ̄ gè, 9 bé ní ki líɛ kire tiʔɛ nī gè fúɔ bè sa nɔ̀ Zifirɔn kàʔa nɛ̄ gè, bàa yiri Kazari Ena
         vògo nɛ̄ gè. Kire bé puu yeli kùlo ni láʔadiɛyɛ yè, cɛngɛnyɛnifolimɛ kàmɛgɛ mɛ́ gè.10 «Cɛngɛnyɛnifolimɛ láʔala lè ni bé séli Kazari Ena vògo nɛ̄ gè bèri waa cɛngɛnyɛnifolimɛ
         kàliige kɔli mɛ́ gè, bàa tóri Sefami tiʔɛ nɛ̄ gè, 11 bèri waa bè sa nɔ̀ Iribila kàʔa nɛ̄ gè, kire gáà gī Ayini kàʔa lìʔɛlɛ cɛngɛnyɛnifoligɔli
         mɛ́ gè. Láʔala ni béri waa bè sa tóri cɛngɛnyɛnifolimɛ kàliige kɔli mɛ́ gè bè sa nɔ̀
         Kinɛrɛti kuʔɔjii nɛ̄ wè+ bèri ki gògogo sɔ́ligi gè de waa cɛngɛnyɛnifolimɛ kɔli mɛ́ gè, 12 bè sari sɔ́ligi de tòrí Zurudɛn cáʔa táanni gè, kire ki bé puu láʔala lè, bè màʔa bè sa yiri Yasuʔɔniʔɛgɛ kuʔɔjii
         mɛ́ wè.«Nàa lire bé puu yeli kùlo lè nɛ́ ni láʔagɛlɛ ní gèle, gàli mi 'tìɛ nɛ̀ màʔa gèle.»13 A Misa sí ki juu nɛ̀ gbɛ̀ngɛ Isirayɛli siɛnnɛ mɛ́ bèle nɛ́ jo: «Nàa lire nī kùlo lè
         nàa yeli bé taa kɔrigɔ gè, bè ni liɛlɛ nɛ́ bìgele ní gèle. Kire kùlo lire wori Yewe
         nyɛ́nì juu nɛ̀ gbɛ̀ngɛ nɛ́ jo weli- ni kɛn saaya tùluyo kacɛri nɛ́ tílaga mɛ́ gè+. 14 Nɛ́ ki cɛ́n Wurubɛni saʔa tùlugo gè nɛ́ Gadi saʔa tùlugo ní gè peli nyɛ́nì pe kɔrigɔ
         taa gè nɛ̀ kúɔ, nɛ̀ yɛli nɛ́ pe tobilo kpáaya ní yè; Manase saʔa tùlugo tílaga gè, peli míɛni nyɛ́nì pe kɔrigɔ taa gè nɛ̀ kúɔ. 15 Kire saaya tùluyo nyáà siin yè nɛ́ saʔa tùlugo tílaga ní gè, yire nyɛ́nì yi liɛlɛ
         taa lè nɛ̀ kúɔ Zurudɛn cáʔa lìʔɛlɛ nī lè, cɛngɛnyɛnifoligɔli mɛ́ gè, Zeriko kàʔa yiʔɛ
         mɛ́ gè.»Yiɛgininɛ bálì pe bé kùlo liɛlɛ lè16 A Yewe 'ki juu Misa mɛ́ nɛ́ jo: 17 «Nàguɔlɔ pe míɛyɛ yi n'yɛ, bàli pe bé kùlo liɛlɛ lè: kacuɔnriwɔEleyazari nɛ́ Nuni jaa Yesuwe. 18 Yeli bé ní yiɛgininɛ pálì nyíɛnɛ gɔ̀n saʔa tùlugo ó saʔa tùlugo nī, bè kùlo liɛlɛ
         lè.19 «Nàguɔlɔ pe míɛyɛ yire yī nyàa yè: Yefunɛ jaa Kalɛbi wè, Zuda saʔa tùlugo wuu wè; 20 nɛ́ Amikudi jaa Sɛmuwɛli wè, Simɛyɔ saʔa tùlugo wuu wè; 21 nɛ́ Kisilɔn jaa Elidadi wè, Bɛnzamɛ saʔa tùlugo wuu wè; 22 nɛ́ Yogili jaa Buki wè, wire ŋáà wī Dan saʔa tùlugo yiɛginiwɛ wè; 23 nɛ́ Efodi jaa Aniyɛli wè, wire ŋáà wī Yusufu jaa Manase saʔa tùlugo yiɛginiwɛ wè; 24 nɛ́ Sifitani jaa Kemiɛli wè, wire ŋáà wī Yusufu jaa Ɛfirayimi saʔa tùlugo yiɛginiwɛ wè; 25 nɛ́ Parinaki jaa Elizafani wè, wire ŋáà wī Zabulɔn saʔa tùlugo yiɛginiwɛ wè; 26 nɛ́ Azan jaa Palitiyɛli wè, wire ŋáà wī Izakari saʔa tùlugo yiɛginiwɛ wè; 27 nɛ́ Selomi jaa Akudi wè, wire ŋáà wī Azɛri saʔa tùlugo yiɛginiwɛ wè; 28 nɛ́ Amikudi jaa Pedakɛli wè, wire ŋáà wī Nafitali saʔa tùlugo yiɛginiwɛ wè.»29 Bàli peli yē nàguɔlɔ bálì mɛ́ Yewe 'ki juu nɛ̀ gbɛ̀ngɛ nɛ́ jo pe- Kanaa kùlo kɔrigɔ liɛlɛ gè Isirayɛli siɛnnɛ nɛ̄ bèle.
         
            
               	Pe yé kùlo náà ni láʔagɛlɛ tiɛyɛ taa yè kùlofɔli Sulomani lɛ̀lɛ lire yákuɔ nī (wéli
                     baa Yes 15; Ezek 47.13-20).

               	Wori nyagurugo: Ki yé puu Kanaa kùlo lìʔɛlɛ nī lè cɛngɛnyɛnifolimɛ kàmɛgɛ kɔli mɛ́ gè; Liban kùlo
                     nī ki 'puu. Wori nyagurugo káà míɛni 'puu Kanaa kùlo lìʔɛlɛ nī lè cɛngɛnyɛnifolimɛ
                     kàliige kɔli mɛ́ gè; baa kire tiʔɛ nī Arawɔn 'kùu (wéli baa 20.22; 33.37-41).

               	Amati kàʔa wìile: Pàli nɛ ki yeri nɛ̀ jo: Lebo Amati.

               	Kinɛrɛti kuʔɔjii: Kire pe yé kɛ́nì yiʔɛ nɛ yeri «Galile kuʔɔjii gè» nɛ́ ní «Zenɛzarɛti kuʔɔjii gè».

               	Wéli baa 26.52-56; 33.54; Yes 14.1-2.

Leviiyé kàaya wori dè351 Bè pe 'yaʔa baa Mowabi waama kùlo kpàanjali nɛ̄ wè Zurudɛn cáʔa táanni gè, Zeriko kàʔa yiʔɛ mɛ́ gè, a Yewe 'ki juu Misa mɛ́ nɛ́ jo: 2 «-Ki juu ma gbɛ̀ngɛ Isirayɛli siɛnnɛ mɛ́ bèle ma pe yɛ pe- tiɛyɛ yáà yaʔa pe dàala kɔrigɔ nī gè Leviiyé woyo, nyàa yi bé puu kàaya yè nyàa nī pe bé tɛ́ni yè, bé ní yajuuro nàʔadiɛyɛ kɛn
         pe mɛ́ kàaya táanni yè+. 3 Kàaya yire bé puu pe woyo, nyàa nī pe bé tɛ́ni yè. Kàaya tɛ́nimɛ pire bé puu yajuuro
         nàʔadiɛyɛ, bé ní puu pe kɔliyɛrɛ tɛ́ngɛdiɛyɛ nɛ́ yajuusɛnrɛ ní dè.4 «Yajuuro nàʔadiɛyɛ nyáà yeli bé kɛn Leviiyé mɛ́ bèle, bè ki líɛ kàʔa gungo táanni
         gè, yi kpúʔɔgɛnmɛ pi bé puu kabuunyiʔɛnɛ sirakogunɔ (1 000) bè kàʔa màʔa gè. 5 Yeli bé yi tɔ́nminɔ kàʔa kàduʔu mɛ́ gè. Yi píɛlɛgɛnmɛ pi mìɛni pi bé puu nubo, kayɔbiyɔ
         yi mìɛni nɛ̄: pi bé puu kabuunyiʔɛnɛ sirakiɛ (2 000) cɛngɛnyɛnifoligɔli mɛ́ gè, nɛ́
         kabuunyiʔɛnɛ sirakiɛ (2 000) cɛngɛnyɛnifolimɛ kàliige mɛ́ gè, nɛ́ kabuunyiʔɛnɛ sirakiɛ
         (2 000) cɛngɛnyɛnijiingɔli mɛ́ gè, nɛ́ kabuunyiʔɛnɛ sirakiɛ (2 000) cɛngɛnyɛnijiinmɛ
         kàmɛgɛ mɛ́ gè. Kàʔa ki bé puu yi sunʔɔmɔ nī. Kire nàʔadiɛyɛ yi bé puu bè kàaya màʔa
         yè bè suʔu.6,7 «Yeli bé kàaya togosiin nɛ́ kataanri kɛn Leviiyé mɛ́ bèle; yi mìɛni bé puu nɛ́ yajuuro
         nàʔadiɛyɛ ní. Kàaya nyáà nī yè, yeli bé yàa kɔlini nyíɛnɛ bè kɔ̀n yi- puu líʔirejodiɛyɛ,
         nyàa nī siɛnkpuuwo wi bé gbɛ̀ fɛ̀ bè jíin wè. 8 Kàaya nyáà yeli bé kɛn pe mɛ́ yè, yi bé kɔ̀n Isirayɛliyé dàala kɔrigɔ nī gè. Yeli
         bé líɛ nìʔɛgɛ bìli mɛ́ pe 'taa nìʔɛgɛ wè, bé sí líɛ cɛ̀ri bìli mɛ́ pe 'taa cɛ̀ri wè.
         Saʔa tùlugo ó saʔa tùlugo bé sí kàaya kɛn Leviiyé mɛ́ bèle bè yɛli nɛ́ kɔrigɔ ní gè
         gàa pe 'taa gè.»Líʔirejo kàaya wori dè9 A Yewe 'ki juu Misa mɛ́ nɛ́ jo: 10 «-Ki juu Isirayɛli siɛnnɛ mɛ́ bèle ma pe yɛ:«A yeli kɛ́nì Zurudɛn cáʔa jeli gè nɛ̀ jíin Kanaa kùlo nī lè, 11 yeli bé kàaya yáà nyíɛnɛ bè kɔ̀n nyàa yi bé puu líʔirejo woyo yè. A wàa 'siɛn kpúu
         a ki 'nyaa wiì ki kɔ̀rirɔ wèʔ, wi bé sa líʔire jó yi nī+. 12 Kàaya nyáà yi bé puu líʔirejodiɛyɛ bè siɛn suɔ sìsiɛn fuʔɔtɔnvɔli+ mɛ́ wè, kire ga buu siɛn ŋáà wi 'siɛn wáà kpúu wè, pe fǎga wi kpúuʔ bè ki yaʔa wiì
         fìɛ nɔ̀ gboli nɛ̄ lèʔ pe- kàyuʔu juu gè wi nɛ̄ʔ.13 «Kire nɛ̄ yeli bé kàaya kɔlini nyíɛnɛ bè kɔ̀n yi- puu líʔirejo kàaya. 14 Kàaya taanri bé puu Zurudɛn cáʔa lìʔɛlɛ nī lè cɛngɛnyɛnifoligɔli mɛ́ bè, nɛ́ kàaya
         taanri baa Kanaa kùlo nī lè. Yire bé puu líʔirejodiɛyɛ. 15 Isirayɛli siɛnnɛ nī bèle, nɛ́ nabɔnminɔ ní bèle bàli pe tòrí bèle, nɛ́ nabɔnwɔ ŋáà
         wī tɛ́niwɛ pe sunʔɔmɔ nī bè, siɛn ó siɛn wi 'siɛn kpúu nɛ̀ ki yaʔa wiì ki kɔ̀rirɔ
         wèʔ, wi bé fɛ̀ bè sa jíin yi nī. Yire kàaya nyáà kɔlini yi bé puu líʔirejodiɛyɛ.16 «A ki sí nyaa siɛn wáà 'wàa kpúɔn nɛ́ timɔri ní dè, a ki siɛn wi 'kùu wè, kire siɛn
         wi nyɛ́nì ki kɔ̀rirɔ nɛ̀ siɛn kpúu wī. Pe bé wi kpúu míɛni.17 «A ki sí nyaa siɛn wáà 'kàdɛnigɛ líɛ gàa ki bɛ̀ gbɛ̀ siɛn kpúu wè, nɛ̀ wàa kpúɔn a
         wi 'kúu wè, kire siɛn wi nyɛ́nì ki kɔ̀rirɔ nɛ̀ siɛn kpúu wī. Pe bé wi kpúu míɛni.18 «A ki sí nyaa siɛn wáà 'wàa kpúɔn nɛ́ tiige yɛgɛ ní gàa ki bé gbɛ̀ siɛn kpúu wè, a
         ki siɛn wi 'kùu wè, kire siɛn wi nyɛ́nì ki kɔ̀rirɔ nɛ̀ siɛn kpúu wī. Pe bé wi kpúu
         míɛni. 19 Siɛn ŋáà wī sìsiɛn fuʔɔtɔnvɔli wè, kire siɛn wire wi bé wi kpúu a wi kɛ́nì wi nyaa
         wè. Wire wi bé wi kpúu.20 «A ki sí nyaa wi 'ki kɔ̀rirɔ nɛ̀ wi siɛnnyɛni ŋɔrigɔ wè bɛ̀ wi 'wi biɛn wè, á kire
         bɛ̀ʔ a wi 'ki kɔ̀rirɔ nɛ̀ wi wáa nɛ́ yakaa ní, a siɛn 'wi kùu wè, 21 á kire bɛ̀ʔ a wi 'ki kɔ̀rirɔ nɛ̀ wi kpúɔn nɛ́ wi kɔli ní gè, a ki siɛn wi 'kùu wè,
         kire siɛn wi nyɛ́nì ki kɔ̀rirɔ nɛ̀ siɛn kpúu wī. Sìsiɛn fuʔɔtɔnvɔli, wire ŋáà wi kpɔni
         kpúu nɛ̄ wè, wi bé wi kpúu a wi kɛ́nì wi nyaa wè.22 «Á kire bɛ̀ʔ gè, a ki sí nyaa wi 'fuu nɛ̀ siɛn ŋɔrigɔ wè, nɛ̀ ki yaʔa wiì ki kɔ̀rirɔ
         wèʔ, kire ga laa a wi 'yakaa wáa nɛ̀ ki yaʔa wiì ki kɔ̀rirɔ wèʔ, 23 á kire bɛ̀ʔ a wi 'kàdɛnigɛ wáa a ki sɛ́nì tuu wi nɛ̄ nɛ̀ wi kpúu wè, nɛ̀ ki yaʔa wiì
         wi nyaaʔ, a ki siɛn wi 'kùu wè, nɛ̀ ki yaʔa wiì puu wi leguu wèʔ, wiì puu nɛ caa bè
         kapiʔi kpíʔile wi nɛ̄ wèʔ, 24 gboli ni bé kàyuʔu juu gè nɛ́ ŋàa ní wi 'wi kpúɔn wè nɛ́ sìsiɛn fuʔɔtɔnvɔli ní wè,
         wire ŋáà wī kpɔni kpúu nɛ̄ wè, nɛ̀ yɛli nɛ́ kàyuʔujuu kele ní gèle. 25 Bà gboli ni bé wi píle bè suɔ sìsiɛn fuʔɔtɔnvɔli wi kɔli nī gè, bé koli wi tórigo
         líʔirejo kàʔa mɛ́ gè gàa mɛ́ wi yé fɛ̀ nɛ̀ kɛ́ gè. Wi bé kò baa ki nī fúɔ bè taa kacuɔnrilɔ kàfɔli ŋáà pe 'nyíɛnɛ nɛ̀ kɔ̀n nɛ́ sùnmɔ wàlidɛngɛbɛ ní bè, wire pa kùu.26 «A ki sí nyaa kire siɛn wè, ŋàa wi sì ki kɔ̀rirɔ nɛ̀ siɛn kpúu wèʔ, a wi 'yiri nɛ̀
         tóri líʔirejo kàʔa ki láʔagɛlɛ nɛ̄ gèle gàa nī wi fɛ̀ nɛ̀ jíin gè, 27 á sìsiɛn fuʔɔtɔnvɔli wi 'ki nyaa a wi 'tóri líʔirejo kàʔa ki láʔagɛlɛ nɛ̄ gèle, a
         wi 'wi kpúɔn nɛ̀ kpúu wè, kire bè nyaa wiì kolimɔ kpíʔile nɛ̀ siɛn kpúuʔ. 28 Kire nɛ̄ ŋàa wiì ki kɔ̀rirɔ nɛ̀ siɛn kpúu wèʔ, wi 'yɛli bè kò líʔirejo kàʔa nī gè
         fúɔ bè taa kacuɔnrilɔ kàfɔli wi pa kùu. Wire kùulo lire kàduʔumɛ yákuɔ wi bé nɛ́ gbɛ̀
         kɛ́ wi tiʔɛ mɛ́ gè.29 «Dàa tire dī fànʔa kele nɛ́ kàyuʔujuulo wori dè, yeli mɛ́ nɛ́ kɛ̀ngɛlɛ ke mìɛni ní,
         tiɛyɛ yi mìɛni nī baa yeli bé tɛ́ni wè.30 «Gàa ki 'siɛnkpuu wori kúɔ dè, pe bé siɛn kpúu wè yákuɔ wī ŋàa wi 'wàa kpúu wè a siɛnnɛ
         'ti juu nɛ́ jo kányiʔɛ gī wè. Kiì yɛli pe- kàyuʔu juu siɛn wáà nɛ̄, bè wi kpúu siɛn
         nigbe siɛnjuuro nɛ̄ʔ+. 31 Yeli sǐ ga tíi fɔ̀li ki nɛ̄ʔ bè ki yaʔa siɛnkpuuwo wi 'wi sìi suɔ wè nɛ́ wali níʔ,
         a ki yē wi 'ki kɔ̀rirɔ nɛ̀ wi kpúu wī; ki 'yɛli pe- wi kpúu wī. 32 Yeli sǐ ga tíi ki yaʔa siɛn ŋáà wi 'wi siɛnnyɛni kpúu wè nɛ̀ sɛ́nì jíin líʔirejo kàʔa
         nī gèʔ, wi- wali sàri bè koli bè kɛ́ wi kòridiʔɛ nī gè sɛ́ni kacuɔnrilɔ kàfɔli wi
         'kùu wèʔ. 33 Yeli sǐ ga tíi kùlo núʔɔ lè Yewe yiʔɛ mɛ́ gèʔ nàa nī yeli yē tɛ́ninɛ bèleʔ.«Nɛ́ ki cɛ́n sìsiɛn kiī nɛ kùlo nɔ́ri lè; kùlo niǐ gbɛ̀ cìileʔ ka laa ŋàa wi 'sìsiɛn
         wo gè, a piyè wi sìsiɛn wo gèʔ. 34 Kire nɛ̄ yeli fǎga kùlo núʔɔ lèʔ nàa nī yeli yē tɛ́ninɛ bèleʔ, nàa nī mi tíimɛ yē
         tɛ́niwɛ wè, nɛ́ ki cɛ́n mi Yewe, mi yē kòriwo Isirayɛli siɛnnɛ sunʔɔmɔ nī bè.»
         
            
               	Wéli baa Lev 25.32-34; Yes 21.1-42; Kaj1 6.54-66.

               	Wéli baa Fàn 4.41-43; 19.1-13; Yes 20.1-9.

               	Narigɛ ki siinyɛni ŋáà wi 'kpɔni kpúu nɛ̄ wè, wire wi yé yɛli bè kpúu wi fuʔɔ tɔ́n
                     gè ŋìi mɛ́ wè ŋàa 'wi kpúu wè. Wéli baa 35.19,24.

               	Wéli baa Fàn 17.6; 19.5; Mat 18.16; Kor2 13.1; Tim1 5.19; Eb 10.28.

Cɛliwɛ kɔrigɔ nɛ́ wi nàgaʔa kele wori dè361 Manase jaa Makiiri wè, wi jaa Galaadi wi siimɛ pi nariyɛ kàfɔlilɔ, peli bálì pe 'puu Yusufu tùlugo wuulo bèle, a peli 'sìʔɛrɛ nɛ̀ kpɔni Misa nɛ̄, nɛ́ Isirayɛli siɛnnɛ pe nariyɛ kàfɔlilɔ ní bèle.2 A pe 'jo: «Kàfɔli Misa, Yewe 'ki juu nɛ̀ gbɛ̀ngɛ muɔ mɛ́ nɛ́ jo ma kùlo kɛn lè kɔrigɔ Isirayɛli siɛnnɛ mɛ́ bèle,
         ma ni liɛlɛ nɛ́ bìgele ní gèle. Nɛ́ míɛni Yewe 'ki juu nɛ̀ gbɛ̀ngɛ muɔ mɛ́ nɛ́ jo
         ma kɔrigɔ kɛn weli siinyɛni Selofiyadi pórilo mɛ́ bèle+. 3 Nɛ̀ sí ki yaʔa a pe kɛ́nì kò nàguɔlɔ pálì piyeyɛ mɛ́ bèle, bàli bīɛlɛ Isirayɛli saʔa
         tùlugo káà kiiyɛ gè, cɛlilɛ pe kɔrigɔ ki bé yiri weli tobilo kɔrigɔ nī gè; ki bé fàri
         pe pɔlilɔ saʔa tùlugo wuʔu nɛ̄ gè. Bà weli kɔrigɔ gáà weli taa nɛ́ bìgele ní gèle,
         kàa bé yiri ki nī. 4 A Kàkpaanya Wíi yiɛlɛ+ ni kɛ́nì nɔ̀ lè Isirayɛli siɛnnɛ mɛ́ bèle, cɛlilɛ bálì pe dàala kɔrigɔ ki bé fàri
         pe pɔlilɔ saʔa tùlugo wuʔu nɛ̄ gè yire nyáà nī pe yē wè; pe kɔrigɔ ki bé yiri weli
         saʔa tùlugo nī gè.»5 Kire nɛ̄ a Misa sí Yewe tunduro juu dè Isirayɛli siɛnnɛ mɛ́ bèle, nɛ̀ yɛli nɛ́ dàa
         Yewe 'juu wi mɛ́ dè, nɛ́ pe yɛ: «Kányiʔɛ gī dàa Yusufu saʔa tùlugo siɛnnɛ pe 'juu
         dè. 6 Ti n'dɛ dàa Yewe 'juu nɛ̀ gbɛ̀ngɛ Selofiyadi pórilo wori nɛ̄ dè: pe bé gbɛ̀ cepɔrigɔ
         kpíʔile pe nyɛ́ni nàguɔlɔ mɛ́ bàli pe 'pe dɛ́ni bèle, wi- taa puu nàguɔ wáà ŋàa wi
         'kɔ́n pe tuu wi saʔa tùlugo narigɛ káà nī. 7 Bà sí ki bé puu dàala kɔrigɔ káà sǐ ga tíi yiri saʔa tùlugo káà nīʔ bè jíin saʔa tùlugo
         káà kiiyɛ nīʔ Isirayɛliyé sunʔɔmɔ nī bèʔ, nɛ́ ki cɛ́n Isirayɛli saʔa tùlugo ó saʔa
         tùlugo bé kò puʔɔ wi dàala kɔrigɔ nɛ̄ gè.8 «A ki sí pɛ́nì nyaa cɛliwɛ wáà 'dàala kɔrigɔ taa Isirayɛli saʔa tùlugo káà nī wè,
         wi 'yɛli wi- puu nàguɔ mɛ́ ŋàa wi 'kɔ́n cɛliwɛ wi saʔa tùlugo narigɛ káà nī gè. Bà
         ki bé kpíʔile Isirayɛli siɛn ó siɛn kɔrigɔ bé kò wi tuu kpáa nī gè. 9 Kɛnmɛ báà pire nɛ̄ ki bé puu dàala kɔrigɔ kiǐ de nyaʔami de jiin saaya tùluyo yáà
         nī yèʔ; Isirayɛli saʔa tùlugo ó saʔa tùlugo bé kò puʔɔ ki dàala kɔrigɔ nɛ̄ gè.»10 A Selofiyadi pórilo pe 'ki kpíʔile gàa Yewe juu nɛ̀ gbɛ̀ngɛ Misa mɛ́ wè. 11 A Mala, nɛ́ Nɔwa, nɛ́ Wogila, nɛ́ Milika, nɛ́ Tirisa, a peli 'pɔri pe nàana jaala
         mɛ́ bèle. 12 Pe pɔlilɔ pe 'puu Yusufu jaa Manase nariyɛ nī yè, bà ki 'kpíʔile a cɛlilɛ bálì pe
         kɔrigɔ ki 'kò pe tuu wi saʔa tùlugo nī gè.13 Kele gálì keli yē kajuudiʔɛlɛ nɛ́ kàyuʔujuu kele majo bɛ̀ Yewe yé tóri Misa mɛ́ wè,
         nɛ́ ki juu nɛ̀ gbɛ̀ngɛ gè Isirayɛli siɛnnɛ mɛ́ bèle, baa Mowabi waama kùlo kpàanjali nɛ̄ wè Zurudɛn cáʔa táanni gè, Zeriko kàʔa yiʔɛ mɛ́ gè.
         
            
               	Wéli baa Tɔ́r 27.1-11.

               	Wéli baa Lev 25.8-54.

            

         
      

   
      
         Fànʔa Kajuʔulo
12345678910111213141516171819202122232425262728293031323334
   
      
         1
11 Siɛnrɛ ti n'dɛ dàa Misa 'juu Isirayɛli siɛnnɛ pe mìɛni mɛ́ bèle lɛ̀lɛ líì nī pe 'puu nɛ tíin Zurudɛn cáʔa lìʔɛlɛ nī lè cɛngɛnyɛnifoligɔli mɛ́ bè, Araba waama kùlo kpàanjali nɛ̄ wè ŋàa
         wi 'puu Sufi tiʔɛ yiʔɛ mɛ́ gè. Kpàanjali ŋáà wi 'puu Paran waama kùlo kayɔbigɔ gíì
         nɛ̄ gè, nɛ́ ní Tofɛli, nɛ́ Laban, nɛ́ Katisɛrɔti nɛ́ Di Zaʔabi tiɛyɛ kayɔbigɔ gíì
         nɛ̄ gè. 2 Cɛnyɛ kiɛ nɛ́ nigbe yi 'puu nyàa siɛn bé tánʔa yè bé yiri Worɛbi nyagurugo+ tiʔɛ nī gè bè sa nɔ̀ 'Kadɛsi Barinɛya kàʔa nɛ̄ gè, a siɛn wi 'koligo líɛ gè gàa ki
         tóri Seyiiri nyagurugo táanni gè. 3 Nɛ̀ ki yaʔa yiʔɛlɛ togosiin yé kúɔ lɛ̀lɛ líì nī pe 'yiri Ezipiti kùlo nī lè+. Ki yé buu yeye kiɛ nɛ́ nigbewuʔu ki cɛnbelige nɛ̄ gè, siɛnrɛ dáà ti mìɛni Yewe yé juu nɛ̀ gbɛ̀ngɛ Misa mɛ́ wè Isirayɛli siɛnnɛ wori nɛ̄ dè, a Misa wi 'ti juu pe
         mɛ́. 4 Ki yé buu lɛ̀lɛ líì nī pe yé kapiɛnnɛ kpúɔn lè nɛ̀ fànʔa taa Amɔriyé kùlofɔli Sikɔn nɛ̄ wè, wire ŋáà wi 'puu tɛ́niwɛ Kɛsibɔni kàʔa nī gè, nɛ́ Basan kùlofɔli
         Ɔgi ní wè, wire ŋáà wi 'puu tɛ́niwɛ Asitarɔti kàʔa nɛ̄ gè nɛ́ Ɛdirɛyi kàʔa ní gè.MISA WI 'SIƐNTIʔƐ PELIGE JUU GE(1.5–4.43)Isirayɛliyé pe yé séli nɛ waa Kanaa kùlo mɛ́ lè5 Bɛ̀ sí ki puu, bè pe yaʔa baa Zurudɛn cáʔa lìʔɛlɛ nī lè cɛngɛnyɛnifolimɛ mɛ́ bè, Mowabi kùlo nī lè, a Misa séli nɛ Fànʔa Siɛnrɛ dáà nyu dè nɛ tìí pe nɛ̄ nɛ́ pe yɛ: 6 «Bà weli 'puu Worɛbi nyagurugo mɛ́ gè, a Yewe weli Kulocɛliɛ wi 'ki juu weli mɛ́ nɛ́ jo: ‹Yeli nyɛ́nì tɛ́ni nɛ̀ mɔgɔ náʔa gè nyagurugo
         gáà táanni gè. 7 Ye- yɛ̀ yeri waa, ye sa jíin Amɔriyé kùlo nī lè, nyaguruyo woli lè, nɛ́ kùlo ni tɛ́ninyɛninɛ ní bèle: Zurudɛn kpàanjali nɛ̄ wè, nɛ́ nyaguruyo kùlo ní lè, nɛ́ nyaguruyo laara kùlo lè, nɛ́ Nɛgɛvi waama kùlo lè, nɛ́ kuʔɔjii gògoyo ní yè. Kire 'jo yeri jiin Kanaa kùlo nī lè nɛ́ Liban nyaguruyo kùlo ní lè fúɔ nɛ̀ sɛ́nì nɔ̀ Efirati cáʔa nɛ̄ gè.8 « ‹Ye- ki wéli, mi nyɛ́nì kùlo tɛ́ngɛ lè yeli yiʔɛ mɛ́. Ye- jíin kùlo nī lè, ye ni
         líɛ ni- puu yeli woli, kùlo náà wori mi Yewe 'kàli nɛ̀ kɛn yeli tobilo mɛ́ bèle: Birayima, Siaga nɛ́ Yakuba ní wè, nɛ́ pe siimɛ ní bè.› »Misa yé yiɛgininɛ tɛ́ngɛ bèle9 A Misa sí ki juu Isirayɛliyé mɛ́ bèle nɛ́ jo: «Kire lɛ̀lɛ nī lè, a mi 'ki juu yeli mɛ́ nɛ́ jo: ‹Mi sǐ jáaʔ, mi
         nigbe wè, bè yeli tugoro líɛ dèʔ+. 10 Yewe yeli Kulocɛliɛ wè, wi nyɛ́nì yeli kpíʔile a yeli 'niʔɛ, a yeli 'kò pàngɛ gè siɛnniʔɛbogo
         bɛ̀ nyìʔɛnɛ ŋɔgɔlɔ tíɛlɛ gèle. 11 Yewe wè, yeli tobilo Kulocɛliɛ wè, wi- yeli niʔɛ cígini bè tóri tɔliyɔ sirakogunɔ
         (1 000) nɛ̄ ! Wi- sí ní diba taʔa wè yeli nɛ̄ majo bɛ̀ wi yé nyuɔ fɛ̀ni gè nɛ́ ki
         juu gè ! 12 Mɛni sí mi nigbe m'bé jáa bè tugoluburo dáà tugo dè bèri yeli kele nɛ́ yeli kàsii
         kele cuɔnri gèle ? 13 Ye- pàli nyíɛnɛ ye kɔ̀n yeli saʔa tùlugo ó tùlugo nī, bàli pe 'cìlige wè nɛ́ kaala
         cɛ́n lè, á siɛnnɛ piyē nɛ tɔ́ri nɛ́ pe ní bèle. Bà m'bé pe tɛ́ngɛ yeli nyùgo nɛ̄ gè.›14 «A yeli 'mi yɛ: ‹Gàa muɔ 'jo weli- kpíʔile gè, ki nyɛ́nì nyuɔ.›15 «Kire nɛ̄ a mi 'siɛnsicilile bálì líɛ bèle, bàli ní siɛnnɛ pe 'tɔ́ri bèle, a yeli
         'pe nyíɛnɛ nɛ̀ kɔ̀n yeli saaya tùluyo nī yè, a mi 'pe tɛ́ngɛ yeli nyùyɔ nɛ̄ yè, siɛnnɛ
         sirakogunɔ (1 000) kàfɔlilɔ, siɛnnɛ dabataan (100) kàfɔlilɔ, siɛnnɛ togosiin nɛ́ kpɔrigɔ
         kàfɔlilɔ, nɛ́ siɛnnɛ kiɛ kàfɔlilɔ, nɛ́ míɛni saaya tùluyo yiɛgininɛ pálì piyeyɛ ní.16 «Kire lɛ̀lɛ nī lè a mi sí ki juu nɛ̀ gbɛ̀ngɛ yeli kàyuʔujuufɔlilɔ mɛ́ bèle nɛ́ pe
         yɛ: ‹Yeli béri siɛnnɛ pe kele cuɔnri gèle, bé sí de ki nyu de láʔala nɛ́ sínnɛ ní
         siɛn nɛ́ wi siinyɛni sunʔɔmɔ ní bè, kire ga laa nɛ́ nabɔnwɔ ní wè ŋàa wī tɛ́niwɛ yeli
         sunʔɔmɔ nī bè. 17 Yeli sì yɛli bè siɛn yige siɛn nī yeli kàyuʔujuuro nī dèʔ. Yeli béri lúru siɛnciɛwɛ
         mɛ́ wè majo bɛ̀ yeli nɛ lúru siɛnkpuɔwɔ mɛ́ wè. Kiì yɛli yeli de fìʔɛ́ siɛn nɛ̄ʔ,
         nɛ́ ki cɛ́n kàyuʔujuuro tiī Kulocɛliɛ wori. A kaala láà 'gbɛ̀n nɛ̀ yeli jáa wè, yeri
         báan nɛ́ ni ní mi mɛ́; m'bé ba ti lúʔu yeli mɛ́.›18 «Kire lɛ̀lɛ nī lè, tunduro dáà ti mìɛni yeli 'yɛli bèri kúu dè, a mi 'ti kɛn yeli
         mɛ́.»Isirayɛliyé pe yé cíi Yewe kajuugbɛngɛlɛ nɛ̄ gèle19 «A weli 'yɛ̀ Worɛbi nyagurugo tiʔɛ nī gè nɛ waa nɛ̀ sɛ́nì sùuri waama kùlo tiɛkpuʔɔ sìpiʔi gáà yeli 'nyaa gè, a
         weli sɛ́nì koligo líɛ gè Amɔriyé nyaguruyo kùlo nī lè, majo bɛ̀ Yewe weli Kulocɛliɛ wè wi yé ki juu nɛ̀ gbɛ̀ngɛ weli mɛ́ gè. A weli sɛ́nì nɔ̀ Kadɛsi Barinɛya
         kàʔa nɛ̄ gè+.20 «A mi sí ki juu yeli mɛ́ nɛ́ jo: ‹Yeli nyɛ́nì nɔ̀ Amɔriyé nyaguruyo kùlo nɛ̄ lè, kùlo
         náà Yewe weli Kulocɛliɛ bé kɛn weli mɛ́ lè. 21 Ye- ki wéli, Yewe weli Kulocɛliɛ wi 'kùlo tɛ́ngɛ lè weli yiʔɛ mɛ́ gè. Ye- tánʔa nyaguruyo
         nɛ̄ yè, ye sa ni líɛ ni- puu yeli woli, majo bɛ̀ Yewe yeli tobilo Kulocɛliɛ wi yé
         ki juu yeli mɛ́ gè. Ye fǎri fìʔɛ́ʔ, ye fǎ ki yaʔa fíɛrɛ yeli còʔ.›22 «Kire nɛ̄ a yeli pɛ́nì ki juu mi mɛ́ nɛ́ jo: ‹We- siɛnnɛ tórigo pe- sa kùlo saanri
         lè pe wéli. Pe tunduro tire ti bé puu a pe sɛ́nì gìi nyaa gè, pe bé ba koliyo tìɛ
         yè weli nɛ̄ nɛ́ kàaya ní yè nyàa weli bé sa nyaa baa yè.›23 «A tire sɔ̀ngirɔ ti 'mi dɛ́ni, a mi sí siɛnnɛ kiɛ nɛ́ siin nyíɛnɛ nɛ̀ kɔ̀n yeli sunʔɔmɔ
         nī bè, siɛn ó siɛn nɛ̂ yiri wi saʔa tùlugo nī. 24 A pe 'kɛ́ nyaguruyo kùlo mɛ́ lè, fúɔ nɛ̀ sɛ́nì nɔ̀ Ɛsikɔli kápaligɛ nɛ̄ gè. A pe sí
         ni saanri nɛ̀ wéli. 25 A pe 'kùlo ni tiire yasɛnrɛ táà cuɔ dàa pe 'cò nɛ̀ pɛn pe kiyɛ ní yè, a pe 'koli nɛ̀
         pɛ́nì tunduro ti siɛnnugoro juu dè weli mɛ́, nɛ́ jo: ‹Kùlo náà Yewe weli Kulocɛliɛ
         bé kɛn weli mɛ́ wè, kùlo ni tɔ̀ni yē cɛ̀nnɛ+.›26 «Nɛ̀ ki yaʔa a yeli 'cíi nɛ́ jo yeli sǐ tánʔa baaʔ, a yeli 'cíi péwu Yewe yeli Kulocɛliɛ
         kajuugbɛngɛlɛ nɛ̄ gèle. 27 A yeli 'wi sànʔa yeli fɛ̀ni saaya nī yè nɛ́ jo: ‹Weli 'Yewe biɛn wè, kire nɛ̄ wi 'weli
         yige Ezipiti kùlo nī lè, bè ba weli kɛn Amɔriyé mɛ́ bèle pe- weli kpúu ! 28 Sé sí weli kɛ́ni tári nɛ waa ? Weli siinyɛninɛ bálì pe 'kùlo nyaa lè, a peli 'weli
         funyɔ cúʔɔ yè weli nī, nɛ́ jo dí siɛnfeliye yáà yē baa nyàa ŋɔri ti 'tóri weli nɛ̄,
         nɛ́ ní kpàʔaliyɛ nɛ̀ tóri weli nɛ̄, nɛ́ míɛni kàaya ní yè kpoliyo, a pe 'yi sùlu nɛ́
         gunyɔ ní yè nyàa yi 'kpàʔaliyɛ fúɔ nɛ̀ nɔ̀ nyìʔɛnɛ nī lè ! Pe sí cɛ́nì Anaki siimɛ
         nyaa bè baa, nàgakpaʔaliyɛ yè !›29 «A mi 'ki juu yeli mɛ́ nɛ́ jo: ‹Ye fǎga yeli céri kpúu dèʔ, ye fǎri fìʔɛ́ pe nɛ̄ʔ !
         30 Yewe yeli Kulocɛliɛ ŋáà wi tári yeli yiʔɛ mɛ́ gè, wire tíimɛ wi bé kapiɛnnɛ kpúɔn
         lè bè yeli kɛn, majo bɛ̀ yeli yé wi nyaa a wi 'ki kpíʔile Ezipiti kùlo nī lè, 31 nɛ́ míɛni waama kùlo nī lè baa muɔ 'Yewe nyaa wè, Kulocɛliɛ wè, á wi 'muɔ líɛ majo
         bɛ̀ nàguɔ cî wi jaa líɛ wè, bè yeli yaʔa yeli de waa koligo nɛ̄ gè fúɔ bè sa nɔ̀ tiʔɛ
         gáà nɛ̄ gè.›32 «Kire nɛ́ ki mìɛni dàa mi 'juu dè, yeli sì tɛ́ngɛ Yewe yeli Kulocɛliɛ nɛ̄ wèʔ, 33 wire ŋáà wi 'puu nɛ tári yeli yiʔɛ mɛ́ gè koligo nɛ̄ gè bè tɛ́nidiʔɛ caa yeli mɛ́
         gè, kàsadibagɛ kàsun sìtɔnigɔ nī gàa ki 'cùungu pìlige nī gè bèri kpìɛnmɛ cáanri yeli
         mɛ́ koligo nī gè gàa nɛ̄ yeli 'puu nɛ tári wè, nɛ́ kàsadibagɛ sìtɔnigɔ nī cɛnvugo
         nɛ̄ gè.34 «Bà Yewe 'yeli siɛnrɛ lúʔu dè, a wi fungo ki 'yɛ̀ kpuʔɔ, a wi sí kàli nɛ̀ jo: 35 ‹Siɛnnɛ bálì pe mìɛni bèle, yiribiile náà siɛnnɛ bèle, piyè ga tíi bé jíin kùlo náà
         nī lèʔ, nàa wuʔu mi 'kàli nɛ́ jo m'bé ni kɛn yeli tuuliɛyɛ mɛ́ yè, 36 nɛ̀ yiri Kalɛbi, Yefunɛ jaa wè, wire nigbe nīʔ, wire wi bé ni nyaa. M'bé ni kɛn wi
         mɛ́, wire nɛ́ wi siimɛ ní bè, dàala náà nɛ̄ wi tánʔa nɛ̀ tóri lè, nɛ́ ki cɛ́n wi nyɛ́nì
         sɔ́migɔ nɛ̀ sín Yewe yiʔɛ mɛ́ gè+.›37 «Yeli kɛnmɛ nɛ̄ bè, a Yewe tíimɛ fungo ki 'yɛ̀ mi kúrugu, a wi 'jo: ‹Muɔ tíimɛ sǐ
         ga tíi bé jíin baaʔ ! 38 Nuni jaa wè, Yesuwe wè, muɔ baakuɔwɔ wè, wire wi bé jíin. -Lèbaanna nyɔ́gɔ wi nī; wire wi bé Isirayɛli siɛnnɛ nyɔ́gɔ bèle kùlo nī lè ni- puu pe woli. 39 Yeli pìile bèle, bàli wuʔu yeli 'juu nɛ́ jo pe bága pe cò bèle, dí yeli jaala bálì
         piyè fìɛ kapiile nɛ́ kacɛ̀ngɛ cɛ́n gèʔ, peli pe bé jíin kùlo nī lè. Peli mɛ́ m'bé
         kùlo náà kɛn lè. Peli pe bé ni taa peli woli. 40 Yeli bèle, ye- koli yeri waa waama kùlo mɛ́ lè, bèri waa Nyàʔanivɛgɛ Tiire kuʔɔjii kɔli mɛ́ gè.›41 «A yeli 'ki juu mi mɛ́ nɛ́ jo: ‹Weli nyɛ́nì kapiile kpíʔile Yewe nɛ̄. Weli bèle, weli
         bé kɛ́ kapiɛnnɛ mɛ́ lè majo bɛ̀ Yewe weli Kulocɛliɛ 'ki juu nɛ̀ gbɛ̀ngɛ weli mɛ́ gè.›
         A yeli 'yeli kapiɛngbuɔn yɛrɛ líɛ dè níɛ sɔ̀ngí ki bé puu fáari wī, bè tánʔa nyaguruyo
         kùlo nɛ̄ lè.42 «A Yewe sí mi yɛ: ‹-Ki juu pe mɛ́: ye fǎga tánʔa baa díɛʔ bè sa kapiɛnnɛ kpúɔn lèʔ,
         nɛ́ ki cɛ́n mi wè yeli sunʔɔmɔ nīʔ. Ye fǎ ki yaʔa yeli leguulo pe- yeli jáaʔ.›43 «A mi 'ki juu yeli mɛ́; yeli sì ti lúʔuʔ. A yeli 'cíi péwu Yewe kajuugbɛngɛlɛ nɛ̄
         gèle nɛ́ fíkɛnyɛ wúʔuro yè, a yeli 'tánʔa nyaguruyo kùlo nɛ̄ lè. 44 A Amɔri kùlo siɛnnɛ pe 'yiri nyaguruyo nī yè baa pe 'puu wè, nɛ̀ tìgi yeli kúrugu,
         nɛ̀ taʔa yeli nɛ̄ nɛ yeli cìra bɛ̀ sámugo tíɛlɛ, nɛ̀ yeli jáa Edɔmi kùlo nī lè, nàa pe ye míɛni Seyiiri kùlo lè, nɛ̀ yeli cìra fúɔ nɛ̀ sɛ́nì nɔ̀ Worima
         kàʔa nɛ̄ gè. 45 Bà yeli 'koli nɛ̀ pɛn wè, a yeli pɛ́nì nyɛni Yewe yiʔɛ mɛ́ gè, nɛ̀ ki yaʔa wiì cɛ́nì
         lúʔu yeli kɔnrɔ mɛ́ dèʔ. Wiì cɛ́nì ngbóli cɛ̀li nɛ̀ lúʔu yeli mɛ́ʔ. 46 Kire nɛ̄ a yeli 'kò baa fúɔ nɛ̀ mɔgɔ nɛ̀ tóri Kadɛsi kàʔa nī gè.»
         
            
               	Worɛbi: Sinayii nyagurugo míʔɛ káà gī, náʔa Fànʔa Kajuʔulo sɛbɛ ŋáà nī wè.

               	Kulocɛliɛ yé Isirayɛli siɛnnɛ cò bèle fànʔa a pe 'tánʔa yiʔɛlɛ togosiin waama kùlo
                     nī lè. Wéli baa Tɔ́r 14.33-34.

               	Wéli baa Yir 18.13-27.

               	Koliyo 19-46 wuʔu nī gè, wéli baa Tɔ́r 13.1–14.45.

               	Wéli baa Tɔ́r 13.1-15.

               	Wéli baa Tɔ́r 13.6; 14.24; Yes 14.6-14.

21 A Misa wi ń'nɛ̀ ki juu nɛ́ jo+: «A weli ń'nɛ̀ koli nɛ̀ yiʔɛ nɛ waa cígini waama kùlo kɔli mɛ́ gè, Nyàʔanivɛgɛ Tiire kuʔɔjii kɔli mɛ́ gè, majo bɛ̀ Yewe cé ki juu m'mɛ́ wè. A weli sɛ́nì Seyiiri nyaguruyo kùlo
         màʔa lè nɛ̀ mɔgɔ.»Isirayɛliyé pe yé tóri Edɔmi nɛ́ Mowabi nɛ́ Amɔ kùlogolo mɛ́ gèle2 «Bà lɛ̀lɛ láà kɛ́nì kúɔ wè, a Yewe 'ki juu m'mɛ́ nɛ́ jo: 3 ‹Ki nyɛ́nì mɔgɔ nɛ̀ caanri bà yeli tíi nɛ nyaguruyo kùlo mári lè. Ye- yɛ̀ yeri waa
         cɛngɛnyɛnifolimɛ kàmɛgɛ kɔli mɛ́ gè !4 « ‹-Ki juu ma gbɛ̀ngɛ siɛnnɛ mɛ́ bèle: Yeli bé sa tóri yeli siinyɛninɛ pe kùlo nī
         lè, Ezawu+ pìile bèle, bàli bīɛlɛ tɛ́ninɛ Seyiiri kùlo nī lè. Peli béri fìʔɛ́ yeli nɛ̄, nɛ̀
         ki yaʔa yeli 'yɛli bèri pe ciʔige díɛʔ ! 5 Ye fǎga tún nɛ́ pe níʔ ! Miǐ ga tíi yafiɛn kɛn yeli mɛ́ pe kùlo nī lèʔ; yedaala tɛ́ngɛdiʔɛ
         sì je taa yeli mɛ́ʔ. Nɛ́ ki cɛ́n Ezawu wire mɛ́ mi nyɛ́nì Seyiiri nyaguruyo kùlo kɛn
         lè. 6 Yaliire dáà yeli bé lìi dè, yeli bé ti suɔ pe mɛ́ wali nɛ̄ wī. Nɛ́ míɛni luʔɔ gáà
         yeli bé gbuɔ gè, yeli bé ki suɔ pe mɛ́ wali nɛ̄ wī. 7 Nɛ́ ki cɛ́n, mi Yewe wè, muɔ Kulocɛliɛ wè, mi nyɛ́nì diba taʔa wè muɔ nɛ̄ muɔ baara
         ti mìɛni nī. Mi nyɛ́nì ki cɛ́n gàa ki mìɛni ki 'kpíʔile muɔ tánʔana nī lè waama kùlo
         tiɛkpuʔɔ nī gè. Ki yiʔɛlɛ togosiin wī ŋàa wè, Yewe yeli Kulocɛliɛ wi yē nɛ́ muɔ ní:
         yafiɛn sì muɔ laaʔ.›8 «Kire nɛ̄ a weli 'tóri liʔi weli siinyɛninɛ nɛ̄ bèle, bàli bīɛlɛ Ezawu pìile bèle+, peli bálì pe 'puu Seyiiri kùlo nī lè. A weli míɛni waama kùlo kpàanjali koligo nyaa
         gè nɛ́ ki yaʔa, nɛ́ Elati nɛ́ Eziyɔn Gebɛri kàaya ní yè. A weli 'màʔa nɛ̀ sɛ́nì yiri
         cɛngɛnyɛnifolimɛ kàmɛgɛ kɔli mɛ́ gè, Mowabi kùlo koligo nɛ̄ gè.9 «A Yewe 'mi yɛ: ‹Fǎga tún nɛ́ Mowabi kùlo ní lèʔ; fǎga kapiɛnnɛ kpúɔn nɛ́ pe níʔ !
         Miǐ ga tíi yafiɛn kɛn yeli mɛ́ kire kùlo náà nī lèʔ, nɛ́ ki cɛ́n Lɔti jaala mɛ́ mi nyɛ́nì Ari kàʔa tɛ́nimɛ pi mìɛni kɛn pi- puu pe wobo+.› »10 Faʔa faʔa gè, Ari kàʔa tɛ́nimɛ pi yé puu Emii siɛnnɛ kùlo. Kire siɛnfelige gáà ki
         'puu nɛ́ ŋɔri ní, nɛ́ ní nìʔɛnɛ, nɛ́ ní kpàʔaligɛ bɛ̀ Anaki pìile tíɛlɛ bèle+. 11 Emiiyé bèle nɛ́ Anakiyé bèle, pe mìɛni siin yé puu pe pe tɔ́ri Erefa wuulo, nɛ̀ ki
         yaʔa Mowabi siɛnnɛ pe 'puu nɛ pe yeri Emiiyé. 12 Nɛ́ míɛni Wori siɛnnɛ peli pe yé kíni nɛ̀ puu baa Seyiiri kùlo nī lè, a Ezawu pìile
         pe pɛ́nì pe cìra nɛ̀ yige nɛ̀ pe mìɛni kpúu, nɛ́ tɛ́ni baa kùlo nī lè. Kire kàduʔumɛ
         a Isirayɛli siɛnnɛ pe 'ki kpíʔile bɛ̀, kùlo náà ni yē pe woli lè, nàa Yewe yé kɛn pe mɛ́ lè.13 «A Yewe nɛ waa yiʔɛmɛ nɛ nyu nɛ́ mi Misa ní wè, nɛ́ jo: ‹Píra ŋáà nī wè ye- yɛ̀, ye
         Zɛrɛdi kápaligɛ jeli gè.›«A weli 'ki kpíʔile, nɛ̀ Zɛrɛdi kápaligɛ jeli gè. 14 Nɛ̀ ki líɛ Kadɛsi Barinɛya kàʔa nɛ̄ gè fúɔ nɛ̀ sɛ́nì Zɛrɛdi kápaligɛ jeli gè, weli
         tánʔana mɔgɔgɛnmɛ bè, pi mìɛni 'puu yiʔɛlɛ togo nɛ́ kpɔrigɔ nɛ́ kataanri. Kire yé
         kpíʔile kire ga buu kapiɛngbuɔn kɛ̀nnɛ náà siɛnnɛ bèle pe- mìɛni kùu bè yiri bùguro
         nī dè, majo bɛ̀ Yewe cé ki kàli nɛ̀ kɛn pe mɛ́ wè+. 15 Yewe kɔli ki yé yɛ̀ pe kúrugu míɛni, bè pe kpúu bè yige bùguro nī dè, kire ga buu
         pe- mìɛni kùu bè kúɔ péwu.16 «Bà kapiɛngbuɔn kɛ̀nnɛ siɛnsɛnminɛ pe 'kùu nɛ̀ kúɔ bèle, 17 a Yewe 'mi yɛ nɛ́ jo: 18 ‹Pàngɛ gè muɔ bé yɛ̀ bè Mowabi kùlo láʔala jeli lè, kùlo náà pe ye míɛni Ari kàʔa
         tɛ́nimɛ bè. 19 Muɔ bé sa nɔ̀ Amɔyé kùlo yiʔɛ mɛ́ gè. Fǎga tún nɛ́ pe níʔ, fǎga kapiɛnnɛ kpúɔn nɛ́
         pe níʔ. Miǐ ga tíi yafiɛn kɛn muɔ mɛ́ Amɔyé kùlo nī lèʔ, nɛ́ ki cɛ́n Lɔti pìile mɛ́
         mi nyɛ́nì ni kɛn+.› »20 Kire kùlo+ náà tɛ́nimɛ míɛni pi 'puu Erefayé woli; Erefayé peli pe 'puu baa tɛ́ninɛ faʔa gè.
         Amɔ wuulo peli 'puu nɛ Erefayé yeri bèle Zamizumiyé. 21 Ki siɛnfelige gáà ki 'puu nɛ́ ŋɔri ní, nɛ́ ní nìʔɛnɛ, nɛ́ ní kpàʔaligɛ bɛ̀ Anakiyé
         tíɛlɛ bèle. Yewe yé pe cúʔɔ nɛ̀ yige Amɔyé pe yiʔɛ mɛ́, a Amɔyé peli pɛ́nì pe kùlo
         líɛ lè nɛ̀ tɛ́ni baa ni nī pe sìndiʔɛ nī gè.22 Kire míɛni wi yé kpíʔile Ezawu pìile mɛ́ bèle, peli bálì pe yē tɛ́ninɛ Seyiiri kùlo
         nī lè. Peli kɛnmɛ nɛ̄ Yewe yé Wori siɛnnɛ cúʔɔ bèle nɛ̀ yige baa pe yiʔɛ mɛ́ gè, á
         Ezawu pìile peli 'kùlo líɛ lè nɛ̀ tɛ́ni baa ni nī pe sìndiʔɛ nī gè, fúɔ nɛ̀ pɛ́nì
         nɔ̀ pàngɛ nɛ̄. 23 Gàa ki 'Aviyé kúɔ bèle, peli bálì pe 'puu tɛ́ninɛ vòyo nī yè fúɔ nɛ̀ sɛ́nì nɔ̀ Gaza
         kàʔa nɛ̄ gè, Kafitɔri siɛnnɛ bálì pe 'yiri Kafitɔri kùlo+ nī lè faʔa gè, peli pe pɛ́nì pe cúʔɔ nɛ̀ yige baa, nɛ́ tɛ́ni baa kùlo nī lè pe sìndiʔɛ
         nī gè.Pe yé Sikɔn nɛ́ Ɔgi jáa wè24 «Yewe 'puu nɛ waa yiʔɛmɛ nɛ nyu nɛ́ mi Misa ní nɛ́ jo: ‹Ye- yɛ̀ yeri waa ye sa Arinɔni
         kápaligɛ jeli gè. Ye- ki wéli, mi nyɛ́nì Sikɔn kɛn wè yeli mɛ́, Kɛsibɔni kàʔa tɛ́nimɛ
         kùlofɔli wè, Amɔriyé wuu wè, wire nɛ́ wi kùlo ní lè. Ye- séli ye wi kùlo líɛ lè, yè kapiɛnnɛ kpúɔn nɛ́
         wi ní. 25 Bè ki séli pàngɛ nɛ̄ gè, m'bé ki kpíʔile kùlogolo siɛnfeliye yi mìɛni de fìʔɛ́ muɔ
         nɛ̄; fíɛgbuɔrɔ bé pe cò. A pe 'taa nɛ̀ yeli wori lúʔu dè, pe béri fún de yàʔara muɔ
         yiʔɛ mɛ́ gè bé puu funbiɛnrɛ nɛ̄.›26 «Baa Kedemɔti waama kùlo mɛ́ lè, a mi 'tundunminɔ tun Sikɔn+ mɛ́ wè, Kɛsibɔni kàʔa tɛ́nimɛ kùlofɔli wè, nɛ́ yanyige siɛnrɛ ní, nɛ́ jo: 27 ‹-Weli yaʔa weli- sùuri muɔ kùlo nī lè ! Weli béri tóri koligo kire yákuɔ nī wī. Weli
         sì je wàli kàliige mɛ́ʔ, weli sì je wàli míɛni kàmɛgɛ mɛ́ʔ. 28 Yaliire dáà weli bé lìi dè, weli bé ti suɔ yeli mɛ́ wali nɛ̄ wī, nɛ́ luʔɔ gáà weli
         bé gbuɔ gè, weli bé ki suɔ yeli mɛ́ wali nɛ̄ wī. -Weli yaʔa weli- tánʔa bè tóri yákuɔ,
         29 fúɔ weli sa Zurudɛn cáʔa jeli gè bè jíin kùlo nī lè nàa Yewe weli Kulocɛliɛ bé kɛn weli mɛ́ lè. Ezawu pìile bèle bàli bīɛlɛ tɛ́ninɛ Seyiiri nyaguruyo kùlo nī lè, nɛ́ Mowabiyé ní bèle bàli bīɛlɛ tɛ́ninɛ Ari kàʔa tɛ́nimɛ nī bè, bɛ̀ peli 'ki kpíʔile nɛ́ weli
         yaʔa a weli 'sùuri pe kùlo nī lè.›30 «Nɛ̀ ki yaʔa, Sikɔn, Kɛsibɔni kàʔa tɛ́nimɛ kùlofɔli wè, wire sì puu nɛ caa bè weli
         yaʔa weli- sùuri wi kùlo nī lèʔ. Nɛ́ ki cɛ́n Yewe yeli Kulocɛliɛ wè, wi yé wi fungo
         gbɛ̀n gè a wi 'cíi, kire ga buu weli gbɛ̀ wi jáa kire cɛngɛ gè.31 «A Yewe sí mi yɛ: ‹-Ki wéli, mi nyɛ́nì séli nɛ̀ Sikɔn kɛn wè yeli mɛ́ nɛ́ wi kùlo
         ní lè. Kire nɛ̄ ye- séli ye wi kùlo líɛ lè.›32 «A Sikɔn nɛ́ wi kapiɛngbuɔnnɔ pe mìɛni 'yiri nɛ̀ weli kpàli bè tún nɛ́ weli ní baa
         Yaʔazi tiʔɛ nī gè. 33 A Yewe weli Kulocɛliɛ wi 'wi kɛn weli mɛ́, a weli 'wi jáa, wire nɛ́ wi jaala ní bèle
         nɛ́ wi kapiɛngbuɔnnɔ pe míɛni ní bèle. 34 Kire lɛ̀lɛ nī lè, a weli 'wi kàaya yi mìɛni líɛ, a weli sí ki juu nɛ́ jo kàaya nyáà
         yè, nɛ́ yi nàguɔlɔ, nɛ́ yi cɛlilɛ, nɛ́ yi pìile ní bèle, weli 'yi cúʔɔ nɛ̀ yige baa
         péwu nɛ̀ yɛli nɛ́ Yewe kàyuʔujuuro ní dè. Weli sì wàa nigbe yaʔa sìi nɛ̄ʔ. 35 Yajuuro tire yákuɔ weli 'cò kapiɛnnɛ tɔ̀ni wè, nɛ́ míɛni yacɛ̀nrɛ ní dè dàa weli 'líɛ
         kàaya nī yè.36 «A Yewe weli Kulocɛliɛ wi 'Aroweri kàʔa kɛn gè weli mɛ́, kàʔa gáà ki yē Arinɔni kápaligɛ
         nyuɔ nɛ̄ gè; kire kàʔa kire yē kápaligɛ táanni wī. Nɛ̀ líɛ kire tiʔɛ nī gè fúɔ nɛ́
         sɛ́nì nɔ̀ Galaadi kùlo nɛ̄ lè, kàʔa sì puu baaʔ gàa ŋɔri ti yé niʔɛ weli nɛ̄ wèʔ.
         37 Ki 'nyaa Amɔyé kùlo lè, lire nɛ̄ weli sì yé kpɔniʔ, nɛ́ Yabɔki lakolibile kápaliyɛ
         tiɛyɛ ní yè, nɛ́ nyaguruyo kùlo kàaya ní yè, nɛ́ tiɛrɛ ti mìɛni ní dàa wuʔu Yewe weli
         Kulocɛliɛ yé juu nɛ̀ gbɛ̀ngɛ gè nɛ́ jo we- ti yaʔa dè.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Wéli baa Sél 36.8.

               	Isirayɛliyé pe yé puu siinyɛnigɛ nɛ̄ nɛ́ Ezawu pìile ní bèle, nɛ́ ki cɛ́n Ezawu 'puu
                     Yakuba wi luɔ (wéli baa Sél 25.24-26).

               	Wéli baa Sél 19.30-38.

               	Koliyo 10-12 wuʔu nɛ̄ gè, nyasiɛnkɛniyɛ yáà yē nyàa yi 'jíin Misa siɛnrɛ sunʔɔmɔ nī
                     bè, bè kele kálì fílige juu. Wéli baa tiʔɛ gíì ki nyu Emiiyé wuʔu nɛ̄ gè: Sél 14.5. Anakiyé wuʔu ki 'juu baa Tɔ́r 13.22,33.

               	Wéli baa Tɔ́r 14.28-35.

               	Wéli baa Sél 19.30-38.

               	Koliyo 20-23 wuʔu nī gè, nyasiɛnkɛniyɛ yáà yē baa nyàa yi 'jíin Misa siɛnrɛ sunʔɔmɔ
                     nī bè, bè kele kálì fílige juu.

               	Kafitɔri siɛnnɛ bálì pe 'kùlo náà líɛ lè, peli míʔɛ ki yé kɛ́nì yiʔɛ nɛ̀ kò Filisitiyé
                     bèle.

               	Wéli baa Tɔ́r 21.21-26.

31 A Misa wi ń'nɛ̀ ki juu nɛ́ jo+: «A weli 'koli nɛ̀ yiʔɛ nɛ waa Basan kùlo+ kɔli mɛ́ gè, cɛngɛnyɛnifolimɛ kàmɛgɛ kɔli mɛ́ gè. A Ɔgi+, Basan kùlofɔli wè, a wire 'yiri nɛ̀ weli kpàli nɛ́ wi kapiɛngbuɔnnɔ pe mìɛni ní,
         bè kapiɛnnɛ kpúɔn nɛ́ weli ní Ɛdirɛyi kàʔa nī gè. 2 A Yewe 'ki juu m'mɛ́ nɛ́ jo: ‹Fǎga de fìʔɛ́ wi nɛ̄ʔ, nɛ́ ki cɛ́n mi nyɛ́nì wi le muɔ kiyɛ
         nī yè, nɛ́ wi kapiɛngbuɔnnɔ pe mìɛni ní, nɛ́ kùlo ní lè. Muɔ bé wi kpíʔile kɛnmɛ bíì
         nɛ̄ muɔ cé Sikɔn cò wè, Amɔriyé kùlofɔli wè, wire ŋáà wi 'puu tɛ́niwɛ Kɛsibɔni kàʔa
         nī gè.›3 «A Yewe weli Kulocɛliɛ wi 'Basan kùlofɔli Ɔgi le wè weli kiyɛ nī míɛni nɛ́ wi kapiɛngbuɔnnɔ
         pe mìɛni ní bèle, a weli 'pe jáa; siɛn nigbe sì cɛ́nì suɔ pe nīʔ. 4 Kire lɛ̀lɛ nī lè, a weli 'ki kàaya nyáà yi mìɛni líɛ; kàa nigbe sì kòʔ. A yi 'kúɔ
         kàaya togotaanri, Arigobi tɛ́nimɛ pi mìɛni nī bè, baa Basan kùlo nī lè. Kire tiʔɛ
         nī gè Ɔgi wire wi yé puu ki kùlofɔli wè. 5 Kàaya yi mìɛni 'yi puu gunzuluyo ní yè, lìriye nɛ́ ní kpàʔaliyɛ, nɛ́ ki kɔ̀riyɔ ní
         yè sùʔɔyɔ nɛ́ timɔri kpèliye ní. Vòniʔɛrɛ 'puu baa míɛni nyàa piyè yé sùlu yèʔ. 6 Kàaya nɛ́ vòyo nyáà yè nɛ́ yi nàguɔlɔ ní bèle, nɛ́ yi cɛlilɛ ní bèle, nɛ́ yi pìile
         ní bèle, a weli 'yi mìɛni láʔa yè nɛ̀ kɛn Yewe mɛ́ nɛ̀ yi cúʔɔ nɛ̀ yige baa péwu,
         majo bɛ̀ weli cé ki kpíʔile Kɛsibɔni kàʔa tɛ́nimɛ nī bè, gàa nī Sikɔn yé puu kùlofɔli
         wè. 7 A weli 'kàaya fùʔuro yè péwu nɛ́ yajuuro líɛ dè kapiɛngbuɔn tɔ̀ni.8 «Amɔriyé tɛ́nimɛ nī bè, Zurudɛn cáʔa lìʔɛlɛ nī lè cɛngɛnyɛnifoligɔli mɛ́ bè, baa kùlofɔlilɔ
         bálì pe siin pe 'puu bèle, Sikɔn nɛ́ Ɔgi ní wè. Kire tiʔɛ tɛ́nimɛ pi yé séli Arinɔni
         kápaligɛ tiʔɛ nī gè cɛngɛnyɛnifolimɛ kàliige kɔli mɛ́ gè, fúɔ nɛ̀ sɛ́nì nɔ̀ Ɛrimɔ
         nyagurugo nɛ̄ gè cɛngɛnyɛnifolimɛ kàmɛgɛ kɔli mɛ́ gè. Kire lɛ̀lɛ lire nī, weli 'Amɔriyé
         kùlo tɛ́nimɛ pi mìɛni líɛ.»9 Siidɔnyé, peli 'puu nɛ Ɛrimɔ nyagurugo+ yeri gè Siriyɔn nyagurugo, á Amɔriyé peli 'puu nɛ ki yeri Seniiri nyagurugo.10 «A weli 'kàaya nyáà yi mìɛni líɛ nyàa yi 'puu nyagurugo sédali nɛ̄ wè, fúɔ nɛ́ sɛ́nì
         nɔ̀ Galaadi kùlo nɛ̄ lè nɛ́ Basan kùlo ní lè, nɛ̀ màʔa nɛ́ sɛ́nì nɔ̀ Salika kàʔa nɛ̄
         gè nɛ́ Ɛdirɛyi kàʔa ní gè; kire kàaya yi 'puu Basan kùlofɔli Ɔgi wi kùlofɔligɔ nī
         gè. 11 Basan kùlofɔli Ɔgi wè, wire nigbe wi yé kò sìi nɛ̄ Erefa siɛnkpaʔajɛ̀nminɛ nī bèle.
         Wi yasinɛgɛ+ ki 'puu timɔri wuʔu; ki yé puu baa Arabati kàʔa nī gè, Amɔyé wuʔu gè. Yasinɛgɛ ki
         tɔnigɛnmɛ pi yé puu kabuunyiʔɛnɛ kacɛri; ki píɛlɛgɛnmɛ ní bè kabuunyiʔɛnɛ sicɛri,
         nàguɔ kabuunyɛni tɔnigɛnmɛ.»Misa yé kùlo náà liɛlɛ lè saaya tùluyo taanri nɛ̄ yè12 «Kire lɛ̀lɛ nī lè, a weli 'kùlo náà ni mìɛni líɛ lè weli woli. Nɛ̀ líɛ Aroweri kàʔa
         láʔala nɛ̄ lè, gàa ki 'puu Arinɔni kápaligɛ táanni gè, nɛ́ Galaadi nyaguruyo kùlo
         tílaga ní gè nɛ́ ki kàaya ní yè, mi 'tiɛrɛ dáà kɛn dè Wurubɛniyé nɛ́ Gadiyé mɛ́ bèle.13 «A mi 'Galaadi kùlo sɛnnɛ kɛn lè Manase saʔa tùlugo tílaga mɛ́ gè, nɛ́ míɛni Basan kùlo ni mìɛni kɛn pe mɛ́, nàa nī Arigobi
         tɛ́nimɛ bè; pi mìɛni yé puu kùlofɔli Ɔgi fànʔa láara gè. Kire tiʔɛ kire pe ye Erefayé
         kùlo lè. 14 Yayiiri wè, Manase wuu wè, a wire 'Arigobi tɛ́nimɛ pi mìɛni líɛ fúɔ nɛ̀ sɛ́ni nɔ̀
         Gesuriyé nɛ́ Maʔakayé láʔala nɛ̄ lè. A wi 'wi míʔɛ le gè Basan kùlo ni vòyo nɛ̄ yè,
         a pe 'kò nɛ yi yeri Yayiiri vòyo fúɔ nɛ̀ pɛ́nì nɔ̀ pàngɛ nɛ̄ gè. 15 Manase jaa Makiiri siimɛ mɛ́ mi 'Galaadi kùlo kɛn lè.16 «Tɛ́nimɛ báà pi 'puu Galaadi kùlo nɛ́ Arinɔni kápaligɛ sunʔɔmɔ ní bè, a mi 'pi kɛn
         Wurubɛni siimɛ mɛ́ bè nɛ́ Gadi siimɛ ní bè. Arinɔni kápaligɛ lakoligo ki 'puu tɛ́nimɛ
         pi láʔala lè cɛngɛnyɛnifolimɛ kàliige mɛ́ gè, a tɛ́nimɛ pi sɛ́nì nɔ̀ Yabɔki lakolibile
         kápaligɛ nɛ̄ gè, gàa ki 'puu Amɔyé kùlo láʔala lè.17 «Saaya tùluyo nyáà taanri láʔagɛlɛ keli gīɛlɛ gàli gèle: cɛngɛnyɛnijiingɔli mɛ́ láʔala
         nɛ̄ lè nàa niī Zurudɛn cáʔa nɛ̄ gè waama kùlo kpàanjali nī wè, gàa ki yē Kinɛrɛti kuʔɔjii+ nɛ́ Yasuʔɔniʔɛgɛ kuʔɔjii sunʔɔmɔ nī bè; cɛngɛnyɛnifoligɔli mɛ́ gè, láʔala ni 'puu
         Pisiga nyagurugo táanmɛ gè.18 «Kire lɛ̀lɛ nī lè, a mi 'tunduro kɛn yeli mɛ́, yeli bálì bīɛlɛ kapiɛngbuɔnnɔ bèle,
         Wurubɛni wuulo bèle nɛ́ Gadi wuulo bèle nɛ́ Manase tílaga wuulo bèle, nɛ́ jo: ‹Yewe yeli Kulocɛliɛ wi nyɛ́nì kùlo náà kɛn lè yeli mɛ́, kire ga buu yeli- ni líɛ ni- kò
         yeli woli. Yeli bé kapiɛngbuɔn yɛrɛ líɛ dè bè kíni yeli siinyɛninɛ Isirayɛli siɛnnɛ yiʔɛ mɛ́ gè+. 19 Yeli cɛlilɛ nɛ́ yeli pìile peli yákuɔ, nɛ́ yeli yajuuniʔɛrɛ ní dè dàa mi 'cɛ́n yeli
         wori dè, tire ti bé kò bile kàaya nī yè nyàa mi 'kɛn yeli mɛ́ yè. 20 Yeli 'yɛli bè cáan fúɔ bè taa Yewe ba ŋɔ́daala kɛn yeli siinyɛninɛ mɛ́ bèle majo bɛ̀
         wi 'ki kpíʔile yeli mɛ́ gè; peli míɛni sí ba pe kùlo taa lè nàa Yewe yeli Kulocɛliɛ
         bé kɛn pe mɛ́ lè, Zurudɛn cáʔa kayɔbigɔ gíì mɛ́ gè. Kire kàduʔumɛ yeli bé nɛ́ koli
         bè sa tɛ́ni yeli kɔrigɔ nī gè gàa mi cé kɛn yeli mɛ́ gè.›21 «Kire lɛ̀lɛ nī lè, a mi 'ki juu nɛ̀ gbɛ̀ngɛ Yesuwe mɛ́, nɛ́ wi yɛ: ‹Muɔ nyapigele ke nyɛ́nì ki nyaa gàa Yewe yeli Kulocɛliɛ wi 'kpíʔile
         Amɔriyé kùlofɔlilɔ bálì siin nɛ̄ bèle. Bɛ̀ sí Yewe bé kùlofɔliyɔ nyáà yi mìɛni kpíʔile,
         nyàa yeli bé nyaa yè Zurudɛn cáʔa lìʔɛlɛ nī lè cɛngɛnyɛnijiingɔli mɛ́ gè. 22 Ye fǎga de fìʔɛ́ pe nɛ̄ʔ ! Nɛ́ ki cɛ́n Yewe yeli Kulocɛliɛ wire wi bé kapiɛnnɛ kpúɔn
         lè yeli mɛ́.› »Yewe sì yé yéri ki nɛ̄ʔ Misa wi- jiin kùlo nī lèʔ23 «Kire lɛ̀lɛ náà nī lè, a mi 'Yewe fiɛn wè kpuʔɔ nɛ́ jo+: 24 ‹Kàfɔli Yewe, muɔ nyɛ́nì séli nɛ̀ ki tìɛ mi nɛ̄, mi ŋáà wī muɔ baakuɔwɔ wè, muɔ kpuɔmɔ nɛ́
         muɔ ŋɔri kɔli gè. Kulocɛliɛ wáà ní yē baa lé, nyìʔɛnɛ nɛ́ dàala nī lè, ŋàa wi bé ní
         gbɛ̀ muɔ baara nɛ́ muɔ kakpoliyo kpíʔile yè ? 25 Mi nɛ muɔ fiɛn wī, -mi yaʔa mi- sa kùtaanna náà nyaa lè, Zurudɛn cáʔa kayɔbigɔ gíì nɛ̄ gè, kire kùlo náà niī baa nyagurucɛ̀nyɛ nī yè, nɛ́ Liban nyaguruyo
         ní yè.›26 «Nɛ̀ ki yaʔa Yewe fungo ki yé yɛ̀ mi kúrugu yeli kɛnmɛ nɛ̄ bè; wiì fɔ̀li nɛ̀ lúʔu
         mi mɛ́ʔ ! A Yewe 'mi yɛ: ‹-Nyuɔ tɔ́n gè ! Fǎga ní siɛnrɛ dáà juu dè m'mɛ́ʔ ! 27 Tánʔa Pisiga nyagurugo naamɛ gè ma nɔ̀ ki mijuulo nɛ̄ lè, ma yiʔɛ yɛ̀gɛ gè ma wéli
         cɛngɛnyɛnifolimɛ kɔli mɛ́ gè, nɛ́ ni kàmɛgɛ kɔli mɛ́ gè, nɛ́ ni kàliige kɔli mɛ́ gè,
         nɛ́ cɛngɛnyɛnijiinmɛ kɔli mɛ́ gè, nɛ́ ki yaʔa muɔ sǐ ga tíi Zurudɛn cáʔa jeli gèʔ.
         28 Ma tunduro kɛn dè Yesuwe mɛ́ wè, ma lèbaanna nɛ́ ŋɔri nyɔ́gɔ wi nī, nɛ́ ki cɛ́n wire wi bé siɛnnɛ bálì yiʔɛ
         kíni gè bè Zurudɛn cáʔa jeli gè. Wire wi bé kùlo náà kɛn lè pe mɛ́ kɔrigɔ, nàa muɔ
         nɛ nyaʔa lè.›29 «Kire nɛ̄ a weli 'kò kpàanjali nɛ̄ wè ŋàa wi 'puu Beti Peyɔri tiʔɛ yiʔɛ mɛ́ gè.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Basan kùlo: Ni 'puu sédali tiʔɛ, Galaadi kùlo lìʔɛlɛ nī lè, cɛngɛnyɛnifoligɔli mɛ́ kàmɛgɛ kɔli
                     mɛ́, nɛ́ ní Galile kuʔɔjii táanni wè, cɛngɛnyɛnifoligɔli mɛ́ gè.

               	Wéli baa Tɔ́r 21.33-35.

               	Ɛrimɔ nyagurugo: Nyagurukpaʔaligɛ gáà ki 'puu Basan kùlo nī lè cɛngɛnyɛnifoligɔli kàmɛgɛ mɛ́.

               	yasinɛgɛ: Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: kúbilo kasuu.

               	Kinɛrɛti kuʔɔjii: Pe ki yeri míɛni Galile kuʔɔjii, nɛ́ ní Zenɛzarɛti kuʔɔjii.

               	Koliyo 18-20 tiʔɛ nī gè, wéli baa Yes 1.12-15.

               	Koliyo 23-27 tiʔɛ nī gè, wéli baa Tɔ́r 27.12-14; Fàn 32.48-52.

Isirayɛliyé pe 'yɛli pe- pìye puɔ Yewe nɛ̄ wè41 A Misa ń'nɛ̀ ki juu nɛ́ jo+: «Píra ŋáà nī wè, Isirayɛliyé yo, yeli 'yɛli bè fànʔa kele lúʔu gèle nɛ́ kàyuʔujuuro ní dè dàa nɛ̄ mi nɛ yeli tɛnmɛ
         dè, kire ga buu yeli de ti kpínʔini, dí yeli sí sìi taa, yé sí jíin kùlo nī lè bè
         ni líɛ yeli woli, kùlo náà Yewe yeli tobilo Kulocɛliɛ wi bé kɛn yeli mɛ́ lè. 2 Yeli sǐ ga tíi siɛnrɛ táà fàri dàa nɛ̄ mi 'juu nɛ̀ gbɛ̀ngɛ yeli mɛ́ dèʔ, yeli míɛni
         sǐ ga tíi kàa yige ti nīʔ, kire ga buu yeli- Yewe yeli Kulocɛliɛ kajuudiʔɛlɛ siɛnrɛ
         cò dè dàa mi 'juu nɛ̀ gbɛ̀ngɛ yeli mɛ́ dè+. 3 Yeli nyapigele ke 'ki nyaa gàa Yewe 'kpíʔile baa Baali Peyɔri nyagurugo mɛ́ gè+: Yewe yeli Kulocɛliɛ wi 'siɛnnɛ pe mìɛni cúʔɔ nɛ̀ yige yeli sunʔɔmɔ nī bè, bàli pe
         yé sɛ́ni Baali yasungo sungu gè, baa Peyɔri nyagurugo mɛ́ gè. 4 Nɛ̀ ki yaʔa yeli bálì bīɛlɛ ye 'yìye puɔ Yewe yeli Kulocɛliɛ nɛ̄ wè, yeli ye mìɛni
         'kò sìi nɛ̄ pàngɛ gè.5 «Ye- ki wéli, mi nyɛ́nì yeli tɛnmɛ fànʔa kele nɛ̄ gèle nɛ́ kàyuʔujuuro ní dè, majo
         bɛ̀ Yewe mi Kulocɛliɛ wi yé ki juu nɛ̀ gbɛ̀ngɛ m'mɛ́ wè, kire ga buu yeli de ti kpínʔini
         kùlo nī lè nàa nī yeli bé jíin bè ni líɛ ni- kò yeli woli lè. 6 Yeli bé ti cò, yeli béri ti kpínʔini, kire ki bé ki yaʔa dí yeli- cìlige bè kaala
         cɛ́n kùlogolo kálì siɛnnɛ bálì yiʔɛ mɛ́ gè, bàli pe béri fànʔa kele gálì ke mìɛni
         lúru gèle. Pe bé ki juu bé jo: ‹Siɛnfelige gáà kiī kpuʔɔ nɛ́ ní ŋɔri ní, a pe 'cìlige
         nɛ̀ kaala cɛ́n !›7 «Nɛ́ ki cɛ́n, kùlo láà ní yē baa lé nàa ni 'kpúʔɔ lè nɛ́ ní ŋɔri ní dè, nàa mɛ́ kulocɛliɛ
         wáà yē wè, kulocɛliɛ ŋáà wi 'kpɔni ni nɛ̄ wè bɛ̀ Yewe weli Kulocɛliɛ tíɛlɛ wè ? Yewe
         wè, a weli 'wi yeri wè, lɛ̀lɛ ó lɛ̀lɛ nī wi nɛ̂ lúʔu. 8 Kùlo láà ní yē baa lé nàa ni 'kpuʔɔ lè nɛ́ ní ŋɔri ní dè, nàa mɛ́ fànʔa kele sínnɛ
         nɛ́ kàyuʔujuuro sínnɛ yē dè bɛ̀ Fànʔa Siɛnrɛ dáà ti mìɛni tíɛlɛ dàa mi 'tɛ́ngɛ yeli yiʔɛ mɛ́ gè pàngɛ gè ?»Pe 'yɛli bè Yewe nyakungɛngɛ siɛnrɛ cò dè cɛ̀ngɛ9 «Gìi gī baa gè, mìɛ cò cɛ̀ngɛ, mari mìɛ ciʔige muɔ tíimɛ wè, cɛngɛ ó cɛngɛ muɔ sìi
         nī wè, kire ga buu muɔ fǎga fìʔɛ nɛ́ kele ní gèleʔ gàli muɔ nyapigele ke 'nyaa gèle.
         Kiyè yɛli bè yiri muɔ nīʔ ! Ma muɔ pìile tɛnmɛ bèle nɛ́ muɔ kàduʔumɛ pìile ní bèle.
         10 Gìi ki 'kpúʔɔ gè, kiì yɛli muɔ fìʔɛ nɛ́ cɛngɛ gáà ní gèʔ, cɛngɛ gíì muɔ 'puu yériwe
         Yewe muɔ Kulocɛliɛ yiʔɛ mɛ́ gè Worɛbi nyagurugo mɛ́ gè, a Yewe 'ki juu m'mɛ́ nɛ́ jo: ‹-Siɛnnɛ pe mìɛni gbuʔulo mi yiʔɛ mɛ́ gè kire
         ga buu pe- mi siɛnrɛ lúʔu dè, bè sí séli bèri fìʔɛ́ mi nɛ̄ pe sìi cɛnyɛ yi mìɛni nī
         dàala nɛ̄ lè, béri pe pìile tɛnmɛ bèle ti nɛ̄+.›11 «Kire cɛngɛ gè, a yeli 'sìʔɛrɛ nɛ̀ kpɔni nyagurugo táanmɛ nɛ̄ wè, á nyagurugo ní gè
         kàsun gáà ki 'puu nɛ nyí nɛ yɛ̀gí fúɔ nyìʔɛnɛ nī lè. Yebiliwuɔlɔ dɛ́ndɛn ni 'puu baa,
         nɛ́ kàsadibarɛ dáà ti 'kpílige dè. 12 A Yewe 'juu nɛ́ yeli ní kàsun sunʔɔmɔ nī bè. Yékpoli lire nī yeli 'puu nɛ lúru, nɛ̀
         ki yaʔa yeli sì yé yafiɛn nyaaʔ. Yékpoli lire yákuɔ ni 'puu baa. 13 A wi 'wi nyakungɛngɛ siɛnrɛ juu dè yeli mɛ́, dàa wi 'juu nɛ̀ gbɛ̀ngɛ yeli mɛ́ dè nɛ́ jo yeri ti kpínʔini:
         kajuudiʔɛlɛ kiɛ gèle. A wi 'ke sɛbɛ kàdɛnitɛnyɛ siin nɛ̄+.14 «Kire lɛ̀lɛ náà nī lè, a Yewe 'ki juu nɛ̀ gbɛ̀ngɛ mi mɛ́ nɛ́ jo mi- yeli tɛnmɛ fànʔa
         kele nɛ́ kàyuʔujuuro nɛ̄ dè, kire ga buu yeli de ti kpínʔini kùlo nī lè nàa kɔli mɛ́
         yeli nɛ tári nɛ waa bè sa ni líɛ lè ni- kò yeli woli.»Pe fǎga de sunguʔ15 «Bɛ̀ sí ki yē gè, yeli sì yé Yewe wi yiʔɛ nyaaʔ cɛngɛ gáà wi 'juu nɛ́ yeli ní wè kàsun sunʔɔmɔ nī bèʔ, baa Worɛbi nyagurugo mɛ́ gèʔ. Kire nɛ̄ yeri yìye ciʔige díɛʔ, 16 kire ga buu ye fǎga yìye cúʔɔʔ bé sa yakaa fáala kpíʔileʔ gàa yeli béri gbùʔɔrɔ́ bèri
         ki sungu gèʔ, gàa ki bé puu nàguɔ tíɛlɛ kire ga laa cɛliwɛ tíɛlɛ wè+, 17 gàa míɛni ki bé puu yawiʔi ó yawiʔi tíɛlɛ gè gàa ki yē dàala nɛ̄ lè, á kire bɛ̀ʔ yafinige
         ó yafinige gáà ki fini naamɛ gè, 18 nɛ́ yafulolido ti mìɛni tíɛlɛ dàa ti fulolo dàala nɛ̄ lè, nɛ́ fúɔ ó fúɔ ŋáà wī luʔɔ
         nī gè. 19 A yeli kɛ́nì yiʔɛ yɛ̀gɛ gè nɛ̀ wéli nyìʔɛnɛ nī lè, nɛ́ cɛngɛ nyaa gè, nɛ́ ŋɔgɔlɔ ní
         gèle, nɛ́ yege ní gè, kire 'jo naamɛ yɛrɛ dáà ti mìɛni dè dàa siɛn bé gbɛ̀ nyaa nyìʔɛnɛ
         nī lè, ye fǎga ki yaʔa tire táà yeli fáanniʔ yeli sa káguro cáan ti yiʔɛ mɛ́ gèʔ,
         bè baara ti mɛ́ bè ti sunʔ. Yewe yeli Kulocɛliɛ wè, wi nyɛ́nì ki yaʔa siɛnsɛnminɛ
         peli nɛ ki kpínʔini, bàli bīɛlɛ dàala nɛ̄ lè. 20 Nɛ̀ ki yaʔa gàa ki 'yeli kúɔ bèle, Yewe nyɛ́nì yeli píle nɛ̀ yige vúguruyo kàsun nī
         gè, kire gáà ki 'puu Ezipiti kùlo lè, bè yeli kpíʔile wi siɛnnɛ, siɛnfelige gáà gī wire wuʔu gè nɛ́ wi kɔrigɔ
         gè, majo bɛ̀ yeli yē pàngɛ gè.21 «A Yewe fungo ki 'yɛ̀ kpuʔɔ mi kúrugu yeli kɛnmɛ nɛ̄ bè, a wi 'kàli nɛ́ jo mi sǐ ga tíi Zurudɛn cáʔa jeli gèʔ bè jíin kùtaanna nī lèʔ nàa Yewe yeli Kulocɛliɛ wi bé kɛn yeli mɛ́
         lè ni- puu yeli kɔrigɔ gè+. 22 Mi wè, m'bé sí kùu náʔa kùlo náà nī lè; miǐ ga Zurudɛn cáʔa jeli gèʔ. Nɛ̀ ki yaʔa
         yeli bèle, yeli bé ki jeli bè sa kùtaanna náà líɛ lè. 23 Kire nɛ̄ yeri yìye ciʔige díɛʔ, ye fǎga fìʔɛ nɛ́ nyakungɛngɛ ní gèʔ gàa Yewe yeli Kulocɛliɛ wi 'kún nɛ̀ kɛn yeli mɛ́ gèʔ: ye fǎga yafiɛn kpíʔile
         yasungoʔ, gàa ki 'yakaa líɛ gèʔ. A yeli 'kire kpíʔile gè, kire 'jo yeli nyɛ́nì Yewe
         yeli Kulocɛliɛ tunduro cíi dè wī. 24 Nɛ́ ki cɛ́n Yewe yeli Kulocɛliɛ wè, wi yē kàsunkpuʔɔ gáà ki 'tiʔɛ sórigi gè mɛ́nɛmɛnɛ
         wè; yejaʔa Kulocɛliɛ wī+.25 «Bɛ̀ sí ki yē gè, a yeli kɛ́nì pìile taa wè nɛ́ kàduʔumɛ pìile ní bèle, a yeli 'tɛ́ni
         nɛ̀ mɔgɔ kùlo nī lè, a yeli 'yìye cúʔɔ nɛ̀ sɛ́nì yasungo kpíʔile gè gìi ki 'yakaa
         líɛ gè, á kire bɛ̀ʔ nɛ́ kele kálì kpíʔile gàli ke 'pii Yewe yeli Kulocɛliɛ yiʔɛ mɛ́
         gè nɛ̀ wi fungo yɛ̀gɛ gè, 26 mi nyɛ́nì nyìʔɛnɛ nɛ́ dàala líɛ lè pàngɛ gè ni- puu kiluʔufɔlilɔ yeli nɛ̄: yeli bága
         fuu bè cɛrigɛ kùlo nī lè nàa yeli bé sa líɛ ni- puu yeli woli lè a yeli kɛ́nì Zurudɛn
         cáʔa jeli gè. Yeli sìi cɛnyɛ yi bé weri kùlo nī lè nɛ́ ki cɛ́n yeli bé kùu bè kúɔ
         péwu. 27 Yewe wi bé yeli cɛrigɛ kùlogolo kálì siɛnnɛ sunʔɔmɔ nī bè. Yeli bé puu cɛ̀ri yákuɔ kùlogolo nī gèle baa Yewe 'yeli cìra nɛ̀ tórigo
         wè+. 28 Kire tiʔɛ nī gè yeli béri baara kulocɛlɛlɛ mɛ́ bèle bèri pe sungu, bàli pe 'tɛn tiige
         wuulo bèle nɛ́ kàdari wuulo ní bèle, yasunro dáà ti wè nɛ nyaʔa dèʔ, ti míɛni wè nɛ
         lúruʔ, ti wè nɛ líiʔ, ti míɛni wè nɛ ŋɔ́giʔ.29 «Kire nɛ́ ki mìɛni, bè muɔ 'yaʔa baa wè, a muɔ nɛ Yewe muɔ Kulocɛliɛ caa wè nɛ́ muɔ
         fungo ki mìɛni ní gè, nɛ́ muɔ pìle ni mìɛni ní lè, muɔ bé wi nyaa+. 30 Muɔ funbiɛnrɛ nī dè, a wuʔɔyɔ nyáà yi mìɛni kɛ́nì tuu muɔ nɛ̄ wè, muɔ bé koli bɛn
         Yewe muɔ Kulocɛliɛ mɛ́ wè bè lúʔu wi mɛ́. 31 Nɛ́ ki cɛ́n, Yewe yeli Kulocɛliɛ wè, nyinidaaguugo Kulocɛliɛ wī. Wiǐ ga tíi yeli yaʔaʔ,
         wi míɛni sǐ ga tíi yeli kpúuʔ, wiǐ ga tíi fìʔɛ nɛ́ wi nyakungɛngɛ ní gèʔ gàa wi yé
         kàli nɛ̀ kɛn yeli tobilo mɛ́ bèle.»Yewe nigbe wī Kulocɛliɛ wè32 «Ye- sɔ̀ngi cɛ̀ngɛ wi kakpiʔiligele nɛ̄ gèle, faʔa wuʔulo gèle, gàli ke tíi nɛ̀ kpíʔile
         faʔa faʔa gè, sɛ́ni yeli 'puu bile wè, bè ki séli baa faʔa gè bà Kulocɛliɛ 'siɛnnɛ
         faan bèle dàala nɛ̄ lè. Ye- sɔ̀ngi ki nɛ̄, gàa ki 'tíi nɛ̀ kpíʔile bè ki líɛ baa duniya
         láʔala nɛ̄ lè bè sa nɔ̀ láʔala níì nɛ̄ lè. Kakpuʔɔ gáà ki kàa fíɛ kpíʔile nɛ̀ nyaa
         lé ? Yeli fíɛ ti tàa lúʔu nɛ̀ nyaa lé ? 33 Kùlo láà siɛnnɛ fíɛ Kulocɛliɛ+ yékpoli lúʔu lè nɛ̀ nyaa lé nɛ́ kò sìi nɛ̄ bɛ̀ yeli tíɛlɛ bèle lé, yékpoli náà ni
         nyu kàsun sunʔɔmɔ nī bè lé ?. 34 Á kire bɛ̀ʔ gè o, kulocɛliɛ wáà yē baa lé ŋàa wi 'kùlogolo siɛnfelige káà nyíɛnɛ nɛ̀
         kɔ̀n ki- puu wire wuʔu lé, kagbɛngɛlɛ sunʔɔmɔ nī bè, nɛ́ fìɛlɛ ní bèle, nɛ́ kakpoliyo ní yè, nɛ́ kapiɛnnɛ ní lè, nɛ́ wi ŋɔri kɔli ní gè gàa wi 'sáʔa
         gè, nɛ́ kakpiʔiligele ní gèle gàli ke fíɛrɛ wáari siɛn nɛ̄ wè lé ? Wàa 'ki kpíʔile
         lé siɛnfelige káà mɛ́ majo bɛ̀ Yewe yeli Kulocɛliɛ ki 'kpíʔile yeli mɛ́ gè Ezipiti kùlo nī lè yeli nyapigele nyaamɛ nɛ̄ bè lé+ ?35 «Muɔ Isirayɛli wè,+ wi nyɛ́nì ki tìɛ muɔ nɛ̄ kire ga buu muɔ- ki cɛ́n Yewe wire wī Kulocɛliɛ wè. Kulocɛliɛ
         wáà ní wè baaʔ nɛ̀ yiri wire nigbe nīʔ+. 36 Baa nyìʔɛnɛ nī lè, a wi 'ki yaʔa muɔ 'wi yékpoli lúʔu lè bè muɔ tɛnmɛ muɔ de lúru
         wire mɛ́ dàala nɛ̄ lè. Wi 'ki yaʔa a muɔ 'kàsunkpuʔɔ nyaa gè, a muɔ 'wi yékpoli lúʔu
         lè baa kàsun sunʔɔmɔ nī bè. 37 Nɛ́ ki cɛ́n bɛ̀ muɔ tobilo woli ni yé kpúʔɔ wi mɛ́, nɛ́ bɛ̀ wi yé pe siimɛ nyíɛnɛ
         bè nɛ̀ kɔ̀n wè, wire tíimɛ wi nyɛ́nì muɔ yige Ezipiti kùlo nī lè nɛ́ wi ŋɔri kɔli
         ní gè. 38 Wi nyɛ́nì kùlogolo kálì siɛnnɛ cìra nɛ̀ yige muɔ yiʔɛ mɛ́ gè gàli ke yé niʔɛ nɛ́ ní ŋɔri ní nɛ̀ tóri muɔ nɛ̄ wè,
         bé muɔ nyɔ́gɔ pe kùlo nī lè bè ni kɛn muɔ mɛ́ ni- puu muɔ kɔrigɔ, majo bɛ̀ muɔ nɛ
         ki nyaʔa pàngɛ gè.39 «-Ki sɔ́migɔ ma cɛ́n pàngɛ gè, mari sɔ̀ngí ki nɛ̄ muɔ fungo nī gè: Yewe wire wī Kulocɛliɛ
         wè naamɛ gè nyìʔɛnɛ nī lè nɛ́ míɛni náʔa dàala nɛ̄ lè, wàa ní wè baaʔ. 40 Kire nɛ̄, -ti cò kpuʔɔ wi fànʔa kele gèle nɛ́ wi kajuudiʔɛlɛ ní gèle gàli mi 'juu
         nɛ̀ gbɛ̀ngɛ muɔ mɛ́ pàngɛ gè, kire ga buu muɔ kele keri nyuʔɔ muɔ nɛ́ muɔ pìile ní
         bèle, dí muɔ sìi cɛnyɛ yi- sí niʔɛ kùlo nī lè nàa Yewe muɔ Kulocɛliɛ wi bé kɛn muɔ
         mɛ́ súuri lè.»Misa 'líʔirejo kàaya nyíɛnɛ yè nɛ̀ kɔ̀n41 A Misa wi sí kàaya taanri nyíɛnɛ nɛ̀ kɔ̀n Zurudɛn cáʔa cɛngɛnyɛnifoligɔli mɛ́ gè 42 yi- puu líʔirejodiɛyɛ. A siɛn wi 'siɛn kpúu nɛ̀ ki yaʔa wiì ki kɔ̀rirɔ wèʔ, siɛn ŋáà
         wiì cé wi biɛn nɛ̀ yaʔa faʔa gèʔ, wi bé fɛ̀ bè sa jíin kire kàʔa káà nī, bɛ̀ wi bé
         kò sìi nɛ̄+. 43 Kire kàaya yire yī nyàa yè: Wurubɛniyé wuʔu kire ki 'puu Betisɛri kàʔa, waama kùlo
         nī lè, sédali nī wè; Gadiyé wuʔu kire ki 'puu Aramɔti kàʔa, Galaadi kùlo nī lè; Manaseyé wuʔu kire ki 'puu Golan kàʔa, Basan kùlo nī lè.MISA WI 'SIƐNTIʔƐ SIINWUʔU JUU GE(4.44–28.68)Misa wi 'Worɛbi nyagurugo nyakungɛngɛ juu gè nɛ̀ fùgu(4.44–11.32)Misa 'fànʔa siɛnrɛ sɔ́migɔ dè nɛ̀ juu Isirayɛliyé mɛ́ bèle44 Fànʔa Siɛnrɛ ti n'dɛ dàa Misa 'juu Isirayɛli siɛnnɛ mɛ́ bèle+, 45 kire 'jo nyakungɛngɛ siɛnrɛ dè, nɛ́ fànʔa kele ní gèle, nɛ́ kàyuʔujuuro ní dè, dàa wi 'juu pe mɛ́ dè, pe yirile
         kàduʔumɛ gè Ezipiti kùlo nī lè, 46 bà pe 'puu tɛ́ninɛ Zurudɛn cáʔa cɛngɛnyɛnifoligɔli mɛ́ gè, baa kpàanjali nɛ̄ wè ŋàa wi 'puu Beti Peyɔri tiʔɛ
         táanni gè. Kpàanjali ŋáà wi yé puu baa Amɔriyé kùlofɔli Sikɔn kùlo nī lè. Sikɔn wi yé puu tɛ́niwɛ Kɛsibɔni kàʔa nī gè. Wire wī,
         Misa nɛ́ Isirayɛli siɛnnɛ pe yé jáa wè, bà pe yé yiri Ezipiti kùlo nī lè. 47 Pe yé wi kùlo líɛ lè, nɛ́ kùlofɔli Ɔgi woli ní lè, Basan kùlo lè. Amɔriyé fànʔafɔlilɔ
         bálì siin bèle, peli pe yé puu fànʔa nɛ̄ gè tiɛrɛ dáà nī dè Zurudɛn cáʔa cɛngɛnyɛnifoligɔli
         mɛ́ gè. 48 Isirayɛli siɛnnɛ pe yé tɛ́ni kùlo nī lè nɛ̀ ki séli Aroweri kàʔa nī gè, gàa ki yé
         puu Arinɔni kápaligɛ nyuɔ nɛ̄ gè, fúɔ nɛ̀ sɛ́nì nɔ̀ Siriyɔn nyagurugo nɛ̄ gè, gàa
         pe 'puu nɛ yeri míɛni Ɛrimɔ nyagurugo gè. 49 Waama kùlo kpàanjali ŋáà wi 'puu Zurudɛn cáʔa cɛngɛnyɛnifoligɔli mɛ́ gè, wi míɛni
         'puu kire tiɛrɛ dáà nī dè. Kire tɛ́nimɛ pi yé líɛ fúɔ nɛ̀ sɛ́nì nɔ̀ Yasuʔɔniʔɛgɛ kuʔɔjii
         nɛ̄ wè, baa Pisiga nyagurugo táanni gè.

Misa 'kajuudiʔɛlɛ kiɛ tìɛ gèle51 A Misa'Isirayɛliyé siɛnnɛ yeri bèle nɛ̀ gbuʔulo nɛ̀ ki juu pe mɛ́ nɛ́ jo: «-Ti sɔ́migɔ ma lúʔu, Isirayɛli !
         M'bé fànʔa kele nɛ́ kàyuʔujuuro juu dè yeli mɛ́ pàngɛ gè. Yeri ti lúru yeri ti tɛnmɛ,
         ye- ti cò cɛ̀ngɛ, yeri ti tári. 2 Yewe weli Kulocɛliɛ wè, wi 'nyakungɛngɛ kpíʔile nɛ́ weli ní baa Worɛbi nyagurugo mɛ́ gè+. 3 Weli tobilo yákuɔ ní bɛ̀ʔ Yewe yé nyakungɛngɛ kpíʔile gèʔ. Weli míɛni ní wī, weli bálì bīɛlɛ pàngɛ gè sìi nɛ̄ wè. 4 Yewe 'juu nɛ́ yeli ní nyuɔ nɛ́ nyuɔ baa nyagurugo nɛ̄ gè, kàsun sunʔɔmɔ nī bè. 5 Mi 'puu yeli nɛ́ Yewe sunʔɔmɔ ní bè, bè Yewe siɛnrɛ juu dè yeli mɛ́. Nɛ́ ki cɛ́n kàsun
         yiʔɛ mɛ́ gè, yeli 'puu nɛ fìʔɛ́, yeli sì yé fɔ̀li nɛ̀ tánʔa nyagurugo nɛ̄ gèʔ. Ti
         n'dɛ Yewe wi siɛnrɛ dè:6 «Mi yē Yewe, muɔ Kulocɛliɛ wè. Mi wī muɔ 'yige Ezipiti kùlo nī lè, kire tiʔɛ nī muɔ 'puu sùkulomɔ nɛ̄ bè+.7 «Ma fǎga kulocɛliɛ wáà caa bè fàri mi nɛ̄ʔ.8 «Ma fǎga yatɛngɛ káà kpíʔile bèri ki gbùʔɔrɔ́ʔ, kàa tíɛlɛ gàa gī nyìʔɛnɛ nī lèʔ, nɛ́
         kàa tíɛlɛ gàa gī dàala nɛ̄ lèʔ, nɛ́ kàa ní gàa gī luʔɔ nī gè dàala táanmɛ gèʔ.9 «Ma fǎga káguro cáan kire yɛrɛ dáà ti felide yiʔɛ mɛ́ gèʔ, muɔ míɛni sì yɛli bèri
         baara ti mɛ́ bèri ti sunguʔ. Nɛ́ ki cɛ́n mi Yewe wè, muɔ Kulocɛliɛ wè, mi yē Kulocɛliɛ
         ŋáà wī yejaʔafɔli wè; mi nɛ̂ tuufɔlilɔ pe kolimɔ tɔ́ri bè pe pìile kúrugu bèle, fúɔ
         bè taa kɛ̀ngɛlɛ taanriwoli nɛ́ sicɛriwoli nɛ̄ lè bàli pe 'cíi mi nɛ̄ bèle. 10 Nɛ̀ sí ki yaʔa mi yē Kulocɛliɛ ŋáà wiī nɛ bànguɔ dɛ́nigɛ nii nɛ́ siɛnnɛ ní bèle, bìli
         mɛ́ mi woli ni 'kpúʔɔ pe mɛ́ lè, á pe nɛ lúru mi kajuudiʔɛlɛ mɛ́ gèle, fúɔ bè sa nɔ̀
         kɛ̀ngɛlɛ sirakogunɔwoli (1 000) nɛ̄ lè.11 «Ma fǎga Yewe muɔ Kulocɛliɛ míʔɛ yeri gè waʔanɛʔ, nɛ́ ki cɛ́n Yewe bága kàyuʔu juu
         siɛn ó siɛn nɛ̄ ŋàa wi 'wi míʔɛ yeri gè waʔanɛ gè.12 «-Mìɛ cò díɛʔ, te tɔ́ri nɛ́ cɛndɛnigɛ cɛngɛ ní gè; ma ki kpíʔile cɛnwalidɛngɛgɛ Yewe mɛ́, majo bɛ̀ Yewe yeli Kulocɛliɛ
         'ti juu nɛ̀ gbɛ̀ngɛ muɔ mɛ́ wè. 13 Muɔ bé muɔ baara ti mìɛni kúɔ dè cɛnyɛ kɔlini sunʔɔmɔ nī. 14 Gàa gī cɛnyɛ kɔlisiinwuʔu gè, kire cɛngɛ gè kiī cɛndɛnigɛ Yewe muɔ Kulocɛliɛ mɛ́.
         Ma fǎga baapile nigbe kúɔ kire cɛngɛ nī gèʔ, muɔ yo, muɔ jaa yo, muɔ póri yo, muɔ
         baakuɔwɔ nàguɔ nɛ́ ŋàa wī cɛliwɛ wè yo, muɔ nùɔ yo, muɔ sèfɛnnɛ yo, nɛ́ muɔ yajuʔu
         káà fáala, nɛ́ nabɔnwɔ wáà ní ŋàa wī yeli sunʔɔmɔ nī bè, kire ga buu muɔ baakuɔnaguɔ
         nɛ́ muɔ baakuɔcuɔ wi- ŋɔ́ daa bɛ̀ muɔ tíɛlɛ. 15 Muɔ 'yɛli bè sɔ̀ngi bè taa bè ki cɛ́n muɔ yé puu sùkulowo Ezipiti kùlo nī lè, a Yewe
         muɔ Kulocɛliɛ wi pɛ́nì muɔ yige nɛ́ wi ŋɔri kɔli ní gè gàa wi 'sáʔa gè. Kire kɛnmɛ
         nɛ̄ Yewe muɔ Kulocɛliɛ wi 'ki juu nɛ̀ gbɛ̀ngɛ nɛ́ jo ma cɛndɛnigɛ cò gè kpuʔɔ.16 «Te muɔ tuu nɛ́ muɔ yàa kpóri wè, bɛ̀ Yewe muɔ Kulocɛliɛ wi 'ki juu nɛ̀ gbɛ̀ngɛ muɔ
         mɛ́ wè, kire ga buu muɔ sìi cɛnyɛ yi- niʔɛ dí kùlo ni- tɛ́ni muɔ nɛ̄, kùlo náà Yewe
         muɔ Kulocɛliɛ wi bé kɛn muɔ mɛ́ lè+.17 «Ma fǎga siɛn kpúuʔ+.18 «Ma fǎga ceyuugo kpíʔileʔ+.19 «Ma fǎga kàyuugo kpíʔileʔ.20 «Ma fǎga finɛ daʔa muɔ siɛnnyɛni nɛ̄ʔ.21 «Ma fǎga ki yaʔa muɔ siɛnnyɛni cuɔ wi láa muɔ taaʔ; muɔ fǎga nyabiɛnnɛ kpíʔile muɔ
         siɛnnyɛni saʔa nɛ̄ʔ, nɛ́ wi siʔi nɛ̄ʔ, nɛ́ wi baakuɔwɔ nɛ̄ʔ ŋàa wī nàguɔ wèʔ, nɛ́
         wi baakuɔwɔ nɛ̄ʔ ŋàa wī cɛliwɛ wèʔ, nɛ́ wi nùɔʔ, nɛ́ wi sèfɛnnɛʔ, nɛ́ yɛgɛ ó yɛgɛ
         gáà gī muɔ siɛnnyɛni wuʔu gèʔ+.22 «Siɛnrɛ dáà dè, Yewe 'ti juu nɛ̀ tìɛ yeli tògo siɛnmɛ pi mìɛni nɛ̄ baa nyagurugo mɛ́
         gè, kàsun nɛ́ kàsadibarɛ nɛ́ yebiliwuɔlɔ dɛ́ndɛn sunʔɔmɔ nī bè, nɛ́ yékpogbuɔlɔ ní;
         wiì tàa fàri ti nɛ̄ʔ. Wi 'ti sɛbɛ kàdɛnitɛnyɛ siin nɛ̄ nɛ̀ kɛn m'mɛ́+.23 «Bà yeli kɛ́nì yékpoli lúʔu lè yebiliwuɔlɔ sunʔɔmɔ nī bè, nyagurugo ki mìɛni ní kàsun
         gè, a yeli pɛ́nì yìye tìɛ mi nɛ̄, kire 'jo yeli saaya tùluyo kàfɔlilɔ bèle, nɛ́ yeli
         liɛlɛ ní bèle, 24 a pe 'ki juu mi mɛ́ yeli sìndiʔɛ nī nɛ́ jo: ‹Yewe weli Kulocɛliɛ wi 'ki yaʔa a weli
         'wi kpuɔmɔ nɛ́ wi kpuʔɔrɔ nyaa dè, a weli 'wi yékpoli lúʔu lè baa kàsun sunʔɔmɔ nī
         bè. Kire cɛngɛ gè a weli 'ki nyaa Kulocɛliɛ bé gbɛ̀ juu nɛ́ siɛn ní, nɛ̀ ki yaʔa siɛn
         wiì kùuʔ. 25 Píra ŋáà nī wè, gáa nɛ̄ kàsunkpuʔɔ gáà ki bé weli sórigo bè kpúu ? Nɛ́ míɛni a weli
         'kò nɛ Yewe weli Kulocɛliɛ yékpoli náà lúru lè, weli bé kùu wī+. 26 Siɛn yē bile bɛ̀ weli tíɛlɛ lé, ŋàa wi 'Kulocɛliɛ wewiiwe yékpoli lúʔu lè nɛ̀ nyaa
         kàsun sunʔɔmɔ nī bè nɛ́ kò sìi nɛ̄+ ? 27 Muɔ Misa wè, sìʔɛrɛ ma kpɔni Yewe weli Kulocɛliɛ nɛ̄ wè, ma lúʔu wi mɛ́ gàa wi nyu
         gè, má pa wi siɛnrɛ juu dè weli mɛ́. Weli bé ti lúʔu bé sí ti kpíʔile.›28 «A Yewe 'siɛnrɛ lúʔu dè dàa yeli yé juu m'mɛ́ dè, a wi 'mi yɛ: ‹Mi nyɛ́nì siɛnnɛ bálì
         siɛnrɛ lúʔu dè dàa pe 'puu nɛ nyu muɔ mɛ́ dè. Tànʔa yē pe mɛ́ gàa pe 'juu gè. 29 Cí ! A ki sí yé nyaa pe funyɔ yi yé gbòbori nɛ̀ yaʔa pe fìʔɛ́ mi nɛ̄ wè béri mi kajuudiʔɛlɛ
         kpínʔini gèle cɛngɛ ó cɛngɛ gè, kire ga buu ki- tɛ́ni pe nɛ̄, peli nɛ́ pe pìile ní
         bèle lɛ̀lɛ ó lɛ̀lɛ nī ! 30 Te waa ma sa ti juu pe mɛ́, pe- koli pe jíin fɛ̀ni saaya nī yè. 31 Muɔ wè, ma yéri mi yiʔɛ mɛ́ náʔa gè; mi bé kajuudiʔɛlɛ nɛ́ fànʔa kele nɛ́ kàyuʔujuuro
         ti mìɛni juu muɔ mɛ́, muɔ sa pe tɛnmɛ ti nɛ̄ peri ti kpínʔini kùlo nī lè nàa m'bé
         kɛn pe mɛ́ pe- ni líɛ peli woli lè.›32 «Yeli bé ti sɔ́migɔ cò dàa Yewe yeli Kulocɛliɛ wi 'juu nɛ̀ gbɛ̀ngɛ dè. Yeli sǐ ga
         tíi wàli kàliige mɛ́ʔ kire ga laa kàmɛgɛ mɛ́ʔ. 33 Yeli bé sɔ́migɔ bè tánʔa koligo nɛ̄ gè gàa Yewe yeli Kulocɛliɛ wi 'juu nɛ̀ gbɛ̀ngɛ
         nɛ́ jo mari ki tari gè, kire ga buu yeli- kò sìi nɛ̄, dí ki sí tɛ́ni yeli nɛ̄ nɛ́
         míɛni yeli sìi cɛnyɛ yi- sí niʔɛ kùlo nī lè nàa m'bé kɛn yeli mɛ́ lè.»
         
            
               	Koliyo 2-5 tiʔɛ nī gè, wéli baa Yir 19.

               	Koliyo 6-21 tiʔɛ nī gè, wéli baa Yir 20.1-17.

               	Wéli baa Mat 15.4; Mar 7.10; Luk 18.20; Efɛ 6.2-3.

               	Wéli baa Mat 5.21; Wurɔ 13.9; Zak 2.11.

               	Wéli baa Mat 5.27.

               	Wéli baa Wurɔ 7.7.

               	Koliyo 22-27 tiʔɛ nī gè, wéli baa Eb 12.18-19.

               	Wéli baa Yir 20.18-19.

               	Wéli baa 4.33; Kàyu 13.22.

61 «Kajuudiʔɛlɛ ke n'gɛlɛ, gàli m'bé juu yeli mɛ́ gèle, kire 'jo fànʔa kele gèle nɛ́
         kàyuʔujuuro ní dè dàa Yewe yeli Kulocɛliɛ wi 'juu nɛ̀ gbɛ̀ngɛ mi- yeli tɛnmɛ ti nɛ̄ dè, kire ga buu yeli de
         ti kpínʔini kùlo nī lè nàa nī yeli bé jíin lè bè ni suɔ siɛnnɛ bálì mɛ́ bèle bè tɛ́ni
         ni nī lè. 2 Kire tunduro dáà mi bé kɛn yeli mɛ́ dè mi je ti juu kire ga buu muɔ de fìʔɛ́ Yewe
         muɔ Kulocɛliɛ nɛ̄ wè, bè wi fànʔa kele nɛ́ wi kajuudiʔɛlɛ cò gèle muɔ sìi cɛnyɛ yi
         mìɛni nī yè. Kiyē muɔ wuʔulo, nɛ́ ní muɔ pìile wuʔulo, nɛ́ peli pìile wuʔulo. Bɛ̀
         ki bé kpíʔile yeli bé sìitɔniwɔ taa.3 «-Ti sɔ́migɔ ma lúʔu, Isirayɛli ! Ma siɛnrɛ dáà cò dè cɛ̀ngɛ bèri ti tári, kire ga buu yeli- puu fundaanra nɛ̄, yeli
         sí niʔɛ kùlo náà nī nɛ̀yirimɛ nɛ́ sárigɛ kiī nɛ fúu gè+, majo bɛ̀ Yewe yeli tobilo Kulocɛliɛ, wi 'ni nyuɔ kún nɛ̀ kɛn yeli mɛ́ gè.4 «-Ti sɔ́migɔ ma lúʔu, Isirayɛli ! Yewe wiī weli Kulocɛliɛ, Yewe nigbe wī+. 5 Muɔ bé Yewe muɔ Kulocɛliɛ woli yaʔa lè ni- muɔ dɛ́ni nɛ́ muɔ fungo ki mìɛni ní, nɛ́
         muɔ pìle ni mìɛni ní, nɛ́ muɔ ŋɔri ti mìɛni ní+.»Ma muɔ pìile tɛnmɛ bèle kele gálì nɛ̄ gèle6 «Siɛnrɛ dáà mi nɛ nyu nɛ gbɛ̀ngí muɔ mɛ́ pàngɛ gè, ma ti sɛbɛ muɔ fungo nī gè+. 7 Te muɔ pìile tɛnmɛ bèle ti nɛ̄. Mari ti nyu pe mɛ́ muɔ saʔa nī gè, a muɔ nɛ tári koligo
         nɛ̄ gè, a muɔ 'sínɛ wè, nɛ́ a muɔ 'yɛ̀ wè. 8 Muɔ bé ti puɔ muɔ kɔli nɛ̄ gè bɛ̀ fìɛ tíɛlɛ, bé ti sɛbɛ bè ti puɔ muɔ gbɛlɛ nɛ̄ lè, kire ga buu muɔ fǎga fìʔɛ nɛ́ ti ní+. 9 Muɔ bé ti sɛbɛ muɔ saʔa wìile nɛ̄ lè, kàliige mɛ́, kàmɛgɛ mɛ́, nɛ́ naamɛ mɛ́, nɛ́
         muɔ kàʔa wìʔile jíindiɛyɛ nɛ̄ yè.»Te Yewe nigbe gbùʔɔrɔ́ !10 «A Yewe muɔ Kulocɛliɛ wi kɛ́nì muɔ nyɔ́gɔ kùlo nī lè nàa wori wi 'juu nɛ́ kàli nɛ̀ kɛn muɔ tuu Birayima mɛ́ wè, nɛ́ Siaga ní wè, nɛ́ Yakuba ní wè, nɛ́ jo wire bé ni kɛn muɔ mɛ́ lè, muɔ bé sa kàaya nyaa baa kpoliyo, yi ní
         cɛnyɛ, nyàa muɔ sì faan yèʔ+; 11 nɛ́ saaya ní nyàa yiī nyìyɛ nɛ́ yacɛ̀nrɛ ní dè, dàa muɔ kɔli sì caa dèʔ, nɛ́ pìndiʔɛlɛ
         ní gàli yeli sì túgu gèleʔ, nɛ́ ɛrɛzɛn siiye ní nɛ́ wolivi tiire ní dàa yeli sì cɔ́ri dèʔ. A muɔ kɛ́nì káa nɛ̀ tín wè, 12 te mìɛ ciʔige díɛʔ muɔ fǎga fìʔɛ nɛ́ Yewe ní wèʔ, wire ŋáà wi 'muɔ yige Ezipiti kùlo nī lè, baa muɔ yé puu sùkulomɔ nɛ̄ bè.13 «Yewe muɔ Kulocɛliɛ, wire nɛ̄ muɔ 'yɛli bèri fìʔɛ́, wire nigbe mɛ́ muɔ 'yɛli bèri
         baara, wire nigbe míʔɛ nɛ̄ muɔ 'yɛli bèri kàlí+. 14 Yeli sì yɛli bàga kulocɛliɛ wáà gbùʔɔrɔʔ, kire 'jo bè pe yasungo káà nigbe gbùʔɔrɔ
         siɛnnɛ bálì pe yasunro nī dèʔ, bàli pe 'yeli màʔa bèle. 15 Nɛ́ ki cɛ́n Kulocɛliɛ wiī yejaʔafɔli, Yewe muɔ Kulocɛliɛ wè, ŋàa wī yeli sunʔɔmɔ nī
         bè. Muɔ bága ki yaʔa wi fungo ki bé yɛ̀ muɔ kúrugu; wi bé muɔ cɛrigɛ bè yige dàala
         nɛ̄ lè. 16 Yeli sì yɛli bè Yewe yeli Kulocɛliɛ puu wè bè wéliʔ majo bɛ̀ yeli cé ki kpíʔile Masa
         tiʔɛ nī gè+.17 «Yeli 'yɛli bè Yewe yeli Kulocɛliɛ kajuudiʔɛlɛ cò gèle cɛ̀ngɛ, nɛ́ wi fànʔa kele ní
         gèle, nɛ́ wi nyakungɛngɛ siɛnrɛ ní dè dàa wi 'juu nɛ̀ gbɛ̀ngɛ muɔ mɛ́ dè. 18 Yeri kasingele kpínʔini gàli ke 'nyuɔ Yewe yiʔɛ mɛ́ gè, kire ga buu yeli- puu fundaanra
         nɛ̄, dí yeli sí jáa bè kùlo líɛ lè nàa nī tàanna lè, nàa wuʔu nɛ̄ Yewe kàli nɛ́ jo wi bé ni kɛn yeli tuuliɛyɛ mɛ́ yè, 19 dí yeli sí gbɛ̀ jáa yeli leguulo pe mìɛni cìra majo bɛ̀ Yewe 'ki juu gè.20 «Cɛnyɛ nyáà yi báan yè, a muɔ pìile kɛ́nì pɛ́nì muɔ yúgo wè nɛ́ jo: ‹Ki kɔri wire
         wī ŋíi, nyakungɛngɛ siɛnrɛ nɛ́ fànʔa kele ní gèle nɛ́ kàyuʔujuuro ní dè dàa Yewe weli
         Kulocɛliɛ 'juu nɛ̀ gbɛ̀ngɛ yeli mɛ́ dè ?›, 21 muɔ 'yɛli bè ki juu muɔ pìile mɛ́ bèle bé jo:« ‹Weli cé puu sùkulomɔ nɛ̄ Farawɔn mɛ́ wè Ezipiti kùlo nī lè, a Yewe 'weli yige kire kùlo nī lè nɛ́ wi ŋɔri kɔli ní
         gè. 22 Yewe wi 'fìɛkpolilo nɛ́ kakpoliyo kpíʔile weli mɛ́ weli nyaamɛ nɛ̄, nɛ̀ wuʔɔgboliyo
         cáan Ezipiti kùlo nɛ̄ lè nɛ́ Farawɔn nɛ́ wi kpáa wuulo nɛ̄ bèle. 23 Nɛ̀ ki yaʔa weli bèle, a wi 'weli yige kire tiʔɛ nī gè nɛ̀ pɛn nɛ́ weli ní náʔa gè,
         nɛ̀ pɛ́nì kùlo náà kɛn lè weli mɛ́, nàa nyuɔ wi yé kún nɛ̀ kɛn weli tuuliɛyɛ mɛ́ yè.
         24 A Yewe sí ki juu nɛ̀ gbɛ̀ngɛ weli mɛ́ nɛ́ jo weri tári bèri yɛligi nɛ́ fànʔa kele
         gálì ní gèle, weri Yewe weli Kulocɛliɛ fìʔɛ́ wè, kire ga buu weli- puu fundaanra nɛ̄
         cɛnyɛ yi mìɛni nī, dí wire sí weli yaʔa sìi nɛ̄, majo bɛ̀ ki yē weli mɛ́ pàngɛ gè.
         25 Weli bé puu siɛnsinminɛ a weli 'fɔ̀li ki nɛ̄ nɛ lúru wi kajuudiʔɛlɛ ke mìɛni mɛ́ gèle
         Yewe weli Kulocɛliɛ yiʔɛ mɛ́ gè majo bɛ̀ wi 'ki juu nɛ̀ gbɛ̀ngɛ gè.› »
         
            
               	nɛ̀yirimɛ nɛ́ sárigɛ kiī nɛ fúu gè: Wéli baa Yir 3.8 kaliwɛgɛ ki táanmɛ gè.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: Yewe weli Kulocɛliɛ, Yewe wiī nigbe, kire ga laa, Yewe wiī weli Kulocɛliɛ, wiī Yewe nigbe. Wéli baa Mar 12.29.

               	Wéli baa Mat 22.37; Mar 12.30; Luk 10.27.

               	Koliyo nyáà wuʔu 6-9, wéli baa 11.18-20.

               	Bɛ̀ tiʔɛ gáà siɛnrɛ ti 'juu mmɛ gè, Zuufulo bálì pe 'puu siɛnsinminɛ bèle, peli 'ki
                     kpíʔile bɛ̀, nɛ́ fànʔa kajuʔulo siɛnrɛ táà sɛbɛ nɛ̀ puɔ pe kiyɛ nɛ̄ yè nɛ́ tàa sɛbɛ
                     nɛ̀ puɔ pe gbɛgɛlɛ nɛ̄ gèle míɛni. Bà pàli 'puu nɛ ti puu pìye nɛ̄, pe sí wè nɛ tári
                     nɛ yɛligi nɛ́ fànʔa siɛnrɛ ti mìɛni ní dèʔ, kire nɛ̄ Zezi wi 'kàyuʔu juu pe nɛ̄ (wéli
                     baa Mat 23.5-7).

               	Wéli baa Sél 12.7; 26.3; 28.13.

               	Wéli baa Mat 4.10; Luk 4.8.

               	Wéli baa Yir 17.1-7.

Ma fǎri Kanaa kùlo yasunro sungu dèʔ71 A Misa ń'nɛ̀ ki juu nɛ́ jo+: «Lɛ̀lɛ líì nī Yewe muɔ Kulocɛliɛ wi bé muɔ nyɔ́gɔ kùlo nī lè nàa nī muɔ bé jíin bè ni líɛ muɔ woli lè,
         a wi kɛ́nì kùlogolo siɛnfeliye cìra yè nɛ̀ yige muɔ yiʔɛ mɛ́ gè, Etiyé bèle, nɛ́ Girigasiyé bèle, nɛ́ Amɔriyé bèle, nɛ́ Kanaayé bèle, nɛ́ Pereziyé bèle, nɛ́ Eviyé bèle nɛ́ Jebusiyé bèle, kùlogolo kɔlisiin gálì siɛnnɛ pe 'niʔɛ nɛ̀ tóri muɔ nɛ̄ wè, á pe ŋɔri ti 'kpúʔɔ
         muɔ ŋɔri nɛ̄ dè+, 2 a Yewe muɔ Kulocɛliɛ wi kɛ́nì pe le muɔ kiyɛ nī yè, a muɔ 'pe jáa bèle, muɔ bé pe
         mìɛni cúʔɔ bè yige baa péwu nɛ̀ yɛli nɛ́ Yewe kàyuʔujuuro ní dè. Muɔ̌ nyakungɛngɛ kpíʔile nɛ́ pe níʔ, muɔ sì yɛli bè nyinimɛ taa pe nɛ̄ʔ. 3 Muɔ sì yɛli bàga cepɔrigɔ kpíʔile nɛ́ pe níʔ, muɔ sì yɛli bè muɔ póri kɛn pe jaa wáà
         mɛ́ʔ, muɔ sì yɛli míɛni bè pe póri wáà líɛ bè kɛn muɔ jaa mɛ́ʔ. 4 Nɛ́ ki cɛ́n pe bé yeli pìile fáanni bèle bè láʔa Yewe nɛ̄ wè, peri baara peli kulocɛlɛlɛ
         mɛ́ bèle bèri pe sungu. Bà Yewe fungo ki bé yɛ̀ yeli kúrugu kpuʔɔ, bà wi bé yeli kpúu
         bè yige baa péwu.5 «Ki n'gɛ kɛnmɛ báà pire nɛ̄ yeli 'yɛli bè ki kpíʔile siɛnnɛ bálì kɔli mɛ́ gè: yeli
         bé pe sundiɛyɛ kpúɔn yè bè cúʔɔ; yeli bé pe kàdɛnicɔriyɔ kpúɔn yè bè muʔɔrɔ bé yasungo Asɛra tiikoriyeriye+ kɔ́ligi yè bè cáan, nyàa pe 'kpíʔile pe sundiɛyɛ nī yè; pe yasundɛnyɛ yè, yeli 'yɛli
         bè yi sórigo wī+. 6 Nɛ́ ki cɛ́n muɔ yē siɛnfelige gáà Yewe muɔ Kulocɛliɛ wi 'wàli nɛ̀ tɛ́ngɛ gè. Muɔ wī
         Yewe muɔ Kulocɛliɛ wi 'nyíɛnɛ nɛ̀ kɔ̀n muɔ- kò wire tíimɛ siɛnfelige gáà wuʔu ki 'kpúʔɔ
         wi mɛ́ gè, gàa gī wi wuʔu gè siɛnsɛnminɛ pe mìɛni sunʔɔmɔ nī bè dàala nɛ̄ lè+.7 «Bɛ̀ yeli woli ni 'kpúʔɔ Yewe mɛ́ á wi 'yeli nyíɛnɛ nɛ̀ kɔ̀n, kiì nyaa majo yeli ye
         'niʔɛ nɛ̀ tóri siɛnsɛnminɛ nɛ̄ bèle wīʔ. Nɛ̀ ki yaʔa yeli cɛ́nì cɛ́ri nɛ̀ tóri siɛnsɛnminɛ
         nɛ̄ bèle. 8 ʔéʔe, gìi sí gī baa gè, yeli woli ni yé kpúʔɔ Yewe mɛ́ wè; wi míɛni 'puu nɛ caa bè
         wi nyasiɛnrɛ fori dè dàa wi yé kàli nɛ̀ kɛn yeli tobilo mɛ́ bèle. Kire nɛ̄ Yewe wi 'yeli suɔ nɛ̀ yige sùkulomɔ mɛ́ bè
         nɛ́ míɛni Ezipiti kùlofɔli Farawɔn kiyɛ nī yè+ nɛ́ wi ŋɔri kɔli ní gè.9 «Ma ki cɛ́n cɛ̀ngɛ, Yewe muɔ Kulocɛliɛ wè, wire nigbe wī Kulocɛliɛ wè, Kulocɛliɛ ŋáà
         nɛ̄ siɛn bé gbɛ̀ tɛ́ngɛ wè. Wire wiī nɛ síngi wi nyakungɛngɛ siɛnrɛ nī dè bìli mɛ́
         wi woli ni 'kpúʔɔ lè, á piyē nɛ lúru wi kajuudiʔɛlɛ mɛ́ gèle, fúɔ bè sa nɔ̀ kɛ̀ngɛlɛ
         sirakogunɔwoli (1 000) nɛ̄ lè+. 10 Nɛ̀ ki yaʔa wiī nɛ pe sàrí cúɔʔ bàli 'wire biɛn wè: wiī nɛ pe córi nɛ yigi baa; wi
         wè nɛ mɔgi níɛ ki kpínʔini wi nɛ̄ʔ ŋàa wire sì dɛ́ni wèʔ; wiī nɛ ki siɛn sàrí wè nɛ
         yɛligi nɛ́ wi parimɛ ní bè. 11 Kire nɛ̄ mari lúru wi kajuudiʔɛlɛ mɛ́ gèle, nɛ́ wi fànʔa kele ní gèle, nɛ́ wi kàyuʔujuuro
         ní dè dàa mi 'juu nɛ̀ gbɛ̀ngɛ muɔ mɛ́ pàngɛ gè; mari tári mari yɛligi nɛ́ ti ní.12 «A yeli nɛ lúru wi kàyuʔujuuro mɛ́ dè, a yeli nɛ tári nɛ yɛligi nɛ́ ti ní nɛ ti kpínʔini
         dè, Yewe muɔ Kulocɛliɛ wi bé nyakungɛngɛ siɛnrɛ fori dè muɔ kɔli mɛ́ gè nɛ́ wi bànguɔ
         dɛ́nigɛ ní gè gàa wi 'kàli nɛ̀ kɛn yeli tobilo mɛ́ bèle+.13 «Yeli bé wi dɛ́ni; wi bé diba taʔa wè yeli nɛ̄, bè yeli kpíʔile nìʔɛnɛ, bé diba taʔa
         wè yeli pìile nɛ̄. Bà wi bé diba taʔa wè yeli siiye nɛ̄: bíle yaliire nɛ̄ dè, nɛ́ ɛrɛzɛn luʔɔ ní gè, nɛ́ wolivi sùnmɔ báà bī fɔnbɔ bè. Wi bé ki yaʔa yeli nɛ̀toyo yè nɛ́ yeli sìnbatoyo ní yè nɛ́
         yeli síkatoyo ní yè yi mìɛni béri sii de nyuʔɔ kùlo nī lè nàa wuʔu Yewe nyɛ́nì ni
         nyuɔ kún nɛ̀ kɛn yeli tobilo mɛ́ bèle. 14 Yewe bé diba taʔa wè yeli nɛ̄ bè tóri kùlogolo kálì siɛnnɛ nɛ̄ bèle. Nàguɔ nɛ́ cɛliwɛ
         sǐ ga tíi nyaa muɔ mɛ́ʔ ŋàa wī sìndigiwe wè, nɛ́ yajuuro ní dàa tiǐ gbɛ̀ sii dèʔ.
         15 Yewe wi bé yaama pi mìɛni feliye líili bè muɔ nɛ̄; wiǐ ga tíi Ezipiti kùlo yaabiimɛ
         páà yaʔa pi- muɔ còʔ, bàa muɔ 'cɛ́n bèʔ. Nɛ̀ ki yaʔa bàli bīɛlɛ 'muɔ biɛn bèle, wi
         bé pe mìɛni kpúɔn nɛ́ ki yaabiimɛ báà ní bè. 16 Muɔ 'yɛli bè muɔ leguulo cúʔɔ bèle bè yige baa, bàli Yewe muɔ Kulocɛliɛ wi bé le yeli
         kiyɛ nī yè. Muɔ sǐ ga tíi nyinimɛ taa pe nɛ̄ʔ; muɔ sì yɛli míɛni bèri baara pe kulocɛlɛlɛ
         mɛ́ bèle bèri pe sunguʔ, nɛ́ ki cɛ́n pe bé kò gárigɛ muɔ mɛ́.17 «Dùʔɔ muɔ bé sí ki juu bé jo: ‹Kùlogolo gálì ke ŋɔri ti nyɛ́nì niʔɛ nɛ̀ tóri mi nɛ̄ !
         Mɛni sí m'bé jáa bè pe cìra ?›18 «Fǎga de pe fìʔɛ́ ! Ma sɔ̀ngi ma taa nɛ́ gàa ní Yewe muɔ Kulocɛliɛ wi 'kpíʔile gè
         Farawɔn nɛ̄ wè nɛ́ Ezipiti kùlo ni mìɛni ní lè. 19 Sɔ̀ngi ma taa nɛ́ kagbɛngɛlɛ ní gèle gàli ke yé kpolilo gèle gàli muɔ nyapigele ke
         'nyaa gèle, nɛ́ fìɛlɛ ní bèle, nɛ́ kakpoliyo ní yè, nɛ́ wi ŋɔri kɔli ní gè gàa wi 'sáʔa gè, kire gáà ní
         Yewe muɔ Kulocɛliɛ wi 'muɔ yige wè. Bɛ̀ sí Yewe muɔ Kulocɛliɛ wi bé ki kpíʔile kùlogolo
         siɛnfeliye nyáà nɛ̄ yè, nyàa nɛ̄ muɔ nɛ fìʔɛ́ yè. 20 Nɛ̀ taʔa ki nɛ̄, Yewe muɔ Kulocɛliɛ wire tíimɛ wi bé dàsowuɔyɔ tórigo yè pe kúrugu,
         fúɔ bè pe cìra bè kpúu, bàli pe 'fɛ̀ nɛ̀ suɔ muɔ yiʔɛ mɛ́ gè nɛ́ sɛ́nì làri wè.21 «Kiì yɛli muɔ de fìʔɛ́ pe nɛ̄ʔ, nɛ́ ki cɛ́n Yewe muɔ Kulocɛliɛ wiī yeli sunʔɔmɔ nī,
         Kulocɛliɛ ŋáà wi 'kpúʔɔ wè, ŋàa nɛ̄ siɛn 'yɛli bèri fìʔɛ́ wè. 22 Yewe muɔ Kulocɛliɛ wi béri kùlogolo gálì siɛnnɛ cìrá bèle cɛ̀cɛ cɛ̀cɛ bè yige muɔ
         yiʔɛ mɛ́ gè, nɛ́ ki cɛ́n muɔ̌ gbɛ̀ pe mìɛni cìra tɔligɔ nigbe nɛ̄ʔ, á kire bɛ̀ʔ gè
         nyàʔayɛrɛ ti bé sii bè niʔɛ bè tóri bè muɔ màʔa. 23 Kire sí gī Yewe muɔ Kulocɛliɛ wire wi bé siɛnfeliye nyáà yi mìɛni yaʔa muɔ- fànʔa
         taa yi nɛ̄; wi bé fíɛgbuɔrɔ wáa pe nɛ̄ fúɔ pe ba cúʔɔ bè yige baa. 24 Wi bé ki yaʔa muɔ- fànʔa taa pe kùlofɔlilɔ nɛ̄ bèle, fúɔ siɛnnɛ sǐ ní de sɔ̀ngí de
         taʔa nɛ́ pe ní dàala nɛ̄ lèʔ. Siɛn sǐ gbɛ̀ yéri muɔ yiʔɛ mɛ́ʔ fúɔ bè taa muɔ ba pe
         mìɛni cúʔɔ.25 «Yeli bé pe kulocɛlɛlɛ yasundɛnyɛ yi mìɛni sórigo. Muɔ fǎga ki yaʔa muɔ ga cò pe gárigɛ
         káà nɛ̄ʔ, ki láa ga muɔ taaʔ. Muɔ fǎga yasunro ti walifiiwe wáà líɛʔ kire ga laa tiɛ
         wèʔ, ŋàa pe 'nyɛgɛ nɛ̀ wo ti nɛ̄ dèʔ, nɛ́ ki cɛ́n Yewe muɔ Kulocɛliɛ wi kanabiɛnnɛ
         nī. 26 Muɔ sì yɛli bè wi yafungo yɛgɛ káà líɛʔ bè jíin nɛ́ ki ní muɔ saʔa nī gèʔ. A muɔ 'kire
         kpíʔile gè, muɔ míɛni bé kò yalaʔagɛngɛ pe- ki cúʔɔ. Kire yasungo yɛgɛ gáà ki 'yɛli
         bè muɔ biɛn; ki 'yɛli bè kò muɔ yafungo. Nɛ́ ki cɛ́n ki 'yɛli pe- ki yɛgɛ gáà cúʔɔ
         gè bè yige baa péwu nɛ̀ yɛli nɛ́ Yewe kàyuʔujuuro ní dè.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Wéli baa Kakpi 13.19.

               	Wéli baa Yir 34.13 kaliwɛgɛ ki táanmɛ gè.

               	Wéli baa 12.3.

               	Wéli baa Yir 19.5; Tiit 2.14; Piɛ1 2.9.

               	Wéli baa Sél 13.15; 26.3; 28.13.

               	Koliyo 9-10 wuʔu nī gè, wéli baa Yir 20.5-6; 34.6-7; Tɔ́r 14.18; Fàn 5.9-10.

               	Koliyo 12-16 wuʔu nī gè, wéli baa Fàn 11.13-17.

            

         
      

   
      
         8
Yeli 'yɛli bèri síngi nyakungɛngɛ siɛnrɛ mɛ́ dè81 A Misa ń'nɛ̀ ti juu nɛ́ jo+: «Kajuudiʔɛlɛ siɛnrɛ ti mìɛni dàa mi 'juu nɛ̀ gbɛ̀ngɛ yeli mɛ́ dè pàngɛ gè, yeli
         'yɛli bèri ti kpínʔini, kire ga buu yeli- kò sìi nɛ̄ dí yeli- sí niʔɛ, bé kùlo líɛ
         lè ni- kò yeli woli, kùlo náà nyuɔ Yewe 'kún nɛ̀ kɛn yeli tobilo mɛ́ bèle.2 «Ma sɔ̀ngi ma taa koligo ki tánʔadɔninɔ ni mìɛni ní lè gàa nī Yewe muɔ Kulocɛliɛ wi
         'muɔ kɔ́ri nɛ̀ tóri gè, yiʔɛlɛ togosiin sunʔɔmɔ nī bè waama kùlo nī lè. Kire yé buu
         bè muɔ wuʔɔ puuweliye sunʔɔmɔ nī bè. Wi 'puu nɛ caa bè ki cɛ́n gàa gī baa muɔ fungo
         nī gè, a ki yē muɔ bé wire kajuudiʔɛlɛ cò gèle, á kire 'laa a ki yē muɔ̌ tɔ́ri nɛ́
         ke ní wèʔ. 3 Kire sí nɛ̄ wi 'muɔ cɛ́rigɛ nɛ̀ fungo wuʔɔgɔ taʔa gè muɔ nɛ̄ nɛ́ sí mana yaliire+ kɛn dè muɔ mɛ́, tire dáà muɔ sì yé cɛ́n dèʔ, nɛ́ míɛni dàa muɔ tobilo sì yé cɛ́n
         dèʔ. Wi 'kire kpíʔile kire ga buu muɔ- ki cɛ́n siɛn wè nɛ sìi taʔa suro tire yákuɔ
         nɛ̄ʔ. Wiī nɛ sìi taʔa wè siɛnrɛ ó siɛnrɛ dáà ti yigi Yewe nyuɔ nī gè+. 4 Yeli burudo tiì cɛnminɛʔ, yeli tɔliyɔ míɛni yiì fiɛʔ yiʔɛlɛ togosiin gálì sunʔɔmɔ
         nī bèʔ.5 «Ma ki cɛ́n muɔ fungo nī gè dí Yewe muɔ Kulocɛliɛ wiī nɛ muɔ tɛnmɛ majo bɛ̀ tuufɔli
         cî nɛ̂ wi jaa tɛnmɛ wè. 6 Kire nɛ̄ muɔ 'yɛli bè taʔa Yewe koligo siɛnrɛ nɛ̄ dè béri wi fìʔɛ́ bèri Yewe muɔ Kulocɛliɛ
         wi kajuudiʔɛlɛ cògí gèle. 7 Nɛ́ ki cɛ́n Yewe muɔ Kulocɛliɛ wi bé muɔ nyɔ́gɔ kùtaanna nī lè, kùlo náà nī kápaliyɛ
         yiī baa yè, nɛ́ pìndiɛyɛ ní yè, nɛ́ lawiʔile ní gèle gàli ke kɛ́ngi nɛ yigi gèle jùlɔyɔ
         nī yè nɛ́ nyaguruyo nī yè. 8 Kire kùlo náà niī tàanna, yaliire ti nyuʔɔ baa: bíle wè, nɛ́ ɔrizi ní wè, nɛ́ ɛrɛzɛn fétire ní dè, nɛ́ sàanfiidiire ní dè, nɛ́ girenadi tiire ní dè, nɛ́ wolivi yasɛnrɛ sùnmɔ ní bè, nɛ́ sáluʔɔ ní gè. 9 Kire kùlo nī lè, yaliire sǐ je ga fɔ̀n muɔ nɛ̄ʔ; kire tiʔɛ nī gè yakaa sǐ muɔ laaʔ.
         Yeli béri timɔri yigi ni kàdɛnidɛ nī dè. Yeli béri kányiɛrɛ túru dè de yigi nyaguruyo
         nī yè. 10 Lɛ̀lɛ líì nī muɔ kɛ́nì lìi nɛ̀ tíin wè, muɔ 'yɛli bè kpuʔɔrɔ taʔa dè Yewe muɔ Kulocɛliɛ
         nɛ̄ wè, kùtaanna náà wuʔu nɛ̄ gè nàa wi 'kɛn muɔ mɛ́ lè.11 «Mari mìɛ ciʔige díɛʔ, muɔ fǎga fìʔɛ nɛ́ Yewe muɔ Kulocɛliɛ ní wèʔ bè sàliyɛ le míɛni
         bè cíi wi kajuudiʔɛlɛ nɛ̄ gèleʔ, nɛ́ wi kàyuʔujuuro nɛ́ wi fànʔa kele ní gèleʔ, tire
         dáà mi 'juu nɛ̀ gbɛ̀ngɛ muɔ mɛ́ pàngɛ gè. 12 A muɔ kɛ́nì lìi nɛ̀ tíin wè, a muɔ kɛ́nì saacɛ̀nyɛ faan yè nɛ́ jíin yi nī yè, 13 a muɔ kɛ́nì muɔ yajuuro nyaa dè a ti 'niʔɛ dè, nɛ́ míɛni muɔ walifiiwe nɛ́ muɔ tiɛ
         nyaa wè a wi 'niʔɛ wè, nɛ́ muɔ kɔliyɛrɛ ti mìɛni dè a ti sɔ́migɔ nɛ̀ niʔɛ dè, 14 te mìɛ ciʔige díɛʔ kire ga buu nìɛnyiɛnigɛ ki fǎga jíin muɔ nīʔ. Muɔ fǎga fìʔɛ nɛ́
         Yewe muɔ Kulocɛliɛ ní wèʔ, wire ŋáà wi 'muɔ yige Ezipiti kùlo nī lèʔ, baa muɔ yé puu sùkulomɔ nī bèʔ.15 «Wire wi 'muɔ yiʔɛ kíni gè waama kùlo tiɛkpuʔɔ nɛ́ tiɛpiʔi nī gè; kire tiʔɛ kire nī
         wɔ̀burɔ ti 'puu suɔnrɔ wori dè+ nɛ́ náana ní bèle, kire tiʔɛ míɛni ki 'puu luʔɔfundiʔɛ. A Yewe 'ki kpíʔile luʔɔ nɛ
         yigi baa kàdɛnigbaala fìile nī lè. 16 Kire waama kùlo náà nī lè, a wi 'mana yaliire kɛn dè muɔ mɛ́, tire dáà muɔ tobilo
         piyè yé cɛ́n dèʔ, bè muɔ cɛ́rigɛ bè muɔ puu wéli, bè sí kacɛ̀ngɛ kpíʔile muɔ nɛ̄ kire
         kàduʔumɛ gè. 17 Mìɛ cò díɛʔ, fǎga ki sɔ̀ngiʔ muɔ fungo nī gè bé jo muɔ ŋɔri nɛ́ muɔ kɔli, tire ti
         'dàa ti mìɛni kɛn muɔ mɛ́ʔ ! 18 Ki 'yɛli muɔ- sɔ̀ngi daa nɛ́ ki ní bè ki cɛ́n Yewe muɔ Kulocɛliɛ wire wi 'ki ŋɔri
         nyɔ́gɔ dè muɔ nī kire ga buu muɔ lɔri caa dè bè taa, kire ga buu wi nyakungɛngɛ ki- fori pàngɛ gè gàa nyuɔ wi yé kún nɛ̀ kɛn yeli tobilo mɛ́ bèle.19 «A ki sí kɛ́nì nyaa a muɔ sí fìʔɛ nɛ́ Yewe muɔ Kulocɛliɛ ní wè, nɛ́ taʔa kulocɛlɛlɛ
         pálì piyeyɛ nɛ̄ nɛ̀ sɛ́ni baara pe mɛ́ bèle níɛ káguro cáanri pe yiʔɛ mɛ́ gè, m'bé
         ki juu gbɛ̀ngɛ muɔ mɛ́ pàngɛ gè, yeli bé kùu bè kúɔ péwu. 20 Yeli bé kùu bè cɛrigɛ bɛ̀ kùlogolo siɛnfeliye tíɛlɛ yè nyàa Yewe 'kpúu yeli yiʔɛ mɛ́
         gè, nɛ́ ki cɛ́n yeli sì fɔ̀li nɛ̀ lúʔu Yewe yeli Kulocɛliɛ mɛ́ wèʔ.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Wéli baa Yir 16.31.

               	Ki siɛnrɛ ti 'juu baa Mat 4.4; Luk 4.4.

               	Wéli baa Tɔ́r 21.6.

Isirayɛliyé piyē cíimɛ siɛnnɛ91 A Misa ń'nɛ̀ kɛ́ yiʔɛmɛ nɛ́ pe yɛ+: «Ma lúʔu, Isirayɛli ! Muɔ n'ŋɛ pàngɛ gè, muɔ 'gbòbori nɛ̀ yaʔa bè Zurudɛn cáʔa jeli gè bè sa kùlogolo siɛnnɛ bálì cìra bèle bè yige, gàli siɛnnɛ pe 'niʔɛ nɛ̀
         tóri muɔ nɛ̄ wè, nɛ́ ní ŋɔri ní dè. Pe kàaya ní yè kpoliyo, a pe 'yi sùlu nɛ́ gunyɔ
         ní yè nyàa yī kpàʔaliyɛ fúɔ nɛ̀ nɔ̀ nyìʔɛnɛ nī lè ! 2 Siɛnfelige káà yē baa pe sunʔɔmɔ nī, Anakiyé bèle, bàli piyē nɛ́ ŋɔri ní dè nɛ́ ní
         nàgakpaʔaliyɛ yè. Muɔ 'pe cɛ́n, a muɔ 'ki lúʔu míɛni a pe 'jo: ‹Ŋáa wi bé gbɛ̀ wìi
         suɔ Anaki siimɛ mɛ́ bè ?›3 «Ma sí ki cɛ́n pàngɛ gè, Yewe muɔ Kulocɛliɛ wire wi tári muɔ yiʔɛ mɛ́ gè bɛ̀ kàsunkpuʔɔ tíɛlɛ gàa ki tiʔɛ sórigi
         gè mɛ́nɛmɛnɛ wè; Yewe wire tíimɛ wi bé pe cúʔɔ bè yige muɔ yiʔɛ mɛ́. Wire wi bé pe
         cɛ́rigɛ muɔ yiʔɛ mɛ́, dí muɔ sí pe cìra bè yige pe kùlo nī lè. Muɔ bé pe kpúu péwu
         fáarifaari majo bɛ̀ Yewe 'ki juu gè.4 «A Yewe muɔ Kulocɛliɛ wi kɛ́nì pe cìra nɛ̀ yige muɔ yiʔɛ mɛ́ gè, kiì yɛli muɔ- ki
         sɔ̀ngi muɔ fungo nī gè bè joʔ: ‹Mi sínnɛ lire kɛnmɛ nɛ̄ Yewe 'ki kpíʔile mi mɛ́ nɛ̀
         mi nyɔ́gɔ kùlo náà nī lè ni- kò mi woli.› ʔúnʔun! Kùlogolo gálì siɛnnɛ pe sìpiimɛ
         pire kɛnmɛ nɛ̄ Yewe 'pe cìra nɛ̀ yige muɔ yiʔɛ mɛ́ gè. 5 Kiì nyaa majo muɔ nyɛ́ni síngi nɛ cáanri wī muɔ fungo nī gèʔ, á kire bɛ̀ʔ muɔ fungo
         ki nyɛ́nì fílige wīʔ, kire kɛnmɛ nɛ̄ Yewe 'pe kùlo kɛn lè muɔ mɛ́ kɔrigɔʔ. Kányiʔɛ
         nɛ̄ gè, wi 'kire kpíʔile siɛnnɛ bálì pe tánʔagɛnbiimɛ pire kɛnmɛ nɛ̄, a Yewe muɔ Kulocɛliɛ
         wi 'pe cìra nɛ̀ núgo muɔ yiʔɛ mɛ́. Nɛ́ míɛni wi 'ki kpíʔile bè wi nyasiɛnrɛ fori dè
         dàa Yewe wi yé kàli nɛ̀ kɛn yeli tobilo mɛ́ bèle, Birayima wè, nɛ́ Siaga, nɛ́ Yakuba ní wè. 6 Ma ki cɛ́n muɔ sínnɛ lire kɛnmɛ nɛ̄ bɛ̀ʔ Yewe muɔ Kulocɛliɛ wi 'kùlo kɛn lè muɔ mɛ́ʔ
         kire ga buu muɔ- ni taa muɔ woliʔ, nɛ́ ki cɛ́n yeli Isirayɛliyé bèle yeli yē cíimɛ
         siɛnnɛ.»Pe yé nɛ̀piɛyɛlilɛ yasungo faan gè7 «Ma sɔ̀ngi ma taa, fǎga fìʔɛʔ kɛnmɛ bíì nɛ̄ muɔ nyɛ́nì Yewe muɔ Kulocɛliɛ fungo yɛ̀gɛ gè kpuʔɔ waama kùlo nī lèʔ. Nɛ̀ ki líɛ cɛngɛ gíì muɔ 'yiri
         Ezipiti kùlo nī lè, fúɔ nɛ̀ pɛ́nì nɔ̀ náʔa gè, yeli yé Yewe cíi wè.8 «Baa Worɛbi nyagurugo mɛ́ gè+, yeli yé Yewe fungo yɛ̀gɛ gè kpuʔɔ, a Yewe fungo ki 'yɛ̀ yeli kúrugu fúɔ wi caa bè
         yeli kpúu bè yige baa. 9 Bà mi yé tánʔa nyagurugo naamɛ gè bè sa kàdɛnitɛnyɛ suɔ Yewe mɛ́ wè, kàdɛnitɛnyɛ nyáà
         yī nyakungɛngɛ woyo yè gàa Yewe yé kpíʔile nɛ́ yeli ní wè, a mi 'kò baa nyagurugo naamɛ gè cɛnyɛ
         togosiin nɛ́ pìliye togosiin. Mi sì suro lìiʔ, mi míɛni sì luʔɔ gbuɔʔ+. 10 A Yewe Kulocɛliɛ 'kàdɛnitɛnyɛ nyáà kɛn yè; Kulocɛliɛ wire tíimɛ kabiɛlɛ ni cé sɛbɛ
         yi nɛ̄. Yewe siɛnrɛ ti mìɛni yé puu yi nɛ̄, dàa wi 'juu nɛ̀ tìɛ yeli nɛ̄ a yeli 'kò
         gbuʔulo baa nyagurugo mɛ́ gè, kàsun sunʔɔmɔ nī bè+.11 «Cɛnyɛ togosiin nɛ́ pìliye togosiin kúɔmɔ nɛ̄ bè, a Yewe 'kàdɛnitɛnyɛ siin kɛn yè
         m'mɛ́, nyakungɛngɛ siɛnrɛ kàdɛnitɛnyɛ yè. 12 Nɛ́ sí ki juu m'mɛ́ nɛ́ jo: ‹Yɛ̀ ma tìgi fáari nyagurugo nɛ̄ gè, nɛ́ ki cɛ́n muɔ siɛnnɛ
         bèle, pe nyɛ́nì kapiigbuʔɔ kpíʔile, siɛnnɛ bálì muɔ 'yige Ezipiti kùlo nī lè. Pe nyɛ́nì
         koligo wáa gè fáari gàa wuʔu mi yé juu nɛ̀ gbɛ̀ngɛ pe mɛ́ gè. Pe nyɛ́nì tiɛ nyɛgɛ
         wè nɛ̀ yasungo faan.›13 «A Yewe 'ki juu nɛ́ jo: ‹Mi nyɛ́nì siɛnnɛ bálì wéli bèle, a mi 'ki nyaa siɛnnɛ bálì
         pe yē cíimɛ siɛnnɛ. 14 -Mi yaʔa mi- ki kpíʔile ! M'bé pe cúʔɔ bè yige péwu bè pe míʔɛ kurugo gè bè láʔa dàala
         nɛ̄ lè ! M'bé ki kpíʔile muɔ siimɛ pi bé kò siɛnfelige gáà ki 'niʔɛ nɛ́ ní ŋɔri ní
         dè nɛ̀ tóri pe nɛ̄.›15 «A mi 'koli nɛ̀ tìgi nyagurugo nɛ̄ gè, nyagurugo ní gè nɛ nyí kàsun, nɛ́ nyakungɛngɛ
         siɛnrɛ kàdɛnitɛnyɛ siin ní yè mi kiyɛ nī yè. 16 Cíʔ ! A mi pɛ́nì ki nyaa kɛnmɛ bíì nɛ̄ yeli 'kapiile kpíʔile lè Yewe yeli Kulocɛliɛ
         nɛ̄ wè: yeli yé tiɛ nyɛgɛ wè nɛ̀ nɛ̀piɛyɛlilɛ faan lè yasungo. Yeli nyɛ́nì koligo
         wáa gè fáari gàa wuʔu Yewe yeli Kulocɛliɛ yé juu nɛ̀ gbɛ̀ngɛ yeli mɛ́ gè. 17 Kire nɛ̄ a mi 'kàdɛnitɛnyɛ siin cò yè nɛ̀ yi wáa nɛ̀ jabari nɛ́ mi kiyɛ siin ní yè,
         yeli nyaamɛ nɛ̄+.18 «A mi 'fali nɛ̀ tuu nɛ̀ cúbulo Yewe yiʔɛ mɛ́ gè, nɛ̀ kò baa bɛ̀ tabelige tíɛlɛ gè.
         Miì suro lìiʔ, miì luʔɔ gbuɔʔ fúɔ cɛnyɛ togosiin nɛ́ pìliye togosiin, yeli kapiigbuʔɔ
         kire kɛnmɛ nɛ̄ gàa yeli 'kpíʔile gè gàa ki 'pii Yewe yiʔɛ mɛ́ gè, kire gáà yeli 'kpíʔile
         a ki 'wi fungo yɛ̀gɛ gè kpuʔɔ wè. 19 Nɛ́ ki cɛ́n mi yé tɔ̀ni nɛ̀ fíɛ kpuʔɔ Yewe funyɛrigɛ nɛ̄ gè, bà wi fungo ki 'yɛ̀ yeli
         kúrugu wè fúɔ wi caa bè yeli cúʔɔ bè yige baa péwu. A Yewe sí ń'nɛ̀ lúʔu m'mɛ́ cígini.20 «Yewe fungo ki yé yɛ̀ kpuʔɔ kɛnmɛ bíì nɛ̄ bè Arawɔn kúrugu wè, fúɔ wi 'caa bè wire míɛni kpúu bè yige baa. A mi sí náari Arawɔn wuʔu
         nɛ̄ gè kire lɛ̀lɛ nī lè. 21 Gàa ki yé yeli kapiile wuʔu kúɔ gè, nɛ̀piɛyɛlilɛ náà yeli 'kpíʔile yasungo, a mi 'ni
         sórigo kàsun nī gè, nɛ́ ni kpúɔn nɛ̀ kabari, nɛ́ ni súu míige, nɛ̀ ki míige wáa gè
         kápaligɛ lakoligo nī gè gàa ki fuu nɛ tíri nyagurugo nɛ̄ gè.»Misa yé náari Isirayɛliyé wori nɛ̄ dè22 «Bɛ̀ míɛni yeli 'ki kpíʔile Tabɛra, nɛ́ Masa, nɛ́ Kibirɔti Taawa tiɛyɛ nī yè, a yeli
         'kɛ́ yiʔɛ mɛ́ nɛ̀ Yewe fungo yɛ̀gɛ gè kpuʔɔ+. 23 Nɛ́ baa Kadɛsi Barinɛya tiʔɛ nī gè+, a Yewe 'yeli tun nɛ́ jo: ‹Ye- kɛ́ ye sa kùlo líɛ lè nàa mi 'kɛn yeli mɛ́ lè.› Nɛ̀
         ki yaʔa a yeli 'cíi Yewe yeli Kulocɛliɛ siɛnjuuro nɛ̄ dè, dàa wi 'juu nɛ̀ gbɛ̀ngɛ
         dè. Yeli sì tɛ́ngɛ Yewe nɛ̄ wè nɛ̀ lúʔu wi mɛ́ʔ. 24 Nɛ́ ki líɛ mi 'yeli cɛ́n wè, yeli yē siɛnciile Yewe kɔli mɛ́ gè.25 «A mi sí tuu nɛ̀ cúbulo Yewe yiʔɛ mɛ́ gè, nɛ̀ kò baa sínɛjubulowo cɛnyɛ togosiin nɛ́
         pìliye togosiin, nɛ́ ki cɛ́n Yewe wi yé jo wi bé yeli cúʔɔ wī. 26 A mi 'Yewe náari wè nɛ́ jo: ‹Kàfɔli Yewe, fǎga muɔ tíimɛ siɛnnɛ cúʔɔ bèleʔ, bàli bīɛlɛ muɔ wuulo bèleʔ, bàli muɔ 'suɔ
         nɛ̀ yige Ezipiti kùlo nī lè nɛ́ muɔ fànʔa ní gè nɛ́ muɔ ŋɔri kɔli ní gè. 27 Sɔ̀ngi ma taa nɛ́ muɔ baakuɔlɔ ní bèle, Birayima wè, nɛ́ Siaga nɛ́ Yakuba ní wè ! Fǎga siɛnnɛ bálì pe cíimɛ fungo wéli gèʔ, nɛ́ pe funbinʔɛ ní gèʔ, nɛ́ pe
         kapiile ní lèʔ ! 28 Á kire bɛ̀ʔ gè, kùlo náà nī muɔ 'weli yige wè, ni siɛnnɛ pe bé jo: Yewe sì yé je gbɛ̀
         jáa bè pe nyɔ́gɔ kùlo nī lè nàa nyuɔ wi yé kún nɛ̀ kɛn gèʔ. Á kire bɛ̀ʔ pe yé wi biɛn
         wī. Kire kɛnmɛ nɛ̄ wi 'pe yige nɛ̀ sɛ́nì pe kpúu waama kùlo nī lè.29 « ‹Nɛ̀ ki yaʔa piyē muɔ tíimɛ siɛnfelige gáà ní muɔ nɛ tɔ́ri kpuʔɔ gè, gàa gī muɔ
         wuʔu gè, a muɔ 'pe yige Ezipiti kùlo nī lè muɔ ŋɔri kɔli ní gè gàa muɔ 'sáʔa gè.› »
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Wéli baa 1.2 kaliwɛgɛ ki táanmɛ gè, nɛ́ Yir 32–34.

Yewe wi 'Isirayɛliyé pe kàsulugo suɔ gè101 A Misa ń'nɛ̀ ki juu nɛ́ jo+: «Kire lɛ̀lɛ nī lè, a Yewe 'mi yɛ: ‹-Kàdɛniyɛ siin tɛn cígini bɛ̀ péliye tíɛlɛ yè, ma tánʔa mi kúrugu nyagurugo
         naamɛ gè+. Nɛ́ míɛni muɔ bé nyakungɛngɛ finʔɛgɛ kpíʔile gè nɛ́ tiire ní dè+. 2 M'bé mi nyasiɛnrɛ sɛbɛ dè kàdɛnitɛnyɛ nɛ̄ yè, dàa ti 'kíni nɛ̀ puu kàdɛnipeliye nɛ̄
         yè nyàa muɔ 'jabari yè. Muɔ bé yi le finʔɛgɛ nī gè.›3 «Mi yé finʔɛgɛ kpíʔile gè nɛ́ akasiya tiire ní. A mi kàdɛnitɛnyɛ siin kpíʔile yè bɛ̀ péliye tíɛlɛ yè, á mi 'tánʔa nɛ́ yi ní nyagurugo nɛ̄ gè, kàdɛnitɛnyɛ
         siin ní yè mi kiyɛ nī yè. 4 A Yewe 'sɛbɛ kàdɛnitɛnyɛ nɛ̄ yè siɛnrɛ dáà wi yé sɛbɛ dè péliye nɛ̄ yè, kajuudiʔɛlɛ kiɛ gèle gàli wi yé kíni nɛ̀ juu yeli mɛ́ gèle nyagurugo naamɛ gè, kàsun sunʔɔmɔ nī bè,
         cɛngɛ gíì yeli yé puu gbuʔulilo bèle. A wi 'yi kɛn mi mɛ́+. 5 A mi 'koli nɛ̀ tìgi nyagurugo nɛ̄ gè nɛ̀ pɛ́nì yi le finʔɛgɛ nī gè gàa mi yé kpíʔile
         gè. A yi 'kò baa súuri, majo bɛ̀ Yewe cé ki juu nɛ̀ gbɛ̀ngɛ mi mɛ́ gè.»6 Kire lɛ̀lɛ náà nī lè+, a Isirayɛli siɛnnɛ pe 'yiri Bɛnɛ Yakan kɔ̀lɔlɔ tiɛyɛ nī yè nɛ̀ kɛ́ nɛ̀ sɛ́nì nɔ̀ Mɔsɛra tɛ́nimɛ
         nī bè. Kire tiʔɛ kire nī Arawɔn wi 'kùu a pe 'wi tɔ́n baa. Eleyazari wè, wi jaa wè, a wi 'kò kacuɔnriwɔ wi sìndiʔɛ nī gè+.7 A pe 'yɛ̀ kire tiʔɛ nī gè nɛ̀ kɛ́ Gudigoda tiʔɛ mɛ́ gè, a pe ń'nɛ̀ yɛ̀ kire tiʔɛ nī
         gè nɛ̀ kári nɛ̀ sɛ́nì nɔ̀ Yotibata tiʔɛ nɛ̄ gè, baa lakoliniʔɛyɛ yi yē yè. 8 Kire lɛ̀lɛ lire nī Yewe 'Levii saʔa tùlugo wàli gè nɛ̀ tɛ́ngɛ bèri Yewe nyakungɛngɛ finʔɛgɛ turu gè, béri yèrí Yewe yiʔɛ mɛ́ gè bèri baara wi mɛ́, bé sí de Yewe náari wi- diba
         taʔa wè siɛnnɛ nɛ̄ bèle. Kire Leviiyé pe kpínʔini fúɔ nɛ̀ pɛ́nì nɔ̀ pàngɛ nɛ̄ gè+. 9 Kire nɛ̄ piyè pe liɛ yakaa níʔ, dàala míɛni sí wè pe mɛ́ kɔrigɔʔ pe siinyɛninɛ sunʔɔmɔ
         nī bè. Yewe wire wī pe kɔrigɔ gè, majo bɛ̀ Yewe muɔ Kulocɛliɛ wi yé ki juu pe mɛ́
         gè.10 «Mi wè, a mi sí kò nyagurugo naamɛ gè, majo bɛ̀ mi yé kíni nɛ̀ ki kpíʔile gè, cɛnyɛ
         togosiin nɛ́ pìliye togosiin. A Yewe ń'nɛ̀ lúʔu mi mɛ́ cígini; wiì fɔ̀li nɛ̀ muɔ cúʔɔʔ.
         11 A Yewe 'mi yɛ, mi- yɛ̀, mi- siɛnnɛ yiʔɛ kíni gè miri waa tánʔana nɛ̄ lè, kire ga buu
         pe- sa kùlo líɛ lè pe woli, lire náà wuʔu wi 'kàli nɛ̀ kɛn pe tobilo mɛ́ bèle.»-Yewe woli yaʔa lè ni- muɔ dɛ́ni12 «Píra ŋáà nī wè, Isirayɛli gboli, gáa Yewe muɔ Kulocɛliɛ wiī nɛ caa muɔ mɛ́ ? Wiī nɛ ki caa muɔ de Yewe muɔ Kulocɛliɛ fìʔɛ́
         wè, dí ma sí de wi koligo tári gè, bé wi kaala yaʔa lè ni- muɔ dɛ́ni, béri wi baara
         kúu dè nɛ́ muɔ fungo ki mìɛni ní nɛ́ muɔ pìle ni mìɛni ní, 13 dí mári tári de yɛligi nɛ́ wi fànʔa kajuudiʔɛlɛ ní gèle nɛ́ Yewe fànʔa kele ní gèle
         gàli mi 'juu nɛ̀ gbɛ̀ngɛ muɔ mɛ́ pàngɛ gè bè muɔ nyuɔ wè+.14 «Kányiʔɛ gī, Yewe muɔ Kulocɛliɛ wire mɛ́ nyìʔɛnɛ ni yē, nɛ́ míɛni nyìʔɛnɛ náà ni 'líili baa píripiri lè, nɛ́ dàala ní lè, nɛ́ yɛrɛ
         ti mìɛni ní dàa dī dàala nɛ̄ lè. 15 Nɛ̀ sí ki yaʔa, muɔ tuuliɛyɛ yire yákuɔ nɛ̄ Yewe wìi puɔ nɛ́ pe woli yaʔa lè a ni
         'wi dɛ́ni. Pe siimɛ pire wi 'nyíɛnɛ nɛ̀ kɔ̀n; peli bīɛlɛ yeli bèle, siɛnfeliye yi
         mìɛni sunʔɔmɔ nī bè, ki nyɛ́nì cɛ́n pàngɛ gè míɛni.16 «Ye- yeli funyɔ yiʔɛ yè yìye nī yeri lúru wi mɛ́+; ye fǎga ní puu siɛnciileʔ. 17 Nɛ́ ki cɛ́n Yewe yeli Kulocɛliɛ wire wī kpuʔɔ nɛ̀ tóri kulocɛlɛlɛ nɛ̄ bèle nɛ́ duniya
         kàfɔlilɔ pe mìɛni nɛ̄ bèle. Kulocɛliɛ wire wi 'kpúʔɔ nɛ́ ní ŋɔri ní; wire nɛ̄ we 'yɛli
         bèri fìʔɛ́. Wi wè nɛ siɛn yigi siɛn nīʔ+. Yɛrɛ díì pe sî nùʔɔrɔ nɛ̀ suɔ dè, wi wè ti caaʔ. 18 Wiī nɛ tànʔa kanʔa círile mɛ́ bèle nɛ́ lakicɛlilɛ ní bèle. Nabɔnminɔ woli ni 'kpúʔɔ
         wi mɛ́; wiī nɛ yaliire kanʔa pe mɛ́ nɛ́ burudo ní dè. 19 Yeli míɛni bèle, ye- nabɔnminɔ yaʔa bèle pe- yeli dɛ́ni, bàli bīɛlɛ yeli sunʔɔmɔ nī
         bè. Ye- sɔ̀ngi ye taa ye ki cɛ́n yeli míɛni 'puu nabɔnminɔ Ezipiti kùlo nī lè.20 «Yewe muɔ Kulocɛliɛ wè, wire nɛ̄ muɔ 'yɛli bèri fìʔɛ́, béri baara kúu wi mɛ́. Wire
         nɛ̄ muɔ 'yɛli bè mìɛ puɔ. Wire míʔɛ kire nɛ̄ muɔ béri kàlí. 21 Wire wī muɔ béri kpóri. Wire wī muɔ Kulocɛliɛ wè, wire ŋáà wi 'kakpoliyo nɛ́ fíɛrɛ
         kele kpíʔile gèle, gàli yeli 'nyaa yeli nyapigele ní gèle+. 22 Muɔ tobilo pe yé puu siɛnnɛ togotaanri nɛ́ kpɔrigɔ+ lɛ̀lɛ líì nī pe 'pɛn Ezipiti kùlo mɛ́ lè; píra ŋáà nī wè Yewe muɔ Kulocɛliɛ wi 'muɔ
         kpíʔile siɛnniʔɛbogo bɛ̀ nyìʔɛnɛ ŋɔgɔlɔ tíɛlɛ gèle+.»

111 A Misa sí jo+: «Muɔ 'yɛli bè Yewe muɔ Kulocɛliɛ yaʔa wè wi- muɔ dɛ́ni+, béri wi kajuugbɛngɛlɛ lúru gèle lɛ̀lɛ ó lɛ̀lɛ, nɛ́ wi fànʔa kele ní gèle, nɛ́ wi
         kàyuʔujuuro ní dè, nɛ́ wi kajuudiʔɛlɛ ní gèle.2 «Pàngɛ gè, yeli 'yɛli bè Yewe yeli Kulocɛliɛ wi tɛnmɛgɛlɛ cɛ́n gèle. Yeli pìile peli
         mɛ́ bɛ̀ʔ mi nɛ nyu díɛʔ, peli bálì piyè kele gálì nyaa gèleʔ. Yeli bèle, yeli nyɛ́nì
         ki nyaa kɛnmɛ bíì nɛ̄ Yewe wi 'kpúʔɔ wè. Ye 'wi ŋɔri kɔli wéli gè nɛ́ kɛnmɛ bíì nɛ̄
         wi yé ki sáʔa gè, 3 nɛ́ wi fìɛlɛ ní bèle, nɛ́ wi kakpiʔiligele ní gèle, gàli wi 'kpíʔile Ezipiti kùlo nī lè, kùlofɔli Farawɔn nɛ̄ wè nɛ́ wi kùlo ni mìɛni ní lè. 4 Ye 'ki wéli míɛni gàa wi 'kpíʔile Ezipiti kùlo kapiɛngbuɔnnɔ nɛ̄ bèle, nɛ́ pe suɔnyɔ
         ní yè, nɛ́ suɔnyɔ wotorilo ní bèle, bà wi yé ki kpíʔile a Nyàʔanivɛgɛ Tiire kuʔɔjii luʔɔ ki 'pe lìi wè+ lɛ̀lɛ líì nī pe 'puu nɛ yeli cìrá bèle, nɛ́ míɛni kɛnmɛ bíì nɛ̄ wi yé pe kpúu péwu
         wè, fúɔ nɛ̀ pɛ́nì nɔ̀ pàngɛ nɛ̄ gè.5 «Yeli nyɛ́nì ki cɛ́n gàa wi 'kpíʔile baa waama kùlo nī lè fúɔ nɛ̀ pɛ́nì nɔ̀ tiʔɛ gáà
         nī gè, 6 gàa wi 'kpíʔile Datan nɛ́ Abiramiyé nɛ̄ bèle, peli bálì pe 'puu Ɛliyabi jaala bèle,
         Wurubɛni saʔa tùlugo wuu wè, lɛ̀lɛ líì nī dàala 'ni nyuɔ múgu gè nɛ̀ pe júɔ wè, peli
         nɛ́ pe nariyɛ ní yè, nɛ́ pe fɛ̀ni saaya ní yè, nɛ́ bàli pe mìɛni pe yé wúɔ nɛ́ pe
         ní bèle, Isirayɛli siɛnnɛ pe mìɛni sunʔɔmɔ nī bè+. 7 ʔaan, yeli tíimɛ nyapigele ní, yeli nyɛ́nì ki nyaa kakpuʔɔ gáà Yewe kpíʔile gè.8 «Kire nɛ̄ yeri kajuudiʔɛlɛ ke mìɛni lúru gàli mi 'juu nɛ̀ gbɛ̀ngɛ yeli mɛ́ pàngɛ gè.
         Bà yeli bé ŋɔri taa bè jíin bè sa kùlo líɛ lè, 9 kire ga buu yeli sìi taa kùlo nī lè nàa wuʔu Yewe kàli nɛ́ jo wire bé ni kɛn yeli
         tobilo mɛ́ bèle nɛ́ pe pìile ní bèle; kire kùlo lire nī nɛ̀yirimɛ nɛ́ sárigɛ kiī nɛ
         fúu gè+.10 «Nɛ̀ ki yaʔa kùlo náà nī yeli bè jíin bè ni líɛ lè, ni wè bɛ̀ Ezipiti kùlo tíɛlɛ lèʔ
         baa yeli 'yiri wèʔ. Kire tiʔɛ nī gè, a yeli cé yaliire tánʔa dè nɛ̀ kúɔ dè, yeli cé
         yɛli bèri yeli siiye fuɔnri yè nɛ́ yeli kiyɛ ní yè+, majo bɛ̀ pe cî nɛ naaguɔ fuɔnri kɛnmɛ bíì nɛ̄ bè. 11 Nɛ̀ ki yaʔa kùlo náà nī yeli bé jíin lè bè ni líɛ lè, kàsaʔa kiī nɛ kɔ́ngi nyìʔɛnɛ
         nī lè nɛ tungu kire kùlo ni nyaguruyo nɛ̄ yè nɛ́ ni kpàanjalilɛ tiɛyɛ nɛ̄ yè; dàala
         niī nɛ ki luʔɔ gbun gè. 12 Kùlo láà nī nàa Yewe muɔ Kulocɛliɛ nɛ ciʔige lè; wiī nɛ ni wéli súuri, bè ki séli
         yiɛlɛ ni sélimɛ nɛ̄ bè, bè pa ni kúɔ lè.13 «A Yewe 'jo: ‹A yeli nɛ lúru mi kajuudiʔɛlɛ mɛ́ gèle gàli mi 'kɛn yeli mɛ́ gèle pàngɛ
         gè, bè Yewe yeli Kulocɛliɛ yaʔa wè wi- yeli dɛ́ni wè, béri baara wi mɛ́ nɛ́ yeli funyɔ
         yi mìɛni ní yè, nɛ́ yeli pígele ke mìɛni ní gèle+. 14 Bà ki bé kpíʔile m'bé kàsaʔa kɛn gè ki- pɛn lɛ̀lɛ líì nī kàsapeliye yi tun yè, nɛ́
         ŋùʔɔ kúɔmɔ woyo ní yè+. Bà yeli bè yaliiniʔɛrɛ taa, nɛ́ ɛrɛzɛn ní wè bèri ɛrɛzɛn sunvɔnbɔ+ kóri bè, nɛ́ wolivi yasɛnrɛ ní dè bèri sùnmɔ yigi bè. 15 M'béri nyàʔa kanʔa gè muɔ yajuuro mɛ́ dè siiye nī yè. Muɔ béri líi de tíngi.›16 «Ye- yìye cò díɛʔ, ye fǎga yeli funyɔ fáanni yè bè pùunniʔ ! A kire 'kpíʔile gè, yeli
         bága láʔa bè sari káguro cáanri kulocɛlɛlɛ pálì yiʔɛ mɛ́ bèri baara pe mɛ́ bèri pe
         sungu. 17 A yeli sí kire kpíʔile gè, Yewe 'fungo ki bé yɛ̀ yeli kúrugu kányiʔɛ ní, bà wi bé
         nyìʔɛnɛ tɔ́n lè kàsaʔa kiǐ ní de báanʔ, dàala niǐ ń'de yaliire kanʔa dèʔ. Bà yeli
         bé cɛrigɛ fáari bè yiri kùtaanna náà nī lè nàa Yewe 'kɛn yeli mɛ́ lè.18 «Bɛ̀ sí ki yē gè, siɛnrɛ dáà mi 'juu muɔ mɛ́ dè, ma ti cò muɔ nàzɔn nī wè nɛ́ muɔ
         fungo nī gè. Muɔ bé ti puɔ muɔ kɔli nɛ̄ gè bɛ̀ fìɛ tíɛlɛ, bé ti sɛbɛ bè ti puɔ muɔ
         gbɛlɛ nɛ̄ lè, kire ga buu muɔ fǎga fìʔɛ nɛ́ ti níʔ+.19 «Te muɔ pìile tɛnmɛ bèle ti nɛ̄. Mari ti nyu pe mɛ́ muɔ saʔa nī gè, a muɔ nɛ tári
         koligo nɛ̄ gè, a muɔ sínɛ, nɛ́ a muɔ yɛ̀. 20 Muɔ bé ti sɛbɛ muɔ saʔa wìile nɛ̄ lè, kàliige mɛ́, kàmɛgɛ mɛ́, nɛ́ naamɛ gè, nɛ́ muɔ
         kàʔa wìʔile jíindiɛyɛ nɛ̄ yè+. 21 Bà ki béri kpínʔini, a nyìʔɛnɛ niī dàala naamɛ gè, yeli nɛ́ yeli siimɛ ní bè, yeli
         bé mɔgɔ dàala nɛ̄ lè, kùlo nī lè nàa nɛ̄ Yewe 'kàli nɛ̀ jo wire bé ni kɛn yeli tuuliɛyɛ
         mɛ́ yè.22 «Kányiʔɛ nɛ̄ a yeli 'fɔ̀li nɛ̀ kajuudiʔɛlɛ gálì ke mìɛni cò gèle, gàli mi 'juu nɛ̀
         gbɛ̀ngɛ yeli mɛ́ gèle, níɛ ke kpínʔini gèle, a yeli 'Yewe yeli Kulocɛliɛ kaala yaʔa
         lè a ni 'yeli dɛ́ni lè, a yeli sí nɛ wi koligo tári gè nɛ́ yìye puɔ wi nɛ̄ wè, 23 Yewe bé yeli leguulo cìra bèle bè núgo yeli yiʔɛ mɛ́. Yeli bé siɛnnɛ bálì pe kùlogolo
         líɛ gèle, bàli pe 'kpúʔɔ á pe ŋɔri ti 'niʔɛ yeli nɛ̄ bèle.24 «Tiʔɛ ó tiʔɛ nī yeli tɔliyɔ yi bé nɔ̀ yè, ki bé kò yeli wuʔu. Yeli kùlo ni bé líɛ
         waama kùlo nɛ̄ lè fúɔ bè sa nɔ̀ Liban kùlo nɛ̄ lè, bè màʔa bè sa yiri Efirati cáʔa
         mɛ́ gè, bè sa nɔ̀ Cɛngɛnyɛnijiinmɛ kuʔɔjii nɛ̄ wè+. 25 Kiǐ kún siɛn nī wi- yéri yeli yiʔɛ mɛ́ gèʔ. Yewe yeli Kulocɛliɛ bé funwuɔrɔ nɛ́ fíɛgbuɔrɔ
         wáa kùlo ó kùlo nɛ̄ nàa nī yeli bé tánʔa bè tóri lè, majo bɛ̀ wi 'ki juu yeli mɛ́
         gè.»Yewe diba wè nɛ́ wi dɛ́ngɛ ní wè26 «Ki n'gɛ, ye- kàa nyíɛnɛ ye kɔ̀n pàngɛ gè, a muɔ nɛ Yewe wi diba caa wè á kire bɛ̀ʔ
         wi dɛ́ngɛ caa wè. 27 Yeli bé wi diba taa wè, a yeli nɛ lúru Yewe yeli Kulocɛliɛ wi kajuudiʔɛlɛ ke mìɛni mɛ́ gèle, gàli mi 'juu nɛ̀ gbɛ̀ngɛ yeli mɛ́
         pàngɛ gè+. 28 Yeli bé wi dɛ́ngɛ taa wè a yeli wè nɛ lúru Yewe yeli Kulocɛliɛ kajuudiʔɛlɛ mɛ́ gèleʔ,
         nɛ́ míɛni a yeli 'wàli nɛ̀ koligo yaʔa gè gàa wori mi 'juu nɛ̀ gbɛ̀ngɛ yeli mɛ́ pàngɛ
         gè nɛ́ taʔa kulocɛlɛlɛ pálì nɛ̄, bàli yeli sì yé kíni nɛ̀ cɛ́n bèleʔ+.29 «A Yewe muɔ Kulocɛliɛ wi kɛ́nì muɔ nyɔ́gɔ kùlo náà nī muɔ bé jíin bè ni líɛ lè, muɔ
         bé tánʔa Garizimi nyagurugo nɛ̄ gè bè diba tɛ́ngɛ wè baa, bé dɛ́ngɛ tɛ́ngɛ wè baa
         Ebali nyagurugo nɛ̄ gè+. 30 Ki nyaguruyo nyáà yiī baa Zurudɛn cáʔa kúrugu gè cɛngɛnyɛnijiingɔli mɛ́ gè, baa Kanaa siɛnnɛ piyē tɛ́ninɛ bèle waama kùlo kpàanjali nɛ̄ wè, Giligali kàʔa yiʔɛ mɛ́ gè,
         Mɔre tiikpoliyo tiɛliʔɛ táanni gè+.31 «Ki 'kò cɛ̀ri dí yeli sí Zurudɛn cáʔa jeli gè bè jíin kùlo nī lè nàa Yewe yeli Kulocɛliɛ
         wi 'kɛn yeli mɛ́ lè. Yeli bé ni líɛ bè tɛ́ni ni nī. 32 27 Ye- yìye cò díɛʔ: yeli 'yɛli bè Yewe fànʔa kele ke mìɛni cò nɛ́ wi kàyuʔujuuro
         ní dè, dàa mi 'juu yeli mɛ́ pàngɛ gè.»

Kajuudiʔɛlɛ gálì ke béri kpínʔini Kanaa kùlo nī lè(12.1–26.19)Yewe Kòridiʔɛ ki bé puu tiʔɛ nigbe nī121 A Misa sí jo+: «Fànʔa kele ke n'gɛlɛ nɛ́ kàyuʔujuuro ní dè dàa yeli 'yɛli bè cò cɛ̀ngɛ dè bè ti
         kpíʔile kùlo nī lè nàa Yewe yeli tobilo Kulocɛliɛ wi nyɛ́nì kɛn yeli mɛ́ kɔrigɔ gè+, yeli sìi cɛnyɛ yi mìɛni nī dàala nɛ̄ lè+.2 «Kùlogolo siɛnfeliye nyáà yeli bé cìra yè, tiɛrɛ dáà nī yiī nɛ sungu yè, yeli bé ti
         míɛni cúʔɔ+: nyagurukpaʔaliyɛ nɛ̄ yè, nɛ́ nyaguruyɛliyɛ naamɛ gè, nɛ́ tiikpoliyo yi mìɛni láara
         yè+. 3 Yeli bé pe sundiɛyɛ kpúɔn yè bè cúʔɔ, bè pe kàdɛnicɔriyɔ+ kpúɔn yè bè muʔɔrɔ nyàa pe 'kpíʔile pe sundiɛyɛ nī yè. Yeli bé Asɛra tiikoriyeriye sórigo yè kàsun nī. Yeli bé pe kulocɛlɛlɛ yasundɛnyɛ yi mìɛni jabari
         bè yi sɔ̀ngirɔ yige dè kire tiʔɛ siɛnnɛ nī bèle. 4 Yeli sì yɛli bàga de ti kpínʔini pe tíɛlɛʔ a yeli kɛ́ni Yewe yeli Kulocɛliɛ gbùʔɔrɔ́
         wèʔ.5 «Yewe yeli Kulocɛliɛ wire tíimɛ bága tiʔɛ káà nyíɛnɛ bè kɔ̀n yeli saaya tùluyo tɛ́nidiɛyɛ
         nī yè, tiʔɛ gíì nī wire míʔɛ ki bé puu gè, bè ki kpíʔile wire kòridiʔɛ+. Kire tiʔɛ kire yákuɔ nī yeli béri tári de waa bè sari wi gbùʔɔrɔ́. 6 Kire tiʔɛ kire nī yeli béri waa nɛ́ yeli kakuɔrɔ kaasuʔuro ní dè, nɛ́ yeli kakuɔrɔ yajuuro ní dè, nɛ́ yeli kiɛkiɛwuʔulo ní gèle gàli yeli nɛ
         láʔala nɛ kanʔa Yewe mɛ́ wè, nɛ́ yɛrɛ dáà muɔ 'kɔ̀n nɛ̀ kɛn Yewe mɛ́ wè kpuʔɔrɔ dè,
         nɛ́ yeli yakɔnrɔ dáà wori míɛni muɔ yé nyuɔ kún nɛ́ kɛn wè, nɛ́ yeli kinɛdɛnigɛ yakɔnrɔ ní dè, nɛ́ yeli nìɛyɛ yi pìpelile ní bèle, nɛ́ sìnbaala nɛ́ síkaala pe pìpelile ní
         bèle. 7 Kire tiʔɛ kire nī, Yewe yeli Kulocɛliɛ yiʔɛ mɛ́ gè, yeli nɛ́ yeli nariyɛ wuulo ní
         bèle, yeli bé yeli kakuɔrɔ yakɔnrɔ suro lìi dè, bé sí de fundaanra kpínʔini, nɛ́ ki
         cɛ́n Yewe yeli Kulocɛliɛ wi nyɛ́nì diba taʔa wè yeli nɛ̄ yeli baara ti mìɛni nī dè.8 «Yeli sǐ ga tíi bé ní de ki kakuɔrɔ kpínʔini dèʔ majo bɛ̀ we ki kpínʔini píra ŋáà
         nī wè náʔa gèʔ; náʔa gè, siɛn ó siɛn nɛ ki kpínʔini a gìi 'wi dɛ́ni gè. 9 Nɛ́ ki cɛ́n yiyē nɛ tíin koligo nɛ̄, yiyè fìɛ nɔ̀ ŋɔ́daala tiʔɛ nī gèʔ gàa gī yeli
         kɔrigɔ gèʔ, gàa Yewe yeli Kulocɛliɛ wi 'kɛn yeli mɛ́ gè. 10 Bà yeli bága Zurudɛn cáʔa jeli gè bè sa tɛ́ni kùlo nī lè nàa Yewe yeli Kulocɛliɛ wi 'kɛn yeli mɛ́ kɔrigɔ
         gè, wi bé ŋɔ́daala kɛn lè yeli mɛ́ bè yeli suɔ yeli leguulo mɛ́ bèle bàli pe 'yeli
         màʔa nɛ̀ suʔu bèle, dí yeli sí tɛ́ni baa yanyige nɛ̄.11 «Kire lɛ̀lɛ nī lè, tiʔɛ gíì Yewe yeli Kulocɛliɛ wi bága nyíɛnɛ bè kɔ̀n bè ki kpíʔile
         wire míʔɛ ki kòridiʔɛ gè, baa yeli béri waa nɛ́ yɛrɛ ní dè dàa wori mi 'juu nɛ̀ gbɛ̀ngɛ
         yeli mɛ́ dè: yeli kakuɔrɔ kaasuʔuro dè, nɛ́ yeli kakuɔrɔ yajuuro ní dè, nɛ́ yeli kiɛkiɛwuʔulo
         yakɔnrɔ ní dè, nɛ́ yɛrɛ dáà yeli 'kɔ̀n nɛ̀ kɛn Yewe mɛ́ wè kpuʔɔrɔ dè, nɛ́ yeli yakɔnrɔ
         dáà yeli 'nyíɛnɛ bè kɔ̀n bè kɛn Yewe mɛ́, dáà wori yeli yé nyuɔ kún nɛ̀ kɛn dè. 12 Kire tiʔɛ nī yeli bé fundaanra kpíʔile Yewe yeli Kulocɛliɛ yiʔɛ mɛ́ gè, yeli nɛ́ yeli
         jaala ní bèle nɛ́ yeli pórilo ní bèle, nɛ́ yeli baakuɔlɔ ní bèle, nàguɔlɔ nɛ́ cɛlilɛ
         ní bèle, nɛ́ Leviiyé ní bèle bàli pe bé puu tɛ́ninɛ yeli kàaya nī yè, nɛ́ ki cɛ́n dàala yafiɛn wè pe mɛ́
         kɔrigɔʔ yeli sunʔɔmɔ nī bèʔ.13 «Mìɛ cò díɛʔ ! Muɔ fǎga de kakuɔrɔ kaasuʔuro sórigi dè tiʔɛ ó tiʔɛ nī gìi ki 'muɔ
         dɛ́ni gèʔ. 14 Tiʔɛ gáà Yewe nyíɛnɛ nɛ̀ kɔ̀n gè yeli saaya tùluyo tɛ́nidiɛyɛ nī yè, kire yákuɔ nī
         muɔ bé kakuɔrɔ kaasuʔuro sórigo dè. Baa muɔ bé kele gálì ke mìɛni kpíʔile gàli mi
         'juu nɛ̀ gbɛ̀ngɛ gèle. 15 Kire nɛ́ ki míɛni muɔ bé gbɛ̀ jáa bè yajuuro táà kpúu bè káa majo kɛnmɛ báà pi 'muɔ
         dɛ́ni bè tiʔɛ gíì nī muɔ yē tɛ́niwɛ wè, nɛ̀ yɛli nɛ́ kɛnmɛ báà ní Yewe muɔ Kulocɛliɛ
         wi nyɛ́nì diba taʔa wè muɔ nɛ̄ wè. Siɛn ó siɛn bé gbɛ̀ ti káa a wi cɛni yē núʔɔwɔ
         Yewe yiʔɛ mɛ́ gè yo, nɛ́ ŋìi wī cìiliwe yo, wi bé gbɛ̀ ti káa, majo bɛ̀ yeli 'dàli
         nɛ nyàʔayɛrɛ kaara káa dè, wóliwo kaara dè nɛ́ sùɔ kaara ní dè+.16 «Gìi sí gī baa gè, muɔ sì yɛli bè sìsiɛn káa gèʔ; muɔ bé ki wo dàala nɛ̄ lè bɛ̀ luʔɔ
         tíɛlɛ+.17 «Baa muɔ kàʔa nī gè gàa nī muɔ yē tɛ́niwɛ wè, muɔ sǐ gbɛ̀ jáa muɔ yaliifɔnrɔ yakɛnrɛ
         kiɛkiɛwuʔulo lìi gèleʔ, a ki yē ɛrɛzɛn luʔɔ gè nɛ́ wolivi sùnvɔnbɔ bè. Muɔ sǐ gbɛ̀ jáa míɛni bè yeli nìɛyɛ yi pìpelile káa bèle nɛ́ sìnbaala
         nɛ́ síkaala pe pìpelile ní bèleʔ. Nɛ́ míɛni yakɔnrɔ dáà wuʔu míɛni nɛ̄ muɔ cé nyuɔ
         kún nɛ̀ kɛn gè, nɛ́ muɔ kinɛdɛnigɛ yakɔnrɔ ní dè, nɛ́ kpuʔɔrɔ dáà muɔ 'kɔ̀n nɛ̀ kɛn
         Yewe mɛ́ wè, muɔ sǐ gbɛ̀ ti káaʔ. 18 Yewe muɔ Kulocɛliɛ wire yákuɔ yiʔɛ mɛ́ muɔ bé yɛrɛ dáà ti mìɛni káa, tiʔɛ gáà nī Yewe
         muɔ Kulocɛliɛ bé nyíɛnɛ gɔ̀n gè. Muɔ bé ti káa, muɔ nɛ́ muɔ jaa ní wè, nɛ́ muɔ póri
         ní wè, nɛ́ muɔ baakuɔwɔ ŋáà wī nàguɔ wè nɛ́ ŋàa wī cɛliwɛ wè, nɛ́ Leviiyé siɛn ní
         wè ŋàa wī tɛ́niwɛ muɔ kàaya nī yè. Muɔ bé fundaanra kpíʔile Yewe muɔ Kulocɛliɛ yiʔɛ
         mɛ́ gè muɔ kiyɛ baara ti mìɛni nɛ̄ dè. 19 Mìɛ cò díɛʔ ! Lɛ̀lɛ ó lɛ̀lɛ nī muɔ bé puu baa sìi nɛ̄ kùlo nī lè, fǎga fìʔɛ nɛ́ Leviiyé
         ní bèleʔ+.20 «Lɛ̀lɛ líì nī Yewe muɔ Kulocɛliɛ wi bé kàa taʔa muɔ kùlo nɛ̄ lè bè ni kpúʔɔ lè, majo
         bɛ̀ wi 'ki nyuɔ kún gè nɛ̀ kɛn muɔ mɛ́ gè+, a kaara káa láa kɛ́nì muɔ taa wè, muɔ bé gbɛ̀ ti káa kɛnmɛ bíì nɛ̄ muɔ nɛ ki caa
         wè. 21 A ki yē yeli tɛ́nidiʔɛ ki 'líili nɛ̀ tóri gè tiʔɛ gáà nɛ̄ Yewe muɔ Kulocɛliɛ wi 'nyíɛnɛ
         nɛ̀ kɔ̀n gè nɛ̀ wi míʔɛ taʔa gè baa gè, muɔ bé gbɛ̀ muɔ yajuuro kpúu dè, dàa Yewe
         'kɛn muɔ mɛ́ dè, kɛnmɛ bíì nɛ̄ mi 'ki juu nɛ̀ gbɛ̀ngɛ gè. Muɔ bé gbɛ̀ muɔ nyɛ́ni kaara
         káa dè bè tín a dìi 'muɔ dɛ́ni dè muɔ kàaya nī yè. 22 Kɛnmɛ bíì nɛ̄ muɔ nɛ wóliwo nɛ́ sùɔ kaara káa dè, muɔ bé gbɛ̀ kaara dáà káa dè bɛ̀.
         A siɛn yē núʔɔwɔ Yewe yiʔɛ mɛ́ gè yo, nɛ́ ŋìi wī cìiliwe yo, siɛn wi bé gbɛ̀ ti káa.23 «Kaala nigbe sí ní baa díɛʔ ! Mìɛ cò, fǎga sìsiɛn káa gèʔ, nɛ́ ki cɛ́n sìsiɛn kire
         nī sìi wi yē+. Muɔ sǐ gbɛ̀ sìi káa wè nɛ́ kaara ní dèʔ 24 Muɔ fǎga tíi bé ki káaʔ ! Muɔ 'yɛli bè ki wo dàala nɛ̄ lè bɛ̀ luʔɔ tíɛlɛ. 25 Fǎga cɛ ki káa púlo wīʔ, kire ga buu muɔ- puu fundaanra nɛ̄ nɛ́ muɔ pìile ní bèle,
         bàli pe báan muɔ kàduʔumɛ gè, bɛ̀ ki 'nyaa muɔ nɛ kasingele kpínʔini Yewe yiʔɛ mɛ́
         gè.26 «Nɛ̀ ki yaʔa yakɔnrɔ dáà muɔ 'wàli nɛ̀ tɛ́ngɛ Yewe mɛ́ wè+, nɛ́ yakɔnrɔ dáà wori míɛni muɔ yé nyuɔ kún gè nɛ̀ kɛn gè, tire dè muɔ 'yɛli bè kɛ́
         nɛ́ ti ní tiʔɛ gáà nī Yewe cé nyíɛnɛ nɛ̀ kɔ̀n gè. 27 Muɔ 'yɛli bè muɔ kakuɔrɔ kaasuʔuro taʔa dè nɛ́ ti sìsiɛn ní gè Yewe muɔ Kulocɛliɛ
         gbùʔɔrɔdiʔɛ yafanʔa nɛ̄ gè. Kakuɔrɔ yajuusɛnrɛ ti sìsiɛn gè, kire bé wo Yewe muɔ Kulocɛliɛ gbùʔɔrɔdiʔɛ
         nɛ̄ gè; kaara dè, muɔ bé tire káa.28 «-Ti sɔ́migɔ ma lúʔu cɛ̀ngɛ kajuʔulo gálì ke mìɛni gèle gàli mi 'juu nɛ̀ gbɛ̀ngɛ muɔ
         mɛ́ wè. Bɛ̀ ki bé puu muɔ- kò fundaanra nɛ̄, muɔ nɛ́ muɔ pìile ní bèle bàli pe báan
         muɔ kàduʔumɛ gè, lɛ̀lɛ ó lɛ̀lɛ nī, nɛ́ ki cɛ́n muɔ nyɛ́nì ki kpíʔile gàa 'ki sín nɛ̀
         nyuɔ gè Yewe muɔ Kulocɛliɛ yiʔɛ mɛ́ gè.»Muɔ fǎri Kanaa siɛnnɛ kulocɛlɛlɛ sungu bèleʔ29 «Lɛ̀lɛ líì nī Yewe muɔ Kulocɛliɛ wi kɛ́nì kùlogolo siɛnfeliye nyáà cúʔɔ yè nɛ̀ yige muɔ yiʔɛ mɛ́ gè,
         siɛnfeliye nyáà tiʔɛ muɔ bága líɛ gè, a muɔ kɛ́nì pe cìra bèle nɛ́ tɛ́ni pe kùlo nī
         lè, 30 a Yewe kɛ́nì pe cúʔɔ nɛ̀ kúɔ muɔ yiʔɛ mɛ́ gè, mìɛ cò díɛʔ ! Fǎga tí pe kakpiʔiligele
         ke muɔ cò bɛ̀ gárigɛ tíɛlɛʔ bèri pe kulocɛlɛlɛ caa bèle bé sí ki juu bé joʔ: ‹Mɛni
         sí siɛnfeliye nyáà yiī nɛ baara pe kulocɛlɛlɛ mɛ́ bèle nɛ pe sungu ? Mi míɛni m'bé
         ki kpíʔile bɛ̀ pe tíɛlɛ.›31 «Muɔ sì yɛli bè baara Yewe muɔ Kulocɛliɛ mɛ́ wè majo kɛnmɛ báà nɛ̄ siɛnnɛ bálì piyē
         nɛ baara pe kulocɛlɛlɛ mɛ́ bèleʔ. Nɛ́ ki cɛ́n kele gálì siɛnfeliye nyáà yi 'puu nɛ
         kpínʔini pe kulocɛlɛlɛ mɛ́ bèle, gàli gīɛlɛ Yewe kanabinʔɛnɛ gèle, gàli ke 'wi biɛn
         kpuʔɔ wè. Pe nɛ cɛ́ni fɔ̀li nɛ̀ kɛ́ nɛ sɛ́ni pe pìile, nàgabigele nɛ́ pìcapigele,
         nyɔ́gi gèle kàsun nī gè bèri sungu nɛ́ ke ní+.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Wéli baa 6.1.

               	Wéli baa 4.10.

               	Wéli baa 7.5; Yir 34.13.

               	Wéli baa Kùlo1 14.22-23; Kùlo2 16.4; 17.10; Zer 3.6.

               	Wéli baa Yir 34.13 kaliwɛgɛ ki táanmɛ gè.

               	Wéli baa 16.2; 26.2; Kùlo1 8.29; Kaj2 7.12.

               	Wéli baa 14.5; 15.22.

               	Wéli baa Lev 3.17.

               	Wéli baa 14.27; Kaj2 31.4.

               	Wéli baa 11.24; 19.8-9; Sél 28.14; Yir 34.24.

               	Wéli baa Sél 9.4; Lev 3.17.

               	Wéli baa Tɔ́r 5.9-10; 18.19.

               	Wéli baa Lev 18.21kaliwɛgɛ ki táanmɛ gè, nɛ́ míɛni Kùlo2 17.31; Zer 7.31; 19.5.

Ye fǎga fɔ̀li yasunzunro nɛ̄ dè yeli sunʔɔmɔ nī bèʔ131 A Misa sí jo+: «Dàa ti mìɛni mi 'juu nɛ̀ gbɛ̀ngɛ yeli mɛ́ dè, yeli bé ti cò bèri ti kpínʔini. Yeli
         sǐ ga tíi tàa yige ti nīʔ; yeli míɛni sǐ taa fàri ti nɛ̄ʔ+ !2 «Dùʔɔ ki bé gbɛ̀ nyaa siɛnjuuwo wáà bé yɛ̀ yeli sunʔɔmɔ nī bè, bè jo Kulocɛliɛ 'wire tun wire pa juu wi míʔɛ nɛ̄
         gè, kire ga laa siɛn ŋáà wi béri kele nyaʔa ŋɔ́nidɔ nī dè níɛ ke nyu, nɛ́ jo wi 'fìɛ
         wáà kire ga laa kanyuʔɔninɔ láà nyaa lè+. 3 A ki cɛ́nì nyaa fìɛ ŋáà nɛ́ kanyuʔɔninɔ náà ni 'kpíʔile kányiʔɛ nɛ̄ gè, á wi 'ki juu nɛ́ jo: ‹Yeri báan
         we- kɛ́ we sa taʔa kulocɛlɛlɛ pálì nɛ̄ weri baara pe mɛ́ bèri pe sungu wè,› kire 'jo
         kulocɛlɛlɛ bálì muɔ sì cɛ́n bèleʔ, 4 siɛnjuuwo ŋáà nɛ́ siɛn ŋáà wi kele nyaʔa ŋɔ́nidɔ nī níɛ ke nyu gèle, muɔ sì yɛli bè
         pe siɛnrɛ lúʔu dèʔ.«Nɛ́ ki cɛ́n Yewe yeli Kulocɛliɛ wire wi yeli pun nɛ wéli, bè ki cɛ́n a ki yē yeli nɛ fɔ̀ligí bè Yewe
         yeli Kulocɛliɛ woli yaʔa lè ni- yeli dɛ́ni nɛ́ yeli fungo ki mìɛni ní, nɛ́ yeli pìle
         ni mìɛni ní lè+. 5 Yewe yeli Kulocɛliɛ wire yákuɔ nɛ̄ yeli bé taʔa wī, wire nigbe nɛ̄ yeli béri fìʔɛ́.
         Wire nigbe kajuudiʔɛlɛ keli yeli bé cò, wire nigbe míɛni juumɔ pire yeli béri lúru.
         Wire nigbe mɛ́ yeli béri baara, wire nigbe nɛ̄ yeli bé yìye puɔ.6 «Gàa ki siɛnjuuwo ŋáà 'kúɔ wè, nɛ́ siɛn ŋáà wi kele nyaʔa ŋɔ́nidɔ nī níɛ ke nyu gèle,
         pe 'yɛli pe- pe kpúu wī. Nɛ́ ki cɛ́n piyē nɛ caa bè yeli fáanni yeli- cíi Yewe yeli
         Kulocɛliɛ nɛ̄ wè, wire ŋáà wi 'yeli suɔ nɛ̀ yige sùkulomɔ nī bè baa Ezipiti kùlo mɛ́ lè. Kire siɛnjuuwo ŋáà nɛ́ siɛn ŋáà wi kele nyaʔa ŋɔ́nidɔ nī níɛ ke nyu
         gèle, piyē nɛ caa bè yeli yige koligo nī gè gàa Yewe yeli Kulocɛliɛ wi 'juu nɛ̀ gbɛ̀ngɛ
         yeri ki tari gè. Kire ki bé kpíʔile muɔ bé kapiile yige lè yeli sunʔɔmɔ nī bè.7 «Dùʔɔ ki bé gbɛ̀ nyaa muɔ siinyɛni ŋáà wī nuufɔnuwɔ nɛ̄ nɛ́ muɔ nī wè, dùʔɔ míɛni
         muɔ jaa kire ga laa muɔ póri, dùʔɔ muɔ cuɔ ŋáà wi ŋɔ́ni muɔ sìndinge nɛ̄ gè, dùʔɔ
         muɔ gbuɔnyɛni ŋáà wi kpɔni muɔ nɛ̄ wè, a pe wàa 'muɔ fáanni làrimɛ nī nɛ́ ki juu nɛ́
         jo: ‹We- kɛ́ we sa baara kulocɛlɛlɛ pálì mɛ́ weri pe sungu,› kire 'jo kulocɛlɛlɛ pálì
         yeli sì cɛ́nʔ, yeli tobilo míɛni sì pe cɛ́n wèʔ, 8 siɛnfeliye yáà kulocɛlɛlɛ, bàli pe 'yeli màʔa nɛ̀ suʔu wè, bàli bīɛlɛ yeli táanni
         á kire bɛ̀ʔ bàli pe 'líili yeli nɛ̄ bèle, duniya tiɛrɛ ti mìɛni nī dè.9 «Muɔ sì yɛli bè yéri ki nɛ̄ʔ, muɔ sì cɛ́nì yɛli bè lúʔu wi mɛ́ʔ, muɔ nyapile míɛni
         niì yɛli bè nyinimɛ taa wi nɛ̄ʔ. Muɔ sì yɛli bè wi suɔ bè làrigɛʔ. 10 Gìi sí gī baa gè, muɔ 'yɛli bè wi kpúu wī. Muɔ tíimɛ kɔli kire ki bé yɛ̀ wi kúrugu
         pélige gè bè kàdɛnigɛ líɛ gè bè wi wáa. Kire kàduʔumɛ gè dí siɛnsɛnminɛ kiyɛ yi nɛ́
         yɛ̀ wi kúrugu bè wi wáa kpúu. 11 Yeli bé wi wáa nɛ́ kàdari ní fúɔ wi pa kùu. Nɛ́ ki cɛ́n wi nyɛ́nì ki caa bè muɔ fáanni
         bè láʔa Yewe muɔ Kulocɛliɛ nɛ̄ wè, wire ŋáà wi 'muɔ yige Ezipiti kùlo nī lè baa muɔ
         'puu sùkulomɔ nī bè.12 «Isirayɛli siɛnnɛ pe mìɛni bé ki siɛnrɛ lúʔu dè, bɛ̀ pe bé fíɛ; piyě ní fɔ̀li kire kapiʔi kpíʔile
         gèʔ.13 «Dùʔɔ muɔ bé sí ga ki lúʔu pe 'jo yeli kàʔa káà nī nyàa Yewe muɔ Kulocɛliɛ wi 'kɛn
         muɔ mɛ́ muɔ- tɛ́ni baa yi nī yè, 14 dí siɛncuʔɔlɔ pálì nyɛ́nì yiri baa yeli sunʔɔmɔ nī bè nɛ̀ siɛnnɛ fáanni bèle pe kàʔa
         nī gè nɛ́ jo: ‹Weri báan we- kɛ́ we sa baara kulocɛlɛlɛ pálì mɛ́ béri pe sungu,› kulocɛlɛlɛ
         bálì yeli sì cɛ́n bèleʔ.15 «A ki sí nyaa bɛ̀ gè, muɔ bé caala kpíʔile bè wéli, muɔ bé yúgo màʔa, muɔ bé ki sɔ́migɔ
         siʔɛ cɛ̀ngɛ bè wéli. A ki sí pɛ́nì nyaa kányiʔɛ gī wè, kire tètii kaala náà ni 'kpíʔile
         lè yeli sunʔɔmɔ nī bè, 16 kire kàʔa gáà ki siɛnnɛ pe mìɛni bèle, nɛ́ pe yajuuro ti mìɛni ní dè, muɔ bé sa pe
         kpúu nɛ́ kapiɛngbuɔn ŋuʔɔnɔ ní gèle, bé kàʔa nɛ́ ki yɛrɛ ti mìɛni cúʔɔ bè yige baa
         péwu nɛ̀ yɛli nɛ́ Yewe kàyuʔujuuro ní dè. 17 Muɔ bé kàʔa ki yɛrɛ nɛ́ ki lɔri ti mìɛni gbuʔulo kàʔa sunʔɔmɔ nī bè dàligɛ nɛ̄ gè,
         bé sí ti mìɛni sórigo nɛ́ kàʔa ní gè, bɛ̀ kakuɔrɔ kaasuʔuro tíɛlɛ Yewe muɔ Kulocɛliɛ
         mɛ́ wè. Kire kàʔa ki bé kò cúnʔɔ gboli, kiì ní ga tíi faan bè nyaaʔ.18 «Yɛgɛ ó yɛgɛ pe 'yɛli bè cúʔɔ bè yige baa péwu wè, muɔ kɔli sì yɛli bè cò ki kàa nɛ̄ʔ,
         kire ga buu Yewe funyɛrigbuʔɔ ki- tìgi, dí wi sí wi nyinidaaguugo tìɛ gè muɔ nɛ̄ dí
         muɔ sí sii bè niʔɛ bɛ̀ wi 'ki kàli muɔ tobilo mɛ́ bèle. 19 Wi bé ki kpíʔile a muɔ nɛ lúru Yewe muɔ Kulocɛliɛ siɛnrɛ mɛ́ dè, níɛ wi kajuudiʔɛlɛ
         ke mìɛni cògí gàli mi 'juu nɛ̀ gbɛ̀ngɛ muɔ mɛ́ pàngɛ gè, níɛ ki kpínʔini gàa ki sín
         wi yiʔɛ mɛ́ gè.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Wéli baa 4.2; Tìɛ 22.18-19.

               	Koliyo 2-6 wuʔu nī gè, káfinɛrɛ siɛnjuulo tiʔɛ nī gè, wéli baa Zer 4.9-10; 23.25-32.

               	Wéli baa 6.5; 10.12.

            

         
      

   
      
         14
Misa wi 'Isirayɛliyé yafunro wori juu dè141 A Misa 'ki juu siɛnnɛ mɛ́ bèle nɛ́ jo:+ «Yeli yē pìile Yewe yeli Kulocɛliɛ mɛ́ wè. Kire nɛ̄, a wàa 'kùu wè, yeli sì yɛli bè jérigele kpúɔn yeli
         céri nɛ̄ dèʔ. Yeli míɛni sì yɛli bè yeli gbɛlɛ yiʔɛmɛ nzìire kùnu dèʔ+. 2 Nɛ́ ki cɛ́n yeli yē siɛnfelige gáà Yewe yeli Kulocɛliɛ wi 'wàli nɛ̀ tɛ́ngɛ gè wire
         wuʔu. Yeli bīɛlɛ Yewe yeli Kulocɛliɛ wi 'nyíɛnɛ nɛ̀ kɔ̀n yeli- kò wire tíimɛ siɛnfelige
         gáà wuʔu ki 'kpúʔɔ wi mɛ́ gè, gàa gī wi wuʔu gè siɛnsɛnminɛ pe mìɛni sunʔɔmɔ nī bè
         dàala nɛ̄ lè+.3 «Yeli sǐ ga tíi yafiɛn káa gàa gī yafungo gèʔ+. 4 Yajuuro ti n'dɛ dàa yeli bé gbɛ̀ káa dè: nùɔ wè, sìnbuɔ wè, nɛ́ síkpuɔ ní wè. 5 Nyàʔayɛrɛ ti n'dɛ dàa muɔ bé gbɛ̀ káa dè: sùɔ wè, wóliwo wè, daagbiɛ wè, nyàʔa síkpuɔ
         wè, sàcolo lè, kàfaaŋɔnigɔ gè, nɛ́ nyàʔa sìnbuɔ ní wè+. 6 Yajuʔu ó yajuʔu gáà gī nɛ́ fèriye ní yè wáliyɛ yè, níɛ yaliire núru dè nɛ káa dè,
         yeli bé gbɛ̀ tire káa.7 «Tire dáà ti núru nɛ káa dè, nɛ̀ ki yaʔa ti fèriye yiì wàligí yèʔ, tire yē núʔɔrɔ
         yeli mɛ́ Yewe yiʔɛ mɛ́ gè. Bɛ̀ sí ki yē gè, yeli sǐ gbɛ̀ dàa káa dèʔ: nyuʔɔmɔ wè,
         pòli wè, nɛ́ kàgbelige ní gè. 8 Nɛ́ míɛni, tiɛligɛ kire yē yajuʔu káà gàa ki 'núʔɔ gè. Ki fèriye yī wàligí, nɛ̀ ki
         yaʔa ki wè núru nɛ káaʔ. Yeli sì yɛli bè ti kaara káa dèʔ, yeli míɛni sì yɛli bè cò
         daa ti wokuugo káà nɛ̄ʔ.9 «Dàa dī luʔɔ nī gè, yeli bé gbɛ̀ri ti mìɛni káa dàa dī nɛ́ jìɛnyɛ ní yè nɛ́ koriyo
         ní yè. 10 Nɛ̀ ki yaʔa yeli sǐ ga tíi dàa káa dèʔ dàa nɛ̄ jìɛnyɛ nɛ́ koriyo wè ti nɛ̄ dèʔ. Tire
         yē dàa ti 'núʔɔ dè Yewe yiʔɛ mɛ́ gè.11 «Sínjiɛnrɛ dáà dī cìilide dè, yeli bé gbɛ̀ri tire káa. 12 Sínjiɛnyɛ yáà sí yē baa nyàa yeli sǐ gbɛ̀ri káa yèʔ: kàgbɛni wè, dìbagɛ gè, nyùɔwɔ
         wè+, 13 dìfira wè, wɔ̀kɔngɔ gè nɛ́ ki feliye ní yè, 14 dìbawuɔlɔ lè nɛ́ ni feliye ní yè, 15 kànasuʔulo wè, gìdege gè, fúɔkɔlilɔ lè, gànviɛlɛ lè nɛ́ ni feliye ní yè, 16 gbòdofinige gè, sàtorigo gè, nɛ́ gìdefiige ní gè, 17 luʔɔ nyápɔrigɔ gè, dìbawuʔɔ gè, nɛ́ nyápɔrikpele ní lè, 18 fúɔkɔligɔ gè, gbìile nɛ́ wi feliye ní yè, gòtunɔpɔrɔ dè, nɛ́ dírige ní gè.19 «Yafiniyirigele ke mìɛni gàli ke yē nìʔɛgɛlɛ níɛ fini nɛ mári gèle, keli yē núʔɔgɔlɔ
         yeli mɛ́ Yewe yiʔɛ mɛ́ gè. Yeli sǐ ga tíi ke káaʔ. 20 Nɛ̀ sí ki yaʔa yafinide dáà dī cìilide dè Yewe yiʔɛ mɛ́ gè, tire yeli béri káa+.21 «Yeli sǐ gbɛ̀ yawiʔi káa gàa ki 'kùu gèʔ. Muɔ bé ki kɛn nabɔnwɔ mɛ́ wè ŋàa wī yeli
         kàaya nī yè, á kire bɛ̀ʔ, muɔ bé ki pári nabɔnwɔ mɛ́ ŋàa wi tòrí wè. Nɛ́ ki cɛ́n muɔ
         yē siɛnfelige káà gàa Yewe yeli Kulocɛliɛ wi 'wàli nɛ̀ tɛ́ngɛ gè wire wuʔu gè.«Muɔ sì yɛli bè síkapile ni yàa yírimɛ líɛ bè, bè ni suʔɔ nɛ́ pi níʔ+.»Mari kiɛkiɛwuʔulo kɔ̀ngí gèle22 «Yiɛlɛ ó yiɛlɛ muɔ 'yɛli bè kiɛkiɛwuʔulo kɔ̀n gèle, Kulocɛliɛ liɛlɛ lè, muɔ siʔi yaliire
         ti mìɛni nī dè. 23 Muɔ bé kɛ́ tiʔɛ gáà nī Yewe muɔ Kulocɛliɛ wi 'nyíɛnɛ nɛ̀ kɔ̀n bè ki kpíʔile wire míʔɛ ki kòridiʔɛ gè. Baa muɔ
         bé lìigbuɔlɔ suro lìi dáà dī muɔ kiɛkiɛwuʔulo yakɔnrɔ dè: yaliire dè, nɛ́ ɛrɛzɛn luʔɔ ní gè, nɛ́ wolivi sùnmɔ ní bè bàa bī fɔnbɔ bè, nɛ́ yeli nìɛyɛ pìpelile ní bèle, nɛ́ sìnbaala nɛ́ síkaala
         pe pìpelile ní bèle. Bɛ̀ ki bé kpíʔile dí muɔ sí tɛnmɛnɛ taa bèri fìʔɛ́ Yewe muɔ Kulocɛliɛ
         nɛ̄ wè cɛngɛ ó cɛngɛ+.24 «Dùʔɔ ki bé gbɛ̀ nyaa tiʔɛ gáà Yewe muɔ Kulocɛliɛ wi 'nyíɛnɛ nɛ̀ kɔ̀n gè nɛ́ wi míʔɛ
         taʔa gè ki nɛ̄ wè, ki bé líili bè tóri muɔ nɛ̄ bè kiɛkiɛwuʔulo tugo gèle bè kɛ́ baa,
         nɛ́ ki cɛ́n Yewe muɔ Kulocɛliɛ wi nyɛ́nì diba taʔa wè muɔ nɛ̄ nɛ́ yaliiniʔɛrɛ kɛn
         muɔ mɛ́. 25 A ki sí nyaa bɛ̀ gè, muɔ bé kiɛkiɛwuʔulo yakɔnrɔ pári dè, bé sí wali cò wè muɔ kɔli
         nī gè bè kɛ́ tiʔɛ mɛ́ gè gàa Yewe muɔ Kulocɛliɛ wi 'nyíɛnɛ nɛ̀ kɔ̀n gè. 26 Baa kire tiʔɛ nī gè, muɔ bé yɛrɛ ti mìɛni suɔ dàa muɔ nɛ caa dè: nìɛyɛ yè, sìnbaara
         dè nɛ́ síkaala ní bèle, diviɛn ní wè nɛ́ sunmɔ ní bè. Muɔ bé ti mìɛni suɔ dàa ti 'muɔ
         dɛ́ni dè. Baa Yewe muɔ Kulocɛliɛ yiʔɛ mɛ́ gè muɔ bé lìi bè gbuɔ bè puu fundaanra nɛ̄
         nɛ́ muɔ saʔa wuulo ní bèle.27 «Gàa ki 'Leviiyé siɛnnɛ kúɔ bèle, peli bálì pe bé puu tɛ́ninɛ muɔ kàʔa nī gè, bàli mɛ́ dàala yafiɛn
         wè pe mɛ́ kɔrigɔʔ yeli sunʔɔmɔ nī bèʔ, muɔ sì yɛli bàga fìʔɛ nɛ́ pe ní díɛʔ.28 «Yiʔɛlɛ taanriwoli ó taanriwoli nɛ̄ lè, muɔ 'yɛli bè kiɛkiɛwuʔulo ke mìɛni kɔ̀n muɔ
         siʔi yaliire nī dè kire yiɛlɛ lè, bè sa ti gbuʔulo muɔ kàʔa nī gè. 29 Bɛ̀ sí ki bé puu Leviiyé siɛnnɛ bèle, bàli mɛ́ dàala yafiɛn wè pe mɛ́ kɔrigɔ gèʔ yeli
         sunʔɔmɔ nī bèʔ, nɛ́ nabɔnwɔ ní wè, nɛ́ círiwe ní wè, nɛ́ lakicuɔ ní wè, bàli bīɛlɛ
         muɔ kàʔa nī gè, peli béri yaliire taʔa bèri líi de tíngi kire ga buu Yewe muɔ Kulocɛliɛ
         wi- sí diba taʔa wè muɔ nɛ̄ muɔ kɔli baara ti mìɛni nɛ̄ dè.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Ki yé puu kùugo kaliɛlɛ Kanaa siɛnnɛ mɛ́ bèle (wéli baa Lev 19.28; 21.5; Kùlo1 18.27-28; Zer 16.6).

               	Wéli baa Yir 19.5; Tiit 2.14; Piɛ1 2.9.

               	Koliyo 3-20 tiʔɛ nī gè, wéli baa Lev 11.1-23.

               	Nyàʔayɛrɛ dáà wuʔu ki 'juu baa koliyo 5 nɛ́ 7 nī gè, ti mìɛni feliye yiì fílige nɛ̀
                     cɛ́nʔ.

               	Sínjiɛnrɛ dáà wuʔu ki 'juu náʔa gè koliyo 12-18 nɛ̄ wè, ti mìɛni feliye yiì fílige
                     nɛ̀ cɛ́nʔ.

               	Wéli baa Lev 11.21-22.

               	Wéli baa Yir 23.19.

               	Wéli baa Lev 27.30-33.

Fuɔrɔ Yaʔa yiɛlɛ kajuudiʔɛlɛ gèle151 A Misa sí jo+: «Yiʔɛlɛ kɔlisiin ó yiʔɛlɛ kɔlisiin kúɔmɔ mɛ́ bè, muɔ bé fuɔrɔ yaʔa dè. 2 Ki n'gɛ kɛnmɛ báà pire nɛ̄ muɔ bé ki kpíʔile: a pe kɛ́nì YeweFuɔrɔ Yaʔa yiɛlɛ wuʔu juu gè, siɛn ó siɛn wi 'wali fuʔɔ kún wi siɛnnyɛni mɛ́ wè, fuʔɔfɔli wi
         'yɛli bè ki yaʔa wi nɛ̄, wi fǎga fuʔɔ sàri gèʔ. Wiì yɛli bè wi siɛnnyɛni wáà còʔ ŋàa
         wī Isirayɛli wuu wèʔ wi- wi fuʔɔ sàri gèʔ. 3 Nabɔnwɔ wire muɔ bé gbɛ̀ cò wi- wi fuʔɔ sàri gè. Fuʔɔ gáà muɔ 'le muɔ siɛnnyɛni nɛ̄
         wè ŋàa wī Isirayɛli wuu wè, muɔ 'yɛli bè kire yaʔa+.4 «Gìi sí gī baa gè, fɔ̀ngɔfɔli sì yɛli bè nyaa yeli sunʔɔmɔ nīʔ, nɛ́ ki cɛ́n kiī cɛ́nyaʔaga
         Yewe muɔ Kulocɛliɛ wi bága diba taʔa wè kùlo nɛ̄ lè nàa wi 'kɛn muɔ mɛ́ lè kɔrigɔ
         gè, kire ga buu muɔ- ni líɛ muɔ woli.5 «Gìi ki 'kpúʔɔ gè, muɔ 'yɛli bèri lúru Yewe muɔ Kulocɛliɛ mɛ́ wè, ma sí fɔ̀li mari
         wi kajuudiʔɛlɛ kpínʔini gèle gàli mi 'juu nɛ̀ gbɛ̀ngɛ muɔ mɛ́ pàngɛ gè. 6 Nɛ́ ki cɛ́n Yewe muɔ Kulocɛliɛ wi bága diba taʔa wè muɔ nɛ̄ majo bɛ̀ wi 'ki juu gè.
         Muɔ béri fuɔrɔ nii kùlogolo sáamɛ nɛ̄, nɛ̀ ki yaʔa muɔ sǐ ga fuʔɔ kún wàa mɛ́ʔ; muɔ
         bé fànʔa taa kùlogolo sáamɛ nɛ̄, nɛ̀ ki yaʔa peli sǐ gbɛ̀ muɔ jáaʔ.7 «A ki 'nyaa fɔ̀ngɔfɔli yē baa muɔ mɛ́ wè, ŋàa wī muɔ siɛnnyɛni muɔ kàʔa káà nī gè
         kùlo nī lè nàa Yewe muɔ Kulocɛliɛ wi 'kɛn muɔ mɛ́ lè, muɔ sì yɛli bè muɔ fungo gbɛ̀n
         gè wi kɔli mɛ́ gèʔ, muɔ sì yɛli míɛni bè muɔ kɔli pàanni gè muɔ siɛnnyɛni kɔli mɛ́
         ŋàa wī fɔ̀ngɔfɔli wèʔ. 8 Nɛ̀ sí ki yaʔa muɔ 'yɛli bè muɔ kɔli sáʔa gè wi mɛ́ bè fuʔɔ le wi nɛ̄ gàa ki bé tí
         wi- wi kele cuɔnri gèle+. 9 Mìɛ sɔ́migɔ ma cò díɛʔ, ma fǎga ki yaʔa sɔ̀ngibiire jíin muɔ fungo nī gèʔ dí muɔ sí
         jo: ‹Ki 'kò cɛ̀ri dí yiʔɛlɛ kɔlisiinwoli ni sí nɔ̀, Fuɔrɔ Yaʔa lɛ̀lɛ lè,› bé sí muɔ
         fungo gbɛ̀n gè muɔ siɛnnyɛni kɔli mɛ́ gè ŋàa wī fɔ̀ngɔfɔli wè, bé cíi muɔ fǎga yakaa
         kɛn wi mɛ́ wèʔ. A ki sí nyaa bɛ̀ gè, wi bé kòkuulo wáa Yewe mɛ́ wè muɔ wuʔu nɛ̄ gè;
         kire bé puu kapiile náà muɔ 'kpíʔile lè. 10 Ki 'yɛli muɔ- wi kɛn nɛ́ funjɛ̀ngɛ ní; kiì yɛli muɔ- wi kɛn nɛ́ kitaalaʔanɛnɛ fungo
         ní. Muɔ funjɛ̀ngɛ kɛnmɛ nɛ̄ bè, Yewe muɔ Kulocɛliɛ wi bé diba taʔa wè muɔ nɛ̄, nɛ́
         muɔ baara ti mìɛni ní nɛ́ muɔ kɔli kakpiʔiligele ke mìɛni ní.11 «Bɛ̀ sí ki 'nyaa fɔ̀ngɔfɔlilɔ piyě je ga kúɔ muɔ kùlo nī lèʔ, kire nɛ̄ m'bé dàa juu
         dè gbɛ̀ngɛ muɔ mɛ́: muɔ bé muɔ kɔli sɔ́migɔ bè sáʔa muɔ siɛnnyɛni mɛ́ wè ŋàa wī Isirayɛli
         wuu wè, ŋàa wi wuʔɔ nɛ́ ní fɔ̀ngɔfɔli wè muɔ kùlo nī lè+.»Isirayɛliyé sùkulolo yaʔa wori kajuudiʔɛlɛ gèle12 «A ki sí nyaa muɔ siɛnnyɛni Eburu wáà pɛ́nì wìi pári muɔ mɛ́ wè, a wi yē nàguɔ kire ga laa cɛliwɛ, wi bé baara muɔ
         mɛ́ yiʔɛlɛ kɔlini; kɔlisiinwoli nɛ̄ lè ma sí wi yaʔa wìimɛ, wi- yiri muɔ tiʔɛ nī gè+. 13 A muɔ sí kɛ́nì wi yaʔa wìimɛ wè, muɔ sì yɛli bè wi yaʔa wi- kɛ́ nɛ́ kiyɛ ní yè waayaʔ.
         14 Muɔ bé wi tugo nɛ́ yɛrɛ nìʔɛrɛ ní dè dàa Yewe muɔ Kulocɛliɛ wi 'kɛn muɔ mɛ́ dè bɛ̀ wi 'diba taʔa wè muɔ nɛ̄ wè: sìnbaara, síkaala,
         yaliire nɛ́ diviɛn ní wè. 15 Muɔ sí yɛli bè sɔ̀ngi daa bè ki cɛ́n muɔ 'puu sùkulowo Ezipiti kùlo nī lè, á Yewe muɔ Kulocɛliɛ wi 'muɔ suɔ nɛ̀ yige baa. Kire kɛnmɛ nɛ̄ mi 'kele
         gálì juu gèle nɛ̀ gbɛ̀ngɛ muɔ mɛ́ pàngɛ gè.16 «A ki sí nyaa sùkulowo wire wi 'ki juu nɛ́ jo: ‹Miì je yiriʔ muɔ tiʔɛ nī gèʔ,› nɛ́
         ki cɛ́n muɔ kaala ni 'wi dɛ́ni wè nɛ́ muɔ saʔa wuulo ní bèle, a ki yē wiī fundaanra
         nɛ̄ muɔ tiʔɛ nī gè, 17 kire nɛ̄ muɔ bé wi yérige muɔ saʔa wìile kpàteliye nɛ̄ yè, bé wi nyùgo télige gè wìile
         nɛ̄ lè, bé sí kóriwo líɛ wè bè wi ngbóli fùru lè. A kire 'kpíʔile gè, wi bé kò muɔ
         wuu súuri+. A ki yē wiī cɛliwɛ wè, bɛ̀ muɔ bé ki kpíʔile míɛni wi nɛ̄.18 «Fǎga ki nyaa gbɛ̀ligɛ bè wi yaʔa wi- yiri muɔ tiʔɛ nī gèʔ, nɛ́ ki cɛ́n bɛ̀ wi 'baara
         muɔ mɛ́ yiʔɛlɛ kɔlini gèle, wi nyɛ́nì tɔ̀ni feliye siin nyɔ́gɔ muɔ mɛ́ nɛ̀ tóri siɛn
         ŋáà nɛ̄ muɔ nɛ sàrí wè. Bà Yewe muɔ Kulocɛliɛ wi bé diba taʔa wè muɔ kakpiʔiligele
         ke mìɛni nɛ̄.»Yajuuro pìpelile kajuudiʔɛlɛ gèle19 «Yajuuro pìpelile bálì pe bé sii muɔ nɛ̀duuyo nɛ́ muɔ sìnbaduuyo nɛ́ muɔ síkaduuyo
         nī yè, muɔ bé ti mìɛni wàli dɛ́ngɛ Yewe muɔ Kulocɛliɛ mɛ́ wè. Muɔ sì yɛli bè baara nɛ́ nùɔ wi pìpeliwe ní wè muɔ siʔi nī
         gèʔ; muɔ míɛni sì yɛli bè sìnbuɔ nɛ́ síkpuɔ wi pìpeliwe síire kùnu dèʔ+. 20 Yewe muɔ Kulocɛliɛ wire yiʔɛ mɛ́ muɔ 'yɛli bè ti kpúu bè káa yiɛlɛ ó yiɛlɛ, muɔ nɛ́
         muɔ saʔa wuulo ní bèle, tiʔɛ gíì nī Yewe muɔ Kulocɛliɛ wi bé nyíɛnɛ gɔ̀n gè+.21 «ʔún ! A ki sí nyaa yajuʔu káà yē kpɔligɔ gè, a ki tári nɛ sìʔi gè, á kire bɛ̀ʔ gè
         a ki 'fùn gè, a ki 'nyaa a kiī kpɔligɔ nɛ̀ pii gè, muɔ sǐ gbɛ̀ ki kpúu bè kakuɔrɔ
         kpíʔile Yewe muɔ Kulocɛliɛ mɛ́ wèʔ. 22 Muɔ bé gbɛ̀ jáa bè yajuuro dáà kpúu dè bè káa tiʔɛ gíì nī muɔ yē tɛ́niwɛ wè. Siɛn
         ó siɛn bé gbɛ̀ ti káa, a wi cɛni yē núʔɔwɔ Yewe yiʔɛ mɛ́ yo, a wi cɛni yē siɛnciiliwe
         yo, wi bé gbɛ̀ ti káa, majo bɛ̀ yeli 'dàli nɛ nyàʔayɛrɛ kaara káa dè, wóliwo kaara
         dè nɛ́ sùɔ kaara ní dè. 23 Gìi sí gī baa gè, muɔ sì yɛli bè ti sìsiɛn káa gèʔ; muɔ bé ki wo dàala nɛ̄ lè bɛ̀
         luʔɔ tíɛlɛ+.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Bɛ̀ kiì yé nyaa fànʔa nabɔnminɔ mɛ́ bèleʔ Isirayɛli kùlo nī lè bè pe siiye yaʔa yè
                     sìnvali ní yiʔɛlɛ kɔlisiinwoli nɛ̄ lè bɛ̀ Isirayɛliyé tíɛlɛ bèle, kire kɛnmɛ nɛ̄ peli
                     cî gbɛ̀ wali taa bè pe fuɔrɔ sàri dè. Wéli baa Lev 25.4.

               	Wéli baa Lev 25.35.

               	Wéli baa Mat 26.11; Mar 14.7; Zan 12.8.

               	Koliyo 12-14 wuʔu nī gè, wéli baa Lev 25.39-46.

               	Wéli baa Yir 21.6 kaliwɛgɛ ki táanmɛ gè.

               	Wéli baa Yir 13.12.

               	Wéli baa 14.23.

               	Wéli baa Sél 9.4; Lev 7.26-27; 17.10-14; Fàn 12.16.

Torimakiyaʔa Fundaanra kajuudiʔɛlɛ gèle161 A Misa sí jo+: «Yaliipurudo yege nī gè+, muɔ 'yɛli bè Torimakiyaʔa Fundaanra kpíʔile dè, bè Yewe muɔ Kulocɛliɛ gbùʔɔrɔ wè. Nɛ́ ki cɛ́n Yaliipurudo yege kire nī Yewe muɔ Kulocɛliɛ
         wi 'muɔ yige Ezipiti kùlo nī lè, pìlige nī gè.2 «Muɔ bé Torimakiyaʔa kakuɔrɔ yajuuro kpúu dè Yewe muɔ Kulocɛliɛ mɛ́ wè, dàa muɔ 'kɔ̀n muɔ nɛ̀togo nī gè nɛ́ sìnbatogo
         nī gè nɛ́ síkatogo ní gè. Muɔ bé fundaanra kpíʔile dè tiʔɛ gáà nī Yewe nyɛ́nì nyíɛnɛ
         nɛ̀ kɔ̀n gè bè ki kpíʔile wire míʔɛ ki kòridiʔɛ gè. 3 Muɔ sì yɛli bè ti káa nɛ́ sìnvari búru níʔ. Cɛnyɛ kɔlisiin sunʔɔmɔ nī bè, muɔ bé búru
         káa wè sìnvarifun wuu wè, wire ŋáà wī fuunmɔ búru wè, nɛ́ ki cɛ́n muɔ 'fìɛlɛ nɛ̀ yiri wī Ezipiti kùlo
         nī lè. Kire bé ki yaʔa muɔ 'yɛli bèri sɔ̀ngí de taʔa muɔ sìi cɛnyɛ yi mìɛni nī kɛnmɛ
         bíì nɛ̄ muɔ 'yiri Ezipiti kùlo nī lè. 4 Cɛnyɛ kɔlisiin nyáà nī yè, kiì yɛli pe- sìnvari nyaa muɔ kòridiʔɛ káà nī kùlo nī lèʔ.
         Cɛnbelige cɛnguʔɔ kakuɔrɔ kaara dè, tàa sì yɛli bè súɔnʔ.5 «Muɔ sǐ gbɛ̀ Torimakiyaʔa kakuɔrɔ yajuʔu kpúu gèʔ kàʔa gáà ki kàa nī gàa Yewe muɔ
         Kulocɛliɛ wi nyɛ́nì kɛn muɔ mɛ́ gèʔ, 6 fúɔ tiʔɛ gáà nī Yewe nyɛ́nì nyíɛnɛ nɛ̀ kɔ̀n bè ki kpíʔile wire míʔɛ ki kòridiʔɛ gè.
         Kire tiʔɛ kire yákuɔ nī muɔ bé gbɛ̀ Torimakiyaʔa kakuɔrɔ yajuʔu kpúu gè+, cɛngɛnyɛnijiin lɛ̀lɛ nī lè. Kire lɛ̀lɛ lire nī muɔ 'yiri Ezipiti kùlo nī lè. 7 Muɔ bé ti suʔɔ bè ti káa tiʔɛ gáà nī Yewe muɔ Kulocɛliɛ nyɛ́nì nyíɛnɛ nɛ̀ kɔ̀n gè.
         Ki sínbinimɛ táanni bè, muɔ bé koli bè jíin muɔ bùguro nī dè.8 «Cɛnyɛ kɔlini nī yè, muɔ béri sìnvarifun búru káa wè. Kɔlisiinwuʔu nɛ̄ gè, yeli bé
         pínɛ bè gbuʔulo bè Yewe yeli Kulocɛliɛ gbùʔɔrɔ wè. Muɔ sì yɛli bè baapile nigbe kúɔ
         kire cɛngɛ gèʔ.»Cégbuʔulo Fundaanra tánʔagbuɔlɔ kajuudiʔɛlɛ gèle9 «Muɔ bé cégbuʔulo kɔlisiin tɔ́ri bè ki líɛ cɛngɛ gíì pe 'séli nɛ yaliire nyɔ́gi dè.
         10 Bà muɔ bé Cégbuʔulo Fundaanratánʔagbuɔlɔ+ kpíʔile lè Yewe muɔ Kulocɛliɛ mɛ́ wè+. Kinɛdɛnigɛ yakɔnrɔ dáà muɔ bé kɛn dè, muɔ bé ti kɔ̀n bè yɛli nɛ́ muɔ taagɛnmɛ ní bè, nɛ̀ yɛli nɛ́ kɛnmɛ
         báà ní Yewe muɔ Kulocɛliɛ wi nyɛ́nì diba taʔa wè muɔ nɛ̄.11 «Baa tiʔɛ gáà nī Yewe nyɛ́nì nyíɛnɛ nɛ̀ kɔ̀n bè ki kpíʔile wi míʔɛ ki kòridiʔɛ gè,
         muɔ bé puu fundaanra nɛ̄ dè Yewe muɔ Kulocɛliɛ yiʔɛ mɛ́ gè, nɛ́ muɔ jaa ní wè, nɛ́
         muɔ póri ní wè, nɛ́ muɔ baakuɔwɔ ŋáà wī nàguɔ wè nɛ́ ŋàa wī cɛliwɛ wè, nɛ́ Leviiyé siɛn ŋáà wī tɛ́niwɛ muɔ kàʔa nī gè, nɛ́ nabɔnwɔ ní wè, nɛ́ círiwe ní wè, nɛ́ lakicuɔ ní
         wè, bàli bīɛlɛ tɛ́ninɛ yeli sunʔɔmɔ nī bè. 12 Sɔ̀ngi ma taa ma ki cɛ́n muɔ 'puu sùkulowo Ezipiti kùlo nī lè. Ma sí fànʔa kele gálì sɔ́migɔ gèle ma cò mari ke kpínʔini.»Kpátaapigele Fundaanra tánʔagbuɔlɔ kajuudiʔɛlɛ gèle13 «Lɛ̀lɛ líì nī muɔ kɛ́nì yaliire sɛ̀n dè nɛ̀ kúɔ nɛ́ ɛrɛzɛn fórigo wè nɛ̀ kúɔ wè, muɔ 'yɛli bè tánʔagbuɔlɔ tánʔa bè Kpátaapigele Fundaanra kpíʔile cɛnyɛ kɔlisiin sunʔɔmɔ nī bè+. 14 Muɔ 'yɛli bè puu fundaanra nɛ̄ kire lɛ̀lɛ nī lè, nɛ́ muɔ jaa ní wè, nɛ́ muɔ póri ní
         wè, nɛ́ muɔ baakuɔwɔ ŋáà wī nàguɔ wè nɛ́ ŋàa wī cɛliwɛ wè, nɛ́ Leviiyé siɛn, nɛ́ nabɔnwɔ ní wè, nɛ́ círiwe ní wè, nɛ́ lakicuɔ ní wè, bàli bīɛlɛ tɛ́ninɛ muɔ kàʔa
         nī gè.15 «Tiʔɛ gáà nī Yewe muɔ Kulocɛliɛ nyɛ́nì nyíɛnɛ nɛ̀ kɔ̀n gè, muɔ bé ki fundaanra kpíʔile dè cɛnyɛ kɔlisiin
         Yewe muɔ Kulocɛliɛ mɛ́ wè, bɛ̀ wi bága diba taʔa wè muɔ siʔi nɛ̄ gè bè yaliire yaʔa
         dè ti- nyuɔ, nɛ́ muɔ kɔli baara ti mìɛni nɛ̄ dè, bà muɔ bé sɔ́migɔ bè puu fundaanra
         nɛ̄ dè.16 «Tɔliyɔ taanri yiɛlɛ nī lè, nàguɔlɔ pe mìɛni bé kɛ́ Yewe yeli Kulocɛliɛ yiʔɛ mɛ́ gè,
         tiʔɛ gáà nī wi 'nyíɛnɛ nɛ̀ kɔ̀n gè: Sìnvarifun Búru Fundaanratánʔagbuɔlɔ lɛ̀lɛ nī lè, nɛ́ Cégbuʔulo Fundaanra tánʔagbuɔlɔ+ lɛ̀lɛ nī lè, nɛ́ Kpátaapigele Fundaanra tánʔagbuɔlɔ+ lɛ̀lɛ nī lè.«Siɛn sì yɛli bè kɛ́ Yewe yiʔɛ mɛ́ kiyɛ ní yè waayaʔ. 17 Siɛn ó siɛn bé kɛn bè yɛli nɛ́ wi taagɛnmɛ ní bè, nɛ̀ yɛli nɛ́ kɛnmɛ báà ní Yewe yeli
         Kulocɛliɛ wi nyɛ́nì diba taʔa wè wi nɛ̄ wè.»Fànʔa kele gálì ke nyu sínmɛ wori nɛ̄ dè18 «Kàaya nyáà Yewe muɔ Kulocɛliɛ wi 'kɛn muɔ mɛ́ yè, muɔ bé kàyuʔujuulo tɛ́ngɛ yi nī nɛ́ siɛnkpolilo
         ní bèle, saʔa tùlugo ó saʔa tùlugo nī, peri siɛnnɛ kàyuʔu nyu gè nɛ́ sínmɛ ní. 19 Muɔ sì yɛli bè kàyuʔu juu gè nɛ́ kolimɔ níʔ. Muɔ sì yɛli bè siɛn yiʔɛ wéliʔ, muɔ míɛni
         sì yɛli bè yakaa nùʔɔrɔ bè suɔ siɛn mɛ́ʔ, nɛ́ ki cɛ́n yanuʔɔzuɔrɔ dè tiī nɛ siɛnsiciliwe
         kpínʔini wè fúɔn, níɛ kanasingbiʔiliwe wi kele córi gèle. 20 Nɛ́ ki cɛ́n sínmɛ bè, sínmɛ pire yákuɔ nɛ̄ muɔ 'yɛli bè taʔa kire ga buu muɔ- kò sìi
         nɛ̄ bé sí kùlo líɛ lè nàa Yewe muɔ Kulocɛliɛ wi 'kɛn muɔ mɛ́ lè.21 «A muɔ gbùʔɔrɔdiʔɛ faan bè Yewe muɔ Kulocɛliɛ gbùʔɔrɔ wè, muɔ sì yɛli bàga tiige káà
         fáala cɔ́riʔ ki táanni gàa gī Asɛra sundiɛyɛ+ wuʔu gèʔ. 22 Muɔ míɛni sǐ ga tíi kàdɛnicɔrigɔ káà yérige baaʔ. Tire yē yɛrɛ táà dàa ti 'Yewe muɔ Kulocɛliɛ biɛn wè.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Ki yege gáà, ki 'puu Takariyege, nɛ̀ yɛli nɛ́ pe tɔ́rigɛnmɛ ní bè. Wéli baa Yir 12.1-20; Lev 23.5-8,14; Tɔ́r 28.16-25.

               	Bɛ̀ pe 'yɛli bè kɛ́ kire tiʔɛ gáà mɛ́ gè bèri fundaanra kpínʔini, ki 'puu míɛni fundaanra
                     tánʔagbuɔlɔ pe mɛ́. Ki 'puu nɛ séli nɛ́ Torimakiyaʔa Fundaanra nɛ́ dè, a Sìnvarifun
                     Búru Fundaanra ti 'puu nɛ ti kúu. Wéli baa 16.16; Yir 13.6; 23.14-16; Tɔ́r 28.16-17.

               	Wéli baa Yir 23.16 kaliwɛgɛ ki táanmɛ gè. Pe 'puu nɛ ki fundaanra yeri dè míɛni Yaliipelide Líɛ Lɛ̀lɛ
                     fundaanra tánʔagbuɔlɔ.

               	Wéli baa Lev 23.15-21; Tɔ́r 28.26-31.

               	Koliyo 13-15 wuʔu nī gè, wéli baa Lev 23.33-43; Tɔ́r 29.12-38.

               	Pe ki yeri míɛni Yaliipelide Líɛ Lɛ̀lɛ Fundaanra tánʔagbuɔlɔ. Wéli baa Tɔ́r 28.26.

               	Pe ki yeri míɛni Yaliire Líɛ Lɛ̀lɛ Fundaanra tánʔagbuɔlɔ. Wéli baa Yir 23.16 kaliwɛgɛ ki táanmɛ gè.

               	Wéli baa Yir 34.13 kaliwɛgɛ ki táanmɛ gè.

171 A Misa sí jo+: «Muɔ sì yɛli bàga kakuɔrɔ yajuʔu káà kpúu Yewe muɔ Kulocɛliɛ mɛ́ wèʔ gàa ki 'nùɔ kúɔ wè, nɛ́ sìnbuɔ ní wè, nɛ́ síkpuɔ ní wè, gàa
         gī nɛ́ tiɛkpɔlilɔ láà ní lèʔ, nɛ́ ki cɛ́n kire yē Yewe muɔ Kulocɛliɛ wi kanabiɛnnɛ.2 «Dùʔɔ ki bé sí nyaa Isirayɛli siɛnnɛ sunʔɔmɔ nī bè, kàaya nī yè nyàa Yewe muɔ Kulocɛliɛ wi 'kɛn muɔ mɛ́ wè, nàguɔ
         wáà á kire bɛ̀ʔ cɛliwɛ wáà 'kaala láà kpíʔile nàa ni 'pii lè Yewe muɔ Kulocɛliɛ yiʔɛ
         mɛ́ gè, ŋàa wi 'cíi Yewe wi nyakungɛngɛ nɛ̄ gè.3 «Dùʔɔ ki bé sí ga sa nyaa siɛn wáà nɛ waa nɛ baara kulocɛlɛlɛ pálì mɛ́ nɛ káguro cáanri
         pe yiʔɛ mɛ́ gè nɛ pe sungu, nɛ cɛngɛ nɛ́ yege nɛ́ ŋɔgɔlɔ sungu gèle dàa dī nyìʔɛnɛ
         nī lè, nɛ́ cíi mi siɛnrɛ nɛ̄ dè dàa mi 'juu nɛ̀ gbɛ̀ngɛ dè. 4 A pe kɛ́nì pɛ́nì ti juu muɔ mɛ́ dè, á muɔ 'ti lúʔu pe ti nyu dè, muɔ 'yɛli bè ki sɔ́migɔ
         caa bè ki siʔɛ wéli a ki yē kányiʔɛ gī gè, ki kaala ni 'kpíʔile lè, kanabiɛnnɛ náà
         ni nyɛ́nì kpíʔile Isirayɛli kùlo nī lè. 5 A ki 'nyaa mmɛ gè, muɔ bé siɛn kɔ́ri wè bè kɛ́ kàʔa wìile mɛ́ lè, nàguɔ wī yo, cɛliwɛ
         wī yo, wire ŋáà wi 'kapiile náà kpíʔile lè+. Kire nàguɔ wè, kire ga laa ki cɛliwɛ wè, pe bé ki siɛn wáa wè bè kpúu.6 «Siɛn ŋáà nɛ̄ pe tíri wè, piyě gbɛ̀ wi kpúuʔ ka laa kinyaafɔlilɔ siin kire ga laa
         taanri sì tàa juu ti nīʔ. Siɛn nigbe siɛnjuuro sǐ gbɛ̀ ki nyuɔʔ+. 7 Kinyaafɔlilɔ peli kiyɛ yire yi bé yɛ̀ siɛnpelile bèle wi kúrugu, dí siɛnsɛnminɛ pe
         kiyɛ yi nɛ́ fàri pe nɛ̄ bè wi kpúu. Bɛ̀ ki bé kpíʔile dí yeli bé kapiʔi yige gè Isirayɛli
         sunʔɔmɔ nī bè+.8 «A kaala láà sí pɛ́nì kpíʔile nàa ni 'gbɛ̀n bè ni kàyuʔu juu gè nàa nī siɛnkpuuwoli
         lè, siɛn wi 'ki kɔ̀rirɔ wī yo á kire bɛ̀ʔ wiì ki kɔ̀rirɔ wī yoʔ, kire ga laa nàa nī
         kàyuugo woli lè á kire bɛ̀ʔ yakaa cúʔɔ woli lè, kire ga laa nàa nī siɛn kpúɔn nɛ̀
         luɔ woli lè, kire ga laa yɛgɛ ó yɛgɛ gàa nɛ̄ kàyuʔu 'yɛli bè juu gè bè ki juu yeli
         kàʔa nàkpanʔa wìile nī lè, yeli bé kɛ́ tiʔɛ mɛ́ gè gàa Yewe muɔ Kulocɛliɛ 'nyíɛnɛ nɛ̀ kɔ̀n gè.
         9 Muɔ bé sa ki juu kacuɔnrilɔ mɛ́ bèle, bàli bīɛlɛ Leviiyé bèle, nɛ́ kàyuʔujuuwo ní wè ŋàa wi bé puu de baara kire cɛnyɛ nī yè. Pe bé ki kàyuʔu
         juu gè.10 «Muɔ bé tánʔa bè yɛli nɛ́ dàa ní pe 'juu nɛ̀ ceri dè, kire tiʔɛ nī gè gàa Yewe 'nyíɛnɛ
         nɛ̀ kɔ̀n gè. Muɔ bé ki sɔ́migɔ kpíʔile bè yɛli nɛ́ dàa ní pe 'juu dè. 11 Muɔ bé yéri ki nɛ̄ dàa pe 'juu nɛ̀ tìɛ muɔ nɛ̄ fànʔa kajuʔulo wori dè, nɛ́ pe kàyuʔujuuro
         ní dè. Muɔ̌ ga tíi wàli kàliige mɛ́ nɛ́ kàmɛgɛ mɛ́ʔ bè cíi pe siɛnrɛ nɛ̄ dèʔ dàa pe
         'juu nɛ̀ tìɛ muɔ nɛ̄ dèʔ.12 «A siɛn wáà 'cíi wi nìɛnyiɛnigɛ kire kɛnmɛ nɛ̄, wiì lúʔuʔ kacuɔnriwɔ mɛ́ wèʔ ŋàa wiī
         nɛ Yewe muɔ Kulocɛliɛ baara kúu dèʔ á kire bɛ̀ʔ kàyuʔujuuwo wèʔ, kire siɛn ŋáà wè
         muɔ bé wi kpúu wī. Bɛ̀ ki bé kpíʔile dí muɔ bé kapiʔi yige gè Isirayɛli sunʔɔmɔ nī
         bè. 13 Siɛnnɛ pe mìɛni bé ti lúʔu bé sí de fìʔɛ́; piyě ní de nìɛnyiɛnigɛ kele kpínʔini gèleʔ.»Kùlofɔli tɛ́ngɛ kele gèle14 «Muɔ Isirayɛli wè+, a muɔ kɛ́nì jíin kùlo nī lè nàa Yewe muɔ Kulocɛliɛ wi 'kɛn muɔ mɛ́ lè, a muɔ 'ni líɛ a ni 'kò muɔ woli lè nɛ́ tɛ́ni baa
         ni nī lè, a muɔ kɛ́nì ki juu nɛ́ jo: ‹Mi nɛ caa bè kùlofɔli tɛ́ngɛ nìɛ mɛ́, majo bɛ̀
         kùlogolo sɛngɛlɛ tíɛlɛ gèle gàli ke 'mi màʔa gèle+,› 15 muɔ bé gbɛ̀ kùlofɔli tɛ́ngɛ wè ŋàa Yewe muɔ Kulocɛliɛ 'nyíɛnɛ nɛ̀ kɔ̀n wè+. Wi sí yɛli wi- puu ŋàa wi 'kɔ́n Isirayɛliyé sunʔɔmɔ nī bè. Muɔ sǐ gbɛ̀ wàa tɛ́ngɛ
         mìɛ nɛ̄ ŋàa wī nabɔnwɔ wèʔ, ŋàa wi wè Isirayɛli siɛn wèʔ.16 «Gìi sí gī baa gè, wiì yɛli wi- puu suɔnyɔ ní nyàa yi 'niʔɛ yèʔ. Wi míɛni fǎga de
         caa bè siɛnnɛ kɔ́ri bèle bè kɛ́ Ezipiti kùlo mɛ́ lèʔ bè sa suɔnniʔɛrɛ caaʔ, nɛ́ ki cɛ́n Yewe nyɛ́nì ki juu yeli mɛ́ nɛ́ jo
         yeli sǐ ga tíi koli bè kɛ́ kire koligo nī gèʔ ! 17 Wi fǎga cɛlilɛ líɛ nìʔɛnɛʔ, kire ga buu wi fungo ki fǎga pùunniʔ. Wi fǎga de walifiiwe
         nìʔɛwɛ caa nɛ́ tiɛ nìʔɛwɛ níʔ wire tíimɛ wuuʔ+.18 «A wi kɛ́nì tɛ́ni wi kùlofɔlilɔ kácunʔɔ nɛ̄ gè, wi bé sa kire Fànʔa Kajuʔulo Sɛbɛ
         suɔ wè Leviiyé mɛ́ bèle, peli bálì bīɛlɛ kacuɔnrilɔ bèle. Wi bé ba wi siɛnrɛ wéli dè bé ti sɛbɛ sɛbɛkuruwo nī. 19 Wi bé sɛbɛ ŋáà tɛ́ngɛ wè wìi táanni, bèri wi wéli túɔntuɔn wi sìi cɛnyɛ yi mìɛni nī
         yè, bè tɛnmɛnɛ taa bèri Yewe wi Kulocɛliɛ fìʔɛ́ wè, bé míɛni de sɔ́migi de tári Fànʔa Siɛnrɛ dáà ti mìɛni nɛ̄ dè, nɛ́ ti fànʔa kele ke mìɛni ní gèle.20 «Bà sí ki bé kpíʔile dí fungbuʔɔ fǎga jíin wi nīʔ wi- wìi kpúʔɔ bè tóri wi siɛnnyɛninɛ
         nɛ̄ bèleʔ. Wi fǎga sí wàli kàliige mɛ́ nɛ́ kàmɛgɛ mɛ́ kajuudiʔɛlɛ gálì nɛ̄ gèleʔ,
         kire ga buu wire tíimɛ sìi wi- tɔni, wire nɛ́ wi siimɛ ní bè, wi kùlofɔligɔ nɛ̄ gè
         Isirayɛli kùlo nī lè.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Wéli baa Lev 24.14; Kakpi 7.58; Eb 13.12.

               	Wéli baa Tɔ́r 35.30; Fàn 19.15; Mat 18.16; Kor2 13.1; Tim1 5.19; Eb 10.28.

               	Ki siɛnrɛ ti 'juu baa Kor1 5.13.

               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Wéli baa Sam1 8.5.

               	Wéli baa Sam1 10.24; 11.15.

               	Kàyuʔu ki bé juu Sulomani nɛ̄ bè yɛli nɛ́ kafungolo gálì taanri ní gèle (wéli baa
                     Kùlo1 10.26–11.8).

Leviiyé pe liile wori dè181 A Misa sí jo+: «Leviiyékacuɔnrilɔ bèle, ki saʔa tùlugo ki mìɛni gè, dàala kɔrigɔ sǐ puu pe mɛ́ Isirayɛli nī wèʔ. Kakuɔrɔ yakɔnrɔ dáà siɛnnɛ pe kanʔa Yewe mɛ́ wè, kacuɔnrilɔ pe liɛlɛ lè, tire peli béri káa. 2 Levii saʔa tùlugo gáà gè, kɔrigɔ wè pe mɛ́ pe siinyɛninɛ sunʔɔmɔ nī bèʔ. Yewe wire
         wī pe kɔrigɔ gè, majo bɛ̀ wi 'ki juu pe mɛ́ wè+.3 «Ki n'gɛ gàa ki bé puu kacuɔnrilɔ pe liʔɛlɛ gèle siɛnnɛ nɛ̄ bèle: yajuʔu ó yajuʔu
         pe 'kɔ̀n kakuɔrɔ dè, a ki yē nùɔ yo, kire ga laa sìnbuɔ yo, á kire bɛ̀ʔ síkpuɔ yo,
         pe bé ki fíkɛnyɛ láʔala yè bè kɛn kacuɔnriwɔ mɛ́ wè, nɛ́ ki gbandeliye ní yè, nɛ́
         ki fungo ní gè. 4 Muɔ siʔi yaliipelide dè, nɛ́ ɛrɛzɛn luʔɔ pélige nɛ́ wolivi sùnvɔnbɔ pélibe liɛlɛ ní lè, nɛ́ muɔ sìnbaala pe sìnbasiire pélide ní dè dàa muɔ
         'kùnu dè, muɔ bé ti kɛn kacuɔnrilɔ mɛ́ bèle. 5 Nɛ́ ki cɛ́n Leviiyé peli Yewe muɔ Kulocɛliɛ wi 'nyíɛnɛ nɛ̀ kɔ̀n saaya tùluyo yi mìɛni
         nī yè, kire ga buu peri yéri Yewe yiʔɛ mɛ́ gè bèri baara wi míʔɛ nɛ̄ gè, peli nɛ́
         pe siimɛ ní bè, lɛ̀lɛ ó lɛ̀lɛ nī.6 «Dùʔɔ ki bé sí gbɛ̀ nyaa Leviiyé wuu wáà bé yiri kàʔa káà nī Isirayɛli kùlo nī lè
         gàa nī wi kíni nɛ̀ puu gè, nɛ́ ki cɛ́n ki laa tɔ̀ni yē wi nɛ̄ bè sa tɛ́ni tiʔɛ gíì
         nī Yewe 'nyíɛnɛ nɛ̀ kɔ̀n gè, 7 wi bé gbɛ̀ kò baa bèri baara kúu dè Yewe wi Kulocɛliɛ míʔɛ nɛ̄ gè, bɛ̀ wi siinyɛninɛ
         Leviiyé tíɛlɛ bèle, bàli pe yèrí Yewe yiʔɛ mɛ́ gè. 8 Wi béri wi yaliire liɛlɛ tari lè ni- puu nunɔ nɛ́ bìli pe woli ní lè. Nɛ̀ taʔa kire
         nɛ̄ gè, a wi 'yakaa pári gàa gī wi kɔrigɔ yɛgɛ gè, kire wali míɛni wi bé puu wi wuu.»Sɔ̀nminɔ siɛnrɛ dè yasunro wori nɛ̄ dè9 «A muɔ kɛ́nì sɛ́nì jíin kùlo nī lè nàa Yewe muɔ Kulocɛliɛ 'kɛn muɔ mɛ́ lè, muɔ sì yɛli bèri kanabinʔɛnɛ gálì kpínʔini gèle gàli
         kùlo náà siɛnnɛ piyē nɛ kpínʔini gèleʔ. 10 Siɛn sì yɛli bè nyaa yeli sunʔɔmɔ nī bè ŋàa wi 'wi jaa kire ga laa wi póri le wè kàsun
         nī bè sun nɛ́ wi ní wèʔ+. Siɛn sì yɛli míɛni bè nyaa yeli sunʔɔmɔ nī bè ŋàa wi nyaʔa nɛ nyu bɛ̀ kanyaajuuwo
         tíɛlɛʔ, ŋàa míɛni wī dàrimiʔɛ cáanwa wèʔ, ŋàa míɛni wī kacɛ́nwɛ wèʔ, nɛ́ ŋàa wī dìɛwɛ
         wèʔ. 11 Siɛn sì yɛli bè nyaa míɛni ŋàa wi siɛn puu wèʔ, nɛ́ míɛni ŋàa wi nyu nɛ́ gbòdolilo
         ní nɛ́ ŋàa wi luʔɔ ŋu kúbilo mɛ́ bèleʔ, kire ga laa ŋàa wiī goriyiliwe wèʔ+.12 «Nɛ́ ki cɛ́n Yewe muɔ Kulocɛliɛ wè, a siɛn ó siɛn nɛ kele gàli kpínʔini gèle, kire
         siɛn wiī wi kanabiɛnnɛ. Kacuʔɔgɔlɔ gálì keli kɛnmɛ nɛ̄ wi 'jo wire bé Kanaa kùlo siɛnnɛ
         bàli cìra bèle bè yige kùlo nī lè yeli yiʔɛ mɛ́ gè.13 «Muɔ 'yɛli bè puu tiɛlɛ fùn Yewe muɔ Kulocɛliɛ yiʔɛ mɛ́ gè. 14 Kùlogolo gálì siɛnnɛ yeli bé cìra bè yige wè, peli yē nɛ lúru dìɛlɛ mɛ́ bèle nɛ́ kanyaajuulo ní bèle.
         Gàa ki 'Yewe muɔ Kulocɛliɛ kúɔ wè, wiì yafiɛn kɛn yeli mɛ́ kire tíɛlɛʔ.»Sɔ́nminɔ siɛnrɛ dè káfinɛvinɛnɛ siɛnjuulo wori nɛ̄ dè15 «Gìi sí gī baa gè, siɛnjuuwo wáà Yewe muɔ Kulocɛliɛ bága yige bɛ̀ mi tíɛlɛ yeli siɛnnyɛninɛ sunʔɔmɔ nī bè, wire mɛ́ yeli
         'yɛli bèri lúru+. 16 Kire gī gàa yeli cé náari Yewe yeli Kulocɛliɛ mɛ́ wè cɛngɛ gíì yeli 'puu baa gbuʔulo
         Worɛbi nyagurugo táanni gè, a yeli 'ki juu nɛ́ jo: ‹Weli wè nɛ caa bè ní de Yewe yékpoli lúru lè,
         Kulocɛliɛ wè, wi- de nyu weli ní mmɛ gèʔ. Weli míɛni wè caa bè ní de kàsunkpuʔɔ gáà
         nyaʔa gèʔ, nɛ́ ki cɛ́n weli wè nɛ caa bè kùu wīʔ+ !›17 «A Yewe sí ki juu m'mɛ́ nɛ́ jo: ‹Gàa pe nyɛ́nì juu gè, kiī kányiʔɛ. 18 Siɛnjuuwo wáà m'bága yige yeli siɛnnyɛninɛ sunʔɔmɔ nī bè, bé sí mi siɛnrɛ le dè wi
         nyuɔ nī gè, wi béri ki nyu pe mɛ́ gàa ki mìɛni mi 'juu nɛ̀ gbɛ̀ngɛ gè.19 « ‹A siɛn wáà sí cíi bè mi siɛnrɛ lúʔu dè, dàa siɛnjuuwo wi béri nyu mi míʔɛ nɛ̄ gè,
         m'bága pa ki siɛn yúgo wè, mi tíimɛ wè+. 20 A siɛnjuuwo wáà sí siɛnrɛ táà juu mi míʔɛ nɛ̄ gè, dàa miì juu nɛ̀ gbɛ̀ngɛ nɛ́ jo wi-
         ti juu dèʔ, kire ga laa a wàa 'koli nɛ nyu kulocɛliɛ wáà míʔɛ nɛ̄, kire siɛnjuuwo
         ŋáà wi bé kùu wī.›21 «Yeli béri yìye yúgo bé jo: ‹Mɛni sí weli bé ki cɛ́n bè síɛ a ki yē siɛnrɛ táà bága
         yɛ̀ Yewe mɛ́ wè ?› 22 A ki 'nyaa a siɛnjuuwo wi 'siɛnrɛ táà juu nɛ́ jo ti 'kɔ́n Yewe mɛ́ wè, a tiì kɛ́nì
         kpíʔile dèʔ, ye- ki cɛ́n siɛnrɛ táà dī dàa Yewe sì juu dèʔ. Wiī nɛ kpuʔɔrɔ nyɔ́gi
         wìi nī wī; ye fǎri fìʔɛ́ wi nɛ̄ʔ !»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Wéli baa Tɔ́r 18.20.

               	Wéli baa Lev 18.21kaliwɛgɛ ki táanmɛ gè.

               	Wéli baa Yir 22.17; Lev 19.26,31.

               	Wéli baa Kakpi 3.22; 7.37; Zan 1.21.

               	Wéli baa Yir 20.18-19; Fàn 5.25.

               	Wéli baa Kakpi 3.23.

Líʔirejodiɛyɛ wori dè191 A Misa sí jo+: «A Yewe muɔ Kulocɛliɛ wi kɛ́nì kùlogolo gálì siɛnnɛ cúʔɔ bèle nɛ̀ yige muɔ yiʔɛ mɛ́ gè kùlo nī lè nàa wi 'kɛn muɔ mɛ́ lè, a muɔ kɛ́nì
         pe kùlo líɛ lè nɛ́ tɛ́ni pe kàaya nī yè nɛ́ pe saaya nī yè, 2 muɔ bé kàaya taanri nyíɛnɛ gɔ̀n kùlo nī lè nàa Yewe muɔ Kulocɛliɛ wi 'kɛn muɔ mɛ́
         lè ni- kò muɔ woli lè+. 3 Muɔ bé koliyo tɔ́nminɔ yè bè kɔ̀n nyàa yi béri waa líʔirejo kàaya mɛ́ yè bé sí kùlo
         tíla lè tiɛyɛ taanri kùlo náà Yewe muɔ Kulocɛliɛ wi 'kɛn muɔ mɛ́ lè ni- kò muɔ woli
         lè, kire ga buu ŋàa wi 'siɛn kpúu wè, wi gbɛ̀ fɛ̀ wi sa jíin baa+.4 «Ki sí n'gɛ kɛnmɛ bíì nɛ̄ siɛnkpuuwo wi bé sa líʔire jó dè bè síɛ wè, kàaya nyáà taanri
         nī yè ki kàa nī bè wi sìi suɔ wè, a ki 'nyaa wi 'siɛn kpúu wè nɛ̀ ki yaʔa wiì ki kɔ̀rirɔ
         wèʔ; ki siɛn wiì cé kíni nɛ̀ wi biɛnʔ wi fungo nī gè wèʔ. 5 Ma ki wéli, dùʔɔ ki bé gbɛ̀ nyaa siɛn wáà 'kɛ́ sìnbirige nī, bè sa tiire kpúɔn nɛ́
         wi siɛnnyɛni ní, bè ki yaʔa bà wiī nɛ tiige kpúɔn gè a wi kágbaʔa ki 'fòri nɛ̀ sɛ́nì
         wi siɛnnyɛni kpúɔn wè á ki siɛn wi 'kùu wè. Kire siɛn ŋáà wi 'wi kpúu wè, wi bé gbɛ̀
         fɛ̀ bè kɛ́ líʔirejo kàʔa gáà ki kàa mɛ́, bè wi sìi suɔ wè.6 «A kire sì kpíʔile gèʔ, bɛ̀ tiʔɛ ki 'líili nɛ̀ tóri gè, fuʔɔtɔnvɔli wi funyɛrigɛ nī
         gè wi bága taʔa siɛnkpuuwo nɛ̄ wè bè wi cìra jò bè wi kpúɔn bè kpúu. Nɛ̀ ki yaʔa kire
         siɛnkpuuwo wiì yɛli nɛ́ kùu níʔ, nɛ́ ki cɛ́n wi siɛnnyɛni wiì cé kíni nɛ̀ wi biɛn
         wīʔ. 7 Kire kɛnmɛ nɛ̄ mi 'ki juu nɛ̀ gbɛ̀ngɛ muɔ mɛ́, ma kàaya taanri nyíɛnɛ yè kɔ̀n líʔirejodiɛyɛ.8 «A Yewe muɔ Kulocɛliɛ wi kɛ́nì muɔ kùlo píɛlɛ lè nɛ́ ni kɛn muɔ mɛ́ lè, majo bɛ̀ wi
         cé ki kàli nɛ̀ kɛn muɔ tobilo mɛ́ bèle nɛ́ jo wire bé kùlo náà ni mìɛni kɛn lè pe mɛ́ bèle,
         9 nɛ́ míɛni a muɔ 'ki sɔ́migɔ nɛ̀ kpíʔile dàa ti mìɛni mi 'juu nɛ̀ gbɛ̀ngɛ muɔ mɛ́ pàngɛ
         gè, dàa ti 'jo: ‹Muɔ bé Yewe muɔ Kulocɛliɛ woli yaʔa lè ni- muɔ dɛ́ni, dí muɔ sí de
         tári cɛngɛ ó cɛngɛ wi koligo nī gè+,› a tire 'kpíʔile dè, kire lɛ̀lɛ nī muɔ bé ní koli kàaya yáà taanri fàri taanri nyíì
         nɛ̄ yè. 10 Bɛ̀ kire bé ki yaʔa kanaasingbiʔiliwe wè, pe fǎga wi kpúuʔ kùlo nī lè nàa Yewe muɔ
         Kulocɛliɛ wi 'kɛn muɔ mɛ́ ni- kò muɔ woli lèʔ. A pe 'kanaasingbiʔiliwe kpúu wè, pe
         bé kolimɔ taa wi sìsiɛn wolo lire kɛnmɛ nɛ̄.11 «Nɛ̀ sí ki yaʔa, a siɛn wáà 'wi siɛnnyɛni biɛn wè, a wiī nɛ wi palilɛ nɛ̀ sɛ́nì tuu
         wi nɛ̄ nɛ́ wi kpúɔn nɛ̀ kpúu wè, nɛ́ sí fɛ̀ nɛ̀ kɛ́ líʔirejo kàʔa káà nī wè, 12 wi kàʔa ki liɛlɛ pe bé siɛnnɛ tun pe sa wi cò, bè koli bɛn nɛ́ wi ní bè ba wi kɛn
         siɛn ŋáà mɛ́ wi jo sìsiɛn ki fuʔɔ tɔ́n gè wi- wi kpúu. 13 Kiì yɛli muɔ nyinimɛ taa wi nɛ̄ʔ. Bɛ̀ ki bé kpíʔile dí muɔ 'kanaasingbiʔiliwe wi siɛnkpuʔu
         kapiile+ yige lè Isirayɛli kùlo nī lè. Bɛ̀ muɔ bé puu yanyige nɛ̄.»Dàala láʔagɛlɛ wori dè14 «Fǎga tí bága muɔ siɛnnyɛni dàala láʔala nùʔɔrɔ lèʔ, dàala náà yeli tobilo pe yé kún
         lèʔ kɔrigɔ nī gè gàa yeli 'taa gè kùlo nī lè nàa Yewe muɔ Kulocɛliɛ wi 'kɛn muɔ mɛ́ ni- kò muɔ woli lè.»Kaala nyaafɔli wori dè15 «Siɛn nigbe ŋáà wi 'jo wire kaala nyaa lè, wire nigbe nyasiɛnrɛ tiǐ gbɛ̀ ki yaʔaʔ
         pe- kàyuʔu juu gè bè jo siɛn wi nyɛ́nì kolimɔ kaala kpíʔile kire ga laa kapiile láà
         fáala kpíʔileʔ. Dìgire siɛnrɛ tiǐ gbɛ̀ siɛn cò wèʔ fúɔ macɛn kinyaafɔlilɔ siin, a
         kire 'laa taanri siɛnjuuro nɛ̄+.16 «A sɔ̀ngibiirefɔli wáà kɛ́nì finɛ nɛ̀ taʔa wàa nɛ̄ nɛ̀ jo wi nyɛ́nì kaala kpíʔile
         wè, 17 ki siɛnnɛ bálì siin bèle pe bé pìye pínɛ Yewe yiʔɛ mɛ́ gè bè kɛ́ kacuɔnrilɔ nɛ́ kàyuʔujuulo yiʔɛ mɛ́ gè, bàli pe bé puu baara nɛ̄ dè kire cɛnyɛ nī yè. 18 Kàyuʔujuulo pe bé sɔ́migɔ bè caa bè ki wéli. A ki kɛ́nì nyaa ŋàa wi 'siɛnrɛ juu dè,
         wi 'finɛ wī wè, nɛ́ finɛ nɛ̀ taʔa wi siɛnnyɛni nɛ̄ wè, 19 yeli bé wi cò bè yɛli nɛ́ kɛnmɛ bíì nɛ̄ wi 'puu nɛ caa bè wi siɛnnyɛni kpíʔile wè.
         Bɛ̀ ki bé kpíʔile dí muɔ bé kapiʔi yige gè Isirayɛli sunʔɔmɔ nī bè. 20 Bà siɛnsɛnminɛ pe bé ti lúʔu bé sí de fìʔɛ́, bà pe bé láʔa kapiigbiʔilige gáà felige
         nɛ̄ gè yeli sunʔɔmɔ nī bè.21 «Kiì yɛli muɔ- nyinimɛ taa kakoligbiʔiliwe nɛ̄ wèʔ. A siɛn wáà 'siɛn kpúu, pe 'yɛli
         bè ki siɛn kpúu wè míɛni. A siɛn wáà 'siɛn nyapile cúʔɔ, pe 'yɛli bè ki siɛn nyapile
         cúʔɔ lè míɛni. A siɛn wáà 'siɛn gàanna kɔ́n, pe 'yɛli bè ki siɛn gàanna kɔ́n lè míɛni.
         A siɛn wáà 'siɛn kɔli kaa, pe 'yɛli bè ki siɛn kɔli kaa gè míɛni. A siɛn wáà 'siɛn
         tɔligɔ kaa, pe 'yɛli bè ki siɛn wi tɔligɔ kaa gè míɛni+.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Misa yé kíni nɛ̀ kàaya taanri nyíɛnɛ nɛ̀ kɔ̀n nɛ̀ kúɔ Zurudɛn cáʔa kúrugu gè (wéli
                     baa 4.41-43). Yesuwe yé kɛ́nì pɛ́nì kàaya taanri yáà nyíɛnɛ nɛ̀ kɔ̀n lɛ̀lɛ níì nī pe 'jíin kùlo
                     nī lè (wéli baa Yes 20.2-9).

               	Wéli baa Tɔ́r 35.9-34; Fàn 4.41-43; Yes 20.

               	Wéli baa 6.5.

               	siɛnkpuʔu kapiile: Eburu siɛnrɛ ti 'ki juu nɛ́ jo: kanaasingbiʔiliwe sìsiɛn wolo. Wéli baa koligo 19.10; Sél 4.10; Tɔ́r 35.33.

               	Wéli baa Tɔ́r 35.30; Fàn 17.6; Mat 18.16; Zan 8.17; Kor2 13.1; Tim1 5.19; Eb 10.28.

               	Wéli baa Yir 21.23-25; Lev 24.19-20; Mat 5.38.

Kele gálì ke 'yɛli bè kpíʔile kapiɛnnɛ lɛ̀lɛ nī lè201 A Misa ń'nɛ̀ ki juu nɛ́ jo+: «A yeli kɛ́nì yiri bè sa kapiɛnnɛ kpúɔn lè nɛ́ yeli leguulo ní bèle, a yeli 'suɔnyɔ
         nyaa nɛ́ suɔnyɔ wotorilo ní bèle, nɛ́ kapiɛngbuɔnnɔ tògo ní gè, gàa ki 'niʔɛ nɛ̀ tóri
         yeli wuʔu nɛ̄ gè, kiì yɛli yeli de fìʔɛ́ pe nɛ̄ʔ. Nɛ́ ki cɛ́n Yewe yeli Kulocɛliɛ wiī nɛ́ yeli ní, wire ŋáà wi 'yeli yige Ezipiti kùlo nī lè.2 «Lɛ̀lɛ líì nī yeli nɛ yìye gbòborí bè sa kapiɛnnɛ kpúɔn lè, kacuɔnriwɔ wi bé yéri siɛnnɛ yiʔɛ mɛ́ gè bé juu. 3 Wi bé ki juu bé jo: ‹Yeri lúru, Isirayɛliyé ! Pàngɛ gè yeli bé kɛ́ kapiɛnnɛ mɛ́ lè bè sa tún nɛ́ yeli leguulo ní bèle. Ye fǎri
         fìʔɛ́ yeli funyɔ nī yèʔ ! Ye fǎga de fé de labilaʔ ! Ye fǎga de fún de yàʔaráʔ pe
         yiʔɛ mɛ́ gèʔ ! 4 Nɛ́ ki cɛ́n Yewe yeli Kulocɛliɛ wiī nɛ tári nɛ́ yeli ní, kire ga buu bè kapiɛnnɛ kpúɔn
         lè nɛ́ yeli leguulo ní bèle bè yeli suɔ pe mɛ́.›5 «Siɛnnɛ yiɛgininɛ pe bé ki juu siɛnnɛ mɛ́ bèle bé jo: ‹Ŋáasiɛn wi 'saafɔngɔ faan nɛ̀
         ki yaʔa wi fìɛ sínɛ ki nīʔ ? Ki siɛn wi- koli wi de waa wi kpáa mɛ́, kire ga buu wi
         fǎga sa kùu kapiɛnnɛ kpúɔndiʔɛ nī gèʔ dí siɛn wáà wiiyɛ sí jíin wi saʔa nī gèʔ. 6 Ŋáasiɛn wi 'ɛrɛzɛn siʔi cò fɔngɔ nɛ̀ ki yaʔa wiì fìɛ ki yasɛnrɛ káa dèʔ ? Ki siɛn wi- koli wi de waa
         wi kpáa mɛ́, kire ga buu wi fǎga sa kùu baa kapiɛnnɛ mɛ́ lèʔ dí siɛn wáà wiiyɛ sí
         ki líɛʔ. 7 Ŋáasiɛn wi 'péli nɛ̀ kɔnimɔ nyuɔ kún, nɛ̀ ki yaʔa wiì fìɛ wi pɔri ? Ki siɛn wi- koli
         wi de waa wi kpáa mɛ́, kire ga buu wi fǎga sa kùu baa kapiɛnnɛ mɛ́ lèʔ dí siɛn wáà
         wiiyɛ sǐ bɛ̀ʔ wi pɔriʔ.›8 «Yiɛgininɛ pe bé ní de waa yiʔɛmɛ bè ki juu siɛnnɛ mɛ́ bèle bé jo: ‹Ŋáa wiī nɛ fìʔɛ́
         wi fungo nī gè á wi céri ti 'kùu dè ? Ki siɛn wi- koli wi de waa wi kpáa mɛ́, kire
         ga buu wi fǎga fíɛrɛ wáa wi kapiɛngbuɔnnyɛninɛ nɛ̄ bèleʔ pe- kò fíɛrɛfɔlilɔ bɛ̀ wire
         tíɛlɛʔ.›9 «A yiɛgininɛ pe kɛ́nì juu nɛ̀ kúɔ bèle, pe bé kàfɔlilɔ tɛ́ngɛ kapiɛngbuɔnnɔ nɛ̄ bèle.10 «A yeli kɛ́nì sìʔɛrɛ nɛ̀ kpɔni kàʔa káà nɛ̄ bè tuu ki nɛ̄ gè, yeli bé yanyige siɛnrɛ
         juu pe mɛ́. 11 A pe 'fɔ̀li yanyige nyasiɛnrɛ nɛ̄ dè, nɛ́ pe kɔ̀riyɔ múgulo yè, siɛnnɛ bálì pe mìɛni
         bīɛlɛ baa kàʔa nī gè, peli bé kò bèri parituɔrɔ kúu yeli mɛ́. 12 A ki sí nyaa kàʔa ki siɛnnɛ pe 'cíi, piyè yanyige kpíʔile nɛ́ yeli ní wèʔ níɛ kapiɛnnɛ
         kpúɔn lè yeli ní wè, bà yeli bé ki kàʔa màʔa gè bè suʔu bè pe sige. 13 Bà Yewe yeli Kulocɛliɛ wi bé kàʔa siɛnnɛ pe mìɛni le yeli kiyɛ nī yè, bà yeli bé nàguɔlɔ
         pe mìɛni kpúu nɛ́ kapiɛngbuɔn ŋɔsii ní wè. 14 Yeli bé gbɛ̀ cɛlilɛ líɛ bèle, nɛ́ pìile ní bèle, nɛ́ yajuuro ní dè, nɛ́ yɛrɛ ti mìɛni
         ní dàa ti bé puu kàʔa nī gè, ti- puu yeli kapiɛngbuɔn tɔ̀ni wè. Bɛ̀ ki bé kpíʔile
         dí yeli sí yeli leguulo lɔri taa dè, dàa Yewe yeli Kulocɛliɛ wi 'kɛn yeli mɛ́ dè.15 «Bɛ̀ sí yeli bé ki kpíʔile kàaya yi mìɛni mɛ́ nyàa yi 'líili nɛ́ yeli ní wè, nyàa
         yi wè kùlogolo gálì woyo yèʔ tiʔɛ gáà nī yeli bé tɛ́ni wèʔ. 16 Gàa ki sí kùlogolo ke kàaya kúɔ yè, nyàa Yewe yeli Kulocɛliɛ wi 'kɛn yeli mɛ́ kɔrigɔ
         gè, yeli sǐ ga tíi yakaa yaʔa sìi nɛ̄ʔ gàa ki ŋɔ́gi gè, siɛnnɛ nɛ́ yajuuro ní dè.
         17 Yeli bé siɛnnɛ pe mìɛni cúʔɔ bè yige baa péwu, Etiyé bèle, Amɔriyé bèle, Kanaayé bèle, Pereziyé bèle, Eviyé bèle, nɛ́ Jebusiyé ní bèle, majo bɛ̀ Yewe yeli Kulocɛliɛ wi 'ki juu nɛ̀ gbɛ̀ngɛ gè, 18 kire ga buu pe fǎga yeli tɛnmɛ pe tètii kele ke mìɛni nɛ̄ʔ gàli pe kpínʔini pe kulocɛlɛlɛ
         mɛ́ bèle, dí yeli ga kapiile kpíʔile Yewe yeli Kulocɛliɛ nɛ̄ wè.19 «A yeli sí kàʔa káà màʔa nɛ̀ suʔu nɛ̀ mɔgɔ ki táanni gè bè kapiɛnnɛ kpúɔn nɛ́ ki ní
         bè ki líɛ gè, yeli sì yɛli bàga tiige káà ceri nɛ́ kágbaʔa níʔ, yeli béri ki yasɛnrɛ
         cuu dè de káa, yeli sì yɛli bè ki ceriʔ. Tiige ki yé puu siɛn lé yeli sari túngu nɛ́
         ki ní ? 20 Nɛ̀ sí ki taa, tiire dáà ti wè nɛ sɛngi dèʔ, yeli bé gbɛ̀ tire celile bè kpíʔile télile
         bèri tári gunyɔ nɛ̄ yè kire ga laa bè kàʔa sùlu gè bè yeli sáʔa kapiɛnnɛ nɛ̄ lè, fúɔ
         bè taa yeli pa jáa kàʔa nɛ̄ gè.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

Siɛn ŋáà pe 'kpúu á siɛn sì cɛ́n wèʔ211 A Misa ń'nɛ̀ ki juu nɛ́ jo+: «A ki sí nyaa pe 'kpúu nyaa cáanwa nyàʔa nī gè, dàala nɛ̄ lè nàa Yewe muɔ Kulocɛliɛ wi 'kɛn muɔ mɛ́ lè, a siɛn sì cɛ́n ŋàa wi 'wi kpúu wèʔ, 2 yeli kàaya liɛlɛ bèle nɛ́ yi kàyuʔujuulo ní bèle, peli bé yiri bè sa tiʔɛ ki liiligɛnmɛ
         tɔ́nminɔ bè, nɛ́ kàaya ní yè nyàa yī ki táanni gè. 3 A kàʔa ki pɛ́nì cɛ́n gàa táanni kpúu wi 'puu wè, kire kàʔa liɛlɛ pe bé yiri bè nɛ̀pori
         wáà cò, ŋàa ní piyè fìɛ fáli wèʔ, pe míɛni sì fìɛ zuu puɔ wi nɛ̄ wèʔ. 4 Pe bé nɛ̀pori cò wè, bè cùungu lakoligo mɛ́ gè gàa ki fúu lɛ̀lɛ ó lɛ̀lɛ nī, vàʔa káà
         nī gàa piyè fìɛ fáli nɛ̀ nyaa gèʔ nɛ̀ pínɛ piyè yaliire tánʔa nɛ̀ nyaa ki nī gèʔ.
         Kire vàʔa tiʔɛ nī gè, pe bé nɛ̀pori wi yétiige ŋáʔana gè bè kaa.5 «Kacuɔnrilɔ bèle, Levii jaala bèle, peli Yewe yeli Kulocɛliɛ wi 'nyíɛnɛ nɛ̀ kɔ̀n peri baara wi mɛ́ bé sí
         de Yewe náari wè wi- diba taʔa wè wi siɛnnɛ nɛ̄ bèle, béri kàsii kele cuɔnri gèle
         nɛ́ a ki 'nyaa a siɛn wáà 'wàa kpúɔn nɛ̀ luɔ wè. Peli pe bé sìʔɛrɛ bè kpɔni kpúu nɛ̄
         wè. 6 Kire kàʔa ki liɛlɛ bèle, gàa ki 'kpɔni kpúu nɛ̄ wè, pe bé pe kiyɛ jíge yè bè wo nɛ̀pori
         nɛ̄ wè ŋàa yétiige pe 'ŋáʔana nɛ̀ kaa gè, baa vàʔa nī gè+. 7 Pe bé ki juu nɛ́ yékpogbuɔlɔ ní bé jo: ‹Weli kiyɛ yire bɛ̀ʔ yi 'sìsiɛn wo gèʔ, weli
         nyapigele keli míɛni bɛ̀ʔ ke 'ki nyaaʔ gàa ki 'kpíʔile gèʔ. 8 Yewe yo, ma muɔ siɛnnɛ kàsulugo suɔ gè, Isirayɛliyé bèle, peli bálì muɔ 'fùgu nɛ̀ suɔ bèle; -leguʔu láʔa gè pe nɛ̄.› Bɛ̀ ki bé kpíʔile
         dí pe sìsiɛn wolo kàsulugo ki sí suɔ.9 «Bɛ̀ ki bé kpíʔile dí muɔ sí kanaasingbiʔiliwe wi sìsiɛn wolo kapiile yige lè yeli
         sunʔɔmɔ nī bè, nɛ́ ki cɛ́n muɔ nyɛ́nì ki kpíʔile gàa ki 'sín gè Yewe yiʔɛ mɛ́ gè.»Cɛliwɛ ŋáà pe 'cò kapiɛnnɛ nī lè wi cepɔrigɔ wori dè10 «A muɔ kɛ́nì yiri bàa kapiɛnnɛ kpúɔn nɛ́ muɔ leguulo ní bèle, a Yewe muɔ Kulocɛliɛ wi 'ki yaʔa a muɔ 'pe jáa wè, a muɔ 'siɛnnɛ cò bèle, 11 a 'ki nyaa siɛnnɛ bálì pe 'cò bèle muɔ cɛliwɛ wáà nyaa cɛ̀nwɛ pe nī, a wi 'muɔ dɛ́ni
         á muɔ nɛ caa bè wi líɛ muɔ cuɔ wè, 12 muɔ bé wi kɔ́ri bè kɛ́ muɔ kpáa mɛ́ gè. Wi bé sa nyùgo kùnu gè, bé sí kamijinre celile
         dè, 13 bé wi burudo fòri dè dàa ti 'kíni nɛ̀ puu wi nɛ̄ dè lɛ̀lɛ líì nī wi 'puu kasuulewe
         wè. Wi bé kò baa muɔ kpáa nī gè, bè nyɛni yebogo wi tuu nɛ́ wi yàa kùu kayaʔa nɛ̄
         gè. Kire kàduʔumɛ gè, muɔ bé wi nyɔ́gɔ saʔa nī, bè wi líɛ wi- kò muɔ cuɔ. 14 A ki sí pɛ́nì nyaa wiì ń'nɛ̀ muɔ dɛ́ni wèʔ, bà muɔ bé koligo kɛn wi mɛ́. Muɔ sì yɛli
         bè wi pári wali nɛ̄ʔ kire ga laa bè wi cò majo sùkulowo wīʔ, nɛ́ ki cɛ́n muɔ 'wi faʔa
         nɛ̀ kúɔ.»Jaafɔliɛwɛ kɔrigɔ wori dè15 «A ki sí nyaa cɛlilɛ siin yē nàguɔ wáà mɛ́ wè, a wàa 'wi dɛ́ni nɛ̀ tóri ŋìi nɛ̄ wè,
         a cɛlilɛ pe mìɛni siin sí nàgabigele sii gèle, a ki 'nyaa cɛliwɛ ŋáà wiì wi dɛ́ni
         wèʔ wire wuu wī jaafɔpeliwe wè, 16 cɛngɛ gíì tuufɔli wi je kɔrigɔ liɛ gè wi jaala nɛ̄ bèle, wiǐ gbɛ̀ jaafɔliɛwɛ wi kɔrigɔ
         kɛn gè cɛliwɛ ŋáà wi 'wi dɛ́ni wè wire jaa mɛ́ wèʔ. 17 Gìi sí gī baa gè, cɛliwɛ ŋáà wiì wi dɛ́ni wèʔ, nàguɔ wi 'yɛli bè wi jaafɔpeliwe cò
         wè bè yɛli nɛ́ wi liɛrɛ ní dè, bé sí wi yɛrɛ ti feliye tiɛyɛ siin kɛn yè wi mɛ́, nɛ́
         ki cɛ́n kire jaa ŋáà wi yē wi nàgapunmɔ pùɔ. Kire kɛnmɛ nɛ̄ ki 'yɛli wi de tɔ́ri nɛ́
         wi liɛrɛ ní dè.»Sìnluʔumɔ pìile wori dè18 «A ki sí nyaa jaafɔli yē nàguɔ wáà mɛ́ ŋàa wi 'nàʔa mabiɛn wè nɛ́ ní siɛnciiwe wè,
         wi wè nɛ lúru wi tuu nɛ́ wi yàa nɛ̄ wèʔ, a pe 'wi nàʔa nɛ̀ fùrɔ a wi 'cíi, wiì lúʔu
         wèʔ, 19 tuufɔli wè nɛ́ wi yàa ní wè, pe bé wi kɔ́ri bè kɛ́ nɛ́ wi ní wi kàʔa ki liɛlɛ kúrugu
         bèle baa nàkpanʔa wìile mɛ́ lè. 20 Pe bé sa ki juu wi kàʔa ki liɛlɛ mɛ́ bèle bé jo: ‹Weli jaa n'ŋɛ, ŋàa wi 'nàʔa mabiɛn
         wè, nɛ́ ní siɛnciiwe wè ! Wi wè nɛ lúru weli nɛ̄ʔ. Fungbuʔɔfɔli wī, nɛ́ sungbuɔwɔ
         wī.›21 «A kire 'kpíʔile gè, kàʔa nàguɔlɔ pe mìɛni bé pìye pínɛ bè wi wáa nɛ́ kàdari ní fúɔ
         wi pa kùu. Kire ki bé kpíʔile muɔ bé kapiile yige lè yeli sunʔɔmɔ nī bè. Isirayɛli siɛnnɛ pe mìɛni bé ki siɛnrɛ lúʔu dè, bà pe bé fíɛ.»Siɛn súunɔrigɔ wori dè tiige nɛ̄ gè22 «A ki sí nyaa pe 'kàyuʔu juu siɛn wáà nɛ̄ a ki 'nyaa pe 'wi kpúu nɛ́ wi súu nɛ̀ nɔri
         tiige nɛ̄ gè, 23 ki kpúu wiì yɛli bè suɔn baa tiige nɛ̄ gèʔ; muɔ 'yɛli bè wi tɔ́n kire cɛnnugo gè.
         Nɛ́ ki cɛ́n, siɛn ŋáà pe 'nɔri nɛ̀ yaʔa tiige nɛ̄ gè, Kulocɛliɛ dɛ́ngɛ yē wi nɛ̄+. Muɔ sì yɛli bè dàala cúʔɔ lèʔ nàa Yewe muɔ Kulocɛliɛ wi 'kɛn muɔ mɛ́ kɔrigɔ gè.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Bè kiyɛ jíge yè, kpíʔilegɛnmɛ páà pi 'puu bè ki tìɛ peli bɛ̀ʔ pe 'kaala kpíʔile lèʔ.
                     Wéli baa Mat 27.24.

               	Siɛnnɛ bálì pe sî kpúu kɛnmɛ báà nɛ̄ bè, peli yé puu kapiigboliyo kpíʔilefɔlilɔ wī.
                     Ki siɛnrɛ ti 'juu baa Gal 3.13.

Siɛnnyɛni sáʔa wori dè221 A Misa sí jo+: «A muɔ 'muɔ siɛnnyɛni Isirayɛli wuu wáà yajuʔu nyaa gè, nùɔ wè, kire ga laa sìnbuɔ
         wè, síkpuɔ yo, gàa ki 'pùunni gè, fǎga kàduʔu wáa ki mɛ́ʔ; muɔ 'yɛli bè ki kɔ́ri bè
         kɛn muɔ siɛnnyɛni mɛ́ wè+. 2 A muɔ siɛnnyɛni wi tɛ́nidiʔɛ ki 'líili muɔ nɛ̄ wè, á muɔ sì wi cɛ́n wèʔ, muɔ bé yajuʔu
         cò gè bè yaʔa muɔ kpáa nī gè, bà ki bé kò muɔ mɛ́ fúɔ bè taa muɔ siɛnnyɛni wi pa muɔ
         yúgo ki nī, dí muɔ sí ki kɛn wi mɛ́. 3 Bɛ̀ muɔ bé ki kpíʔile míɛni a ki yē wi sèfɛnnɛ lè, nɛ́ wi burugbuʔɔ ní gè, nɛ́ wi
         yɛrɛ ti mìɛni ní dàa ti 'pùunni muɔ siɛnnyɛni mɛ́ wè, a muɔ 'ki nyaa gè, muɔ sì yɛli
         bè kàduʔu wáa ki mɛ́ʔ.4 «A muɔ 'muɔ siɛnnyɛni sèfɛnnɛ nyaa kire ga laa wi nùɔ a wi 'tuu koligo nī gè, fǎga
         kàduʔu wáa ki mɛ́ʔ. Ma muɔ siɛnnyɛni sáʔa wè wi- yajuʔu yɛ̀gɛ gè wi yérige.»Kajuʔulo kálì wori dè5 «Cɛliwɛ sì yɛli bè nàguɔ burudo leʔ; nàguɔ míɛni sì yɛli bè cɛliwɛ burudo leʔ. A wàa
         'kire kpíʔile gè, wire yē Yewe muɔ Kulocɛliɛ wi kanabiɛnnɛ.6 «A muɔ 'koligo líɛ gè, nɛ́ sɛ́nì sínjasiɛrɛ nyaa dè tiige káà nī wè, kire ga laa dàala
         nɛ̄ lè, nɛ́ sínjanuu ní wè sínɛwɛ sínjapigele nɛ̄ gèle kire ga laa cɛngɛlɛ nɛ̄ gèle,
         muɔ sì yɛli bè nuufɔli cò wè nɛ́ pìile ní bèleʔ. 7 Muɔ 'yɛli bè sínjanuu yaʔa wè wi- fini bè kɛ́; muɔ bé gbɛ̀ pìile cò bèle. A muɔ nɛ
         kire kpínʔini gè muɔ bé yanyige taa bè sìitɔniwɔ taa.8 «A muɔ kɛ́nì saafɔngɔ faan gè gàa gī binge gè, muɔ bé ki naamɛ nyuɔyɔ faan yè bè yi
         kpàʔala, kire ga buu a siɛn wáà 'kɔ́n ki naamɛ gè nɛ̀ tuu nɛ̀ kùu wè, ki siɛn sìsiɛn
         wolo kapiile fǎga puu muɔ nɛ̄ʔ.9 «A muɔ 'ɛrɛzɛn siʔi fáli gè, muɔ sì yɛli bè yaliire táà felide tánʔa bè nyaʔami ki nīʔ. A kire 'kpíʔile
         gè, ti mìɛni bé kò Yewe wori+, ɛrɛzɛn yasɛnrɛ dè nɛ́ yaliire díì ní dè; siɛn sǐ ní gbɛ̀ ti lìiʔ+.10 «Muɔ sì yɛli bè nùɔ nɛ́ sèfɛnnɛ puɔ lè zuu nuwɔ nɛ̄ bè fáli nɛ́ ti níʔ.11 «Muɔ sì yɛli bè burugo le gàa pe 'tìin nɛ̀ nyaʔami nɛ́ sìnbasiire ní dè nɛ́ lɛn jèsii ní wèʔ.12 «Muɔ 'yɛli bè mɛ́rɛ jɔli dè bè tárigɛ muɔ burudɔnigɔ nɛ̄ gè gàa muɔ 'le gè ki tiɛyɛ
         sicɛri nɛ̄ yè táanmɛ gè+.»Cɛliwɛ míɛcuʔɔgɔ wori dè13 «Dùʔɔ ki bé gbɛ̀ nyaa a nàguɔ wáà 'sinboriwo pɔri wè nɛ̀ wi cɛ́n cɛliwɛ wè, kire kàduʔumɛ
         a wi láa kɛ́nì kúɔ wi nī wè, 14 a wi 'míɛcuʔɔgɔ siɛnrɛ juu nɛ̀ taʔa wi nɛ̄ wè, nɛ́ fìɛrɛ wáa wi nɛ̄ dè, nɛ́ ki juu
         nɛ́ jo: ‹Mi nyɛ́nì sinboriwo ŋáà líɛ wè nɛ́ wi cɛ́n cɛliwɛ wè, a mi 'ki nyaa wi 'nàguɔ
         kaala cɛ́n.›15 «A ki 'nyaa mmɛ gè, sinboriwo wi tuu wè nɛ́ wi yàa ní wè, pe bé sinboriwo wi nàguɔ
         sìnjɛ́n fìɛ líɛ wè bè sa wi tìɛ kàʔa ki liɛlɛ nɛ̄ bèle, nàkpanʔa wìile mɛ́ lè.16 «Tuufɔli wi bé ki juu liɛlɛ mɛ́ bèle bé jo: ‹Mi nyɛ́nì mi póri kɛn wè nàguɔ ŋáà mɛ́
         wè cɛliwɛ, a wi láa ki kɛ́nì kúɔ wi nī. 17 A wi 'nyùgofun siɛnrɛ juu nɛ̀ taʔa wi nɛ̄ nɛ́ jo: Muɔ póri n'ŋɛ, mi sɛ́nì wi nyaa
         a wi 'nàguɔ kaala cɛ́n.« ‹Kire nɛ̄, fìɛ n'ŋɛ ŋàa wi yé ki tìɛ mi póri wiì nàguɔ kaala cɛ́n lèʔ.› »«Bà siivɔlilɔ pe bé dànguu tìɛ wè kàʔa ki liɛlɛ nɛ̄ bèle, dànguu ŋáà nɛ̄ sìsiɛn ki
         yē gè, pìlipelige wuʔu gè. 18 Bà kàʔa ki liɛlɛ pe bé nàguɔ cò wè bè sápinyiɛyɛ kpúɔn wi nɛ̄. 19 Bà wi nyɛ́nì fìɛrɛ wáa Isirayɛli sinboriwo nɛ̄ wè, kàyuʔujuu lɔri wori ti bé puu wi- walifiiwe walikpegele dabataan
         (100) sàri sinboriwo wi tuu mɛ́ wè, dí wi sí kò wi cuɔ, wiǐ ní gbɛ̀ wi yaʔaʔ bè pa
         taa wi sìi cɛnyɛ yi mìɛni nī yèʔ.20 «A ki sí pɛ́nì nyaa kányiʔɛ gī dàa nàguɔ wi 'juu dè, a fìɛ sì nyaaʔ bè ki tìɛ sinboriwo
         wiì cé fìɛ nàguɔ cɛ́n wèʔ, 21 pe bé sinboriwo cò wè bè kɛ́ nɛ́ wi ní wi tuu kpáa mɛ́ gè. Kire tiʔɛ nī gè kàʔa nàguɔlɔ
         pe bé wi wáa nɛ́ kàdari ní fúɔ wi kùu. Nɛ́ ki cɛ́n wi nyɛ́nì kapiigbuʔɔ kpíʔile Isirayɛli
         nɛ̄ wè, bà wi 'nàguɔ kaala cɛ́n lè nɛ́ fìɛrɛ kaala kpíʔile nɛ̀ sí ki yaʔa wi 'puu
         nɛ tíin wi tuu kpáa nī gè. Bɛ̀ ki bé kpíʔile dí muɔ sí kapiʔi yige gè Isirayɛli sunʔɔmɔ
         nī bè.»Nàguɔ cuɔ yùu wori dè22 «A pe 'nàguɔ wáà cò ŋàa wi 'sínɛ nɛ́ nàguɔ wáà cuɔ ní wè, pe mìɛni siin bèle pe bé
         pe kpúu wī, nàguɔ ŋáà wi 'sínɛ nɛ́ cɛliwɛ ní wè, nɛ́ cɛliwɛ míɛni ní wè+. Bɛ̀ ki bé kpíʔile dí muɔ sí pe kapiʔi yige gè Isirayɛli sunʔɔmɔ nī bè.»Cecanʔa wori dè23 «A sinboriwo yē kɔnimɔ nɛ̄ nàguɔ mɛ́, á nàguɔ wáà sɛ́nì wi kpàli nɛ̀ nyaa kàʔa nī
         gè, nɛ́ sínɛ nɛ́ wi ní wè, 24 yeli bé pe mìɛni siin kɔ́ri bèle bè kɛ́ kàʔa wìile mɛ́ lè+ bè sa pe wáa nɛ́ kàdari ní fúɔ pe kùu, sinboriwo wè, bɛ̀ wire sì yékpoli wáa lè kàʔa
         nī gèʔ, nàguɔ wè, bɛ̀ wire 'tuu wi nàganyɛni kɔni nɛ̄ wè. Bɛ̀ ki bé kpíʔile dí muɔ
         bé kapiʔi yige gè Isirayɛli sunʔɔmɔ nī bè+.25 «A ki sí nyaa nyàʔa nī nàguɔ wi sɛ́nì wi nàganyɛni kɔnifɔli nyaa wè, nɛ́ wi cáan nɛ̀
         taa fànʔa wè, nàguɔ wire nigbe pe bé kpúu. 26 Sinboriwo wè, muɔ sǐ yakaa kpíʔile wi nɛ̄ʔ, nɛ́ ki cɛ́n wiì kapiile kpíʔileʔ nàa ni
         'yɛli nɛ́ kùu ní wèʔ. Ki kapiile náà niī nunɔ nɛ́ nàa ní nàguɔ wáà 'tuu wi siɛnnyɛni
         nɛ̄ nɛ̀ wi kpúu wè. 27 Nɛ́ ki cɛ́n nyàʔa nī wi 'sinboriwo nyaa wè, ŋàa wī kɔnifɔli yē wi mɛ́ wè; dùʔɔ wi
         'yékpoli wáa, siɛn sì taa nɛ̀ wi suɔʔ.28 «A ki sí nyaa nàguɔ wáà nyɛ́nì sinboriwo nyaa ŋàa wī kɔnifɔli fùn wè, a wi sí wi cò
         nɛ̀ sínɛ nɛ́ wi ní wè, a pe sɛ́nì pe cò ki tiʔɛ nī gè, 29 a ki 'nyaa mmɛ gè, nàguɔ ŋáà wi 'wi cò fànʔa nɛ̀ sínɛ nɛ́ wi ní wè, wi bé walifiiwe
         walikpegele togosiin nɛ́ kpɔrigɔ sàri sinboriwo wi tuu mɛ́ wè, bé sí sinboriwo líɛ
         wè wi- kò wi cuɔ bɛ̀ wi 'wi cáan nɛ̀ taa wè+. Wi bé kò wi cuɔ wi sìi cɛnyɛ yi mìɛni nī, wiǐ ní gbɛ̀ wi yaʔaʔ.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Koliyo 1-4 tiʔɛ nī gè, wéli baa Yir 23.4-5.

               	bé kò Yewe wori: A kire 'kpíʔile gè, pe 'yɛli bè ti mìɛni kɛn Yewe saawalidɛngɛgɛ mɛ́ gè.

               	Koliyo 9-11 wuʔu nɛ̄, wéli baa Lev 19.19.

               	Wéli baa Tɔ́r 15.38-40; Mat 23.5.

               	Wéli baa Kor1 5.13.

               	Wéli baa 17.5.

               	Wéli baa Kor1 5.13.

               	Tiʔɛ gáà kiī nɛ nyu cepɔrigɔ yɛrɛ wuʔu nɛ̄ gè. Wéli baa Yir 22.15-16.

231 «Nàguɔ sì yɛli bè wi tuu cuɔ líɛʔ; a kire 'kpíʔile gè, wi nyɛ́nì wi tuu fìɛrɛ tiʔɛ
         nyaa gè+.»Siɛn ŋáà wiǐ gbɛ̀ jáa bè jíin Yewe gboli nī lèʔ2 A Misa sí jo+: «Nàguɔ ŋáà nɛ̄ pe 'juʔɔlɔ muʔɔrɔ gèle á kire 'laa ŋàa nɛ̄ pe 'nàguɔmɔ ceri bè, wiǐ
         gbɛ̀ jíin Yewe gbùʔɔrɔ gboli nī lèʔ. 3 Pùɔ ŋáà míɛni pe 'sii kanuʔɔrɔ nī dèʔ, wiǐ gbɛ̀ jíin Yewe gbùʔɔrɔ gboli nī lèʔ, nɛ́
         míɛni wi siimɛ wuulo piyě gbɛ̀ jíin baaʔ fúɔ bè sa nɔ̀ kɛ̀ngɛlɛ kiɛwoli nɛ̄ lèʔ+.4 «Amɔ siɛn wè nɛ́ Mowabi siɛn ní wè, pe wàa sǐ gbɛ̀ jíin baa Yewe gbùʔɔrɔ gboli nī lèʔ, nɛ́ míɛni wi siimɛ wuulo
         piyě gbɛ̀ jíin baaʔ fúɔ bè sa nɔ̀ kɛ̀ngɛlɛ kiɛwoli nɛ̄ lè. Bɛ̀ ki bé puu súuri, 5 nɛ́ ki cɛ́n ki siɛnnɛ bálì piyè yiri nɛ̀ yeli kpàli nɛ́ suro ní nɛ́ luʔɔ níʔ bà yeli
         'puu koligo nɛ̄ gè nɛ́ kɔ́n Ezipiti kùlo mɛ́ lèʔ. Pe yé cɛ́nì ki serige wī nɛ̀ Balaami yeri, Beyɔri jaa wè, ŋàa wi 'puu Petɔri kàʔa nī gè Mɛsopotamii kùlo nī lè. A pe 'wi sàri wali nɛ̄ kire ga buu wi- dɛ́ngɛ siɛnrɛ juu daʔa dè yeli nɛ̄+. 6 Nɛ̀ sí ki yaʔa Yewe muɔ Kulocɛliɛ wiì fɔ̀li nɛ̀ Balaami siɛnrɛ lúʔu dèʔ, a wi cɛ́nì
         dɛ́ngɛ yiʔɛ wè a wi 'kò diba. Nɛ́ ki cɛ́n muɔ Isirayɛli wè+, muɔ nyɛ́nì Yewe muɔ Kulocɛliɛ dɛ́ni wè. 7 Kire nɛ̄ muɔ sì yɛli bàga yanyige caa púloʔ nɛ́ ki siɛnnɛ bálì ní bèleʔ nɛ́ sìɛnmɛ
         koligo ní pe mɛ́ʔ, bè muɔ yaʔa sìi nɛ̄ wè.8 «Muɔ sì yɛli bè Edɔmi siɛn yaʔa wè wi- muɔ biɛnʔ, nɛ́ ki cɛ́n muɔ siinyɛni wī+. Nɛ́ míɛni muɔ sì yɛli bè Ezipiti siɛn yaʔa wè wi- muɔ biɛnʔ, nɛ́ ki cɛ́n muɔ 'puu
         nabɔnwɔ wī pe kùlo nī lè. 9 Peli bèle, pe siimɛ wuulo bèle, ki bé séli pe kɛ̀ngɛlɛ taanriwoli nɛ̄ lè pe nɛ́ gbɛ̀ri
         jiin Yewe gbùʔɔrɔ gboli nī lè.»Bùguro tiʔɛ ki 'yɛli bè kò cìilige10 «A muɔ kɛ́ni waa bàa kapiɛnnɛ kpúɔn nɛ́ muɔ leguulo ní bèle, muɔ béri mìɛ ciʔige kire
         ga buu muɔ bùguro ti fǎga núʔɔ Yewe yiʔɛ mɛ́ gèʔ. 11 A ki sí nyaa nàguɔ wáà yē yeli sunʔɔmɔ nī bè ŋàa wi 'núʔɔ a ki 'nyaa wi 'ŋɔ́ni nɛ̀
         yɛ̀ kpìɛnduumɛ mɛ́ bè nɛ́ nàguɔmɔ luʔɔ nyaa a ki 'yiri wi mɛ́ wè, wi bé yiri bùguro
         nī dè; wiǐ ní jíin baa ti laamɛ nī bèʔ. 12 Cɛnguɔyɛligɛ lɛ̀lɛ nī lè, wi bé gbéli; cɛngɛnyɛnijiinmɛ mɛ́ bè, wi bé koli jíin bùguro
         laamɛ nī bè.13 «Muɔ bé tiʔɛ káà nyíɛnɛ bè kɔ̀n bùguro kàduʔu mɛ́ gè, baa muɔ béri waa kàfugo mɛ́
         gè. 14 Siɛn ó siɛn yeli nī bèle, yatugugo 'yɛli bè puu wi tugoro nī dè. A wi kɛ́nì kɛ́ kire
         tiʔɛ nī gè kàfugo mɛ́ gè, wi báa kàwiʔi káà túgu dàala nɛ̄ lè bè so bè le ki nī, kire
         kàduʔumɛ wi bé fire tɔ́n dè. 15 Nɛ́ ki cɛ́n Yewe muɔ Kulocɛliɛ wiī nɛ tári nɛ mári bùguro nī dè bèri muɔ wéli bè ki yaʔa muɔ- muɔ
         leguulo jáa bèle. Kire nɛ̄ muɔ bùguro ti 'yɛli bè puu wàlidɛngɛrɛ, kire ga buu wi
         fǎga fuɔnrɔ nyaa muɔ tiʔɛ nī gèʔ, dí wi ga cíi muɔ wélige nɛ̄ gèʔ.»Sùkulowo wi fɛ̀zuɔlɔ wori dè16 «A sùkulowo 'fɛ̀ nɛ̀ sɛ́nì líʔire jó muɔ mɛ́ wè, fǎga wi cò gɛn wi kàfɔli mɛ́ wèʔ.
         17 Wi 'yɛli bè kò muɔ tiʔɛ nī gè, tiʔɛ gáà wi 'nyíɛnɛ nɛ̀ kɔ̀n gè, kàʔa gáà ki 'wi dɛ́ni
         gè. Muɔ sì yɛli bèri fùrɔgɔ tari wi nɛ̄ʔ.»Cecaafaaligɛ nɛ́ nàjaafaaligɛ wori dè18 «Isirayɛliyé cuɔ wáà fáala á 'kire laa nàguɔ wáà fáala sì yɛli bè 'nàjaara kpíʔile á 'kire laa
         cecaara kpíʔile yasunzunro tiʔɛ nī gèʔ wali kɛnmɛ nɛ̄+. 19 Bè nyakungɛngɛ fori gè, a ki yē kɛnmɛ ó kɛnmɛ nɛ̄ wè, muɔ sǐ ga tíi bé pɛn Yewe muɔ Kulocɛliɛ kòridiʔɛ nī gèʔ nɛ́ wali wáà ní ŋàa wi 'kɔ́n kire baara dáà felige
         nī dè, cɛliwɛ wuu wè yo, nàguɔ wuu wè yo+. Ti mìɛni siin yē Yewe muɔ Kulocɛliɛ wi kanabiɛnnɛ.»Fuɔlere tɔ̀ni caa wori dè20 «A muɔ 'fuʔɔ le muɔ siɛnnyɛni wáà nɛ̄ ŋàa wī Isirayɛliyé wuu wè, wali wī yo, yaliire
         dī yo, nɛ́ yɛgɛ ó yɛgɛ, muɔ sì yɛli bè tɔ̀ni taʔa wi fuʔɔ nɛ̄ gèʔ. 21 Muɔ bé gbɛ̀ri tɔ̀ni caa nabɔnwɔ wire mɛ́, nɛ̀ sí ki yaʔa muɔ sǐ gbɛ̀ ki kpíʔile muɔ
         siɛnnyɛni Isirayɛliyé siɛn nɛ̄ wèʔ, kire ga buu Yewe muɔ Kulocɛliɛ wi- sí diba taʔa wè muɔ nɛ̄ nɛ́ muɔ kɔli kakpiʔiligele ke mìɛni ní,
         kùlo nī lè nàa nī yeli bé jíin bè ni líɛ ni- kò yeli woli lè+.»Nyakungɛnyɛ wori dè22 «A muɔ 'nyuɔ kún nɛ̀ kɛn Yewe muɔ Kulocɛliɛ mɛ́ wè, -ki kpíʔile fáari gàa muɔ 'juu
         gè, fǎga mɔgɔʔ. Nɛ́ ki cɛ́n Yewe muɔ Kulocɛliɛ wi bé muɔ yúgo nɛ́ ki ní. A muɔ sì
         ki kpíʔile gèʔ, ki bé nyaa muɔ mɛ́ kapiile+. 23 A muɔ míɛni sì nyuɔ kún nɛ̀ kɛn wèʔ, kire wè kapiile muɔ mɛ́ʔ. 24 Dàa muɔ nyuɔ ki 'juu gè, muɔ 'yɛli bè ki fori wī. Nɛ́ ki cɛ́n muɔ tíimɛ muɔ 'ki nyíɛnɛ
         nɛ̀ kɔ̀n bè nyuɔ kún gè gɛn Yewe muɔ Kulocɛliɛ mɛ́ wè gàa muɔ 'juu nɛ́ muɔ nyuɔ ní
         gè.»Ɛrɛzɛn yasɛnrɛ nɛ́ yaliire cuɔ bè káa wori dè25 «A muɔ 'jíin muɔ siɛnnyɛni ɛrɛzɛn siʔi nī gè, muɔ bé gbɛ̀ yasɛnrɛ táà cuɔ bè káa bè tín, nɛ̀ sí ki yaʔa muɔ sǐ gbɛ̀
         tàa le muɔ yalege nī gè bè kɛ́ nɛ́ ti níʔ. 26 A muɔ 'jíin muɔ siɛnnyɛni siʔi káà nī gè, muɔ bé gbɛ̀ yaliipiimɛ cuɔ muɔ kɔli nī gè
         bè káa, nɛ̀ sí ki yaʔa muɔ sǐ gbɛ̀ nyàkɔnigɔ tíʔɛ bè ti kɔni bè kɛ́ nɛ́ ti níʔ+.»
         
            
               	Wéli baa Lev 18.8; 20.11; Fàn 27.20.

               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Wéli baa Lev 18.6-20; 20.10-21.

               	Wéli baa Tɔ́r 22.4–24.5.

               	muɔ Isirayɛli wè: Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Edɔmi siɛnnɛ bèle, pe yé puu Ezawu siimɛ wuulo, Ezawu ŋáà wi 'puu Yakuba ŋɔ̀nyiɛnɛ
                     wè, Yakuba ŋáà pe 'puu nɛ ye míɛni Isirayɛli wè (wéli baa Sél 25.25-26).

               	Wéli baa Lev 19.29; Zer 2.20.

               	Eburu siɛnrɛ nī dè, ki nɛ̂ jo puun. Ki 'puu míʔɛ káà gàa pe yé le nàguɔlɔ nɛ̄ bèle, bàli pe 'puu nɛ kire baara kúu dè.

               	Wéli baa Yir 22.24; Lev 25.36; Fàn 15.7-11.

               	Wéli baa Tɔ́r 30.3; Mat 5.33.

               	Wéli baa Mat 12.1; Mar 2.23; Luk 6.1.

Cepɔrigɔ nɛ́ ceyaʔara wori dè241 A Misa ń'nɛ̀ ki juu nɛ́ jo+: «Dùʔɔ ki bé gbɛ̀ nyaa nàguɔ wáà 'cɛliwɛ líɛ, a ki pɛ́nì nyaa kire kàduʔumɛ gè cɛliwɛ
         wiì ń'nɛ̀ wi dɛ́ni cíginiʔ, nɛ́ ki cɛ́n wi nyɛ́nì tiɛlɛ nyaa wi nɛ̄ nàa nī fìɛrɛ woli
         lè. A wi sí ceyaʔa sɛbɛ kpíʔile nɛ̀ kɛn wi mɛ́ nɛ́ wi yige wi saʔa nī gè+. 2 A wi sí kɛ́ nɛ̀ sɛ́nì kò nàguɔ wáà wiiyɛ cuɔ. 3 Kire nàguɔ míɛni wè, a cɛliwɛ wi pɛ́nì wi biɛn, a wi ń'nɛ̀ ceyaʔa sɛbɛ kpíʔile nɛ̀
         wi kɛn, nɛ́ wi yige wi saʔa nī gè. Á kire bɛ̀ʔ gè, nàguɔ ŋáà wi 'cɛliwɛ ŋáà líɛ wè,
         a wi pɛ́nì kùu wè.4 «Kire tiʔɛ nī gè, nàgapeliwe ŋáà wi yé wi yaʔa wè, wire sǐ ní gbɛ̀ wi líɛ wi- kò wire
         cuɔ cíginiʔ, nɛ́ ki cɛ́n wi nyɛ́nì núʔɔ nɛ̀ kúɔ Yewe yiʔɛ mɛ́ gè. A wi 'kire kpíʔile gè, kire yē Yewe kanabiɛnnɛ.«Muɔ sì yɛli bè kapiile nyɔ́gɔ lè kùlo nī lèʔ, kùlo náà Yewe muɔ Kulocɛliɛ wi 'kɛn
         muɔ mɛ́ kɔrigɔ gè.»Pe 'yɛli bèri kacɛ̀ngɛlɛ kpínʔini pìye mɛ́5 «A ki pɛ́nì nyaa nàguɔ wáà péli nɛ̀ cɛliwɛ líɛ wè, wiì yɛli bè kɛ́ kapiɛnnɛ mɛ́ʔ;
         piyě gbɛ̀ wi cò fànʔa wi- kaala kpíʔileʔ. Wi 'yɛli bè kò tiɛnugo nī nɛ́ wi cefɔnwɔ
         ní wè fúɔ yiɛlɛ nigbe bè fundaanra kɛn cɛliwɛ mɛ́ wè ŋàa wi péli nɛ̀ líɛ wè.6 «A muɔ 'fuʔɔ le siɛn nɛ̄, muɔ sì yɛli bè wi tírɛ líɛ gè fuʔɔ sìndiʔɛ nī gèʔ, bé nɛ́
         ga jo wi pínɛ lèʔ, nɛ́ ki cɛ́n a muɔ 'kire kpíʔile gè, muɔ nyɛ́nì wi sìi cúʔɔ wè wī.7 «A siɛn wáà 'wi siinyɛni Isirayɛli siɛn yùu nɛ̀ cò wè, a wi 'wi kpíʔile sùkulowo kire ga laa nɛ̀ sɛ́nì wi pári wè, ki
         'yɛli pe- wi kpúu wī. Kire ki bé kpíʔile muɔ bé kapiʔi yige gè yeli sunʔɔmɔ nī bè+.»Cetinnɛ yaama wori dè8 «Te mìɛ ciʔige cetinnɛ yaanyiɛmɛ wuʔu nɛ̄ gè+, mari ki sɔ́migi mari kpínʔini gàa nɛ̄ Leviiyékacuɔnrilɔ pe béri yeli tɛnmɛ gè. Yeri ki sɔ́migi yeri kpínʔini bè yɛli nɛ́ gàa ní mi 'juu nɛ̀
         gbɛ̀ngɛ pe mɛ́ gè. 9 Sɔ̀ngi ma taa gàa Yewe muɔ Kulocɛliɛ wi 'kpíʔile Miriyami nɛ̄ wè, lɛ̀lɛ líì nī yeli 'puu koligo nɛ̄ gè nɛ́ kɔ́n Ezipiti kùlo mɛ́ lè+.»Fɔ̀ngɔfɔlilɔ nàʔagɛnmɛ bè10 «A muɔ 'fuʔɔ le muɔ siɛnnyɛni nɛ̄ wè, muɔ sì yɛli bàga jíin wi saʔa nī gèʔ bè sa yakaa
         líɛ wi fuʔɔ sìndiʔɛ nī gèʔ+. 11 Muɔ bé yéri kpànʔanɛ wī; ŋàa wi 'fuʔɔ kún gè muɔ mɛ́ wè, wire wi bé yiri nɛ́ yɛgɛ
         ní gè muɔ kúrugu kpànʔanɛ gè.12 «A ki sí nyaa ki siɛn wiī fɔ̀ngɔfɔli wè, kiì yɛli ki siɛn wi dànguu wi 'súɔn muɔ mɛ́ʔ,
         ŋàa muɔ 'suɔ wi mɛ́ fuʔɔ sìndiʔɛ nī gèʔ. 13 Muɔ 'yɛli bè ŋàʔana bè wi kɛn wi mɛ́ sɛ́ni cɛngɛnyɛni ni 'jíin lè, kire ga buu wi
         fǎga súɔn wiire nīʔ. Bà fɔ̀ngɔfɔli wi bé diba kpíʔile wè muɔ mɛ́; Yewe muɔ Kulocɛliɛ wi bé ki tɔ́ri muɔ mɛ́ kasinnɛ.14 «Muɔ sì yɛli bè fùrɔgɔ niʔɛ gè muɔ baakuɔwɔ nɛ̄ wèʔ, ŋàa wī fuunmɔfɔli wè nɛ́ ní fɔ̀ngɔfɔli
         wè, a wi yē muɔ siɛnnyɛni Isirayɛli wuu yo, kire ga laa nabɔnwɔ yo, bàli bīɛlɛ muɔ
         kùlo ni kàaya nī yè. 15 Muɔ 'yɛli bè wi cɛngɛ sàri kɛn wè wi mɛ́ sɛ́ni cɛngɛnyɛni ni 'jíin lè. Nɛ́ ki cɛ́n
         bɛ̀ wi yē fɔ̀ngɔfɔli wè, wiī yériyaʔawa nɛ wi sàri siri wè wī. A kire 'laa wè, wi
         bé Yewe yeri wè bè wáa muɔ nɛ̄; kire bé sí nyaa kapiile muɔ nɛ̄+.16 «Yeli sì yɛli bè tuufɔli kpúu wè wi jaa kapiile kɛnmɛ nɛ̄ʔ, nɛ́ míɛni bè jaafɔli kpúu
         wè wi tuu kapiile kɛnmɛ nɛ̄ʔ. Siɛn wire tíimɛ kapiile kɛnmɛ nɛ̄ ki 'yɛli pe- wi kpúu.17 «Muɔ sì yɛli bè tànʔa nùʔɔrɔ gè bè suɔ nabɔnwɔ mɛ́ wèʔ nɛ́ círiwe ní wèʔ. Fǎga lakicuɔ
         wi fɛ̀ni suɔ wè wi mɛ́ fuʔɔ sìndiʔɛ nīʔ. 18 Muɔ sí yɛli bè sɔ̀ngi daa nɛ́ Ezipiti kùlo ní lè nàa nī muɔ 'puu sùkulowo wè, á Yewe muɔ Kulocɛliɛ wi 'muɔ suɔ nɛ̀ yige
         baa. Kire kɛnmɛ nɛ̄ mi 'kele gálì juu gèle nɛ̀ gbɛ̀ngɛ muɔ mɛ́ pàngɛ gè+.19 «A muɔ kɛ́ni muɔ siʔi yaliire nyɔ́gi dè nɛ́ fìʔɛ yaliipuɔlɔ láà nɛ̄ wè, fǎga koli
         bè sa ni líɛʔ; tire bé kò nabɔnwɔ nɛ́ círiwe nɛ́ lakicuɔ mɛ́ wè, kire ga buu Yewe
         muɔ Kulocɛliɛ wi sí diba taʔa wè muɔ nɛ̄ muɔ kɔli baara ti mìɛni nɛ̄ dè.20 «Bɛ̀ ki bé puu míɛni a muɔ kɛ́nì wolivi yasɛnrɛ cuu dè, muɔ sì yɛli bè koli bè siʔi fùgu gè tɔliyɔ siinʔ bè yasɛnrɛ cuɔ dè
         dàa nɛ̄ muɔ 'fìʔɛ dèʔ. Muɔ 'yɛli bè ti yaʔa nabɔnwɔ nɛ́ círiwe nɛ́ lakicuɔ mɛ́ wè.
         21 Bɛ̀ ki bé puu míɛni a muɔ kɛ́ni ɛrɛzɛn yasɛnrɛ cuu dè muɔ siʔi nī gè. Muɔ sì yɛli bè koli bè siʔi fùgu gè bè yasɛnrɛ cuɔ
         dè dàa nɛ̄ muɔ 'tóri dèʔ. Muɔ 'yɛli bè ti yaʔa nabɔnwɔ nɛ́ círiwe nɛ́ lakicuɔ mɛ́
         wè.22 «Muɔ sí yɛli bè sɔ̀ngi daa bà muɔ 'puu sùkulomɔ nɛ̄ Ezipiti kùlo nī lè. Kire kɛnmɛ
         nɛ̄ mi 'kele gálì juu gèle nɛ̀ gbɛ̀ngɛ muɔ mɛ́ pàngɛ gè.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Ki siɛnrɛ ti 'juu baa Mat 5.31; 19.7; Mar 10.4.

               	Wéli baa Yir 21.16.

               	cetinnɛ yaanyiɛmɛ wuʔu: Wéli baa Lev 13–14.

               	Wéli baa Tɔ́r 12.10.

               	Koliyo 10-13 wuʔu nī gè, wéli baa Yir 22.25-26.

               	Wéli baa Lev 19.13.

               	Wéli baa Yir 23.9; Lev 19.33-34; Fàn 27.19.

Piyè yɛli bè kapiigbiʔiliwe wuʔɔ wè bè tóriʔ251 A Misa ń'nɛ̀ ki juu nɛ́ jo+: «A ki 'nyaa siɛnnɛ pálì nɛ túngu, a pe kɛ́nì pìye kɔ́ri nɛ̀ kɛ́ kàyuʔujuudiʔɛ nī
         gè, pe 'yɛli bè tànʔa kɛn gè tànʔafɔli mɛ́ wè bé sí káfinɛgɛ kɛn gè káfinɛgɛfɔli mɛ́
         wè. 2 A ki sí nyaa pe 'yɛli bè káfinɛgɛfɔli kpúɔn wè, kàyuʔujuuwo wi bé wi sínge dàala nɛ̄
         lè, pe- sí wi kpúɔn wi nyaamɛ nɛ̄ nɛ́ sápinyiɛyɛ ní nyàa yi bè yɛli nɛ́ wi kapiigbiʔilile
         ní lè. 3 Gìi sí gī baa gè, kiǐ gbɛ̀ tóri sápinyiɛyɛ togosiin nɛ̄ʔ. A kire 'laa wè, a kpuɔnrɔ
         ti ń'nɛ̀ kɛ́nì tóri dè, muɔ bé ní fìɛrɛ wáa muɔ siɛnnyɛni nɛ̄ wè bè tóri muɔ yiʔɛ
         mɛ́ gè.»Piyè yɛli bè yajuuro wuʔɔ dè bè tóriʔ4 «Muɔ sì yɛli bè jùɔ puɔ nùɔ wi nyuɔ nɛ̄ gèʔ a wiī nɛ yaliire sɛ̀ngí dèʔ+.»Lakicuɔ líɛ wori dè5 «A ki pɛ́nì nyaa jaafɔlilɔ yē tɛ́ninɛ tiɛnugo nī gè, a wàa 'kùu, wiì jaafɔli taa wèʔ,
         lakicuɔ wiǐ ga tíi sa kò wàa wiiyɛ mɛ́ kpànʔanɛʔ. Wi pɔli siinyɛni wáà bé wi líɛ wi
         cuɔ, wi bé ki kpíʔile wi mɛ́ gàa ki 'yɛli bèri kpínʔini lakicuɔ mɛ́ wè. 6 Nàgabipelile náà wi bé sii wè, kire pùɔ wè, wi bé puu wi siinyɛni ŋáà wi 'kùu wè wire
         jaa, kire ga buu wi míʔɛ- ki fǎga tɔ́nʔ Isirayɛli siɛnnɛ sunʔɔmɔ nī bèʔ+.7 «A kire nàguɔ ŋáà wi sí cíi nɛ́ jo wire wè cɛliwɛ caa wèʔ, lakicuɔ wi bé kɛ́ nàkpanʔa wìile mɛ́ lè liɛlɛ kúrugu bèle, bè sa ki juu bé jo: ‹Mi pɔli wi siinyɛni wi 'cíi
         nɛ́ jo wire sì je mi líɛ wi cuɔʔ, mi pɔli ŋáà wi 'kùu wè, bè wi míʔɛ yige gèʔ Isirayɛli
         siɛnnɛ sunʔɔmɔ nī bèʔ. Wi wè nɛ caa bèri mi nyɔ́gi saʔa nīʔ, majo bɛ̀ ki 'yɛli bèri
         kpínʔini lakicuɔ mɛ́ wèʔ.›8 «Bà kàʔa ki liɛlɛ pe bé kire siɛn yeri wè bè juu nɛ́ wi ní. A wi sí cíi nɛ́ jo: ‹Mi
         wè nɛ caa bè wi líɛʔ› wè, 9 kire tiʔɛ nī gè lakicuɔ wi bé sìʔɛrɛ bè kpɔni wi nɛ̄ liɛlɛ pe nyaamɛ nɛ̄, bé sí wi
         tɔrigɔ fòri gè wi nɛ̄+, bé tíɛnrɛ sùlugu bè wáa nàguɔ wi yiʔɛ nī gè. Bà lakicuɔ wi bé ki juu bé jo: ‹Ki
         n'gɛ gàa nàguɔ ŋáà wi 'kpíʔile gè: wi nyɛ́nì cíi bè pìile sii bè wi siinyɛni míʔɛ
         yige gè.› 10 Bè líɛ kire cɛngɛ gè, pe bé kò de kire nàguɔ wi saʔa wuulo yeri bèle ‹tɔrivolilo narigɛ›.»Gìi kiì yɛli bè kpíʔile kàsii lɛ̀lɛ nī lèʔ11 «Dùʔɔ ki bé gbɛ̀ nyaa nàguɔlɔ siin nɛ túngu, dí ŋìi wi cuɔ wi sí pa jíin pe sunʔɔmɔ
         nī bè, bè wi pɔli suɔ wè ŋàa mɛ́ wiī nɛ wi kpúɔn wè. A cɛliwɛ wi sí wi kɔli sáʔa gè
         nɛ̀ nàguɔ ŋíì cò wè wi juʔɔlɔ nɛ̄ gèle, 12 muɔ 'yɛli bè cɛliwɛ wi kɔli ceri gè. Muɔ sì yɛli bè nyinimɛ taa wi nɛ̄ʔ.»Culo nùʔɔrɔ wori dè13 «Culo timɔnyigele siin sì yɛli bè puu muɔ mɛ́ʔ gàli lúbugogɛnnɛ ni wè nunɔ lèʔ, làa
         lúbugo bè tóri làa nɛ̄ʔ+. 14 Yakirigele siin sì yɛli bè puu míɛni muɔ saʔa nī gèʔ gàli kpúʔɔgɛnnɛ ni wè nunɔ lèʔ,
         làa kpúʔɔ bè tóri làa nɛ̄ʔ. 15 Muɔ culo wi timɔnyinɛ ni lúbugogɛnnɛ ni 'yɛli bè sìɛn bè sín, muɔ yakirile ni 'yɛli
         bè sìɛn bè sín, kire ga buu muɔ sìi cɛnyɛ yi sí niʔɛ dàala nɛ̄ lè nyàa Yewe muɔ Kulocɛliɛ wi 'kɛn muɔ mɛ́ wè.16 «Nɛ́ ki cɛ́n ŋàa wi kire kpínʔini gè, ŋàa wi kacuʔɔgɔlɔ kpínʔini gèle, wi yē Yewe
         muɔ Kulocɛliɛ wi kanabiɛnnɛ.»Isirayɛliyé pe 'yɛli bè Amalɛkiyé cúʔɔ bèle17 «Sɔ̀ngi ma taa nɛ́ ki ní gàa Amalɛkiyé pe yé kpíʔile muɔ nɛ̄ wè lɛ̀lɛ líì nī muɔ 'puu koligo nɛ̄ gè nɛ́ kɔ́n Ezipiti kùlo mɛ́ le+. 18 Pe 'yiri nɛ̀ taʔa muɔ nɛ̄ nɛ̀ pɛ́nì muɔ kàduʔumɛ wuulo kpúu bèle koligo nɛ̄ gè, bàli
         piyè puu nɛ gbɛ̀ni fìʔɛlɛ bèleʔ, nɛ̀ ki yaʔa muɔ cé tánʔa nɛ̀ fùrɔ á muɔ ŋɔri ti 'kúɔ.
         Piyè cɛ́nì fíɛ Kulocɛliɛ nɛ̄ʔ.19 «Lɛ̀lɛ líì nī Yewe muɔ Kulocɛliɛ wi bé ki yaʔa muɔ- ŋɔ́ daa muɔ leguulo kɔli mɛ́ gè, bàli pe 'muɔ màʔa
         nɛ̀ suʔu bèle, kùlo nī lè nàa Yewe muɔ Kulocɛliɛ wi 'kɛn muɔ mɛ́ kɔrigɔ gè, kire ga
         buu muɔ- ni líɛ ni- kò muɔ woli lè, muɔ bé Amalɛkiyé pe woli cúʔɔ lè péwu bè ki kpíʔile
         siɛn fǎ ní sɔ̀ngi daa nɛ́ pe ní dàala nɛ̄ lèʔ. Fǎga fìʔɛ díɛʔ !»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Ki siɛnrɛ ti 'juu baa Kor1 9.9; Tim1 5.18. Siɛnnɛ bálì mɛ́ bèle, pe nɛ̂ cé yalubugo káà puɔ nùɔ nɛ̄ wè; wi níɛ ki fulolo yaliire
                     nɛ̄ dè nɛ ti sɛ̀ngí.

               	Ki siɛnrɛ ti 'juu baa Mat 22.24; Mar 12.19; Luk 20.28.

               	Wéli baa Wuru 4.7.

               	Koliyo 13-16 tiʔɛ nī gè, wéli baa Lev 19.35-36.

               	Koliyo 17-19 tiʔɛ nī gè, wéli baa Yir 17.8-14; Fàn 23.3-5; Sam1 15.2-9.

            

         
      

   
      
         26
Yaliipelide kɔ̀nnɔ wori dè261 A Misa ń'nɛ̀ ki juu nɛ́ jo+: «A muɔ kɛ́nì jíin kùlo nī lè nàa Yewe muɔ Kulocɛliɛ wi 'kɛn muɔ mɛ́ kɔrigɔ gè, a ni kɛ́nì kò muɔ woli lè, a muɔ 'tɛ́ni
         ni nī lè+, 2 muɔ bé muɔ siʔi yaliipelide nɛ́ yasɛnrɛ pélide ti mìɛni líɛ, dàa muɔ 'taa kùlo nī
         lè nàa Yewe muɔ Kulocɛliɛ wi 'kɛn muɔ mɛ́ lè. Muɔ bé ti le juɔlɔ láà nī bè kɛ́ nɛ́
         ti ní tiʔɛ gáà nī Yewe muɔ Kulocɛliɛ wire tíimɛ bága nyíɛnɛ bè kɔ̀n gè bè ki kpíʔile
         wi míʔɛ ki kòridiʔɛ gè. 3 Muɔ bé kɛ́ kacuɔnriwɔ kúrugu wè, ŋàa wi bé puu baara nɛ̄ dè kire cɛnyɛ nī yè, bè ki juu wi mɛ́ bé jo: ‹Mi
         bé ki juu pàngɛ gè, Yewe muɔ Kulocɛliɛ mɛ́ wè, dí mi nyɛ́nì jíin kùlo nī lè nàa wuʔu
         nɛ̄ Yewe 'kàli weli tobilo mɛ́ bèle nɛ́ jo wire bé ni kɛn weli mɛ́ lè.›4 «Bà kacuɔnriwɔ wi bé juɔlɔ líɛ lè wi kiyɛ nī yè, bè ni tɛ́ngɛ Yewe muɔ Kulocɛliɛ wi
         gbùʔɔrɔdiʔɛ yafanʔa yiʔɛ mɛ́ gè. 5 Kire tiʔɛ nī gè, Yewe muɔ Kulocɛliɛ yiʔɛ mɛ́ gè, muɔ bé ní ki juu bé jo: ‹Mi tuu wi
         yé puu Arami kùlo wuu níɛ nyaari nɛ mári+. A wi sɛ́nì jíin Ezipiti kùlo nī lè nɛ̀ tɛ́ni baa nabɔnwɔ, siɛnnɛ cɛ̀ri 'puu nɛ́ wi ní, a wi pɛ́nì kò siɛnniʔɛbogo,
         nɛ́ ŋɔri ní nɛ́ kpuʔɔ. 6 Nɛ̀ ki yaʔa a Ezipiti siɛnnɛ pe 'weli wuʔɔ nɛ̀ weli máama nɛ̀ weli cò sùkulolo. 7 A weli 'kòkuʔulo wáa gèle weli tobilo pe Kulocɛliɛ mɛ́ wè, a Yewe 'weli kòkuʔulo lúʔu
         gèle. A wi 'weli fuunmɔ nyaa bè nɛ́ weli fùrɔgɔ ní gè nɛ́ weli wuʔɔgɔ ní gè+.8 « ‹A Yewe 'weli yige Ezipiti kùlo nī lè nɛ́ wi ŋɔri kɔli ní gè gàa wi yé sáʔa gè,
         nɛ́ wi kakpiʔiligele ní gèle gàli ke fíɛrɛ wáari siɛn nɛ̄ wè, nɛ́ fìɛkpolilo nɛ́ kakpoliyo ní yè. 9 A wi 'pɛn nɛ́ weli ní náʔa gè nɛ̀ kùlo náà kɛn lè weli mɛ́, nàa nī nɛ̀yirimɛ nɛ́ sárigɛ
         kiī nɛ fúu gè+.10 « ‹Píra ŋáà nī wè, ki n'gɛ, mi nyɛ́nì pɛn nɛ́ mi siʔi yaliipelide nɛ́ yasɛnrɛ pélide
         ní dè, dàa mi 'taa dàala nɛ̄ lè nàa muɔ Yewe 'kɛn m'mɛ́ lè.›«Muɔ bé ti tɛ́ngɛ Yewe muɔ Kulocɛliɛ yiʔɛ mɛ́ gè, bé sínɛ bè cúbulo Yewe muɔ Kulocɛliɛ
         yiʔɛ mɛ́ gè. 11 Muɔ nɛ́ Levii siɛn ní wè, nɛ́ nabɔnwɔ ní wè ŋàa wī tɛ́niwɛ nɛ́ muɔ ní wè, muɔ bé puu fundaanra nɛ̄ yacɛ̀nrɛ
         ti wuʔu nɛ̄ gè dàa Yewe muɔ Kulocɛliɛ wi 'kɛn muɔ mɛ́ dè, muɔ nɛ́ muɔ saʔa wuulo ní
         bèle+.»Yiʔɛlɛ taanri kiɛkiɛwuʔulo láʔagɛnnɛ wori dè12 «A muɔ kɛ́nì kiɛkiɛwuʔulo láʔa gèle muɔ yaliire ti mìɛni nī dè, dàa muɔ 'líɛ dè yiʔɛlɛ
         taanriwoli nɛ̄ lè, lire náà nī kiɛkiɛwuʔulo yiɛlɛ lè, muɔ bé ti kɛn Levii siɛn mɛ́ wè, nɛ́ nabɔnwɔ nɛ́ círiwe nɛ́ lakicuɔ mɛ́ wè, kire ga buu pe- lìi bè tín muɔ
         kàaya nī yè+.13 «Muɔ bága ki juu Yewe muɔ Kulocɛliɛ mɛ́ wè bé jo: ‹Mi nyɛ́nì yɛrɛ kɔ̀n dè mi saʔa nī gè dàa mi 'wàli nɛ̀
         tɛ́ngɛ muɔ mɛ́ dè, nɛ̀ ti kɛn Levii siɛn mɛ́ wè, nɛ́ nabɔnwɔ nɛ́ círiwe nɛ́ lakicuɔ
         mɛ́ wè, nɛ̀ yɛli nɛ́ kajuudiʔɛlɛ ní gèle gàli muɔ 'juu nɛ̀ gbɛ̀ngɛ gèle nɛ́ jo mi-
         ke kpíʔile gèle. Mi sì làa nigbe yaʔaʔ, mi sì fìʔɛ láà nigbe nɛ̄ʔ.14 « ‹Mi sì làa nigbe lìi bà kùugo 'mi taa wèʔ, mi sì làa nigbe yige míɛni bà mi yé puu
         núʔɔwɔ Yewe yiʔɛ mɛ́ gèʔ, mi sì làa nigbe kɛn míɛni kpúu mɛ́ʔ. Mi nyɛ́nì Yewe mi Kulocɛliɛ
         siɛnrɛ lúʔu dè nɛ̀ ki kpíʔile dàa ti mìɛni muɔ juu nɛ̀ gbɛ̀ngɛ mi mɛ́ dè.15 « ‹Yewe yo, bè muɔ yaʔa baa muɔ kòridiʔɛ nī gè gàa ki sɔ́migɔ nɛ̀ nyuɔ gè baa nyìʔɛnɛ nī lè, nyùgo cùungu ma wéli, ma diba taʔa wè muɔ siɛnnɛ nɛ̄ bèle, Isirayɛliyé bèle, nɛ́ kùlo ní lè nàa muɔ 'kɛn weli mɛ́ lè, majo bɛ̀ muɔ cé ki kàli nɛ̀ kɛn weli tobilo mɛ́ bèle, kire kùlo náà nī nɛ̀yirimɛ nɛ́ sárigɛ kiī nɛ fúu gè+.› »Mowabi nyakungɛngɛ wori dè16 «Pàngɛ gè, muɔ Isirayɛli siimɛ bè+, Yewe muɔ Kulocɛliɛ wi 'ti juu nɛ̀ gbɛ̀ngɛ muɔ mɛ́: fànʔa kele gálì gèle nɛ́ kàyuʔujuuro
         dáà ní dè, ma ti cò cɛ̀ngɛ. Mari ti tári nɛ́ muɔ fungo ki mìɛni ní nɛ́ muɔ pìle ni
         mìɛni ní.17 «Pàngɛ gè, muɔ nyɛ́nì nyuɔ kún nɛ̀ kɛn nɛ́ jo muɔ nyɛ́nì yéri Yewe siɛnrɛ nɛ̄ dè nɛ́ jo wi bé kò muɔ Kulocɛliɛ, nɛ́ jo muɔ
         béri tári wi koligo nī gè, bèri wi fànʔa kele cògí gèle, nɛ́ wi kajuudiʔɛlɛ ní gèle,
         nɛ́ wi kàyuʔujuuro ní dè, bèri wi siɛnrɛ lúru dè dàa wi 'juu dè.18 «Pàngɛ míɛni gè, Yewe wi 'nyuɔ kún nɛ̀ kɛn muɔ mɛ́ nɛ́ jo yeli yē wire tíimɛ siɛnfelige
         káà gàa ki 'wi dɛ́ni kpuʔɔ gè, yeli yē wire wuulo+, majo bɛ̀ wi yé kíni nɛ̀ ki juu yeli mɛ́ gè, nɛ́ míɛni yeli 'yɛli bè puu siɛnnɛ pálì
         bàli pe lúru wi kajuudiʔɛlɛ ke mìɛni mɛ́ gèle.19 «A ki sí nyaa mmɛ gè, wi bága yeli kpúʔɔ bè tóri kùlogolo ke mìɛni nɛ̄ gèle: yeli
         béri kpuʔɔrɔ tari dè, yeli míʔɛ ki sí yiri tiɛrɛ ti míɛni nī dè. Nɛ́ míɛni yeli bé
         puu siɛnwalidɛngɛlɛ Yewe yeli Kulocɛliɛ mɛ́ wè, majo bɛ̀ wi yé ki juu gè.»
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Koliyo 1-2 tiʔɛ nī gè, wéli baa Yir 23.19; Fàn 12.5-7.

               	Yakuba wuʔu ki nyu náʔa gè (wéli baa Sél 25.20; 28.1-2).

               	Wéli baa Yir 2.23-25.

               	nɛ̀yirimɛ nɛ́ sárigɛ kiī nɛ fúu gè: Wéli baa Yir 3.8 kaliwɛgɛ ki táanmɛ gè.

               	Wéli baa 12.7.

               	Wéli baa 14.28-29.

               	nɛ̀yirimɛ nɛ́ sárigɛ kiī nɛ fúu gè: Wéli baa Yir 3.8 kaliwɛgɛ ki táanmɛ gè.

               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Wéli baa Yir 19.5; Tiit 2.14; Piɛ1 2.9.

Yewe nyakungɛngɛ diba siɛnrɛ dè nɛ́ ki dɛ́ngɛ siɛnrɛ dè(27.1–28.68)Fànʔa siɛnrɛ dè kàdɛnitɛnyɛ nɛ̄ yè271 Misa nɛ́ Isirayɛli liɛlɛ ní bèle, a pe 'ki juu nɛ̀ gbɛ̀ngɛ Isirayɛli siɛnnɛ mɛ́ bèle nɛ́ jo: «Yeri lúru
         fànʔa kajuudiʔɛlɛ siɛnrɛ ti mìɛni mɛ́ dàa mi 'juu nɛ̀ gbɛ̀ngɛ yeli mɛ́ pàngɛ gè.2 «Muɔ Isirayɛli wè+, a muɔ kɛ́nì Zurudɛn cáʔa jeli gè, nɛ́ jíin kùlo nī lè nàa Yewe muɔ Kulocɛliɛ wi 'kɛn muɔ mɛ́ lè, muɔ 'yɛli bè kàdɛnikpoliyo cɔ́ri bè yérige bè yi
         pùɔli bè yi fílige+. 3 Muɔ bé fànʔa kajuʔulo gálì ke mìɛni sɛbɛ yi nɛ̄ lɛ̀lɛ líì nī muɔ kɛ́nì jíin kùlo nī
         lè nàa Yewe muɔ Kulocɛliɛ wi 'kɛn muɔ mɛ́ lè, kùlo náà nī nɛ̀yirimɛ nɛ́ sárigɛ kiī
         nɛ fúu gè+, majo bɛ̀ Yewe muɔ tobilo Kulocɛliɛ wi 'ki juu muɔ mɛ́ gè.4 «Gàa kire yeli bé kpíʔile a yeli kɛ́nì Zurudɛn cáʔa jeli gè: yeli bé kàdɛniyɛ nyáà
         cɔ́ri yè baa Ebali nyagurugo nɛ̄ gè+ bè yɛli nɛ́ dàa ní mi 'juu nɛ̀ gbɛ̀ngɛ yeli mɛ́ pàngɛ gè; yeli bé yi pùɔli yi de
         fíligi.5 «Kire tiʔɛ nī gè muɔ bé gbùʔɔrɔdiʔɛ káà faan nɛ́ kàdɛniyɛ ní Yewe muɔ Kulocɛliɛ mɛ́
         wè nyàa nɛ̄ timɔri sì nɔ̀ yèʔ. 6 Ki kàdɛniyɛ nyáà yi bé puu nyàa piyè tɛn yèʔ; yire muɔ bé líɛ bè gbùʔɔrɔdiʔɛ faan
         gè Yewe muɔ Kulocɛliɛ mɛ́ wè. Kire gbùʔɔrɔdiʔɛ gáà kire nɛ̄ muɔ béri kakuɔrɔ kaasuʔuro sórigi dè+. 7 Muɔ béri yanyige yakɔnrɔ kaara kɔ̀ngí dè baa, kire tiʔɛ nī gè muɔ béri ti kaa Yewe muɔ Kulocɛliɛ yiʔɛ mɛ́
         gè bè puu fundaanra nɛ̄.8 «Muɔ bé fànʔa kajuʔulo siɛnrɛ dáà ti mìɛni sɛbɛ kàdɛnitɛnyɛ nɛ̄ yè; -ti sɔ́migɔ ma sɛbɛ díɛʔ !»9 Kire kàduʔumɛ, a Leviiyékacuɔnrilɔ pe 'pínɛ nɛ́ Misa ní wè, dí Misa sí ki juu siɛnnɛ mɛ́ bèle bè jo: «Isirayɛliyé yo !
         Ye- pìiri yé líiye cáan yeri lúru ! Pàngɛ gè yeli 'kò Yewe yeli Kulocɛliɛ wuulo. 10 Yeli 'yɛli bèri lúru Yewe yeli Kulocɛliɛ mɛ́ bèri kajuudiʔɛlɛ nɛ́ fànʔa kele ke mìɛni
         kpínʔini gàli mi 'juu nɛ̀ gbɛ̀ngɛ yeli mɛ́ pàngɛ gè.»11 Kire cɛnnugo gè, a Misa 'ki juu nɛ̀ gbɛ̀ngɛ Isirayɛli siɛnnɛ mɛ́ bèle nɛ́ jo: 12 «A yeli kɛ́nì Zurudɛn cáʔa jeli gè, pe m'bɛlɛ bàli pe bé yéri Garizimi nyagurugo nɛ̄
         gè+, bè diba kpíʔile wè siɛnnɛ mɛ́ bèle, keli gbuʔulo gīɛlɛ gàli gèle: Simɛyɔ wuulo bèle,
         nɛ́ Levii wuulo bèle, nɛ́ Zuda wuulo bèle, nɛ́ Izakari wuulo bèle, nɛ́ Yusufu wuulo bèle nɛ́ Bɛnzamɛ wuulo ní bèle. 13 Pe m'bɛlɛ bàli pe bé yéri Ebali nyagurugo nɛ̄ gè, bè dɛ́ngɛ taʔa wè siɛnnɛ nɛ̄ bèle:
         Wurubɛni wuulo bèle, nɛ́ Gadi wuulo bèle, nɛ́ Azɛri wuulo bèle, nɛ́ Zabulɔn wuulo
         bèle, nɛ́ Dan wuulo bèle nɛ́ Nafitali wuulo ní bèle.Dɛ́ngɛ siɛnrɛ dè14 «Leviiyé peli pe bé siɛnrɛ líɛ dè bè ti juu yékpogbuɔlɔ nī siɛnnɛ mɛ́ bèle bé jo:15 « ‹Dɛ́ngɛ- puu siɛn nɛ̄ wè, ŋàa wi sɛ́nì yasungo tɛn kire ga laa yasungo kpíʔile gàa
         gī timɔri wuʔu gè, nɛ́ pɛ́ni ki sungu làrimɛ nī bè. Tire yasunro dáà siɛnnɛ pe kpínʔini
         nɛ́ pe kiyɛ ní yè, tire yē Yewe wi kanabiɛnnɛ+.›«Bà siɛnnɛ pe mìɛni bé ki suɔ bé jo: ‹Ki- taa ki puu bɛ̀+ !›16 « ‹Dɛ́ngɛ- puu siɛn nɛ̄ wè, ŋàa wi 'wi tuu nɛ́ wi yàa faʔa wè+.›«Bà siɛnnɛ pe mìɛni bé ki suɔ bé jo: ‹Ki- taa ki puu bɛ̀ !›17 « ‹Dɛ́ngɛ- puu siɛn nɛ̄ wè, ŋàa wi 'wi siɛnnyɛni dàala láʔadiʔɛ nùʔɔrɔ gè+ !›«Bà siɛnnɛ pe mìɛni bé ki suɔ bé jo: ‹Ki- taa ki puu bɛ̀ !›18 « ‹Dɛ́ngɛ- puu siɛn nɛ̄ wè, ŋàa wi 'kobuunnigo tìɛ gè fúɔn nɛ̄ wè+.›«Bà siɛnnɛ pe mìɛni bé ki suɔ bé jo: ‹Ki- taa ki puu bɛ̀ !›19 « ‹Dɛ́ngɛ- puu siɛn nɛ̄ wè, ŋàa wi 'tànʔa nùʔɔrɔ gè nɛ̀ suɔ nabɔnwɔ mɛ́ wè nɛ́ círiwe
         nɛ́ lakicuɔ mɛ́ wè+.›«Bà siɛnnɛ pe mìɛni bé ki suɔ bé jo: ‹Ki- taa ki puu bɛ̀ !›20 « ‹Dɛ́ngɛ- puu siɛn nɛ̄ wè, ŋàa wi 'sínɛ nɛ́ wi tuu cuɔ ní wè, nɛ́ ki cɛ́n wi nyɛ́nì
         wi tuu fìɛrɛ tiʔɛ nyaa gè+.›«Bà siɛnnɛ pe mìɛni bé ki suɔ bé jo: ‹Ki- taa ki puu bɛ̀ !›21 « ‹Dɛ́ngɛ- puu siɛn nɛ̄ wè, ŋàa wi 'sínɛ nɛ́ yajuʔu ó yajuʔu ní gè+.›«Bà siɛnnɛ pe mìɛni bé ki suɔ bé jo: ‹Ki- taa ki puu bɛ̀ !›22 « ‹Dɛ́ngɛ- puu siɛn nɛ̄ wè, ŋàa wi 'sínɛ nɛ́ wi siinyɛni ní ŋàa wī wi tuu póri wè
         kire ga laa wi yàa póri wè+.›«Bà siɛnnɛ pe mìɛni bé ki suɔ bé jo: ‹Ki- taa ki puu bɛ̀ !›23 « ‹Dɛ́ngɛ- puu siɛn nɛ̄ wè, ŋàa wi 'sínɛ nɛ́ wi cuɔ yàa ní wè+.›«Bà siɛnnɛ pe mìɛni bé ki suɔ bé jo: ‹Ki- taa ki puu bɛ̀ !›24 « ‹Dɛ́ngɛ- puu siɛn nɛ̄ wè, ŋàa wi 'wi siɛnnyɛni kpúu làrimɛ nī bè.›«Bà siɛnnɛ pe mìɛni bé ki suɔ bé jo: ‹Ki- taa ki puu bɛ̀ !›25 « ‹Dɛ́ngɛ- puu siɛn nɛ̄ wè, ŋàa wi 'wali suɔ bè sa kanaasingbiʔiliwe kpúu wè.›«Bà siɛnnɛ pe mìɛni bé ki suɔ bé jo: ‹Ki- taa ki puu bɛ̀+ !›26 « ‹Dɛ́ngɛ- puu siɛn nɛ̄ wè, ŋàa wiǐ fɔ̀li fànʔa kajuʔulo siɛnrɛ dáà nɛ̄ dèʔ bèri ti
         kpínʔini dèʔ+.›«Bà siɛnnɛ pe mìɛni bé ki suɔ bé jo: ‹Ki- taa ki puu bɛ̀ !› »

Diba siɛnrɛ dè281 A Misa sí ń'nɛ̀ ki juu nɛ́ jo: «Muɔ Isirayɛli wè+, a muɔ nɛ lúru kányiʔɛ ní Yewe muɔ Kulocɛliɛ mɛ́ wè, níɛ wi kajuudiʔɛlɛ ke mìɛni sɔ́migi gèle nɛ kpínʔini wè gàli
         mi 'juu nɛ̀ gbɛ̀ngɛ muɔ mɛ́ pàngɛ gè, Yewe muɔ Kulocɛliɛ wi bé muɔ yɛ̀gɛ naamɛ bè
         tóri kùlogolo sɛngɛlɛ nɛ̄ gèle dàala nɛ̄ lè+. 2 Diba siɛnrɛ ti n'dɛ dàa ti bé taʔa muɔ nɛ̄ bè muɔ cò dè, nɛ́ ki cɛ́n muɔ nyɛ́nì lúʔu
         Yewe muɔ Kulocɛliɛ mɛ́ wè:3 «Yewe wi bé diba taʔa wè muɔ nɛ̄ kàʔa nī gè, nɛ́ míɛni muɔ siʔi nī gè.4 «Yewe wi bé diba 'taʔa wè muɔ nɛ̄, dí muɔ sii bè niʔɛ, bé wi taʔa míɛni muɔ siiye
         nɛ̄ yè kire ga buu muɔ- yaliiniʔɛrɛ taa, bé wi taʔa míɛni muɔ yajuuro nɛ̄ dè kire
         ga buu muɔ nɛ̀toyo nɛ́ muɔ sìnbatoyo nɛ́ muɔ síkatoyo yi mìɛni béri sii de nyuʔɔ.5 «Yewe wi bé diba taʔa wè muɔ yaliire yalege nɛ̄ gè nɛ́ muɔ súgo ní gè kire ga buu
         yi- nyì. 6 Wi bé diba taʔa muɔ nɛ̄ a muɔ nɛ waa wè, bè diba taʔa muɔ nɛ̄ a muɔ nɛ báan wè.7 «A muɔ leguulo pe kɛ́nì yiri bè tún nɛ́ muɔ ní wè, Yewe wi bé pe kpúɔn bè cáan muɔ
         yiʔɛ mɛ́ gè. A pe 'pɛn koligo nigbe nī gè, pe bága koli bè fɛ̀ gɛ́ koliyo kɔlisiin
         nī.8 «Yewe muɔ Kulocɛliɛ bé diba taʔa wè muɔ nɛ̄ bè muɔ síkaanya nyì yè, bé sí ki kpíʔile
         muɔ- nyuɔ muɔ kɔli kakpiʔiligele ke mìɛni nī gèle. ʔaan, Yewe muɔ Kulocɛliɛ wi bé
         diba taʔa wè muɔ nɛ̄ kùlo nī lè nàa wi 'kɛn muɔ mɛ́ lè.9 «Yewe bé yeli kpíʔile siɛnwalidɛngɛlɛ wìi mɛ́ majo bɛ̀ wi 'ki kàli gè, nɛ́ ki cɛ́n muɔ nyɛ́nì lúʔu Yewe muɔ Kulocɛliɛ wi kajuudiʔɛlɛ mɛ́ gèle, nɛ́ míɛni
         muɔ nyɛ́nì tánʔa wi koligo nī gè.10 «Kire tiʔɛ nī gè duniya siɛnnɛ pe mìɛni bé ki cɛ́n Yewe míʔɛ kiī muɔ nɛ̄, muɔ Isirayɛli
         wè; pe béri fìʔɛ́ muɔ nɛ̄.11 «Yewe bé ki kpíʔile muɔ bé sɔ́migɔ bè nyuɔ, dí muɔ- sii bè niʔɛ, muɔ yajuuro ti mìɛni
         bé sii bè niʔɛ, muɔ siʔi yaliire ti bé sɔ́migɔ bè nyuɔ dàala nɛ̄ lè nàa Yewe muɔ Kulocɛliɛ
         wi 'kàli nɛ̀ kɛn muɔ tobilo mɛ́ bèle bè ni kɛn muɔ mɛ́ lè.12 «Yewe muɔ Kulocɛliɛ wi bé wi kàliicɛnminɛ múgu bèle nyìʔɛnɛ nī lè bè kàsaʔa tìrige
         gè muɔ kùlo nɛ̄ lè ki lɛ̀lɛ nī lè, bè muɔ kɔli baara ti mìɛni yaʔa ti- nyuɔ. Muɔ béri
         fuʔɔ nii kùlogolo nìʔɛgɛlɛ nɛ̄, nɛ̀ ki yaʔa muɔ wè, muɔ sì je fuʔɔ kún wàa mɛ́ʔ.13 «Yewe bé ki kpíʔile muɔ- puu kùlogolo ke nyùgo nɛ̄, muɔ sǐ ga tíi kàduʔu tɔ́nʔ. Muɔ
         bé puu súuri naamɛ, muɔ sǐ ga tíi kò táanmɛʔ, nɛ́ ki cɛ́n muɔ nyɛ́ni lúru Yewe muɔ
         Kulocɛliɛ wi kajuudiʔɛlɛ mɛ́ gèle gàli mi 'juu nɛ̀ gbɛ̀ngɛ muɔ mɛ́ pàngɛ gè, nɛ́ jo
         mari ke kpínʔini gèle, 14 bɛ̀ muɔ sì wàli kàliige mɛ́ʔ kire ga laa kàmɛgɛ mɛ́ koligo nɛ̄ gèʔ gàa mi 'juu nɛ̀
         gbɛ̀ngɛ yeli mɛ́ gèʔ, nɛ́ míɛni muɔ sǐ kɛ́ kulocɛlɛlɛ pálì piyeyɛ kúrugu bè sari baara
         pe mɛ́ʔ.»Dɛ́ngɛ siɛnrɛ dáà ti bé tuu pe nɛ̄ a pe 'cíi Yewe nɛ̄ wè15 «Nɛ̀ ki yaʔa a muɔ 'cíi, muɔ wè nɛ lúru Yewe muɔ Kulocɛliɛ mɛ́ wèʔ bé wi kajuudiʔɛlɛ nɛ́ wi fànʔa kele sɔ́migɔ gèle bè còʔ gàli
         mi 'juu nɛ̀ gbɛ̀ngɛ muɔ mɛ́ pàngɛ gè, wi n'ŋɛ dɛ́ngɛ ŋáà wi bé taʔa muɔ kúrugu wè
         bè muɔ cò wè:16 «Wi bé dɛ́ngɛ taʔa wè muɔ nɛ̄ kàʔa nī gè, nɛ́ míɛni muɔ siʔi nɛ̄ gè.17 «Wi bé dɛ́ngɛ taʔa wè muɔ yaliire yalege nɛ̄ gè nɛ́ muɔ súgo nī gè kire ga buu yi
         fǎga nyìʔ.18 «Wi bé dɛ́ngɛ taʔa wè muɔ cesiʔi nɛ̄ gè, bé wi taʔa míɛni muɔ siiye nɛ̄ yè kire ga
         buu muɔ fǎga yaliire taaʔ, bé wi taʔa míɛni muɔ yajuuro nɛ̄ dè kire ga buu muɔ nɛ̀toyo
         nɛ́ muɔ sìnbatoyo nɛ́ muɔ síkatoyo yi fǎga sii bè nyuɔʔ.19 «Muɔ bé yawuʔɔ taa a muɔ nɛ báan wè, bé yawuʔɔ taa a muɔ nɛ waa wè, bɛ̀ Yewe wi bé
         dɛ́ngɛ taʔa wè muɔ nɛ̄.20 «Yewe bé cúʔɔmɔ nyɔ́gɔ muɔ mɛ́, nɛ́ fíɛgbuɔrɔ nɛ́ càkarigɛ bé puu muɔ kɔli kakpiʔiligele
         ke mìɛni nɛ̄, fúɔ bè taa muɔ pa cúʔɔ bè yige baa péwu, nɛ́ ki cɛ́n yeli nyɛ́nì cíi
         Yewe nɛ̄ nɛ́ kapiʔile kpíʔile.21 «Yewe bé káfaligɛ yaama nyɔ́gɔ bè, pi bé ba muɔ kpúu péwu kùlo nī lè nàa nī muɔ bè
         jíin bè ni líɛ lè.22 «Yewe bé muɔ kpúɔn nɛ́ cériwaʔama yaama ní bè, nɛ́ nyumɔ ní bè, nɛ́ cefuuro ní dè,
         nɛ́ káfuniʔɛgɛ, nɛ́ waama, nɛ́ káfalifuugo, nɛ́ kùɔnnɔ ní nàa ni béri yaliire córi
         dè.«Wuʔɔyɔ nyáà yi mìɛni bé taʔa muɔ nɛ̄ fúɔ bè muɔ cɛrigɛ bè núgo baa péwu. 23 Nyìʔɛnɛ náà nī muɔ nyùgo naamɛ gè ni bé kò kányiɛrɛ, dàala náà nī muɔ láara lè lire
         bé kò timɔri. 24 Yewe bé kàsaʔa yiʔɛ gè ki- kò cúbugo bèri tun muɔ kùlo nɛ̄ lè; cúbugo kire yákuɔ ki
         béri tíri nyìʔɛnɛ nī lè muɔ mɛ́ fúɔ bè taa muɔ pa cúʔɔ bè yige baa péwu.25 «Yewe bé ki kpíʔile muɔ leguulo pe- muɔ jáa; muɔ bé yiri bàa tún nɛ́ pe ní koligo
         nigbe nī, muɔ bága koli bè fɛ̀ koliyo kɔlisiin nī. Muɔ bé kò bògaara yɛgɛ kùlogolo
         sɛngɛlɛ mɛ́ gèle dàala nɛ̄ lè. 26 Muɔ kúbilo pe bé tuu bè màʔa bè kò kaara dìbarɛ mɛ́ nɛ́ nyàʔayɛrɛ ní dè muɔ kùlo nī
         lè. Siɛn sǐ ga tíi taaʔ ŋàa wi bé ti cìra dèʔ.27 «Yewe bé fìnide wáa dè muɔ nɛ̄ majo bɛ̀ wi cé ki kpíʔile Ezipiti siɛnnɛ nɛ̄ bèle, wi bé yeli wuʔɔ nɛ́ nákungo yaama ní bè, nɛ́ sàngbanʔa yaama ní
         bè, nɛ́ tùʔu yaama ní bè bàa pi wè kúu nɛ nyaʔa bèʔ+. 28 Yewe bé kàala yɛ̀gɛ muɔ nī, bè fúɔnrɔ wáa muɔ nɛ̄, bè muɔ sícilige suɔ gè muɔ mɛ́.
         29 Muɔ béri tali de mári cɛnvunyiɛnɛ nɛ̄ lè majo bɛ̀ fúɔn cî nɛ tali nɛ mári wè yebilige
         nī gè. Muɔ kaala láà sǐ ga tíi nyuɔʔ. Pe béri muɔ nùʔɔrɔ́ bèri muɔ wuʔɔ béri muɔ yúu
         muɔ kele ke mìɛni nī gèle; siɛn sǐ ga tíi taaʔ ŋàa wi bé muɔ suɔ wèʔ.30 «Muɔ bé sinboriwo cò kɔnimɔ nɛ̄; nàguɔ wáà wiiyɛ bé ba sínɛ nɛ́ wi ní. Muɔ bé saafɔngɔ
         faan, bè ki yaʔa muɔ sǐ taa sínɛ ki nīʔ. Muɔ bé ɛrɛzɛn siʔi fáli gè, muɔ sǐ ga tíi ki yasɛnrɛ cuɔ dèʔ. 31 Pe bé muɔ nùɔ kpúu wè muɔ nyaamɛ nɛ̄, muɔ sǐ ga tíi wi kaara káa dèʔ. Pe bé muɔ sèfɛnnɛ
         píle lè bè suɔ muɔ mɛ́, piyě ni kɛn muɔ mɛ́ʔ. Muɔ sìnbatogo ki bé suɔ gɛn muɔ leguulo
         mɛ́ bèle; siɛn sǐ ga tíi taa bè muɔ sáʔaʔ.32 «Muɔ jaala nɛ́ muɔ pórilo ní bèle, kùlo láà siɛnnɛ bé pa pe cò bè kɛ́ muɔ nyaamɛ nɛ̄.
         Muɔ bé kò de yìʔirí de wéli cɛngɛ ó cɛngɛ lɛ̀lɛ líì nī pe bé koli pɛn wè, bè ki yaʔa
         muɔ sǐ gbɛ̀ jáa bè yafiɛn kpíʔile bè pe suɔʔ.33 «Muɔ siʔi yaliire dè nɛ́ muɔ baagbɛnrɛ tɔ̀ni ní wè, pàli piyeyɛ pe bé ti lìi, bàli
         muɔ sì cɛ́n bèleʔ. Muɔ bé kò siɛn wáà ŋàa pe 'nùʔɔrɔ níɛ wi wuʔɔ súuri wè. 34 Gàa muɔ nɛ nyaʔa muɔ nyapigele ní gèle, kàala bé yɛ̀ muɔ nī kire kɛnmɛ nɛ̄.35 «Yewe bé muɔ kpúɔn nɛ́ fìnide ní dàa ti 'pii dè, muɔ kágunyɔ nɛ̄ yè nɛ́ muɔ cekpuʔɔlɔ
         nɛ̄ gèle, dàa tiǐ gbɛ̀ puʔɔ dèʔ. Ti bé puu muɔ nɛ̄ yedaʔala nɛ̄ gèle fúɔ bè ba nɔ̀
         nyùdiile nɛ̄ lè+.36 «Yewe bé ki kpíʔile kùlo láà wuulo- muɔ cò bè kɛ́ pe kùlo nī lè, kùlo náà muɔ nɛ́
         muɔ tobilo sì cɛ́n lèʔ; pe bé muɔ cò, muɔ nɛ́ muɔ kùlofɔli ní wè ŋàa muɔ 'tɛ́ngɛ muɔ
         nyùgo nɛ̄ gè. Kire tiʔɛ nī gè muɔ bé sari baara kulocɛlɛlɛ pálì mɛ́, bàli pe 'kpíʔile
         nɛ́ tiire ní dè nɛ́ kàdari ní dè+. 37 Siɛnfeliye nyáà yi mìɛni kùlogolo mɛ́ Yewe 'ki yaʔa a pe 'muɔ cò nɛ̀ kɛ́ wè, muɔ bé
         kò pe mɛ́ bògaara yɛgɛ. Pe bé kàsiile kún muɔ wuʔu nɛ̄ gè, bèri pìye nyíɛnɛ muɔ nɛ̄.38 «Muɔ bé yaliire tánʔa dè nìʔɛrɛ, nɛ̀ ki yaʔa muɔ bé ba cɛ̀ri yákuɔ líɛ, nɛ́ ki cɛ́n
         kàbaridɛ ti bé ti káa. 39 Muɔ bé ɛrɛzɛn siʔi cò gè bè tiire cɔ́ri dè nìʔɛrɛ, nɛ̀ ki yaʔa muɔ̌ ga tíi ɛrɛzɛn
         yasɛnrɛ luʔɔ gbuɔ gèʔ, nɛ́ ki cɛ́n muɔ̌ ga tíi ti cuɔʔ; fiɛnrɛ ti bé jíin ti nī bè
         ti cúʔɔ. 40 Wolivi tiire ti bé puu muɔ kùlo ni mìɛni nī, nɛ̀ ki yaʔa sùnmɔ sǐ ga tíi taa muɔ nɛ̄ʔ bè
         muɔ céri tùugi dèʔ, nɛ́ ki cɛ́n ti yasɛnrɛ ti bé fɛ́ni bè tuu.41 «Muɔ bé nàgabigele nɛ́ pìcapigele sii, nɛ̀ ki yaʔa piyě puu muɔ wuuloʔ, nɛ́ ki cɛ́n
         pe bé pe cò fànʔa bè kɛ́ nɛ́ pe ní.42 «Muɔ siʔi ki bé kò kágorigo; ki tiire nɛ́ ki yaliire ti bé kò vìɛnrilɛ wori.43 «Nabɔnwɔ ŋáà wī tɛ́niwɛ yeli sunʔɔmɔ nī bè, wire béri kòrí naamɛ bè tóri muɔ nɛ̄;
         muɔ wè, muɔ béri tíri de waa súuri táanmɛ. 44 Wire wi béri fuʔɔ nii muɔ nɛ̄; kiǐ ní nyaa muɔ béri fuʔɔ nii wi nɛ̄ cíginiʔ. Nabɔnwɔ
         wi bé puu muɔ nyùgo nɛ̄ gè; muɔ wè, muɔ bé kàduʔu tɔ́n.45 «Dɛ́ngɛ siɛnrɛ dáà ti mìɛni bé tuu muɔ nɛ̄, ti bé taʔa muɔ kúrugu bè muɔ cò, fúɔ bè
         taa muɔ pa cúʔɔ péwu bè yiri baa, nɛ́ ki cɛ́n muɔ wè nɛ lúru Yewe muɔ Kulocɛliɛ nɛ̄
         wèʔ, bè wi kajuudiʔɛlɛ nɛ́ wi fànʔa kele sɔ́migɔ gèle bè còʔ, gàli wi 'juu nɛ́ gbɛ̀ngɛ
         muɔ mɛ́ gèle. 46 Ti bé kò fìɛ nɛ́ kakpuʔɔ yeli nɛ̄ nɛ́ yeli siimɛ ní bè, bè puu kasɔminɔ lɛ̀lɛ ó lɛ̀lɛ nī.47 «Bɛ̀ ki 'nyaa muɔ wè nɛ baara Yewe muɔ Kulocɛliɛ mɛ́ wèʔ nɛ́ fundaanra ní nɛ́ funjɛ̀ngɛ
         ní gè lɛ̀lɛ líì nī muɔ kele ke yé nyuɔ gèleʔ, 48 muɔ bé kò de baara muɔ leguulo mɛ́ bèle, bàli Yewe bé líʔi wáa muɔ nɛ̄ bèle. Fungo
         ki bé puu muɔ nɛ̄ nɛ́ luʔɔwuʔɔ ní gè; muɔ bé kò nábori, muɔ bé kò yakaafunvɔli. Yewe
         bé timɔri zuu taʔa muɔ yétiige nɛ̄ gè fúɔ bè taa wi 'muɔ cúʔɔ péwu.49 «Yewe bé kùlo láà siɛnfelige káà yɛ̀gɛ muɔ kúrugu gáà ki 'kɔ́n tiɛliʔi nī gè duniya
         láʔala nɛ̄ lè, gàa ki fini nɛ tun ki yaliire nɛ̄ dè bɛ̀ kàgbɛni tíɛlɛ wè, siɛnfelige
         káà gàa muɔ sì jeri ki siɛnrɛ lúru dèʔ, 50 siɛnfelige gáà gī yiɛtanʔanigɛ ní gè; pe wè nɛ liɛwɛ tɔ́riʔ, pe míɛni wè nɛ nyinimɛ
         taʔa pùɔ nɛ̄ʔ. 51 Kire siɛnnɛ bálì pe bé pa muɔ yajuuro pìile káa bèle, bè muɔ siʔi yaliire ti mìɛni
         líɛ, fúɔ bè taa muɔ tíimɛ bé ba kùu fungo nɛ̄ gè. Piyě ga tíi yaliipile yaʔa muɔ mɛ́ʔ,
         nɛ́ ɛrɛzɛn luʔɔ ní gèʔ, nɛ́ wolivi sùnvɔnbɔ ní bèʔ, nɛ́ muɔ nɛ̀naaya ní yèʔ, nɛ́ muɔ
         sìnbaara nɛ́ muɔ síkaala pìile ní bèleʔ, fúɔ bè taa pe- muɔ cúʔɔ bè yige baa péwu.52 «Pe bé muɔ kàaya yi mìɛni màʔa bè suʔu bè mɔgɔ yi táanni, fúɔ bè taa muɔ gunyɔ nyáà
         yī lìriye nɛ́ ní kpàʔaliyɛ yè, yi mìɛni ba tuu muɔ kùlo nī lè, yire nyáà nɛ̄ muɔ 'muɔ
         sɔ̀ngirɔ taʔa dè. Pe bé muɔ kàaya yi mìɛni màʔa bè suʔu muɔ kùlo nī lè nàa Yewe muɔ
         Kulocɛliɛ wi 'kɛn muɔ mɛ́ lè.53 «Lɛ̀lɛ líì nī muɔ leguulo pe 'muɔ kàʔa màʔa gè nɛ̀ suʔu gè, bà kire fùrɔgɔ ki bága
         kpúʔɔ gè fúɔ ki bé ba nyaa muɔ béri muɔ tíimɛ pìile káa bèle. ʔaan, je muɔ bé pari
         muɔ jaala nɛ́ muɔ pórilo céri káa dè, bàli Yewe muɔ Kulocɛliɛ wi 'kɛn muɔ mɛ́ bèle+. 54 Nàguɔ ŋáà wī yeli sunʔɔmɔ nī bè, ŋàa wi nyinimɛ taʔa fáari wè nɛ́ ní yakaafɔli wè,
         wire bé kò funbinʔɛfɔli wi siinyɛni kɔli mɛ́ gè, nɛ́ wi cuɔ kɔli mɛ́ gè ŋàa wi ŋɔ́ni
         wi sìndinge nɛ̄ gè, nɛ́ wi pìile kɔli mɛ́ gè bàli pe 'kò wiì 'pe káa wèʔ, 55 bɛ̀ wiī nɛ fìʔɛ́ bè wi jaa kaara táà kɛn pe mɛ́ wè, dàa wiī nɛ káa dè. Nɛ́ ki cɛ́n
         tire yákuɔ ti 'kò wi mɛ́ bè káa fùrɔgɔ lɛ̀lɛ nī lè, gàa nī muɔ leguulo pe 'muɔ nyɔ́gɔ
         bèle, bà pe pɛ́nì muɔ kàaya yi mìɛni màʔa nɛ̀ suʔu yè. 56 Cɛliwɛ ŋáà wī yeli sunʔɔmɔ nī bè, ŋàa wi nyinimɛ taʔa fáari wè nɛ́ ní yakaafɔli wè,
         ŋàa wi wè caa bága wi yedaala tɛ́ngɛ lè nyaa dàala nɛ̄ lèʔ, wire bé kò funbinʔɛfɔli
         wi pɔli kɔli mɛ́ gè ŋáà wi ŋɔ́ni wi sìndinge nɛ̄ gè, nɛ́ wi jaa nɛ́ wi póri kɔli mɛ́
         gè, 57 nɛ́ ki cɛ́n wiī nɛ caa bè làri, bè pìfinʔɛ káa gè nɛ́ ki yìgire ní dè wìi nigbe, gàa
         wi péli nɛ̀ sii gè, fùrɔgɔ nī gè gàa nī muɔ leguulo pe 'muɔ nyɔ́gɔ gè, bɛ̀ pe pɛ́nì
         muɔ kàaya yi mìɛni màʔa nɛ̀ suʔu yè+.»Wuʔɔgboliyo wori dè58 «A muɔ sì fànʔa kajuʔulo siɛnrɛ dáà ti mìɛni sɔ́migɔ nɛ̀ còʔ nɛ ti kpínʔini dèʔ, dàa
         ti 'sɛbɛ sɛbɛkuruwo ŋáà nī wè, a muɔ sí wè nɛ fìʔɛ́ Yewe muɔ Kulocɛliɛ wi míɛkpuʔɔ nɛ̄ gèʔ gàa ki 'sànviige wáari gèʔ, 59 a ki sí nyaa mmɛ gè, Yewe bé kakpoliyo yáà kpíʔile bè muɔ kpúɔn wuʔɔgboliyo ní yè,
         muɔ nɛ́ muɔ siimɛ ní bè, nɔmigboliyo bé kún muɔ nɛ̄ nyàa yi 'pii yè nɛ́ yi wè pori
         fáari yèʔ, nɛ́ yaabiimɛ feliye nyáà yi wè kúu fáari yèʔ. 60 Wi bé Ezipiti kùlo yaama pi mìɛni tórigo muɔ kúrugu, peli bálì nyaamɛ nɛ̄ muɔ yé fíɛ kpuʔɔ wè.
         Yaama pi bé mɔgɔ nɛ́ muɔ ní+.61 «Nɛ̀ taʔa ki nɛ̄, wuʔɔgboliyo nɛ́ yaama pi mìɛni feliye nyàa woyo pi sì juu náʔaʔ
         sɛbɛkuruwo nī wè, Fànʔa Kajuʔulo Sɛbɛ wuu wèʔ, Yewe bé pi kɔ́ri bè pɛn muɔ kúrugu
         fúɔ bè taa muɔ pa cúʔɔ bè yige baa péwu. 62 Muɔ ŋáà ma 'puu siɛnniʔɛbogo gè bɛ̀ nyìʔɛnɛ ŋɔgɔlɔ tíɛlɛ gèle, muɔ bé kò siɛnnɛ cɛ̀ri
         yákuɔ wī, nɛ́ ki cɛ́n muɔ sì fɔ̀li nɛ̀ lúʔu Yewe muɔ Kulocɛliɛ mɛ́ wèʔ.63 «Bɛ̀ ki cé kíni nɛ̀ Yewe dɛ́ni wè á wi 'kacɛ̀ngɛ kpíʔile yeli nɛ̄ wè nɛ́ yeli kpíʔile
         yeli- niʔɛ bèle, bɛ̀ míɛni ki bé Yewe dɛ́ni wè wi bè yeli ye mìɛni cɛrigɛ péwu bè
         yige baa, bà wi bé yeli yɛ̀gɛ bè yige dàala nī lè nàa nī yeli bé jíin bè ni líɛ yeli
         woli.64 «Yewe bé muɔ cɛrigɛ kùlogolo sunʔɔmɔ nī bè, bè ki líɛ duniya láʔala líì nɛ̄ lè bè
         sa nɔ̀ lìi nɛ̄ lè. Kire tiɛyɛ nī yè, muɔ béri baara kulocɛlɛlɛ pálì piyeyɛ mɛ́ bàli
         muɔ nɛ́ muɔ tobilo piyè yé cɛ́n bèleʔ, kulocɛlɛlɛ bálì pe 'kpíʔile nɛ́ tiire ní dè
         nɛ́ kàdari ní dè.65 «Kire siɛnnɛ bálì sunʔɔmɔ nī bè, muɔ sì je ga ŋɔ́diɛlɛ taaʔ; tɔligɔ tɛ́ngɛdiʔɛ sǐ
         cɛ́nì je taa muɔ mɛ́ʔ. Nɛ́ ki cɛ́n Yewe bé fíɛrɛ nàzɔn kɛn muɔ mɛ́, muɔ nyapigele
         ke bé nyɛ́nigɛ, sɔ̀ngirɔ taʔadiʔɛ sǐ puu muɔ mɛ́ muɔ fungo nī gèʔ.66 «Muɔ sìi wi bé kò dàʔada, muɔ béri fún de yàʔará pìlige nɛ́ cɛnvugo, muɔ béri káala
         muɔ sìi wuʔu nɛ̄ gè. 67 Muɔ bé ki juu sínbinimɛ táanni bè bé jo: ‹Cíʔ ! A ki yé cɛ́nì puu cɛnguʔɔ gè o, kire
         yē pɔ́rigɔ !› Cɛnguʔɔ táanni gè, muɔ bé ní ki juu bé jo: ‹Cíʔ ! A ki yé cɛ́nì puu
         sínbinimɛ táanni bè o, kire yē pɔ́rigɔ !› Muɔ béri tire nyu fíɛrɛ tire kɛnmɛ nɛ̄ muɔ
         fungo nī gè, nɛ́ kele gálì ní muɔ nɛ nyaʔa gèle muɔ nyapigele ní gèle.68 «Bà Yewe bé ki kpíʔile muɔ bé ní koli bè kɔ́riyɔ líɛ bè kɛ́ Ezipiti kùlo mɛ́ lè, bà
         muɔ bé ní koligo gáà tánʔa gè gàa wuʔu mi yé juu nɛ́ jo: ‹Muɔ sǐ ní koli bè ki líɛ
         cígini gèʔ.› Kire tiʔɛ nī gè yeli tíimɛ bé sari yìye pari, nàguɔlɔ bèle nɛ́ cɛlilɛ
         ní bèle, bè kò sùkulolo yeli leguulo mɛ́ bèle. Nɛ̀ sí ki yaʔa siɛn sǐ taaʔ ŋàa wi
         bé yeli suɔ wèʔ.»Nyakungɛngɛ siɛnrɛ ti kúɔdiʔɛ gè69 Nyakungɛngɛ siɛnrɛ tire dī dàa Yewe yé juu nɛ̀ gbɛ̀ngɛ Misa mɛ́ wè, dàa wi 'puu nɛ caa bè juu fùgu Isirayɛli siɛnnɛ mɛ́ bèle Mowabi kùlo nī lè, bè ní koli fàri nyakungɛngɛ gáà nɛ̄ gè, gàa wi yé kún nɛ̀ kɛn pe mɛ́
         gè Worɛbi nyagurugo mɛ́ gè+.
         
            
               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Koliyo 1-14 tiʔɛ nī gè, wéli baa 11.13-17.

               	Wéli baa Yir 9.8-12.

               	Wéli baa Yir 9.11.

               	Wéli baa 4.27-28; Kùlo2 17.4-6; 25.11.

               	Wéli baa Kùlo2 6.24-29; 18.27; Zer 19.9; Kaya 2.20.

               	Wéli baa Kùlo2 6.28-29; Kaya 4.10.

               	Wéli baa 7.15; Yir 9.1-12; 15.26.

               	Wéli baa Yir 24.3-8.

MISA WI 'SIƐNSƐNRƐ JUU DE(29.1–30.20)Gàa Yewe 'kpíʔile Isirayɛliyé kɔli mɛ́ gè291 A Misa'Isirayɛliyé pe mìɛni yeri bèle nɛ̀ ki juu pe mɛ́ nɛ́ jo: «Yeli nyɛ́nì ki nyaa yeli tíimɛ bèle
         gàa Yewe 'kpíʔile yeli nyaamɛ nɛ̄ bè baa Ezipiti kùlo nī lè, Farawɔn nɛ̄ wè, nɛ́ wi baakuɔlɔ ní bèle, nɛ́ wi kùlo ni mìɛni ní lè. 2 Yeli nyapigele ke 'kagbɛngɛlɛ gálì nyaa gèle gàli ke yē kpoligolo gèle, nɛ́ fìɛlɛ bálì ní bèle, nɛ́ kakpoliyo nyáà ní yè. 3 Nɛ̀ sí ki yaʔa, fúɔ nɛ̀ pɛ́nì nɔ̀ pàngɛ nɛ̄, Yewe sì fìɛ yeli funyɔ múgu yèʔ kire
         ga buu yeli gbɛ̀ ki cɛ́nʔ, bé nyapigele múgu gèle bè ki nyaaʔ, bé ngbúʔulo múgu gèle
         bè ki lúʔuʔ+.4 «Wi 'ki juu yeli mɛ́ nɛ́ jo: ‹Mi nyɛ́nì yeli yiʔɛ kíni gè waama kùlo nī lè nɛ̀ taa
         yiʔɛlɛ togosiin. Yeli buruyo yiì cɛnminɛ yeli nɛ̄ʔ, yeli tɔriyɔ míɛni yiì cúʔɔ yeli
         nɛ̄ʔ. 5 Suro dáà yeli yé dàli nɛ líi dè, tire bɛ̀ʔ wi yé kɛn yeli mɛ́ʔ; diviɛn nɛ́ sunmɔ míɛni
         bɛ̀ʔ yeli gbuɔʔ.› Wi 'puu nɛ caa yeli- ki cɛ́n dí wire wī Yewe wè, yeli Kulocɛliɛ
         wè+.6 «Bà sí yeli pɛ́nì nɔ̀ tiʔɛ gáà nī gè, a Sikɔn, Kɛsibɔni kùlofɔli wè, nɛ́ Ɔgi, Basan
         kùlofɔli wè, a peli 'yiri nɛ̀ weli kpàli bè kapiɛnnɛ kpúɔn nɛ́ weli ní, a weli sí
         pe jáa+. 7 A weli 'pe kùlo líɛ lè nɛ̀ ni kɛn kɔrigɔ Wurubɛniyé mɛ́ bèle, nɛ́ Gadiyé mɛ́ bèle,
         nɛ́ Manase saʔa tùlugo tílaga mɛ́ gè+. 8 Bɛ̀ ki yē gè, ye- nyakungɛngɛ siɛnrɛ dáà cò dè cɛ̀ngɛ yeri ti kpínʔini, kire ga buu yeli- nyuɔ yeli kakpiʔiligele
         ke mìɛni nī.»Nyakungɛngɛ gáà gī Isirayɛliyé siimɛ wuʔu gè9 «Yeli 'yéri náʔa gè pàngɛ gè, Yewe yeli Kulocɛliɛ yiʔɛ mɛ́ gè, yeli ye mìɛni bèle, yeli saaya tùluyo kàfɔlilɔ bèle,
         yeli liɛlɛ bèle, yeli yiɛgininɛ bèle, nɛ́ Isirayɛli nàguɔlɔ pe mìɛni ní bèle, 10 nɛ́ yeli pìile ní bèle, nɛ́ yeli cɛlilɛ ní bèle, nɛ́ nabɔnminɔ ní bèle bàli bīɛlɛ
         tɛ́ninɛ yeli bùguro nī dè, bàli pe yeli kásiin caa yè níɛ yeli luʔɔ kóri gè. 11 Muɔ yē náʔa yériwe, bà Yewe muɔ Kulocɛliɛ wi bé nyakungɛngɛ kpíʔile nɛ́ muɔ ní, nɛ́ kàlilɛ ní lè, pàngɛ gè, 12 bè muɔ tɛ́ngɛ pàngɛ gè muɔ- puu wire tíimɛ wuu, muɔ wè Isirayɛli siɛnfelige gè+, wi bé sí puu wire tíimɛ wè muɔ Kulocɛliɛ, bɛ̀ wi yé ki juu nɛ́ ki kàli muɔ tobilo
         mɛ́ bèle, Birayima, nɛ́ Siaga, nɛ́ Yakuba ní wè.13 «Bà Yewe 'ki juu nɛ́ jo+: ‹Nyakungɛngɛ gáà mi 'kpíʔile nɛ́ kàlilɛ ní lè, yeli yákuɔ ní bɛ̀ʔ mi 'ki kpíʔile
         pàngɛ gèʔ. 14 Mi 'ki kpíʔile nɛ́ yeli ní, yeli bálì bīɛlɛ náʔa pàngɛ gè Yewe weli Kulocɛliɛ yiʔɛ
         mɛ́ gè, nɛ́ míɛni nɛ́ bàli piyē fìɛ sii wèʔ, yeli siimɛ nī bè.› »Yeli fǎga de kulocɛlɛlɛ pálì piyeyɛ sunguʔ15 «Yeli tíimɛ nyɛ́nì ki cɛ́n kɛnmɛ bíì nɛ̄ weli yé puu tɛ́ninɛ Ezipiti kùlo nī lè, nɛ́ kɛnmɛ bíì nɛ̄ míɛni weli 'tóri kùlogolo kálì siɛnnɛ sunʔɔmɔ nī bè, 16 a yeli 'pe laabiri kele nyaa gèle nɛ́ pe yasunro ní dè, dàa pe kpínʔini nɛ́ tiire
         ní dè nɛ́ kàdari ní dè nɛ́ walifiiwe ní wè nɛ́ tiɛ ní wè. 17 Yeli funyɔ yiì yɛli bàga láʔa Yewe weli Kulocɛliɛ nɛ̄ wèʔ bè sari baara kùlogolo gálì kulocɛlɛlɛ pálì piyeyɛ mɛ́ʔ; kiǐ
         cɛ́nì yɛli wi- puu nàguɔʔ, kire ga laa cɛliwɛʔ, á kire bɛ̀ʔ narigɛ káàʔ, kire ga laa
         saʔa tùlugo káàʔ. Kiǐ cɛ́nì yɛli ki- nyaa yeli sunʔɔmɔ nī bèʔ tiige nìge káà gàa ki
         suɔnrɔ líi dè nɛ yɛ̀gí tiige yasɛnrɛ kúrugu dèʔ nɛ ti kpínʔini sìsorido dèʔ+.18 «A kire siɛn ŋáà felige wi 'nyakungɛngɛ gáà siɛnrɛ lúʔu dè, dàa ti 'juu nɛ́ kàlilɛ ní lè, dùʔɔ wi bé gbɛ̀ ki sɔ̀ngi bè jo wire yē nyùdanʔafɔli, bé ki juu bé jo: ‹Mi
         wè, mi bé puu yanyige nɛ̄, bè ki yaʔa mi nɛ mi nyɛ́ni kele kpínʔini gèle.› Kire bé
         sí pɛn nɛ́ cúʔɔmɔ ní dàala ni mìɛni mɛ́, dàala náà nī nyìnɛ lè nɛ́ nàa nī waʔala lè+. 19 Yewe sǐ ga tíi fɔ̀li bè ki yaʔa kire siɛn nɛ̄ wèʔ, nɛ́ ki cɛ́n Yewe funyɛrigbuʔɔ nɛ́
         wi kayaʔa ní gè, ki bé cò kàsun kire siɛn kúrugu wè. Nyakungɛngɛ dɛ́ngɛ siɛnrɛ dáà
         ti mìɛni ti 'juu sɛbɛkuruwo ŋáà nī wè, ti mìɛni bé taʔa kire siɛn nɛ̄ wè, bà Yewe
         bé wi míʔɛ cúʔɔ gè bè yige dàala nɛ̄ lè péwu ! 20 Yewe bé kire siɛn yige wè Isirayɛliyé saaya tùluyo nī yè, bè wuʔɔgɔ taʔa wi nɛ̄ bè yɛli nɛ́ nyakungɛngɛ dɛ́ngɛ siɛnrɛ ti mìɛni ní dàa ti 'juu sɛbɛkuruwo ŋáà nī wè, Fànʔa Kajuʔulo Sɛbɛ wè.»Yasunro sungo ki bé pɛn nɛ́ wuʔɔgbuʔɔ ní21 «Yeli pìile kɛ̀ngɛlɛ gálì ke báan gèle, gàli ke bága yɛ̀ yeli kàduʔumɛ gè, nɛ́ nabɔnminɔ
         ní bèle bàli pe bága kɔ́n liilige bè pɛn bèle, peli bé ba wuʔɔgboliyo nɛ́ yaama nyaa
         bè, bàa ní Yewe bé kùlo kpúɔn lè. 22 Pe béri nyu nɛ́ pìye ní bé jo: ‹Kùlo ni mìɛni yē súʔulo, ni 'kò kàsunsindari nɛ́ ní
         yasuʔɔgɔ; yafiɛn sǐ ní gbɛ̀ tánʔaʔ, yafiɛn sǐ ní gbɛ̀ fìinʔ; ni 'kò tiʔɛ káà gàa nī
         nyàʔa ki wè yɛ̀gí gèʔ. Ni nyɛ́nì kò bɛ̀ Sodɔmi nɛ́Gomɔri kàaya tíɛlɛ yè, nɛ́ Adima nɛ́ Seboyimi kàaya ní yè, yire nyáà Yewe yé cúʔɔ yè wi
         funyɛrigbuʔɔ nī gè+.›23 «Bà duniya kùlogolo kálì siɛnnɛ pe mìɛni bé ki juu bé jo: ‹Gáa nɛ̄ Yewe 'kaala náà kpíʔile lè kùlo náà nɛ̄ lè ? Gáa
         nɛ̄ wi 'wi funyɛrigbuʔɔ gáà 'cò gè pe kúrugu mmɛ gè ?›24 «Bà bìli pe bé ki juu bé jo: ‹Je pe nyɛ́nì cíi Yewe pe tobilo Kulocɛliɛ wi nyakungɛngɛ nɛ̄ gè, gàa wi yé kpíʔile nɛ́ pe ní wè lɛ̀lɛ líì nī wi 'pe yige Ezipiti kùlo nī lè. 25 Pe nyɛ́nì kɛ́ nɛ̀ sɛ́ni káguro cáanri kulocɛlɛlɛ pálì mɛ́ níɛ baara pe mɛ́, kulocɛlɛlɛ
         bálì piyè yé cɛ́n bèleʔ, Yewe míɛni sì pe kɛn pe mɛ́ bèleʔ. 26 Bà ki 'kpíʔile a Yewe fungo ki 'yɛ̀ pe kúrugu bɛ̀ kàsun tíɛlɛ, a wi sí dɛ́ngɛ siɛnrɛ
         dáà ti mìɛni taʔa dè pe nɛ̄, dàa ti 'sɛbɛ sɛbɛkuruwo ŋáà nī wè. 27 Wi funyɛrigɛ nī gè, a Yewe 'pe yɛ̀gɛ nɛ̀ yige pe dàala nɛ̄ lè nɛ́ wi fundanʔanigɛ
         ní gè nɛ́ funyɛrigbuʔɔ ní gè. A wi 'pe wáa kùlo láà liiyɛ nī, lire náà nī pe tíin
         baa pàngɛ gè.›28 «Kalarigɛlɛ ke mìɛni yē Yewe weli Kulocɛliɛ wuʔulo. Gàli sí ke 'tìɛ weli nɛ̄ gèle,
         keli yē weli wuʔulo nɛ́ weli pìile ní bèle, lɛ̀lɛ ó lɛ̀lɛ nī, kire ga buu weli de
         Fànʔa Siɛnrɛ dáà ti mìɛni lúru bèri ti kpínʔini.»
         
            
               	Wéli baa Wurɔ 11.8.

               	Wéli baa Yir 16.1–17.7.

               	Wéli baa Tɔ́r 21.21-35.

               	Wéli baa Tɔ́r 32.

               	Wéli baa 7.6.

               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Ki siɛnrɛ ti 'juu baa Eb 12.15.

               	Kire bé sí pɛn nɛ́ cúʔɔmɔ ní dàala ni mìɛni mɛ́, dàala náà nī nyìnɛ lè nɛ́ nàa nī
                     waʔala lè: Eburu siɛnrɛ nī dè náʔa gè, siɛnrɛ dáà tiì fíligeʔ. Ti 'jo: gàa ki 'fuɔn gè nɛ́ gàa gī waʔaga gè. Weli 'taʔa bàli nɛ̄ pe ki nyu nɛ́ jo kàsiile náà ni 'puu bè siɛnnɛ pe mìɛni kɛnmɛ
                     tìɛ wī, kanaasingbiʔilile bèle nɛ́ kapiigbiʔilile ní bèle. Pàli nɛ ki tiʔɛ gáà siɛnrɛ
                     yiʔɛ dè nɛ́ jo: bè sí sungbuɔdinre fàri luʔɔwuʔɔ nɛ̄.

               	Wéli baa Sél 19.24-25. Adima nɛ́ Seboyimi kàaya, yi 'puu Sodɔmi nɛ́ Gomɔri kàaya táanni yè.

A ki sí nyaa Isirayɛliyé pe 'koli nɛ̀ pɛn Yewe mɛ́ wè301 A Misa ń'nɛ̀ juu nɛ́ jo+: «A kele gálì ke mìɛni kɛ́ni nɔ̀gí muɔ nɛ̄ wè, diba siɛnrɛ dè nɛ́ dɛ́ngɛ siɛnrɛ ní
         dè, dàa mi yé juu nɛ̀ yaʔa muɔ yiʔɛ mɛ́ gè+, a muɔ 'koli nɛ̀ sɔ̀ngi, kùlogolo gálì ke mìɛni nī baa Yewe muɔ Kulocɛliɛ wi 'muɔ cìra nɛ̀ tórigo wè+, 2 a muɔ 'koli nɛ̀ pɛn Yewe muɔ Kulocɛliɛ mɛ́ wè, nɛ́ muɔ pìile ní bèle, níɛ lúru wi
         mɛ́ dàa wi 'juu dè, dàa ti mìɛni mi 'juu nɛ̀ gbɛ̀ngɛ muɔ mɛ́ pàngɛ gè, nɛ ti kpínʔini
         dè nɛ́ muɔ fungo ki mìɛni ní nɛ́ muɔ pìle ní mìɛni ní lè, 3 bà Yewe muɔ Kulocɛliɛ wi bé koli muɔ wuʔɔgɔ yiʔɛ gè, bè muɔ siɛnnɛ gbuʔulo bèle baa
         kùlogolo siɛnfeliye yi mìɛni sunʔɔmɔ nī bè bàli mɛ́ wi yé muɔ cìra nɛ̀ tórigo wè,
         bè muɔ koli dórigo nɛ́ wi nyinidaaguugo ní gè+.4 «A ki sí cɛ́nì nyaa pe 'kɛ́ nɛ́ muɔ ní liʔi duniya láʔala nɛ̄ lè, Yewe muɔ Kulocɛliɛ
         bé kɛ́ bàa muɔ caa bè muɔ siɛnnɛ kɔ́ri bèle gbuʔulo pìye nɛ̄+. 5 Yewe muɔ Kulocɛliɛ wi bé muɔ kɔ́ri bè pɛn kùlo nī lè nàa nī muɔ tobilo woli lè, bà
         muɔ bé ni líɛ muɔ woli. Wi bé kacɛ̀ngɛ kpíʔile muɔ nɛ̄ bè muɔ siimɛ- niʔɛ bè bè tóri
         muɔ tobilo nɛ̄ bèle.6 «Yewe muɔ Kulocɛliɛ wi bé muɔ fungo yiʔɛ gè muɔ nī muɔ de lúru wi mɛ́+, muɔ nɛ́ muɔ siimɛ ní bè, kire ga buu muɔ- Yewe muɔ Kulocɛliɛ woli yaʔa lè ni- muɔ
         dɛ́ni nɛ́ muɔ fungo ki mìɛni ní, nɛ́ muɔ pìle ni mìɛni ní, dí muɔ sí sìi taa+. 7 Yewe muɔ Kulocɛliɛ wi bé dɛ́ngɛ siɛnrɛ dáà ti mìɛni juu bè wáa muɔ leguulo nɛ̄ bèle,
         bàli 'muɔ biɛn a pe nɛ muɔ wuʔɔ bèle. 8 Bà muɔ bé koli bɛn Yewe mɛ́ wè, bèri lúru wi siɛnrɛ mɛ́ dè, bèri wi kajuudiʔɛlɛ kpínʔini
         gèle gàli mi 'juu nɛ̀ gbɛ̀ngɛ pàngɛ gè.9 «Yewe muɔ Kulocɛliɛ wi bé muɔ kɔli kakpiʔiligele ke mìɛni nyuɔ. Wi bé pìniʔɛrɛ kɛn
         muɔ mɛ́, wi bé muɔ yajuuro niʔɛ dè, wi bé yaliiniʔɛrɛ kɛn muɔ mɛ́. Nɛ́ ki cɛ́n ki
         bé ní koli Yewe dɛ́ni wè bè kacɛ̀ngɛ kpíʔile muɔ nɛ̄, majo bɛ̀ ki yé kíni nɛ̀ wi dɛ́ni
         á wi 'kacɛ̀ngɛ kpíʔile muɔ tobilo mɛ́ bèle+, 10 a muɔ kɛ́ni lúru Yewe muɔ Kulocɛliɛ mɛ́ wè nɛ́ wi kajuudiʔɛlɛ nɛ́ wi fànʔa kele sɔ́migɔ
         gèle nɛ̀ cò wè, gàli gīɛlɛ sɛbɛgɛlɛ sɛbɛkuruwo nī wè, Fànʔa Kajuʔulo wuu wè, a muɔ
         'koli nɛ̀ pɛn Yewe muɔ Kulocɛliɛ mɛ́ wè nɛ́ muɔ fungo ki mìɛni ní gè, nɛ́ muɔ pìle
         ni mìɛni ní lè.»Kajuudiʔɛlɛ siɛnrɛ tiì líili pe nɛ̄ʔ11 «Kányiʔɛ nɛ̄, kajuudiʔɛlɛ siɛnrɛ dáà mi nɛ nyu nɛ gbɛ̀ngí pàngɛ gè, tiì gbɛ̀li nɛ̀
         cáanri muɔ mɛ́ʔ, ti míɛni sì líili muɔ nɛ̄ʔ. 12 Ti wè nyìʔɛnɛ nɛ̄ wīʔ, dí muɔ ga ki juu bé jo: ‹Ŋáa wi bé tánʔa baa nyìʔɛnɛ nī lè
         bè ti tìrige weli mɛ́, ŋáa wi bé ti juu dí weli sí ti lúʔu, dí weli sí de ti kpínʔini ?›
         13 Ti wè kuʔɔjii kúrugu wèʔ, dí muɔ ga ki juu bé jo: ‹Ŋáa wi bé kuʔɔjii luʔɔ jeli gè,
         bè sa ti líɛ weli kɛn kire ga buu weli sí de ti tári dè ?› 14 Nɛ̀ sí ki yaʔa, siɛnrɛ tiī bile muɔ táanni; tiī baa muɔ nyuɔ nī gè nɛ́ muɔ fungo nī
         gè kire ga buu muɔ de tári de yɛligi nɛ́ ti ní+.»-Kàa nyíɛnɛ ma kɔ̀n15 «Ki n'gɛ, pàngɛ gè mi nyɛ́nì sìi nɛ́ kacɛ̀ngɛ tɛ́ngɛ gè muɔ yiʔɛ mɛ́ kayɔbigɔ káà
         nɛ̄, nɛ́ kùu nɛ́ kapiʔi tɛ́ngɛ gè kayɔbigɔ káà nɛ̄. 16 Gàa mi bé juu gbɛ̀ngɛ muɔ mɛ́ pàngɛ gè, kire gī: ma Yewe muɔ Kulocɛliɛ yaʔa wè wi- muɔ dɛ́ni, mari tári wi koligo nī gè, mari lúru wi kajuudiʔɛlɛ
         mɛ́ gèle, nɛ́ wi fànʔa kele ní gèle, nɛ́ wi kàyuʔujuuro ní dè. A muɔ nɛ kire kpínʔini
         gè, muɔ bé sìi taa, muɔ bé sii bè niʔɛ, dí Yewe muɔ Kulocɛliɛ wi sí diba taʔa wè muɔ
         nɛ̄ kùlo nī lè nàa nī muɔ nɛ jiin ni- kò yeli woli lè.17 «Gìi sí gī baa gè, a muɔ fungo ki sí láʔa wi nɛ̄, a muɔ wè nɛ lúru wi nɛ̄ wèʔ, a muɔ
         'kò nɛ káguro cáanri kulocɛlɛlɛ pálì piyeyɛ táanni wè níɛ baara pe mɛ́ wè, 18 mi bé ki juu yeli mɛ́ kányiʔɛ nɛ̄ pàngɛ gè, yeli sìi wi bé weri fáarifaari; yeli bé
         cɛrigɛ kùlo náà nī yeli 'jíin bè ni líɛ lè, Zurudɛn cáʔa kayɔbigɔ gíì nɛ̄ gè.19 «Mi nyɛ́nì nyìʔɛnɛ nɛ́ dàala líɛ lè pàngɛ gè ni- puu kiluʔufɔlilɔ yeli nɛ̄: mi 'sìi
         tɛ́ngɛ wè muɔ yiʔɛ mɛ́ nɛ́ kùu ní wè, diba siɛnrɛ dè nɛ́ dɛ́ngɛ siɛnrɛ ní dè. Ma sìi
         líɛ wè, kire ga buu muɔ- kò sìi nɛ̄, muɔ nɛ́ muɔ siimɛ ní bè. 20 Ma ki nyíɛnɛ ma kɔ̀n ma Yewe muɔ Kulocɛliɛ yaʔa wè wi- muɔ dɛ́ni, mari lúru wi mɛ́;
         ma mìɛ sɔ́migɔ ma puɔ wire nigbe nɛ̄. Nɛ́ ki cɛ́n wire mɛ́ sìi wi yē, wire wī sìi
         cɛnyɛ tɔnigi yē, kùlo nī lè nàa nyuɔ wi cé kún nɛ̀ kɛn yeli tuuliɛyɛ mɛ́ yè, Birayima wè, nɛ́ Siaga ní wè, nɛ́ Yakuba ní wè+.»

MISA BAARA TI 'NƆ TI KUƆDIʔƐ NƐ GE(31.1–34.12)Yesuwe bága Misa baara kúɔ dè311 A Misa 'kɛ́ nɛ̀ sɛ́nì siɛnrɛ dáà ti mìɛni juu Isirayɛli gboli mɛ́ lè, a wi 'pe yɛ: 2 «Píra ŋáà nī wè, mi nyɛ́nì yiʔɛlɛ tekɔlini (120) taa; mi sì ní gbɛ̀ jáa bèri yeli
         yiʔɛ kínigi gèʔ. Yewe nyɛ́nì ki juu mi mɛ́ nɛ́ jo, miǐ gbɛ̀ Zurudɛn cáʔa jeli gèʔ+.3 «Yewe muɔ Kulocɛliɛ wè, wire wi béri muɔ yiʔɛ kínigi gè, wire wi bé Kanaa kùlo siɛnnɛ
         bálì cúʔɔ bèle bè yige muɔ yiʔɛ mɛ́ gè dí muɔ sí kùlo líɛ lè. Yesuwe míɛni wire wi béri muɔ yiʔɛ kínigi gè, bɛ̀ Yewe 'ki juu gè. 4 Yewe wire wi bé ki kpíʔile siɛnnɛ bálì nɛ̄ bèle majo bɛ̀ wi 'ki kpíʔile Amɔriyé kùlo nɛ̄ lè, nɛ́ pe kùlofɔlilɔ bálì ní bèle Sikɔn nɛ́ Ɔgi ní wè, bà wi yé pe kpúu
         wè+. 5 Yewe wi bé pe le yeli kiyɛ nī yè; yeli bé sí pe wuʔɔ nɛ̀ yɛli nɛ́ kajuudiʔɛlɛ ke mìɛni
         ní gàli mi 'juu nɛ̀ gbɛ̀ngɛ yeli mɛ́ wè.6 «Ye- gbɛ̀nmɛ le, ye puu lèbaannafɔlilɔ ! Ye fǎri fìʔɛ́ bèri fún pe yiʔɛ mɛ́ gèʔ. Nɛ́
         ki cɛ́n Yewe muɔ Kulocɛliɛ wiī nɛ tári nɛ́ muɔ ní; wiì je ka muɔ yaʔaʔ, wiì je kàduʔu
         wáa muɔ mɛ́ʔ.»7 A Misa sí Yesuwe yeri wè, Isirayɛli siɛnnɛ pe mìɛni yiʔɛ mɛ́ gè, nɛ́ wi yɛ: «Ma gbɛ̀nmɛ
         le, ma puu lèbaannafɔli ! Nɛ́ ki cɛ́n muɔ wī, muɔ bé siɛnnɛ bálì nyɔ́gɔ bèle kùlo
         nī lè, nàa Yewe wi 'ni nyuɔ kún gè nɛ̀ kɛn pe tuuliɛyɛ mɛ́ yè, nɛ́ jo wire bé ni kɛn
         pe mɛ́ lè. Muɔ sí wī ma bé pe nyɔ́gɔ pe- kùlo líɛ lè kɔrigɔ+. 8 Yewe wire tíimɛ wi béri tári muɔ yiʔɛ mɛ́ gè. Wiì je ka muɔ yaʔaʔ, wiì je kàduʔu wáa
         muɔ mɛ́ʔ. Fàri fìʔɛ́ yafiɛn nɛ̄ʔ, fǎga muɔ céri kpúu dèʔ.»Fànʔa Kajuʔulo Sɛbɛ wélige wori dè9 A Misa sí Fànʔa Kajuʔulo siɛnrɛ sɛbɛ dè nɛ̀ kɛn kacuɔnrilɔ mɛ́ bèle, Levii jaala bèle, bàli pe 'puu nɛ Yewenyakungɛngɛ finʔɛgɛ turu gè, nɛ́ Isirayɛli liɛlɛ ní bèle.10 A Misa sí ki juu nɛ̀ gbɛ̀ngɛ pe mɛ́ nɛ́ jo: «Yiʔɛlɛ kɔlisiin ó kɔlisiinwoli nɛ̄ lè,
         yiɛlɛ níì nī Fuɔrɔ Yaʔa+ yiɛlɛ niī nɛ séligi lè, Kpátaapigele Fundaanratánʔagbuɔlɔ+ lɛ̀lɛ nī lè, 11 a Isirayɛli siɛnnɛ pe mìɛni kɛ́nì pɛn Yewe yeli Kulocɛliɛ yiʔɛ mɛ́ gè, tiʔɛ gáà mɛ́
         wi bága tìɛ yeli nɛ̄ gè, yeli 'yɛli bè Fànʔa Kajuʔulo Sɛbɛ wéli wè bè juu Isirayɛli
         siɛnnɛ yiʔɛ mɛ́ gè, kire ga buu pe- ti lúʔu. 12 Muɔ bé siɛnniʔɛmɛ gbuʔulo bè pìi nɛ̄, nàguɔlɔ bèle, nɛ́ cɛlilɛ ní bèle, nɛ́ pìile
         ní bèle, nɛ́ nabɔnminɔ ní bèle bàli bīɛlɛ muɔ kàaya nī yè, kire ga buu pe- siɛnrɛ
         dáà lúʔu dè bèri ti tɛnmɛ, peri fìʔɛ́ Yewe yeli Kulocɛliɛ nɛ̄ wè, bè sí fànʔa kajuʔulo
         siɛnrɛ ti mìɛni sɔ́migɔ cò+.13 «Bà sí ki bé kpíʔile, kire bé ki yaʔa yeli pìile bálì piyè kire siɛnrɛ cɛ́n dèʔ, pe
         bé ti lúʔu bè ki cɛ́n kɛnmɛ bíì nɛ̄ pe 'yɛli bèri fìʔɛ́ Yewe yeli Kulocɛliɛ nɛ̄ wè,
         lɛ̀lɛ ó lɛ̀lɛ nī yeli yē tɛ́ninɛ kùlo náà nī lè, nàa yeli bé Zurudɛn cáʔa jeli gè bè ni líɛ lè.»Yewe 'Yesuwe tɛ́ngɛ wè yiɛginiwɛ14 A Yewe sí ki juu Misa mɛ́ nɛ́ jo: «Muɔ kùu lɛ̀lɛ ni 'nɔ̀; kire nɛ̄ ma Yesuwe yeri wè, yeri waa Kpàlidiʔɛ Kpátaʔa mɛ́ gè. Kire tiʔɛ nī gè m'bé mi tunduro juu dè yeli mɛ́.»A Misa nɛ́ Yesuwe pe 'kɛ́ Kpàlidiʔɛ Kpátaʔa mɛ́ gè. 15 A Yewe 'wìi tìɛ pe nɛ̄ kàsadibagɛ gàa ki 'tɔni nɛ̀ cùungu gè nɛ́ ní yérige Kpàlidiʔɛ
         Kpátaʔa wìile nɛ̄ lè.16 A Yewe 'ki juu Misa mɛ́ nɛ́ jo: «Ki n'gɛ, muɔ bé kùu wī, bè kɛ́ muɔ tuuliɛyɛ kúrugu
         yè. Siɛnnɛ bàli pe bé láʔa mi nɛ̄ bè sari yasunro sungu dè, dàa dī kulocɛlɛlɛ nabɔnminɔ
         bèle, bɛ̀ nàjaacɛlilɛ tíɛlɛ bàli pe pìye kanʔa pàli mɛ́ bèle, kùlo nī lè nàa nī pe
         bé jíin lè. Pe bága cíi mi nɛ̄, bè kàduʔu wáa mi nyakungɛngɛ mɛ́ gè gàa mi 'kpíʔile nɛ́ pe ní wè.17 «Kire cɛngɛ gè, mi fungo ki bé yɛ̀ kpuʔɔ pe kúrugu; mi míɛni bé cíi pe nɛ̄. M'bé mi
         yiʔɛ làrigɛ gè pe nɛ̄; kùlogolo kálì siɛnnɛ bé pe jáa. Wuʔɔgboliyo nɛ́ fuunmɔ pi bé
         tuu pe nɛ̄ kire cɛngɛ gè. Bà pe bé jo: ‹Yeli 'jo lé, bɛ̀ Kulocɛliɛ wi ní wè tíin nɛ́
         weli ní wèʔ, kire kɛnmɛ nɛ̄ bɛ̀ʔ lé, fuunmɔ báà pi 'tuu weli nɛ̄ bè ?›18 «ʔaan, kire cɛngɛ gè, m'bé mi yiʔɛ làrigɛ gè pe nɛ̄ kapiʔile gálì keli kɛnmɛ nɛ̄,
         gàli pe 'kpíʔile gèle nɛ̀ pìye kɛn kulocɛlɛlɛ pálì piyeyɛ mɛ́ wè.19 «Ki n'gɛ, píra ŋáà nī wè, ye- ŋúnugo gáà sɛbɛ gè, mari Isirayɛli siɛnnɛ tɛnmɛ bèle ki nɛ̄ peri ki ŋú, kire ga buu ki- puu sɔ̀ngidaadiʔɛ pe mɛ́, bèri ki tìí gàa gī mi nɛ́ peli sunʔɔmɔ ní bè. 20 Nɛ́ ki cɛ́n, m'bé tɔ̀ni pe nyɔ́gɔ kùlo nī lè, baa nɛ̀yirimɛ nɛ́ sárigɛ kiī nɛ fúu
         gè+, nàa nyuɔ mi 'kún nɛ̀ kɛn pe tuuliɛyɛ mɛ́ yè. Pe bé lìi bè tín, bè kpólilo, kire
         kàduʔumɛ gè pe bé láʔa mi nɛ̄ bè kɛ́ kulocɛlɛlɛ pálì kúrugu bè sari baara pe mɛ́,
         bé cíi mi nɛ̄, bà pe bé mi nyakungɛngɛ cúʔɔ gè.21 «A wuʔɔgboliniʔɛyɛ nɛ́ fuunmɔ pi kɛ́nì tuu pe nɛ̄ wè, ŋúnugo gáà ki bé puu sɔ̀ngidaadiʔɛ
         pe mɛ́, nɛ́ ki cɛ́n pe pìile piyě ga fìʔɛ nɛ́ ŋúnugo gáà ní gèʔ; pe béri ki ŋú súuri.
         Nɛ́ ki cɛ́n mi nɛ ki nyaʔa nɛ kúu baa pe funyɔ nī yè pàngɛ gè gàa pe sɔ̀ngi bè kpíʔile
         gè, nɛ̀ ki yaʔa piyè fìɛ cɛ́nì jíin kùlo nī lèʔ nàa nyuɔ mi yé kún nɛ̀ kɛn pe tuuliɛyɛ
         mɛ́ yè.»22 Kire cɛngɛ gè, a Misa 'ŋúnugo gáà sɛbɛ gè nɛ̀ Isirayɛli siɛnnɛ tɛnmɛ bèle ki nɛ̄.23 A Yewe 'Nuni jaa Yesuwe tɛ́ngɛ wè nɛ́ tunduro kɛn wi mɛ́ nɛ́ jo: «Ma gbɛ̀nmɛ le, ma
         puu lèbaanna ní ! Nɛ́ ki cɛ́n muɔ wī, muɔ bé Isirayɛli siɛnnɛ nyɔ́gɔ bèle kùlo nī
         lè nàa nyuɔ mi 'kún nɛ̀ kɛn pe mɛ́ lè. Mi wè, m'bé puu nɛ́ muɔ ní+.»24 Bà Misa wi yé Fànʔa Kajuʔulo Sɛbɛ siɛnrɛ ti mìɛni sɛbɛ dè nɛ̀ kúɔ dè sɛbɛkuruwo nī
         wè, 25 a wi 'ki juu nɛ̀ gbɛ̀ngɛ Levii saʔa tùlugo wuulo mɛ́ bèle, peli bálì pe 'puu nɛ Yewe nyakungɛngɛ finʔɛgɛ turu gè, nɛ́ jo: 26 «Ye- sɛbɛkuruwo ŋáà líɛ wè, Fànʔa Kajuʔulo wuu wè, ye wi le Yewe yeli Kulocɛliɛ nyakungɛngɛ
         finʔɛgɛ nī gè; wi bé kò sɔ̀ngidaadiʔɛ yeli mɛ́. 27 Nɛ́ ki cɛ́n, mi nyɛ́nì ki cɛ́n muɔ yē lúʔubiɛnwɛ, muɔ fungo kiī gbɛ̀ngɛ. Pàngɛ gè
         o, bà mi nɛ tíin sìi nɛ̄ wè, yeli sunʔɔmɔ nī bè o, a yeli 'cíi Yewe nɛ̄ wè o, a mi
         sí kɛ́nì kùu nɛ̀ kúɔ wè, mɛni ki bé puu ?28 «Ye- yeli saaya tùluyo liɛlɛ nɛ́ yeli yiɛgininɛ pe míɛni gbuʔulo mi táanni. M'bé siɛnrɛ
         ti mìɛni juu pe mìɛni nyaamɛ nɛ̄, bà mi bé nyìʔɛnɛ nɛ́ dàala líɛ lè kiluʔufɔlilɔ yeli
         nɛ̄. 29 Nɛ́ ki cɛ́n, mi nyɛ́nì ki cɛ́n a mi 'kùu nɛ̀ kúɔ wè, yeli bé yìye cúʔɔ péwu ! Yeli
         bé láʔa koligo nɛ̄ gè gàa mi 'juu nɛ̀ gbɛ̀ngɛ nɛ̀ jo yeri ki tári gè. Kire kɛnmɛ nɛ̄,
         cɛnyɛ nyáà yi báan yè, kapiʔi ki bé tuu yeli nɛ̄, bɛ̀ yeli 'kapiʔile kpíʔile gèle
         Yewe yiʔɛ mɛ́ gè nɛ́ wi fungo yɛ̀gɛ gè, yeli kakpiʔiligele ní gèle.»Misa 'nyakungɛngɛ ŋúnugo ŋú gè30 A Misa 'ŋúnugo gáà tìɛ gè Isirayɛli gboli siɛnnɛ pe mìɛni nɛ̄, fúɔ bè sa nɔ̀ ki kúɔmɔ nɛ̄ bè:
         
            
               	Wéli baa Tɔ́r 20.12.

               	Wéli baa 2.24–3.11; Tɔ́r 21.21-35.

               	Koliyo 7-14 tiʔɛ nī gè, wéli baa Yes 1.5-7; Kaj1 28.20. Wéli baa míɛni Eb 13.5.

               	Wéli baa 15.1-11.

               	Wéli baa 16.13-17.

               	Kpátaapigele Fundaanra tánʔana ŋáà wire nigbe tiʔɛ nī ki 'juu nɛ́ jo, dí cɛlilɛ nɛ́
                     pìile nɛ́ nabɔnminɔ pe 'yɛli pe- pínɛ tiɛnugo nī bè Fànʔa Siɛnrɛ lúʔu dè.

               	nɛ̀yirimɛ nɛ́ sárigɛ kiī nɛ fúu gè: Wéli baa Yir 3.8 kaliwɛgɛ ki táanmɛ gè.

               	Wéli baa Yes 1.6.

Ŋúnugo ki sélidiʔɛ gè321 Nyìʔɛnɛ, ma líiye cáandí mi de nyu,dàala, te lúru gàa mi je juu gè.2 Mi tɛnmɛnɛ ni de fúu bɛ̀kàsaʔa tíɛlɛ,mi nyasiɛnrɛ ti de tíribɛ̀ kámɛgɛ tíɛlɛ,bɛ̀ kárifiɛn tíɛlɛ nyàʔa nɛ̄ gè,bɛ̀ kàsaala tíɛlɛ yaliire nɛ̄ dè.3 M'béri Yewe míʔɛ ŋú gè,béri weli Kulocɛliɛ kpuɔmɔtìí bè !Yewe wiī sínwɛ; Isirayɛli wire wi 'koli4 Yewe, wiī kàdɛnigbaala,wi yē weli nyúmɔ;wi baara ti tìí yɛligɛ,wi kakpiʔiligeleke mìɛni 'sín.Kulocɛliɛ wiī sìɛnwɛ,kolimɔ fùn;wire wi 'sín,nɛ́ ní kányiʔɛfɔli wè.5 Yeli bèle, wi nyaamɛ nɛ̄ bè,yeli yē siɛncuʔɔlɔ wī,bɛ̀ sí ki yē yeli ní wèwi pìileʔ,yeli kolimɔ pire kɛnmɛ nɛ̄.Yeli yē kɛ̀nnɛ láà, nàa ni'pii nɛ́ koli lè.6 Bɛ̀ gī lé, yeli 'yɛli bèri tári wiyiʔɛ mɛ́ gè ?Yeli yē kàalafɔlilɔ, yeli sìcìligeʔ !Yewe wire bɛ̀ʔ lé yeli tuu wè,ŋàa wi 'yeli faan nɛ̀yige wè,ŋàa wi 'yeli kpíʔile nɛ̀ yelisɔ́migɔ nɛ̀ yérige wè ?Yewe nyɛ́nì kacɛ̀ngɛlɛ sáa kpíʔile Isirayɛliyé mɛ́ bèle7 Sɔ̀ngi ma taa nɛ́ cɛnyɛ ní yènyàa yi 'tóri yè.Ma yiʔɛlɛ wéli gèle,nɛ́ kɛ̀ngɛlɛ ní gèlegàli ke 'taʔala kìye nɛ̄ gèle.Ma muɔ tuu yúgo wè, wi bémuɔ tɛnmɛ ti nɛ̄,muɔ nàgaliɛlɛ bèle, pe béti juu muɔ mɛ́.8 Kulocɛliɛ ŋáà wī Duniya wi Mìɛni Nyùgo nɛ̄ gè,bà wi 'kɔrigɔ kɛn gèkùlogolo mɛ́ gèle,bà wi lewiile cɛrigɛ bèledàala nɛ̄ lè,a wi 'siɛnfeliye yi mìɛniláʔagɛlɛ tìɛ gèle,nɛ̀ yɛli nɛ́ Isirayɛli pìileniʔɛgɛnmɛ ní bè+.9 Nɛ́ ki cɛ́n, Yewe liɛlɛ lè,lire nī wi siɛnnɛ bèle;Yakuba wī, wi kɔrigɔ gè.10 Yewe nyɛ́nì wi nyaa baawaama kùlo nī lè,kire tiɛwaʔa nī gè, baanyàʔayɛrɛ ti 'nyɛni dè.A wi 'wi màʔa nɛ̀ suʔu lɛ̀gɛlɛke mìɛni nī, níɛ wi wéli,wi 'puu nɛ wi ciʔige súuri bɛ̀wi nyapisiɛn tíɛlɛ wè.11 Bɛ̀ dìfira tíɛlɛ ŋàa wi cî wipìile ŋɔrigɔ bèlenɛ̀ yige wi sìɛrɛ nī dè,ŋàa wi cî wi fíkɛnyɛ sáʔala yèníɛ̀ fini wè,wi pìile naamɛ gè,bɛ̀ Yewe míɛni wi fíkɛnyɛ sáʔala yènɛ wi pìile líi bèle wi fíkɛnnyuyɔ nɛ̄ yè+.12 Yewe wire nigbe wī,wi 'siɛnnɛ yiʔɛ kínigi gè,kulocɛliɛ wáà sì puu nɛ́wi níʔ.13 Wi nyɛ́nì pe líɛ nɛ̀ tánʔanɛ́ pe ní kùlo ninyaguruyo nɛ̄ yè;pe nyɛ́nì kùlo ni siiyeyafalidɛ káa dè.Wi nyɛ́nì ki kpíʔile a pe'sáluʔɔ mùgu gèkàdɛniwiiye nī yè+.Wi sùnmɔ kɛn bè pe mɛ́bàa pi 'puu nɛ yigikàdɛnigbaala nī lè,14 nɛ́ nɛ̀yirimɛ ní bè bàapi 'tanʔana bè, nɛ́sìnbayirimɛ ní bè;nɛ́ sìnbayɛlilɛ sùnmɔ ní bè,nɛ́ Basan kùlo sìnbapɛnyɛ ní yènɛ́ síkapɛngɛlɛ ní gèle,nɛ́ bíle yaliicɛ̀nrɛ ní dè.Muɔ cɛ́nì ɛrɛzɛn luʔɔ gbuɔgè, diviɛn wuʔu gè !Isirayɛliyé pe 'cíi Yewe nɛ̄ wè15 Yesuruni+ wè, wire ŋáà wīIsirayɛli wè,bà wi 'kpúʔɔ wè,a wi 'yiʔɛ le Yewe nī wè+;wi 'kpúʔɔ nɛ̀ sùnmɔ le nɛ̀lúbugo.A wi 'cíi Kulocɛliɛ nɛ̄ wè,ŋàa wi 'wi yige wè;a wi 'kàduʔu wáakàdɛnigbaala mɛ́ lènàa ni 'wi suɔ lè.16 Pe 'yejaʔa yɛ̀gɛ gè wi mɛ́,nɛ́ ki cɛ́n pe nyɛ́nìkulocɛlɛlɛ pálì sun.Pe 'nàʔa cò wi nɛ̄, nɛ́ pekanabinʔɛnɛ ní gèlegàli pe kpínʔini gèle.17 Pe 'kò nɛ gbòdolilo sungubèle, bàli bīɛlɛ pe wèKulocɛliɛ wèʔ.Peli tíimɛ sì yé kíni nɛ̀ pecɛ́nʔ,kulocɛlɛlɛ bálì pe nyɛ́nìpéli nɛ̀ pɛn wī !Pe tuuliɛyɛ tíimɛ yiì cépe wori lúʔu dèʔ+.18 Isirayɛli yo, muɔ 'fìʔɛ nɛ́kàdɛnigbaala ní lènàa ni 'sìi kɛn wè muɔmɛ́ lè;muɔ 'láʔa Kulocɛliɛ nɛ̄ wèŋàa wi 'muɔ sii liyɛ yáaranī dè.Yewe fungo ki 'yɛ̀ kpuʔɔ pe cíimɛ kɛnmɛ nɛ̄ bè19 Bà Yewe 'ki nyaa gè, a wifungo ki 'yɛ̀ kpuʔɔ,ki yé wi biɛn gàa wi jaalanɛ́ wi pórilope yé kpíʔile gè.20 A wi 'jo: «M'bé nìɛ làrigɛkire ga buu pe fǎga níki cɛ́n mi yē bileʔ,bà m'bé ki nyaa gàa ki bépe taa gè cɛnyɛnyáà yi báan yè.Nɛ́ ki cɛ́n pe yē kɛ̀nnɛ láà nàani kolimɔ kpínʔini bè,pìile pálì bīɛlɛ bàli piyèpìye puɔ mi nɛ̄ wèʔ.21 Bɛ̀ pe 'mi yejaʔa yɛ̀gɛ gè nɛ́ gàaní ki wè Kulocɛliɛ wèʔ,a pe 'mi fungo yɛ̀gɛ nɛ́ pefáalimɛ yasunro ní dè,mi míɛni bé yejaʔa yɛ̀gɛpe mɛ́ nɛ́ kùlosiɛnfelige káà ní,gàa ní pe wè nɛ tɔ́ri gèʔ+kire kùlo siɛnnɛ bálì bīɛlɛledobilo bèle.22 ʔaan, mi funyɛrigɛ, ki bé cò kàsun !Ki béri nyí fúɔ bè sa jíinkusiʔi laamɛ nī bè,bé dàala sórigo lè nɛ́ni yafiinre ní dè,ki bé cò bè nyaguruyokàkpuɔnnɔ sórigo bèle.23 M'bé wuʔɔyɔ nìʔɛyɛ yigebè taʔala pe nɛ̄,m'bé mi ŋaaya yi mìɛni ŋɔbè yi kúɔ pe nɛ̄ !24 Fungo ki bé pe fànʔa kúɔ gè,nyumɔ nɛ́ káfaligɛ yaamapi bé pe kpúu.M'bé nyàʔayɛrɛ yige dèpe kúrugu nɛ́ti gànʔana ní gèle,nɛ́ yafulolido ní dè suɔnrɔwori dè,dàa dī tárigɛ nī gè.25 Gunyɔ kàduʔu mɛ́ gè,kapiɛngbuɔn ŋɔnɔ lireni bé pe pìile lìi bèle,saaya laamɛ nī bè,fíɛgbuɔrɔ ti bé puupe nɛ̄.Kùu béri nàgapunminɔkpúu bèle,nɛ́ sinborilo ní bèle,nɛ́ pìfiɛnyɛ ní yè,nɛ́ nàgaliɛlɛ ní bèle.»Yewe 'Isirayɛli leguulo pe kúɔgɛnmɛ tìɛ bè26 «Mi 'puu nɛ caa bè pe cùnʔɔcùnʔɔ,siɛn fǎga ní sɔ̀ngi bè taanɛ́ pe níʔ.27 Nɛ̀ sí ki yaʔa gàa mi 'puu nɛfìʔɛ́ gè, kire gī:pe leguulo pe béri pìyenyíɛnɛ mi nɛ̄.Pe leguulo piyě cî gbɛ̀ ki cɛ́nʔ;pe cî jo:‹Je weli ŋɔri tire ní weli 'pe jáa !›Pe sî ki juu bé jo: ‹Yewewire bɛ̀ʔwi nyɛ́nì ki kpíʔileʔ !› »28 Nɛ̀ ki yaʔa pe leguulopiyē kùlogolo kálìgàli kiyè cìlige wèʔ;kiyè kaala cɛ́nʔ.29 A ki yē pe yē cìlige wènɛ nyaʔa wè,pe cî ki sɔ́migɔ cɛ́n gàa gīpeli kúɔmɔ bè.30 Mɛni ki bé gbɛ̀ kpíʔiledí siɛn nigbesí gbɛ̀ taʔa siɛnnɛsirakogunɔ (1 000) nɛ̄,kire ga laa siɛnnɛ siinbé gbɛ̀ jáa bè siɛnnɛsiramuʔɔyɔ siin sirakiɛ(10 000) cìra wè ?Kire 'kpíʔile nɛ́ ki cɛ́n,pe kàdɛnigbaalanáà ni 'pe wéli lè,lire ni 'pe pári;nɛ́ ki cɛ́n Yewe céwi siɛnnɛ kɛn bèlepàli piyeyɛ mɛ́ wī.31 Weli leguulo kàdɛnigbaala lè,ni wè bɛ̀ʔ welikàdɛnigbaala tíɛlɛ lèʔ.Peli tíimɛ pe 'yɛli bè ki cɛ́n !32 Nɛ̀ ki yaʔa peli ɛrɛzɛn fétire dè,ti nyɛ́nì kɔ́n Sodɔmi kàʔamɛ́ wī,nɛ́ míɛni ti kɔ́n Gomɔrisiiye nī yè+.Ti ɛrɛzɛn sɛnrɛ tiīnɛ́ sùɔnmɔ ní,ti kàtoyo yiī sìsoriyo.33 Ti diviɛn wiī wɔ̀burɔ suɔnrɔ,sékanʔarigɛ suɔnrɔdàa ti 'siɛnnɛ kpúu dè.34 A Yewe 'jo: «Gàa mi nɛ caabè kpíʔile gè o,ki wè gbòborigonɛ̀ yaʔa nɛ̀ kúɔ lé,mi tɛ́ngɛdiɛyɛ nī yè ?35 Mi mɛ́ ki yē bè mi fuʔɔ tɔ́n gèpe mɛ́,bè ki sàri pe mɛ́ gàape 'kpíʔile gè,lɛ̀lɛ líì nī pe tɔliyɔyi pɛ́nì kúrugo yè.Nɛ̀ ki yaʔa pe fuunmɔ cɛngɛkiī nɛ nɔ̀gí,kàyuʔu gáà mi je juu gè,kiī nɛ ŋàʔana nɛ báan+.»36 Nɛ́ ki cɛ́n Yewe bé wi siɛnnɛpe tánʔa juu,bé sí nyinimɛ taa pe nɛ̄,wi baakuɔlɔ bèle+,a wi kɛ́nì ki nyaa pe ŋɔriti 'kúɔ dè,siɛn sì ní wè bile cíginiʔ,sùkulowo nɛ́ wɔ́ruwɔʔ.37 Yewe bé sí ki juu bé jo:«Sé pe káfinɛrɛkulocɛlɛlɛ pe yē ?Sé pe kàdɛnigbaala ni yē,nàa láarape yé sɛ́nì làri lè ?38 Sé pe yasunyɔ yi yē, pe‹kulocɛlɛlɛ› bálìpe 'puu nɛ pe yakɔnrɔti sùnmɔ káa bè,níɛ diviɛn gbun wèŋàa pe 'puu nɛ ŋuyi nɛ̄ yè ?Yi- yɛ̀, yiri báan yi paye sáʔa kìɛ !Yi- puu ye làridiʔɛpíra ŋáà nī wè !»39 Yewe 'jo: «Yeri wélipíra ŋàa nī wè:Mi wī, ʔaan,mi sí wī Kulocɛliɛ.Kulocɛliɛ wáà ni wè baanɛ̀ fàri mi nɛ̄ʔ !Mi nɛ kpúu níɛ sìi kanʔa wè,mi nɛ siɛn kpúɔn nɛ̀ luɔ,níɛ wi puʔɔ.Siɛn sǐ gbɛ̀ siɛn píle zuɔmi kɔli nī gèʔ.40 ʔaan, mi 'mi kɔli yɛ̀gɛ gè nyìʔɛnɛnī lè nɛ̀ kàli nɛ́ jo:‹Kányiʔɛ nɛ̄, bɛ̀ mi yē sìi nɛ̄lɛ̀lɛ ó lɛ̀lɛ wè,41 a mi 'mi ŋɔsii juɔ wè,ŋàa wi nyíʔɛnɛ wè,a mi kɔli ki 'kàyuʔujuuyakpunʔɔ cò gè,m'bé mi fuʔɔ tɔ́n gèmi leguulo mɛ́ bèle;m'bé ki sàri pe mɛ́bàli pe 'mi biɛn bèle.42 Mi ŋaaya yi bé mi leguulosìsiɛn gbuɔ gè bè tín,mi ŋɔsii wi bé pe cérikáa dè kaara.M'bé siɛnnɛ sìsiɛn wo gè,bàli m'bé kpúu bèle,nɛ́ bàli m'bé cò bèle,nɛ́ mi leguulo pe kàfɔlilɔní bèle.› »Ŋúnugo ki kúɔdiʔɛ n'gɛ43 Kùlogolo siɛnnɛ, yerifundaanra kpínʔini nɛ́Yewe siɛnnɛ ní bèle+,nɛ́ ki cɛ́n wi bé wi baakuɔlɔsìsiɛn fuʔɔ tɔ́n gè.Wi bé ní koli wi fuʔɔ tɔ́n gèwi leguulo mɛ́ bèle.Bɛ̀ ki bé kpíʔile wi békapiʔile láʔa gèlewi siɛnnɛ dàala nɛ̄ lè.44 Bɛ̀ ki 'kpíʔile a Misa pɛ́nì ŋúnugo gáà ki siɛnrɛ ti mìɛni juu Isirayɛli siɛnnɛ mɛ́ bèle, wire nɛ́ Yesuwe+ ní wè, Nuni jaa wè.Pe 'yɛli bè siɛnrɛ dáà cò dè kpuʔɔ45 Bà Misa 'siɛnrɛ dáà ti mìɛni juu nɛ̀ kúɔ dè, Isirayɛli siɛnnɛ mɛ́ bèle, 46 a wi 'pe yɛ: «Ye- siɛnrɛ dáà ti mìɛni cò kpuʔɔ yeli funyɔ nī yè dàa mi 'juu nɛ̀ yeli
         sɔ̀mi pàngɛ gè. Ye míɛni, ye- ti juu ye gbɛ̀ngɛ yeli pìile mɛ́ bèle peri ti kpínʔini,
         Fànʔa Kajuʔulo siɛnrɛ dáà ti mìɛni dè. 47 Nɛ́ ki cɛ́n, siɛnrɛ táà bɛ̀ʔ dàa nī tɔ̀ni wè yē wèʔ. Siɛnrɛ dáà tire dī yeli sìi wè;
         tire ti bé yeli sìi tɔnigɔ wè dàala nɛ̄ lè, a yeli kɛ́nì Zurudɛn cáʔa jeli gè bè kùlo líɛ lè.»Kulocɛliɛ 'jo Misa kùu lɛ̀lɛ ni 'nɔ̀48 Kire cɛnnugo gè, a Yewe 'juu nɛ́ Misa ní, nɛ́ wi yɛ+: 49 «Sa tánʔa Nɛbo nyagurugo+ nɛ̄ gè, gàa gī baa Abarimi nyaguruyo nī yè. Kiī baa Mowabi kùlo nī lè, Zeriko kàʔa táanni gè. Ma Kanaa kùlo wéli lè baa, nàa m'bé kɛn kɔrigɔ gè Isirayɛli siɛnnɛ mɛ́ bèle. 50 Nyagurugo gàa nɛ̄ muɔ 'tánʔa gè, baa muɔ bé kùu kire nyagurugo nɛ̄ gè bè kɛ́ muɔ tobilo
         kúrugu bèle, bɛ̀ muɔ luɔ Arawɔn tíɛlɛ wè, ŋàa wi 'kùu Wori nyagurugo nɛ̄ gè a wi 'kɛ́ wi tobilo kúrugu bèle+.51 «Nɛ́ ki cɛ́n, yeli cé koli m'mɛ́ Isirayɛli siɛnnɛ nyaamɛ nɛ̄ bè, baa Mɛriba Kadesi
         luɔyɔ tiʔɛ nī gè, baa Zɛnɛ waama kùlo nī lè, bà yeli sì cé mi tiɛlɛfun kɛnmɛ kpúʔɔ
         bèʔ, Isirayɛli siɛnnɛ yiʔɛ mɛ́ gè+. 52 Muɔ bé kùlo wéli lè liilige muɔ yiʔɛ mɛ́ gè, nɛ̀ ki yaʔa muɔ sǐ jíin baa kùlo náà
         nī lèʔ, nàa mi nɛ kanʔa Isirayɛli siɛnnɛ mɛ́ bèle.»
         
            
               	Tiʔɛ gáà siɛnrɛ dè, weli 'ti yiʔɛ nɛ̀ yɛli nɛ́ eburu siɛnliɛrɛ ní dè. Siɛnfelide siɛnliɛrɛ
                     táà sɛbɛrɛ nī bè, ki 'juu nɛ́ jo nyìʔɛnɛ tundunminɔ kire ga laa Kulocɛliɛ jaala. Wéli baa Kakpi 17.26.

               	Wéli baa Yir 19.4 kaliwɛgɛ ki táanmɛ gè.

               	Lɛ̀gɛlɛ kálì nī sárigɛ ki níɛ sákpɔbirɔ kpínʔini dè, nyaguruwiiye nī yè (wéli baa
                     Eza 7.18-19; Ŋún 81.17).

               	Yesuruni wè, ki kɔri wire wī: ŋàa wiī sínwɛ. Kire yē Isirayɛli míʔɛ káà gàa pe 'ŋú
                     ŋúnuyɔ nī yè (wéli baa 33.5; Eza 44.2).

               	wi 'yiʔɛ le Yewe nī wè: Tiʔɛ gáà siɛnrɛ dè, weli 'ti yiʔɛ kɛnmɛ báà nɛ̄ bè, bè ti lúʔugɛnnɛ ciile lè. Eburu
                     siɛnrɛ ti 'ki juu nɛ́ jo: nɛ́ [Yewe] tɛn wè nɛ́ tɔligɔ ní.Kiī nɛ Isirayɛliyé cíimɛ kɛnmɛ tìí bè.

               	Wéli baa Kor1 10.20.

               	Pɔli 'tiʔɛ gáà siɛnrɛ líɛ dè nɛ̀ ti juu Wurɔ 10.19, nɛ́ jo ki yé fílige nɛ̀ kúɔ Isirayɛliyé mɛ́ bèle, a pe 'ki cɛ́n dí a peli yé cíi
                     Yewe nɛ̄ wè, Kulocɛliɛ cî nyùdanʔa wáa siɛnnɛ pálì piyeyɛ nɛ̄.

               	ɛrɛzɛn fétire dè: Kàsiile láà niī nàa ni nɛ nyu Sodɔmi nɛ́ Gomɔri kàaya yasunro kɔli mɛ́ gè; ti wuʔu
                     ki 'pii, tɔ̀ni wè ti nīʔ (wéli baa Sél 18.20; 19.4-28; Eza 1.10; 3.9; Zer 23.14; Kaya 4.6; Ezek 16.44-52; Mat 10.15; 11.23-24).

               	Wéli baa Wurɔ 12.19; Eb 10.30.

               	Wéli baa Ŋún 135.14. Siɛnnɛ pálì nɛ tiʔɛ gáà siɛnrɛ yiʔɛ dè nɛ jo: Yewe bé...pa wi sɔ̀ngirɔ yiʔɛ dè wi baakuɔlɔ kɔli mɛ́ gè.

               	Wéli baa Wurɔ 15.10. Tiʔɛ gáà siɛnrɛ dè, weli 'ti yiʔɛ nɛ̀ yɛli nɛ́ girɛki siɛnliɛrɛ ní dè. Siɛnfelide
                     siɛnliɛrɛ táà juugɛnmɛ nī bè, ki 'juu nɛ́ jo: -Wi siɛnnɛ gbùʔɔrɔ bèle. Nɛ́ míɛni, pàli ki juu nɛ́ nyasiɛnkɛniyɛ yáà fàri baa, dàa ti wè eburu siɛnliɛrɛ nī
                     dèʔ: yeri wi gbùʔɔrɔ, yeli ye mìɛni nyìʔɛnɛ tundunminɔ bèle. Wéli baa Eb 1.6.

               	Yesuwe: Eburu siɛnliɛrɛ nī dè, ti 'juu nɛ́ jo: Wosuwe. Wéli baa Tɔ́r 13.16.

               	Koliyo 48-52 tiʔɛ nī gè, wéli baa Tɔ́r 27.12-14; Fàn 3.23-27.

               	Nɛbo nyagurugo gè, Pisiga nyagurugo nyùgo tiʔɛ káà ki 'puu, Abarimi nyaguruyo nī yè.

               	Wéli baa Tɔ́r 20.22-26.

               	Wéli baa Tɔ́r 20.1-13.

Misa 'diba kpíʔile Isirayɛli saaya tùluyo mɛ́ yè331 Diba siɛnrɛ ti n'dɛ dáà Kulocɛliɛ siɛn Misa wi 'juu Isirayɛli siɛnnɛ mɛ́ bèle sɛ́ni wi 'kùu wè.2 A wi 'jo:«Yewe nyɛ́nì tìgi Sinayii nyagurugo nɛ̄ gè,wi 'yɛ̀ Seyiiri kùlo nī lènɛ nyíʔɛnɛ weli nɛ̄+.Wi kpìɛnmɛ pi 'yiri Parannyagurugo nɛ̄ gèa wi 'pɛn nɛ́ nyìʔɛnɛ tundunminɔsiramuʔɔyɔ siramuʔɔyɔní yè,Fànʔa Siɛnrɛ ní dè wikàliige kɔli nī gè bɛ̀kàsun tíɛlɛ+.3 Kányiʔɛ gī, muɔ ŋáà wīmuɔ siɛnnɛpe 'muɔ dɛ́ni wè,siɛnwalidɛngɛlɛ pe mìɛniyē muɔ kiyɛ nī yè.Piyē nɛ káguro cáanri dèmuɔ tɔliyɔ táanni yè,níɛ lúru muɔ kajuʔulomɛ́ gèle.4 Misa wi 'Fànʔa Siɛnrɛtìɛ dè weli nɛ̄dàa dī Yakuba+ gbolisiɛnnɛ kɔrigɔ gè.5 Bà gboli kàfɔlilɔ pe 'pìyegbuʔulo bèle,nɛ́ Isirayɛli saaya tùluyo+yi mìɛni ní yè,Yewe wi yé puu Yesuruni+kùlofɔli wè.6 Ki 'yɛli Wurubɛni- kò sìi nɛ̄,wi fǎga kùuʔ,a ki cɛ́nì nyaa wi siɛnnɛpiyě niʔɛ wèʔ.»7 Zuda wuʔu nɛ̄ gè, a wi 'jo:«Yewe yo, ma lúʔu Zudasaʔa tùlugo mɛ́ gè,ma wi kɔ́ri ma tórigowi siɛnnɛ mɛ́ bèle,dí wi kiyɛ yi sí wi suɔ,dí muɔ tíimɛ sí puu wi sáʔafɔli wi parifɔlilɔkɔli mɛ́ gè.»8 Levii wuʔu nɛ̄ gè, a wi 'jo:«Muɔ Urimi nɛ́ muɔ Tumimi+ ní wèti yé kɛn Levii siimɛmɛ́ bè,bàa pi 'pìi puɔ muɔ nɛ̄ wè,bàa muɔ 'siʔɛ nɛ̀ wéli bè,baa Masa tiʔɛ nī gè,peli bálì ní muɔ 'tún wèbaa Mɛriba luɔyɔ tiʔɛ nī gè+.9 Pe yé puu nɛ̀ pìye puɔmuɔ Yewe nɛ̄nɛ̀ tóri pe tobilonɛ́ pe yàala nɛ̄ bèle,nɛ́ pe siinyɛninɛ ní bèlenɛ́ pe pìile ní bèle.Pe 'puu nɛ lúrumuɔ siɛnrɛ mɛ́ dènɛ̀ muɔ nyakungɛngɛcò gè nɛ́ kányiʔɛ ní+.10 Pe bága de Yakuba+ tɛnmɛ wèmuɔ kàyuʔujuuro nɛ̄ dè,nɛ́ muɔ Fànʔa Siɛnrɛ ní dè,Isirayɛli siɛnnɛ mɛ́ bèle.Pe béri wusuna sórigo wèmuɔ yiʔɛ mɛ́béri kakuɔrɔ kaasuʔurotari dèmuɔ gbùʔɔrɔdiʔɛ nɛ̄ gè.11 Yewe yo, ma diba taʔa wèLevii wi ŋɔri nɛ̄ dè,nɛ́ wi kiyɛ baara ti mìɛniní dè.-Wi túnvɔlilɔ pe sɛ̀nnɛcèri gèle,kire ga buu pe fǎga nígbɛ̀ jáa bè yɛ̀ʔ,bàli 'Levii wi biɛn bèle.»12 Bɛnzamɛ wuʔu nɛ̄ gè,a wi 'jo:«Yewe pìdɛniwɛ wire wī.Wiī tɛ́niwɛ nɛ ŋɔ́gi nɛ taʔawi táanni yanyige nɛ̄.Yewe 'wi màʔa nɛ̀ suʔunɛ́ wi kiyɛ ní yè,á wi sí ní tɛ́niwɛ Yewefíkɛnyɛ nɛ̄ yè.»13 Yusufu wuʔu nɛ̄ gè, a wi 'jo:«Yewe wi- diba taʔa wèwi dàala nɛ̄ lè,kire ga buunyìʔɛnɛ kámɛgɛ nɛ́ dàala táanmɛ luɔyɔ,yi de dàala fuɔnri lè+,14 dí cɛngɛ ki sí de yaliicɛ̀nrɛfíin dè,yege ó yege, ti de sɔ́migide liʔi.15 Yusufu wi- sí ní nyaguruliɛyɛyi yacɛ̀nrɛ taa dè,nɛ́ nyaguruyo nyáà yi 'tíinnɛ̀ puu baa yè,yi yaliiniʔɛrɛ ní dè,16 nɛ́ yataanra dáà ti 'dàalanyì lè.Ŋàa wi 'puu kàsun tiinbilenī lè+,wi- wi kpuʔɔrɔ taʔa dèYusufu nyùgo nɛ̀ gè,nɛ́ wi gbɛlɛ nɛ̄ lè,wire ŋáà wīwi siinyɛninɛ kàfɔli wè+.17 Yusufu wè, kpuʔɔrɔ yē wi nɛ̄ !Wire yē bɛ̀ nɛ̀piɛlɛ pìpeliwetíɛlɛ;ni nyɛgɛlɛ kiyē bɛ̀nyàʔanuɔ wuʔulo tíɛlɛ.Keli ní wiī nɛ kùlogolo kálìsiɛnnɛ pe mìɛni cílelefúɔ bè sa nɔ̀ dàalani láʔala nɛ̄ lè.Nyɛnɛ láà nigbe yēƐfirayimi siɛnniʔɛbobo,nyɛnɛ siinwoli ní lè,Manasekapiɛngbuɔntoyonìʔɛyɛ.»18 Zabulɔn nɛ́ Izakari wuʔu nɛ̄ gè+,a wi 'jo:«Zabulɔn, ma puufundaanra nɛ̄ muɔtánʔagɛlɛ ke mìɛni nī.Muɔ Izakari wè, ma puufundaanra nɛ̄ a muɔ'tɛ́ni muɔ bùguro nī dè.19 Peli béri siɛnfeliye yáà yerinyagurugo mɛ́ gè,kire tiʔɛ nī gè pe bérikakuɔrɔ yɛrɛ kɔ̀ngí dènɛ̀ yɛli nɛ́ dàa níYewe yé juu dè.Nɛ́ ki cɛ́n peli béri kuʔɔjiiwi lɔri laala dè,nɛ́ lɔri dáà dī làridɛ kuʔɔjiigògoyo nyuɔ nɛ̄ gè+.»20 Gadi wuʔu nɛ̄ gè, a wi 'jo:«Kpuʔɔrɔ 'yɛli ti de tariYewe nɛ̄ wè,wire ŋáà wi'Gadi kpúʔɔ wè !Gadi wiī nɛ tɛ̀níbɛ̀ jàri tíɛlɛníɛ wi yacògo cɛnminɛ gè,ki tɔliyɔ yè nɛ́ nyùgoní gè.21 Wi 'dàacɛnnɛ nyíɛnɛ lènɛ̀ kɔ̀n,a pe 'kàfɔli liɛlɛ kɛn lèwi mɛ́.Wi pɛ́nì kíni siɛnnɛyiʔɛ mɛ́ gènɛ̀ ki kpíʔile gàa ki 'sínYewe yiʔɛ mɛ́ gèbɛ̀ Yewe 'puu nɛ ki caa gè.Wi 'tánʔa nɛ̀ yɛli nɛ́wi kàyuʔujuuro ní dè,dàa wi yé tɛ́ngɛ Isirayɛliyémɛ́ bèle+.»22 Dan wuʔu nɛ̄ gè, a wi 'jo:«Dan yē bɛ̀ jàriyɛliwɛ tíɛlɛŋàa wi 'yo nɛ̀ kɔ́nBasan kùlo mɛ́ lè.»23 Nafitali wuʔu nɛ̄ gè, a wi 'jo:«Yewe 'diba taʔa wèNafitali nɛ̄;wi 'tín kpuʔɔrɔ nɛ̄ dènɛ́ yacɛ̀nrɛ ní dè.Wi- sí tiɛyɛ líɛ yè nyàayiī cɛngɛnyɛnifolimɛkàliige kɔli mɛ́ gèfúɔ bè sa nɔ̀ kuʔɔjii nɛ̄ wè+.»24 Azɛri wuʔu nɛ̄ gè, a wi 'jo:«Yewe wi- diba taʔa wèAzɛri nɛ̄ wèbè tóri Yakuba jaalasɛnminɛ nɛ̄ bèle,dí wi- sí wi siinyɛninɛdɛ́ni bèle,dí wi- sí wolivi sùnmɔtaa bè nìʔɛbɛ bèriwi tɔliyɔ nii yè pi nī+ !25 Muɔ kàaya kɔ̀riyɔ yi yasuʔɔyɔyi bé puu timɔrinɛ́ kányiɛrɛ woyo,bɛ̀ muɔ bé kò yanyige nɛ̄muɔ sìi cɛnyɛ yi mìɛni nī.»26 A Misa ń'nɛ̀ kɛ́ yiʔɛ mɛ́ nɛ́ jo:+«Yesuruni+ yo, kulocɛliɛ wáàyē bile lé ŋàa wi 'wúɔ nɛ̀yɛli nɛ́ Kulocɛliɛ ní wè,wire ŋáà wi báan bè ba muɔ sáʔa wè nɛ́ kɔ́nnyìʔɛnɛ nī lè,wi ní tɛ́niwɛ kàsadibarɛ nɛ̄dè, wi kpuɔmɔ nī bè ?27 Kulocɛliɛ ŋáà wī sìi nɛ̄lɛ̀lɛ ó lɛ̀lɛ nī,wire wī muɔ làridiʔɛ gè,wi kiyɛ ŋɔridáà ti wè kúu nɛ nyaʔa dèʔ,tiī muɔ láara súuri.Wi bé muɔ leguulo cìrabèle muɔ yiʔɛ mɛ́ gè,wire ŋáà wi 'ki juu nɛ́ jo:‹Ye- pe cúʔɔ bèle !›28 Bà Isirayɛli+ bé kò yanyige nɛ̄,Yakuba pìile pe bé kòŋɔ́daala nɛ̄,kùlo nī lè nàa nīyaliire woli lè nɛ́ níɛrɛzɛn luʔɔ woli lè,baa nyìʔɛnɛ ni kámɛgɛkiī nɛ sɔli nɛ tíri gè.29 Isirayɛli yo, je muɔ yēfundaanra nɛ̄ !Ŋáa wī bɛ̀ muɔ tíɛlɛsiɛnfelige káà gàaYewe 'suɔ gè ?Wire wī timɔzigege gègàa ki muɔ tɔ́ngi gè.Wi míɛni yē kapiɛngbuɔnŋɔsii nɛ̀ ki kpíʔilea muɔ 'pe jáa.Muɔ leguulo pe bé pɛn bè bapìye cɛ́rigɛ muɔ yiʔɛ mɛ́,muɔ bé pe tánʔana nɛ́ muɔ tɔliyɔ ní yèpe kàduuyo nɛ̄ yè+.»
         
            
               	Sinayii nɛ́ Seyiiri nyaguruyo nɛ́ yi tiɛrɛ ní dè, ti mìɛni nɛ nyu nɛ́ jo kire tiɛrɛ
                     nī dè Kulocɛliɛ wi 'fànʔa siɛnrɛ kɛn dè. Siɛnrɛ dáà ti 'puu a pe 'ti tɔ́nminɔ nɛ́
                     cɛngɛ kɛnmɛ ní bè, gàa ki 'yɛ̀gí nɛ càanna siɛnnɛ nɛ̄ bèle.

               	Eburu siɛnrɛ nī dè náʔa gè, siɛnrɛ dáà tiì fíligeʔ. Siɛnnɛ pálì nɛ ti yiʔɛ nɛ̀ jo:
                     cɛngɛnyɛnifoligɔlimɛ kàliige kɔli mɛ́ gè, bèri waa nyaguruyo jùlɔgɔ mɛ́ gè.

               	Yakuba wè, Isirayɛli míʔɛ siinwuʔu kire gī. Yakuba wi 'puu Isirayɛliyé pe tuuliʔɛ.
                     Kulocɛliɛ tíimɛ wi yé míʔɛ gáà le gè wi nɛ̄ (wéli baa Sél 35.10) Diba siɛnrɛ dáà juulo nī lè, míɛyɛ nyáà siin yiī nɛ yeri Isirayɛliyé nɛ̄ bèle.

               	Yakuba jaala kiɛ nɛ́ siin bèle, peli míɛyɛ yire yi 'puu Isirayɛli saaya tùluyo nɛ̄
                     yè: Wurubɛni wè, Zuda wè, Levii wè, Bɛnzamɛ wè, Yusufu wè, Zabulɔn wè, Gadi wè, Dan
                     wè, Nafitali wè, Azɛri wè, nɛ́ Simɛyɔ ní wè. Diba siɛnrɛ dáà nī dè, Simɛyɔ míʔɛ ki
                     wè baaʔ.

               	Wéli baa 32.15 kaliwɛgɛ ki táanmɛ gè.

               	Wéli baa Yir 28.15 kaliwɛgɛ ki táanmɛ gè.

               	Wéli baa Yir 17.1-7; Tɔ́r 20.2-13.

               	Wéli baa Yir 32.25-29.

               	Wéli baa 33.4 kaliwɛgɛ ki táanmɛ gè.

               	Koliyo 13-16 wuʔu nī gè, wéli baa Sél 49.25-26.

               	Wéli baa Yir 3.1-6.

               	Wéli baa Sél 37.8.

               	Weli Izakari míʔɛ taʔa gè baa wī, bè siɛnrɛ dáà lúʔugɛnmɛ fílige bè.

               	Ti 'juu Eburu siɛnrɛ nī dè nɛ́ jo: dàrimiʔɛ. Tire bé gbɛ̀ tɔ́nminɔ nɛ́ jaʔa kɛnmɛ ní bé ŋàa pe wáari kɔ́riyɔ nī yè níɛ tòrí lakpoliyo
                     naamɛ gè. Pàli nɛ ki sɔ̀ngí piyē nɛ dàrimiʔɛ líi gè nɛ̀ yacɛ̀nrɛ kpínʔini nɛ́ ki ní
                     wī.

               	Wéli baa Tɔ́r 32.16-18.

               	Eburu siɛnrɛ nī dè, nyasiɛnkɛnigɛ gáà ki bé gbɛ̀ juu bé jo kuʔɔjii; bà ki pɛ́nì mɔgɔ gè a ki yerigɛnmɛ pi 'pínɛ nɛ́ «cɛngɛnyɛnijiinmɛ» ní bè. Kire nɛ̄ pàli 'ki yiʔɛ náʔa gè nɛ̀ jo cɛngɛnyɛnijiinmɛ.

               	wolivi sùnmɔ taa bè nìʔɛbɛ bèri wi tɔliyɔ nii yè pi nī. Nyasiɛnkɛnigɛ gáà kiī nɛ nyu Azɛri nyuɔ wuʔu nɛ̄ gè. Wi tɛ́nidiʔɛ nī gè, wolivi
                     tiire ti 'puu nìʔɛrɛ baa.

               	Weli 'tiʔɛ gáà siɛnrɛ taʔa dè baa wī, bè ti lúʔugɛnnɛ cìile lè.

               	Wéli baa 32.15 kaliwɛgɛ ki táanmɛ gè.

               	Wéli baa 33.4 kaliwɛgɛ ki táanmɛ gè.

               	pe kàduuyo nɛ̄ yè: Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: tiɛyɛ nyáà yī nyaguruyo naamɛ gè.

Misa wi 'kùu Nɛbo nyagurugo nɛ̄ gè341 A Misa 'yiri Mowabi waama kùlo kpàanjali tiʔɛ nī gè nɛ̀ tánʔa Nɛbo nyagurugo nɛ̄ gè, Pisiga nyagurugo
         nyùgo tiʔɛ káà gī gàa ki 'puu Zeriko kàʔa táanni gè+. A Yewe wi 'kùlo ni mìɛni tìɛ wi nɛ̄, nɛ̀ ki séli kayɔbigɔ gíì nɛ̄ gè nɛ̀ sɛ́nì nɔ̀ gìi nɛ̄
         gè+: nɛ̀ ki líɛ Galaadi kùlo tiʔɛ nɛ̄ gè nɛ̀ sɛ́nì nɔ̀ Dan kàʔa nɛ̄ gè, 2 nɛ̀ Nafitali láʔala ni mìɛni ní, nɛ̀ màʔa nɛ̀ sɛ́nì yiri Ɛfirayimi nɛ́ Manase kùlo nɛ̄ lè, nɛ́ Zuda kùlo ni mìɛni ní fúɔ nɛ̀ sɛ́nì nɔ̀ Cɛngɛnyɛnijiinmɛ kuʔɔjii nɛ̄ wè, 3 nɛ́ Nɛgɛvi waama kùlo ní lè, nɛ́ koli nɛ̀ pɛ́nì nɔ̀ Zeriko kpàanjali nɛ̄ wè, kire gáà ki 'puu támari tiire
         kàʔa gè, fúɔ nɛ̀ sɛ́nì láʔa Zowari kàʔa nɛ̄ gè+.4 A Yewe 'ki juu Misa mɛ́ nɛ́ jo: «Kùlo náà lire nī nàa nɛ̄ mi yé kàli nɛ̀ kɛn Birayima mɛ́ wè, nɛ́ Siaga ní wè, nɛ́ Yakuba ní wè, bà mi yé ki juu pe mìɛni nigbe nigbe mɛ́ nɛ́ jo peli siimɛ pire mɛ́ m'bé ni
         kɛn lè+. Mi nyɛ́nì ni tìɛ muɔ nɛ̄, a muɔ 'ni nyaa muɔ tíimɛ nyapigele ní gèle, nɛ̀ ki yaʔa
         muɔ sǐ jíin baa ni nīʔ.»5 Misa wè, Yewe baakuɔwɔ wè, a wi 'kùu kire tiʔɛ nī gè, Mowabi kùlo nī lè, nɛ̀ yɛli
         nɛ́ Yewe siɛnrɛ ní dè. 6 A Yewe 'wi tɔ́n baa kpàanjali tiɛlɛ láà nī Mowabi kùlo nī lè, nàa ni 'yiʔɛ wáa gè
         Beti Peyɔri tiʔɛ mɛ́ gè. Siɛn sì fìɛ wi nyɛgɛ tiʔɛ cɛ́n gèʔ, fúɔ nɛ̀ pɛ́nì nɔ̀ pàngɛ
         nɛ̄. 7 Misa yé yiʔɛlɛ tekɔlini (120) taa lɛ̀lɛ líì nī wi 'kùu wè. Nɛ̀ ki yaʔa wi nyapigele
         kiyè cé fùrɔ wi nɛ̄ʔ; wi céri ŋɔri ti 'puu nɛ tíin wi nī.8 A Isirayɛli siɛnnɛ pe 'nyɛni Misa kùugo nɛ̄ gè cɛnyɛ togo nɛ́ kpɔrigɔ, baa Mowabi waama kùlo
         kpàanjalilɛ nɛ̄ bèle. A kùugo nɛ́ kɔnwaara cɛnyɛ yi pɛ́nì nyì.9 Yesuwe wè, Nuni jaa wè, síciliniʔɛgɛ 'puu wi mɛ́, nɛ̀ ki cɛ́n Misa cé wi kiyɛ taʔa yè wi
         nɛ̄. Nɛ̀ líɛ kire lɛ̀lɛ nī lè, Isirayɛli siɛnnɛ pe puu nɛ lúru wi mɛ́ níɛ ki kpínʔini
         nɛ̀ yɛligi nɛ́ dàa ní Yewe cé juu nɛ̀ gbɛ̀ngɛ Misa mɛ́ wè+.10 Isirayɛli kùlo nī lè, siɛnjuuwo wáà sì yé ń'nɛ̀ yiri bɛ̀ Misa tíɛlɛ wèʔ, wire ŋàa wi cé puu nɛ Yewe nyaʔa wè nìɛ
         nyu wi ní wè+. 11 Misa wire Yewe cé tun a wi sɛ́nì fìɛlɛ kpíʔile bèle nɛ́ kakpoliyo ní yè Ezipiti kùlo nī lè Farawɔn yiʔɛ mɛ́ gè, nɛ́ wi baakuɔlɔ ní bèle, nɛ́ wi kùlo siɛnnɛ ní bèle. 12 Kire Misa wire wi yé kele gálì kpíʔile gèle Isirayɛli siɛnnɛ nyaamɛ nɛ̄ bè nɛ́ wi
         ŋɔri kɔli ní gè, kire ki yé ki yaʔa siɛnnɛ pe fìʔɛ́ Yewe nɛ̄ wè.
         
            
               	Wi 'kɛ́ Nɛbo nyagurugo mɛ́ gè majo bɛ̀ Yewe 'ki juu wi mɛ́ gè (wéli baa 32.48-52).

               	Bè wi yaʔa baa Nɛbo nyagurugo nɛ̄ gè, gàa gī kpàʔaligɛ gè, Misa cî gbɛ̀ jáa bè kùlo
                     nyaa lè, nàa Yewe yé jo wire bé kɛn wè. Tiʔɛ gíì Misa 'nyaa gè, ki yé séli Galaadi
                     kùlo tiʔɛ nɛ̄ gè gàa ki 'puu pe wuʔu gè nɛ̀ kúɔ gè, nɛ̀ sɛ́nì nɔ̀ Dan kàʔa nɛ̄ gè
                     gàa gī cɛngɛnyɛnifolimɛ kàmɛgɛ mɛ́ gè; kire tiʔɛ nī Zurudɛn cáʔa nyùgo ki yē. Nɛ̀
                     màʔa nɛ̀ pɛ́nì yiri kùlo náà nī cɛngɛnyɛnijiingɔli mɛ́ gè Zurudɛn cáʔa kúrugu gè.
                     Bè ni líɛ cɛngɛnyɛnifolimɛ kàliige mɛ́ gè bè sa kúɔ tiɛrɛ dáà dī ti 'kpɔni Nɛbo nyagurugo
                     nɛ̄ gè.

               	Zowari kàʔa ki 'puu Yasuʔɔniʔɛgɛ kuʔɔjii táanni wè, cɛngɛnyɛnifolimɛ kàliige kɔli
                     mɛ́ gè (wéli baa Sél 13.10; 14.2; 19.22).

               	Wéli baa Sél 12.7; 26.3; 28.13.

               	Wéli baa Tɔ́r 27.18-23.

               	Wéli baa Yir 33.11.

SƐBƐ PELIWE(1–41)Siɛnsinwɛ wè, wi wuʔu kiī tànʔa11 Siɛn ŋáà wi wè nɛ tári siɛnpiiwe siɛnjuuro nɛ̄ dèʔ,ŋàa wi wè nɛ yèrí kapiigbiʔilile koligo nī gèʔ,nɛ́ míɛni wi wè nɛ tɛ̀ní siɛntiʔɛlilɛ gboli nī lèʔ,kire siɛn wi wuʔu kiī tànʔa.2 Nɛ̀ sí ki yaʔa,wiī nɛ fundaanra taʔa YeweFànʔa Siɛnrɛ nī dè,níɛ ti cògí níɛ ti nyu pìlige nɛ́ cɛnvugo.3 Wiī bɛ̀ tiige tíɛlɛ gàa pe 'cɔ́ri lakoligo táanni gè.Ki nìɛ sɛngi ki sɛn lɛ̀lɛ nī lè; ki wɛrɛ ti wè wùʔɔrɔ́ʔ.Gàa wi kpínʔini gè, ki mìɛni nɛ̂ nyuɔ.4 Bà sì bɛ̀ʔ ki yē nɛ́ siɛnpiiwe ní wèʔ:wiī bɛ̀ sísumɔ tíɛlɛ bàa káfaligɛ kiī nɛ cɛrigi bè.5 Kire kɛnmɛ nɛ̄ siɛnpiiwe wiǐ gbɛ̀ yéri kàyuʔujuudiʔɛ nī gèʔ,nɛ́ kapiigbiʔiliwe ní wè, siɛnsinminɛ gboli nī lèʔ.6 Yewe nyɛ́nì siɛnsinminɛ koligo cɛ́n gè.Nɛ̀ ki yaʔa siɛnpiile koligo kire nɛ waa nɛ́ pe ní pùunnidiʔɛ nī.

Yewe nyɛ́nì kùlofɔli tɛ́ngɛ wè21 Gáa kɛnmɛ nɛ̄ kùlogolo kiyē nɛ kìye gbunʔuni nɛ tùngú mmɛ gè ?Gáa nɛ̄ siɛnnɛ bálì piyē nɛ kúnʔɔri nɛ mári waʔanɛ ?2 Gáa nɛ̄ dàala ni kùlofɔlilɔ pe 'yɛ̀ ?Gáa nɛ̄ siɛnkpolilo pe pìye nyaʔa nɛ nyu nɛ́ nyuɔ le Yewe nɛ̄ wè,nɛ́ wi siɛnnyiɛnɛgɔnwɔ ní wèʔ+ ?3 Pe 'ki juu nɛ́ jo: «We‑ pe nyùʔɔdiriye celile yè !We‑ pe màʔagɛlɛ wáa gèle liilige !»4 Ŋàa wi 'tɛ́ni nyìʔɛnɛ nī lè wi kácunʔɔ nɛ̄ gè, wiī nɛ pe tíʔɛ.Kàfɔli wiī nɛ wìi nyíɛnɛ pe nɛ̄.5 A wi fungo ki 'yɛ̀ kpuʔɔ pe kúrugu, a wi 'juu nɛ́ pe ní,a pe 'fíɛ kpuʔɔ bà wi fungo ki 'yɛ̀ bɛ̀ kàsun tíɛlɛ gè.6 A wi sí ki juu pe mɛ́ nɛ́ jo: «Mi tíimɛ wè, mi nyɛ́nì mi kùlofɔli tɛ́ngɛ wèSiyɔn nyagurugo nɛ̄ gè, mi nyagurugo wàlidɛngɛgɛ nɛ̄ gè.»7 Mi wè, kùlofɔli wè, m'bé fànʔa kaala jáari lè:«A Yewe 'mi yɛ: ‹Muɔ yē mi jaa; pàngɛ gè, mi wī mi nyɛ́nì muɔ sii+.8 Ma mi náari; m'bé kùlogolo kɛn gèle muɔ mɛ́ kɔrigɔ,nɛ́ dàala láʔagɛlɛ ke mìɛni ní, muɔ bé ni taa.9 Muɔ bé pe kabari nɛ́ fànʔafɔli timɔri kàgbiile ní lè,muɔ bé pe muʔɔrɔ bɛ̀ cuuro kàjɔli tíɛlɛ.› »10 Bɛ̀ sí ki yē gè, yeli kùlofɔlilɔ bèle, ye‑ yìye cò díɛʔ !Ye‑ sícilige taa, yeli bálì bīɛlɛ kùlogolo yiɛgininɛ bèle dàala nɛ̄ lè.11 Yeri baara Yewe mɛ́ wè; yeri wi fìʔɛ́ !Yeri fundaanra kpínʔini, yeri fún !12 Ye‑ káguro cáan Jaafɔli wi yiʔɛ mɛ́ gè,kire ga buu wi fungo ki fǎga yɛ̀ yeli kúruguʔdí yeli sí kùu koligo nɛ̄ gèʔ.Nɛ́ ki cɛ́n, lɛ̀lɛ ó lɛ̀lɛ nī wi funyɛrigɛ ki nɛ̂ còbɛ̀ kàsun tíɛlɛ yeli kúrugu.Siɛnnɛ bálì pe sɛ́nì líʔire jó wi láara wè, peli mìɛni wuʔu kiī tànʔa !
         
            
               	Koliyo nyáà wuʔu gè 1-2, ki 'juu baa Kakpi 4.25-26. Kire tiʔɛ nī gè, tundunminɔ piyē nɛ kunugi nɛ siɛnrɛ dáà nyu dè bè ki tìɛ kɛnmɛ
                     bíì nɛ̄ siɛnnɛ pe 'bìɛ ki nɛ̄ bè Zezi cíi wè.

               	Koligo gáà ki 'juu baa Kakpi 13.33; Eb 1.5; 5.5. Zuufulo mɛ́ bèle, kùlofɔli wi yé puu Yewe baakuɔwɔ nɛ́ ní Yewe jaa (wéli baa Sam2 7.5,14).

Yewe wiī nɛ siɛn suu31 Dawuda ŋúnudanʔa gī gàa pe ŋú nɛ́ yakpuɔnrɔ ní dè. Lɛ̀lɛ líì nī wi 'puu nɛ fé wi jaa Abisalɔmi+ nɛ̄ wè.2 Yewe yo, mi piɛnnɛ pe tɔ̀ni yē nìʔɛbɛlɛ díɛʔ !Piyē nìʔɛnɛ, bàli pe 'yɛ̀ mi kúrugu bèle !3 Piyē nìʔɛnɛ, bàli pe ki nyu nɛ́ jo:«Suɔdiʔɛ ní wè tíin wi mɛ́ Kulocɛliɛ táanni wèʔ !» Ye‑ ŋɔ́ cɛ̀.4 Nɛ̀ ki yaʔa muɔ Yewe wè, muɔ yē mi timɔzigegenɛ mi ciʔigi nɛ wéli lìʔɛgɛlɛ ke mìɛni nī;muɔ yē mi kpuʔɔrɔ taadiʔɛ;muɔ ma mi kɛn mi nɛ tári nyùgo ní gè yɛ̀rigɛ.5 Mi 'kòkuugbuɔlɔ wáa Yewe kúrugu wè,a wi 'lúʔu m'mɛ́ wi nyagurugo nɛ̄ gè gàa gī wàlidɛngɛgɛ gè !Ye‑ ŋɔ́ cɛ̀.6 Mi wè, mi 'sínɛ nɛ̀ ŋɔ́ni;ba mi 'yɛ̀ wè, mi nɛ̂ ki nyaa Yewe nyɛ́nì mi tuʔɔ.7 Kire nɛ̄ mi wè nɛ fìʔɛ́ siɛnniʔɛbobo báà nɛ̄ bèʔ,bàli pe 'yéri nɛ̀ mi màʔa nɛ̀ suʔu bè tún nɛ́ mi ní wè.8 Yɛ̀ yo, Yewe ! Ma mi suɔ, mi Kulocɛliɛ !Nɛ́ ki cɛ́n muɔ nɛ kadaala kpúɔn mi leguulo pe mìɛni pe gbandeliye nɛ̄ yè,muɔ nɛ siɛnpiile pe gànʔana kabari gèle.9 Je Yewe mɛ́ suɔlɔ ni 'kɔ́n !Yewe, muɔ diba wiī muɔ siɛnnɛ nɛ̄ bèle. Ye‑ ŋɔ́ cɛ̀.
            
               	Wéli baa Sam2 15.13-37.

Yewe wire wiī nɛ yanyige kanʔa gè41 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnri ní dè, gɔrilɔ bèle.2 A mi 'muɔ yeri wè, ma mi náarigɛ cò gè,ʔé mi Kulocɛliɛ, muɔ ŋáà ma tànʔa kanʔa mi mɛ́ wè !Kaala náà nī lè nàa ni 'mi cɔ̀ri lè, ‑mi líɛ ni nī ma tɛ́ngɛ larigbuʔɔ káà nī.‑Kpuʔɔrɔ taʔa dè mi nɛ̄; ma sí mi náarigɛ lúʔu gè.3 Yeli siɛnnɛ bèle, lɛ̀lɛ jori nī yeli bé ní de mi kpuʔɔrɔ faʔa dè ?Lɛ̀lɛ jori nī nyùgofun kele ke bé yeli dɛ́ni,dí yeli sí taʔa káfinɛrɛ kúrugu dè ? Ye‑ ŋɔ́ cɛ̀.4 Ye‑ ki cɛ́n: siɛn ŋáà wi 'wìi puɔ Yewe nɛ̄ wè, Yewe nyɛ́nì wi wàli nɛ̀ tɛ́ngɛ wìi tíimɛ wuu.Yewe wire tíimɛ nɛ lúru mi mɛ́ a mi gbɛ̀ni wi yeri wè.5 A yeli funyɔ yi 'yɛ̀, ye fǎga kapiile kpíʔileʔ+ !Ye‑ sɔ̀ngi yeli funyɔ nī yè yeli yasinɛrɛ nɛ̄ dè, yé pìiri. Ye‑ ŋɔ́ cɛ̀.6 Yeri kakuɔrɔ yajuuro kúu dè nɛ̀ yɛli nɛ́ dàa ní Yewe yé juu dè,ye‑ yeli sɔ̀ngirɔ taʔa dè Yewe nɛ̄.7 Siɛnniʔɛmɛ nɛ ki nyu nɛ́ jo: «Ŋáa wi bé kacɛ̀ngɛ kpíʔile weli nɛ̄ ?»ʔé Yewe! ‑Weli wéli nɛ́ funjɛ̀ngɛ ní yo !8 Muɔ nɛ fundaanra nyɔ́gi mi nīnɛ̀ tóri bìli nɛ̄ pe sî yaliire taa nìʔɛrɛ dè,lɛ̀lɛ líì nī pe ɛrɛzɛn sunvɔnbɔ pi cî nɛ fúu bè.9 Yanyige kire nī mi nɛ sìnɛ́ níɛ̀ fali nɛ ŋɔ́ni,nɛ́ ki cɛ́n, Yewe muɔ nigbe wī muɔ nɛ̂ mi màʔa nɛ̀ suʔu,yakaa fǎa ga mi taaʔ.
         
            
               	Ki siɛnrɛ ti 'juu baa Efɛ 4.26.

Yewe, ma mi suɔ káfinɛrɛfɔlilɔ mɛ́ bèle !51 Ŋúnuŋuminɔ yiɛginiwɛ wuʔu gī, Dawuda ŋúnudanʔa gī gàa pe ŋú nɛ́ yakpuɔnrɔ ní dè, maʔana gèle.2 ʔé Yewe, te mi siɛnrɛ lúru dè, ‑líiye cáan ma mi cíɛnmɛ lúʔu bè.3 Sɔ̀ngi ma taa nɛ́ mi kòkuulo ní lè, mi Kùlofɔli nɛ́ mi Kulocɛliɛ,nɛ́ ki cɛ́n muɔ mɛ́ mi nɛ náari.4 Yewe, muɔ nɛ mi yékpoli lúru lè sínbinimɛ táanni bè;sínbinimɛ táanni bè, mi nɛ̂ juu nɛ̀ tìɛ muɔ nɛ̄, mi nɛ wéli muɔ mɛ́.5 Muɔ wè kulocɛliɛ wáàʔ ŋàa kapiile ni 'dɛ́ni lèʔ;siɛnpiiwe wiǐ gbɛ̀ súɔn nɛ́ muɔ níʔ.6 Nyawaalafɔlilɔ piyě gbɛ̀ yéri muɔ yiʔɛ mɛ́ʔ;bàli pe kapiʔile kpínʔini siɛnnɛ nɛ̄ bèle, pe 'muɔ biɛn.7 Muɔ nɛ káfinɛvinɛnɛ córi bèle nɛ yigi baa.Bàli pe sìsiɛn ŋu gè, nɛ́ bàli pe siɛnnɛ nùʔɔrɔ́ bèle,piyē nɛ laamɛ yɛ̀gí bè Yewe nī wè.8 Mi wè, muɔ bànguɔ dɛ́nigɛ kire nɛ̄, mi nɛ̂ jíin muɔ saʔa nī gè,mi nɛ̂ tuu nɛ̀ cúbulo muɔ yiʔɛ mɛ́ gè fíɛrɛ nɛ̄ dè,muɔ Gbùʔɔrɔsaʔa wàlidɛngɛgɛ kɔli mɛ́ gè.9 Yewe, ‑mi yiʔɛ kíni gè, nɛ̀ yɛli nɛ́ muɔ sínmɛ ní bè,nɛ́ ki cɛ́n mi leguulo piyē nɛ mi palilɛ nɛ mári.‑Muɔ koligo sìɛn gè mi yiʔɛ mɛ́ gè, gàa muɔ 'jo mi líɛ gè.10 ʔm, nɛ̀ ki taa siɛn sǐ gbɛ̀ tɛ́ngɛ pe nyasiɛnrɛ nɛ̄ dèʔ.Pe funyɔ nī yè, cúʔɔmɔ yákuɔ bī baa.Pe yékpogaanya yiī bɛ̀ nyɛyɛ tíɛlɛ nyàa yi múgu nɛ̀ yaʔa yè.Piyē kpìlikpilifɔlilɔ+.11 Kulocɛliɛ yo, ‑ki yaʔa pe‑ pe kapiʔile fuʔɔ tɔ́n gè pe mɛ́.‑Ki yaʔa pe siɛnjuuro ti‑ koli tuu pe nɛ̄ bè pe ŋɔrigɔ jáan.‑Pe cìra ma yige pe tuudiʔɛlɛ nìʔɛgɛlɛ keli kɛnmɛ nɛ̄ bè,nɛ́ ki cɛ́n pe nyɛ́nì muɔ cíi.12 Ma ki yaʔa bàli pe mìɛni pe 'líʔire jó muɔ láara bèle, pe‑ fundaanra taa !Pé sí de yékpuʔulo wáari béri muguri !Bà muɔ 'pe tɔ́n nɛ̀ pe làrigɛ bèle,ma ki yaʔa fundaangbuɔrɔ ti‑ pe nyì,bàli bīɛlɛ muɔ míʔɛ ki pe 'dɛ́ni bèle.13 Yewe, muɔ wī ma diba taʔa wè siɛnsinwɛ nɛ̄ wè,muɔ nɛ̂ wi màʔa nɛ̀ suʔu nɛ́ muɔ kpuʔɔrɔ ní dè bɛ̀ timɔzigege tíɛlɛ.
         
            
               	Ki siɛnrɛ ti 'juu baa Wurɔ 3.13.

Yewe, -mi puʔɔ ma mi suɔ !61 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè, màʔagɛlɛ kataanri gɔri+ wè.2 ʔé Yewe, fǎga mi wuʔɔ muɔ funyɛrigɛ nī gèʔ;fǎga mi kpúɔn muɔ fundanʔanigɛ nī gèʔ.3 Yewe yo, ‑nyinimɛ taa mi nɛ̄, nɛ́ ki cɛ́n mi yē ŋɔri fùn;Yewe, ‑mi puʔɔ, nɛ́ ki cɛ́n laamɛ pi 'piɛn mi nī,mi céri tiī nɛ fún nɛ yàʔará.4 Mi nàzɔn wi mìɛni nɛ fún.ʔé Yewe, lɛ̀lɛ jori muɔ bé kúɔ bé nɛ́ ga nyinimɛ taa mi nɛ̄ ?5 Koli ma pa mi yige pe kiyɛ nī yè, Yewe !‑Mi sìi suɔ wè muɔ bànguɔ dɛ́nigɛ kire kɛnmɛ nɛ̄ !6 Kúbilo tiʔɛ nī gè, ŋáa wi bé ní gbɛ̀ muɔ míʔɛ yeri gè ?Baa kusiʔi nī gè, ŋáa wi bé ní gbɛ̀ muɔ síɛri ?7 Mi nyɛ́nì fùrɔ céri nɛ̄ dè, bɛ̀ mi nɛ cíɛn wè.Pìlige nī gè, mi yéturo tiī nɛ mi yasinɛgɛ nyígi gè,mi 'nyɛni nɛ̀ mi ngbɔnigɔ fuɔn gè.8 Mi nyapigele ke nyɛ́nì fùrɔ mi yétuniʔɛrɛ kɛnmɛ nɛ̄ bè,ke fànʔa ki nyɛ́nì cɛ̀ri mi piɛnnɛ pe mìɛni kɛnmɛ nɛ̄.9 Yeli bálì yiyē nɛ kapiʔile kpínʔini gèle, ye‑ koli yeri waa !Nɛ́ ki cɛ́n Yewe nyɛ́nì mi kɔngɔ lúʔu gè+.10 Wi nyɛ́nì ti lúʔu bà mi 'wi fiɛn wènɛ́ jo wi‑ nyinimɛ taa mi nɛ̄ wè,a Yewe 'mi náarigɛ cò gè.11 Fìɛrɛ bé tɔ́n mi leguulo pe mìɛni nɛ̄,pe béri fún de yàʔará;pe bé koli bèri waa fáarifaari, bé sí faʔara taa.
         
            
               	màʔagɛlɛ kataanri gɔri: Kiì fílige nɛ̀ cɛ́nʔ. Eburu siɛnrɛ nī dè, ki kɔri wi 'jo: «kataanri». Ki bé ní gbɛ̀
                     yiʔɛ bè juu bè jo: «yékpogbuʔɔlɔ».

               	Wéli baa Mat 7.23; Luk 13.27.

Yewe yo, -tànʔa kɛn m'mɛ́ !71 Dawuda funbiɛnrɛ ŋúnugo+ gī, gàa wi 'ŋú Yewe mɛ́ Kusi+ wuʔu nɛ̄ gè, ŋàa wi 'kɔ́n Bɛnzamɛ saʔa tùlugo nī gè.2 ʔé Yewe mi Kulocɛliɛ, muɔ láara mi 'fɛ̀ nɛ̀ làri.‑Mi suɔ pe kɔli nī, bàli pe mìɛni pe mi cìrá bèle, ‑mi suɔ pe mɛ́ !3 Á kire bɛ̀ʔ gè, pe bé mi cɛnminɛmajo bɛ̀ jàri wí cî yajuʔu cɛnminɛ gè,m'bé kò kaanyigele; siɛn sǐ taa bè mi cò bè mi suɔ pe mɛ́ʔ.4 Yewe mi Kulocɛliɛ, a ki 'nyaa mi nyɛ́nì ki kpíʔile gàa pe nyu gè,a mi kiyɛ yi 'kapiʔi kpíʔile gè,5 a ki 'nyaa mi 'koli mi kàdɔnwɔ wáà mɛ́,á mi 'ki yaʔa a mi piɛn wi 'fɛ̀ nɛ̀ suɔ tànʔa fùn wè+,6 ‑ki kpíʔile mi leguulo pe‑ mi cìra jò,bè mi tánʔana tárigɛ nī gè bè mi fulolo wiiwe,bé mi míʔɛ cúʔɔ gè bè màʔa. Ye‑ ŋɔ́ cɛ̀.7 ʔé Yewe, yɛ̀ nɛ́ muɔ funyɛrigɛ ní gè !Yɛ̀ ma yéri mi piɛnnɛ pe fundanʔanigɛ kúrugu gè !Yɛ̀, Yewe mi Kulocɛliɛ, mi kɛnmɛ nɛ̄; ma mi sáʔa,muɔ ŋáà ma 'kàyuʔujuuro sɔ́migɔ dè nɛ̀ tɛ́ngɛ dè.8 Ki 'yɛli kùlogolo gboli ni‑ muɔ màʔa bè suʔu;muɔ wè, dí muɔ sí tɛ́ni pe naamɛ gè.9 Yewe yo, muɔ wī kùlogolo ke 'kàyuʔujuuwo wè.‑Tànʔa kɛn m'mɛ́ mi sínmɛ pire kɛnmɛ nɛ̄,bɛ̀ mi yē kolimɔ fùn muɔ yiʔɛ mɛ́ gè !10 Ma siɛnpiiwe wi kakpiʔiligele yérige gèle,má lìrimɛ le siɛnsinwɛ nī wè, muɔ ŋáà wī Kulocɛliɛ sínwɛ wè,muɔ ŋáà ma funyɔ nɛ́ sɔ̀ngirɔ siʔɛ dè nɛ wéli dè+.11 Kulocɛliɛ wiī mi timɔzigege,wire wiī nɛ siɛnsinminɛ suu bèle.12 Kulocɛliɛ yē kàyuʔujuuwo ŋáà wi síngi wè.Kulocɛliɛ fungo kiī nɛ tanʔana cɛngɛ ó cɛngɛ siɛnpiile kúrugu bèle.13 A siɛn ŋíì 'cíi nɛ́ jo wiǐ láʔa wi kapiʔile nɛ̄ gèleʔ,Kulocɛliɛ nɛ̂ wi kapiɛngbuɔn ŋɔsii juɔ wè+níɛ̀ wi sandali gbòbori gè nɛ̀ yaʔa.14 Wiī nɛ yakpuɔnrɔ gbòborí nɛ yɛri dàa ti yɛrɛ kpúu dè,nɛ́ kàsun ŋaaya+ ní yè.15 Ye‑ ki wéli: ŋàa wi sɔ̀ngibiire sɔ̀ngí dè,wi 'kolimɔ laala taa lè nɛ̀ káfinɛrɛ sii dè.16 Wiī nɛ kàwiʔi túru gè nɛ ki cùugí,wire tíimɛ nɛ̂ koli nɛ̀ tuu ki kàwiʔi nī gè.17 Kolimɔ kaala náà wi gbòborí lè, ni nɛ̂ koli nɛ̀ tuu wi nyùgo nī gè.Fungbɛngɛ kele gálì wi kpínʔini gèle,ke nɛ̂ koli nɛ̀ tuu wi kànyaa nɛ̄ gè.18 M'béri Yewe síɛri wè wi sínmɛ pire kɛnmɛ nɛ̄,m'béri wi míʔɛ ŋú gè: Yewe wè,wire ŋáà wī Duniya wi Mìɛni Nyùgo nɛ̄ gè.
         
            
               	Kiì fílige nɛ̀ cɛ́nʔ. A we 'ŋúnugo siɛnrɛ ti mìɛni cò dè eburu siɛnrɛ nī dè, ki kɔri
                     wi bé gbɛ̀ jo: «funbiɛnrɛ ŋúnugo.»

               	Kusi wi bé gbɛ̀ puu siɛn wáà wiyè cɛ́n wèʔ, wi yé puu baa kùlofɔli Sawuli wi kpáa
                     nī gè, baakuɔlɔ nī bèle. Pàli nɛ ki sɔ̀ngí nɛ̀ jo dùʔɔ wi 'kɔ́n Sudan kùlo mɛ́ wī;
                     eburu siɛnrɛ nī dè, Sudan kùlo lè, pe 'puu nɛ ni ye «Kusi» (wéli baa Sam2 18.21-23).

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: A mi 'mi leguu yɛrɛ cáan nɛ̀ suɔ fànʔa nɛ̄, tànʔa fùn gè.

               	Wéli baa Tìɛ 2.23.

               	Eburu siɛnrɛ nī dè, ki 'jo: wi nɛ̂ wi kapiɛngbuɔn ŋɔsii juɔ wè.Wiyè ki cɛ́n ŋàa wuʔu ki 'juu náʔa gèʔ, Kulocɛliɛ wire wī yo, leguuwo wī yo, kiì cɛ́nʔ.
                     Ki bé ní gbɛ̀ yiʔɛ bè juu bé jo: Leguu wi nɛ̂ wi kapiɛngbuɔn ŋɔsii juɔ wè.

               	Pe 'puu nɛ ŋaaya kpínʔini yè níɛ̀ kàsun tùɔndiɛyɛ kpíʔile yi nɛ̄, bèri leguulo pe
                     kàaya sórigi yè.

Yewe kpuɔmɔ nɛ́ siɛn wobo bè81 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè, Gatiyé+ gɔri wè.2 ʔé Yewe, weli Kàfɔli, kányiʔɛ nɛ̄,muɔ míʔɛ ki tɔ̀ni yē kpuʔɔ dàala ni mìɛni nī díɛʔ !Muɔ kpuɔmɔ pi 'kpúʔɔ nɛ̀ tóri nyìʔɛnɛ kpuɔmɔ nɛ̄ bè.3 Muɔ 'ki kpíʔile pìile nɛ́ pìfiɛnyɛ yi‑ muɔ gbùʔɔrɔ+bè muɔ leguulo pe nyuɔyɔ tɔ́n yè,kire ga buu pe fǎga pe fuʔɔ tɔ́n gèʔ.4 A mi 'nyìʔɛnɛ wéli lè, nàa nī muɔ kiyɛ yakpiʔilige gè,yege gè nɛ́ ŋɔgɔlɔ ní gèle gàli muɔ 'kóri nɛ̀ yérige nyìʔɛnɛ nī lè,5 ŋáa wī siɛn wè, dí muɔ de sɔ̀ngí de taʔa nɛ́ wi ní wè,lewiile bèle, dí muɔ de pe wuʔu sɔ̀ngí gè+ ?6 Muɔ 'siɛn kpíʔile wè nɛ̀ wi cɛ́rigɛ cɛ̀ muɔ tíimɛ nɛ̄, Kulocɛliɛ+.Muɔ 'kùlofɔli ndɔ̀ngɔ tɔ́n gè wi nɛ̄bè kpuɔmɔ nɛ́ kpuʔɔrɔ taʔa dè wi nɛ̄.7 Muɔ 'siɛn tɛ́ngɛ wè muɔ kɔli yafaanra ti mìɛni nyùgo nɛ̄,nɛ́ yɛrɛ ti mìɛni tɛ́ngɛ wi tɔliyɔ láara yè+:8 sìnbaala nɛ́ nìɛyɛ yi mìɛni yè, nɛ́ míɛni nyàʔayɛrɛ ní dè,9 nɛ́ yafinide ní dè dàa dī nyìʔɛnɛ nī lè, nɛ́ fúɔlɔ ní bèle kuʔɔjii luʔɔ nī gè,nɛ́ yɛrɛ ti mìɛni ní dè dàa ti tòrí kuʔɔjii koliyo nī yè.10 ʔé Yewe, weli Kàfɔli, kányiʔɛ nɛ̄,muɔ míʔɛ ki tɔ̀ni yē kpuʔɔ dàala ni mìɛni nī lè díɛʔ !
         
            
               	Kiì fílige nɛ̀ cɛ́nʔ. Eburu siɛnrɛ nī dè, ki kɔri wi bé gbɛ̀ puu nyasiɛnkɛnigɛ káà
                     gàa ki ŋúnugo kɛnmɛ tìí bè; dùʔɔ ki bé gbɛ̀ nyaa gɔri wáà felige ŋàa wi 'puu Gati
                     kàʔa wuulo mɛ́ bèle, Filisiti kùlo nī lè.

               	Ki siɛnrɛ ti 'juu baa Mat 21.16 nɛ̀ yɛli nɛ́ girɛki siɛnliɛrɛ ní dè. Eburu siɛnrɛ nī dè, ti 'ki juu nɛ́ jo: pìile nɛ́ pìfiɛnyɛ yi- kò tiɛlirige.

               	Wéli baa 144.3; Zɔbi 7.17-18. Koliyo 5-7 wuʔu nī gè, ki 'juu baa Eb 2.6-8.

               	wi cɛ́rigɛ cɛ̀ muɔ tíimɛ nɛ̄, Kulocɛliɛ:Bàli pe 'siɛnrɛ yiʔɛ dè, pe 'ti yiʔɛ tiɛyɛ yáà nī nɛ̀ jo: wi cɛ́rigɛ cɛ̀ nyìʔɛnɛ tundunminɔ nɛ̄ bèle.

               	Ki siɛnrɛ ti 'juu baa Kor1 15.27; Efɛ 1.22. Wéli baa Sél 1.26-30.

Yewe wiī kàyuʔujuuwo91 Ŋúnuŋuminɔ yiɛginiwɛ wuʔu gī, gàa pe 'ŋú jaafɔli kùugo nɛ̄ gè. Dawuda ŋúnudanʔa gī gàa pe ŋú nɛ́ yakpuɔnrɔ ní dè+.2 ʔé Yewe yo, je m'béri muɔ síɛri nɛ́ mi fungo ki mìɛni ní,m'béri muɔ kakpoliyo yi mìɛni nyu.3 M'béri fundaanra kpínʔini muɔ kɛnmɛ nɛ̄ bè,m'béri muɔ míʔɛ ŋú gè,muɔ ŋáà wī Duniya wi Mìɛni Nyùgo nɛ̄ gè.4 A mi leguulo pe kɛ́nì koli kàduʔu mɛ́ gènɛ́ kúrugo nɛ̀ láʔa nɛ̀ tuu muɔ yiʔɛ mɛ́ gè, siɛn sǐ ní pe nyaaʔ.5 Nɛ́ ki cɛ́n muɔ nyɛ́nì kàyuʔu juu gè nɛ̀ tànʔa kɛn m'mɛ́.Muɔ nyɛ́nì tɛ́ni muɔ kùlofɔlilɔ kácunʔɔ nɛ̄ gènɛ kàyuʔu nyu gè nɛ́ sínmɛ ní.6 Muɔ 'fuu nɛ̀ kpɛ̀ni kùlogolo nɛ̄ gèle,nɛ̀ siɛnpiile kpúu bèle péwu, muɔ 'pe míʔɛ tɔ́n gè súuri.7 Leguulo pe woli ni 'cúʔɔ nɛ̀ kúɔ wī péwu;muɔ nyɛ́nì kàaya yɛ̀gɛ yè yi tɛ́nidiɛyɛ nī yè,siɛn sǐ ní sɔ̀ngi daa nɛ́ yi ní cíginiʔ.8 Nɛ̀ ki yaʔa Yewe wire yē tɛ́niwɛ súuri wi kùlofɔlilɔ kácunʔɔ nɛ̄ gè;wi 'ki tɛ́ngɛ nɛ̀ ki yérige bèri siɛnnɛ kàyuʔu nyu gè.9 Wire wiī nɛ duniya siɛnnɛ kàyuʔu nyu gè nɛ síngi,níɛ kùlogolo siɛnfeliye nári nɛ́ sínmɛ ní.10 Yewe wire wī wuʔɔgɔfɔlilɔ líʔirejodiʔɛ gè,wi líʔirejodiʔɛ gè fùrɔgɔ lɛ̀lɛ nī lè.11 Bàli pe 'muɔ míʔɛ cɛ́n gè, pe nɛ̂ pe sɔ̀ngirɔ taʔa dè muɔ nɛ̄,nɛ́ ki cɛ́n muɔ Yewe wè,bàli pe 'muɔ caa wè, muɔ̌ ga tíi fɛ̀ bè pe wáaʔ.12 Yeri ŋú yeri Yewe gbùʔɔrɔ́ wè,wire ŋáà wī tɛ́niwɛ fànʔa nɛ̄ gè Siyɔn kàʔa nī gè;yeri wi kakpiʔiligele nyu gèle kùlogolo kálì siɛnnɛ mɛ́ bèle.13 Nɛ́ ki cɛ́n wi wè nɛ cìʔí wuʔɔgɔfɔlilɔ pe kɔnwaara nɛ̄ dèʔ.Wire wi nɛ̂ taʔa siɛnkpuuwo nɛ̄ wè bè wi kapiile fuʔɔ tɔ́n gè wi mɛ́,nɛ́ ki cɛ́n wiī nɛ sɔ̀ngí nɛ taʔa nɛ́ bìli ní wi 'kpúu bèle.14 Yewe yo, ‑nyinimɛ taa mi nɛ̄,‑ki wéli bɛ̀ pe 'wuʔɔgɔ taʔa gè mi nɛ̄ wè, bàli mi 'biɛn bèle,muɔ ŋáà ma bé gbɛ̀ mi suɔ bè láʔa kùu wìile nɛ̄ lè !15 ‑Mi suɔ, kire ga buu mi de muɔ gbùʔɔrɔ́Siyɔn kàʔa wìile nyuɔ nɛ̄ gè, Siyɔn siɛnnɛ yiʔɛ mɛ́ gè.16 Kùlogolo siɛnfeliye yiī nɛ tun kàwiʔi nī gè gàa pe 'túgu gè,pe tɔliyɔ yi nɛ̂ cò jùɔ nī wè ŋàa pe 'cáan wè+.17 Yewe nyɛ́nì wìi tìɛ; wi 'kàyuʔu juu gè.Yewe 'ki kɔ̀rirɔ a siɛnpiiwe wi 'wìi còwi tíimɛ kakpiʔiligele nɛ̄ gèle. Yakpuɔnrɔ tùnmɔ+. Ye‑ ŋɔ́ cɛ̀. 18 Siɛnpiile pe mìɛni bèle,nɛ́ kùlogolo kálì siɛnnɛ pe mìɛni ní bèle,bàli pe cî fìʔɛ nɛ́ Kulocɛliɛ ní wè,peli pe nɛ̂ koli nɛ waa kusiʔi mɛ́ gè.19 Nɛ́ ki cɛ́n Kulocɛliɛ wi nɛ̌ ga fìʔɛ nɛ́ fùrɔgɔfɔlilɔ ní bèleʔ;wuʔɔgɔfɔlilɔ bálì pe 'pe sɔ̀ngirɔ taʔa dè wi nɛ̄ wè,pe sɔ̀ngirɔ taʔadiʔɛ kiǐ ga cúʔɔʔ.20 Yewe yo, yɛ̀! Fǎga ki yaʔa siɛnnɛ pe fànʔa taaʔ !Ma kùlogolo kálì siɛnnɛ kàyuʔu juu gè muɔ yiʔɛ mɛ́ gè !21 Yewe, ‑fíɛgbuɔrɔ wáa pe nɛ̄,kire ga buu kùlogolo kálì siɛnnɛpe‑ ki cɛ́n peli yē siɛnnɛ yákuɔ wī. Ye‑ ŋɔ́ cɛ̀.
            
               	Ki bé gbɛ̀ nyaa faʔa gè, Ŋúnuyɔ 9 nɛ́ 10 ní wè, yi yé puu ŋúnugo nigbe, bɛ̀ kiī nɛ
                     nyaʔa girɛki siɛnliɛrɛ nī dè. Yi mìɛni siin pínɛ nɛ̀ ŋúnugo nigbe ŋú, siɛnkanʔana
                     gboli ó gboli nɛ séligi nɛ́ sɛbɛkaanna láà ní; sɛbɛkanʔana ó sɛbɛkanʔana ke taanni
                     kìye táanni nɛ̀ yɛli nɛ́ Eburulo alifabe ní wè. Ŋúnuyɔ yáà míɛni nyɛ́nì sɛbɛ bɛ̀ nyàa
                     tíɛlɛ yè: 25, 34, 111, 112, 119, 145.

               	Wéli baa 7.16-17.

               	Yakpuɔnrɔ tùnmɔ: Kiì fílige nɛ̀ cɛ́nʔ. Eburu siɛnrɛ nī dè, ki kɔri wi bé gbɛ̀ puu yakpuɔnrɔ tùnmɔ, kire ga laa ŋɔ́daatiɛlɛ náà ni tɔni cɛ̀ri, á kire bɛ̀ʔ bèri ŋú nyuɔ laamɛ nī. Gìi ki 'fílige nɛ̀ cɛ́n gè, ki bé gbɛ̀ nyaa yéridiʔɛ káà gī gàa ki 'kpúʔɔ «yéri cɛ̀»
                     nɛ̄ wè.

Yewe yo, muɔ yē sé ?101 Yewe yo, gáa sí nɛ̄ muɔ 'kò baa liilige ?Gáa nɛ̄ muɔ 'làri fùrɔgɔ lɛ̀lɛ nī lé+ ?2 Siɛnpiiwe wè, nɛ́ wi fungbuʔɔ ní gè,wi nɛ̂ ŋàʔana nɛ̀ taʔa fuunmɔfɔlilɔ nɛ̄ bèle,wi nɛ̂ sɛ́nì pe cò nɛ́ wi kpìlikpili ní wè.3 Nɛ̀ pínɛ, siɛnpiiwe wè, wi nìɛ wìi nyíɛnɛnɛ́ wi fungbuʔɔ wori ní dè;nyabiɛnnɛfɔli wire wi nìɛ dɛ́ngɛ siɛnrɛ nyuYewe kɔli mɛ́ gè nɛ wi tíʔɛ.4 Siɛnpiiwe wè, wi yiʔɛ kiī taʔaga,Kulocɛliɛ wè baa wi sɔ̀ngirɔ nī dèʔ,dí gàa wire nɛ kpínʔini gè, Kulocɛliɛ wi wè ki nyaʔaʔ+.5 Gàa wi kpínʔini gè ki nìɛ nyuʔɔ súuri.Muɔ kàyuʔujuuro ti 'líili wi nɛ̄; wi wè sɔ̀ngí nɛ́ ti níʔ.Wiī nɛ tíɛnrɛ wáari níɛ nyuɔ mari gè wi leguulo nɛ̄ bèle.6 Wiī nɛ ki sɔ̀ngí wi fungo nī gè nɛ́ jo:«Miì je ga tuu bè nyaaʔ. Mi wè, wuʔɔgɔ sǐ ga tíi nɔ̀ mi nɛ̄ʔ.»7 Wi nyuɔ ki nìɛ dɛ́ngɛ siɛnrɛ nyu;wi nyasiɛnkanʔana ke mìɛni yē káfinɛrɛ níɛ yáa kpuʔɔ+;wi nyinɛ láara lè, siɛnpiire nɛ yigi baa níɛ lúʔu.8 Wiī nɛ làrí nɛ yèrí vòyo táanni yè,níɛ kanaasingbiʔilile kpúu bèle wi làridiʔɛ nī gè;wi nyapigele kiyē nɛ wéli nɛ mári nɛ ŋɔrifunvɔli caa wè.9 Wi nìɛ wi palilɛ nɛ mári majo jàri wī, làridiʔɛ nī gè;wi nìɛ fuunmɔfɔli palilɛ wè bè wi cò;wi nɛ̂ wi cò wi jùɔ nī wè níɛ̀ wi píle nɛ̀ pɛn wìi mɛ́.10 Wi nɛ̂ gbɔbi nɛ̀ subulo, á ŋɔrifunvɔli wi nɛ̂ tuu wi kiyɛ nī yè.11 Siɛnpiiwe wi nìɛ ki sɔ̀ngí níɛ jo:«Kulocɛliɛ wiǐ je ga tɔ́ri nɛ́ ki níʔ.Wi nyɛ́nì wi yiʔɛ làrigɛ gè; wi wè yakaa nyaʔaʔ.»12 Yewe yo, yɛ̀! Kulocɛliɛ, -muɔ kɔli yɛ̀gɛ gè,fǎga fìʔɛ nɛ́ fuunmɔfɔlilɔ ní bèleʔ !13 Gáa nɛ̄ siɛnpiiwe wi nɛ̂ Kulocɛliɛ tíʔɛ wè ?Gáa nɛ̄ wi ki nyu wi fungo nī gè nɛ́ jo:«Kulocɛliɛ sǐ je ga mi yúgo nɛ́ ki níʔ» ?14 Nɛ̀ ki yaʔa muɔ sí nɛ wuʔɔgɔ nɛ́ fùrɔgɔ ki mìɛni nyaʔa.Muɔ nɛ kòrí nyɛwɛ bè ki mìɛni cò muɔ kɔli nī gè !Ŋɔrifunvɔli wi nɛ̂ wìi yaʔa muɔ kiyɛ nī yè;muɔ wī círiwe sáʔafɔli wè.15 ‑Siɛnpiiwe wi kɔli kaa gè !Ma wi yúgo nɛ́ wi kapiigbiʔiligele ní gèle;wi kakpiʔiligele ke fǎga ní nyaaʔ !16 Yewe yē Kùlofɔli súuri lɛ̀gɛlɛ ke mìɛni nī !Wi 'kùlogolo kálì siɛnnɛ cúʔɔ bèle nɛ̀ yige péwu wi kùlo nī lè.17 Yewe yo, gàa wuʔɔgɔfɔli wi caa gè, muɔ nyɛ́nì ki cɛ́n !Muɔ nɛ lèbaanna nyɔ́gi wi nī, níɛ lúru wi mɛ́.18 Muɔ nɛ tànʔa kanʔa círiwe mɛ́ wè nɛ́ wuʔɔgɔfɔli ní wè,kire ga buu siɛnpiiwe fǎga ní de fíɛrɛ wáarisiɛnnɛ nɛ̄ bèle dàala nɛ̄ lèʔ.
         
            
               	Wéli baa 9.1 kaliwɛgɛ ki táanmɛ gè.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: Kulocɛliɛ wi wè baaʔ; wi wè nɛ wuʔɔgɔ tari siɛn nɛ̄ wi kapiile kɛnmɛ nɛ̄ʔ.

               	Pɔli 'tiʔɛ gáà siɛnrɛ líɛ dè nɛ̀ ti juu Wurɔ 3.14. Wéli baa Mat 12.34.

Yewe wire wī mi làridiʔɛ gè111 Ŋúnuŋuminɔ yiɛginiwɛ wuʔu gī. Dawuda wuʔu gī.Mi 'líʔire jó Yewe mɛ́. Gáa nɛ̄ yeli bé sí ní mi yɛmi de fini bɛ̀ sínjapile tíɛlɛ nyagurugo nɛ̄ gè ?2 Nɛ́ ki cɛ́n ki n'gɛ, siɛnpiile pe nyɛ́nì sandali píle gènɛ́ ŋaʔa kɔ̀n gè nɛ̀ taʔa kpàtaan nɛ̄ wèbè ki ŋɔ yebilige nī gè siɛnsinminɛ nɛ̄ bèle. 3 A kùlo ni kàkpuɔnnɔ pe 'cúʔɔ bèle o,gáa siɛnsinwɛ wi bé ní gbɛ̀ kpíʔile ?4 Yewe wiī baa wi nàkpaanjɛngɛ nī gè,wiī tɛ́niwɛ wi kùlofɔlilɔ kácunʔɔ nɛ̄ gè nyìʔɛnɛ nī lè.Wi nyapigele kiyē nɛ nyaʔa;wiī nɛ lewiile ciʔige bèle nɛ wéli.5 Yewe nɛ̂ siɛnsinminɛ ciʔige bèle nɛ̀ wéli nɛ́ míɛni siɛnpiile ní bèle.Siɛn ŋáà wī fungbɛngɛ kele ke 'wi dɛ́ni gèle,ki siɛn wi nyɛ́nì Yewe biɛn.6 Wi bé kàsunsindari+ nɛ́ tabiɛnmiige tìrige gè nyìʔɛnɛ nī lèbè wo siɛnpiile nɛ̄ bèle; pe liɛlɛ ni bé puu káfalifuugo.7 Nɛ́ ki cɛ́n Yewe nyɛ́nì sín, kasingele ke 'wi dɛ́ni;siɛnsinminɛ pe bé wi yiʔɛ nyaa gè.
         
            
               	kàsunsindari: Tiʔɛ gáà siɛnrɛ dè, weli 'ti yiʔɛ nɛ̀ juu nɛ̀ yɛli nɛ́ girɛki siɛnliɛrɛ ní dè. Eburu
                     siɛnrɛ ti 'ki juu nɛ́ jo: jùɔlɔ. Kire yé nyaa wuʔɔyɔ nyáà wuʔu ki 'juu koliyo nyáà nī yè, nyàa Yewe yé taʔa siɛnnɛ
                     nɛ̄ bèle baa Sodɔmi kàʔa wuulo nɛ̄ bèle pe kapiʔile kɛnmɛ nɛ̄ bè (wéli baa Sél 19.24).

Yewe siɛnrɛ ti 'fílige; siɛnnɛ peli pe finɛnɛ121 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè, màʔagɛlɛ kataanri gɔri+ wè.2 Yewe yo, pa mi suɔ ! Nɛ́ ki cɛ́n siɛn ní wè bileʔ ŋàa wi 'wìi puɔ muɔ nɛ̄ʔ.Siɛnnɛ ní wè bileʔ bàli nɛ̄ m'bé gbɛ̀ mi sɔ̀ngirɔ taʔa dèʔ.Pe ní cɛ wè nyaʔa púlo lewiile nī bèleʔ.3 Siɛn ó siɛn 'kò nɛ finɛnɛ wi siinyɛni mɛ́ wè;pe mìɛni 'kò nɛ nyatanʔa siɛnrɛ nyu nɛ̀ ki yaʔa pe wè funviire níʔ.4 Ki 'yɛli Yewe wi‑ pe nyasɛnyɛ celile yè, nyàa yi siɛnnɛ fáanni bèle,nɛ́ pe nyigele ní gèle gàli ní pe nyu nɛ pìye kpóri wè,5 siɛnnɛ bálì pe 'ki juu nɛ́ jo: «Weli nyigele keli ní weli bé fànʔa taa !Weli nyuɔsɛnyɛ yi 'juu macɛ́n; ŋáa wi bé ní gbɛ̀ puu weli kàfɔli ?»6 A Yewe sí jo: «Píra ŋáà nī wè, m'bé yɛ̀fuunmɔfɔlilɔ peli kɛnmɛ nɛ̄, bàli pe wuʔɔ bèle,nɛ́ fùrɔgɔfɔlilɔ ní bèle, bàli pe cíɛn bèle.M'bé suɔlɔ gbòbori lè bè yaʔa siɛnnɛ mɛ́ bèlebàli pe 'wàli nɛ̀ wáa bèle.»7 Yewe siɛnrɛ ti 'fílige bɛ̀ walifiiwe tíɛlɛ,walifiiwe ŋáà pe 'le vúguruyo kàsun+ nī gè tɔliyɔ kɔlisiin yènɛ̀ fuɔnrɔ yige dè wi nī dè.8 Yewe yo, muɔ bé weli wéli bé weli màʔa bè suʔulɛ̀gɛlɛ ke mìɛni nī kɛ̀nnɛ náà siɛnnɛ nɛ̄ bèle.9 Nɛ́ ki cɛ́n siɛnpiile piyē nɛ nyaari nɛ máritiɛyɛ yi mìɛni nī yè,bà sìpiimɛ piī nɛ niʔɛgi lewiile sunʔɔmɔ nī bè+.
         
            
               	Wéli baa 6.1 kaliwɛgɛ ki táanmɛ gè.

               	kàsun: Eburu siɛnrɛ nī dè náʔa gè, siɛnrɛ dáà tiì fíligeʔ.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: lewiile piyē nɛ ŋàʔaná kacuʔɔrɔ kúrugu dè bà siɛnnɛ piyē nɛ ti tòbiló dè.

Fúɔ lɛ̀lɛ jori nī, Yewe ?131 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Yewe yo, lɛ̀lɛ jori nī muɔ bé fìʔɛ nɛ́ mi ní ?Súuri lé ?Fúɔ lɛ̀lɛ jori nī muɔ bé muɔ yiʔɛ làrigɛ gè mi nɛ̄ ?3 Lɛ̀lɛ jori nī m'béri cáanri nɛ́ mi funzɔngirɔ ní dè,nɛ́ mi funbiɛnrɛ ní dè mi fungo nī gè,cɛnguɔmɔ cɛngɛ ó cɛngɛ gè ?Fúɔ lɛ̀lɛ jori nī mi leguu wi bé fànʔa taa mi nɛ̄ wè ?4 Yewe mi Kulocɛliɛ yo, ‑ki wéli, má mi náarigɛ cò gè !Te báan ma pa ŋɔri nyɔ́gɔ mi nīsɛ́ni kùu ŋɔ́nimɔ pi 'mi líɛ wè.5 Á kire bɛ̀ʔ gè, mi leguu wi bé ki juu bé jo wire nyɛ́nì mi jáa;mi piɛnnɛ pe béri fundaanra kpínʔini mi tuulo wori nɛ̄ dè.6 Nɛ̀ sí ki yaʔa mi wè,muɔ bànguɔ dɛ́nigɛ kire nɛ̄ mi nyɛ́nì mi sɔ̀ngirɔ taʔa dè.Mi fungo ki béri fundaanra kpínʔini bà muɔ 'mi suɔ wè.M'béri ŋú Yewe mɛ́,nɛ́ ki cɛ́n wi nyɛ́nì ti mìɛni kpíʔile m'mɛ́.

Siɛn nigbe wè bile nɛ kacɛ̀ngɛ kpínʔiniʔ141 Ŋúnuŋuminɔ yiɛginiwɛ wuʔu gī. Dawuda wuʔu gī.Lelabiligɛ kiī nɛ ki sɔ̀ngí ki fungo nī gè nɛ́ jo:«Kulocɛliɛ wè baaʔ.»Wi fungo ki 'núʔɔ kacɛ́nmɛ fùn;wi kakpiʔiligele kiyē karigɛlɛ.Siɛn nigbe wè bile nɛ kacɛ̀ngɛ kpínʔiniʔ+.2 Nyìʔɛnɛ naamɛ gè,a Yewe wi 'nyùgo cùungu gè nɛ̀ lewiile wéli bèle,bè ki wéli a ki yē wàa yē síciliwe,a ki yē wàa nɛ Kulocɛliɛ caa wè.3 A wi 'ki nyaa pe mìɛni nyɛ́nì koligo wáa gè.Pe mìɛni bìnɛ funyɔ yiī núʔɔyɔ.Wàa wè kacɛ̀ngɛ kpínʔiniʔ, wàa fáalaʔ.4 Siɛnnɛ bálì pe mìɛni pe kapiʔi kpínʔini gè,piyè yakaa cɛ́nʔ wī lé ?Nɛ́ ki cɛ́n piyē nɛ mi siɛnnɛ káa bèlemajo bɛ̀ pe cî nɛ suro líi dè+.Pe cɛ wè nɛ Yewe míʔɛ yeri gè púloʔ !5 Pe m'bɛlɛ, fíɛrɛ nɛ pe cògí, pe 'fún nɛ yàʔará,nɛ́ ki cɛ́n Kulocɛliɛ yē wi siɛnsinminɛ gbolini sunʔɔmɔ nī bè.6 Yeli siɛnpiile bèle,yeli bé cɛ gbɛ̀ri fuunmɔfɔlilɔ tíʔɛ bèle wī;gàa pe sɔ̀ngí bè kpíʔile gè, yeli bèri fìɛrɛ tɔ́ngi ki nɛ̄,kire nɛ́ ki mìɛni ní Yewe wī pe làridiʔɛ gè.7 Yeli sì ki cɛ́nʔ lé, Yewe wire bɛ̀ʔ léwi bé kɔ́n Siyɔn nyagurugo mɛ́ gèbè suɔlɔ kɛn lè Isirayɛliyé mɛ́ bèle lé ?A Yewe kɛ́nì wi siɛnnɛ pe kele cuɔnri gèle,Yakuba+ béri fundaanra kpínʔini,Isirayɛli siɛnnɛ pe bé puu fundaangbuɔrɔ nɛ̄ !
         
            
               	Koliyo nyáà wuʔu 1-3, Pɔli 'ki siɛnrɛ líɛ dè nɛ̀ ti juu baa Wurɔ 3.10-12.

               	majo bɛ̀ pe cî nɛ suro líi dè:Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: bɛ̀ pe cî nɛ búru káa wè.

               	Yakuba wire wī Isirayɛliyé tuuliʔɛ gè.

Ŋáa wi bé gbɛ̀ kò nɛ́ Yewe ní wè ?151 Dawuda ŋúnudanʔa gī gàa pe ŋú nɛ́ yakpuɔnrɔ ní dè.Yewe yo, ŋáa wi bé gbɛ̀ súɔn muɔ kòridiʔɛ nī gè ?Ŋáa wi bé gbɛ̀ kò muɔ nyagurugo wàlidɛngɛgɛ nɛ̄ gè ?2 Siɛn ŋáà wi tári nɛ́ funviige ní gè,níɛ kasingele kpínʔini gèle,níɛ kányiʔɛ nyu nɛ̀ yɛli nɛ́ wi fungo ki mìɛni ní gè,3 siɛn ŋáà nyinɛ niì wi jáa lèʔ,ŋàa wiì kapiʔi kpíʔile wi siinyɛni nɛ̄ wèʔ,ŋàa wi wè wi siɛnnyɛni míʔɛ córi gèʔ.4 Wi wè fɔ̀ligí siɛncuʔɔwɔ nɛ̄ wèʔ,nɛ̀ sí ki yaʔa wiī nɛ kpuʔɔrɔ tari bàli nɛ̄ pe Yewe fìʔɛ́ wè.A wi 'kàli nɛ̀ kɛn siɛn mɛ́, wi nɛ̂ ti fori;wi nɛ̌ siɛnrɛ yiʔɛ dèʔ a ki cɛ́nì gbɛ̀n gè.5 A wi 'wali fuʔɔ le siɛn nɛ̄ wè, wi nɛ̌ de tɔ̀ni caa ki nīʔ+.Wi nɛ̌ fɔ̀li bè wali nùʔɔrɔ suɔʔ,bè sí jo kanaasingbiʔiliwe wi 'finɛ.A siɛn wiī nɛ tári kɛnmɛ báà nɛ̄ bè, yakaa sǐ gbɛ̀ wi cúungoʔ.
         
            
               	Wéli baa Yir 22.24; Fàn 23.20.

Siɛn 'yɛli wi- wi sɔ̀ngirɔ taʔa dè Kulocɛliɛ wire nɛ̄161 Dawuda ŋúnuzɛbɛgɛ+ gī.Kulocɛliɛ yo, ‑mi màʔa ma suʔu,nɛ́ ki cɛ́n mi nyɛ́nì líʔire jó muɔ mɛ́.2 Mi 'ki juu Yewe mɛ́ nɛ́ jo: «Muɔ wī mi Kàfɔli wè,mi nɛ mi yanyige ki mìɛni taʔa muɔ nī.»3 Bàli bīɛlɛ muɔ wuulo bèle+ kùlo nī lè,bàli bīɛlɛ kùlo yiɛgininɛ bèle,pe nyɛ́nì mi sɔ́migɔ nɛ̀ dɛ́ni kányiʔɛ ní.4 Bìli bīɛlɛ pe pɛ́nì láʔa muɔ nɛ̄ nɛ yɛrɛ táà tiiyɛ sungu dè,pe bé ní kàa fàri pe wuʔɔgɔ nɛ̄ gè+.Miǐ ga tíi pe yajuuro sìsiɛn líɛ gè bè wo kakuɔrɔʔ,mi nyuɔ kiǐ ní ga tíi pe yasunro míɛyɛ yeri yè cíginiʔ.5 Yewe muɔ yē mi kɔrigɔ nɛ́ ní mi tɔ̀ni nɛ̀jogo;mi mbànʔa kele kiyē muɔ kiyɛ nī.6 Láʔagɛlɛ gálì muɔ 'tìɛ mi nɛ̄ gèle, ke tiɛyɛ yiī cɛ̀nyɛ;ʔaan, kányiʔɛ nɛ̄, mi nyɛ́nì kɔrigɔ taa gìi ki sɔ́migɔ nɛ̀ nyuɔ gè.7 Mi nɛ kpuʔɔrɔ tari dè Yewe nɛ̄ wè,wire ŋáà wi nyu nɛ tìí mi nɛ̄ wè.ʔaan, pìlige nī gè, mi fungo ki nìɛ mi tɛnmɛ.8 Mi Yewe kínigi wè mi yiʔɛ mɛ́ kire ga buu wi‑ kò baa súuri;bɛ̀ wi yē mi kàliige mɛ́ gè, miǐ gbɛ̀ cúungoʔ+.9 Kire nɛ̄ mi nàzɔn wiī fundaanra nɛ̄,nɛ́ míɛni mi fungo kiī nɛ muguri.ʔaan, mi céri tiī ŋɔ́daala nɛ̄.10 Nɛ́ ki cɛ́n muɔ sǐ ga tíi mi yaʔa kusiʔi nī gèʔ,muɔ míɛni sǐ fɔ̀li bè mi yaʔa baa nyɛgɛ nī gèʔ,mi ŋáà wī puɔwɔ muɔ nɛ̄ wè+.11 Muɔ bé fɔ̀li bè sìi koligo tìɛ gè mi nɛ̄;m'bé fundaangbuɔrɔ taa muɔ yiʔɛ mɛ́ gè,nɛ́ katanʔana ní muɔ kàliige kɔli mɛ́ gè lɛ̀lɛ ó lɛ̀lɛ nī.
         
            
               	Náʔa gè, eburu siɛnrɛ nī dè kiì fílige nɛ̀ cɛ́nʔ. Eburu nyasiɛnkɛnigɛ ki bé gbɛ̀ jo:
                     náarigɛ kire ga laa kasɛbɛlɛ.

               	Bàli bīɛlɛ muɔ wuulo bèle: Náʔa gè, eburu siɛnrɛ nī dè kiì fílige nɛ̀ cɛ́nʔ. Eburu nyasiɛnkɛnigɛ gáà ki bé gbɛ̀
                     jo nyìʔɛnɛ tundunminɔ kire ga laa siɛnsinminɛ bálì pe 'taʔa Kulocɛliɛ nɛ̄.

               	Eburu siɛnrɛ nī dè náʔa gè, siɛnrɛ dáà tiì fíligeʔ.

               	Koliyo nyáà nī yè 8-11, ki 'juu baa Kakpi 2.25-28 nɛ̀ yɛli nɛ́ girɛki siɛnliɛrɛ ní dè, bè juu Zezi Kirisi nyɛ́yirile wuʔu nɛ̄ gè.

               	Ki siɛnrɛ ti 'juu baa Kakpi 13.35 nɛ̀ yɛli nɛ́ girɛki siɛnliɛrɛ ní dè, bè juu Zezi Kirisi nyɛ́yirile wuʔu nɛ̄ gè.

Siɛnpiile pe 'mi màʔa nɛ̀ suʔu171 Dawuda náarigɛ gī.Yewe yo, lúʔu mi kajuusinnɛ mɛ́ lè, ‑mi kɔngɔ lúʔu gè.‑Muɔ ngbúʔulo cɛ̀li gèle ma mi náarigɛ lúʔu gè,gàa ki 'yiri mi nyuɔ nī gè, kányiʔɛ wuʔu gè.2 Mi kàyuʔujuuro ti 'yɛli bè yɛ̀ muɔ mɛ́,muɔ nyapigele ke bé ki nyaa gàa gī sínmɛ bè.3 Muɔ nyɛ́nì mi fungo siʔɛ gè nɛ̀ wéli,muɔ 'mi cúungo nɛ̀ wéli pìlige nī gè, muɔ sì yafiɛn nyaaʔ.Mi 'ki nyíɛnɛ nɛ̀ kɔ̀n nɛ̀ jo mi nyuɔ kiǐ ga tíi káfinɛrɛ juuʔ.4 Gàa siɛnsɛnminɛ piyē nɛ kpínʔini gè, kiì mi líɛʔ.Bɛ̀ mi 'taʔa muɔ nyasiɛnrɛ nɛ̄ dè,a kire 'ki yaʔa mi sì fungbɛnyɛfɔlilɔ koligo líɛ gèʔ.5 Mi 'yéri nɛ̀ nìre wáa nɛ̀ taʔa muɔ yedanyɔgɔlɔ nɛ̄ gèle,mi tɔliyɔ yiì pɔ̀li nɛ̀ yiri muɔ koligo nī gèʔ.6 Kulocɛliɛ, mi nɛ muɔ yerinɛ́ ki cɛ́n muɔ bága siɛnnugoro kɛn dè mi mɛ́.‑Líiye cáan m'mɛ́, ma mi siɛnrɛ lúʔu dè.7 ‑Ki tìɛ mi nɛ̄ kɛnmɛ bíì nɛ̄ muɔ bànguɔ dɛ́nigɛ kele+ke 'kpúʔɔ nɛ́ nyuɔ gèle,muɔ ŋáà miɛ̄ nɛ siɛn suu nɛ́ muɔ kàliige ní gè,siɛn ŋáà wi fé bè suɔ wi túnvɔlilɔ mɛ́ bèlebàa líʔire jó muɔ mɛ́ wè.8 Te mi wéli bɛ̀ muɔ nyapisiɛn tíɛlɛ;ma mi làrigɛ muɔ fíkɛnyɛ nyúmɔ nī bè+.9 Ma mi líili siɛnpiile nɛ̄ bèle bàli pe mi caa nɛ́ cúʔɔmɔ ní bè;‑mi líili mi leguulo nɛ̄ bèle, bàli pe 'mi màʔa nɛ̀ suʔubè mi kpúu bèle.10 Pe 'pe funyɔ tɔ́n yè; pe wè nɛ nyinimɛ tari siɛnnɛ nɛ̄ bèleʔ+.Piyē nɛ nìɛnyiɛnigɛ siɛnrɛ nyu pe nyuɔyɔ nī yè.11 Pe m'bɛlɛ mi yedagbinʔɛnɛ táanni gèle;píra ŋáà nī wè pe 'mi màʔa nɛ̀ suʔu.Pe nyapigele kiyē mi nɛ̄, bè mi cáan,12 bɛ̀ jàriyɛliwɛ tíɛlɛ ŋàa wi 'làri nɛ wi yakaʔa palilɛ gè,bɛ̀ jàri tíɛlɛ ŋàa fungo ki 'wári bè wi kaara cɛnminɛ dè.13 Yewe yo, yɛ̀ ! Ma tún nɛ́ pe ní ! ‑Pe líɛ ma cáan,ma sí mi píle ma suɔ siɛnpiile bálì mɛ́ bèle nɛ́ muɔ ŋɔsii ní wè,14 siɛnnɛ bálì mɛ́ bèle nɛ́ muɔ kɔli ní gè, Yewe,duniya ŋáà wi siɛnnɛ mɛ́ bèle, bàli pe 'pe liɛlɛ taa lè nɛ̀ kúɔ bèle.Ma pe liyɛ nyì yè nɛ́ gàa ní muɔ 'tɛ́ngɛ pe mɛ́ gè.Pe‑ sí sɛnrɛ yaʔa dè pe pìile mɛ́ bèle a pe kɛ́nì tín bèle;peli míɛni bé sɛnrɛ yaʔa dè pe siimɛ mɛ́ bè.15 Gàa ki 'mi kúɔ wè, mi sínmɛ pire kɛnmɛ nɛ̄,mi bé muɔ yiʔɛ nyaa gè.A mi 'yɛ̀ wè, muɔ nyaana lire ni bé mi tín.
         
            
               	Eburu siɛnrɛ nī dè náʔa gè, ki 'jo: bànguɔ dɛ́niyɛ, gàa kiī nɛ wi kakpiʔiligele tìí gèle gàli ke 'kɔ́n wi dɛ́nigɛ mɛ́ gè (wéli baa Sél 32.11; Kaj2 6.42; Kaya 3.22; Ŋún 25.6; 89.2,50; 107.43.)

               	Wéli baa 36.8; 57.2; 61.5; 63.8; 91.4; Mat 23.37.

               	Kiì fílige nɛ̀ cɛ́nʔ.

Nicii, Yewe, muɔ ŋáà wī mi suɔfɔli wè181 Ŋúnuŋuminɔ yiɛginiwɛ wuʔu gī. Yewe wi baakuɔwɔ Dawuda wuʔu gī. Wi 'ki ŋúnugo siɛnrɛ juu dè nɛ̀ kɛn Yewe mɛ́ lɛ̀lɛ líì nī Yewe 'wi cò nɛ̀
         suɔ wi leguulo pe mìɛni kiyɛ nī yè+, nɛ́ míɛni wi suɔ kùlofɔli Sawuli kiyɛ nī yè+.2 ʔé, muɔ 'mi dɛ́ni díɛʔ Yewe, muɔ ŋáà wī mi ŋɔri dè !3 Yewe yē mi kàdɛnigbaala, nɛ́ ní mi làridiʔɛ lìrige gáà gī naamɛ gè,nɛ́ wire ŋáà wi 'mi píle nɛ̀ suɔ wè.Mi Kulocɛliɛ wi yē mi kàdɛnigbaala lè nàa nɛ̄ mi 'líʔire jó dè.Wiī mi timɔzigege, wi yē mi suɔfɔli ŋàa wī ŋɔri ní dè,nɛ́ ní mi líʔirejodiʔɛ.4 Mi 'kòkuulo wáa lè Yewe mɛ́+, wire ŋáà wi 'yɛli nɛ́ kpuʔɔrɔ ní dè,a wi 'mi suɔ mi leguulo mɛ́ bèle.5 Kùu fétire ti yé mi màʔa nɛ̀ suʔu;lakolinyiye nyáà yi cúʔɔmɔ kpínʔini bè, yi 'fíɛgbuɔrɔ wáa mi nɛ̄.6 ʔaan, kusiʔi ki yé mi puɔ nɛ́ ki fétire ní dè,kùu gárigɛ ki yé koli nɛ̀ mi cò.7 A mi 'Yewe yeri wè lɛ̀lɛ líì nī mi funbiɛnrɛ ti 'mi cɔ̀ri dè.A mi 'kòkuulo wáa Kulocɛliɛ mɛ́ wè, wi‑ mi suɔ.A mi kòkuulo ni 'jíin wi ngbúʔulo nī gèle.Baa wi nàkpaanjɛngɛ nī gè, a wi 'mi yékpoli lúʔu lè.8 Dàala ni 'fiɛ nɛ̀ yɛ̀ nɛ fún nɛ yàʔará,a nyaguruyo kàkpuɔnnɔ pe 'yúgɔrɔ,a yi mìɛni 'yɛ̀ nɛ cúungu wi fundanʔanigɛ kire kɛnmɛ nɛ̄.9 A wírige 'yɛ̀ nɛ yigi wi fínaʔana nī gèle,a yɛrɛsorigo kàsun 'yiri wi nyuɔ nī gè,nɛ̀ pínɛ kàsunnɛgaanyiʔɛnɛ 'fuu nɛ̀ yiri ki nī.10 Wi cé nyìʔɛnɛ múgu lè nɛ́ tìgi,á kàsadibagɛ wuʔɔ dɛ́ndɛn ní wi tɔliyɔ láara yè.11 Wi yé tánʔa nɛ̀ tɛ́ni seribɛn+ wáà nɛ̄,á wiī nɛ fini nɛ waa nɛ́ wi ní káfaligɛ nī gè.12 Wi nyɛ́nì wìi mígele yebilige nī gè nɛ̀ wìi làrigɛ,a wi 'wi kpátaʔa kpíʔile gè nɛ̀ ki tíʔɛ nɛ̀ wìi tɔ́nnɛ́ kàsadibagɛ ní gè gàa nī kàsaʔa ki yē gè,kàsadibarɛ dáà ti 'niʔɛ nɛ́ wúɔ dɛ́ndɛn dè.13 Kpìɛnmɛ báà pi nyíʔɛnɛ bè,pire 'puu nɛ yigi wi yiʔɛ mɛ́ gènɛ sùurí kàsadibarɛ nī dè,nɛ́ míɛni kàsasindari nɛ́ kàsunnɛganʔana 'puu nɛ tíri.14 Yewe 'puu nɛ kpɛ̀ní baa nyìʔɛnɛ nī lè;Kulocɛliɛ ŋáà wī Duniya wi Mìɛni Nyùgo nɛ̄ gè,wi yékpoli tùnmɔ pi 'puu nɛ lúru,nɛ́ kàsasindari nɛ́ kàsunnɛganʔana ní.15 Wi 'wi ŋaaya ŋɔ yè, a yi sɛ́nì wi leguulo cɛrigɛ bèle,nɛ́ kàsakpɛnigɛ nìʔɛgɛ ní a ki sɛ́nì pe nyaʔami.16 Yewe, a muɔ 'yékpogbuɔlɔ wáa,a muɔ fundanʔanigɛ káfaligboliyo yi 'yirinɛ̀ dàala ni kàkpuɔnnɔ pe mìɛni yige bèle kpànʔanɛ,a lakpoliyo yi táanmɛ pi mìɛni 'yiri a pe 'pi nyaa.17 A Yewe 'wi kɔli sáʔa gè naamɛ gè nɛ̀ mi cò;a wi 'mi píle nɛ̀ yige lakoligo sícuugo nī gè.18 A wi 'mi cò nɛ̀ mi suɔ mi leguu mɛ́ wè, ŋàa wī ŋɔri ní dè,nɛ́ bàli mi 'biɛn bèle, nɛ́ ki cɛ́n pe ŋɔri ti yé tóri mi ŋɔri nɛ̄ dè.19 Pe 'tuu mi nɛ̄ yiɛgbɛnrɛ cɛngɛ nī, a Yewe 'mi kpɔni.20 A wi 'mi líɛ nɛ̀ yige nɛ̀ kɛ́ nɛ́ mi ní larigbuʔɔ káà nī,a wi pɛ́nì mi sáʔa, nɛ́ ki cɛ́n mi woli ni 'kpúʔɔ wi mɛ́.21 Yewe nyɛ́nì mi kɛn nɛ̀ yɛli nɛ́ mi sínmɛ ní bè,wi 'tɔ̀ni kɛn m'mɛ́ nɛ̀ yɛli nɛ́ mi kɔli ki cìilimɛ ní bè.22 Nɛ́ ki cɛ́n mi nyɛ́nì sín nɛ̀ yɛli nɛ́ Yewe koligo ní gè,mi sì láʔa mi Kulocɛliɛ nɛ̄ wè nɛ̀ kapiʔi kpíʔileʔ.23 Wi kàyuʔujuuro ti mìɛni 'puu mi yiʔɛ mɛ́ gè,mi sì kɛ́nì cíi wi fànʔa kaala láà nɛ̄ʔ.24 Mi 'puu nɛ́ funviige ní wi yiʔɛ mɛ́ gè,a mi 'nìɛ cò, mi sì kolimɔ kpíʔileʔ.25 A Yewe 'tɔ̀ni kɛn m'mɛ́ nɛ̀ yɛli nɛ́ mi sínmɛ ní bè,nɛ́ míɛni bɛ̀ mi kiyɛ yiī cìiliye wi yiʔɛ mɛ́ gè.26 Yewe muɔ 'mìɛ tìɛ funjɛ̀ngɛfɔli ŋàa nɛ̄ wi yē funjɛ̀ngɛfɔli wè,a muɔ 'mìɛ tìɛ funviigefɔli ŋàa nɛ̄ wi yē nɛ́ funviige ní gè.27 Muɔ 'mìɛ tìɛ cìiliwe ŋàa nɛ̄ wi yē cìiliwe wè,á muɔ sí mìɛ tìɛ síciliwe ŋàa nɛ̄ wi yē koliwo wè.28 Siɛnnɛ bálì ní pe wè tɔ́ri bèleʔ, muɔ tíimɛ nɛ báan bè pa pe suɔ,muɔ nɛ fungboliyofɔlilɔ pe yiɛyɛ cùungú yè.29 ʔaan, kányiʔɛ nɛ̄, muɔ nɛ mi fètinnɛ cáanri lè,Yewe mi Kulocɛliɛ wire wi 'kpìɛnmɛ cáanri bèyebilige nī gè gàa ki 'mi màʔa nɛ̀ suʔu gè.30 Muɔ kɛnmɛ nɛ̄, Yewe, m'bé gbɛ̀ cáannɛ́ kapiɛngbuɔnnɔ gboli ní lè, nàa nī yakpuɔnrɔ ní dè.Mi Kulocɛliɛ wire fànʔa ním'bé gbɛ̀ jáa bè yo bè gunbiige kɛ́ninɛ gè.31 Kulocɛliɛ wè, wire koligo ki nyɛ́nì sɔ́migɔ nɛ̀ nyuɔ.Yewe wire siɛnrɛ ti 'sɔ́migɔ nɛ̀ siʔɛ nɛ̀ wéli.Bàli pe mìɛni pe líʔire jún wi mɛ́ wè, wiī pe timɔzigege.32 Ŋáa wī Kulocɛliɛ, ka laa Yewe bɛ̀ʔ ?Ŋáa wī kàdɛnigbaala lè, ka laa weli Kulocɛliɛ wire bɛ̀ʔ ?33 Wire wī Kulocɛliɛ ŋáà wi ŋɔri kanʔa mi mɛ́ wè,wiī nɛ mi koligo gbòborí gè ki‑ nyuʔɔ.34 Wi 'mi kàsɛniyɛ lìri yè bɛ̀ sùɔ tíɛlɛ;mi de sɔ́migi de tári nyaguruyo nɛ̄ yè naamɛ gè.35 Wire wi 'mi tɛnmɛ kapiɛnnɛ kpúɔngɛnmɛ nɛ̄ bè,nɛ́ mi sáʔa mi nɛ kányiɛrɛ sandali ŋɔgi gè.36 Yewe yo, muɔ nɛ muɔ timɔzigege kanʔa gè m'mɛ́,timɔzigege gáà ki báan nɛ́ suɔlɔ ní lè;muɔ kàliige ki 'mi kpɔni.Bɛ̀ muɔ 'mi sáʔa wè, a mi 'ŋɔri taa.37 Muɔ 'koligo píɛlɛ gè m'mɛ́; mi tɔliyɔ yi wè nɛ kúrugiʔ.38 A mi 'taʔa mi leguulo nɛ̄ bèle nɛ̀ pe cìra nɛ̀ cò;a mi 'pe kpúu sɛ́ni mi 'koli bè pɛn wè.39 Mi 'pe kpúɔn nɛ̀ muʔɔrɔ, piyě cî ní gbɛ̀ yɛ̀ʔ.A pe 'tuu mi tɔliyɔ láara yè.40 Muɔ 'ŋɔri kɛn m'mɛ́ a mi 'kapiɛnnɛ kpúɔn lè,muɔ 'mi túnvɔlilɔ nyùyɔ cùungu yè.41 Muɔ 'mi leguulo cìra bèle mi yiʔɛ mɛ́ gè,a mi 'pe pulɔgɔ, bàli mi 'biɛn bèle.42 Pe 'kòkuʔulo wáa gèle, siɛn sì pɛ́nì pe suɔʔ.A pe 'Yewe yeri wè, kire nɛ́ ki mìɛni ní wiì lúʔu pe mɛ́ʔ.43 Mi 'pe súu a pe 'kò cúbugo, gàa gī káfaligɛ nī gè,a mi 'pe tánʔana bɛ̀ koligo fàrigɛ tíɛlɛ.44 Muɔ 'mi píle nɛ̀ suɔ siɛnnɛ pe kàsii mɛ́ wè,nɛ̀ mi tɛ́ngɛ kùlogolo ke nyùgo nɛ̄ gè.Kùlo siɛnfelige káà, gàa miì yé kíni nɛ̀ cɛ́n gèʔ,a ki 'kìi cɛ́rigɛ mi yiʔɛ mɛ́ gè.45 Bà pe 'puu nɛ mi wori lúru dè, a pe 'lúʔu m'mɛ́;nabɔnminɔ piyē nɛ fún mi yiʔɛ mɛ́.46 Nabɔnminɔ pe céri ti 'kùu pe nɛ̄,piyē nɛ fún fíɛrɛ nɛ̄ dè níɛ yigi pe tiɛliriye nī yè.47 Yewe yē wiiwe ! Ki 'yɛli mi de wi gbùʔɔrɔ́,wire ŋáà wī mi kàdɛnigbaala lè.Ki 'yɛli mi de mi Kulocɛliɛ míʔɛ kpóri gè,wire ŋáà wī mi suɔfɔli wè.48 Kulocɛliɛ ŋáà wire wi 'mi fuʔɔ tɔ́n gè;wire wi nyɛ́ni siɛnnɛ cɛ́rigi bèle m'mɛ́.49 Yewe yo, muɔ cé mi píle nɛ̀ suɔ mi leguulo mɛ́ bèle,ʔaan, muɔ 'mi yɛ̀gɛ naamɛ nɛ̀ tóri mi túnvɔlilɔ nɛ̄ bèle,muɔ pɛ́nì mi cò nɛ̀ mi suɔ nɛ̀mɛfɔlilɔ mɛ́ bèle.50 Kire kɛnmɛ nɛ̄ m'béri muɔ míʔɛ gbùʔɔrɔ́ gèkùlogolo kálì siɛnnɛ sunʔɔmɔ nī bè, Yewe !M'béri muɔ míʔɛ tòbiló gè mi ŋúnuyɔ nī yè+.51 Wire wiī nɛ kakpoliyo kpínʔini bè kùlofɔli suɔ wè;wiī nɛ kacɛ̀ngɛ kpínʔini wi mɛ́, ŋàa wi 'nyíɛnɛ nɛ̀ kɔ̀n wè,Dawuda mɛ́ wè, nɛ́ wi siimɛ ní bè, lɛ̀lɛ ó lɛ̀lɛ nī.
         
            
               	Wéli baa Sam2 22.1-51.

               	Wéli baa Sam1 18–Sam2 20. Kire tiʔɛ kiī nɛ nyu Dawuda nɛ́ Sawuli siɛnrɛ nɛ̄ dè, kɛnmɛ bíì nɛ̄ kùlofɔli Sawuli
                     'puu nɛ wi cìrá nɛ mári wè.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: We- Yewe gbùʔɔrɔ wè.

               	Seribɛnnɛ pe 'puu nyìʔɛnɛ tundunminɔ (wéli baa 80.2; 99.1; Sél 3.24; Yir 25.18); bàli pe 'puu nɛ Kulocɛliɛ kùlofɔlilɔ kácunʔɔ turu gè (wéli baa Ezek 9.3).

               	Ki 'juu baa Wurɔ 15.9.

Kulocɛliɛ yafaanra nɛ́ wi kàyuʔujuuro wori dī191 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Nyìʔɛnɛ niī nɛ Kulocɛliɛ kpuɔmɔ tìí bè,naamɛ larigɛ kiī nɛ wi kiyɛ yakpiʔilide nyu dè nɛ tìí.3 Cɛngɛ ó cɛngɛ, nyìʔɛnɛ niī nɛ siɛnrɛ kɛ́ngi dè nɛ yigi;pìlige ó pìlige, niī nɛ siɛnnɛ tɛnmɛ bèle sícilimɛ nɛ̄ bè.4 Ni wè nɛ nyu wīʔ, nyasiɛnkanʔana sí bɛ̀ʔ,ngbúʔulo wè ni yékpoli lúru lèʔ.5 Nɛ̀ sí ki yaʔa ni siɛnrɛ tiī nɛ fé nɛ dàala ni mìɛni kpàrí,ti tùnmɔ piī nɛ nɔ̀gí duniya tiɛrɛ ti mìɛni nī+.Kulocɛliɛ nyɛ́nì fɛ̀ni saʔa káà faan cɛngɛ mɛ́ gè nyìʔɛnɛ nī lè.6 Cɛngɛ kiī bɛ̀ nàgafɔnwɔ tíɛlɛ ŋàa wi péli nɛ̀ cɛliwɛ líɛ wè,wi nɛ̂ yiri wi saʔa nī gè fundaanra nɛ̄ dè,wi nìɛ muguri bɛ̀ nàgalirige tíɛlɛgàa ki fé ki koligo nī gè bàa jíin wè.7 Cɛngɛ ki nɛ̂ yɛ̀ cɛngɛnyɛnifoligɔli mɛ́ gè,nɛ̀ kɛ́ nɛ̀ sɛ́nì jíin cɛngɛnyɛnijiingɔli mɛ́ gè.Yakaa sǐ gbɛ̀ làri ki káfugo nɛ̄ gèʔ.8 YeweFànʔa Siɛnrɛ ti nyɛ́nì sɔ́migɔ nɛ̀ nyuɔ,tiī nɛ ŋɔri kanʔa siɛn sìi mɛ́ wè.Yewe nyakungɛngɛ siɛnrɛ tiī siɛn tɛ́ngɛ ti nɛ̄;tiī nɛ sícilige kanʔa bàli mɛ́ piyè fìɛ kaala cɛ́n wèʔ.9 Yewe kacinʔɛnɛ kele kiyē síngelenɛ fundaanra kanʔa siɛn fungo mɛ́ gè.Yewe kajuudiʔɛlɛ siɛnrɛ ti 'fílige, ti nɛ̂ siɛn sáʔa wi nìɛ nyaʔa cìilige.10 Fíɛrɛ dáà ti yē siɛn mɛ́ Yewe yiʔɛ mɛ́ gè, tiī cìilide;ki fíɛrɛ ti nɛ̂ kò baa súuri lɛ̀lɛ ó lɛ̀lɛ nī.Yewe kàyuʔujuuro tiī kányiʔɛ, ti sí sɔ́migɔ nɛ̀ sín.11 Tɔ̀ni yē ti nī nɛ̀ tóri tiɛ nɛ̄, fúɔ nɛ̀ tóri tiɛciiliwe nɛ̄.Tiī tàanra nɛ̀ tóri sáluʔɔ nɛ̄, sáluʔɔ gáà ki yigi sásiɛrɛ nī dè.12 Yewe yo, muɔ siɛnrɛ tiī nɛ mi sɔ̀mí, mi ŋáà wī muɔ baakuɔwɔ wè.Ŋàa wi tári nɛ yɛligi nɛ́ ti ní dè, wiī nɛ tɔ̀ni taʔa ti nī.13 Ŋáa wi bé gbɛ̀ wi pùunnidiɛyɛ yi mìɛni cɛ́n ?‑Mi pùunnidiɛyɛ yi mìɛni yige mi nī, nyàa yi 'làri mi nī !14 ʔaan, nɛ̀ pínɛ ‑mi suɔ nìɛnyiɛnigɛ sɔ̀ngirɔ mɛ́ dè+,kire ga buu ti fǎga fànʔa taa mi nɛ̄ʔ.Bà m'bé puu nɛ́ funviige ní nɛ́ tiɛlɛ fùn bè suɔ tuudiɛlɛ mɛ́ lè.15 ʔé Yewe, ‑ki kpíʔile mi nyasiɛnrɛ nɛ́ mi funzɔngirɔ ní dèti‑ muɔ dɛ́ni,muɔ ŋáà wī mi kàdɛnigbaala lè,muɔ ŋáà wī mi suɔfɔli wè.
         
            
               	Ki siɛnrɛ ti 'juu baa Wurɔ 10.18, nɛ̀ yɛli nɛ́ girɛki siɛnliɛrɛ ní dè.

               	nìɛnyiɛnigɛ sɔ̀ngirɔ mɛ́ dè:Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: fungboliyofɔlilɔ mɛ́ bèle.

Kulocɛliɛ wi- kùlofɔli sáʔa wè !201 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Yewe wi‑ lúʔu muɔ mɛ́ muɔ funbiɛnrɛ lɛ̀lɛ nī lè,dí Yakuba Kulocɛliɛ wi‑ sí muɔ màʔa bè suʔu !3 Bè wi yaʔa baa wi saawalidɛngɛgɛ nī gè, Siyɔn kàʔa nī gè,wi‑ wi kɔli sáʔa gè wi‑ muɔ suɔ bè muɔ kpɔni.4 Wi‑ fɔ̀li muɔ yaliire yakɛnrɛ ti mìɛni nɛ̄ dè,wi‑ sɔ̀ngi wi taa nɛ́ muɔ kakuɔrɔ kaasuʔuro wori ní dè. Ye‑ ŋɔ́ cɛ̀.5 Wi‑ ki kpíʔile muɔ mɛ́ gàa muɔ fungo ki caa gè !Wi‑ ki yaʔa gìi muɔ nɛ sɔ̀ngí gè, ki mìɛni ki‑ fori.6 Bà weli bé fundaanra yékpuʔulo wáa, bɛ̀ wi 'muɔ suɔ wè,weli bé sí weli káfali yɛ̀gɛ wè bè weli Kulocɛliɛ kpúʔɔ wè.Yewe wi‑ ki kpíʔile gàa ki mìɛni muɔ nɛ náari wi mɛ́ gè.7 Píra ŋáà ní wè mi 'ki cɛ́n:Yewe nɛ wi kùlofɔli suu wè ŋàa wi 'nyíɛnɛ nɛ̀ kɔ̀n wè;wiī nɛ siɛnnugoro kanʔa dè wi mɛ́ nɛ́ wi kàliige kɔli ŋɔri ní dèbè wi yaʔa baa wi nàkpaanjɛngɛ nī gè, nyìʔɛnɛ nī lè.8 Pàli 'pe sɔ̀ngirɔ taʔa dè suɔnyɔ wotorilo nɛ̄,a bìli 'pe funyɔ taʔa yè suɔnyɔ nɛ̄.Nɛ̀ ki yaʔa weli bèle, Yewe weli Kulocɛliɛ wire míʔɛ weli nɛ yeri.9 Peli bèle, pe céri tiī nɛ pegi pe nɛ̄, pe láʔala nɛ tun;weli bèle, weli 'nìre wáa nɛ̀ yéri.10 Yewe yo, ‑kùlofɔli suɔ wè;ma weli náarigɛ cò gè a weli nɛ muɔ yeri wè !

Yewe, nicii, suɔlɔ náà muɔ 'kɛn kùlofɔli mɛ́ wè !211 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Yewe yo, kùlofɔli wiī nɛ muguri muɔ ŋɔri ti wuʔu nɛ̄ gè.Wi fundaanra ti 'kpúʔɔ nɛ̀ tóri,gàa muɔ 'kpíʔile nɛ̀ suɔlɔ kɛn lè wi mɛ́ wè.3 Muɔ 'ki kɛn wi mɛ́ gàa wi fungo ki 'puu nɛ caa gè;muɔ sì cíi wi nyuɔ náarigɛ nɛ̄ gèʔ. Ye‑ ŋɔ́ cɛ̀.4 Nɛ́ ki cɛ́n muɔ nɛ̂ wi kpàli,níɛ diba tari wè wi nɛ̄, diba ŋáà wi 'sɔ́migɔ nɛ̀ nyuɔ wè.Muɔ nɛ̂ tiɛ ndɔ̀ngɔ tɔ́n gè kùlofɔli wi nyùgo nɛ̄ gè.5 Wi nyɛ́nì sìi náari wè muɔ mɛ́, a muɔ 'wi kɛn wi mɛ́,sìi cɛnyɛ nyáà yi 'niʔɛ yè, fúɔ nɛ̀ wi tín wè+.6 Muɔ 'wi kpúʔɔ kányiʔɛ ní nɛ́ suɔlɔ ní lè nàa muɔ 'kɛn wi mɛ́ lè.Muɔ 'nyíʔɛnimɛ nɛ́ kpuɔmɔ le bè wi nɛ̄bɛ̀ burugo tíɛlɛ gàa ki 'nyíʔɛnɛ gè.7 Bɛ̀ muɔ nɛ diba tari wè wi nɛ̄ wè,siɛnnɛ míɛni pe béri diba tari wè siɛnnɛ nɛ̄ bèlewire kɛnmɛ nɛ̄+ lɛ̀lɛ ó lɛ̀lɛ nī.Muɔ 'wi fungo nyì gè fundaanra nɛ̄ muɔ yiʔɛ mɛ́ gè.8 Nɛ́ ki cɛ́n kùlofɔli wi 'wi sɔ̀ngirɔ taʔa dè Yewe nɛ̄,Kulocɛliɛ ŋáà wī Duniya wi Mìɛni Nyùgo nɛ̄ gè,wi bànguɔ dɛ́nigɛ kire kɛnmɛ nɛ̄ bè,wiǐ gbɛ̀ jáa bè láʔa duuʔ.9 Muɔ kɔli ki bé muɔ leguulo pe mìɛni cò bèle;muɔ kàliige ki bé pe taa jò bàli muɔ 'biɛn bèle.10 A muɔ kɛ́nì pɛ́nì mìɛ tìɛ cɛngɛ gíì gè,muɔ bé pe kpíʔile bɛ̀ kàsunkpuʔɔ tíɛlɛ gàa ki sórigi gè;Yewe bé pe júɔ wi fundanʔanigɛ lɛ̀lɛ nī lè;kàsun ki bé pe sórigo.11 Muɔ bé pe wésiile cúʔɔ bèle bè yige dàala nī lè,pe siimɛ bè, lewiile nī bèle.12 A pe 'sìpiʔi sɔ̀ngi nɛ́ muɔ ní wè,nɛ́ sɛ́nì pìye nyaa nɛ́ kpìlikpili puɔ wè, wiǐ nyuɔ pe nɛ̄ʔ.13 Nɛ́ ki cɛ́n muɔ bé ki kpíʔile pe bé kàduʔu wáa bè fɛ̀,nɛ́ muɔ sandaliyɛ ní yè, nyàa muɔ nɛ ŋɔgi yè pe yiɛyɛ nī yè.14 Yewe yo, ki 'yɛli siɛnnɛ peri muɔ kpóri muɔ ŋɔri tire kɛnmɛ nɛ̄ !Weli béri muɔ fànʔa ŋúnuyɔ nii yè, bèri muɔ gbùʔɔrɔ́.
         
            
               	Eburu siɛnrɛ nī dè, ti nɛ̂ jo: bànguɔ sìi wè. Baa pe kùlo ni tɛ́nimɛ nī bè, siɛnnɛ pe 'dàli nɛ ki nyu fànʔafɔli mɛ́ wè mmɛ gè faʔa
                     gè; ki kɔri wire wī «wi- sìitɔniwɔ taa».

               	Tiī nɛ nyu nɛ waa nyakungɛngɛ siɛnrɛ kúrugu dè, dàa Kulocɛliɛ cé juu Birayima mɛ́
                     wè (wéli baa Sél 12.2). Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: Muɔ nyɛ́nì bànguɔ diba taʔa wè wi nɛ̄, kire ga laa muɔ 'wi kpíʔile fundaanra siɛn lɛ̀lɛ ó lɛ̀lɛ nī.

Mi Kulocɛliɛ, gáa nɛ̄ muɔ 'mi cíi ?221 Ŋúnuŋuminɔ yiɛginiwɛ wuʔu gī. ‑Ki ŋú nɛ̀ yɛli nɛ́ «Kpìɛnduumɛ Sùɔ» ŋúnugo ní gè. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Mi Kulocɛliɛ, mi Kulocɛliɛ,gáa nɛ̄ muɔ 'mi wáa+ ?Muɔ 'kò liilige; muɔ sì pɛn nɛ̀ pɛ́nì mi suɔʔ,nɛ̀ ki yaʔa mi nɛ kòkuugbuɔlɔ wáari lè.3 Mi Kulocɛliɛ yo! Mi nɛ kòkuulo wáari lè cɛnvugo nɛ̄,muɔ sì lúʔu m'mɛ́ʔ; pìlige nī gè, mi sì pìiriʔ.4 Nɛ̀ sí ki yaʔa muɔ wī Tiɛlɛfun Kulocɛliɛ wè,tɛ́niwɛ baa muɔ kùlofɔlilɔ kácunʔɔ nɛ̄ gè,muɔ ŋáà wī Isirayɛliyé pe nìɛ kpóri wè.5 Muɔ nɛ̄ weli tobilo pe yé puu nɛ pe sɔ̀ngirɔ tari dè,pe yé pìye yaʔa muɔ kiyɛ nī, a muɔ 'pe píle nɛ̀ suɔ.6 Pe 'kòkuʔulo wáa gèle muɔ kúrugu a muɔ 'pe suɔ,pe 'pe sɔ̀ngirɔ taʔa dè muɔ nɛ̄, fìɛrɛ sì pe taaʔ.7 Gàa ki 'mi kúɔ wè, mi yē tɔ̀gɔ pe nyaamɛ nɛ̄ bè+,mi wè nàguɔʔ;mi yē nɛ fìɛrɛ tɔ́ngi siɛnnɛ nɛ̄ bèle,pe mìɛni nɛ pìye nyíɛnɛ mi nɛ̄.8 Bìli pe mi nyaʔa wè, pe mìɛni nɛ mi tíʔɛ.Pe mìɛni nɛ nyuɔyɔ mari yè níɛ nyùyɔ kóli yè+ níɛ jo:9 «Wiì jo lé wi 'wìi yaʔa Yewe mɛ́ lé ?Wi‑ pa wi suɔ kìɛ !Wi‑ pa wi yige pe kiyɛ nī yè,a ki yē wi woli ni 'kpúʔɔ wi mɛ́ lè+ !»10 Nɛ̀ ki yaʔa Yewe, muɔ wī ma 'mi yige mi yàa liyɛ nī yè,nɛ́ mi tuʔɔ a mi nyùgo 'télige gèmi yàa yírigele nɛ̄ gèle yanyige nɛ̄.11 Muɔ kiyɛ nī pe 'mi yaʔa bà pe 'mi sii wè;bà mi 'tíi nɛ̀ yiri mi yàa liyɛ nī yè, muɔ 'puu mi Kulocɛliɛ.12 Ma fǎga líili mi nɛ̄ʔ, nɛ́ ki cɛ́n wuʔɔgɔ kiī mi táanni;siɛn wè bile bè mi sáʔaʔ.13 Mi leguulo pe 'mi màʔa nɛ̀ suʔu bɛ̀ nɛ̀piɛniʔɛgɛlɛ tíɛlɛ.Pe 'mi kpàri bɛ̀ Basan kùlo nɛ̀piɛliriye tíɛlɛ+.14 Piyē nɛ pe nyuɔyɔ múgulo yè bè mi cɛnminɛ,bɛ̀ jàri tíɛlɛ ŋàa wi 'cuulo níɛ kaara píle dè nɛ sulugu dè.15 Mi yē bɛ̀ luʔɔ tíɛlɛ gàa ki 'sùʔu nɛ̀ wo gè,a mi káceye yi mìɛni 'yúgɔrɔ.Mi nàzɔn wiī bɛ̀ sìnyinɛ tíɛlɛnàa ni nyɛgi mi laamɛ nī bè.16 Mi yékpoganʔa ki 'waʔa bɛ̀ sísaligɛ tíɛlɛ,mi nyinɛ ni 'tári mi ndɛbɛ nɛ̄ bè+.Muɔ 'mi sínge nyɛdari nɛ̄ dè.17 Pɔ̀nminɔ 'yéri mi táanni bè tuu mi nɛ̄;kapiigbiʔilile gboli ni 'mi màʔa nɛ̀ suʔu,pe 'mi kiyɛ nɛ́ mi tɔliyɔ fúrugi yè+.18 Mi nyɛ́nì waʔa, m'bé gbɛ̀ mi káceye yi mìɛni tɔ́ri yè;mi leguulo piyē nɛ mi wéli níɛ nyapigele yùbú gèle nɛ tɔ́ngi.19 Pe 'mi burudo liɛlɛ dè pìye nɛ̄,pe 'bìgele wáa bè ki cɛ́n ŋáa wi bé mi burugo líɛ gè+.20 Yewe muɔ wè, ma fǎ sí líiliʔ !ʔe, muɔ ŋáà wī mi ŋɔri dè, te báan fáari ma pa mi sáʔa !21 Ma mi sìi suɔ wè kapiɛngbuɔn ŋɔsii mɛ́ wè;pa mi cò ma yige pɔ̀nminɔ kamijinre nī dè.22 ‑Mi suɔ jàri nyuɔ mɛ́ gè,nɛ́ míɛni nyàʔanuɔ nyɛgɛlɛ mɛ́ gèle.Cí ! Muɔ nyɛ́nì lúʔu m'mɛ́ !23 M'béri muɔ wuʔu nyu gè mi siinyɛninɛ mɛ́ bèle,béri muɔ gbùʔɔrɔ́ pe gboli sunʔɔmɔ nī bè+.24 Yeli bálì ye fìʔɛ́ Yewe nɛ̄ wè, yeri wi gbùʔɔrɔ́ !Yakuba siimɛ pi mìɛni, yeri wi kpóri,Isirayɛli siimɛ pi mìɛni, yeri fún yeri yàʔará wi yiʔɛ mɛ́ gè.25 Nɛ́ ki cɛ́n wiì puu nɛ nyígi fùrɔgɔfɔli nɛ̄ wè wi fùrɔgɔ lɛ̀lɛ nī lèʔ.Wiì wi ŋɔrigɔ nɛ̀ sìʔɛrɛʔ; wiì wi yiʔɛ làrigɛ gè wi nɛ̄ʔ.ʔmʔm: bà wi 'kòkuulo wáa lè wi kúrugu wè, a wi 'lúʔu wi mɛ́.26 Yewe, muɔ kɛnmɛ nɛ̄m'bé jáa bèri muɔ gbùʔɔrɔ́ gboli nī lè;m'bé mi nyakungɛnyɛ fori yè bàli yiʔɛ mɛ́ pe fìʔɛ́ muɔ nɛ̄ wè.27 Ki 'yɛli fuunmɔfɔlilɔ pe‑ lìi pe tín !ʔaan, pe sí de Yewe gbùʔɔrɔ́, bàli bīɛlɛ wi wuulo bèle.Pe sí sìi taa nìʔɛwɛ !28 Siɛnfeliye nyáà yī duniya tiɛliiliye yi mìɛni nī yè,pe bé koli bè pɛn bè pa pe sɔ̀ngirɔ taʔa dè Yewe nɛ̄ wè,duniya nariyɛ yi mìɛni bé tuu bè cúbulo wi yiʔɛ mɛ́ gè.29 Kùlofɔligɔ kiī Yewe wuʔu;wire wī kùlogolo Kàfɔli wè.30 Lɔrifɔlilɔ bèle, bàli pe líi nɛ tíngi bèle,pe mìɛni bé tuu bè cúbulo wi yiʔɛ mɛ́ gè;bàli piyē nɛ tíri dàala cúbugo nī gè bè kùu wè,peli mìɛni bé tuu bè cúbulo,bàli piyě cî gbɛ̀ yafiɛn kpíʔile bè kò sìi nɛ̄ wè.31 Pe siimɛ bè, pire míɛni bé pari baara Yewe mɛ́,peli míɛni béri Kàfɔli wi wuʔu nyu gè pe pìile mɛ́ bèle,bàli pe báan pe kàduʔumɛ gè.32 Peli míɛni béri Yewe sínmɛ wuʔu nyu gè,bé ní ki juu bàli mɛ́ pe bága sii bèlegàa Yewe 'kpíʔile wi wuulo mɛ́ bèle.
         
            
               	Zezi 'koli nɛ̀ tiʔɛ gáà siɛnrɛ juu dè tiiparigɛ nɛ̄ gè (wéli baa Mat 27.46; Mar 15.34).

               	Wéli baa Zɔbi 25.6; Eza 41.14.

               	Kele gálì míɛni ke 'sɛbɛ sɛbɛtiɛyɛ yáà nī: 109.25; Mat 27.39; Mar 15.29.

               	Zuufulo pe 'puu nɛ tiʔɛ gáà siɛnrɛ nyu dè tiiparigɛ táanni gè (wéli baa Mat 27.43).

               	Basan kùlo ni yé puu Isirayɛli kùlo nī lè kàmɛgɛ kɔli mɛ́ cɛngɛnyɛnifoligɔli mɛ́;
                     baa pe 'puu nɛ nɛ̀piʔɛlɛ gbún gèle ke lìrí gèle (wéli baa Fàn 32.14; Ezek 39.18).

               	Wéli baa Zan 19.28.

               	Tiʔɛ gáà siɛnrɛ dè, weli 'ti yiʔɛ nɛ̀ yɛli nɛ́ girɛki siɛnliɛrɛ ní dè, nɛ́ míɛni eburu
                     siɛnliɛrɛ tiɛyɛ yáà nī. Tiɛyɛ sáamɛ nī eburu siɛnliɛrɛ dáà tiī nɛ ki nyu nɛ́ jo: majo jàri wī, mi kiyɛ yè, mi tɔliyɔ yè.

               	Wéli baa Mat 27.35; Mar 15.24; Luk 23.34; Zan 19.24.

               	Ki siɛnrɛ ti 'juu baa Eb 2.12.

Yewe nɛ̂ mi nàʔa bɛ̀ sìnbanaʔawa tíɛlɛ231 Dawuda ŋúnudanʔa gī gàa pe ŋú nɛ́ yakpuɔnrɔ ní dè.Yewe yē mi nàʔavɔli+; yakaa sǐ ga tíi mi laaʔ. 2 Wiī nɛ mi tórigi nyàpungo tiʔɛ nī, nɛ mi síngi baa yanyige nɛ̄;nɛ mi kɔ́ri nɛ waa luɔyɔ tiɛyɛ nī nyàa yi wè fúu yèʔ.3 Wiī nɛ ŋɔvɔnrɔ kanʔa mi pìle mɛ́ lè.Wiī nɛ mi yiʔɛ kínigi kasingele koligo nī gèkire ga buu wi míʔɛ ki‑ tɛ́ni.4 A ki cɛni yē mi nɛ tári gòrigo nī gèbaa kùu yebiliwuɔlɔ nī lè,mi nɛ̌ de fìʔɛ́ yafiɛn nɛ̄ʔ, nɛ́ ki cɛ́n muɔ yē nɛ́ mi ní.Muɔ kàgbiile lè nɛ́ muɔ kpògo ní gè, ti 'mi yaʔa mi nɛ sorigi.5 Muɔ nɛ lìigbuɔlɔ+ tɛ́ngi lè mi táannimi leguulo pe nyaamɛ nɛ̄.Muɔ nɛ mi kpàlí nɛ nyɔ́giníɛ nùdaanna sùnmɔ ŋu mi nyùgo nɛ̄ gè+;muɔ nɛ mi nɛ̀jogo nyìgí gè ki‑ ŋu.6 Muɔ kacɛ̀ngɛ nɛ́ muɔ bànguɔ dɛ́nigɛki bé taʔa mi nɛ̄ bè mi cìra bè cò mi sìi cɛnyɛ yi mìɛni nī yè.Kire nɛ̄ m'bé kò Yewe saʔa nī gè lɛ̀lɛ ó lɛ̀lɛ nī.
         
            
               	Dawuda wi yé kíni nɛ̀ puu sìnbanaʔawa nɛ́ nɛ́ péli nɛ̀ pɛ́nì kò kapiɛngbuɔnwɔ nɛ́
                     kùlofɔli (wéli baa 78.71-72; Eza 44.28; Zer 3.15). Kulocɛliɛ wiī Isirayɛliyé sìnbanaʔawa (wéli baa 28.9; 79.13; Ezek 34.11-16). Zezi 'jo wire míɛni yē sìnbanaʔawa (wéli baa Zan 10.11,14; Eb 13.20; Piɛ1 5.4; Tìɛ 7.17).

               	Yewe wiī sìnbanaʔawa nɛ́ ní kùlofɔli. Wire wiī nɛ Dawuda tɛ́ngi wè wi tíimɛ tabali
                     nɛ̄ wè. Kùlofɔlilɔ pe 'puu nɛ yaliire kanʔa pe saʔa siɛnnɛ pe mìɛni mɛ́ bèle, faʔa
                     gè (wéli baa Sam1 9.7-13).

               	Ki yé buu siɛnnɛ bálì mɛ́ bèle kaliɛlɛ, a pe 'muɔ yeri baa lìile tiʔɛ nī gè, siɛnniʔɛmɛ
                     tiʔɛ nī gè, pe nɛ̂ sùnmɔ wo muɔ nyùgo nɛ̄ gè bè muɔ kpúʔɔ (wéli baa Luk 7.46).

Kpuʔɔrɔ Kùlofɔli wiī nɛ jiin241 Dawuda ŋúnudanʔa gī gàa pe ŋú nɛ́ yakpuɔnrɔ ní dè.Yewe mɛ́ duniya wi mìɛni yē, nɛ́ wi laamɛ yɛrɛ ní dè,dàala lè nɛ́ ni tɛ́nivɔlilɔ ní bèle+.2 Nɛ́ ki cɛ́n wire wi 'dàala kàkpuɔnnɔ cɔ́ri bèle lakpoliyo naamɛ gè,lakpoliyo nyáà yī baa dàala láara lè;wi 'dàala sɔ́migɔ lè nɛ̀ yérige lakoliyo nɛ̄ yè.3 Ŋáa wi bé jáa bè tánʔa Yewe nyagurugo nɛ̄ gè ?Ŋáa wi bé jáa bè yéri wi saawalidɛngɛgɛ nī gè ?4 Ŋàa kiyɛ yiì núʔɔ yèʔ, á wi ní funviige ní gè,ŋàa wi wè tári káfinɛrɛ nɛ̄ dèʔ,nɛ́ míɛni wi wè nɛ kàlí bè siɛn fáanniʔ.5 Yewe bé diba taʔa wè kire siɛn nɛ̄ wè;wi suɔfɔli Kulocɛliɛ wi bé tànʔa kɛn wi mɛ́.6 Kire kɛ̀nnɛ gboli ni yē,bàli pe 'pìye puɔ muɔ nɛ̄ bèle níɛ muɔ yiʔɛ caa gè,peli bīɛlɛ Yakuba narigɛ gè kányiʔɛ nɛ̄+ ! Ye‑ ŋɔ́ cɛ̀.7 Nàkpaanwiʔile+, ye‑ gbòbori, ye‑ nyùyɔ yɛ̀gɛ yè !Bànguɔ kɔ̀riyɔ, ye‑ múgu !Ye‑ tí Kpuʔɔrɔ Kùlofɔli wi‑ jíin !8 Ŋáa sí wī kire Kpuʔɔrɔ Kùlofɔli wè ?Yewe wī, ŋɔrifɔli wè nɛ́ ní nàgalirige gè,Yewe wè, nàgalirige gè kapiɛnnɛ nī lè !9 Nàkpaanwiʔile, ye‑ gbòbori, ye‑ nyùyɔ yɛ̀gɛ yè !Bànguɔ kɔ̀riyɔ, ye‑ múgu !Ye‑ tí Kpuɔmɔ Kùlofɔli wi‑ jíin !10 Ŋáa sí wī kire Kpuɔmɔ Kùlofɔli wè ?Yewe ŋáà wī Nyìʔɛnɛ Kapiɛngbuɔnnɔ Kàfɔli wè,wire wī Kpuɔmɔ Kùlofɔli wè.Ye‑ ŋɔ́ cɛ̀.
            
               	Ki siɛnrɛ ti 'juu baa Kor1 10.26.

               	Yakuba narigɛ gè kányiʔɛ nɛ̄:Náʔa gè weli nyɛ́nì wúɔ nɛ́ eburu siɛnliɛrɛ nìʔɛrɛ ní dè. Pàli nyɛ́nì taʔa siɛnliɛrɛ
                     táà tiiyɛ nɛ̄, dàa ti 'juu nɛ́ jo dè: Yakuba Kulocɛliɛ.

               	Gbùʔɔrɔsaʔa nī gè, nàkpaanwiʔile nìʔɛgɛlɛ 'puu baa nɛ́ ke kɔ̀riyɔ ní yè. Náʔa gè,
                     Kùlofɔli wiī nɛ sìʔɛrɛ́ bè jíin Gbùʔɔrɔsaʔa nī gè.

Yewe yo, pa mi suɔ, -mi yiʔɛ kíni gè251 Dawuda wuʔu gī+.Yewe yo, mi nɛ̂ muɔ náari nɛ̀ yiʔɛ muɔ kɔli mɛ́ gè.2 Mi Kulocɛliɛ, mi 'mi sɔ̀ngirɔ taʔa dè muɔ nɛ̄;fǎga ki yaʔa fìɛrɛ tɔ́n mi nɛ̄ʔkire ga buu mi leguulo peri fundaanra kpínʔini mi wori nɛ̄ dèʔ.3 Bàli pe wéli muɔ mɛ́ wè, fìɛrɛ sǐ ga tɔ́n pe nɛ̄ʔ !Fìɛrɛ ti bága tɔ́n pe nɛ̄bàli pe 'dàli nɛ siɛnnɛ fáanni nyùgofun wè.4 Yewe yo, ‑ki yaʔa mi‑ muɔ koligo sɔ́migɔ gè cɛ́n;‑mi tɛnmɛ kɛnmɛ bíì nɛ̄ m'bé muɔ kozinge líɛ gè.5 ‑Mi yiʔɛ kíni gè muɔ koligo nī gè nɛ́ muɔ kányiʔɛ ní gè,má sí mi tɛnmɛ, nɛ́ ki cɛ́n muɔ yē Kulocɛliɛ ŋáà wi mi suu wè.Mi nɛ wéli muɔ mɛ́ cɛngɛ ó cɛngɛ.6 Yewe yo, sɔ̀ngi ma taa nɛ́ muɔ nyinidaaguugo ní gènɛ́ muɔ bànguɔ dɛ́nigɛ kele+ ní gèle, gàli gīɛlɛ baa lɛ̀lɛ ó lɛ̀lɛ nī lè.7 Fǎga ní sɔ̀ngi daa nɛ́ mi nàgapunmɔ lɛ̀lɛ kapiʔile ní gèleʔnɛ́ mi tuudiʔɛlɛ ní gèleʔ;sɔ̀ngi ma taa nɛ́ mi ní muɔ bànguɔ dɛ́nigɛ kire kɛnmɛ nɛ̄,nɛ́ muɔ kacɛ̀ngɛ ní gè, Yewe.8 Yewe fungo ki 'nyuɔ nɛ́ sín,kire kɛnmɛ nɛ̄ wiī nɛ koligo tìí gè siɛnpuunninɔ nɛ̄ bèle.9 Siɛnnɛ bálì ní pe wè tɔ́ri bèleʔ,wiī nɛ pe kɔ́ri nɛ waa kasingele kɔli mɛ́ gè,nɛ pe tɛnmɛ wi koligo kele nɛ̄ gèle.10 Yewe kakpiʔiligele ke mìɛni yēnɛ wi bànguɔ dɛ́nigɛ nɛ́ wi kányiʔɛ tìí gèbàli nɛ̄ pe tári nɛ yɛligi nɛ́ wi nyakungɛngɛ siɛnrɛ ní dènɛ́ ti kajuugbɛngɛlɛ ní gèle.11 Muɔ míʔɛ kire kɛnmɛ nɛ̄ bè, Yewe,ma sí mi kapiʔile kàsulugo suɔ gè, bɛ̀ kiyē nìʔɛgɛlɛ gèle.12 A siɛn nɛ fìʔɛ́ Yewe nɛ̄ wè,Yewe nɛ̂ koligo tìɛ gè wi nɛ̄ gàa wi 'yɛli bè líɛ gè.13 Wi sìi wi nɛ̂ nyuɔ, wi siimɛ pi nɛ̂ kùlo taa lè kɔrigɔ.14 Yewe nɛ wi funzɔngirɔ tìí dè wi wuulo nɛ̄ bèle, bàli pe wi fìʔɛ́ bèle.Wi nìɛ wi nyakungɛngɛ siɛnrɛ nyu de pe mɛ́.15 Mi nɛ wéli Yewe mɛ́ lɛ̀lɛ ó lɛ̀lɛ nī wi‑ pa mi suɔ,nɛ́ ki cɛ́n wire wi nyɛ́ni mi tɔliyɔ yigi yè jùɔ nī wè.16 ‑Mi wéli, má kpuʔɔrɔ taʔa dè mi nɛ̄,nɛ́ ki cɛ́n mi yē mi nigbe, yawuʔɔ yē mi nɛ̄.17 Mi fungo ki funbiɛnrɛ ti 'niʔɛ mi nī,‑mi cò ma yige mi kafurɔgɔlɔ nī gèle.18 ‑Mi wéli mi wuʔɔgɔ nī gè nɛ́ mi fùrɔgɔ ní gè,má sí mi kapiʔile ke mìɛni yaʔa mi nɛ̄.19 ‑Ki wéli bɛ̀ mi leguulo pe 'niʔɛ bèle,nɛ́ kɛnmɛ bíì nɛ̄ mi 'nɛ̀mɛfɔlilɔ biɛn bèle.20 Bɛ̀ muɔ yē mi làridiʔɛ gè,‑mi sìi wéli wè, má mi píle ma suɔ pe kiyɛ nī yè,ma ki yaʔa fìɛrɛ fǎga mi taaʔ !21 Mi funviige nɛ́ mi sínmɛ pi de mi wéli,nɛ́ ki cɛ́n muɔ nɛ̄ mi sɔ̀ngirɔ ti yē.22 ʔé, mi Kulocɛliɛ, -Isirayɛli fùgu wè ma suɔ;ma wi yige wi funbiɛnrɛ ti mìɛni nī dè.
         
            
               	Ŋúnugo gáà ki siɛnkanʔana gboli ó gboli nɛ séligi nɛ́ sɛbɛkaanna láà ní; sɛbɛkanʔana
                     ó sɛbɛkanʔana ke taanni kìye táanni nɛ̀ yɛli nɛ́ Eburulo alifabe ní wè (wéli baa 9.1
                     kaliwɛgɛ ki táanmɛ gè).

               	Wéli baa 17.7 kaliwɛgɛ ki táanmɛ gè.

            

         
      

   
      
         26
Yewe yo, -mi funviige kàyuʔu juu gè261 Dawuda wuʔu gī.Yewe yo, ‑mi kàyuʔu juu gè,nɛ́ ki cɛ́n mi nyɛ́nì tánʔa nɛ́ funviige nínɛ̀ mi funzɔngirɔ taʔa dè Yewe muɔ nɛ̄.Mi tɔliyɔ yiì fíige nɛ̀ màʔaʔ.2 Yewe, ‑mi cò ma nyaa, ma mi siʔɛ ma wéli,ma mi fungo nɛ́ mi nàzɔn cúungo wè ma wéli.3 Mi nɛ sɔ̀ngí nɛ tari nɛ́ muɔ bànguɔ dɛ́nigɛ ní gè,mi nɛ tári nɛ yɛligi nɛ́ muɔ kányiʔɛ ní gè.4 Mi sì tɛ́ni nɛ́ siɛnnɛ ní bèle bàli pe dàari nyu wèʔ,mi wè nɛ tári nɛ́ jànvaafɔlilɔ ní bèle.5 Kapiigbiʔilile gboli ni 'mi biɛn,mi wè nɛ tɛ̀ní nɛ́ siɛnpiile ní bèleʔ.6 Mi 'mi kiyɛ jíge yè+ bɛ̀ mi sì kaala kpíʔile wèʔ,kire ga buu mi‑ sìʔɛrɛ kpɔni muɔ gbùʔɔrɔdiʔɛ yafanʔa nɛ̄ gè, Yewe,7 bèri nyu nɛ́ mi yékpoli ní lè bè puu kicɛ́nvɔli,bèri muɔ kakpoliyo yi mìɛni nyu yè.8 Yewe yo, saʔa ki 'mi dɛ́ni gàa gī muɔ Kòridiʔɛ gè,nɛ́ tiʔɛ ní gè baa muɔ kpuɔmɔ pi yē bè+.9 Fǎga mi sìi kúɔ wè nɛ́ kapiigbiʔilile ní bèleʔ;fǎga mi kpúu nɛ́ siɛnkpuulo ní bèleʔ.10 Peli bèle, piyē gbòboriyaʔala bèri kapiʔi kpínʔini gè,pe kàliiye ní yè gbòboriyaʔayabèri yɛrɛ nùʔɔrɔ́ dè de suɔ siɛnnɛ mɛ́ bèle.11 Nɛ̀ ki yaʔa mi wè, mi nɛ tári funviige ní.‑Mi píle ma suɔ! Ma kpuʔɔrɔ taʔa dè mi nɛ̄ !12 Mi 'sɔ́migɔ nɛ̀ yéri kozinge nī gè.Yewe, m'bé kpuʔɔrɔ taʔa dè muɔ nɛ̄, gboli nī lè nàa ni 'kpúʔɔ lè.
         
            
               	Eburulo mɛ́ bèle, a kaala cé kpíʔile lè, a siɛn wiì tàa cɛ́n ti nī wèʔ, wi nɛ̂ cé
                     luʔɔ líɛ nɛ̀ kiyɛ jíge yè, bè ki tìɛ wire yē kanaasingbiʔiliwe (wéli baa Fàn 21.7; Mat 27.24). Nɛ́ míɛni, a siɛn ó siɛn je jíin Gbùʔɔrɔsaʔa nī gè, wi cé yɛli bè kiyɛ jíge yè.

               	Wéli baa Yir 24.16; 32.22; 40.35; Kùlo1 8.11; Zan 1.14.

M'bé lèbaanna le, bɛ̀ Yewe nɛ mi wéli wè271 Dawuda wuʔu gī.Yewe yē mi kpìɛnmɛ nɛ́ ní mi suɔfɔli.Ŋáa nɛ̄ m'bé ní de fìʔɛ́ ?Yewe yē mi sìi wi làridiʔɛ bɛ̀ gunliriye tíɛlɛ.Ŋáa nɛ̄ m'bé ní de fìʔɛ́ ?2 A siɛnpiile pe 'pɛn mi kúrugu bèlebè pa mi kabari bè mi céri káa dè,mi leguulo nɛ́ mi parifɔlilɔ, peli bīɛlɛ pe bé kúrugo bè tuu !3 A kapiɛngbuɔnnɔ pe pɛ́nì mi màʔa nɛ̀ suʔu bèle,miǐ ga tíi bé fíɛ mi fungo nī gèʔ.A ki cɛ́nì nyaa kapiɛnnɛ 'yɛ̀ mi kúrugu wè,m'bé mi sɔ̀ngirɔ taʔa dè Yewe nɛ̄ wè.4 Kaala nigbe mi nyɛ́nì náari Yewe mɛ́, lire yákuɔ mi nɛ caa:bè kò Yewe saʔa nī gè mi sìi cɛnyɛ yi mìɛni nībè Yewe cɛ̀nmɛ nyaa bè,bèri ki caa bè puu wi yiʔɛ mɛ́+ wi Gbùʔɔrɔsaʔa nī gè.5 Nɛ́ ki cɛ́n yawuʔɔ cɛngɛ nī gè wi bé mi nyɔ́gɔ wi nyúmɔ nī bè+,wi bé mi làrigɛ wi fɛ̀ni saʔa laamɛ nī bè,wi bé mi tárigɛ kàdɛnigbaala naamɛ gè.6 Píra ŋáà nī wè, mi 'kpúʔɔ nɛ̀ tórimi leguulo nɛ̄ bèle, bàli pe 'mi màʔa bèle !M'bé yajuʔu káà kpúu bè kɛn Yewe mɛ́ wi fɛ̀ni saʔa nī gè,béri fundaanra yékpuʔulo wáari gèle;m'béri ŋú béri yakpuɔnrɔ kpúɔn dè, bè Yewe gbùʔɔrɔ wè.7 Yewe yo, mi nɛ muɔ yeri ! ‑Mi kòkuulo lúʔu lè !‑Kpuʔɔrɔ taʔa dè mi nɛ̄, ma mi náarigɛ cò gè !8 Mi fungo ki 'muɔ siɛnrɛ lúʔu dè, Yewe,a muɔ 'jo+: «Te báan ma pa mi yiʔɛ caa !»Ao, Yewe, mi nɛ báan bè pa muɔ yiʔɛ caa gè.9 Fǎga muɔ yiʔɛ làrigɛ gè mi nɛ̄ʔ !Fǎga mi ŋɔrigɔ nɛ́ nàʔa níʔ, mi ŋáà wī muɔ baakuɔwɔ wè !Muɔ yē mi sáʔafɔli. Fǎga núgo mi táanniʔ, fǎga mi yaʔaʔ,Kulocɛliɛ, muɔ ŋáà ma 'mi suɔ wè !10 A mi tuu nɛ́ mi yàa pe 'mi cíi wè, Yewe bé mi kɔ́ri.11 Yewe yo, ‑mi tɛnmɛ muɔ koligo nɛ̄ gè,‑mi nàʔa kozinge nī gè mi palilɛfɔlilɔ peli kɛnmɛ nɛ̄.12 Fǎga ki yaʔa gàa mi parifɔlilɔ pe sɔ̀ngí gè ki‑ foriʔ !Nɛ́ ki cɛ́n siɛnnɛ nyɛ́nì yɛ̀ mi kúrugu nɛ̀ finɛ nɛ̀ taʔa mi nɛ̄,bàli pe kpìlikpili nyu wè, nɛ̀mɛfɔlilɔ bèle.13 Mɛni mi cî ga puua mi sì yé mi sɔ̀ngirɔ taʔa dè Yewe kacɛ̀ngɛ nɛ̄ gèʔ,duniya ŋáà nī siɛnnɛ pe yē sìi nɛ̄ wè ?14 Bɛ̀ ki yē gè, yéri ma Yewe sige wè,ma gbɛ̀nmɛ le, ma lèbaanna líɛ !ʔaan, yéri ma Yewe sige wè !
         
            
               	bèri ki caa bè puu wi yiʔɛ mɛ́:Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: bè wi yúgo.

               	nyúmɔ: Eburu siɛnrɛ nī dè náʔa gè, ki 'juu nɛ́ jo: kpátaʔa. Nyaʔafolido nī dè, siɛnrɛ dáà ti wè ki tìí làridiʔɛ gīʔ.

               	a muɔ 'jo:Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: mi fungo ki 'juu nɛ́ muɔ liɛlɛ ní nɛ́ jo.

            

         
      

   
      
         28
Yewe nyɛ́nì lúʔu m'mɛ́ !281 Dawuda wuʔu gī.Muɔ wī, Yewe, ŋàa mi nɛ yeri wè.Muɔ ŋáà wī mi kàdɛnigbaala lè,muɔ fǎga puu dùnɔ mi náarigɛ mɛ́ gèʔ.A muɔ 'kò bobogo gè, muɔ sì lúʔu m'mɛ́ wèʔ,m'bé puu bɛ̀ bàli tíɛlɛ pe jíin kusiʔi nī gè.2 ‑Mi yékpoli lúʔu lè bà mi nɛ muɔ fiɛn wè;‑nyinimɛ taa mi nɛ̄ bà mi nɛ muɔ yeri ma mi sáʔa wè,bà mi 'mi kiyɛ yɛ̀gɛ yè bè muɔ náari wè+,baa muɔ tiɛcɛ̀njɛngɛ wàlidɛngɛgɛ kɔli mɛ́ gè.3 Fǎga mi pínɛ bè cíi nɛ́ siɛnpiile ní bèleʔ,bàli bīɛlɛ kapiigbiʔilile bèle;piyē nɛ yanyige siɛnrɛ nyu dè pe siɛnnyɛninɛ mɛ́ bèlenɛ̀ sí ki yaʔa pe funyɔ yiī nyìyɛ sɔ̀ngibiire nɛ̄ dè.4 ‑Pe sàri kɛn wè pe mɛ́ ma yɛli nɛ́ gàa ní pe 'kpíʔile gè,nɛ̀ yɛli nɛ́ pe kacuʔɔrɔ ní dè dàa pe kpínʔini dè !‑Pe sàri ma yɛli nɛ́ pe kiyɛ baara ní dè, ‑pe tɔ̀ni kɛn wè pe mɛ́ !5 Bɛ̀ pe wè nɛ tɔ́ri nɛ́ Yewe kakpiʔiligele ní gèleʔ,nɛ́ wi kiyɛ baara ní dè,Yewe bé pe cáan dàala nɛ̄ lè, wiǐ ní pe yérigeʔ.6 Kpuʔɔrɔ 'yɛli de tari Yewe nɛ̄ wè,nɛ́ ki cɛ́n wi nyɛ́nì mi yékpoli lúʔu lè bà mi nɛ wi fiɛn wè.7 Yewe yē mi ŋɔri taadiʔɛ nɛ́ ní mi timɔzigege gè.Wire mɛ́ mi nìɛ yaʔa nɛ́ mi fungo ki mìɛni ní.Wi nɛ̂ mi sáʔa; mi fungo ki nɛ̂ puu fundaanra nɛ̄.M'béri wi gbùʔɔrɔ́ nɛ́ mi ŋúnugo ní gè.8 Yewe yē wi wuulo pe ŋɔri taadiʔɛ.Wire wī wi siɛnnyiɛnɛgɔnwɔ wi làridiʔɛ bɛ̀ gunliriye tíɛlɛ;kire tiʔɛ nī wi nɛ̂ suɔlɔ taa lè.9 Yewe yo, ‑muɔ siɛnnɛ suɔ bèle, ma diba taʔa wè muɔ kɔrigɔ nɛ̄ gè !Ma puu pe sìnbanaʔawa, ma pe gbó súuri !
         
            
               	Bè kiyɛ yɛ̀gɛ yè naamɛ gè bè náari wè, ki yé puu kaliɛlɛ Isirayɛliyé mɛ́ bèle (wéli
                     baa 63.5; 134.2; 141.2; Kùlo1 8.22; Ɛsid 9.5; Nɛy 8.6; Eza 1.15; Tim1 2.8).

Yewe yékpoli niī nɛ́ ŋɔri ní291 Dawuda ŋúnudanʔa gī gàa pe ŋú nɛ́ yakpuɔnrɔ ní dè.Yeri Yewe tòbiló wè kɛnmɛ bíì nɛ̄ wi yē wè,yeli bálì bīɛlɛ nyìʔɛnɛ fànʔafɔlilɔ bèle+ !Ye‑ Yewe kpuɔmɔ nɛ́ wi ŋɔri tòbilo dè !2 Ye‑ wi míʔɛ kpúʔɔgɛnmɛ tòbilo bè !Ye‑ tuu ye cúbulo yé Yewe gbùʔɔrɔ wè,wire ŋáà wī Tiɛlɛfun Kulocɛliɛ níɛ nyíʔɛnɛ wè+.3 Yewe wire yékpoli ni lúru nɛ tòrí luɔyɔ tùnmɔ nɛ̄ bè.Kpuɔmɔ Kulocɛliɛ wi yékpoli ni 'kpɛ̀ni,Yewe ŋáà wī kuʔɔjii luɔyɔ naamɛ gè.4 Yewe yékpoli niī nɛ tùngú nɛ́ ŋɔri ní,Yewe kpuɔmɔ yékpoli niī nɛ tùngú.5 Yewe yékpoli niī nɛ sɛdiri tiikpaʔaliyɛ+ kabari yè;Yewe wiī nɛ Liban kùlo sɛdiri tiikpaʔaliyɛ kabari yè.6 Wiī nɛ ki kpínʔini Liban nyaguruyo yi nìɛ yogi bɛ̀ nɛ̀naaya tíɛlɛ;wiī nɛ ki kpínʔini Siriyɔn nyagurugo+ki nìɛ yogibɛ̀ nyàʔanuɔ nɛ̀naʔa tíɛlɛ.7 Yewe yékpoli niī nɛ kàsun dìsaanna tìrigí.8 Yewe yékpoli niī nɛ waama kùlo cúungu lè.Yewe wiī nɛ Kadɛsi waama kùlo cúungu lè.9 Yewe yékpoli niī nɛ ki kpínʔini sɔ̀bilɔ pe nɛ̂ sii+.Niī nɛ ki kpínʔini kákpuɔ wɛrɛ ti mìɛni nɛ celile nɛ tíri.Bàli bīɛlɛ baa wi nàkpanʔa nī gè,pe mìɛni 'yékpuʔulo wáa nɛ́ jo: «We‑ wi kpúʔɔ!10 Wiī baa tɛ́niwɛ wi kùlofɔlilɔ kácunʔɔ nɛ̄ gè kàsakpiile nyùgo nɛ̄ gè;Yewe wiī tɛ́niwɛ kùlofɔligɔ nɛ̄ gè lɛ̀lɛ ó lɛ̀lɛ.»11 Yewe béri ŋɔri kanʔa dè wi siɛnnɛ mɛ́ bèle.Yewe béri diba tari wè wi siɛnnɛ nɛ̄ bèle bè yanyige kɛn.
         
            
               	nyìʔɛnɛ fànʔafɔlilɔ: Kɔri kiì fílige nɛ̀ cɛ́nʔ. Ki bé gbɛ̀ yiʔɛ bè juu bé jo: nyìʔɛnɛ tundunminɔ kire ga laa kulocɛlɛlɛ.Pálì nɛ ki sɔ̀ngí nɛ́ jo ki wè kányiʔɛ kulocɛlɛlɛʔ náʔa gè, á kire bɛ̀ʔ gè, ki bé
                     gbɛ̀ nyaa kiī nɛ nyu nyìʔɛnɛ tundunminɔ wuʔu nɛ̄. Pe mìɛni piyē Kulocɛliɛ fànʔa láara
                     gè baa wi nàkpanʔa nī gè. Wéli baa 82.1; 89.7; 97.7; 138.1.

               	wire ŋáà wī Tiɛlɛfun Kulocɛliɛ níɛ nyíʔɛnɛ wè: Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: nɛ́ cìilimɛ fɛ̀ninɛ ní.

               	Tiikpaʔaliyɛ yáà yi 'puu nyàa ní pe saaya faanri yè, nyàa yi 'puu lagbɛnrɛ tiire nɛ́
                     ní Liban kùlo nī lè. Kùlofɔli Sulomani wi cé 'yàa suɔ nɛ̀ pɛ́nì Kulocɛliɛ Gbùʔɔrɔsaʔa
                     faan gè nɛ́ ti ní (wéli baa Tɔ́r 24.6; Kùlo1 5.6-10).

               	Siriyɔn wè, Ɛrimɔ nyagurugo míʔɛ káà gī, siɛnfelide táà nī. Ɛrimɔ nyagurugo ki yé
                     puu kàdɛnikpaʔaligɛ káà Isirayɛli láʔala nɛ̄ lè cɛngɛnyɛnifoligɔli mɛ́ kàmɛgɛ kɔli
                     mɛ́. Kùlogolo gálì ke 'puu Isirayɛli táanni wè, peli míɛni míʔɛ káà le ki nɛ̄; kùlo
                     láà 'puu nɛ ki ye Siriyɔn (wéli baa 29.6; Fàn 4.48).

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: wiī nɛ tiikpaʔaliyɛ yàʔará yè.

Yewe wi 'mi puʔɔ301 Ŋúnugo gáà pe 'ŋú Gbùʔɔrɔsaʔa múgu cɛngɛ nī gè. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Yewe yo, mi nɛ muɔ kpóri !Nɛ́ ki cɛ́n muɔ 'mi píle nɛ̀ yige kàwiʔi nī gè,muɔ sì yéri ki nɛ̄ mi leguulo peri mi tíʔɛʔ.3 Yewe mi Kulocɛliɛ yo, mi 'muɔ yeri ma mi sáʔa, a muɔ 'mi puʔɔ.4 Yewe, muɔ 'mi píle nɛ̀ yige kusiʔi nī gè,a muɔ 'sìi kɛn wè m'mɛ́ bà mi 'puu nɛ jiin nyɛgɛ nī gè+.5 Yeli ye mìɛni bàli bīɛlɛ ye 'yìye puɔ Yewe nɛ̄ wè,yeri wi gbùʔɔrɔ́ nɛ́ yeli ŋúnuyɔ ní yè,yeri wi tiɛlɛfun míʔɛ tòbilo gè.6 Nɛ̀ taʔa gíi nɛ̄, wi funyɛrigɛ ki wè nɛ mɔgiʔ;wi kpuʔɔrɔ ti nɛ̂ mɔgɔ sìi wi mìɛni nī.Pìlige nī gè, kɔngɔ ki nɛ̂ wáa nɛ̀ súɔn;a kpìɛnmɛ 'tuu bè, fundaanra ti nɛ̂ pɛn.7 Bà mi kele ke 'puu nɛ nyuʔɔ gèle, a mi 'ki juu nɛ́ jo:«Miǐ ga tíi cɛ̀li bè tuuʔ.»8 Yewe, muɔ yé muɔ kpuʔɔrɔ tìɛ dè mi nɛ̄nɛ́ mi cò nɛ̀ yérige bɛ̀ nyagurugbɛngɛ tíɛlɛ.Nɛ̀ ki yaʔa bà muɔ 'muɔ yiʔɛ làrigɛ gè, a fíɛgbuɔrɔ 'mi cò.9 Je muɔ mi 'puu nɛ yeri ma mi saʔa, Yewe !Mi Kàfɔli, mi 'puu nɛ muɔ fiɛn ma nyinimɛ taa mi nɛ̄.10 A mi 'kùu nɛ̀ jíin kàwiʔi nī gè, tɔ̀ni ŋíi feliwe muɔ bé taa ki nī ?Nyɛdari ti bé gbɛ̀ri ŋú lé bèri muɔ kpóri ?Ti bé gbɛ̀ri muɔ kányiʔɛ kaala jáari lè lé ?11 Te lúru mi mɛ́, Yewe ! ‑Nyinimɛ taa mi nɛ̄ !Yewe, ma kò mi sáʔafɔli !12 ʔé, muɔ 'mi kɔnwaara yiʔɛ dè a ti 'kò yuɔrɔ;muɔ 'kùugo kayaʔa burugo fòri gè mi nɛ̄,nɛ́ fundaanra burugbuʔɔ le gè ki sìndiʔɛ nī gè,13 kire ga buu mi ń'de ŋú muɔ mɛ́,dí mi fungo ki fǎga ní kò pìirige mmɛ gèʔ.Yewe mi Kulocɛliɛ, m'béri muɔ kpóri lɛ̀lɛ ó lɛ̀lɛ !
         
            
               	jiin nyɛgɛ nī gè: Juugɛnmɛ báà pi 'puu bè kusiʔi tìɛ gè (wéli baa 28.1; 55.24; 69.16; 86.13; 143.7; Sél 37.35; Sam1 2.6).

Mi nɛ Yewe náari wi- mi suɔ311 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Yewe muɔ mɛ́ mi 'líʔire jó, fǎga ki yaʔa fìɛrɛ‑ tɔ́n mi nɛ̄ʔ !Bɛ̀ muɔ nɛ kasingele kpínʔini gèle lɛ̀lɛ ó lɛ̀lɛ nī lè, ‑mi píle ma suɔ+ !3 ‑Líiye cáan m'mɛ́ fáari! Ma mi cò ma yige pe kiyɛ nī yè,ma puu mi mɛ́ kàdɛnigbaala, tiʔɛ gíì nī m'bé làri wè,ma puu làridiʔɛ bɛ̀ gunliriye tíɛlɛ mi mɛ́, kire ga buu mi‑ suɔlɔ taa !4 ʔaan, muɔ yē mi kàdɛnigbaalanɛ́ ní mi làridiʔɛ lìrige gáà gī naamɛ gè !Bè ki yaʔa muɔ míʔɛ kiri kpóri gè,ma mi yiʔɛ kíni gè, mari waa nɛ́ mi ní.5 ‑Mi cò ma yige jùɔ nī wè ŋàa pe 'pari mi nɛ̄ wè,nɛ́ ki cɛ́n muɔ yē mi làridiʔɛ bɛ̀ gunliriye tíɛlɛ.6 Mi nyɛ́nì mi pìle yaʔa lè muɔ kiyɛ nī yè+.Yewe, muɔ yē kányiʔɛ Kulocɛliɛ; muɔ 'mi fùgu nɛ̀ suɔ.7 Bàli pe baara kúu nyùgofun yɛrɛ mɛ́ dè, pe 'mi biɛn;mi wè, mi 'mi sɔ̀ngirɔ taʔa dè muɔ nɛ̄, Yewe.8 M'béri fundaanra kpínʔini bèri mugurimuɔ bànguɔ dɛ́nigɛ kire kɛnmɛ nɛ̄,nɛ́ ki cɛ́n muɔ nyɛ́nì mi fuunmɔ nyaa bè, muɔ 'ki cɛ́n funbiɛnrɛ dáà dī mi nɛ̄ dè.9 Muɔ sì mi yaʔa mi leguulo pe kiyɛ nīʔ;muɔ 'mi tɔliyɔ yérige yè larigbuʔɔ káà nī.10 Yewe, ‑nyinimɛ taa mi nɛ̄, nɛ́ ki cɛ́n mi yē cɔ̀riwɔ !Mi nyapigele ke 'nyɛ́nigɛ fùrɔgɔ nɛ̄ gè, mi pìle nɛ́ mi fungo ki 'fùrɔ.11 Mi sìi wiī nɛ kùu funbiɛnrɛ nī dè, mi nɛ cíɛn mi yiʔɛlɛ ke mìɛni nī.Mi ŋɔri ti 'kúɔ mi kolimɔ pire kɛnmɛ nɛ̄+, mi céri nɛ́ mi kácere ti wari nɛ waa.12 Mi nyɛ́nì kò kátaanra yɛgɛ mi piɛnnɛ mɛ́ bèle,nɛ́ ń'nɛ̀ kò fìɛrɛ yɛgɛ mi tɛ́ninyɛninɛ mɛ́ bèle.Bàli pe 'mi cɛ́n bèle, piyē nɛ fìʔɛ́ mi nɛ̄,bàli pe mi nyaʔa kpànʔanɛ gè, pe nɛ̂ wàli nɛ̀ yéri+.13 Pe 'mi yige pe sɔ̀ngirɔ nī dè mi‑ kò bɛ̀ kpúu tíɛlɛ.Mi yē bɛ̀ kàjuʔɔ tíɛlɛ gàa ki 'jaa gè.14 Nɛ́ ki cɛ́n mi nɛ ti lúru dàa siɛnnɛ pe nyu mi wori nɛ̄ dè.Fíɛrɛ ti 'mi màʔa nɛ̀ suʔu; pe 'wúɔ mi nɛ̄ níɛ nyu bè mi kpúu+.15 Nɛ̀ ki yaʔa mi wè, mi nyɛ́nì nìɛ le muɔ kiyɛ nī yè, Yewe.A mi 'ki juu nɛ́ jo: «Muɔ yē mi Kulocɛliɛ.»16 Mi sìi cɛnyɛ yiī muɔ kiyɛ nī;ma mi cò ma yige mi leguulo pe kiyɛ nī, bàli pe 'mi cìra wè.17 Ma mi wéli nɛ́ funjɛ̀ngɛ ní, mi ŋáà wī muɔ baakuɔwɔ wè.‑Mi suɔ nɛ́ muɔ bànguɔ dɛ́nigɛ ní gè.18 Yewe yo, fǎga ki yaʔa fìɛrɛ tɔ́n mi nɛ̄ʔ,nɛ́ ki cɛ́n mi nyɛ́nì muɔ yeri.‑Fìɛrɛ yaʔa ti‑ tɔ́n siɛnpiile nɛ̄ bèle,dí pe nyuɔyɔ yi‑ sí tɔ́n baa kusiʔi nī gè.19 Ma pe káfinɛrɛ nyuɔyɔ yaʔa yè yi‑ kò boboyo,nyàa yiī nɛ nyu siɛnsinwɛ kɔli mɛ́ gè nɛ́ nyawaala ní lè,nɛ́ nìɛnyiɛnigɛ ní gè, nɛ́ parimɛ ní bè.20 Wéli kɛnmɛ bíì nɛ̄ ki 'nyuɔ gè,muɔ kacɛ̀ngboliyo nyáà muɔ 'wàli nɛ̀ tɛ́ngɛ yèbìli mɛ́ pe fìʔɛ́ muɔ nɛ̄ bèle,nyàa muɔ nɛ kpínʔini bàli mɛ́ pe 'líʔire jó muɔ mɛ́ wè,lewiile pe mìɛni nyaamɛ nɛ̄ bè !21 Muɔ nɛ̂ gbɔbi nɛ̀ tɔ́n pe nɛ̄ nɛ̀ pe làrigɛ,nɛ̀ pe líili siɛnnɛ pe nyalere nɛ̄ dè.Muɔ nɛ̂ pe làrigɛ muɔ nyúmɔ nī bè,nɛ̀ pe líili siɛnnɛ pe nyuɔyɔ nɛ̄ yèbàli pe túngu nɛ́ pe ní bèle.22 Kpuʔɔrɔ 'yɛli ti‑ taʔa Yewe nɛ̄,nɛ́ ki cɛ́n wi nyɛ́nì kacɛ̀ngboliyo kpíʔile m'mɛ́wi bànguɔ dɛ́nigɛ kire kɛnmɛ nɛ̄ bè,bà mi 'puu kàʔa nī gègàa kapiɛngbuɔnnɔ pe 'màʔa nɛ̀ suʔu gè.23 Bɛ̀ fíɛrɛ ti yé mi cò dè, a mi 'ki juu nɛ́ jo:«Wi ní wè mi nyaʔa wī léʔ ?»Nɛ̀ sí ki yaʔa muɔ nyɛ́nì mi fiɛnnɛ lúʔu lèbà mi 'yékpoli wáa lè muɔ kúrugu ma mi sáʔa wè.24 Ye‑ Yewe yaʔa wi‑ yeli dɛ́ni,yeli ye mìɛni bàli bīɛlɛ ye 'yìye puɔ wi nɛ̄ wè !Yewe nɛ̂ pe wéli bàli bīɛlɛ wi kányiʔɛ wuulo bèle;wiī nɛ wi fuʔɔ tɔ́ngi gè nɛ gbɛ̀ngí fungboliyofɔlilɔ mɛ́ bèle.25 Ye‑ gbɛ̀nmɛ le ye puu lèbaanna ní,yeli ye mìɛni bálì ye 'yeli sɔ̀ngirɔ taʔa dè Yewe nɛ̄ wè !
         
            
               	Koliyo nyáà wuʔu gè 2-4, wéli baa 71.1-3.

               	Ki siɛnrɛ ti 'juu baa Luk 23.46.

               	kolimɔ pire kɛnmɛ nɛ̄:Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: mi fuunmɔ pire kɛnmɛ nɛ̄.

               	Wéli baa 38.12; 41.10; 69.9; 88.9,19; Zɔbi 19.13-19; Zer 12.6; 15.17.

               	Wéli baa Zer 6.25; 20.3,10; 46.5; 49.29.

Siɛn ŋáà nɛ̄ Kulocɛliɛ 'ki yaʔa gè, fundaanra siɛn wī321 Dawuda sícilimɛ ŋúnugo gī+.Wire ŋáà nɛ̄ Kulocɛliɛ 'wi tuudiɛlɛ yaʔa lènɛ́ wi kapiʔile kàsulugo suɔ gè, wi wuʔu kiī tànʔa !2 Wire ŋáà wī Yewe wi wè nɛ tɔ́ri nɛ́ wi kolimɔ ní bèʔ+,nɛ́ míɛni káfinɛrɛ wè baa wi sɔ̀ngirɔ nī dèʔ, wi wuʔu kiī tànʔa !3 Bà mi yé pìiri wè, a mi céri ti 'waʔami kɔnwaara tire kɛnmɛ nɛ̄ cɛnguɔmɔ cɛngɛ ó cɛngɛ.4 Pìlige nɛ́ cɛnvugo muɔ kɔli ki 'mi seri nɛ̀ lúbugo mi nɛ̄.Mi céri ti 'fùrɔ, ti tùnmɔ piī nɛ nyɛni nɛ yigimajo yafɛnidɛ dī gbìnʔɛ lɛ̀lɛ nī lè. Ye‑ ŋɔ́ cɛ̀.5 Mi 'mi kapiile juu lè nɛ̀ tìɛ muɔ nɛ̄; mi sì mi kolimɔ làrigɛ bèʔ.A mi 'ki juu nɛ́ jo: «M'bé yéri mi tuudiɛlɛ nɛ̄ lè Yewe yiʔɛ mɛ́.»Kire nɛ̄ a muɔ 'mi kolimɔ yaʔa bè mi nɛ̄. Ye‑ ŋɔ́ cɛ̀.6 Kire kɛnmɛ nɛ̄ siɛn ó siɛn ŋáà wi 'wìi puɔ muɔ nɛ̄ wè,wi 'yɛli bèri muɔ náari làjɛnnɛ nī lè.A lakpoliyo yi kɛ́nì je wi lìi wè, yiǐ gbɛ̀ wi taa jòʔ.7 Muɔ yē mi làridiʔɛ; muɔ nɛ mi wélikire ga buu funbiɛnrɛ fǎga mi taaʔ.Muɔ nɛ mi mári nɛ́ suɔlɔ ŋúnuyɔ ní. Ye‑ ŋɔ́ cɛ̀.8 A muɔ 'ki juu m'mɛ́ nɛ́ jo: «M'bé muɔ tɛnmɛ,m'bé muɔ tìɛ koligo nɛ̄ gè gàa muɔ 'yɛli bè líɛ gè.Mi nyapigele kiyē muɔ nɛ̄; m'béri nyu de tìí muɔ nɛ̄.»9 Ye fǎga puu ledoro bɛ̀ sunʔɔ nɛ́ sèfɛnnɛ tíɛlɛ lèʔ,nyàa yiì cìlige yi funyɔ nī yèʔ,nyàa pe 'yɛli bèri kàrigí nɛ́ gàrifii ní nɛ́ màʔagɛlɛ níkire ga buu yiri lúru, yi fǎga koligo yaʔa gèʔ+.10 Wuʔɔgboliniʔɛyɛ nɛ siɛnpiiwe siri wè,nɛ̀ sí ki yaʔa ŋàa wi 'wi sɔ̀ngirɔ taʔa dè Yewe nɛ̄ wè,wi bé wire màʔa bè suʔu nɛ́ wi bànguɔ dɛ́nigɛ ní gè.11 Yeli bèle siɛnsinminɛ bèle, ye‑ puu fundaanra nɛ̄,yeri fundaanra kpínʔini Yewe nī !Yeri fundaanra yékpuʔulo wáari, yeli mìɛni bálì funyɔ yi 'sín yè !
         
            
               	Nyasiɛnkaanna náà ni kɔri wiì fílige nɛ̀ cɛ́nʔ. Ki bé gbɛ̀ jo tɛ́ni ma sɔ̀ngi, á kire bɛ̀ʔ tɛnmɛnɛ, kire ga laa ki 'kpíʔile nɛ́ sícilige ní. Kiī nɛ nyaʔa ŋúnuyɔ tiɛyɛ yáà nī: Ŋún 32, 42, 44, 45, 52-55, 74, 78, 88, 89, nɛ́ 142.

               	Ki siɛnrɛ ti 'juu baa Wurɔ 4.7-8.

               	Eburu siɛnrɛ nī dè náʔa gè, siɛnrɛ dáà tiì fíligeʔ; koligo gáà siɛnrɛ ti bé gbɛ̀ yiʔɛ
                     felige sáamɛ nɛ̄.

Kulocɛliɛ wī duniya faanfɔli wè, nɛ́ ní suɔfɔli331 Siɛnsinminɛ, ye‑ fundaanra yékpuʔulo wáa Yewe mɛ́ !Siɛn ŋáà wi fungo ki 'sín gè, ki 'yɛli wiri Yewe kpóri.2 Ye‑ Yewe gbùʔɔrɔ wè nɛ́ gɔripile ní lè,yeri màʔagɛlɛ kiɛ bɔ̀licɛrigɛ kpúɔn gè wi mɛ́ !3 Yeri ŋúnuvɔngɔ ŋú wi mɛ́, yeri yakpuɔnrɔ sɔ́migi dè de kpúɔn wi mɛ́,yeri wi gbùʔɔrɔ kòkuʔulo wáari gèle !4 Nɛ́ ki cɛ́n Yewe siɛnrɛ dè ti nyɛ́nì sín,wi kakpiʔiligele ke mìɛni yē kányiʔɛ wuʔulo.5 Yewe wiī sìɛnwɛ; ki 'wi dɛ́ni bè kàyuʔu juu nɛ́ sínmɛ ní.Yewe bànguɔ dɛ́nigɛ ki 'dàala nyì lè.6 Yewe 'juu, a nyìʔɛnɛ ni 'yiri,nɛ́ wi nyuɔ káfaligɛ ní gè a wi 'ŋɔgɔlɔ gbuʔulo ke mìɛni faan.7 Wiī nɛ kuʔɔjii luɔyɔ pínɛ yè yìi nī nɛ̀ yɛli nɛ́ yi láʔagɛlɛ ní gèle,wiī nɛ ki kpínʔini lakpoliyo sícuuyo yi fúu nɛ jiin wi yaleye nī yè.8 Ki 'yɛli dàala siɛnnɛ pe mìɛni de fìʔɛ́ Yewe nɛ̄ !Ki 'yɛli duniya siɛnnɛ pe mìɛni de fún wi yiʔɛ mɛ́ !9 Wire wi 'juu á ki 'kpíʔile bɛ̀,wire wi 'ki juu nɛ̀ gbɛ̀ngɛ á ki 'yéri bɛ̀.10 Gàa kùlogolo siɛnnɛ pe caa ki de kpínʔini gè, Yewe nɛ ki córi,wiī nɛ kùlogolo siɛnfeliye sɔ̀ngirɔ curugi dè.11 Yewe nyɛ́ni kele kiyē nɛ kpínʔini súuri,wi funzɔngirɔ kele kiyē nɛ forigi kɛ̀ngɛlɛ ke mìɛni nī.12 Kùlo náà nī Yewe yē ni Kulocɛliɛ wè, ni wuʔu kiī tànʔa;kire kùlo siɛnnɛ bálì wi 'nyíɛnɛ nɛ̀ kɔ̀n wi wuulo bèle, peli wuʔu kiī tànʔa.13 Bè wi yaʔa baa nyìʔɛnɛ nī lè,a Yewe 'wéli náʔa dàala nɛ̄ lè, a wi 'lewiile pe mìɛni nyaa.14 Tiʔɛ gáà nī wi yē tɛ́niwɛ wè,wiī nɛ dàala siɛnnɛ pe mìɛni nyaʔa.15 Wire ŋáà wi 'siɛn ó siɛn fungo faan gè,wire wiī nɛ pe kakpiʔiligele ke mìɛni ciʔige gèle nɛ wéli.16 Kùlofɔli wiǐ gbɛ̀ wìi suɔ nɛ́ kapiɛngbuɔnniʔɛnɛ ní bèleʔ.Nàyeliwe wiǐ gbɛ̀ wìi suɔ nɛ́ wi ŋɔri ní dèʔ, dàa ti 'niʔɛ dè+.17 Siɛn sǐ gbɛ̀ wi sɔ̀ngirɔ taʔa dè kapiɛngbuɔn sunʔɔ nɛ̄ gèʔ,nɛ́ ki cɛ́n ki bága wi biɛn; kiǐ gbɛ̀ wi suɔ nɛ́ ki ŋɔri ní dè nìʔɛrɛ dèʔ.18 Ye‑ ki cɛ́n, Yewe nyapile niī nɛ pe nyaʔa bàli pe wi fìʔɛ́ bèle,bàli pe 'pe sɔ̀ngirɔ taʔa dè wi bànguɔ dɛ́nigɛ nɛ̄ gè.19 Wi bé pe píle bè suɔ kùu mɛ́ wè bé sí pe wéli fungo lɛ̀lɛ nī lè.20 Weli bèle, weli nyɛ́nì weli sɔ̀ngirɔ taʔa dè Yewe nɛ̄.Wire wī weli sáʔafɔli nɛ́ ní weli timɔzigege !21 Nɛ́ ki cɛ́n weli funyɔ yi béri fundaanra kpínʔini wi nī,bɛ̀ weli 'weli sɔ̀ngirɔ taʔa dè wi tiɛlɛfun míʔɛ nɛ̄ gè.22 Yewe yo, ‑muɔ bànguɔ dɛ́nigɛ yaʔa gè ki‑ puu weli nɛ̄,nɛ̀ yɛli nɛ́ weli tɛ́ngɛlɛ ní lè muɔ nɛ̄ wè.
         
            
               	Koliyo 16-17 wuʔu nī gè, wéli baa 18.30-34; 147.10.

Yewe nyɛ́nì mi suɔ mi fùrɔgɔ nī gè341 Dawuda wuʔu gī+. Bà wi yé wìi kpíʔile kàalafɔli Abimɛlɛki yiʔɛ mɛ́ gè, á wi 'wi cìra a wi 'kɛ́ wè+.2 M'béri kpuʔɔrɔ tari dè Yewe nɛ̄ lɛ̀lɛ ó lɛ̀lɛ nī,wi gbùʔɔrigɔ ki bé puu mi nyuɔ nī gè súuri.3 Mi nɛ nìɛ kpóri Yewe nī.Ki 'yɛli siɛnnɛ pe‑ ki cɛ́n, siɛnnɛ bálì ní pe wè tɔ́ri bèleʔ, peri fundaanra kpínʔini.4 Yeri Yewe kpuɔmɔ wuʔu jáari gè nɛ́ mi ní !Ye‑ puu weri wi míʔɛ kpóri gè !5 Mi 'Yewe caa wè, á wi 'lúʔu m'mɛ́,á wi 'mi suɔ mi fíɛrɛ ti mìɛni mɛ́.6 Bàli pe wéli wi mɛ́ wè, pe yiɛyɛ yiī nɛ nyíʔɛnɛ;fìɛrɛ sǐ ga tíi tɔ́n pe nɛ̄ʔ.7 Fuunmɔfɔli wáà yé Yewe yeri wè,a wi 'lúʔu wi mɛ́ nɛ̀ wi suɔ wi fùrɔgɔ ki mìɛni mɛ́.8 Yewe tundunwɔ+ wi nɛ̂ pe màʔa nɛ̀ suʔu,bàli pe fìʔɛ́ Yewe nɛ̄ wè; wi nɛ̂ pe píle nɛ̀ suɔ.9 Ye‑ ki laala ye wéli ye ki cɛ́n kɛnmɛ bíì nɛ̄ Yewe wi 'nyuɔ wè+ !Siɛn ŋáà wi 'líʔire jó wi mɛ́ wè, wi wuʔu kiī tànʔa !10 Yeri fìʔɛ́ Yewe nɛ̄, yeli bálì wi 'wàli nɛ̀ tɛ́ngɛ bèle,nɛ́ ki cɛ́n yafiɛn sì pe laaʔ, bàli pe wi fìʔɛ́ wè.11 Jàriyɛlilɛ pe cî nɛ pe lìile caa lè nɛ fùrɔ́,nɛ̀ ki yaʔa bàli pe 'pe sɔ̀ngirɔ taʔa dè Yewe nɛ̄ wè, yafiɛn sì pe laaʔ.12 Mi pìile, yeri báan ye pa lúʔu m'mɛ́+ !M'béri yeli tɛnmɛ kɛnmɛ báà nɛ̄ yeli 'yɛli bèri fìʔɛ́ Yewe nɛ̄ wè.13 Yeli nī bèle, a sìi wi 'siɛn ŋíì dɛ́ni wè,a wiī nɛ caa bè yacɛ̀nrɛ nyaa wi sìi cɛnyɛ nī yè+,14 wi‑ wi nyinɛ cò lè kapiʔi nɛ̄ gè,wi‑ wi nyasɛnyɛ cò yè káfinɛrɛ siɛnrɛ nɛ̄ dè.15 Ma láʔa kapiʔi nɛ̄ gè, mari kacɛ̀ngɛ kpínʔini,mari yanyige caa gè, ma ki cìra ma cò.16 Yewe nyapigele kiyē siɛnsinminɛ nɛ̄ bèle,wi ngbúʔulo kiyē múgugolo bè lúʔu bàli mɛ́ pe 'wi yeri wi‑ peli sáʔa wè.17 Yewe nɛ túngu nɛ́ kapiigbiʔilile ní bèlekire ga buu siɛn fǎ ní sɔ̀ngi daa nɛ́ pe míʔɛ ní gè dàala nɛ̄ lèʔ.18 A siɛnsinminɛ pe kɛ́ni kòkuʔulo wáari gèle, Yewe nɛ̂ lúʔu pe mɛ́;wi nɛ̂ pe píle nɛ̀ suɔ pe funbiɛnrɛ ti mìɛni mɛ́.19 Yewe yē pe táanni bàli bīɛlɛ funbiɛnrɛ nɛ̄ dè,wiī nɛ pe pígele suu gèle gàli ke 'máama gèle.20 Siɛnsinwɛ wi bé wuʔɔyɔ taa nìʔɛyɛ,nɛ̀ ki yaʔa Yewe bé wi cò bè suɔ yi mìɛni mɛ́.21 Yewe nɛ wi káceye yi mìɛni wéli,kàa nigbe sì cɛ́nì kaaʔ+.22 Kapiile ni bé siɛnpiiwe kpúu wè.Bàli bīɛlɛ siɛnsinminɛ piyè pe dɛ́ni bèleʔ,kàyuʔu bága tuu pe nɛ̄.23 Nɛ̀ sí ki taa Yewe bé wi baakuɔlɔ sìi fùgu wè bè suɔ;bàli pe 'líʔire jó wi mɛ́ wè, kàyuʔu sǐ ga tíi tuu pe nɛ̄ʔ.
         
            
               	Ŋúnugo gáà ki siɛnkanʔana gboli ó gboli nɛ séligi nɛ́ sɛbɛkaanna láà ní; sɛbɛkanʔana
                     ó sɛbɛkanʔana ke taanni kìye táanni nɛ̀ yɛli nɛ́ Eburulo alifabe ní wè (wéli baa 9.1 kaliwɛgɛ ki táanmɛ gè).

               	Abimɛlɛki wi 'puu fànʔafɔli kàʔa káà nī Filisiti kùlo nī; pe 'puu nɛ fànʔafɔli yeri
                     míɛni Akisi. Dawuda yé fɛ̀ nɛ̀ kɛ́ baa nɛ̀ sɛ́nì làri kùlofɔli Sawuli nɛ̄ wè. Wiì
                     puu nɛ caaʔ Abimɛlɛki- ki cɛ́n wire yē kapiɛngbuɔn sànbali, kire nɛ̄ wi wìi kpíʔile
                     kàalafɔli. Wéli baa Sam1 21.11-16.

               	Tundunwɔ wè náʔa gè, wi bé gbɛ̀ Yewe wire tíimɛ kɛnmɛ tìɛ (wéli baa 35.5-6; Sél 16.7; 32.1-2; Kùlo2 6.14-23), nɛ́ míɛni wi baara tire dī bèri Yewe wi wuulo wéli bèle (wéli baa Yir 14.19; Kùlo2 19.35; Dan 6.22).

               	Wéli baa Piɛ1 2.3.

               	Nyasiɛnrɛ juugɛnmɛ páà bī, tɛnmɛfɔlilɔ pe 'puu nɛ pe pìtɛnminɛ yeri bèle mmɛ gè a
                     pe gbɛ̀nɛ séli nɛ pe tɛnmɛ sícilige nɛ̄ gè (wéli baa Kàs 1.8,10; 2.1).

               	Koliyo 13-17 wuʔu nī gè, ki 'juu baa Piɛ1 3.10-12.

               	Ki siɛnrɛ ti 'juu baa Zan 19.36.

Yewe yo, pa mi kàyuʔu juu gè !351 Dawuda wuʔu gī.Yewe yo, tún nɛ́ pe ní, bàli pe túngu nɛ́ mi ní bèle;cáan nɛ́ pe ní, bàli pe cáanri nɛ́ mi ní wè.2 ‑Muɔ kapiɛngbuɔn timɔzigepile nɛ́ muɔ timɔzigege cò gèma mìɛ tɔ́n, má yɛ̀ ma pa mi sáʔa !3 ‑Muɔ tàbɛ píle wè ma yige, ma yiɛyɛ siin kágbaʔa líɛ gè, ma taʔa mi cìravɔlilɔ nɛ̄
         bèle !Ma ki juu m'mɛ́ dí muɔ wī mi suɔfɔli wè.4 ‑Ki yaʔa fìɛrɛ‑ pe taa, pe míʔɛ ki‑ sí cúʔɔ, bàli pe caa bè mi kpúu bèle !‑Ki yaʔa peri waa kàduʔu nī, dí fìɛrɛ‑ tɔ́n pe nɛ̄, bàli pe mi wuʔɔgɔ caa gè !5 ‑Ki yaʔa pe‑ kò bɛ̀ sísumɔ tíɛlɛ bàa káfaligɛ nɛ líi gèa Yewe tundunwɔ wi kɛ́ni pe ŋɔrigi wè+ !6 ‑Ki yaʔa pe koligo ki‑ puu yebilige ki de pɔ̀lía Yewe tundunwɔ wi kɛ́ni pe cìrá bè pe cò bèle !7 Miì yakaa kpíʔile pe nɛ̄ʔ, á pe 'pe jùɔlɔ pari bèle bè mi cò;miì yakaa kpíʔile pe nɛ̄ʔ, á pe 'kàtiʔɛ túgu kire ga buu mi‑ tuu.8 ‑Ki yaʔa cúʔɔgbuɔmɔ‑ pe fuu bè taa !‑Ki yaʔa jùɔ ŋáà pe 'pari wè, peli tíimɛ pe‑ cò wi nɛ̄ !‑Ki yaʔa peli tíimɛ pe‑ tuu cúʔɔgbuɔmɔ nī bè !9 Bà mi fungo ki bé puu fundaanra nɛ̄, Yewe,mi fungo ki béri muguri bɛ̀ muɔ 'mi suɔ wè.10 Mi laamɛ pi mìɛni bé ki juu bé jo: «Ŋáa wī bɛ̀ muɔ tíɛlɛ, Yewe ?Muɔ ŋáà ma yē nɛ fuunmɔfɔli suu wè siɛn ŋáà mɛ́ wi ŋɔri ti 'niʔɛ wi nɛ̄ wè,ʔaan, muɔ ŋáà ma yē nɛ fuunmɔfɔli yigi wè kàyuulo kiyɛ nī yè,fuunmɔfɔli nɛ́ fùrɔgɔfɔli ní wè.»11 Káfinɛgbɛngɛfɔlilɔ nɛ yɛ̀gí nɛ mi yúgo nɛ́ dàa ní mi sì cɛ́n dèʔ;12 pe nìɛ mi sàrí nɛ́ kapiʔi ní gè kacɛ̀ngɛ sìndiʔɛ nī gègàa mi 'kpíʔile pe mɛ́ gè; mi 'kò mi nigbe, siɛn fùn.13 Nɛ̀ ki yaʔa, mi wè, bà peli 'puu nɛ yáa bèle,mi nɛ̂ cé gbànvaʔaga burugo le níɛ̀ mìɛ cɛ́rigɛ nɛ sún nii wè;láʔala fùn, mi 'puu nɛ náari pe mɛ́+.14 Mi 'puu nɛ tánʔana nɛ mári nɛ waa níɛ báanmajo bɛ̀ mi 'puu nɛ ki kpínʔini mi nàgori mɛ́ wè kire ga laa mi siinyɛni mɛ́ wè.Ki yé laamɛ wúɔ mi nī a mi 'gbɔbi,majo ŋàa wi 'puu nɛ wi yàa kùugo kayaʔa kpínʔini gè.15 Nɛ̀ ki yaʔa bà mi 'kúrugo wè, a pe 'fali nɛ fundaanra kpínʔini nɛ̀ wúɔ mi nɛ̄;nɛ̀mɛfɔlilɔ+ bálì miì yé cɛ́n bèleʔ,a pe 'mi cɛnminɛ+, piyè fɔ̀li nɛ̀ mi yaʔaʔ.16 Bàli pe wè fìʔɛ́ Kulocɛliɛ nɛ̄ wèʔ, pe mi tíʔɛ níɛ mi teri wè;piyē nɛ gànʔana káa gèle mi kɛnmɛ nɛ̄ bè.17 Mi Kàfɔli, lɛ̀lɛ líi nī muɔ bága pe wéli ?‑Mi suɔ bàli mɛ́ pe je mi cúʔɔ bèle;‑mi sìi suɔ wè jàriyɛlilɛ bálì mɛ́ bèle !18 M'bága de muɔ síɛri siɛnnɛ gboli nī lè,siɛnniʔɛmɛ sunʔɔmɔ nī bè, bèri muɔ kpóri.19 Fǎga ki yaʔa mi leguulo peri fundaanra kpínʔini mi kɛnmɛ nɛ̄ bèʔ,bàli pe finɛnɛ nɛ tari mi nɛ̄ bèle,siɛnnɛ bálì mi 'biɛn nyùgofun wè,á piyē nɛ mi teri wè níɛ nyapigele yùbú gèle nɛ tɔ́ngi gèle.20 Nɛ́ ki cɛ́n pe wè nɛ yanyige siɛnrɛ nyuʔ; pe nìɛ nyalere kpínʔini bìli nɛ̄ bèle;bàli bīɛlɛ yanyige nɛ̄ gè kùlo nī lè,pe nìɛ káfinɛrɛ kele gbòborí gèle peli nɛ̄.21 Pe 'wúɔ nɛ̀ nyuɔ le mi nɛ̄, nɛ́ jo:«ʔanhaa, ʔanhaa, we nyɛ́nì wi kele nyaa gèle nɛ́ weli nyapigele ní gèle !»22 Yewe yo, muɔ̀ ki nyaa léʔ ? Fǎga pìiri pe nɛ̄ díɛʔ !Mi Kàfɔli, fǎga kò liilige mi nɛ̄ díɛʔ !23 Yɛ̀ ŋɔ́nimɔ nɛ̄ bè, ma tànʔa kɛn m'mɛ́ !Mi Kàfɔli Kulocɛliɛ, ‑mi kàyuʔu juu gè !24 ‑Mi kàyuʔu juu gè ma yɛli nɛ́ muɔ sínmɛ ní bè, Yewe mi Kulocɛliɛ !Kiì yɛli peri fundaanra kpínʔini mi wori nɛ̄ dèʔ !25 Kiì yɛliʔ pe‑ ki juu pe funyɔ nī yè, bé jo: «ʔanhaa, gàa kire weli 'puu nɛ caa !»Kiì yɛliʔ pe‑ ki juu bé jo: «Weli nyɛ́nì wi júɔ !»26 Bàli piyē nɛ fundaanra kpínʔini mi fùrɔgɔ wuʔu nɛ̄ gè, ‑ki yaʔa pe míɛyɛ‑ yi sí sɔ́migɔ
         cúʔɔ, fìɛrɛ‑ sí pe taa !Bàli pe pìye kpóri mi nɛ̄ wè, ‑ki yaʔa fìɛrɛ‑ tɔ́n pe nɛ̄, peri pe faʔa !27 Bàli sí pe caa bè mi tànʔa nyaa gè,peli béri fundaanra kpínʔini, bèri yékpuʔulo wáari gèlede ki nyu súuri bé jo: «Yewe wi 'kpúʔɔ,wire ŋáà wi nɛ̂ wi baakuɔwɔ yanyige caa gè.»28 Nɛ̀ taʔa ki nɛ̄, mi wè, mi nyuɔ ki béri muɔ kasingele nyu gèlebéri muɔ gbùʔɔrɔ cɛnyɛ yi mìɛni nī.
         
            
               	Wéli baa 34.8 kaliwɛgɛ ki táanmɛ gè.

               	Bàli pe 'siɛnrɛ yiʔɛ dè, pe 'ki yiʔɛ tiɛyɛ yáà nī nɛ́ jo: a mi náarigɛ kiì yé cò gèʔ.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: nabɔnminɔ.

               	Eburu siɛnrɛ nī dè náʔa gè, siɛnrɛ dáà tiì fíligeʔ.

Kulocɛliɛ bànguɔ dɛ́nigɛ kiī kpuʔɔ361 Ŋúnuŋuminɔ yiɛginiwɛ wuʔu gī. Yewe baakuɔwɔ Dawuda wuʔu gī.2 Siɛnrɛ dàa dī mi fungo nī gè siɛnpiile pe tuudiʔɛlɛ wuʔu nɛ̄ gè+:pe nyaamɛ nɛ̄ bè, kiì yɛli siɛn de fún de yàʔará Kulocɛliɛ yiʔɛ mɛ́ gèʔ+.3 Pe fungboliyo yire kɛnmɛ nɛ̄piyě gbɛ̀ pe kolimɔ nyaa bèʔ bè cɛ́n dí pi sí pe biɛnʔ.4 Pe siɛnrɛ tiī kolimɔ wori nɛ́ káfinɛrɛ; pe nyɛ́nì cíi,pe wè nɛ tári nɛ́ sícilige níʔ bèri kacɛ̀ngɛ kpínʔiniʔ.5 Piyē nɛ sɔ̀ngibiire sɔ̀ngí pe yasinɛrɛ nɛ̄ dè níɛ̀ yɛ̀ nɛ̀ sɛ́ni yèrí kobiʔi nɛ̄ gè.Piyè fɔ̀li nɛ̀ láʔa pe kapiʔile nɛ̄ gèleʔ.6 Yewe yo, muɔ bànguɔ dɛ́nigɛ kiī nɛ yɛ̀gí nɛ̀ sɛ́ni nɔ̀gí nyìʔɛnɛ nɛ̄ lè,muɔ kányiʔɛ kaala niī nɛ yɛ̀gí nɛ nɔ̀gí kàsadibarɛ nɛ̄ dè.7 Muɔ sínmɛ piī bɛ̀ nyagurukpaʔaliyɛ tíɛlɛ,muɔ kàyuʔujuuro ti 'cùugo bɛ̀ kuʔɔjii tíɛlɛ.Yewe, muɔ nɛ siɛnnɛ suu bèle, nɛ́ yawiire ní dè.8 Kulocɛliɛ, muɔ bànguɔ dɛ́nigɛ ki tɔ̀ni yē lagbɛnrɛ wuʔu,á lewiile piyē nɛ líʔire jún muɔ fíkɛnyɛ nyúmɔ láara bè.9 Piyē nɛ tíngi muɔ saʔa yaliicɛ̀nrɛ nɛ̄ dè;muɔ nɛ pe kanʔa nɛ́ lakoligo luʔɔ ní gè gàa ki 'tɛ́ni gè.10 Nɛ́ ki cɛ́n sìi lawiile niī baa muɔ mɛ́;bɛ̀ muɔ kpìɛnmɛ piī weli nɛ̄ wè, kire nɛ̄ weli 'kò sìi nɛ̄ níɛ kpìɛnmɛ nyaʔa bè+.11 ‑Muɔ bànguɔ dɛ́nigɛ yɛ́ligɛ gè ki‑ nɔ̀ bàli nɛ̄ pe 'muɔ cɛ́n wè,nɛ́ muɔ sínmɛ ní bè ma pi yaʔa pi‑ nɔ̀ bìli nɛ̄ pe funyɔ yiī sínyɛ yè !12 Fǎ ki yaʔa nìɛnyiɛnigɛfɔli tɔliyɔ yi‑ mi taa jòʔ !Fǎ ki yaʔa siɛnpiiwe wi kiyɛ yi‑ mi cìraʔ !13 Pe m'bɛlɛ kapiigbiʔilile piyē nɛ tungu;pe ŋɔri ti 'kúɔ, piyě ní gbɛ̀ yɛ̀ bè yériʔ.
         
            
               	Eburu siɛnrɛ nī dè náʔa gè, siɛnrɛ dáà tiì fíligeʔ. Sɛbɛliɛwɛ ŋáà pe 'yiʔɛ girɛki
                     siɛnrɛ nī dè, ki juu nɛ́ jo: a dàa tire kapiigbiʔiliwe wi cî juu nîɛ kapiʔile kpínʔini gèle.

               	Ki siɛnrɛ ti 'juu baa Wurɔ 3.18.

               	Eburu siɛnrɛ nī dè náʔa gè, ki 'juu nɛ́ jo: a muɔ kpìɛnmɛ pire nī wiyē nɛ kpìɛnmɛ nyaʔa bè.

-Muɔ sɔ̀ngirɔ taʔa dè Yewe nɛ̄371 Dawuda wuʔu gī+.Fǎga muɔ fungo wárigɛ gè kapiigbiʔilile kúrugu bèleʔ;fǎga ki yaʔa yejaʔa‑ puu muɔ nī pe kɔli mɛ́ gèʔ, bàli pe kacuʔɔgɔlɔ kpínʔini gèle !2 Nɛ́ ki cɛ́n a cɛ̀ri 'sìʔɛrɛ wè, pe bé fɛ́ni fáari bɛ̀ nyàʔa tíɛlɛ;bɛ̀ nyàpirige tíɛlɛ gàa nɛ̄ kàsaʔa sì tuu gèʔ, pe bé fɛ́ni.3 ‑Muɔ sɔ̀ngirɔ taʔa dè Yewe nɛ̄, mari kacɛ̀ngɛ kpínʔini,ma tɛ́ni kùlo nī lè, mari líi yanyige nɛ̄.4 ‑Yewe kaala yaʔa lè ni‑ muɔ nyùgo cò gè,kire ga buu wi bé muɔ funzɔngirɔ kele fori gèle.5 ‑Muɔ mbànʔa kele le gèle Yewe kiyɛ nī,ma muɔ sɔ̀ngirɔ taʔa dè wi nɛ̄; wi bé muɔ sáʔa.6 Wi bé muɔ sínmɛ tìɛ bè bɛ̀ kpìɛnmɛ tíɛlɛ,wi bé muɔ tànʔa yige gè bɛ̀ cɛnvunyiɛnɛ cɛngɛ tíɛlɛ.7 ‑Ki kpàri ma cò Yewe yiʔɛ mɛ́ gè, má pìiri, ‑muɔ fungo nyígi gè, má wi sige nɛ́ tɛ́ngɛlɛ
         ní.Fǎga muɔ fungo wárigɛ gè siɛn kúruguʔ ŋàa kele ke nyuʔɔ wi sìi nī wèʔ,nɛ́ ŋìi kúrugu ŋàa wi kele nùʔɔrɔ́ gèle nɛ kpínʔini gèleʔ !8 ‑Funyɛrigɛ yaʔa gè, ‑fundanʔanigɛ wáa gè;fǎga muɔ fungo yɛ̀gɛ gèʔ, nɛ́ ki cɛ́n ki kúɔgɛnmɛ piǐ ga nyuɔʔ !9 Nɛ̀ taʔa gíi nɛ̄, kapiigbiʔilile pe bága cúʔɔ bè yige baa,nɛ̀ ki yaʔa bìli sí pe Yewe siri wè, pe bé kùlo taa lè kɔrigɔ.10 Kire nɛ̄, a cɛ̀ri 'sìʔɛrɛ wè, siɛnpiiwe wiǐ ní nyaa bileʔ.Muɔ bé wi caa bè màʔa, muɔ sǐ wi nyaa wi yéridiʔɛ nī gèʔ.11 Nɛ̀ ki yaʔa siɛnnɛ bálì ní pe wè tɔ́ri bèleʔ, peli bé kùlo taa lè kɔrigɔ+,pe bé puu fundaanra nɛ̄ yanyige kpuʔɔ kire kɛnmɛ nɛ̄.12 Siɛnpiile pe nɛ̂ nyuɔ le siɛnsinwɛ nɛ̄ wè,pe nɛ̂ gànʔana káa gèle wi kɛnmɛ nɛ̄ bè.13 Nɛ̀ ki yaʔa Kàfɔli wiī nɛ pe tíʔɛ,nɛ́ ki cɛ́n wi 'ki nyaa pe cɛngɛ kiī nɛ nɔ̀gí.14 Siɛnpiile pe nɛ̂ kapiɛngbuɔn ŋɔsii píle wè nɛ̀ yigeníɛ̀ pe sandaliyɛ píle yè nɛ̀ yaʔa bè fuunmɔfɔli nɛ́ fùrɔgɔfɔli cáan wè,bè pe kpúu, bàli pe 'kozinge líɛ gè.15 Nɛ̀ sí ki yaʔa peli tíimɛ kapiɛngbuɔn ŋɔsiilepe bé pe nàzɔnnɔ fúrugi bèle; pe sandaliyɛ yi bé kabari.16 Cɛ̀ri ŋáà wī siɛnsinwɛ mɛ́ wè, wi nyɛ́nì pɔ́ri nɛ̀ tórilɔniʔɛrɛ nɛ̄ dè, dàa dī siɛnpiiniʔɛnɛ wori dè.17 Siɛnpiile kiyɛ yi bága kabari,nɛ̀ ki yaʔa Yewe nɛ̂ siɛnsinminɛ tuʔɔ bèle nɛ̀ cò.18 Yewe nyɛ́nì funviiyefɔlilɔ sìi kele cɛ́n gèle,kire nɛ̄ pe kɔrigɔ ki bé puu pe mɛ́ súuri.19 Fìɛrɛ sì ga pe taa wuʔɔgɔ lɛ̀lɛ nī lèʔ;funduuro lɛ̀lɛ nī lè, pe bé lìi bè tín.20 Siɛnpiile pe bága cúʔɔ bè núgo bile nɛ́ Yewe leguulo ní bèle;bɛ̀ nyàfunro tiʔɛ tíɛlɛ gàa ki 'nyuɔ gè, náʔanɛ cɛ̀ri pe bé cɛrigɛ;pe bé cɛrigɛ baa wírige nī gè a kàsun ki kɛ́nì tóri gè.21 Siɛnpiile pe nɛ̂ fuʔɔ kún gè, pe nɛ̌ fɔ̀li bè ki tɔ́nʔ.Nɛ̀ ki yaʔa siɛnsinminɛ peli nɛ nyinimɛ tari níɛ kanʔa.22 Nɛ́ ki cɛ́n bìli nɛ̄ Yewe 'diba taʔa wè, peli bé kùlo taa lè kɔrigɔ,nɛ̀ sí ki taa bìli nɛ̄ Yewe nyɛ́nì dɛ́ngɛ taʔa wè, peli bé cúʔɔ bè yiri baa.23 A siɛn ŋíì tánʔagɛnmɛ pi 'Yewe dɛ́ni wè,wi nìɛ wi yedaʔala lìrí gèle koligo nɛ̄ gè.24 A wi 'kúrugo wè, wi nɛ̌ láʔa duuʔ,nɛ́ ki cɛ́n Yewe nyɛ́nì wi cò kɔli nɛ̄ gè.25 Bà mi 'puu nàgapunwɔ wè, a mi kɛ́nì pɛ́nì liɛ wè,miì fìɛ siɛnsinwɛ nyaa wè a Yewe wi 'yaʔaʔ,nɛ́ wi pìile ní bèle, bàli pe 'pe tíimɛ yaliire caa dèʔ.26 Lɛ̀lɛ ó lɛ̀lɛ nī, siɛnsinwɛ wiī nɛ nyinimɛ taʔa níɛ fuʔɔ nii;wi pìile pe nɛ̂ puu fundaanra taadiʔɛ+.27 Koli ma kàduʔu wáa kapiʔi mɛ́ gè, mari kacɛ̀ngɛ kpínʔini gè,bà muɔ bé mɔgɔ kùlo nī lè lɛ̀lɛ ó lɛ̀lɛ.28 Nɛ́ ki cɛ́n kàyuʔujuuro dáà ti 'sín dè, ti 'Yewe dɛ́ni wè.Siɛnnɛ bálì pe 'pìye puɔ wi nɛ̄, wiǐ ga tíi pe yaʔaʔ.Yewe béri pe wéli súuri,nɛ̀ ki yaʔa, siɛnpiile pìile bèle, peli bé cúʔɔ bè yiri baa.29 Siɛnsinminɛ peli bé kùlo líɛ lè kɔrigɔ,bè mɔgɔ kùlo nī lè lɛ̀lɛ ó lɛ̀lɛ.30 Siɛnsinwɛ nyuɔ kiī nɛ nyu nɛ́ sícilimɛ ní,wi nyinɛ niī nɛ nyu nɛ́ sínnɛ ní.31 Wi Kulocɛliɛ Fànʔa Siɛnrɛ tiī sɛbɛrɛ wi fungo nī gè,kire nɛ̄ wiǐ ga pɔ̀li bè tuuʔ.32 Siɛnpiiwe wi nìɛ làridiʔɛ caa bè siɛnsinwɛ sige wè,níɛ nɛ wi caa nɛ́ kpúumɔ ní.33 Nɛ̀ ki yaʔa Yewe sǐ je ga wi yaʔa pe kiyɛ nī yèʔ.Wiǐ fɔ̀li pe‑ kàyuʔu juu wi nɛ̄ bè wi wuʔɔʔ.34 ‑Yewe sige wè, ma wi koligo cò gè kpuʔɔ;wi bé kpuʔɔrɔ taʔa muɔ nɛ̄ bè kùlo kɛn lè muɔ mɛ́ kɔrigɔ.Muɔ bé ki nyaa, siɛnpiile pe bé cúʔɔ bè yiri baa.35 Mi nyɛ́nì siɛnpiiwe nyaa wè, fungbɛngɛfɔli wè,a wi 'ki líɛ nɛ̀ tórigo, a wi 'yɛ̀ nɛ̀ yéri bɛ̀ tiipirige tíɛlɛ gàa ki sɛngi gè.36 Nɛ̀ ki yaʔa bà wi 'tóri nɛ̀ kɛ́ wè, a wi 'pùunni;a mi 'wi caa nɛ̀ màʔa, wiì ní nɛ́ cɛ́nì nyaaʔ púlo wī !37 Te siɛn wéli wè ŋàa wī nɛ́ funviige ní gè, te wi wéli ŋàa fungo ki síngi gè,nɛ́ ki cɛ́n, mbànʔa kele ke béri nyuʔɔ yanyigefɔli mɛ́ wè.38 Nɛ̀ ki yaʔa kacuʔɔrɔfɔlilɔ pe bé cúʔɔ péwu bè núgo baa !Siɛnpiile pe mbànʔa kele ke bé cúʔɔ bè yiri baa !39 Siɛnsinminɛ suɔlɔ lè ni 'kɔ́n Yewe mɛ́,wiī pe làridiʔɛ bɛ̀ gunliriye tíɛlɛ fùrɔgɔ lɛ̀lɛ nī lè.40 Yewe nɛ̂ pe sáʔa níɛ̀ pe píle nɛ̀ suɔ siɛnpiile mɛ́ bèle,wi nɛ̂ pe píle nɛ̀ suɔ nɛ́ ki cɛ́n pe nyɛ́nì líʔire jó wi mɛ́.
         
            
               	Ŋúnugo gáà ki siɛnkanʔana gboli ó gboli nɛ séligi nɛ́ sɛbɛkaanna láà ní, gàli ke 'taanni
                     nɛ̀ yɛli nɛ́ Eburulo alifabe ní wè (wéli baa 9.1 kaliwɛgɛ ki táanmɛ gè).

               	Ki siɛnrɛ ti 'juu baa Mat 5.5.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: Kulocɛliɛ bé diba taʔa wè wi pìile nɛ̄ bèle.

Mi 'mi kapiʔile juu gèle níɛ náari bè puʔɔ381 Dawuda ŋúnudanʔa gī gàa pe ŋú nɛ́ yakpuɔnrɔ ní dè. Bè sɔ̀ngi daa.2 Yewe yo, fǎga puɔ muɔ funyɛrigɛ nɛ̄ gè bèri mi wuʔɔʔ !Fǎga ní puɔ muɔ fundanʔanigɛ nɛ̄ gè bè mi kpúɔnʔ !3 Nɛ́ ki cɛ́n muɔ ŋaaya yi pɛ́nì jíin mi nī,a muɔ kɔli ki 'mi seri nɛ̀ tárigɛ.4 Muɔ funbiɛnrɛ tire kɛnmɛ nɛ̄, mi céri ti mìɛni nɛ yáa.Mi cériwiimɛ pi mìɛni 'cúʔɔ mi kapiʔile keli kɛnmɛ nɛ̄ bè.5 Mi kolimɔ pi 'gbuʔulo nɛ̀ kpàʔala nɛ̀ mi nyùgo fɛ́nigɛ gè,majo tugoro dī dàa ti 'lúbugo mi nɛ̄ dè.6 Mi nɔmirɔ ti 'fúnʔɔ a ti nùgo ki 'pii;mi kàala ke tɔ̀ni wire wī.7 Mi nyɛ́nì nyùgo cùungu gè fúɔ nɛ̀ pɛ́nì tóri,níɛ tári nɛ mári funbiɛnrɛ nī dè cɛnguɔmɔ.8 Mi 'ki nyaa kàsun yē mi sɛ̀nnɛ nī gèle,a mi cériwiimɛ pi mìɛni 'cúʔɔ.9 Mi 'nìɛ nyaa ŋɔri fùn á mi céri ti mìɛni ní ŋúʔɔridɔ;mi nɛ cíɛn mi fungo nī gè fùrɔgɔ kire kɛnmɛ nɛ̄.10 Mi Kàfɔli yo, gàa mi nɛ caa gè, ki mìɛni yē muɔ yiʔɛ mɛ́.Mi cíɛnmɛ piì làri muɔ nɛ̄ʔ.11 Mi nàzɔn wiī nɛ wáari kpuʔɔ mi nī,a mi ŋɔri 'ti yiri mi nī, mi nyapigele kpìɛnmɛ pi 'kúɔ.12 Mi yaama pire kɛnmɛ nɛ̄ bè, a mi siɛndɛninɛ nɛ́ mi nàgorilo pe 'fɛ̀ mi nɛ̄;bàli pe 'kpɔni mi nɛ̄ bèle, a pe 'yéri liilige.13 Bàli piyē nɛ caa bè mi sìi kúɔ wè, pe 'gáriyɛ pari mi yiʔɛ mɛ́ gè.Bàli piyē nɛ mi wuʔɔgɔ caa gè, piyē nɛ nyu mi cúʔɔmɔ nɛ̄ bè,piyē nɛ káfinɛrɛ nyu cɛngɛ ó cɛngɛ.14 Nɛ̀ ki yaʔa mi wè, mi yē bɛ̀ dùnɔ tíɛlɛ, mi wè nɛ lúruʔ,mi yē bɛ̀ bobogo tíɛlɛ, mi wè nɛ mi nyuɔ múgulo gèʔ.15 ʔaan, mi yē bɛ̀ siɛn tíɛlɛ ŋàa wi wè nɛ lúru wèʔ,kire nɛ̄ mi nyuɔ kiǐ gbɛ̀ yakaa juuʔ.16 Nɛ̀ ki yaʔa muɔ sí mi nɛ siri, Yewe,muɔ tíimɛ muɔ bé kàa juu mi mɛ́, mi Kàfɔli, mi Kulocɛliɛ.17 Mi nyɛ́nì náari: «Fǎga ki yaʔa pe‑ fundaanra kpíʔile mi kɛnmɛ nɛ̄ bèʔ;peri pìye nyíɛnɛ mi nɛ̄ a mi tɔligɔ ki 'pɔ̀li gèʔ.»18 Mi n'ŋɛ, ki 'kò cɛ̀ri dí mi tuu,mi fungo kayaʔa kiī mi nī súuri.19 Nɛ́ ki cɛ́n mi 'yéri mi kolimɔ nɛ̄ bè;funwuɔrɔ yē mi nī mi kapiile lire kɛnmɛ nɛ̄.20 Nɛ̀ ki yaʔa mi leguulo peli yē sìi nɛ̄, nɛ́ ŋɔri ní;piyē nìʔɛnɛ bàli mi 'biɛn bèle nyùgofun wè.21 Bàli pe 'kapiʔi líi nɛ kacɛ̀ngɛ fuʔɔ tɔ́ngi gè,piyē nɛ tíri mi nɛ̄ bɛ̀ mi nɛ tári kacɛ̀ngɛ kúrugu gè.22 Yewe yo, fǎga mi wáa díɛʔ !Mi Kulocɛliɛ, fǎga kò liilige mi nɛ̄ʔ !23 Te báan fáari ma pa mi sáʔa, mi Kàfɔli, mi Suɔfɔli !

Weli sìi wi wè nɛ mɔgiʔ391 Ŋúnuŋuminɔ yiɛginiwɛ Yedutun+ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Mi 'ki nyíɛnɛ nɛ̀ kɔ̀n bè mìɛ cò mi tánʔagɛnmɛ nī bè,kire ga buu mi fǎga kapiʔi kpíʔile nɛ́ mi nyinɛ ní lèʔ.M'bé kò de mi nyuɔ puu gè de tɔ́ngi nɛ́ jùɔ nílɛ̀lɛ líì nī siɛnpiiwe wiī mi táanni wè.3 Mi sí kò bobogo, miì yakaa juuʔ.Mi 'kò pìiriwe píaa+, a mi laamɛ pi 'piɛn nɛ̀ tóri,4 a mi fungo ki 'tanʔana mi sìndinge nī gè.Bà mi 'puu nɛ sɔ̀ngí wè, kàsun ki 'nyì, a kire 'ki yaʔa a mi kɛ́nì juu:5 Yewe yo, ‑ki yaʔa mi‑ mi sìi wi kúɔgɛnmɛ cɛ́n bè,nɛ́ cɛnyɛ jori yi 'kò mi sìi nī wè,kire ga buu mi‑ ki cɛ́n kɛnmɛ bíì nɛ̄ mi wè yafiɛnʔ.6 Ki n'gɛ muɔ 'mi cɛnyɛ kɛn yè cɛ̀ri bɛ̀ kadaala tíɛlɛ,mi mɔgɔgɛnmɛ pi wè yafiɛn muɔ yiʔɛ mɛ́ gèʔ.ʔaan, siɛn ó siɛn wi 'yɛ̀ nɛ̀ yéri wè, wiī bɛ̀ ŋɔ́gari tíɛlɛ ! Ye‑ ŋɔ́ cɛ̀.7 Wiī nɛ waa níɛ báan bɛ̀ nyúmɔ tíɛlɛ,wi fíigi nɛ mári bɛ̀ ŋɔ́nɔ tíɛlɛ.Wiī nɛ lɔri caa nɛ ti gbunʔuni;wiì sí ki cɛ́n ŋàa wi bága ti koli dèʔ.8 Kire nɛ̄, mi Kàfɔli, gáa m'bé ní de siri ?Mi sɔ̀ngirɔ ti mìɛni yē muɔ nɛ̄ !9 ‑Mi cò ma yige mi tuudiʔɛlɛ ke mìɛni nī gèle;fǎga mi yaʔa kàalafɔli wi‑ mi tíʔɛʔ !10 Bɛ̀ ki 'nyaa muɔ ma 'ki kpíʔile gè,mi bé kò bobogo, mi sì ní yakaa juuʔ.11 ‑Muɔ kagbɛngɛ láʔa gè mi nɛ̄ !Muɔ kɔli kaguruyo yire kɛnmɛ nɛ̄, mi 'cúʔɔ nɛ̀ kúɔ !12 Muɔ nɛ siɛn kpúɔn wè wi kolimɔ kɛnmɛ nɛ̄ bè;bɛ̀ màrigbuu tíɛlɛ wè muɔ nɛ ki mugu yɛgɛ gáà ki 'siɛn dɛ́ni wè kpuʔɔ gè.ʔaan, siɛn ó siɛn yē bɛ̀ ŋɔ́nɔ tíɛlɛ. Ye‑ ŋɔ́ cɛ̀.13 Yewe yo, ‑mi náarigɛ lúʔu gè, má líiye cáan mi kòkuulo mɛ́ lè má sí mi suɔ !Fǎga ki kpíʔile majo muɔ sì mi yéturo nyaa dèʔ !Nɛ́ ki cɛ́n mi yē nabɔnwɔ wī níɛ tòrí muɔ tiʔɛ nī gè bɛ̀ mi tuuliɛyɛ yi mìɛni tíɛlɛ
         yè.14 Fǎga ní de mi wéli bè mi wuʔɔʔ; ‑muɔ yiʔɛ láʔa gè mi nɛ̄,kire ga buu mi ní gbɛ̀ tíʔɛ cígini sɛ́ni mi kári wè, mi sǐ ní ga buu bileʔ.
         
            
               	Yedutun wi yé puu Dawuda ŋúnuŋuminɔ yiɛgininɛ taanriwuu wáà (Kaj1 16.41-42; 25.1,3,6; Kaj2 5.12; 35.15). Pe 'wi míʔɛ yeri gè míɛni tiɛyɛ nyáà nī yè: Ŋún 62; 77; 89.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: Mi sì cɛ́nì diba siɛnrɛ juuʔ.

Yewe, pa mi suɔ !401 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Mi yé Yewe sige wè nɛ̀ mi sɔ̀ngirɔ taʔa dè wi nɛ̄ kpuʔɔ;a wi 'nyùgo cùungu gè nɛ̀ mi yékpoli lúʔu lè.3 A wi 'mi píle nɛ̀ yige kùu kàwiʔi nī gè, nɛ̀ mi yige fàrigɛluulo nī lè,níɛ mi tɔliyɔ yérige yè kàdɛnigbaala nɛ̄ lènɛ́ ki kpíʔile a mi yedanyɔgɔlɔ ke 'fèriye kɛ́ndiʔɛ taa.4 A wi 'ŋúnuvɔngɔ le mi nyuɔ nī gè gàa ní m'béri weli Kulocɛliɛ gbùʔɔrɔ́ wè.Siɛnnɛ sáa bé ki nyaa; pe béri fìʔɛ́ Yewe nɛ̄ wè bé pe sɔ̀ngirɔ taʔa dè wi nɛ̄.5 Siɛn ŋáà wi 'wi sɔ̀ngirɔ taʔa dè Yewe nɛ̄ wè, wi wuʔu kiī tànʔa;wi nɛ̌ fɔ̀li bè taʔa nìɛnyiɛnigɛfɔlilɔ nɛ̄ bèleʔ, peli bálì pe waa káfinɛrɛ kúrugu
         dè+.6 ʔe Yewe mi Kulocɛliɛ, muɔ kacɛ̀ngɛlɛ kiyē nìʔɛgɛlɛ díɛʔ !Muɔ 'kakpoliyo kpíʔile nɛ́ sɔ̀ngijɛnrɛ ní weli kɔli mɛ́ gè ! Siɛn wè bile bɛ̀ muɔ
         tíɛlɛʔ !Mi nɛ caa bè ki jáari bè muɔ kakpoliyo juu yè, nɛ̀ sí ki yaʔa yi 'niʔɛ nɛ̀ tóri siɛn
         gbɛ̀ yi tɔ́ri yè.7 Kakuɔrɔ yajuuro dè nɛ́ yaliire yakɛnrɛ ní dè, tire yákuɔ bɛ̀ʔ muɔ nɛ caaʔ.ʔmʔm, muɔ nyɛ́nì mi ngbúʔulo múgu gèle kire ga buu mi‑ gbɛ̀ lúʔu:muɔ wè nɛ kakuɔrɔ kaasuʔuro nɛ́ kapiʔile kàsulugo kakuɔrɔ ŋàʔaná dè nɛ caaʔ+.8 Kire nɛ̄ a mi 'ki juu nɛ́ jo: «Ki n'gɛ, mi nyɛ́nì pɛn !Ki nyɛ́nì sɛbɛ mi wuʔu nɛ̄ gè sɛbɛkuruwo nī wè+.» 9 Ki 'mi dɛ́ni mi‑ de muɔ nyɛ́ni kele kpínʔini gèle, mi Kulocɛliɛ.Muɔ Fànʔa Siɛnrɛ tiī sɛbɛrɛ mi fungo nī gè.10 Mi nyɛ́nì muɔ sínmɛ juu bè siɛnniʔɛmɛ gboli nī lè+,mi sì pìiri ti nɛ̄ʔ, Yewe yo, muɔ 'ki cɛ́n.11 Mi sì muɔ sínnɛ làrigɛ lè mi fungo nī gèʔ;mi nyɛ́nì muɔ kasingele nɛ́ muɔ suɔlɔ wuʔu juu gè.Mi sì muɔ bànguɔ dɛ́nigɛ nɛ́ muɔ kányiʔɛ kaala làrigɛ lè siɛnniʔɛmɛ gboli nī lèʔ.12 Muɔ Yewe wè, muɔ sǐ ga fɔ̀li bè muɔ nyinidaaguugo láʔa gè mi nɛ̄ʔ.Muɔ bànguɔ dɛ́nigɛ nɛ́ muɔ kányiʔɛ kaala ní lè, ti bága de mi wéli súuri.13 Nɛ́ ki cɛ́n mi wuʔɔgboliyo yi nyɛ́nì niʔɛ nɛ̀ mi màʔa nɛ̀ suʔu, mi kolimɔ pi 'mi cìra
         nɛ̀ cò.Miǐ ní gbɛ̀ jáa bè ke kpàri jò bèri ke nyaʔaʔ, ke 'niʔɛ nɛ̀ tóri mi nyùgo nzìire nɛ̄
         dè; mi lèbaanna ni 'kúɔ.14 Yewe yo, yéri ki nɛ̄ ma mi cò ma suɔ !Yewe, te báan fáari ma pa mi sáʔa+ !15 ‑Ki yaʔa pe‑ faʔama taa, dí fìɛrɛ tɔ́n pe nɛ̄, siɛnnɛ bálì pe caa bè mi sìi kúɔ wè !Pe‑ koli pe kàduʔu wáa, faʔama‑ sí pe taa, siɛnnɛ bálì pe caa yawuʔɔ mi taa wè !16 ‑Ki yaʔa ki‑ puu pe nɛ̄ funwuɔrɔ dí fìɛrɛ‑ sí tɔ́n pe nɛ̄,bàli pe nyu mi wuʔu nɛ̄ gè nɛ́ jo: «Cúɔʔ ! Cúɔʔ !»17 ‑Ki yaʔa bìli pe muɔ caa bèle, pe mìɛni pe‑ puu fundaanra nɛ̄ bèri muguri muɔ kɛnmɛ
         nɛ̄ bè.Bàli ki 'dɛ́ni á muɔ ní pe suɔfɔli wè, peri ki nyu súuri pe jo:«Kpuʔɔrɔ 'yɛli ti de tari Yewe míʔɛ nɛ̄ gè !»18 Bɛ̀ mi yē fuunmɔfɔli nɛ́ ní fùrɔgɔfɔli wè, ki 'yɛli mi Kàfɔli wi‑ sɔ̀ngi daa nɛ́ mi ní.Muɔ yē mi sáʔafɔli nɛ́ ní ŋàa wi mi píle nɛ suu wè ! Mi Kulocɛliɛ yo, fǎga mɔgɔ díɛʔ !
         
            
               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: peli bálì pe waa yasunro kúrugu dè.

               	Koliyo nyáà wuʔu gè 7-9, ki 'juu baa Eb 10.5-7.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: mi nɛ báan nɛ́ sɛbɛ ní wè ŋàa pe 'sɛbɛ mi wuʔu nɛ̄ gè.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: mi nɛ ki nyu nɛ jo Kulocɛliɛ nyɛ́nì tànʔa kɛn m'mɛ́.

               	Koliyo nyáà wuʔu gè 14-18, wéli baa 70.2-6.

Wuʔɔgɔfɔli náarigɛ gī411 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Wire ŋáà wi sɔ̀ngí fɔ̀ngɔfɔli wuʔu nɛ̄ gè, wi wuʔu kiī tànʔa.Wuʔɔgɔ cɛngɛ nī gè, Yewe bé wi suɔ.3 Yewe nɛ wi wéli nɛ wi sìi ciʔige wè.Wi nɛ̂ ki kpíʔile wi‑ fundaanra taa dàala nɛ̄ lè,wi nɛ̌ wi yaʔa wi leguulo kiyɛ nī yèʔ.4 Yewe yē nɛ́ wi ní wi wuʔɔgɔ yasinɛgɛ nɛ̄ gè.A wiī nɛ yáa wè, muɔ Yewe wè, muɔ nɛ̂ wi dànguu yiʔɛ wè+.5 Mi yé ki juu nɛ́ jo: «Yewe yo, ‑nyinimɛ taa mi nɛ̄ !Ma mi puʔɔ, nɛ́ ki cɛ́n mi nyɛ́nì kapiile kpíʔile muɔ nɛ̄.»6 Mi leguulo piyē nɛ siɛnpiire nyu nɛ wáari mi nɛ̄ nɛ́ jo:«Lɛ̀lɛ líi nī wi bága kùu dí siɛnnɛ pe sí fìʔɛ nɛ́ wi míʔɛ ní gè díɛ ?»7 A pe wàa 'pɛn bè ba mi wéli wè, wi nɛ̂ wìi kpíʔile majo wire nɛ siɛntaanra nyu wī.Nɛ̀ ki yaʔa baa wi fungo nī gè wi nìɛ kapiʔi gbòborí bè mi luɔ.A wi kɛ́nì yiri wè, wi nɛ̂ ti jáari siɛnnɛ mɛ́ bèle.8 Siɛnnɛ bálì mi 'biɛn bèle, pe 'pìye pínɛ nɛ palilɛ nɛ nyu;piyē nɛ pìye kìí mi wuʔɔgɔ wori nɛ̄ dè nɛ́ jo:9 «Wi yaaguumɔ pi 'wi cò !Wi 'sínɛ yasinɛgɛ nɛ̄ gè; wiǐ ní ga yɛ̀ cíginiʔ !»10 Mi tíimɛ gbuɔnyɛni wè, ŋàa tíimɛ nɛ̄ mi cé tɛ́ngɛ wè,ŋàa wi 'puu nɛ wúu nɛ líi nɛ́ mi ní wè, wire wi 'koli nɛ̀ yiʔɛ nɛ́ túngu nɛ́ mi ní+.11 Muɔ Yewe wè, ma nyinimɛ taa mi nɛ̄ !Te báan ma pa mi yɛ̀gɛ; m'bé mi fuʔɔ tɔ́n gè pe mɛ́.12 A kire 'kpíʔile gè, a mi kɛ́nì ki cɛ́n mi woli ni 'kpúʔɔ muɔ mɛ́ lè,mi leguuwo wiǐ ní ga kòkuulo wáa mi wori nɛ̄ dè bé jo wire 'fànʔa taa mi nɛ̄ʔ.13 Mi wè, mi funviige kire kɛnmɛ nɛ̄, a muɔ 'mi cò,nɛ́ koli nɛ̀ mi tɛ́ngɛ muɔ yiʔɛ mɛ́ gè lɛ̀lɛ ó lɛ̀lɛ.14 Kpuʔɔrɔ 'yɛli ti de tari Yewe nɛ̄, Isirayɛli Kulocɛliɛ wè,lɛ̀lɛ ó lɛ̀lɛ, bè ki líɛ baa ki sélimɛ nɛ̄ bè, bèri waa súuri.Ki- taa ki puu bɛ̀+ !SƐBƐ SIINWUU(42–72)
         
            
               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: wi nɛ̂ wi líɛ nɛ̀ láʔa wi yasinɛgɛ nɛ̄ gè.

               	Ki siɛnrɛ ti 'juu baa Mar 14.18; Zan 13.18.

               	Koligo gáà siɛnrɛ dáà tiī nɛ kpuʔɔrɔ tari Kulocɛliɛ nɛ̄, tire ti 'Ŋúnuyɔ Sɛbɛ Péliwe
                     kúɔ wè. Ŋúnuyɔ sɛbɛ sɛnminɛ nī bèle, nyasiɛnkɛniyɛ nyáà yiī baa pe kúɔdiɛyɛ nī yè
                     (wéli baa 72.18-19; 89.53; 106.48).

Kulocɛliɛ láa kiī mi nɛ̄421 Ŋúnuŋuminɔ yiɛginiwɛ wuʔu gī+. Kore jaala+ sícilimɛ ŋúnugo gī+.2 Majo bɛ̀ lakoliyo luʔɔwuʔɔ cî sùɔ taa kɛnmɛ bíì nɛ̄ bè,bɛ̀ míɛni Kulocɛliɛ láa ki 'mi taa.3 Kulocɛliɛ wowiiwe láa kiī mi nɛ̄ bɛ̀ luʔɔwuʔɔ tíɛlɛ !Lɛ̀lɛ líi nī m'bága kɛ́ bè sa nìɛ tìɛ Kulocɛliɛ yiʔɛ mɛ́ gè wi Gbùʔɔrɔsaʔa nī gè+ ?4 Pìlige nɛ́ cɛnvugo, mi yéturo tire dī mi suro dè,bɛ̀ siɛnnɛ piyē nɛ ki nyu m'mɛ́ nɛ́ jo: «Sé muɔ Kulocɛliɛ wi yē+ ?»5 Bà mi kayaʔa yéturo ti ŋu dè a mi 'sɔ̀ngi nɛ̀ taa lɛ̀lɛ líì nī mi 'puu nɛ tári siɛnniʔɛmɛ
         sunʔɔmɔ nī bènɛ waa nɛ́ pe ní fúɔ nɛ̀ sɛ́nì nɔ̀ Kulocɛliɛ Gbùʔɔrɔsaʔa nɛ̄ gè,kire tánʔana náà nɛ̄ lè fundaanra yékponiʔɛrɛ nɛ́ kacɛ̀ngɛcɛ́n kòkuʔulo 'puu nɛ wáari
         nɛ̀ weli màʔa nɛ̀ suʔu;pe yé puu siɛnniʔɛmɛ báà pi yé pɛn fundaanra mɛ́ dè+.6 A mi fungo ki‑ kò funbiɛnrɛ nɛ̄ dè gáa ki bé nyuɔ mi nɛ̄ ?A mi fungo ki- kò funnyaʔamirɛ nɛ̄ dè gáa ki bé nyuɔ mi nɛ̄ ?Mi fungo yo, ma muɔ sɔ̀ngirɔ taʔa dè Kulocɛliɛ nɛ̄ !Nɛ́ ki cɛ́n m'bé wi gbùʔɔrɔ cígini, wire ŋáà wī mi suɔfɔli wè nɛ́ mi Kulocɛliɛ wè+.7 Mi Kulocɛliɛ yo, je mi céri ti 'kùu wī.Kire kɛnmɛ nɛ̄ mi 'yiʔɛ muɔ kɔli mɛ́ bè muɔ náari,mi ŋáà mi 'líili muɔ nɛ̄ wè nɛ́ ní Zurudɛn cáʔa nyùgo kùlo táanni lè,baa Ɛrimɔ nyagurugo nɛ́ Miseyari nyagurugo mɛ́ gè+.8 Bɛ̀ luʔɔcuulimɔ cî nɛ luʔɔcuulimɔ páà yeri nɛ́ ki tùnmɔ ní bè níɛ nɛ fúu nɛ tíri nyagurugo
         nɛ̄ gè,muɔ lakuruyo yi mìɛni nɛ yɛ̀gí nɛ tun nɛ cɛrigi níɛ fúu nɛ tòrí mi nɛ̄ wè.9 Cɛnvugo nɛ̄ gè, Yewe nɛ̂ wi bànguɔ dɛ́nigɛ tìrige gè mi nɛ̄,pìlige nī gè, mi nìɛ náarigɛ ŋúnugo ŋú Kulocɛliɛ mɛ́ wè, wire ŋáà wi sìi kanʔa wè
         m'mɛ́ wè.10 Mi bé ki juu Kulocɛliɛ mɛ́ wè, wire ŋáà wī mi kàdɛnigbaala lè:«Gáa nɛ̄ muɔ fìʔɛ nɛ́ mi ní ?Gáa nɛ̄ mi 'yɛli bèri tári funbiɛnrɛ nī dè,mi leguulo wuʔɔgɔ kire kɛnmɛ nɛ̄ bè ?11 Mi piɛnnɛ pe tiʔɛligɛlɛ gèle, kiyē nɛ mi nàzɔn cɛnminɛ wè mi nɛ̄,bà pe cî nɛ ki nyu m'mɛ́ súuri níɛ̀ jo:‹Sé muɔ Kulocɛliɛ wi yē+ ?› »12 A mi fungo ki‑ kò funbiɛnrɛ nɛ̄ dè, gáa ki bé nyuɔ mi nɛ̄ ?A mi fungo ki- kò funnyaʔamirɛ nɛ̄ dè, gáa ki bé nyuɔ mi nɛ̄ ?Mi fungo yo, ma muɔ sɔ̀ngirɔ taʔa dè Kulocɛliɛ nɛ̄ !Nɛ́ ki cɛ́n m'bé wi síɛri cígini,wire ŋáà wī mi suɔfɔli wè nɛ́ mi Kulocɛliɛ wè+.
         
            
               	Kulocɛliɛ siɛnrɛ sɛbɛliɛlɛ pálì nī eburu siɛnrɛ ni dè, Ŋúnuyɔ 42 nɛ́ 43 yi siin yiī
                     ŋúnugo nigbe.

               	Kore wi 'puu Levii jaa wáà (wéli baa Yir 6.24; Tɔ́r 16; 26.11); náʔa gè wi siimɛ wuʔu nɛ̄ piyē nɛ nyu. Pe 'puu ŋúnuŋuminɔ Kulocɛliɛ Kòridiʔɛ nī
                     gè (wéli baa Kaj1 6.17-22), nɛ́ ní Kòridiʔɛ wìile ni wélifɔlilɔ (wéli baa Kaj1 26.1). Dawuda lɛ̀lɛ nī lè, pe kàfɔli wi 'puu Emani (wéli baa Ŋún 88.1).

               	Ki kɔri wiì fílige nɛ̀ cɛ́nʔ. Wéli baa 32.1 kaliwɛgɛ ki táanmɛ gè.

               	Wéli baa Yir 23.17; Ŋún 84.3.

               	Wéli baa 42.11.

               	Wéli baa Sam2 6.15.

               	Ki 'juu cígini baa 42.12 nɛ́ 43.5 nī wè.

               	Tiɛyɛ nyáà yi 'puu Isirayɛli kùlo láʔala kɔli mɛ́, cɛngɛnyɛnifolimɛ kàmɛgɛ mɛ́.

               	Wéli baa 42.4.

               	Wéli baa 42.6; 43.5.

-Muɔ sɔ̀ngirɔ taʔa dè Kulocɛliɛ nɛ̄431 Kulocɛliɛ yo, ma mi wuʔu juu gè ma jo mi yē kanaasingbiʔiliwe+,ma tànʔa kɛn m'mɛ́ siɛnnɛ bálì nɛ̄ bèle, bàli pe wè puɔlɔ muɔ nɛ̄ wèʔ.Ma mi píle ma suɔ káfinɛvinɛnɛ pe kiyɛ nī yè nɛ́ bàli pe kacuʔɔgɔlɔ kpínʔini gèle.2 Nɛ́ ki cɛ́n muɔ yē mi Kulocɛliɛ, nɛ́ ní mi làridiʔɛ bɛ̀ gunliriye tíɛlɛ. Gáa sí nɛ̄
         muɔ 'cíi mi nɛ̄ ?Gáa sí nɛ̄ mi 'yɛli bèri tári funbiɛnrɛ nī dè mi leguulo peli wuʔɔgɔ kɛnmɛ nɛ̄ bè ?3 ‑Muɔ kpìɛnmɛ nɛ́ muɔ kányiʔɛ yaʔa gè ti‑ mi yiʔɛ kíni,tiri mi kɔ́ri de waa muɔ nyagurugo wàlidɛngɛgɛ mɛ́ gè nɛ́ muɔ kòridiʔɛ mɛ́ gè !4 Bà m'bé sìʔɛrɛ bè kpɔni muɔ gbùʔɔrɔdiʔɛ yafanʔa nɛ̄ gèkire gáà gī muɔ wuʔu gè, Kulocɛliɛ, muɔ ŋáà wī mi fundaangbuɔrɔ dè.Kulocɛliɛ yo, mi Kulocɛliɛ, m'bé mi gɔri líɛ wè bèri muɔ gbùʔɔrɔ́.5 A mi fungo ki‑ kò funbiɛnrɛ nɛ̄ dè gáa ki bé nyuɔ mi nɛ̄ ?A mi fungo ki- kò funnyaʔamirɛ nɛ̄ dè gáa ki bé nyuɔ mi nɛ̄ ?Mi fungo yo, ma muɔ sɔ̀ngirɔ taʔa dè Kulocɛliɛ nɛ̄ !Nɛ́ ki cɛ́n m'bé wi gbùʔɔrɔ cígini, wire ŋáà wī mi suɔfɔli wè nɛ́ mi Kulocɛliɛ wè+.
         
            
               	Eburu sɛbɛliɛlɛ pálì nī, Ŋúnuyɔ 42 nɛ́ 43 yi siin yiī pínɛyɛ ŋúnugo nigbe.

               	Wéli baa 42.6,12.

Kulocɛliɛ yo, muɔ 'cíi weli nɛ̄ wī lé ?441 Ŋúnuŋuminɔ yiɛginiwɛ wuʔu gī. Kore jaala+ sícilimɛ ŋúnugo gī+.2 Kulocɛliɛ yo, weli nyɛ́nì ti lúʔu weli tíimɛ ngbúʔulo nī gèledàa weli tobilo pe yé juu nɛ̀ tìɛ weli nɛ̄ dè, pe lɛ̀lɛ wori dè, faʔa faʔa gè.3 Muɔ tíimɛ yé muɔ kɔli sáʔa gè nɛ̀ kùlogolo siɛnnɛ cìra bèle nɛ̀ yige nɛ́ weli tobilo
         tɛ́ngɛ bèle baa+,muɔ 'kùlogolo siɛnfeliye kpúɔn yè nɛ̀ núgo baa nɛ̀ tiʔɛ kɛn gè muɔ siɛnnɛ mɛ́ bèle.4 Pe kapiɛngbuɔn ŋɔsiile ní bɛ̀ʔ pe 'kùlo taa lèʔ,pe kiyɛ yire ní bɛ̀ʔ pe 'fànʔa taa nɛ̀ pe jáaʔ.Muɔ tíimɛ kàliige kɔli gī nɛ́ muɔ ŋɔri kɔli ní,nɛ́ muɔ funjɛ̀ngɛ ní gè muɔ ki 'kpíʔilenɛ́ ki cɛ́n pe yé muɔ dɛ́ni wī+.5 Kulocɛliɛ yo, muɔ yē mi Kàfɔli wī.Ma Yakuba siimɛ suɔlɔ wuʔu juu gè ma gbɛ̀ngɛ !6 Muɔ ŋɔri ní dè, weli bé weli parifɔlilɔ círi bèle nɛ́ nyɛgɛlɛ ní gèle;muɔ míʔɛ ní gè, weli bé pe tánʔana bàli pe yɛ̀gí weli kúrugu bèle+.7 Mi wè nɛ mi sɔ̀ngirɔ tari dè mi sandali nɛ̄ wèʔ;mi kapiɛngbuɔn ŋɔnɔ lire bɛ̀ʔ ni bé mi suɔʔ.8 Nɛ́ ki cɛ́n muɔ ma weli suu weli parifɔlilɔ mɛ́ bèle,níɛ fìɛrɛ wáari pe nɛ̄ bàli weli 'biɛn bèle.9 Weli nɛ wìye nyíɛnɛ cɛngɛ ó cɛngɛ nɛ́ Kulocɛliɛ ní wè,weli béri muɔ míʔɛ kpóri gè lɛ̀lɛ ó lɛ̀lɛ ní. Ye‑ ŋɔ́ cɛ̀.10 Nɛ̀ ki yaʔa muɔ yé weli wáa nɛ̀ fìɛrɛ tɔ́n weli nɛ̄,muɔ sì yé puu nɛ waa nɛ́ weli kapiɛngbuɔnnɔ ní bèlekapiɛnnɛ mɛ́ lèʔ.11 Muɔ 'ki yaʔa a weli 'koli nɛ̀ fɛ̀ weli parifɔlilɔ yiʔɛ mɛ́ gè,a muɔ 'ki yaʔa bàli weli 'biɛn bèle a pe 'weli lɔri líɛ dè.12 Muɔ 'weli yaʔa pe kiyɛ nī majo sìnbaara dī dàa pe káa dè,á muɔ 'weli cɛrigɛ kùlogolo sunʔɔmɔ nī bè+.13 Muɔ 'muɔ siɛnnɛ pári bèle waʔanɛ,muɔ sì tɔ̀ni taa pe nīʔ+.14 A muɔ 'ki yaʔa weli‑ kò kátaanra weli tɛ́ninyɛninɛ mɛ́ bèle;bàli pe 'weli màʔa nɛ̀ suʔu bèle, a pe 'weli gbèli níɛ weli tíʔɛ.15 Muɔ 'ki yaʔa kùlogolo siɛnnɛ pe kàsiʔile wáari weli wuʔu nɛ̄ gè,níɛ nyùyɔ fíigi yè weli wori nɛ̄ dè+.16 Cɛngɛ ó cɛngɛ, mi faʔama piī mi yiʔɛ mɛ́ gè,fìɛrɛ nɛ tɔ́ngi mi yiʔɛ nɛ̄ gè nɛ̀ pínɛ,17 a mi gbɛ̀ni mi leguuwo siɛnrɛ lúʔu dè, dàa ti fuʔɔtɔn wuʔu nyu gè;wi nìɛ mi sɔ́ninɔ níɛ̀ nɛ mi teri.18 Dàa ti mìɛni nɛ nɔ̀gí weli nɛ̄, nɛ̀ ki yaʔa weli sì fìʔɛ nɛ́ muɔ níʔ,nɛ́ míɛni weli sì muɔ nyakungɛngɛ cúʔɔ gèʔ.19 Weli sɔ̀ngirɔ tiì kɛ́nì láʔa muɔ nɛ̄ʔ,weli tɔliyɔ yiì pɔ̀li nɛ̀ líili muɔ koligo nɛ̄ gèʔ.20 Kire nɛ́ ki mìɛni a muɔ 'weli muʔɔrɔ nɛ́ weli kùlo yaʔa lè a ni 'kò nyàʔapɔnminɔ woli,a muɔ 'weli tɔ́n nɛ́ yebiliwuɔlɔ ní lè.21 A ki yē weli yé fìʔɛ nɛ́ weli Kulocɛliɛ ní wè,a weli yé kiyɛ sáʔala yè kùlo láà kulocɛliɛ mɛ́ wè,22 Kulocɛliɛ wiǐ cî ki nyaa lé bè ki cɛ́nʔ,wire ŋáà wi 'siɛn fungo kalarigɛlɛ cɛ́n gèle ?23 Nɛ̀ ki yaʔa muɔ kɛnmɛ nɛ̄ piyē nɛ weli kpúu cɛngɛ ó cɛngɛ,piyē nɛ weli nyaʔa majo sìnbaara dīdàa pe kɔ́ri nɛ waa kaakpuudiʔɛ nī gè+.24 Ma yɛ̀, mi Kàfɔli ! Gáa nɛ̄ muɔ nɛ ŋɔ́ni ?Ma yɛ̀ ! Fǎga weli wáa súuriʔ !25 Gáa nɛ̄ muɔ 'yiʔɛ làrigɛ gè ?Gáa nɛ̄ muɔ 'fìʔɛ nɛ́ weli yawuɔrɔ ní dè nɛ́ weli fùrɔgɔ ní gè ?26 Pe nyɛ́nì weli cáan cúbugo nī gè,a weli liyɛ yi 'dàala seri lè.27 Ma yɛ̀ fáari ! Ma weli sáʔa !‑Weli fùgu ma suɔ muɔ bànguɔ dɛ́nigɛ kire kɛnmɛ nɛ̄ bè !
         
            
               	Wéli baa 42.1 kaliwɛgɛ ki táanmɛ gè.

               	Kɔri wiì fílige nɛ̀ cɛ́nʔ. Wéli baa 32.1 kaliwɛgɛ ki táanmɛ gè.

               	Wéli baa 78.55; 80.8; Yir 15.7; Yes 3.10; Sam2 7.10.

               	Wéli baa Fàn 4.37; 7.7,8; 10.15; Yes 24.12; Oze 1.7.

               	Wéli baa 18.39; Yes 10.24.

               	Wéli baa 44.23; 49.15; 106.27; Lev 26.33; Fàn 4.27; 28.64; Eza 52.3; Ezek 20.23; Zan 7.35; Piɛ1 1.1.

               	Wéli baa Fàn 32.30; Kàyu 2.14; 3.8; Zer 15.13.

               	Wéli baa Zer 24.9.

               	Wéli baa koligo 12. Ki siɛnrɛ ti 'juu baa Wurɔ 8.36.

Kùlofɔli cepɔrigɔ ŋúnugo gī451 Ŋúnuŋuminɔ yiɛginiwɛ wuʔu gī. Pe 'ki ŋú nɛ́ yékpoli ní nàa ni 'jo: «Luʔɔ kácuɔnyɔ
         yè+». Kore jaala+ sícilimɛ ŋúnugo gī+. Dɛ́nigɛ ŋúnugo gī.2 Mi fungo ki 'nyì fundaanra nɛ́ siɛntaancɛ̀nrɛ tire kɛnmɛ nɛ̄,mi nɛ mi ŋúnugo ŋú gè kùlofɔli wáà mɛ́.Mi nyinɛ ni 'tɛ́ni bɛ̀ sɛbɛnyɔnigɔjɛ̀nwɛ gòsiige tíɛlɛbà wi cî ki tíʔɛ nɛ sɛbɛ wè.3 Muɔ cetinnɛ ni nyɛ́nì nyuɔ nɛ̀ tóri siɛnsɛnminɛ nɛ̄ bèle,kpuʔɔrɔ yē muɔ nyasiɛnrɛ nī dè;we 'ki nyaa Kulocɛliɛ nyɛ́nì diba taʔa wè muɔ nɛ̄lɛ̀gɛlɛ ke mìɛni nī.4 Kapiɛngbuɔn sànbali, ‑muɔ kapiɛngbuɔn ŋɔsii nyɔ́gɔ wèkpàfuʔu nī gè, muɔ nágbɛnigɛ nɛ̄ gè,má yɛ̀ ma pɛn nɛ́ muɔ nàjɛnrɛ ní dè nɛ́ muɔ kpuɔmɔ ní bè.5 Muɔ kpuɔmɔ ní bè, mari waa yiʔɛ mɛ́ muɔ sunʔɔ nɛ̄ gè,ma fànʔa taa ma cáan ma kányiʔɛ yige gè,nɛ́ funnyige ní gè nɛ́ sínmɛ ní bè,kire ga buu muɔ kàliige kɔli ki debògaara kakpiʔiligele kpínʔini gèle.6 Kùlofɔli, muɔ ŋaaya yiī juɔyɔ bè kùlogolo kálì siɛnnɛcáan bèle muɔ láara,a muɔ ŋaaya yi kɛ́nì sìndinyɛ fúrugu yè nɛ̀ nɔ̀muɔ leguulo pe nàzɔnnɔ nɛ̄ bèle.7 Kulocɛliɛ yo, muɔ kùlofɔlilɔ kácunʔɔ kiī baa súuri lɛ̀lɛ ó lɛ̀lɛ nī,muɔ fànʔa kàgbiile náà ni yē muɔ kɔli nī gè,niī nɛ muɔ kùlofɔligɔ kàrigí gè nɛ́ sínmɛ ní+.8 Sínmɛ pi 'muɔ dɛ́ni, a kapiʔi ki 'muɔ biɛn.Kire kɛnmɛ nɛ̄, Kulocɛliɛ ŋáà wī muɔ Kulocɛliɛ wè,wi 'muɔ nyíɛnɛ nɛ̀ kɔ̀n nɛ̀ muɔ kpíʔile kùlofɔli.A wi 'fundaanra sùnmɔ+ wo bè muɔ nɛ̄+,nɛ̀ muɔ yɛ̀gɛ nɛ̀ tóri muɔ pínɛnyɛninɛ nɛ̄ bèle.9 Cí ! muɔ 'bururo ti mìɛni nùgo ki yē nùdaanna,nùdaanna náà pe 'kpíʔile nɛ́ miiri tiige tùnmɔ ní bè,nɛ́ alowɛsi natukɔli ní wè, nɛ́ kase nàgɔriyɔ nùgo ní gè.Bè fundaanra kɛn muɔ mɛ́, piyē nɛ gɔrilɔ kpúɔn bèlebaa kùlofɔli nàkpaanya nī yè, nyàa pe 'fèri nɛ́ soli gàanya ní yè.10 Kùlofɔlilɔ pórilo piyē muɔ tórigofɔlilɔ,kùlofɔcuɔ wiī muɔ kàliige mɛ́,nɛ́ wìi fèri nɛ́ tiɛ ní wè ŋàa wi 'kɔ́n Wofiri kùlo mɛ́ lè+.11 Te lúru, sinboriwo, mari wéli mári líiye cáanri:ma fìʔɛ nɛ́ muɔ siɛnnɛ ní bèle nɛ́ muɔ tuu kpáa ní gè,12 bà muɔ cɛ̀nmɛ pi bé kùlofɔli píle wè.Wi yē muɔ kàfɔli; ma káguro cáan wi yiʔɛ mɛ́.13 Tiiri kàʔa+ siɛnnɛ pe béri báan nɛ́ kpuʔɔrɔ ní dè muɔ mɛ́,ʔaan, lɔrifɔlilɔ pe béri muɔ fiɛn ma kpuʔɔrɔ kɛn pe mɛ́.14 Kùlofɔli póri wiī nɛ jiin nàkpanʔa nī gè, wiī cɛ̀nwɛ níɛ nyíʔɛnɛ;cefɔnwɔ burugo kiī súugo nɛ́ tiɛ jèsiile ní.15 Pe 'wi kɔ́ri nɛ waa muɔ mɛ́, kùlofɔli. Wi bururo ti 'sɔ́migɔ nɛ̀ súu;wi kàduʔu mɛ́ gè, wi kàdɔnminɔ pe 'pínɛ nɛ́ wi níbàli bīɛlɛ sinborilo bèle, nɛ̀ kɛ́ muɔ kúrugu.16 Piyē nɛ pe kɔ́ri nɛ waa nɛ́ fundaangbuɔrɔ ŋúnuyɔ níbè sa jíin kùlofɔli nàkpanʔa nī gè.17 Muɔ jaala pe bé tɛ́ni muɔ tuuliɛyɛ kácunʔɔ nɛ̄ gè;muɔ bé pe tɛ́ngɛ pe‑ puu siɛnkpolilo tiɛyɛ yi mìɛni nī kùlo nī lè.18 M'bé ki kpíʔile muɔ wuʔu ki de nyu kɛ̀ngɛlɛ ke mìɛni ní,dí kùlogolo kálì siɛnnɛ pe sí de muɔ gbùʔɔrɔ́ súuri lɛ̀lɛ ó lɛ̀lɛ nī.
         
            
               	Ki kɔri wiì fílige nɛ̀ cɛ́nʔ. Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: gàa 'ki ŋú nɛ́ màʔagɛlɛ kɔlini gɔri ní wè.

               	Wéli baa 42.1 kaliwɛgɛ ki táanmɛ gè.

               	Ki kɔri wiì fílige nɛ̀ cɛ́nʔ. Wéli baa 32.1 kaliwɛgɛ ki táanmɛ gè.

               	Koliyo 7 nɛ́ 8 wuʔu nī gè, ki 'juu baa Eb 1.8,9.

               	Nùdaanna láà ni yé puu nàa pe 'puu nɛ kpínʔini nɛ́ yɛrɛ dáà wuʔu ki 'juu 45.9 nī yè.

               	Wéli baa Kàs 7.17.

               	Wofiri kùlo tiɛ wè, ki nyɛ́nì juu baa Zɔbi 28.16; Eza 13.12. Piyē nɛ ki sɔ̀ngí nɛ̀ jo dùʔɔ Wofiri kùlo ni 'puu Arabuulo kùlo nī, á kire bɛ̀ʔ
                     Ɛndiyɛnɛ kùlo nī, á kire bɛ̀ʔ Siɛnnɛwuɔlɔ tiʔɛ káà nī, cɛngɛnyɛnifoligɔli mɛ́ gè,
                     á kire bɛ̀ʔ cɛngɛnyɛnifolimɛ kàliige kɔli mɛ́ gè.

               	Tiiri kàʔa ki 'puu yasuɔbarilɛ kàʔa, Cɛngɛnyɛnijiinmɛ kuʔɔjii gògoyo nɛ̄ yè. Lɔri
                     ti yé ki míʔɛ yige gè (wéli baa Eza 23; Ezek 26.1–28.19.)

Kulocɛliɛ wiī weli làridiʔɛ cɛ̀ngɛ461 Ŋúnuŋuminɔ yiɛginiwɛ wuʔu gī. Kore jaala+ ŋúnugo gī, gàa ki 'ŋú nɛ́ yékpowaʔagɛlɛ ní gèle.2 Kulocɛliɛ wiī làridiʔɛ cɛ̀ngɛ weli mɛ́,wire wī weli sáʔafɔli wè fùrɔgɔ lɛ̀lɛ nī lè, lɛ̀gɛlɛ ke mìɛni nī.3 Kire kɛnmɛ nɛ̄ weli wè nɛ fìʔɛ́ yafiɛn nɛ̄ʔ,a ki cɛ́nì nyaa dàala ni 'cúungo lè,a nyaguruyo yi 'jabari nɛ̀ jíin kuʔɔjii nī wè,4 a kuʔɔjii luɔyɔ yi kɛ́ni tùngú níɛ kɛ́ngi yè,a lakuruyo yi kɛ́ni yɛ̀gí yè, fúɔ bè nyaguruyo cúungo yè. Ye‑ ŋɔ́ cɛ̀.5 Cáʔa káà yē baa+, ki lakoliyo yiī nɛ fúu nɛ fundaanra kanʔaKulocɛliɛ kàʔa mɛ́ gè,kàʔa gáà gī Kulocɛliɛ wi kòridiʔɛ wàlidɛngɛgɛ gè,Kulocɛliɛ ŋáà wī Duniya wi Mìɛni Nyùgo nɛ̄ gè.6 Kulocɛliɛ wiī tɛ́niwɛ ki kàʔa sunʔɔmɔ nī bè, kire nɛ̄ kiǐ gbɛ̀ tuuʔ.Lɛ̀lɛ líì nī cɛngɛnyɛni niī nɛ foligi lè, Kulocɛliɛ wi bé ki sáʔa.7 Kùlogolo ke 'jɛnmɛ, a kùlofɔliyɔ yi 'tuu;Yewe yékpoli ni 'kpɛ̀ni a dàala ni 'nyɛgɛ.8 Yewe ŋáà wī Nyìʔɛnɛ Kapiɛngbuɔnnɔ Kàfɔli wè, wiī nɛ́ weli ní;Yakuba Kulocɛliɛ wè, wiī weli líʔirejodiʔɛ. Ye‑ ŋɔ́ cɛ̀.9 Yeri báan ye pa ki wéli gàa Yewe 'kpíʔile gè,bògaara kele gálì ke 'siɛn fungo wúɔ gègàli wi 'kpíʔile dàala nɛ̄ lè.10 Wire wi kapinʔɛnɛ yérigi gèle duniya wi láʔagɛlɛ nɛ̄ gèle,wire wi sandaliyɛ nɛ́ tàbɛlɛ kabari bèle,níɛ kapiɛngbuɔnnɔ wotorilo+ sórigi bèle.11 «Ye‑ yéri, ye ki cɛ́n mi yē Kulocɛliɛ+.Mi yē kùlogolo ke mìɛni nyùgo nɛ̄. Mi yē duniya wi mìɛni nyùgo nɛ̄.»12 Yewe ŋáà wī Nyìʔɛnɛ Kapiɛngbuɔnnɔ Kàfɔli wè, wiī nɛ́ weli ní,Yakuba Kulocɛliɛ wè, wiī weli líʔirejodiʔɛ. Ye‑ ŋɔ́ cɛ̀.
            
               	Wéli baa 42.1 kaliwɛgɛ ki táanmɛ gè.

               	Wéli baa Sél 2.10; Tìɛ 22.1.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: timɔzigeye.

               	Wéli baa Yir 14.13.

Kulocɛliɛ wire wī duniya Kùlofɔli wè471 Ŋúnuŋuminɔ yiɛginiwɛ wuʔu gī. Kore jaala+ ŋúnudanʔa gī gàa pe ŋú nɛ́ yakpuɔnrɔ ní dè+.2 Yeli bálì bīɛlɛ kùlogolo siɛnnɛ bèle, ye mìɛni bèle,yeri kadaʔala kóri gèle !Yeri fundaanra kòkuʔulo wáari Kulocɛliɛ mɛ́ wè !3 Nɛ́ ki cɛ́n Yewe ŋáà wī Duniya wi Mìɛni Nyùgo nɛ̄ gè,siɛnnɛ pe mìɛni 'yɛli bèri fìʔɛ́ wi nɛ̄,wire ŋáà wī duniya wi mìɛni Kùlofɔgbuɔwɔ wè.4 Wi 'ki kpíʔile a weli 'fànʔa taa kùlogolo siɛnnɛ nɛ̄ bèle,nɛ́ duniya kùlogolo tìrige gèle weli tɔliyɔ láara yè.5 Wi nyɛ́nì kùlo nyíɛnɛ nɛ̀ kɔ̀n ni‑ puu kɔrigɔ weli mɛ́;ni yē weli kpuɔmɔ, weli bálì we yē Yakuba siimɛ bè,bàa pi 'Yewe dɛ́ni wè. Ye‑ ŋɔ́ cɛ̀.6 Kulocɛliɛ wiī nɛ yɛ̀gí nɛ waaá piyē nɛ fundaanra yékpuʔulo wáari gèle wi mɛ́.Yewe wiī nɛ yɛ̀gí nɛ́ waa á piyē nɛ kàkpaanya wíi yè wi mɛ́.7 Yeri ŋú yeri Kulocɛliɛ gbùʔɔrɔ́ wè, yeri ŋú !Yeri yakpuɔnrɔ kpúɔn dè yeri weli Kùlofɔli gbùʔɔrɔ́ wè, yeri ŋú !8 Nɛ́ ki cɛ́n Kulocɛliɛ wi yē duniya wi mìɛni Kùlofɔli.Yeri sícilimɛ ŋúnugo ŋú, ye wi kpúʔɔ !9 Kulocɛliɛ wi kùlofɔlimɔ piī kùlogolo ke mìɛni nyùgo nɛ̄.Wiī tɛ́niwɛ wi kùlofɔlilɔ kácunʔɔ wàlidɛngɛgɛ nɛ̄ gè.10 Kùlogolo ke fànʔafɔlilɔ pe 'pìye pínɛnɛ́ Birayima Kulocɛliɛ wi siɛnnɛ ní bèle,nɛ́ ki cɛ́n peli bīɛlɛ fànʔafɔlilɔ bèle, duniya wélifɔlilɔ bèle,peli yē Kulocɛliɛ wi kiyɛ nī+; wiī pe mìɛni nyùgo nɛ̄ !
         
            
               	Wéli baa 42.1 kaliwɛgɛ ki táanmɛ gè.

               	Wéli baa 42.1 kaliwɛgɛ ki táanmɛ gè.

               	Eburu siɛnrɛ nī dè, nyasiɛnrɛ dáà ti 'jo: duniya timɔzigeye yi mìɛni yē Yewe woyo. Pe 'fànʔafɔlilɔ tɔ́nminɔ bèle náʔa gè nɛ́ timɔzigeye ní yè, nɛ́ jo Yewe yē pe kàfɔli.

Yeri Kulocɛliɛ kàʔa kpóri gè481 Ŋúnugo. Kore jaala+ ŋúnudanʔa gī gàa pe ŋú nɛ́ yakpuɔnrɔ ní dè+.2 Yewe wi 'kpúʔɔ, weli Kulocɛliɛ wi 'yɛli nɛ́ gbùʔɔrilɔ ní wi kàʔa nī gè,gàa gī wi nyagurugo wàlidɛngɛgɛ nɛ̄ gè.3 Kire nyagurucɛ̀ngɛ gè, kiī nɛ fundaanra kanʔa dàala ni mìɛni mɛ́,Siyɔn nyagurugo gè, gàa gī Kulocɛliɛ kòridiʔɛ gè+,gàa gī Kùlofɔgbuɔwɔ kàʔa gè.4 Kulocɛliɛ wiī ki nàkpaanliriye nī yè,wi nyɛ́nì ki tìɛ wire yē líʔirejodiʔɛ.5 Kùlofɔlilɔ pe nyɛ́nì pìye pínɛ bè sa kapiɛnnɛ kpúɔn lè,pe mìɛni 'pínɛ nɛ tári nɛ waa bàa tuu Siyɔn kàʔa nɛ̄ gè.6 Bà pe kɛ́nì ki nyaa gè, a ki 'pe fungo wúɔa pe 'fíɛ, a pe mìɛni 'koli nɛ̀ fɛ̀ !7 Piyē nɛ fún kpuʔɔ,majo bɛ̀ liyɛyaara cî cesiiwe cò wè,8 nɛ́ míɛni bɛ̀ káfaligbuʔɔ tíɛlɛ gàa ki cî kɔ́n cɛngɛnyɛnifoligɔli mɛ́ bè,gàa ki cî nɛ wáari gè nɛ kɔ́rikpoliyo kabari yè kuʔɔjii luʔɔ nɛ̄ gè.9 Gàa weli 'lúʔu gè, a weli 'ki nyaa míɛni weli Kulocɛliɛ kàʔa nī gè,Yewe ŋáà wī Nyìʔɛnɛ Kapiɛngbuɔnnɔ Kàfɔli wè, wi kàʔa nī gè;Kulocɛliɛ wi 'ki kpíʔile a ki 'kò lìrige súuri. Ye‑ ŋɔ́ cɛ̀.10 Kulocɛliɛ yo, bè weli yaʔa muɔ Gbùʔɔrɔsaʔa nī gè,weli nɛ sɔ̀ngí nɛ taʔa nɛ́ muɔ bànguɔ dɛ́nigɛ ní gè.11 ʔé Kulocɛliɛ, bɛ̀ muɔ míʔɛ ki 'kpúʔɔ nɛ̀ sɛ́nì nɔ̀dàala láʔagɛlɛ nɛ̄ gèle,bɛ̀ míɛni ki yē muɔ gbùʔɔrilɔ ni 'kɛ́ fúɔ nɛ̀ sɛ́nì nɔ̀ baakire tiɛyɛ nī yè.Sínnɛ niī muɔ kàliige kɔli nī gè.12 Siyɔn nyagurugo+ kiī nɛ fundaanra kpínʔini,Zuda kàaya tɛ́nimɛ piī nɛ muguri muɔ kàyuʔujuuro nɛ̄ dè.13 Yeri tári yeri Siyɔn kàʔa mári gè, ye ki màʔa ye suʔu,yeri ki saakpaʔaliyɛ lìriye tɔ́ri yè !14 Yeri ki gunliriye wéli yè, yeri ki nàkpaanliriye wéli yè yeri ciʔigi,kire ga buu yeli gbɛ̀ pari ti nyu yeli siimɛ wuulo mɛ́ bèle.15 Nɛ́ ki cɛ́n ki Kulocɛliɛ ŋáà wè, wiī weli Kulocɛliɛ súuri lɛ̀lɛ ó lɛ̀lɛ nī;wi bé puu weli yiɛginiwɛ lɛ̀lɛ ó lɛ̀lɛ nī.
         
            
               	Wéli baa 42.1 kaliwɛgɛ ki táanmɛ gè.

               	Wéli baa 42.1 kaliwɛgɛ ki táanmɛ gè.

               	Eburu siɛnrɛ ti 'ki juu nɛ́ jo: Sefɔn láʔagɛlɛ. Kire tiʔɛ ki bé gbɛ̀ ki tìɛ: cɛngɛnyɛnifoligɔlimɛ kàmɛgɛ kɔli mɛ́,kire ga laa ki bé gbɛ̀ bari nyu tiʔɛ káà wuʔu nɛ̄ gàa ki 'puu nyagurugo tiɛliʔɛ káà
                     gè, gàa faʔa kùlo siɛnnɛ pe 'puu nɛ ye Sefɔn nyagurugo gè. Pe 'puu nɛ ki nyu nɛ jo
                     baa peli kulocɛlɛlɛ pe nyɛ́ni kòri. A ki yé sí puu mmɛ gè, ŋúnugo ki 'puu nɛ caa bè
                     ki tìɛ kányiʔɛ Kulocɛliɛ, wi kòridiʔɛ kire gī Siyɔn nyagurugo nɛ̄ gè.

               	Siyɔn nyagurugo kiī nɛ Zerizalɛmi kàʔa tìí míɛni; Zerizalɛmi kàʔa ki 'puu Siyɔn nyagurugo
                     nɛ̄ gè.

Siɛn sǐ gbɛ̀ waliniʔɛgɛ taa bè wi sìi suɔ wèʔ491 Ŋúnuŋuminɔ yiɛginiwɛ wuʔu gī. Kore jaala+ ŋúnudanʔa gī gàa pe ŋú nɛ́ yakpuɔnrɔ ní dè+.2 Yeli bálì bīɛlɛ kùlogolo siɛnnɛ bèle, ye mìɛni yeri lúru !Ye‑ líiye cáan ye mìɛni bèle, duniya siɛnnɛ,3 lewiile yo, siɛn ó siɛn,lɔrifɔlilɔ bèle nɛ́ fɔ̀ngɔfɔlilɔ ní bèle !4 Mi nyuɔ ki bé laaduumɔ siɛnrɛ juu,mi funzɔngirɔ ti bé puu nɛ́ sícilimɛ ní.5 Mi bé líiye cáan bèri kàsiile ŋúnugo sɔ́migi gè de lúru,m'bé yúgogbɛngɛ wáa bè ki kɔri juu wè nɛ́ gɔripile ní lè.6 Gáa ki bé nyuɔ mi nɛ̄ mi de fìʔɛ́ wuʔɔgɔ cɛngɛ nī gèbà káfinɛvinɛnɛ pe kolimɔ pi 'mi màʔa nɛ̀ suʔu bè ?7 Pe nyɛ́nì pe sɔ̀ngirɔ taʔa dè pe lɔri nɛ̄ dè,níɛ pìye nyíɛnɛ nɛ́ pe waliniʔɛgɛ ní gè+.8 Kányiʔɛ nɛ̄, siɛn wáà fáala sǐ gbɛ̀ wi siɛnnyɛni sìi fùgu wè bè suɔKulocɛliɛ yiʔɛ mɛ́ gèʔ,siɛn wire tíimɛ míɛni sǐ gbɛ̀ wi sìi lɔri sàri dèʔ+.9 Pe sìi wi lɔri ti 'gbɛ̀n nɛ̀ cáanri,siɛn sǐ gbɛ̀ waliniʔɛgɛ taa bè wi suɔʔ,10 bè kò sìi nɛ̄ lɛ̀lɛ ó lɛ̀lɛ nīʔ,kire ga buu wi fǎga jíin nyɛgɛ nī gè bè nyaaʔ.11 Nɛ́ ki cɛ́n, wiyē nɛ ki nyaʔa kìɛ, siɛnsiciliwe wiī nɛ kúu,nɛ́ míɛni ledogo ní gè nɛ́ lelabiligɛ ní gè,níɛ pe lɔri yaʔa dè pàli mɛ́.12 A ki cɛ́nì nyaa a pe 'pe míɛyɛ taʔa yè pe dàʔala nɛ̄ gèle,nyɛgɛ kire gī pe mìɛni saasɛnyɛ yènɛ́ pe kòridiɛyɛ ní yè lɛ̀lɛ ó lɛ̀lɛ nī+.13 Nɛ́ ki taa lewiiwe wè, ŋàa wī lɔri ní dè, wi wè nɛ mɔgiʔ;wiī bɛ̀ nyàʔayɛrɛ tíɛlɛ dàa ti kúu dè.14 Pe m'bɛlɛ siɛnnɛ bálì pe 'tɛ́ngɛ pìye nɛ̄ bèle,pe kúɔgɛnmɛ pire bī bàa bè+,nɛ́ míɛni bàli pe 'ki nyaa pe siɛnjuuro ti 'pe dɛ́ni dè+. Ye‑ ŋɔ́ cɛ̀.15 Pe mìɛni nɛ waa baa kusiʔi mɛ́ gè, majo sìnbaara dī;kùu wire wi pe nári nɛ waa baa.A kpìɛnmɛ pi 'tuu bè, siɛnsinminɛ pe bé pe tánʔana+.Pe cɛ̀nmɛ pi bé fúnʔɔ kusiʔi nī gè; kusiʔi kire bé kò pe súɔndiʔɛ.16 Nɛ̀ ki yaʔa Kulocɛliɛ wi bé mi sìi fùgu wè bè suɔkusiʔi fànʔa mɛ́ gè+;ʔaan, wi bé mi líɛ. Ye‑ ŋɔ́ cɛ̀.17 Ma fǎga de fìʔɛ́ a siɛn wáà 'kò lɔrifɔli wèʔ,a muɔ 'wi saʔa lɔri nyaa dè ti 'niʔɛgi dèʔ.18 Nɛ́ ki cɛ́n, a wi kɛ́nì kùu wè, wi nɛ̌ kɛ́ nɛ́ yakaa níʔ;wi lɔri ti nɛ̌ jíinʔ nɛ́ wi ní nyɛgɛ nī gèʔ+.19 Wi 'puu nɛ ki sɔ̀ngí nɛ́ jo wiī fundaanra nɛ̄ wi sìi cɛnyɛ nī yè.Pe nìɛ muɔ kpóri bɛ̀ muɔ 'nyuɔ wè.20 Kire nɛ́ ki míɛni lɔrifɔli míɛni wi 'yɛli bè kɛ́baa wi tobilo kúrugu bèle,bàli pe 'kùu bèle, peli bálì bīɛlɛ piyè ń'nɛ̀ je kpìɛnmɛ nyaa bèʔ.21 Lewiiwe wè, ŋàa wī lɔri ní dè, nɛ̀ ki yaʔa sìnjilimɛ wè wi mɛ́ʔ,wiī bɛ̀ nyàʔayɛrɛ tíɛlɛ dàa ti kúu dè.
         
            
               	Wéli baa 42.1 kaliwɛgɛ ki táanmɛ gè.

               	Wéli baa 42.1 kaliwɛgɛ ki táanmɛ gè.

               	Wéli baa Kàs 11.28; Mar 10.23-25.

               	Wéli baa Mat 16.26.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: Piyē nɛ ki sɔ̀ngí nɛ́ jo peli saaya yi bé kò bile súuri.Weli 'siɛnrɛ yiʔɛ nɛ̀ yɛli nɛ́ girɛki nɛ́ sirii siɛnliɛrɛ ti sɛbɛgɛnnɛ ní lè.

               	Wéli baa Luk 12.20.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: bàli bīɛlɛ ki 'pe dɛ́ni bèri peli tíimɛ siɛnrɛ lúru dè.

               	Wéli baa Dan 7.22; Luk 22.30; Kor1 6.2; Tìɛ 2.26; 20.4.

               	Wéli baa Oze 13.14; Dan 12.2.

               	Wéli baa Tim1 6.7.

Kulocɛliɛ wi bé wi siɛnnɛ kàyuʔu juu gè501 Asafi ŋúnudanʔa gī gàa pe ŋú nɛ́ yakpuɔnrɔ ní dè+.Kulocɛliɛ wè, Yewe wè, Kulocɛliɛ wi duniya siɛnnɛ yeri bèle níɛ nyukire ga buu peri báan duniya tiɛrɛ ti mìɛni nī,nɛ̀ ki líɛ cɛngɛnyɛnifoligɔli mɛ́ gè,nɛ̀ sɛ́nì nɔ̀ cɛngɛnyɛnijiingɔli mɛ́ gè.2 Bè wi yaʔa baa Siyɔn kàʔa nī gè, gàa ki 'sɔ́migɔ nɛ̀ nyuɔ gè,Kulocɛliɛ wiī nɛ nyíʔɛnɛ bɛ̀ kpìɛnmɛ tíɛlɛ.3 Weli Kulocɛliɛ wiī nɛ báan+, wi sí wè nɛ báan pìiriwe wīʔ !Cúʔɔmɔ kàsun yē wi yiʔɛ mɛ́ gè,káfaligbuʔɔ nɛ báan nɛ́ ŋɔri ní nɛ̀ wi màʔa nɛ̀ suʔu.4 Wi 'nyìʔɛnɛ yeri lè naamɛ gè nɛ́ dàala yeri lèti‑ puu baa lɛ̀lɛ líì nī wi bé siɛnnɛ kàyuʔu juu gè+.5 A wi 'jo: «Siɛnnɛ bálì pe 'pìye puɔ mi nɛ̄ wè,ye‑ pe mìɛni gbuʔulo mi yiʔɛ mɛ́ gè,bàli pe kakuɔrɔ yɛrɛ kɔ̀ngí dèníɛ nyakungɛngɛ kpínʔini gè nɛ́ mi ní wè+.»6 Nyìʔɛnɛ ni bé wi sínnɛ jáari lè,nɛ́ ki cɛ́n Kulocɛliɛ wire wī kàyuʔujuuwo wè. Ye‑ ŋɔ́ cɛ̀.7 A Kulocɛliɛ wi 'jo+: «Yeri lúru, mi siɛnnɛ, mi nɛ nyu !Isirayɛli yo, mi 'tìgi muɔ nɛ̄ ! Mi yē Kulocɛliɛ, muɔ Kulocɛliɛ wè !+8 Muɔ kakuɔrɔ yajuuro tire kɛnmɛ nɛ̄ bɛ̀ʔ mi 'tìgi muɔ nɛ̄ʔ,nɛ́ míɛni muɔ kakuɔrɔ kaasuʔuro dáà dī mi yiʔɛ mɛ́ gè súuri dèʔ.9 Mi màakuu wè nɛ̀piʔɛlɛ nɛ̄ʔ gàli ke kɔ́ngi muɔ mɛ́ gèleʔ,nɛ́ síkapɔlilɔ ní bèleʔ bàli pe kɔ́ngi muɔ síkaduuyo nī yèʔ.10 Nɛ́ ki cɛ́n sìnbirige nyàʔayɛrɛ ti mìɛni yē mi wori,nɛ́ yajuuro ní dè dàa dī nìʔɛboro dè nyaguruyo nɛ̄ yè.11 Mi nyɛ́nì sínjari ti mìɛni cɛ́n, dàa dī nyaguruyo nɛ̄ yè,nɛ́ yawiire dáà ti mìɛni ti nyaari nyàʔa nī gè, mi wori dī.12 A fungo cé puu mi nɛ̄ wè o, miǐ cî cɛ ki juu muɔ mɛ́ʔ,nɛ́ ki cɛ́n, duniya wi mìɛni yē mi wuu, nɛ́ wi laamɛ yɛrɛ ní dè.13 Muɔ nɛ sɔ̀ngí lé mi nɛ nɛ̀piʔɛlɛ kaara káa dè wī lé ?Muɔ nɛ sɔ̀ngí míɛni lé mi nɛ síkapɛngɛlɛ sìsiɛn gbun wī lé ?14 A muɔ nɛ caa bè kakuɔrɔ yakɔngɔ kpíʔile gè Kulocɛliɛ mɛ́ wè,mari wi gbùʔɔrɔ́ mari wi síɛri+,mari muɔ nyakungɛnyɛ forigi yè mi Kulocɛliɛ mɛ́ wè+,ŋàa wī Duniya wi Mìɛni Nyùgo nɛ̄ gè.15 Fùrɔgɔ lɛ̀lɛ nī lè, mari mi náari.M'bé muɔ líɛ bè yige ki nī, kire ga buu muɔ de mi kpóri.»16 Nɛ̀ ki yaʔa Kulocɛliɛ 'ki juu siɛnpiiwe mɛ́ wè nɛ́ jo:«Gáa nɛ̄ muɔ nɛ mi fànʔa kele nyu gèle yákuɔ ?Gáa nɛ̄ mi nyakungɛngɛ kiī muɔ mɛ́ nyuɔ nī gè yákuɔ ?17 Muɔ wè, mi korimɔ pi 'muɔ biɛn;muɔ 'cíi nɛ̀ mi siɛnrɛ wáa dè kàduʔu mɛ́ !18 A muɔ 'kàyuuwo nyaa wè, wi nɛ̂ muɔ dɛ́ni,muɔ nɛ̂ wúɔ nɛ́ pe ní bàli pe ceyuugo kpínʔini gè.19 Muɔ nɛ̂ muɔ nyuɔ tíʔɛ gè nɛ̀ kapiile kpíʔile lè,níɛ muɔ nyinɛ tíʔɛ lè nɛ̀ siɛnnɛ fáanni bèle.20 Muɔ nɛ tɛ̀ní nɛ muɔ siinyɛni sànʔá wè,muɔ nɛ muɔ laayirinyɛni wi míʔɛ córi gè.21 Ki n'gɛ gàa muɔ 'kpíʔile, á mi 'pìiri ki nɛ̄ gè. A muɔ 'ki nyaa majo mi yē bɛ̀ muɔ
         tíɛlɛ wī.Nɛ̀ ki yaʔa mi 'tìgi muɔ nɛ̄, m'bé ti mìɛni yige kpànʔanɛ muɔ yiʔɛ mɛ́ gè.22 Ye‑ ki sɔ́migɔ ye lúʔu, yeli bálì ye 'fìʔɛ nɛ́ Kulocɛliɛ ní wè !Á kire bɛ̀ʔ gè, m'bé yeli cɛnminɛ; siɛn sì ga tíi taa bè yeli suɔʔ !23 A siɛn wáà nɛ mi gbùʔɔrɔ́ níɛ mi síɛri wè, kire yē kakuɔrɔ yakɔngɔ gáà ki mi kpóri
         gè.Ŋàa sí wi tári mi koligo nɛ̄ gè nɛ wi nyɔdanʔagɛlɛ ciʔigi gèle,m'bé ki yaʔa wi‑ ki cɛ́n mi Kulocɛliɛ wè, mi yē suɔfɔli.»
         
            
               	Asafi wi yé puu ŋúnuŋuminɔ yiɛgininɛ taanriwuu wáà, Dawuda lɛ̀lɛ nī lè. Wi ŋúnuyɔ
                     kiɛ nɛ́ siin yē Ŋúnuyɔ Sɛbɛ nī wè. Bè kàa cɛ́n wi kele nī gèle, wéli baa Kaj1 6.16,17,24; 25.1; Kaj2 35.15.

               	Wéli baa Yir 19.16.

               	Wéli baa Fàn 4.26; 31.28; 32.1; Eza 1.2; Mis 6.1,2.

               	Wéli baa Yir 24.7-8.

               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Wéli baa Yir 20.2.

               	Wéli baa Lev 7.12; Eb 13.15. Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: mari kacɛ̀ngɛ síɛrilɛ yakɔngɔ tìí gè Kulocɛliɛ nɛ̄.

               	Wéli baa Fàn 23.22.

Dawuda 'jo Kulocɛliɛ- wire cìile bè wi yige wire kapiile nī lè511 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè. 2 Lɛ̀lɛ líì nī Kulocɛliɛ siɛnjuuwo Natan wi pɛ́nì juu nɛ́ wi ní wè, bà Dawuda yé kɛ́ nɛ̀ sɛ́nì kapiile kpíʔile nɛ́ Beti
         Seba ní wè+.3 ʔé, Kulocɛliɛ, ‑nyinimɛ taa mi nɛ̄ yonɛ̀ yɛli nɛ́ muɔ bànguɔ dɛ́nigɛ ní gè !‑Mi tuudiʔɛlɛ kurugo gèle ma láʔa mi nɛ̄;muɔ yē nyinidaaguugofɔli, feliye yi míɛni !4 ‑Mi jíge péwu ma yige mi kolimɔ nī bè,‑mi cìile ma yige mi kapiile nī lè !5 Nɛ́ ki cɛ́n mi nyɛ́nì yéri mi tuudiʔɛlɛ nɛ̄ lè;mi kapiile niī mi yiʔɛ mɛ́ lɛ̀lɛ ó lɛ̀lɛ nī.6 Muɔ nɛ̄, muɔ nigbe nɛ̄, mi 'kapiile kpíʔile lè;gàa ki 'pii muɔ yiʔɛ mɛ́ gè, kire mi nyɛ́nì kpíʔile.Kire kɛnmɛ nɛ̄, muɔ yē sínwɛ muɔ siɛnrɛ nī dè,muɔ yē dìgire fùn a muɔ gbɛ́ni muɔ kàyuʔu juu gè+.7 ʔaan, kányiʔɛ nɛ̄, bà mi 'sii wè, mi yé puu koliwo;sɛ́nì mi 'jíin baa mi yàa liyɛ nī yè, mi yé puu kapiigbiʔiliwe nɛ̀ kúɔ.8 Nɛ̀ ki yaʔa, kányiʔɛ nɛ̄, muɔ nɛ ki caa mi‑ puu funviige ní,muɔ nɛ mi tɛnmɛ nɛ́ sícilimɛ ní mi fungo laamɛ nī bè.9 Ma mi cìile mi kapiile wuʔu nɛ̄ gè+, bà m'bé kò cìiliwe;‑mi jíge ma mùnu kire ga buu m'bé yiʔɛ bè fílige pérepere.10 Ma tí mi‑ kiyaʔa wori lúʔu dè bèri muguri bè puu fundaanra nɛ̄,bà ki bé kpíʔile kácere dáà muɔ 'muʔɔrɔ dè, ti bé yiʔɛ bèri yúu !11 Fǎga ní mi kapiʔile tɔ́ri gèle mi kúruguʔ !‑Mi kolimɔ kurugo bè ma láʔa mi nɛ̄ !12 Kulocɛliɛ yo, ‑mi fungo yiʔɛ gè ma ki cìile,ma ki yaʔa sɔ̀ngifɔnrɔ ti‑ nìre wáa mi nī.13 Fǎga mi ŋɔrigɔ núgo muɔ yiʔɛ mɛ́ gè !Ma fǎga muɔ Tiɛlɛfun Pìle yige lè mi nīʔ !14 Koli ma suɔlɔ fundaanra nyɔ́gɔ dè mi nī,ma fungo káà kɛn m'mɛ́ gàa ki béri lúru muɔ mɛ́ gè, dí muɔ sí ŋɔri nyɔ́gɔ mi nī.15 Bà m'béri kacuʔɔrɔfɔlilɔ tɛnmɛ bèle muɔ koligo nɛ̄ gè,bà kapiigbiʔilile pe bé koli bè pɛn muɔ mɛ́.16 Kulocɛliɛ yo, mi suɔfɔli Kulocɛliɛ, bɛ̀ mi 'sìsiɛn wo gè,ma mi kàsulugo suɔ gè !Bà mi nyinɛ ni béri muɔ kasingele ŋú gèle.17 Mi Kàfɔli yo, ‑mi nyasɛnyɛ múgu yè,dí mi nyuɔ ki sí de muɔ gbùʔɔrɔ́.18 Kakuɔrɔ yajuuro, tire bɛ̀ʔ muɔ nɛ caaʔ.Á kire bɛ̀ʔ gè, mi cî tàa kɛn muɔ mɛ́.Kiǐ je muɔ dɛ́niʔ a mi 'kakuɔrɔ kaasuʔuro kɔ̀n muɔ mɛ́ dèʔ.19 Kulocɛliɛ, kakuɔrɔ dáà ti 'muɔ dɛ́ni dè,tire dī fungo gáà nī laabiɛnmɛ yē wè.Kulocɛliɛ yo, muɔ wè nɛ kàduʔu wáariʔ nàzɔn mɛ́ wèŋàa wī laabiɛnmɛ ní bèʔ, níɛ caa bè yiʔɛ wè.20 Muɔ funjɛ̀ngɛ kire kɛnmɛ nɛ̄ bè, ‑nyinimɛ taa Siyɔn kàʔa nɛ̄ gè,ma Zerizalɛmi kàʔa gunzuluyo faan yè.21 A kire 'kpíʔile gè, muɔ bé nɛ́ gbɛ̀ fundaanra taa kakuɔrɔ nī dèdàa ti kɔ̀ngí muɔ mɛ́ dè nɛ́ sínmɛ ní bè,kakuɔrɔ kaasuʔuro nɛ́ kakuɔrɔ yakɔnrɔ ní dè.Bà míɛni weli béri nɛ̀piʔɛlɛ kɔ̀ngí muɔ gbùʔɔrɔdiʔɛ yafanʔa nɛ̄ gè.
         
            
               	Wéli baa Sam2 11; 12.

               	Ki siɛnrɛ ti 'juu baa Wurɔ 3.4 nɛ̀ yɛli nɛ́ girɛki siɛnliɛrɛ ní dè, dàa ti wè nuroʔ. 

               	Eburu siɛnrɛ nī dè, ti 'ki juu nɛ́ isɔpi ní.Ki yé buu wɛrɛ dáà pe 'puu nɛ líi dè nɛ ti puu tìi nɛ̄, nɛ ti nii luʔɔ nī, nɛ siɛnnɛ
                     nyɛri nyɛri bèle bè pe cìile a kakuɔrɔ yē baa dè. Wéli baa Lev 14.4,6; Tɔ́r 19.18; Eb 9.19.

Káfinɛrɛfɔli wi bé cúʔɔ bè yige baa521 Ŋúnuŋuminɔ yiɛginiwɛ wuʔu gī. Dawuda sícilimɛ ŋúnugo gī+, 2 gàa wi 'kún gè lɛ̀lɛ líì nī Dowegi, Edɔmiyé wuu wè, wi 'ki juu kùlofɔli Sawuli mɛ́ wè nɛ́ jo Dawuda 'jíin Akimɛlɛki saʔa nī gè+.3 Muɔ ŋáà wī nàgalirige gè, gáa nɛ̄ muɔ nɛ mìɛ kpóri nɛ́ muɔ funbinʔɛ ní gè ?‑Ki wéli: Kulocɛliɛ wi bànguɔ dɛ́nigɛ kiī nɛ mɔgi súuri.4 Muɔ nɛ tɛ̀ní nɛ sɔ̀ngí cúʔɔmɔ báà muɔ bé kpíʔile bè,muɔ ŋáà ma siɛnnɛ fáanni bèle,muɔ nyinɛ niī nɛ kɔnigi bɛ̀ gbàrifiɛ tíɛlɛ ŋàa pe 'juɔ wè.5 Kapiile ni 'muɔ dɛ́ni nɛ̀ tóri kacɛ̀ngɛ nɛ̄ gè,nɛ́ káfinɛrɛ ti 'muɔ dɛ́ni nɛ̀ tóri kányiʔɛ nɛ̄ gè. Ye‑ ŋɔ́ cɛ̀.6 Káfinɛrɛ nyinɛ muɔ wè,siɛnrɛ ti 'muɔ dɛ́ni dàa ti siɛn córi dè.7 Kire nɛ̄ Kulocɛliɛ wire tíimɛ wi bé muɔ cúʔɔ péwu bè yige baa,wi bé muɔ cò bè muɔ píle gɔ́ligi muɔ kòridiʔɛ nī gè,wi bé muɔ nìre kɔ́ligi dè bè yige sìifɔlilɔ kùlo nī lè. Ye‑ ŋɔ́ cɛ̀.8 Siɛnsinminɛ pe bé ki nyaa;pe béri fìʔɛ́ bèri nyu de cúuru béri káfinɛrɛfɔli tíʔɛ wè.9 Pe béri ki nyu bé jo: «Ki n'gɛ, nàgalirige gè,wire ŋáà wiì cé wìi yaʔa Kulocɛliɛ kiyɛ nī yèʔ wi‑ kò wire làridiʔɛ bɛ̀ gunliriye
         tíɛlɛ yèʔ.Nɛ̀ ki yaʔa wi yé wi sɔ̀ngirɔ taʔa dè wi lɔriniʔɛrɛ nɛ̄ dè,wi yé tɛ́ngɛ ki nɛ̄ dí wire sícilibiʔi ki bé nyuɔ.»10 Mi wè, mi yē bɛ̀ wolivi tiige tíɛlɛgàa ki yúʔɔri gè Kulocɛliɛ kpáa nī gè.Mi 'mi sɔ̀ngirɔ taʔa dè Kulocɛliɛ bànguɔ dɛ́nigɛ nɛ̄ gèsúuri lɛ̀lɛ ó lɛ̀lɛ nī.11 Kulocɛliɛ yo+, mi béri muɔ síɛri lɛ̀lɛ ó lɛ̀lɛ nī gàa muɔ 'kpíʔile gè.M'bé mìɛ yaʔa muɔ kiyɛ nī yè,nɛ́ ki cɛ́n, siɛnnɛ bálì pe 'pìye puɔ muɔ nɛ̄ bèle,muɔ nyɛ́nì nyuɔ pe kɔli mɛ́ gè.
         
            
               	Kɔri wiì fílige nɛ̀ cɛ́nʔ. Wéli baa 32.1 kaliwɛgɛ ki táanmɛ gè.

               	Wéli baa Sam1 21.8; 22.9-10.

               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

Kulocɛliɛ wi bé kapiigbiʔilile kàyuʔu juu gè531 Ŋúnuŋuminɔ yiɛginiwɛ wuʔu gī. Dawuda sícilimɛ ŋúnugo gī+ gàa pe ŋú nɛ́ maana ní lè, fùrɔgɔ lɛ̀lɛ nī lè+.2 Lelabiligɛ kiī nɛ ki sɔ̀ngí ki fungo nī gè níɛ jo+:«Kulocɛliɛ wè baaʔ.»Wi fungo ki 'núʔɔ kacɛnmɛ fùn;wi kakpiʔiligele kiyē karigɛlɛ+.Siɛn nigbe wè bile nɛ kacɛ̀ngɛ kpínʔiniʔ.3 Nyìʔɛnɛ naamɛ gè,a Kulocɛliɛ wi 'nyùgo cùungu gè nɛ̀ lewiile wéli bèle,bè ki wéli a ki yē wàa yē síciliwe,a ki yē wàa nɛ Kulocɛliɛ caa wè.4 A wi 'ki nyaa pe mìɛni nyɛ́nì pùunni.Pe mìɛni bèle pe funyɔ yiī núʔɔyɔ.Wàa wè kacɛ̀ngɛ kpínʔiniʔ, wàa fáalaʔ.5 Siɛnnɛ bálì pe mìɛni pe kapiʔi kpínʔini gè, piyè yakaa cɛ́nʔ wī lé ?Nɛ́ ki cɛ́n piyē nɛ mi siɛnnɛ káa bèlemajo bɛ̀ pe cî nɛ suro líi dè+.Pe cɛ wè nɛ Kulocɛliɛ míʔɛ yeri gè púloʔ !6 Pe m'bɛlɛ, fíɛrɛ nɛ pe cògí, nɛ̀ ki yaʔa yakaa wè baaʔgàa nɛ̄ pe 'yɛli bèri fìʔɛ́ gèʔ.Nɛ́ ki cɛ́n, bàli pe 'yeli màʔa nɛ̀ suʔu bèle níɛ túngu nɛ́ yeli ní wè,Kulocɛliɛ bé pe kácere cɛrigɛ dè.Yeli bé pe jáa bè fìɛrɛ tɔ́n pe nɛ̄, nɛ́ ki cɛ́n Kulocɛliɛ nyɛ́nì pe cíi.7 Yeli sì ki cɛ́nʔ lé, Kulocɛliɛ wire bɛ̀ʔ lé wi bé kɔ́n Siyɔn nyagurugo nɛ̄ gè bè suɔlɔ kɛn lè Isirayɛliyé mɛ́ bèle lé ?A Kulocɛliɛ kɛ́nì wi siɛnnɛ pe kele cuɔnri gèle,Yakuba béri fundaanra kpínʔini,Isirayɛli siɛnnɛ pe bé puu fundaangbuɔrɔ nɛ̄ !
         
            
               	Kɔri wiì fílige nɛ̀ cɛ́nʔ. Wéli baa 32.1 kaliwɛgɛ ki táanmɛ gè.

               	Kɔri wiì fílige nɛ̀ cɛ́nʔ. Pàli nɛ ti yiʔɛ nɛ́ jo: nɛ́ maana ní lè, a pàli nɛ ti yiʔɛ nɛ́ jo: fùrɔgɔ lɛ̀lɛ nī lè.Pàli 'jo ti siɛntiɛyɛ siin 'yɛli bè kò baa.

               	Wéli baa Ŋún 14.

               	Koliyo 2-4 wuʔu nɛ̄ gè, ki 'juu baa Wurɔ 3.10-12.

               	bɛ̀ pe cî nɛ suro líi dè:Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: bɛ̀ pe cî nɛ búru káa wè.

Kulocɛliɛ wī mi sáʔafɔli wè541 Ŋúnuŋuminɔ yiɛginiwɛ wuʔu gī. Dawuda sícilimɛ ŋúnugo+ gī, gàa pe ŋú nɛ́ gɔrilɔ ní bèle. 2 Lɛ̀lɛ líì nī Zifii kàʔa wuulo+ pe pɛ́nì ki juu Sawuli mɛ́ nɛ́ jo: «Dawuda wiī baa làriwɛ weli sunʔɔmɔ nī bè.»3 Kulocɛliɛ yo, ‑mi suɔ muɔ míʔɛ kire kɛnmɛ nɛ̄ !Muɔ fànʔa ní gè, ‑tànʔa kɛn m'mɛ́ !4 Kulocɛliɛ yo, ‑mi náarigɛ lúʔu gè,ma líiye cáan mi nyasiɛnrɛ mɛ́ dè.5 Nɛ́ ki cɛ́n nabɔnminɔ pe 'yɛ̀ mi kúrugu,fungbɛnyɛfɔlilɔ+ bálì pe 'caa bè mi kpúu wè+.Pe wè nɛ tɔ́ri nɛ́ muɔ Kulocɛliɛ níʔ. Ye‑ ŋɔ́ cɛ̀.6 Nɛ̀ ki yaʔa, Kulocɛliɛ wī mi sáʔafɔli wè;mi Kàfɔli wire wi ŋɔri nyɔ́gi dè mi nī+.7 Ki 'yɛli wuʔɔgɔ‑ ki tuu bàli nɛ̄ pe 'mi palilɛ wè !‑Muɔ kányiʔɛ kaala tìɛ lè mi nɛ̄; ma sí pe cúʔɔ péwu !8 Mi béri kinɛdɛnigɛ yakɔnrɔ kanʔa dè muɔ mɛ́+.Mi béri muɔ míʔɛ kpóri gè, Yewe, nɛ́ ki cɛ́n muɔ nyɛ́nì nyuɔ.9 Muɔ 'mi suɔ funbiɛnrɛ ti mìɛni mɛ́.Kire nɛ̄ a mi 'mi leguulo tuugɛnmɛ nyaa bè, nyapile nɛ̄.
         
            
               	Ki kɔri wiì fílige nɛ̀ cɛ́nʔ. Wéli baa 32.1 kaliwɛgɛ ki táanmɛ gè.

               	Zifii kàʔa gè, ki yé puu Zuda nyaguruyo tɛ́nimɛ nī bè, cɛngɛnyɛnifolimɛ kàliige kɔli
                     mɛ́ gè. Wéli baa Sam1 23.14-28; 26.1-3.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: nabɔnminɔ.

               	Wéli baa Sam1 23.14.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: Kàfɔli wire wi 'pínɛ nɛ́ bàli ní pe 'mi tuʔɔlɔ bèle.

               	Wéli baa Tɔ́r 15.13.

Mi gbuɔnyɛni wi 'mi fáanni551 Ŋúnuŋuminɔ yiɛginiwɛ wuʔu gī, gàa pe 'ŋú nɛ́ gɔrilɔ ní bèle. Dawuda sícilimɛ ŋúnugo+ gī.2 Kulocɛliɛ yo, ‑mi náarigɛ lúʔu gè !Ma fǎga làri mi nɛ̄ a mi nɛ muɔ fiɛn wèʔ !3 Ma líiye cáan m'mɛ́, ma siɛnnugoro kɛn dè m'mɛ́ !Mi fungo ki 'nyaʔami mi nī nɛ̀ tóri+, mi nɛ cíɛn, mi sɔ̀ngirɔ ti 'kúɔ,4 gàa wuʔu mi leguu wiī nɛ nyu mi nɛ̄ wè, kire kɛnmɛ nɛ̄.Nɛ́ ki cɛ́n siɛnpiiwe wiī nɛ mi serigi, wiī nɛ fùrɔgɔ niʔɛgi gè mi nɛ̄,wiī nɛ siɛnrɛ córi dè nɛ kanʔa m'mɛ́ wi funyɛrigɛ nī gè.5 Mi nàzɔn wiī nɛ wáari kpuʔɔ mi laamɛ nī bè,kùu fíɛrɛ tiī nɛ̄ mi cògí.6 Sànviige nɛ mi wáari; mi céri tiī nɛ fún nɛ yàʔará;fíɛgbuɔrɔ 'tuu mi nɛ̄ nɛ̀ mi tɔ́n.7 Mi 'puu nɛ ki sɔ̀ngí nɛ́ jo:«Cí ! A mi cî gbɛ̀ jáa bè fíkɛnyɛ taa majo gòtolo nī lè,mi cî de fini de waa bàa tɛ́ni kɔli káà mɛ́.8 ʔaan, mi cî fɛ̀ bè kɛ́ liilige,bè sa kpìɛnmɛ tuu bè, baa waama kùlo nī lè. Ye‑ ŋɔ́ cɛ̀.9 Mi cî fìɛlɛ bè tiʔɛ káà taa bè líʔire jóa káfaligbuʔɔ ki kɛ́ni wáari nɛ́ kàsaala ní lè.»10 Mi Kàfɔli yo, ‑siɛnpiile pe sɔ̀ngirɔ nɛ́ pe siɛnrɛ nyaʔami dè+ !Nɛ́ ki cɛ́n nɛ̀mɛ kele keli mi nɛ nyaʔa nɛ́ kàsii ní wè,baa kàʔa nī gè.11 Pìlige nɛ́ cɛnvugo bàli pe ki kele kpínʔini gèle,piyē nɛ tári nɛ mári kàʔa gunzuluyo nɛ̄ yè+;ki laamɛ nī bè, kapiʔile nɛ́ wuʔɔgɔ kire gī baa.12 Cúʔɔmɔ piī kàʔa laamɛ nī bè,màama nɛ́ káfinɛrɛ ti wè nɛ kúu kàʔa ki dàalikpoliyo nɛ̄ yèʔ.13 A ki yé buu mi leguu wáà wi 'mi tiʔɛlɛ wè,mi cî ki kpàri bè cò.A ki yé buu siɛn ŋáà wi 'mi biɛn wè, wire wi yé yɛ̀ mi kúrugu wè, mi cî fɛ̀ bè làri
         wi nɛ̄.14 Kire kàa sí bɛ̀ʔ ! Muɔ ŋáà wī mi nàganyɛni wè,mi gbuɔnyɛni tíimɛ wè ŋàa mi sɔ́migɔ nɛ̀ cɛ́n wè,15 muɔ ŋáà ní mi 'puu nɛ nàgorigo siɛnrɛ nyu dèá wiyē nɛ wúu nɛ waa Kulocɛliɛ saʔa mɛ́ gè siɛnniʔɛmɛ sunʔɔmɔ nī bè.16 Kùu wi‑ mi leguulo líɛ bèle, dí pe sí jíin wiile baa kusiʔi nī gè !Nɛ́ ki cɛ́n kapiʔi kiī kòrigo pe nī, kiī pe funyɔ nii yè.17 Mi wè, mi nyɛ́nì Kulocɛliɛ yeri wè. Kire nɛ̄, Yewe bé mi suɔ.18 Cɛnguʔɔ gè, nɛ́ sínbinimɛ nī bè, nɛ́ a cɛngɛ ki 'yéri nyùgo nī gè+,mi nìɛ ŋɔ́gi níɛ̀ nɛ cíɛn. Wi bága mi yékpoli lúʔu lè,19 wi bé mi píle bè suɔ siɛnnɛ bálì mɛ́ bèle,bà pe cáanri nɛ́ mi ní wè,kire ga buu mi‑ kò yanyige nɛ̄,a ki cɛ́nì nyaa pe 'niʔɛ nɛ̀ tóri mi nɛ̄ wè.20 Kulocɛliɛ wi bé lúʔu m'mɛ́ bè pe cɛ́rigɛ,wire ŋáà wī tɛ́niwɛ wi kùlofɔlilɔ kácunʔɔ nɛ̄ gènɛ̀ ki líɛ baa faʔa faʔa gè. Ye‑ ŋɔ́ cɛ̀.Nɛ́ ki cɛ́n peli nī bèle, pe wè nɛ yiʔi nɛ nyaʔaʔ;pe wè nɛ fìʔɛ́ Kulocɛliɛ nɛ̄ʔ.21 Kire gbuɔnyɛni ŋáà wè,wiī nɛ túngu nɛ́ bàli ní pe 'puu yanyige nɛ̄ nɛ́ wi ní wè,wiī nɛ wi nyakungɛngɛ córi gè.22 Wi nyasiɛnrɛ ti 'tɛ́ni bɛ̀ nɛ̀yirimɛ tanʔanibɛ tíɛlɛ,nɛ̀ ki yaʔa kapiɛnnɛ lire nī wi fungo nī gè.Wi siɛnrɛ tiī nɛ pɔli bɛ̀ sùnmɔ tíɛlɛ,nɛ̀ ki yaʔa tiī bɛ̀ ŋɔsii tíɛlɛ ŋàa wiī 'gbòbori nɛ̀ yaʔa bè siɛn luɔ wè.23 ‑Muɔ tugoro tìrige dè ma taʔa Yewe nɛ̄ wè;wire wi bé muɔ tuʔɔ bè yérige+,wiǐ fɔ̀li bè siɛnsinwɛ yaʔa wè wi‑ kúrugo bè tuuʔ+.24 Cúɔʔ ! Kulocɛliɛ, muɔ bé siɛnpiile yaʔa bèle pe‑ jíin kùu kàwiʔi nī gè,sìsiɛnwobilo siɛnnɛ bálì bèle nɛ́ bàli pe siɛnnɛ fáanni bèle.Yiʔɛlɛ gálì nyuɔ pe cî ga kúɔ dàala nɛ̄ lè, piyě ní cɛ ke tílaga taa gèʔ.Mi wè, mi nyɛ́nì mi sɔ̀ngirɔ taʔa dè muɔ nɛ̄.
         
            
               	Ki kɔri wiì fílige nɛ̀ cɛ́nʔ. Wéli baa 32.1 kaliwɛgɛ ki táanmɛ gè.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: mi nɛ tári nɛ mári.

               	Wéli baa Sél 11.1-9.

               	Pe 'ki kpíʔile kire ga buu Dawudayé pe fǎga gbɛ̀ yiriʔ.

               	Wéli baa Dan 6.10. Isirayɛliyé pe cɛngɛ ki 'séli cɛnguʔɔ nɛ̄.

               	Wéli baa Piɛ1 5.7.

               	Wéli baa Ŋún 37.5.

Bè mi yaʔa Kulocɛliɛ ní wè, mi wè nɛ fìʔɛ́ʔ561 Ŋúnuŋuminɔ yiɛginiwɛ wuʔu gī. Pe 'ki ŋú nɛ́ yékpoli ní nàa ni 'jo: «Gòtolo ni 'pìiri
         nɛ́ líili mi nɛ̄». Dawuda ŋúnuzɛbɛgɛ+ gī, gàa wi 'kún lɛ̀lɛ líì nī Filisitiyé pe yé wi cò Gati kàʔa nī gè+.2 Kulocɛliɛ yo, ‑nyinimɛ taa mi nɛ̄ ! Nɛ́ ki cɛ́n siɛnnɛ piyē nɛ mi cìrá.Cɛngɛ ó cɛngɛ piyē nɛ túngu nɛ́ mi ní, níɛ mi wuʔɔ.3 Lɛ̀lɛ ó lɛ̀lɛ nī mi palilɛfɔlilɔ piyē nɛ mi caa,nɛ́ ki cɛ́n piyē nìʔɛnɛ bàli pe 'pìye nyíɛnɛ mi nɛ̄ wè,níɛ túngu nɛ́ mi ní wè.4 A mi gbɛ̀ni fìʔɛ́ wè, mi nɛ̂ mi sɔ̀ngirɔ taʔa dè muɔ nɛ̄.5 Mi nɛ Kulocɛliɛ tòbiló wè wi siɛnrɛ tire kɛnmɛ nɛ̄ dàa wi 'juu dè.Kulocɛliɛ wire nɛ̄ mi 'mi sɔ̀ngirɔ taʔa dè; mi wè nɛ fìʔɛ́ʔ.Gáa pe bé gbɛ̀ kpíʔile mi nɛ̄,bàli bīɛlɛ lewiile bèle nɛ́ ní yakuʔulo gèle+ ?6 Piyē nɛ mi kele córi gèle cɛnguɔmɔ;sɔ̀ngibiire yákuɔ tire dī pe mɛ́ mi kɔli mɛ́ gè.7 Pe nɛ̂ nyuɔ le mi nɛ̄, níɛ̀ nɛ mi palilɛ,piyē nɛ mi yedaʔala ciʔige gèle nɛ wéli bè mi kpúu.8 Bɛ̀ sí ki nyaa pe 'pii mmɛ gè, fǎga ki yaʔa pe‑ suɔ díɛʔ !Kulocɛliɛ yo, muɔ fundanʔanigɛ nī gè,‑siɛnnɛ bálì ŋɔrigɔ bèle ma cáan !9 Muɔ wè, muɔ nyɛ́nì mi fáalimɛ kele+ sɔ́migɔ gèle nɛ̀ ke tɔ́ri.Kire nɛ̄, ma mi yétubiʔɛlɛ tuʔɔ gèle ma le muɔ yalege nī gè;yétubiʔɛlɛ ke mìɛni bìnɛ nyuɔ ki wè sɛbɛgɛʔ lémuɔ sɛbɛkuruwo nī wèʔ ?10 Bà mi leguulo pe bé kàduʔu wáa bè núgo mi táannicɛngɛ gáà m'bé muɔ yeri wè,mi nyɛ́nì ki cɛ́n, Kulocɛliɛ wiī nɛ́ mi ní.11 Mi nɛ Kulocɛliɛ tòbiló wè wi siɛnrɛ tire kɛnmɛ nɛ̄ dàa wi 'juu dè;ʔaan, wi siɛnrɛ tire kɛnmɛ nɛ̄, mi nɛ Yewe gbùʔɔrɔ́ wè.12 Kulocɛliɛ wire nɛ̄ mi 'mi sɔ̀ngirɔ taʔa dè, mi wè nɛ fìʔɛ́ʔ.Gáa pe bé gbɛ̀ kpíʔile mi nɛ̄,bàli bīɛlɛ lewiile bèle nɛ́ ní yakuʔulo gèle+ ?13 Kulocɛliɛ yo, m'bé ki kɛn muɔ mɛ́gàa mi nyuɔ ki 'kún nɛ̀ kɛn gè muɔ mɛ́ wè.Bè ki fori gè, mi bé kacɛ̀ngɛ síɛrilɛ yakɔnrɔ kɔ̀n dè.14 Nɛ́ ki cɛ́n muɔ 'mi píle nɛ̀ suɔ kùu mɛ́ wè,muɔ ma 'mi tɔliyɔ yérige yè mi sì kúrugo nɛ̀ tuuʔ,kire ga buu mi de tári muɔ yiʔɛ mɛ́ gè, Kulocɛliɛ,muɔ kpìɛnmɛ nī bè bàa pi sìi kanʔa wè.
         
            
               	Ki kɔri wiì fílige nɛ̀ cɛ́nʔ. Wéli baa 16.1 kaliwɛgɛ ki táanmɛ gè.

               	Wéli baa Sam1 21.11-16.

               	Wéli baa 56.12 kaliwɛgɛ ki táanmɛ gè.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: mi falimɛ kele.

               	Wéli baa 56.5.

Mi yē nɛ́ kpàricogo ní, wuʔɔgɔ lɛ̀lɛ nī lè571 Ŋúnuŋuminɔ yiɛginiwɛ wuʔu gī. Pe 'ki ŋú nɛ́ yékpoli ní nàa ni 'jo: «Fǎga ki cúʔɔ gèʔ».
         Dawuda ŋúnuzɛbɛgɛ+ gī, lɛ̀lɛ líì nī wi puu nɛ fé Sawuli yiʔɛ mɛ́ gè nɛ̀ sɛ́nì làri nyaguruwiʔi nī gè+.2 Kulocɛliɛ yo, ‑nyinimɛ taa mi nɛ̄ !Ma nyinimɛ taa mi nɛ̄ !Nɛ́ ki cɛ́n muɔ nī mi bé líʔire jó dè.Mi nyɛ́nì líʔire jó muɔ fíkɛnyɛ láara yè, fúɔ bè taa wuʔɔgɔ ki‑ pa tóri.3 Mi nɛ Kulocɛliɛ yeri wè,Kulocɛliɛ ŋáà wī Duniya wi Mìɛni Nyùgo nɛ̄ gè,wire ŋáà wi bé mi kele nyuɔ gèle bè forigo wè.4 Bè wi yaʔa baa nyìʔɛnɛ nī lè, wi bé suɔlɔ kɛn lè m'mɛ́,bé siɛn láʔa wè mi nɛ̄ ŋàa wiī nɛ mi cìrá wè. Ye‑ ŋɔ́ cɛ̀.Wi bága wi bànguɔ dɛ́nigɛ nɛ́ wi kányiʔɛ tórigo gè mi mɛ́.5 Mi yē jàriyɛ sunʔɔmɔ nī, mi yē sínɛwɛ siɛnkaala sunʔɔmɔ nī;pe gànʔana ke 'fìrige bɛ̀ tàbɛ nɛ́ sandali ŋaaya tíɛlɛ yè,pe nyigele kiyē kapiɛngbuɔn ŋɔsii tíɛlɛ ŋàa wi nyuɔ ki 'tɛ́ni gè.6 Kulocɛliɛ yo, ‑muɔ míʔɛ kpúʔɔ gè ma tóri nyìʔɛnɛ nɛ̄ lè !Muɔ kpuʔɔrɔ ti‑ dàala nyì lè+ !7 Pe 'jùɔ puɔ wè mi koligo nī gè bè mi cò, a mi fungo 'ki piɛn;mi yiʔɛ mɛ́ gè, pe yé kàtiʔɛ túgu, á peli tíimɛ pɛ́nì tuu ki nī. Ye‑ ŋɔ́ cɛ̀.8 Mi fungo ki 'tɛ́ngɛ Kulocɛliɛ muɔ nɛ̄ ! Mi fungo ki 'tɛ́ngɛ muɔ nɛ̄ !M'béri ŋú, béri mi yakpuɔnrɔ kpúɔn dè+.9 Mi fungo yo, ma yɛ̀ !Màʔagɛlɛ kiɛ bɔ̀licɛrigɛ yo, muɔ nɛ́ gɔripile ní lè, ye‑ yɛ̀ !Sínbiniwuuro nī dè, m'bé ŋú bè cɛngɛnyɛni foli lè.10 Mi Kàfɔli, m'bé muɔ síɛri duniya siɛnfeliye sunʔɔmɔ ni bè !M'bé yakpuɔnrɔ kpúɔn dè bè muɔ gbùʔɔrɔkùlogolo sunʔɔmɔ nī bè !11 Nɛ́ ki cɛ́n muɔ bànguɔ dɛ́nigɛ ki 'kpúʔɔ nɛ̀ tórifúɔ nɛ̀ nɔ̀ nyìʔɛnɛ nɛ̄ lè,a muɔ kányiʔɛ ki 'yɛ̀ nɛ̀ kpàʔala nɛ̀ tóri kàsadibarɛ nɛ̄ dè.12 Kulocɛliɛ yo, ‑muɔ míʔɛ kpúʔɔ gè ma tóri nyìʔɛnɛ nɛ̄ lè !Muɔ kpuʔɔrɔ ti‑ dàala ni mìɛni nyì lè+ !
         
            
               	Ki kɔri wiì fílige nɛ̀ cɛ́nʔ. Wéli baa 16.1 kaliwɛgɛ ki táanmɛ gè.

               	Wéli baa Sam1 22.1; 24.1-3.

               	Wéli baa koliyo 12 nɛ́ 108.6; 113.4; 148.13; Tɔ́r 14.21.

               	Koliyo 8-12 wuʔu nī gè, wéli baa 108.2-6.

               	Wéli baa 57.6.

Kulocɛliɛ wi 'fànʔafɔlilɔ kàyuʔu juu gè581 Ŋúnuŋuminɔ yiɛginiwɛ wuʔu gī. Pe 'ki ŋú nɛ́ yékpoli ní nàa ni 'jo: «Fǎga ki cúʔɔ gèʔ+». Dawuda ŋúnuzɛbɛgɛ+ gī.2 Yeli fànʔafɔlilɔ bèle+, yeli nɛ siɛnnɛ kele nyu gèle lé nɛ́ kányiʔɛ ní lé ?Yeli nɛ lewiile kàyuʔu nyu gè lé nɛ́ sínmɛ ní ?3 ʔúnʔun ! Kapiʔi kire yeli nɛ gbòborí yeli funyɔ nī yè.Yeli kiyɛ yire yi fungbɛngɛ kele niʔɛgi gèle dàala nɛ̄ lé.4 A pe 'taa nɛ̀ yiri pe yàa liyɛ nī yè, siɛnpiile pe nɛ̂ puu cíimɛfɔlilɔ;káfinɛrɛfɔlilɔ pe nɛ̂ kojɛ̀ngɛ wáa gè, nɛ̀ ki líɛ pe sii lɛ̀lɛ nī lè.5 Suɔnrɔ yē pe nī, bɛ̀ wɔ̀bugɔ wori tíɛlɛ dè,dàa dī wɔ̀mɔri wori dè, gàa ki nɛ̂ ki ngbúʔulo tɔ́n gèle,6 wɔ̀bugɔ gáà ki wè nɛ ki birefɔli ŋúnuyɔ lúru yèʔ,ki birefɔli ŋáà wi sícilimɛ ŋúnuyɔ sɔ́migi yè nɛ ŋú yè.7 Kulocɛliɛ yo, ‑pe gànʔana kabari gèle pe nyuɔyɔ nī yè !Yewe yo, ‑jàriyɛlilɛ bálì pe gbandeliye muʔɔrɔ yè !8 ‑Ki yaʔa siɛnnɛ bálì pe‑ cɛrigɛ majo bɛ̀ luʔɔ cî nɛ̂ fúu gè !‑Ki yaʔa a pe 'sandaliyɛ píle yè, pe ŋaaya yi fǎga kɛ́ʔ+ !9 Pe‑ waʔa bɛ̀ nyafungbokorigo tíɛlɛ,gàa ki fulolo nɛ waa gè !Pe‑ puu bɛ̀ pìfinʔɛ tíɛlɛgàa ki 'cúʔɔ ki yàa liyɛ nī yè; kiì kpìɛnmɛ nyaa bèʔ !10 Sɛ́ni kàjɔli ni 'ki cɛ́n wíire kàsun wírifuugo yē baa gè,a ki 'nyaa wíige sìpirige gī yo,kire ga laa wíige gáà gī waʔaga gè yo+,káfalijuulo bé siɛnpiile bálì líɛ bèle bè kɛ́ nɛ́ pe ní.11 Siɛnsinminɛ pe béri fundaanra kpínʔini,nɛ́ ki cɛ́n pe nyɛ́nì ki nyaabà Kulocɛliɛ 'fuʔɔ tɔ́n gè, pe béri pe tɔliyɔ jíri yèsiɛnpiile sìsiɛn nī gè.12 Bà siɛnnɛ pe bé ki juu bé jo:«ʔaan, tɔ̀ni yē baa siɛnsinwɛ mɛ́ wè !ʔaan, Kulocɛliɛ yē baa ŋàa wiī nɛ kàyuʔu nyu gè dàala nɛ̄ lè !»
         
            
               	Eburu siɛnrɛ nī dè náʔa gè, siɛnrɛ dáà tiì fíligeʔ.

               	Ki kɔri wiì fílige nɛ̀ cɛ́nʔ. Wéli baa 16.1 kaliwɛgɛ ki táanmɛ gè.

               	Eburu siɛnrɛ nī dè náʔa gè, siɛnrɛ dáà tiì fíligeʔ. Siɛnnɛ pálì nɛ̂ tiʔɛ gáà siɛnrɛ
                     yiʔɛ nɛ̀ yɛli nɛ́ kɛnmɛ bíì ní pe 'ti cuɔnri dè nɛ́ jo: kulocɛlɛlɛ kire ga laa: yeli bé pìiri wī lé (bè kàyuʔu juu gè) ?

               	Eburu siɛnrɛ nī dè náʔa gè, siɛnrɛ dáà tiì fíligeʔ.

               	Eburu siɛnrɛ nī dè náʔa gè, siɛnrɛ dáà tiì fíligeʔ. Siɛnnɛ pálì nɛ̂ tiʔɛ gáà siɛnrɛ
                     yiʔɛ kɛnmɛ sáa nɛ̄. Sɔ̀ngirɔ dáà ti 'kpúʔɔ ti nī dè kire gī: kàyuʔu ki bé tuu pe nɛ̄
                     fáari.

Kulocɛliɛ yē mi làridiʔɛ cɛ̀ngɛ591 Ŋúnuŋuminɔ yiɛginiwɛ wuʔu gī. Pe 'ki ŋú nɛ́ yékpoli ní nàa ni 'jo: «Fǎga ki cúʔɔ gèʔ».
         Dawuda ŋúnuzɛbɛgɛ+ gī, gàa ki 'sɛbɛ lɛ̀lɛ líì nī Sawuli 'siɛnnɛ tun pe sa Dawuda saʔa màʔa gè bè wi
         kpúu wè+.2 Mi Kulocɛliɛ yo, ma mi píle ma suɔ mi leguulo pe kiyɛ ní yè !‑Mi wéli, ma mi yɛ̀gɛ naamɛ bè tórisiɛnnɛ bálì nɛ̄ pe 'yɛ̀ mi kúrugu bèle !3 Ma mi píle ma yige pe kiyɛ nī yè bàli pe kapiʔile kpínʔini mi nɛ̄ wè !Ma mi suɔ kire sìsiɛnwobilo siɛnnɛ mɛ́ bèle !4 Nɛ́ ki cɛ́n pe m'bɛlɛ piyē nɛ mi palilɛ,fungbɛnyɛfɔlilɔ piyē nɛ túngu nɛ́ mi ní,nɛ̀ ki yaʔa mi sì tuudiɛlɛ kpíʔileʔ, mi sì kapiile kpíʔile, Yeweʔ.5 Miì koli pe wàa mɛ́ʔ, nɛ̀ ki yaʔa piyē nɛ fé, piyē nɛ pìye gbòborí.Kulocɛliɛ yo, ma yɛ̀, ma pa mi kpàli, ma ki wéli !6 Muɔ Yewe wè, Kulocɛliɛ ŋáà wī Nyìʔɛnɛ Kapiɛngbuɔnnɔ Kàfɔli wè,Isirayɛliyé Kulocɛliɛ wè, ma yɛ̀,ma muɔ fuʔɔ tɔ́n gè kùlogolo ke mìɛni mɛ́ gèle !Fǎga nyinimɛ taa kpìlikpilifɔlilɔ bálì pe wàa fáala nɛ̄ʔ,kapiigbiʔilile bálì nɛ̄ bèle. Ye‑ ŋɔ́ cɛ̀.7 Pe nɛ̂ koli nɛ̀ pɛn cɛnguʔɔ táanni gè,nɛ̀ pɛ́nì kò nɛ kòkuʔulo wáari gèle bɛ̀ pɔ̀nminɔ tíɛlɛ,níɛ̀ kò nɛ kàʔa mári gè+.8 ‑Pe wéli: kpɔ́rigɔ kiī pe nyuɔyɔ nī yè;pe nyasiɛnrɛ tiī nɛ kɔnigi bɛ̀ kapiɛngbuɔn ŋuʔɔnɔ tíɛlɛ.Pe nɛ̂ ki juu níɛ̀ jo: «Ŋáa wi bága ti lúʔu ?»9 Nɛ̀ ki yaʔa, muɔ Yewe wè, muɔ nɛ pe tíʔɛ wī,muɔ nɛ mìɛ nyíɛnɛ kùlogolo kálì siɛnnɛ bálì pe mìɛni nɛ̄ bèle.10 Muɔ yē mi ŋɔri taadiʔɛ, m'béri wéli muɔ mɛ́.Nɛ́ ki cɛ́n, muɔ Kulocɛliɛ wè, muɔ yē mi líʔirejodiʔɛ.11 Wi bànguɔ dɛ́nigɛ kire kɛnmɛ nɛ̄ bè,Kulocɛliɛ wi bé pɛn bè pa mi kpàli.Kulocɛliɛ wi bé ki yaʔa mi‑ mi leguulo tuugɛnmɛ nyaa bè.12 Fǎga pe kpúu fáariʔ, kire ga buu mi siɛnnɛ pe ga fìʔɛ nɛ́ pe níʔ+ !Gàa gī baa gè, ‑pe yaʔa peri fáala de mári muɔ ŋɔri barigɛ nī wè,‑pe yaʔa pe‑ tuu, mi Kàfɔli, muɔ ŋáà wī weli timɔzigege gè.13 ‑Pe yaʔa pe‑ cò pe fungboliyo gáriyɛ nɛ̄ yè,pe kapiʔile siɛnrɛ tire kɛnmɛ nɛ̄,nɛ́ pe dɛ́ngɛ siɛnrɛ nɛ́ pe káfinɛrɛ tire kɛnmɛ nɛ̄,dàa pe nyu nɛ taʔala dè siɛnnɛ nɛ̄ bèle.14 ‑Pe cúʔɔ yo ! Muɔ fundanʔanigɛ ní gè, ‑pe cúʔɔ yo !Pe fǎga ní de pe nyaʔaʔ !Dí siɛnnɛ pe‑ ki cɛ́n fúɔ bè sa nɔ̀ dàala láʔagɛlɛ nɛ̄ gèle,muɔ yē Kulocɛliɛ ŋáà wī Yakuba siimɛ kùlofɔli wè. Ye‑ ŋɔ́ cɛ̀.15 Pe nɛ̂ koli nɛ̀ pɛn cɛnguʔɔ táanni gè,nɛ̀ pɛ́nì kò nɛ kòkuʔulo wáari gèle bɛ̀ pɔ̀nminɔ tíɛlɛ,níɛ̀ kò nɛ kàʔa mári gè+.16 Pe nìɛ fáala nɛ mári nɛ pe yaliire caa dè;a piyè lìi nɛ̀ tín bèleʔ, pe nɛ̂ kò nɛ kúnʔɔri.17 Gàa ki 'mi kúɔ wè, m'béri muɔ ŋɔri wuʔu ŋú gè,béri muɔ bànguɔ dɛ́nigɛ tòbiló gè sínbinimɛ táanni bè.Nɛ́ ki cɛ́n muɔ yē mi suɔdiʔɛ,nɛ́ líʔirejodiʔɛ mi funbiɛnrɛ cɛnyɛ nī yè.18 Muɔ yē mi ŋɔri taadiʔɛ; m'béri ŋú nɛ́ yakpuɔnrɔ ní dè muɔ mɛ́ !Nɛ́ ki cɛ́n Kulocɛliɛ wī mi líʔirejodiʔɛ gè,bànguɔ dɛ́nigɛ Kulocɛliɛ wī.
         
            
               	Ki kɔri wiì fílige nɛ̀ cɛ́nʔ. Wéli baa 16.1 kaliwɛgɛ ki táanmɛ gè.

               	Wéli baa Sam1 19.8-17.

               	Wéli baa 59.15.

               	Pe wuʔɔgɔ ki 'yɛli bè puu kasɔminɔ siɛnnɛ mɛ́ bèle.

               	Wéli baa 59.7.

            

         
      

   
      
         60
Kire nɛ́ ki mìɛni, Kulocɛliɛ bé kapiɛnnɛ kpúɔn lè weli mɛ́601 Ŋúnuŋuminɔ yiɛginiwɛ wuʔu gī. Pe 'ki ŋú nɛ́ yékpoli ní nàa ni 'jo: «Nyakungɛngɛ siɛnrɛ ti luʔɔ kácunʔɔ+.» Dawuda ŋúnuzɛbɛgɛ+ gī, bè tɛnmɛnɛ kɛn. 2 Lɛ̀lɛ líì nī Dawuda 'kapiɛnnɛ kpúɔn lè nɛ́ Aramiyé ní bèle, Mɛsopotamii kùlo wuulo bèle, nɛ́ Soba tɛ́nimɛ wuulo ní bèle, bà Zowabi yé koli nɛ̀ pɛn nɛ̀ pɛ́nì
         kapiɛnnɛ kpúɔn lè nɛ́ Edɔmi kùlo kapiɛngbuɔnnɔ siramuʔɔyɔ taanri (12 000) ní yè, nɛ̀ pe jáa, baa Yasuʔɔgɔ jùlɔgɔ
         tiʔɛ nī gè+.3 Kulocɛliɛ yo, muɔ nyɛ́nì weli wáa,nɛ́ weli kapiɛngbuɔnnɔ gboli jaa lè !Muɔ fungo ki 'yɛ̀ weli kúrugu; koli ma weli pínɛ !4 Muɔ nyɛ́nì dàala cúungo lè nɛ̀ ni cɛnminɛ;‑ni nɔmiyɔ puʔɔ yè, nɛ́ ki cɛ́n niī nɛ cúungu.5 Muɔ nyɛ́nì ki yaʔa a muɔ siɛnnɛ pe 'kagbɛnyɛ nyaa yè,majo bɛ̀ muɔ cî diviɛn sungbɛnmɛ kɛn bè weli mɛ́a weli 'gbuɔ nɛ̀ tín nɛ fíigi wè.6 Bàli pe fìʔɛ́ muɔ nɛ̄ wè, a muɔ 'káfali kɛn pe mɛ́ fìɛ pe‑ fɛ̀+,kire ga buu leguu wi sandali ŋaʔa ki fǎga nɔ̀ pe nɛ̄ʔ. Ye‑ ŋɔ́ cɛ̀.7 Te báan ma pa weli píle ma suɔ nɛ́ muɔ kàliige kɔli ní gè,kire ga buu bàli pe 'muɔ dɛ́ni bèle peli‑ muɔ suɔlɔ nyaa lè.Ma lúʔu weli mɛ́+ !8 Kulocɛliɛ wi 'juu, baa wi saawalidɛngɛgɛ nī gè, nɛ́ jo:«M'bé fànʔa taa bè Sikɛmi kàʔa+ tɛ́nimɛ líɛ bè, bè pi liɛlɛ,bé Sukɔti jùlɔgɔ+ simɛ gè, bè ki liɛlɛ+.9 Galaadi tɛ́nimɛ pire yē mi wobo,Manase tɛ́nimɛ pire yē mi wobo+,Ɛfirayimi tɛ́nimɛ pire yē mi kapiɛngbuɔn ndɔ̀ngɔ+,Zuda tɛ́nimɛ pire yē mi fànʔa kàgbiile+.10 Mowabi kùlo lire yē m'mɛ́ tasaa ŋáà nī mi nɛ gbínni wè+,Edɔmi kùlo tɛ́nimɛ pire yē mi wobo báà nī mi nɛ mi tɔriyɔ wáari yè+.M'bé sí fànʔa taa bè kòkuulo wáa lè Filisiti kùlo nɛ̄ lè+.»11 Ŋáa wi bé mi kɔ́ri nyɔ́gɔ gunliriye kàʔa nī gè ?Ŋáa wi bé mi kɔ́ri nyɔ́gɔ Edɔmi kùlo nī lè+ ?12 Muɔ bɛ̀ʔ lé, Kulocɛliɛ ? Nɛ̀ sí ki taa muɔ sì weli wáaʔ lé ?Muɔ ní wè nɛ weli kapiɛngbuɔnnɔ yiʔɛ kínigi gèʔ.13 Te báan ma pa weli sáʔa weli parifɔlilɔ nɛ̄ bèle !Nɛ́ ki cɛ́n sáʔala náà ni kɔ́ngi lewiile mɛ́ bèle, lire wè kányiʔɛʔ.14 Nɛ́ Kulocɛliɛ ní wè, weli bé pe jáa !Wire wi bé weli parifɔlilɔ tánʔana bèle bè pe tirige.
         
            
               	Nyakungɛngɛ siɛnrɛ ti luʔɔ kácunʔɔ:Eburu siɛnrɛ nī dè, tiī nɛ jo: «susani eduti.» Ti bé gbɛ̀ nyaa yakpuɔnrɔ kpúɔngɛnmɛ
                     bī, kire ga laa ŋúnugo ŋúgɛnmɛ.

               	Ki kɔri wiì fílige nɛ̀ cɛ́nʔ. Wéli baa 16.1 kaliwɛgɛ ki táanmɛ gè.

               	Wéli baa Sam2 8.13,14; Kaj1 18.12. Mɛsopotamii kùlo lè nɛ́ Soba tɛ́nimɛ bè, ki tiɛyɛ siin nyáà yi yé líili Isirayɛli
                     kùlo nɛ̄ lè, cɛngɛnyɛnifolimɛ kàmɛgɛ kɔli mɛ́ gè. Yasuʔɔgɔ jùlɔgɔ tiʔɛ gè, ki yé puu
                     Isirayɛli kùlo láʔala táanni lè cɛngɛnyɛnifolimɛ kàliige kɔli mɛ́ gè, nɛ́ míɛni ki
                     yé puu Yasuʔɔniʔɛgɛ kuʔɔjii lìʔɛlɛ nī lè, cɛngɛnyɛnifolimɛ kàliige kɔli mɛ́ gè.

               	Eburu siɛnrɛ nī dè náʔa gè, ti kɔri wiì fílige nɛ̀ cɛ́nʔ. Siɛnnɛ pálì nɛ̂ tiʔɛ gáà
                     siɛnrɛ yiʔɛ dè nɛ̀ jo: káfali ŋáà wiī nɛ kányiʔɛ tìí gè.

               	Koliyo 7-14 tiʔɛ nī gè, wéli baa 108.7-14.

               	Wéli baa Sél 12.6; 33.18; Yes 17.7; 24.1,25-27.

               	Wéli baa Sél 33.17; Yes 13.26,27.

               	Sikɛmi kàʔa tɛ́nimɛ pi 'puu fìɛ nɛ Isirayɛli kùlo tìí lè, Zurudɛn cáʔa kúrugu gè cɛngɛnyɛnijiinmɛ
                     mɛ́ bè. Sukɔti jùlɔgɔ tiʔɛ ki 'puu míɛni fìɛ nɛ tɛ́nimɛ tìí bè, bàa pi 'puu Zurudɛn
                     cáʔa kúrugu gè, cɛngɛnyɛnifolimɛ mɛ́ bè.

               	Galaadi tɛ́nimɛ bè nɛ́ Manase saʔa tùlugo tílaga ní gè, peli kàaya tɛ́nimɛ pi yé puu
                     Zurudɛn cáʔa kúrugu gè, cɛngɛnyɛnifoligɔli mɛ́ gè.

               	Ɛfirayimi saʔa tùlugo tɛ́nimɛ pire yé puu Zurudɛn cáʔa kúrugu gè, cɛngɛnyɛnijiinmɛ
                     mɛ́ bè. Ndɔ̀ngɔ kɔri wè, kire 'puu nɛ ki tìí kire saʔa tùlugo ki 'puu kùlo ni kapiɛngbuɔn
                     sànbali.

               	Zuda saʔa tùlugo gè, kire 'puu tɛ́nigɛ míɛni Zurudɛn cáʔa kúrugu gè, cɛngɛnyɛnijiinmɛ
                     mɛ́ bè. Dawuda wire yé kɔ́n kire saʔa tùlugo nī gè, nɛ́ kùlofɔlilɔ tùlugo ní gè gàa
                     ki 'yiri Dawuda nī wè. Kire Kulocɛliɛ 'puu nɛ tìí bà wi 'juu fànʔa kàgbiile wuʔu nɛ̄ gè.

               	Wéli baa Sam2 8.2.

               	mi tɔriyɔ wáari yè: Kire yé buu pe kaliɛlɛ láà nàa ni ki tìí gè kire tiʔɛ dàala ni yē muɔ woli lè.

               	Wéli baa Sam2 8.1.

               	Wéli baa Sam2 8.13,14.

Mi fungo ki 'nyaʔami, á mi náarigɛ ki 'cò611 Ŋúnuŋuminɔ yiɛginiwɛ wuʔu gī. Dawuda ŋúnugo gáà pe 'ŋú nɛ́ gɔrilɔ ní bèle.2 Kulocɛliɛ yo, ‑mi kòkuulo lúʔu lè !Ma líiye cáan mi náarigɛ mɛ́ gè !3 Bè mi yaʔa baa duniya láʔala nɛ̄ lè, mi nɛ muɔ yeri,bɛ̀ mi fungo ki 'nyaʔami gè.‑Mi kɔ́ri ma tánʔa kàdɛnigbaala naamɛ gènàa ni 'kpàʔala nɛ́ tóri mi nɛ̄ wè.4 Nɛ́ ki cɛ́n muɔ yē mi làridiʔɛ, nɛ́ míɛni saakpaʔaligɛ lìrige,mi leguulo yiʔɛ mɛ́ gè.5 Mi nɛ caa bè kò lɛ̀lɛ ó lɛ̀lɛ nī muɔ kòridiʔɛ nī gè+,dí muɔ sí mi làrigɛ muɔ fíkɛnyɛ láara yè+. Ye‑ ŋɔ́ cɛ̀.6 Nɛ́ ki cɛ́n muɔ Kulocɛliɛ wè, muɔ nyɛ́nì mi nyakungɛngɛ lúʔu gè,á muɔ kɔrigɔ 'kɛn m'mɛ́,gàa muɔ nɛ kanʔa bìli mɛ́ pe fìʔɛ́ muɔ nɛ̄ wè.7 ‑Cɛnyɛ yáà fàri kùlofɔli wi cɛnyɛ nɛ̄ yè;wi yiʔɛlɛ ke‑ tɔni bè niʔɛ kɛ̀ngɛlɛ nī gèle !8 Kùlofɔli wi‑ sí tɛ́ni wi kùlofɔlilɔ kácunʔɔ nɛ̄ gèlɛ̀lɛ ó lɛ̀lɛ nī Kulocɛliɛ yiʔɛ mɛ́ gè !‑Ki yaʔa muɔ bànguɔ dɛ́nigɛ nɛ́ muɔ kányiʔɛ ti de wi wéli súuri !9 Bà m'béri muɔ gbùʔɔrɔ́ lɛ̀lɛ ó lɛ̀lɛ nī mi ŋúnuyɔ nī yè,bà m'béri mi nyakungɛnyɛ forigi yècɛngɛ ó cɛngɛ nyàa mi 'kpíʔile yè.
         
            
               	Kulocɛliɛ kòridiʔɛ gè, ki 'puu kpátaʔa, tiʔɛ gíì nī nyakungɛngɛ finʔɛgɛ ki 'puu gè.
                     Pe 'puu nɛ Yewe gbùʔɔrɔ́ wè baa á wi 'wìi tìɛ pe nɛ̄ (wéli baa 15.1; 27.4; Sam2 6.17; 7.2; Kùlo1 1.39; 2.28-30).

               	Dawuda wi 'Kulocɛliɛ tɔ́nminɔ wè nɛ́ sínjanuu ní ŋàa wi wi pìile tɔ́ngi bèle wi fíkɛnyɛ
                     láara yè (wéli baa 17.8).

Mi nìɛ yaʔa Kulocɛliɛ kiyɛ nī yè621 Ŋúnuŋuminɔ yiɛginiwɛ Yedutun wuʔu gī+. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Mi fungo yo, ma mìɛ yaʔa Kulocɛliɛ nigbe kiyɛ nī yanyige nɛ̄;wire mɛ́ mi suɔlɔ ni kɔ́ngi.3 Kányiʔɛ nɛ̄, wiī mi kàdɛnigbaala, nɛ́ ní mi suɔfɔli,nɛ́ mi líʔirejodiʔɛ; miǐ gbɛ̀ cúungoʔ bè tuuʔ.4 Lɛ̀lɛ jori nī yeli bé ní tuu siɛn nɛ̄ wè bè wi ŋɔrigɔ wè,bèri caa bè wi kpúu,wire ŋáà wī gunjɛliyaʔagɛ tíɛlɛ gè,majo kàkɛngɛ gī gàa ki tun fáari gè ?5 Kányiʔɛ nɛ̄, wi leguulo piyē nɛ ki caa bè siɛnkpuɔwɔ tìrige wèwi kpuɔmɔ nɛ̄ bè; káfinɛrɛ ti 'pe dɛ́ni.Pe nyuɔyɔ nī yè, piyē nɛ diba siɛnrɛ nyu dè nɛ tari siɛnnɛ nɛ̄ bèle,nɛ̀ ki yaʔa pe funyɔ nī yè, piyē nɛ dɛ́ngɛ siɛnrɛ nyu dènɛ tari pe nɛ̄. Ye‑ ŋɔ́ cɛ̀.6 Mi fungo yo, ma mìɛ yaʔa Kulocɛliɛ nigbe kiyɛ nī yè yanyige nɛ̄,nɛ́ ki cɛ́n wire nɛ̄ mi 'mi sɔ̀ngirɔ taʔa dè.7 Kányiʔɛ nɛ̄, wiī mi kàdɛnigbaala, nɛ́ ní mi suɔfɔli,nɛ́ mi líʔirejodiʔɛ; miǐ gbɛ̀ cúungo bè tuuʔ.8 Mi suɔlɔ nɛ́ mi kpuɔmɔ piī Kulocɛliɛ nī;Kulocɛliɛ wiī mi kàdɛnigbaala náà nī lìrile lè, nɛ́ mi làridiʔɛ gè.9 Yeli siɛnnɛ bèle o, ye‑ yeli sɔ̀ngirɔ taʔa dè wi nɛ̄ lɛ̀lɛ ó lɛ̀lɛ nī.Ye‑ yeli funyɔ fùʔuro yè wi nyaamɛ nɛ̄. Kulocɛliɛ wiī làridiʔɛ weli mɛ́. Ye‑ ŋɔ́ cɛ̀.10 Lewiile bèle, peli yē ŋɔ́nɔ yákuɔ nàa ni 'tóri lè;siɛnnɛ bèle, peli yē wíra+wī.A pe 'pe taʔa culo nɛ̄ wè,pe mìɛni bé nyaa sífaʔala siɛnnɛ ŋɔ́gari tíɛlɛ dè.11 Ye fǎga yeli sɔ̀ngirɔ taʔa dè yɛrɛ nɛ̄ dèdàa yeli nɛ nùʔɔrɔ́ nɛ suu dèʔ !Ye fǎga sɔ̀ngirɔ taʔa dè míɛni kàyuugo nɛ̄ gèʔ !A yeli lɔri ti 'niʔɛ dè, ye fǎga de tɔ́ri nɛ́ ti níʔ+ !12 Kulocɛliɛ 'ki juu tɔligɔ nigbe, tɔliyɔ siin wi 'ki juu a mi 'ki lúʔu,dí ŋɔri tiī Kulocɛliɛ wori.13 Bɛ̀ sí ki yē, muɔ ŋáà wī mi Kàfɔli wè, bànguɔ dɛ́nigɛ kiī muɔ wuʔu,nɛ́ ki cɛ́n muɔ nɛ siɛn ó siɛn sàrínɛ yɛligi nɛ́ wi kakpiʔiligele ní gèle+.
         
            
               	Wéli baa 39.1 kaliwɛgɛ ki táanmɛ gè.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: káfinɛgɛ.

               	Wéli baa Kàs 1.10-19.

               	Wéli baa Zɔbi 34.11.

Kulocɛliɛ, muɔ láa yē mi nɛ̄ bɛ̀ luʔɔwuʔɔ tíɛlɛ631 Dawuda ŋúnudanʔa gī gàa pe ŋú nɛ́ yakpuɔnrɔ ní dè. Lɛ̀lɛ líì nī wi 'puu Zuda waama kùlo nī lè+.2 Cí ! Kulocɛliɛ yo, muɔ yē mi Kulocɛliɛ !Muɔ wī mi nɛ caa, muɔ láa kiī mi nɛ̄ bɛ̀ luʔɔwuʔɔ tíɛlɛ.Mi céri tiī nɛ ŋàʔana muɔ kúrugu waama kùlo nī lènàa ni 'fùrɔ lè, luʔɔ fùn wè.3 ʔaan, bɛ̀ ki yē mi nyɛ́nì muɔ nyaa saawalidɛngɛgɛ nī gè,kire tiʔɛ nī gè mi nyɛ́nì muɔ ŋɔri nɛ́ muɔ kpuɔmɔ nyaa bè.4 Mi nyuɔ ki béri muɔ gbùʔɔrɔ́nɛ́ ki cɛ́n muɔ bànguɔ dɛ́nigɛ ki 'pɔ́ri sìi nɛ̄ wè.5 Kire nɛ̄ m'béri kpuʔɔrɔ tari dè muɔ nɛ̄ mi sìi cɛnyɛ yi mìɛni nī,béri mi kiyɛ yɛ̀gí yè naamɛ a mi nɛ náari muɔ míʔɛ nɛ̄ gè.6 Mi fungo ki nyɛ́nì tín majo bɛ̀ mi cî sùnmɔ kaacɛ̀nrɛ káa dè.Mi béri fundaanra yékpuʔulo wáari gèle;mi nyuɔ ki sí de ŋúnuyɔ ŋú yè muɔ mɛ́.7 Bè mi yaʔa sínɛwɛ mi yasinɛgɛ nɛ̄ gè,mi nìɛ sɔ̀ngí nɛ taʔa muɔ wuʔu nɛ̄ gè,pìlige ki mìɛni nī gè, mi nìɛ sɔ̀ngí súuri nɛ́ muɔ ní.8 Bɛ̀ muɔ yē mi sáʔafɔli wè,mi béri fundaanra yékpuʔulo wáari muɔ fíkɛnyɛ nyúmɔ nī bè+.9 Mi fungo ki nyɛ́nì kìi sɔ́migɔ nɛ̀ puɔ muɔ nɛ̄+;muɔ kàliige kɔli kiī nɛ mi cògí nɛ yérigi.10 Nɛ̀ ki yaʔa bàli pe 'caa bè mi sìi cúʔɔ wè,peli bé cùungu bè jíin dàala laamɛ nī bè píri !11 Kapiɛngbuɔn ŋɔsii wi bé peli kpúu; nyàʔapɔnminɔ bé pe káa.12 Nɛ̀ ki yaʔa kùlofɔli wire béri fundaanra kpínʔini Kulocɛliɛ nī wè.A siɛn ó siɛn 'kàli Kulocɛliɛ míʔɛ nɛ̄ gè, kire siɛn wi béri muguri,nɛ́ ki cɛ́n káfinɛvinɛnɛ pe nyuɔyɔ yi bága tɔ́n.
         
            
               	Wéli baa Sam1 23.14; 24.2.

               	Wéli baa 17.8; 36.8; 57.2; 61.5; 91.4; Mat 23.37.

               	Wéli baa Fàn 13.5.

Cɛ̀ngɛ káà Kulocɛliɛ bé wi fuʔɔ tɔ́n gè siɛnpiile mɛ́ bèle641 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Kulocɛliɛ yo, mi nɛ mi dìgire nyu dè muɔ mɛ́; ma lúʔu mi mɛ́ !‑Mi sìi suɔ wè mi leguu mɛ́ wè ŋàa nɛ̄ mi nɛ fìʔɛ́ wè !3 ‑Mi làrigɛ liilige kapiigbiʔilile pe nyalere nɛ̄ dè,liilige kolimɔfɔlilɔ gboli nɛ̄ lè !4 Pe nyigele kiyē bɛ̀ kapiɛngbuɔn ŋuʔɔnɔ tíɛlɛ gàli pe 'juɔ gèle,pe nìɛ pe siɛnpiisisorido wáari dè bɛ̀ ŋaaya tíɛlɛ,5 bèri ti wáari làrimɛ nī kanaasingbiʔiliwe nɛ̄ wè.Pe nɛ̂ ti fuu nɛ̀ wáa wi nɛ̄, pe nɛ̌ cɛ fíɛʔ !6 Piyē nɛ lèbaanna nyɔ́gi pìye nī bè pe nàri kele kpíʔile gèle,níɛ nyu gáriyɛ wuʔu nɛ̄ gè nyàa pe bé pari yè làrimɛ nī bè;pe nɛ̂ ki juu níɛ̀ jo: «Ŋáa wi bága ki nyaa ?»7 Piyē nɛ caala kpínʔini nɛ sɔ̀ngíkɛnmɛ bíì nɛ̄ pe bé pe kanaasinzinmɛ kpíʔile bè,pe nɛ̂ ki juu níɛ̀ jo:«Weli kanaasinzingele ke nyɛ́nì sɔ́migɔ nɛ̀ nyuɔ !»Cí ! Siɛn fungo laamɛ bè, nɛ́ wi nàzɔn ní wè,kiī bɛ̀ kàwiisicuugo tíɛlɛ.8 Nɛ̀ ki yaʔa Kulocɛliɛ yē nɛ wi ŋaaya ŋɔgi yè pe nɛ̄;a cɛ̀ri sìʔɛrɛ, pe m'bɛlɛ wi nɛ̂ pe kpúɔn nɛ̀ cáan.9 Peli tíimɛ nyigele keli ke nyɛ́nì pe cáan;bàli pe mìɛni pe pe nyaʔa bèle, pe nɛ̂ nyùyɔ koli yè !10 Lewiile pe mìɛni nɛ̂ fíɛ, níɛ nɛ ki nyu gàa Kulocɛliɛ 'kpíʔile gè.Pe nɛ̂ sí tɛnmɛnɛ taa kire kaala nɛ̄ lè.11 Ki 'yɛli siɛnsinwɛ wi de fundaanra kpínʔini Yewe nī,dí wi sí Yewe kpíʔile wè wi làridiʔɛ !Bàli pe mìɛni funyɔ yi 'sín yè, pe béri Yewe gbùʔɔrɔ́ wè wi kakpiʔiligele kɛnmɛ nɛ̄ bè.

Kulocɛliɛ nɛ̂ dàala wéli lè níɛ̀ ni gbòbori651 Ŋúnuŋuminɔ yiɛginiwɛ ŋúnugo gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Kulocɛliɛ yo, muɔ ŋáà wī Siyɔn kàʔa nī gè, gáa weli bé ní de nyu+ ?Muɔ ma yɛli nɛ́ weli gbùʔɔrilɔ ní lè;weli bè weli nyakungɛnyɛ fori yè muɔ mɛ́.3 Kùlogolo siɛnfeliye yi mìɛni béri báan muɔ mɛ́,muɔ ŋáà ma weli náarigɛ lúru gè.4 Weli kolimɔ kele ke 'lúbugo mi nɛ̄,nɛ̀ ki yaʔa muɔ nɛ weli tuudiʔɛlɛ ke mìɛni kàsulugo suu gè.5 Wire wuʔu kiī tànʔa, siɛn ŋáà muɔ 'nyíɛnɛ nɛ̀ kɔ̀n wènɛ̀ wi sìʔɛrɛ nɛ̀ kpɔni mìɛ nɛ̄ wèkire ga buu wi‑ kò muɔ Kòridiʔɛ dàliyɛ nɛ̄ yè !‑Ki yaʔa weli tín muɔ saʔa yacɛ̀nrɛ nɛ̄ dè,dàa dī muɔ Gbùʔɔrɔsaʔa wàlidɛngɛgɛ nī gè.6 Weli suɔfɔli Kulocɛliɛ yo,muɔ nɛ̄ duniya siɛnnɛ pe mìɛni pe 'sɔ̀ngirɔ taʔa dènɛ̀ ki líɛ fúɔ bàli bīɛlɛ tɛ́ninɛ duniya láʔagɛlɛ nɛ̄ gèlenɛ́ kuʔɔjii luɔyɔ táanni yè nyàa yi 'líili yè.Bɛ̀ muɔ nɛ bògaara kakpoliyo kpínʔini muɔ sínmɛ kɛnmɛ nɛ̄ bè,weli nɛ ki cɛ́n muɔ nɛ̂ lúʔu weli mɛ́.7 Muɔ ŋɔri ní dè, a muɔ 'nyaguruyo faan yè nɛ̀ yérige,nɛ́ ki cɛ́n muɔ fànʔa ki 'kpúʔɔ.8 Muɔ wī ma kuʔɔjii tùnmɔ yérigi bè, nɛ́ lakuruyo tùnmɔ ní bè,nɛ́ kùlogolo siɛnfeliye kàgbaaligɛ ní gè.9 Bàli pe 'tɛ́ni tiɛliiliye nī yè wómiwomi yè,muɔ kakpoliyo fìɛlɛ piyē pe mɛ́ funwuɔrɔ nɛ́ ní fíɛrɛ.Bàli bīɛlɛ cɛngɛnyɛnifoligɔli mɛ́ gè,nɛ́ bàli bīɛlɛ cɛngɛnyɛnijiingɔli mɛ́ gè,muɔ 'ki kpíʔile peri fundaanra yékpuʔulo wáari gèle.10 Muɔ nɛ̂ dàala wéli lè níɛ̀ ni gbòbori,muɔ nɛ̂ ni fuɔn fúɔ luʔɔ ki nɛ̂ pɛ́nì ni cíɛn,muɔ nɛ̂ ni kpíʔile ni‑ nɛ̂ kò tàanna.Kulocɛliɛ, muɔ lakoligo ki 'nyì luʔɔ nɛ̄ gè; muɔ nɛ̂ dàala gbòbori lè bè yaliire kɛn
         siɛnnɛ mɛ́ bèle.11 Muɔ nɛ̂ luʔɔ nyɔ́gɔ sánbigele nī gèle fúɔ ke nɛ̂ nyì nɛ̀ tín;luʔɔ ki nɛ̂ nyì sangoliyo nī yè nɛ gànbori fúu dè nɛ kùnu.Muɔ nɛ̂ dàala pe lè kàsaluʔɔ ní gè, muɔ nɛ̂ yaliire nyuʔɔ dè dàala nɛ̄ lè.12 Muɔ kacɛ̀ngɛ nɛ̄ gè, yiɛlɛ ni kúɔmɔ pi nɛ̂ tɛ́ni,tiʔɛ gíì nī muɔ 'tóri gè,kàsadibarɛ ti nɛ̂ luʔɔ tìrige gè nɛ̀ yaliiniʔɛrɛ kɛn dè,13 fúɔ yajuuro nyàʔakaadiɛyɛ nyáà yī waama kùlo nī lè,kámɛgɛ nɛ̂ yi fuɔn;fundaanra nɛ̂ puu nyaguruyɛliyɛ nī yè tiɛrɛ ti mìɛni nī.14 Kpàanjalilɛ pe mìɛni nɛ̂ nyì yajuuro nɛ̄ dè, siiye míɛni yi nɛ̂ nyì yaliire nɛ̄ dè;ti mìɛni níɛ̀ fundaanra yékpuʔulo wáari gèle níɛ̀ nɛ ŋú.
         
            
               	Eburu siɛnrɛ ti 'ki juu nɛ́ jo: pìirige yē gbùʔɔrigɔ.

Kpuʔɔrɔ ti 'yɛli weli suɔfɔli Kulocɛliɛ nɛ̄ wè661 Ŋúnuŋuminɔ yiɛginiwɛ ŋúnugo gī. Ŋúnudanʔa gè gàa pe ŋú nɛ́ yakpuɔnrɔ ní dè.Yeri fundaanra yékpuʔulo wáari Kulocɛliɛ mɛ́ wè,yeli bàli bīɛlɛ duniya siɛnnɛ yeli ye mìɛni bèle.2 Yeri yakpuɔnrɔ kpúɔn dè yeri ŋú yeri wi míʔɛ gbùʔɔrɔ́ gè !Yeri wi tòbiló wi kpuɔmɔ kɛnmɛ nɛ̄ bè !3 Ye‑ ki juu Kulocɛliɛ mɛ́ wè, ye‑ jo:«ʔé, gàa muɔ nɛ kpínʔini gè, kiī bògaara wuʔu díɛʔ !Bɛ̀ muɔ ŋɔri ti 'niʔɛ nɛ̀ tóri dè,muɔ leguulo pe nɛ̂ pɛn nɛ̀ pɛ́nì pìye cɛ́rigɛ muɔ yiʔɛ mɛ́ gè.4 Duniya siɛnnɛ pe mìɛni nɛ̂ pɛ́nì tuu nɛ̀ cúbulo muɔ yiʔɛ mɛ́ gè,pe níɛ̀ yakpuɔnrɔ kpúɔn dè muɔ yiʔɛ mɛ́ gè,níɛ̀ nɛ muɔ míʔɛ ŋú gè.» Ye‑ ŋɔ́ cɛ̀.5 Yeri báan ye pa Kulocɛliɛ kakpiʔiligele wéli gèle !Gàa wiī nɛ kpínʔini lewiile mɛ́ bèle, bògaara wuʔu gè !6 Wi nyɛ́nì kuʔɔjii luʔɔ yiʔɛ gè a ki 'kò dàawaʔala,a weli 'ki jeli tɔliyɔ nɛ̄+.Kire tiʔɛ nī weli 'pínɛ nɛ̀ fundaanra kpíʔile wi kɛnmɛ nɛ̄.7 Wi ŋɔri tire kɛnmɛ nɛ̄ wiī tɛ́niwɛ fànʔa nɛ̄ gè,wi nyapigele ní gèle nɛ kùlogolo wéli gèle.Kire nɛ̄, siɛnciile pe fǎri pìye nyíɛnɛʔ ! Ye‑ ŋɔ́ cɛ̀.8 Kùlogolo siɛnnɛ yo, ye‑ kpuʔɔrɔ taʔa dè Kulocɛliɛ nɛ̄ wè !Ye‑ ki yaʔa wi gbùʔɔrilɔ tùnmɔ pi de lúru !9 Wire wiī nɛ weli sìi suu wèkire ga buu weli‑ kò siɛnwiile sunʔɔmɔ nī bè,wiì ki yaʔa weli tɔliyɔ yi‑ pɔ̀liʔ.10 Nɛ́ ki cɛ́n, Kulocɛliɛ, muɔ ma 'wéli siʔɛ nɛ̀ wéli;muɔ 'fuɔnrɔ yige dè weli nīmajo bɛ̀ pe cî walifiiwe nyɛgɛ wè nɛ̀ fuɔnrɔ yige dè wi nī wè+.11 Muɔ 'weli nyɔ́gɔ jùɔ nī wè,a muɔ 'wuʔɔyɔ tugoro tugo dè weli nɛ̄.12 Muɔ yé ki yaʔa a weli leguulo pe 'suɔnyɔ fɛ̀ yènɛ̀ tóri weli nyùyɔ nɛ̄ yè,kiī majo weli yé sùuri nɛ̀ tóri kàsun nī nɛ́ luʔɔ jeli gè+,nɛ̀ ki yaʔa muɔ 'weli yige nɛ́ weli kɔ́ri nɛ̀ kɛ́ tiɛcɛ̀ngbuʔɔ mɛ́ gè.13 M'béri waa muɔ saʔa mɛ́ gè nɛ́ yajuuro níbè ti kpúu kakuɔrɔ kaasuʔuro;m'bé mi nyakungɛnyɛ forigo yè mi Kulocɛliɛ mɛ́ wè,14 nyàa mi nyasɛnyɛ yi yé juu yènɛ́ nyàa mi nyuɔ 'ki kún nɛ̀ kɛn yè, lɛ̀lɛ líì nī mi yé cɔ̀ri wè.15 M'bé sùnmɔ yajuuro kɔ̀n muɔ mɛ́ ti‑ puu kakuɔrɔ kaasuʔuro,nɛ́ sìnbapɔlilɔ kaasuʔuro ní dè, dàa wírige ki yɛ̀gí muɔ kɔli mɛ́ gè.M'bé nìɛyɛ nɛ́ síkapɛngɛlɛ kɔ̀n muɔ mɛ́. Ye‑ ŋɔ́ cɛ̀.16 Yeri báan ye pa lúʔu, ye mìɛni bàli ye fìʔɛ́ Kulocɛliɛ nɛ̄ wè.M'bé ti juu dìɛ yeli nɛ̄ gàa wi 'kpíʔile m'mɛ́ gè.17 Mi 'kòkuulo wáa wi mɛ́ nɛ̀ wi náari,mi yé gbòbori nɛ̀ yaʔa bèri wi gbùʔɔrɔ́+.18 A mi yé kapiile yaʔa lè mi nàzɔn nī wè,mi Kàfɔli wiǐ cî lúʔu mi mɛ́ʔ.19 Ki sí n'gɛ, Kulocɛliɛ wi 'lúʔu m'mɛ́nɛ́ líiye cáan mi náarigɛ mɛ́ gè.20 Kpuʔɔrɔ ti 'yɛli Kulocɛliɛ nɛ̄, wire ŋáà wiì cíiʔ mi náarigɛ nɛ̄ gèʔ,nɛ́ míɛni wiì cíi mi mɛ́ʔ wi bànguɔ dɛ́nigɛ nɛ̄ gèʔ.
         
            
               	Náʔa gè, kiī nɛ nyu Nyàʔanivɛgɛ Tiire kuʔɔjii wuʔu nɛ̄ gè, nɛ́ Zurudɛn cáʔa wori ní
                     dè. Wéli baa Yir 14.16-22; Yes 3.15-16; Ŋún 74.15; 78.13; 106.9; 114.3-5; Eza 44.27; 50.2.

               	Wéli baa Zɔbi 23.10.

               	Wéli baa Eza 43.2.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: gbùʔɔrigɔ 'puu mi nyinɛ nɛ̄ lè.Eburu siɛnrɛ ti 'ki juu nɛ́ jo: gbùʔɔrigɔ 'puu mi nyinɛ táanmɛ lè.

Siɛnnɛ pe mìɛni béri Kulocɛliɛ gbùʔɔrɔ́ wè671 Ŋúnuŋuminɔ yiɛginiwɛ ŋúnugo gī. Ŋúnudanʔa gè gàa pe ŋú nɛ́ yakpuɔnrɔ ní dè, gɔrilɔ
         bèle.2 Kulocɛliɛ wi‑ wi kpuʔɔrɔ kɛn dè weli mɛ́ nɛ́ diba taʔa wè weli nɛ̄ !Wi‑ weli wéli nɛ́ fundaanra yiʔɛ ní gè+ ! Ye‑ ŋɔ́ cɛ̀.3 Bà sí ki bé kpíʔile duniya siɛnnɛ pe mìɛni bé muɔ koligo cɛ́n gè,bà kùlogolo ke bé muɔ suɔlɔ wuʔu cɛ́n gè.4 Kulocɛliɛ yo, kùlogolo siɛnnɛ pe béri muɔ gbùʔɔrɔ́,siɛnnɛ pe mìɛni béri muɔ gbùʔɔrɔ.5 Kùlogolo ke béri fundaanra kpínʔini,ke béri fundaanra yékpuʔulo wáari;nɛ́ ki cɛ́n muɔ nɛ̂ kùlogolo kàyuʔu juu gè nɛ́ sínmɛ ní,nîɛ siɛnnɛ yiʔɛ kíni gè dàala nɛ̄ lè. Ye‑ ŋɔ́ cɛ̀.6 Kulocɛliɛ yo, kùlogolo siɛnnɛ pe béri muɔ gbùʔɔrɔ,siɛnnɛ pe mìɛni béri muɔ gbùʔɔrɔ.7 Dàala niī nɛ yaliire sɛngi dè.Kulocɛliɛ wè, weli Kulocɛliɛ, wi bé diba taʔa wè weli nɛ̄.8 ʔaan, ki 'yɛli Kulocɛliɛ‑ diba taʔa wè weli nɛ̄ !Bà ki bé kpíʔile dí siɛnnɛ bálì pe kɔ́ngi liiligedàala láʔagɛlɛ nɛ̄ gèle, pe béri wi fìʔɛ́.
         
            
               	Wéli baa Tɔ́r 6.24-26; Ŋún 4.7; 31.17.

Kulocɛliɛ wi 'leguulo jáa bèle, a siɛnsinminɛ peli ní fundaanra nɛ̄681 Ŋúnuŋuminɔ yiɛginiwɛ ŋúnugo gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Kulocɛliɛ wi 'yɛ̀, a wi leguulo pe 'fɛ̀ nɛ̀ cɛrigɛ+;bàli wi 'biɛn bèle, a pe 'fɛ̀ wi yiʔɛ mɛ́ gè+.3 Muɔ 'pe cɛrigɛ majo bɛ̀ wírige ki cî cɛrigɛ gè;siɛnpiile pe 'nyɛgɛ Kulocɛliɛ yiʔɛ mɛ́ gè,majo bɛ̀ sákuro cî nyɛgɛ kàsun nī gè.4 Nɛ̀ ki yaʔa siɛnsinminɛ peli yē fundaanra nɛ̄;piyē nɛ muguri Kulocɛliɛ yiʔɛ mɛ́ gè, piyē fundaangbuɔrɔ nɛ̄.5 Yeri ŋú Yewe mɛ́ ! Yeri yakpuɔnrɔ kpúɔn dè yeri wi míʔɛ kpóri gè !Yeri kpuʔɔrɔ tari wi nɛ̄,wire ŋáà wi 'tɛ́ni kàsadibarɛ nɛ̄ dè á tiī fé nɛ́ wi ní wè+.Wi míʔɛ kire gī Yewe+ ! Yeri fundaanra kpínʔini wi yiʔɛ mɛ́ gè !6 Círile tuu wè, nɛ́ lakicɛlilɛ wélifɔli wè+,wire wī Kulocɛliɛ wè, ŋàa wī baa wi kòridiʔɛ wàlidɛngɛgɛ nī gè.7 Wire wi narigɛ kanʔa siɛnnɛfunvɔli mɛ́ wè,wire wi kasuulebile yigi bèle níɛ ki kpínʔini pe kele ke nɛ̂ nyuɔ.Nɛ̀ ki yaʔa cíimɛ siɛnnɛ peli níɛ kòrí waama kùlo nī lè.8 Cí ! Kulocɛliɛ, bà muɔ 'yiri muɔ siɛnnɛ pe yiʔɛ mɛ́ gè+,bà muɔ 'puu nɛ tári waama kùlo nī lè, Ye‑ ŋɔ́ cɛ̀.9 a dàala ni 'cúungo+, a nyìʔɛnɛ ni 'luʔɔ wo gèdàala nɛ̄ lè Kulocɛliɛ yiʔɛ mɛ́ gè,ŋàa wī Sinayii nyagurugo Kulocɛliɛ wè+,Kulocɛliɛ yiʔɛ mɛ́ gè, ŋàa wī Isirayɛliyé Kulocɛliɛ wè.10 Muɔ 'kɔli sáʔa gè nɛ̀ kàsakpuʔɔ cáan gè muɔ kɔrigɔ nɛ̄ gè,a muɔ 'luʔɔwuʔɔ láʔa gè muɔ siɛnfurɔlɔ nɛ̄ bèle+.11 Cí ! Kulocɛliɛ, muɔ siɛnnɛ pe 'tɛ́ni tiʔɛ nī gègàa muɔ 'gbòbori pe mɛ́ gè muɔ funjɛ̀ngɛ nī gè,bè fuunmɔfɔlilɔ tɛ́ngɛ bèle ki nī.12 Kàfɔli wi 'wi siɛnrɛ juu dè,a cɛlilɛ gbokpuɔlɔ ni 'fɛ̀ nɛ̀ kɛ́ nɛ̀ sɛ́nì kataanna siɛnrɛ jáari dè+.13 Kùlofɔlilɔ bálì pe leguulo kapiɛngbuɔnnɔ yiʔɛ kínigi gè,a peli 'fɛ̀. Cí ! Pe 'fɛ̀ !Cecɛ̀nminɛ bálì pe kòrí saʔa nī gè,peli 'kapiɛnnɛ tɔ̀ni yɛrɛ liɛlɛ dè.14 Gòtolo náà pe faan lè, pe 'ni fíkɛnyɛ fèri yè nɛ́ wali ní wè;ni síiye yiī namiige céri tiɛ cɛ̀nwɛ ní wè+.Yeli nàguɔlɔ bèle, yeli bé sí kò sínɛnɛ lésìnbaduuyo sunʔɔmɔ nī bè wī lé+ ?15 Lɛ̀lɛ líì nī Ŋɔri Ti Mìɛni Kulocɛliɛ wi 'kùlofɔlilɔ cɛrigɛ bèle,ki cé puu majo nɛ̀wirile+ ni tíri nɛ tunSalimɔ nyagurugo nɛ̄ gè+.16 Basan nyagurugo ki yē nyagurucɛ̀njɛngɛ;Basan nyagurugo gè, ki kpàʔaladiɛyɛ yi 'niʔɛ.17 ʔé ! Nyagurugo muɔ, muɔ ŋáà nɛ̄ kpàʔaladiɛyɛ yi yē nìʔɛyɛ yè,gáa nɛ̄ yejaʔa yē muɔ nī nyagurugo gíì nɛ̄ gègàa Kulocɛliɛ 'nyíɛnɛ nɛ̀ kɔ̀n nɛ̀ tɛ́ni ki nɛ̄ gè+ ?ʔaan, Yewe bé ki kpíʔile wire kòridiʔɛ súuri !18 Kulocɛliɛ wi suɔnyɔ wotorilo piyē nìʔɛnɛfúɔ nɛ̀ ki yaʔa siɛn sǐ gbɛ̀ jaa bè pe tɔ́riʔ;wotorilo piyē siramuʔɔyɔ siramuʔɔyɔ+.Kàfɔli wi nyɛ́nì kɔ́n nɛ́ pe ní Sinayii nyagurugo nɛ̄nɛ̀ sɛ́nì jíin wi saawalidɛngɛgɛ nī gè+.19 Bà muɔ 'tánʔa tiɛkpaʔaligɛ nɛ̄ gè, a muɔ 'siɛnnɛ cò bèle nɛ̀ kɛ́.A muɔ 'kpuʔɔrɔ yɛrɛ taa siɛnnɛ mɛ́ bèle+,nɛ́ míɛni siɛnciile tíimɛ mɛ́ bèle.Yewe yo, Kulocɛliɛ yo,píra ŋáà nī wè muɔ 'ki kpíʔile muɔ kòridiʔɛ.20 Kpuʔɔrɔ 'yɛli de tari weli Kàfɔli nɛ̄ wè cɛngɛ ó cɛngɛ,wire ŋáà wiī nɛ weli fùrɔgɔ turu gè+.Kulocɛliɛ wire wī weli suɔfɔli wè. Ye‑ ŋɔ́ cɛ̀.21 Kire Kulocɛliɛ wiī nɛ weli suu wī;Kàfɔli Yewe, weli Kulocɛliɛ,wire wiī nɛ weli píle nɛ suu kùu mɛ́ wè.22 ʔaan, Kulocɛliɛ wiī nɛ wi leguulo nyùyɔ muʔɔrɔ yè,bàli pe nyùyɔ yiī tuɔyɔ yè, á peli nɛ waa yiʔɛmɛ pe kolimɔ nī bè.23 Kàfɔli wi 'juu nɛ́ jo:«M'bé mi leguulo kɔ́ri bèle bè yige Basan kùlo mɛ́ lè+,bè pe kɔli bè yige kuʔɔjii wi táanmɛ gè,24 kire ga buu yeli bálì bīɛlɛ mi siɛnnɛ bèle,yeli gbɛ̀ tɔliyɔ le yè pe sìsiɛn nī gè,dí yeli pɔ̀nminɔ pe sí pe liɛlɛ taa lè leguulo nī bèle.»25 Kulocɛliɛ yo, muɔ pɛngɛnmɛ pi nyɛ́nì nyaa,mi Kulocɛliɛ pɛngɛnmɛ bè, mi Kùlofɔli wè,wi saawalidɛngɛgɛ nī gè.26 Ŋúnuŋuminɔ piyē yiʔɛ mɛ́,siɛnnɛ bálì piyē nɛ yakpuɔnrɔ kpúɔn dè peli sí yē kàduʔu mɛ́,nɛ́ sinborilo ní bèle bàli pe pìnbigele kpúɔn gèle+.27 A pe sí nɛ ŋú nɛ́ jo+:«Yeri kpuʔɔrɔ tari dè Kulocɛliɛ nɛ̄ yeli gbuʔulo nī gèle,yeri kpuʔɔrɔ tari dè Yewe nɛ̄, yeli bálì bīɛlɛ Isirayɛli siimɛ bè.»28 Bɛnzamɛ n'ŋɛ, ŋàa wī Isirayɛli pìsɛnwɛ wè,wire wi 'pe yiʔɛ kíni gè+;Zuda kàfɔlilɔ m'bɛlɛ nɛ́ pe gbokpuɔlɔ ní lè,nɛ́ Zabulɔn kàfɔlilɔ ní bèle, nɛ́ Nafitali kàfɔlilɔ ní bèle+.29 Isirayɛli yo,muɔ Kulocɛliɛ wi 'ki juu nɛ̀ gbɛ̀ngɛ nɛ́ jo muɔ bé ŋɔri taa.Kulocɛliɛ yo, muɔ ŋáà ma weli sáʔa wè,‑muɔ ŋɔri tìɛ dè !30 Bè muɔ yaʔa baa muɔ Gbùʔɔrɔsaʔa nī gè, gàa gī Zerizalɛmi kàʔa naamɛ gè,tiʔɛ gíì nī kùlofɔlilɔ pe báan nɛ pe kpuʔɔrɔ yɛrɛ kanʔa dè,31 ‑muɔ kapiɛngbuɔn kòkuulo wáa lè nyàʔayɛgɛ kúrugu gègàa gī nyàʔanivɛgɛ tiire nī dè+,nɛ́ kùlogolo nɛ̄ gèle gàli ke 'gbuʔulo gèle,majo nɛ̀piʔɛlɛ gboli nī, nàa nɛ̀piɛlirigele nɛ ke yiʔɛ kíni gè,fúɔ bè taa kùlogolo siɛnnɛ pe pa pìye cɛ́rigɛbé sí de muɔ sàrí, Kulocɛliɛ, nɛ́ pe walifiiwe walikpeye ní yè.‑Kùlogolo cɛrigɛ gèle, gàli gīɛlɛ kapiɛnnɛ ni 'ke dɛ́ni gèle !32 Tundunminɔ+ pe 'kɔ́n Ezipiti kùlo mɛ́ lè.Kusi kùlo+ ni 'kiyɛ sáʔa yè, níɛ fé nɛ báan Kulocɛliɛ mɛ́ wè.33 Dàala kùlofɔliyɔ, yeri ŋú Kulocɛliɛ mɛ́ wè !Yeri yakpuɔnrɔ kpúɔn dè Kàfɔli mɛ́ wè ! Ye‑ ŋɔ́ cɛ̀.34 Yeri ŋú wi mɛ́ ŋàa wi tɛ̀ní nyìʔɛnɛ nɛ̄ lè majo sunʔɔ gī,nyìʔɛnɛ náà ni 'tíi nɛ̀ faan faʔa faʔa gè.N'ŋɛ, wi yékpogbuɔlɔ niī nɛ kpɛ̀ní nɛ́ fànʔa ní !35 Yeri ki jáari ye jo Kulocɛliɛ wiī nɛ́ ŋɔri ní !Wi kpuɔmɔ pi yē Isirayɛli siɛnnɛ nɛ̄ bèle,wi fànʔa kiī nɛ nyaʔa nyìʔɛnɛ nī lè.36 Muɔ wè, Kulocɛliɛ, muɔ yē fíɛrɛ wuua muɔ 'yiri muɔ saawalidɛngɛgɛ nī gè.Isirayɛliyé Kulocɛliɛ wire wi fànʔa nɛ́ ŋɔri kanʔa siɛnnɛ mɛ́ bèle.Kulocɛliɛ wi 'yɛli nɛ́ kpuʔɔrɔ ní !
         
            
               	Koliyo 2-18 siɛnrɛ tiī nɛ nyu nɛ ki tìí Kulocɛliɛ tánʔana wuʔu nɛ̄ gè nɛ̀ ki líɛ Sinayii
                     nyagurugo nɛ̄ gè, Misa lɛ̀lɛ nɛ̄ lè, fúɔ nɛ̀ sɛ́nì nɔ̀ Siyɔn nyagurugo nɛ̄ gè, Dawuda
                     lɛ̀lɛ nɛ̄ lè.

               	Wéli baa Tɔ́r 10.35.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: wire ŋáà wi 'tɛ́ni sunʔɔ nɛ̄ gè nɛ waa waama kùlo nī lè.

               	Wéli baa Fàn 33.26.

               	Wéli baa Fàn 10.18; Ŋún 10.14.

               	Koliyo 8 nɛ́ 9 nyáà siɛnrɛ ti tàa yē Debora ŋúnugo nī gè (wéli baa Kàyu 5.4-5).

               	Wéli baa Yir 19.18.

               	Wéli baa Yir 19.18; Fàn 33.2.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: kùlo náà ni 'puu fùrɔlɔ lè.

               	Cɛlilɛ bálì pe 'kataanna siɛnrɛ juu dè, ki 'puu bà Kulocɛliɛ wi yé fànʔa taa wi leguulo
                     nɛ̄ bèle. Wéli baa Yir 15.20-21; 23.22-23,27-28,31; Fàn 7.10-24; Sam1 18.6-7.

               	Pàli nɛ sɔ̀ngí gòtolo ni 'puu fìɛ kapiɛngbuɔnnɔ mɛ́ bèle; pàli nɛ sɔ̀ngí ni 'puu kapiɛnnɛ
                     tɔ̀ni.

               	Wéli baa Kàyu 5.16.

               	Eburu siɛnrɛ ti 'ki juu nɛ́ jo: nɛzi. Wire wi wè náʔa weli kùlo nī lèʔ.

               	Salimɔ nyagurugo, ki kɔri wire wi: «Nyaguruwuʔɔ». Dùʔɔ ki bé gbɛ̀ nyaa ki nyagurugo ki 'puu Sikɛmi kàʔa táanni (wéli baa Kàyu 9.46-48); dùʔɔ ki 'puu nyagurugo gáà ki 'puu Basan kùlo lìʔɛlɛ nī lè cɛngɛnyɛnifolimɛ bè,
                     gàa ki 'puu kàdɛniwuɔrɔ wuʔu gè.

               	Nyagurugo gáà nɛ̄ Kulocɛliɛ 'tɛ́ni gè, Siyɔn nyagurugo kire gī.

               	Wéli baa Kùlo2 6.17; Yab 3.8,15.

               	Eburu siɛnrɛ nī dè náʔa gè, siɛnrɛ dáà tiì fíligeʔ; siɛnnɛ pálì nɛ̂ tiʔɛ gáà siɛnrɛ
                     yiʔɛ dè nɛ̀ jo: a Kàfɔli wi yē pe sunʔɔmɔ nī; Sinayii yē saawalidɛngɛgɛ nī gè.

               	Sɛbɛliɛwɛ ŋáà pe 'yiʔɛ girɛki siɛnrɛ nī dè nɛ́ ŋàa pe 'yiʔɛ sirii siɛnrɛ nī dè, ti
                     'ki juu nɛ́ jo: muɔ 'kpuʔɔrɔ kɛn siɛnnɛ mɛ́ bèle.Koligo gáà siɛnrɛ ti 'juu baa Efɛ 4.8 nɛ̀ yɛli nɛ́ girɛki sɛbɛ ní wè.

               	Wéli baa 55.23; Eza 46.4.

               	Wéli baa Tɔ́r 21.33-35.

               	Wéli baa 33.3; Kaj1 13.8; 15.16.

               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Isirayɛliyé kùlofɔpeliwe Sawuli wè, wi 'puu Bɛnzamɛ saʔa tùlugo wuu wè (wéli baa Sam1 9.21).

               	Wéli baa Kàyu 5.18.

               	Nyàʔayɛgɛ gè, ki bé gbɛ̀ puu wócuɔn kire ga laa dùru; kiī fìɛ nɛ Ezipiti kùlo kɛnmɛ
                     tìí bè, peli bálì bīɛlɛ Isirayɛliyé leguulo bèle (wéli baa Ezek 29.3). Nyàʔanivɛgɛ tiire, ti 'puu nɛ fíin Niili cáʔa gògoyo nɛ̄ yè, Ezipiti kùlo nī lè
                     (wéli baa Yir 2.3.)

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ́ jo: kányiɛrɛ yɛrɛ.

               	Ki kùlo náà ni 'puu Nubi kùlo, nàa ni 'puu Siɛnnɛwuɔlɔ kùlo láà. Ni 'puu Niili cáʔa
                     ki kpàanjali nɛ̄ wè, Ezipiti kùlo lìʔɛlɛ nī lè, kàliige kɔli mɛ́.

Funbiɛnrɛ ti 'niʔɛ mi nɛ̄; siɛnnɛ piyē nɛ mi tíʔɛ691 Ŋúnuŋuminɔ yiɛginiwɛ wuʔu gī. Pe 'ki ŋú nɛ́ yékpoli ní nàa ni 'jo: «Luʔɔ kácuɔnyɔ
         yè+». Dawuda wuʔu gī.2 Kulocɛliɛ yo, ‑mi suɔ !Luʔɔ ki 'mi lìi fúɔ nɛ̀ nɔ̀ mi yétiige nɛ̄ gè !3 Mi 'cɔ̀ri fàrigɛluulo nī lè nàa ni 'cùugo lè;miì dàawaʔala taa nɛ̀ yéri ni nɛ̄ʔ.Mi nɛ tíri lacuugo nī gè, á lakuruyo yiī fúu nɛ waa nɛ́ mi ní.4 Mi 'fùrɔ bɛ̀ mi nɛ kòkuulo wáari lè; yékpoganʔa ki 'waʔa mi nɛ̄.Mi nyapigele ke 'wéli nɛ̀ fùrɔ bɛ̀ mi nɛ Kulocɛliɛ siri wè.5 Nɛ́ ki cɛ́n bàli mi 'biɛn bèle, kakpiʔilile fùn lè+,pe nyɛ́nì niʔɛ nɛ̀ tóri mi nyùgo nzìire nɛ̄ dè.Mi leguulo káfinɛvinɛnɛ bálì bèle, pe ŋɔri ti 'niʔɛ nɛ̀ tóri.Piyē nɛ caa bè mi cúʔɔ, nyùgofun leguulo bálì bèle.Miì yɛli bè ki fuʔɔ tɔ́nʔ, gàa mi sì yùu gèʔ.6 Kulocɛliɛ yo, muɔ nyɛ́nì mi ledomɔ cɛ́n bè;mi kolimɔ piì làri muɔ nɛ̄ʔ.7 Yewe ŋáà wī Nyìʔɛnɛ Kapiɛngbuɔnnɔ Kàfɔli wè,fǎga ki yaʔa mi‑ kò fìɛrɛ yɛgɛbàli mɛ́ piyě pe sɔ̀ngirɔ taʔa dè muɔ nɛ̄ wèʔ.Isirayɛli Kulocɛliɛ yo, bàli pe 'muɔ caa wè,fǎga ki yaʔa pe‑ faʔara taa mi kɛnmɛ nɛ̄ bèʔ.8 Nɛ́ ki cɛ́n muɔ kɛnmɛ nɛ̄ mi nyɛ́nì tiʔɛligɛlɛ kpàri gèle nɛ̀ cò,a fìɛrɛ ti 'tɔ́n mi yiʔɛ nɛ̄,9 á mi 'kò nabɔnwɔ mi siinyɛninɛ mɛ́ bèle,nɛ́ ní siɛnpuunniwɛ mi laayirinyɛninɛ mɛ́ bèle nɛ̀ pínɛ.10 Muɔ saʔa ki woli ni 'kpúʔɔ m'mɛ́ nɛ̀ tórifúɔ nɛ nàzɔn sóri wè mi nɛ̄+.Kire nɛ̄, a siɛnnɛ pe muɔ teri wè, pe tiʔɛlilɛ ni nìɛ nɔ̀gí mi nɛ̄+.11 Bà mi nɛ sún nii níɛ náari wè, a mi 'nyɛni,a ki cɛ́nì kò mi mɛ́ dìgire.12 Bà mi 'mi kayaʔa burugo le gè, a mi 'kò pe mɛ́ kátaanra yɛgɛ.13 Bàli pe 'tɛ́ni kàʔa wìile nɛ̄ lè nɛ mi wori nyu dè,á sungbuɔlɔ peli nɛ ŋúnuyɔ kúnminɔ mi wuʔu nɛ̄ gè.14 Nɛ̀ ki yaʔa, mi wè, Yewe, mi yē nɛ muɔ náari !Ki n'gɛ, lɛ̀lɛ ni 'nɔ̀ muɔ‑ muɔ funjɛ̀ngɛ tìɛ gè !Kulocɛliɛ yo, ‑mi náarigɛ lúʔu gèmuɔ bànguɔ dɛ́nigɛ nìʔɛgɛ nī gè !Ma sí mi suɔ muɔ kányiʔɛ kaala lire kɛnmɛ nɛ̄ !15 Ma mi píle ma yige fàrigɛluulo nī lèkire ga buu mi fǎga ní cɔ̀ri ni nīʔ !Bàli mi sì dɛ́ni bèleʔ, ma mi cò ma yige pe kiyɛ nī yènɛ́ míɛni lacuugo nī gè !16 Fǎga ki yaʔa lanyiyɛ lakuruyo yi‑ kɛ́ nɛ́ mi níʔ,nɛ́ míɛni fǎga ki yaʔa lacuugo ki‑ mi lìi !Fǎga ki yaʔa nyɛgɛ ki‑ koli tɔ́n mi nɛ̄ʔ !17 Yewe yo, lúʔu mi mɛ́, nɛ́ ki cɛ́n muɔ bànguɔ dɛ́nigɛ kiī cɛ̀ngɛ !Yiʔɛ mi kɔli mɛ́ gè bɛ̀ muɔ yē nyinidaaguugofɔlifeliye yi míɛni wè !18 Fǎga ní muɔ yiʔɛ làrigɛ gè mi nɛ̄, muɔ baakuɔwɔ wèʔ !Mi yē funbiɛnrɛ nī dè; ma lúʔu mi mɛ́ fáari !19 Sìʔɛrɛ ma kpɔni mi nɛ̄, ma mi sìi fùgu wè ma suɔ !‑Mi suɔ mi leguulo mɛ́ bèle !20 Muɔ wè, muɔ nyɛ́nì mi fìɛrɛ cɛ́n dè,muɔ 'ki cɛ́n siɛnnɛ piyē nɛ mi teri níɛ pìye nyíɛnɛ mi nɛ̄.Mi piɛnnɛ pe mìɛni m'bɛlɛ muɔ yiʔɛ mɛ́ gè.21 Tiʔɛlilɛ ni 'mi fungo cúʔɔ gè, a mi 'kò yaawa.Mi puu nɛ siri pe‑ pa mi fìɛlɛ; piyè sí ki kpíʔileʔ.Siɛntaanra juufɔlilɔ, mi sì wàa nyaa pe nīʔ.22 Pe 'sùɔmɔ+ le bè mi suro nī dè;bà luʔɔwuʔɔ ki 'mi taa gè, a pe 'diviɛn latanʔanigɛ kɛn m'mɛ́+.23 ‑Ki yaʔa pe lìigboligolo ke‑ kò gárigɛ pe mɛ́,dí pe yanyige ki‑ kò jùɔlɔ bè pe cò+ !24 ‑Yebilige sí jíin pe nyapigele nī gèle pe fǎga ní de nyaʔaʔ !‑Ki yaʔa pe kàduuyo yi‑ kò kùruyaʔaya súuri !25 ‑Muɔ fundanʔanigɛ sùʔu gè ma wo pe nɛ̄,dí muɔ funyɛrigɛ ki‑ sí pe cò !26 ‑Ki yaʔa pe bùguro ti‑ kò waara péwu,siɛn fǎga gbɛ̀ súɔn pe fɛ̀ni saaya nīʔ+ !27 Nɛ́ ki cɛ́n pe nyɛ́nì taʔa siɛn nɛ̄ wè ŋàa muɔ 'kpúɔn wè;bàli muɔ 'luɔ bèle, piyē nɛ pe wuʔɔgɔ wori nyu dè.28 Ma kire kolimɔ fàri bè pe kolimɔ nɛ̄ bè,fǎga tànʔa kɛn pe mɛ́ʔ !29 ‑Pe míɛyɛ kurugo yè ma láʔa sìi sɛbɛ nī wè+,kire ga buu pe míɛyɛ yi fǎga sɛbɛ nɛ́ siɛnsinminɛ woyo ní yèʔ !30 Mi wè, mi yē fɔ̀ngɔfɔli níɛ wuʔɔ.Kulocɛliɛ, ma mi suɔ ma láʔa siɛn fǎga gbɛ̀ nɔ̀ mi nɛ̄ʔ.31 M'béri Kulocɛliɛ míʔɛ gbùʔɔrɔ́ gè ŋúnuyɔ nī yè,m'béri wi kpuɔmɔ wori nyu dè bèri wi síɛri.32 Kire bé Yewe dɛ́ni wè bè tóri nùɔ nɛ̄ wè,bè tóri nɛ̀piʔɛ nɛ̄ gè, gàa gī nyɛgɛlɛ ní gèle nɛ́ fèrile ní bèle+.33 A fuunmɔfɔlilɔ kɛ́nì kire nyaa gè, peri fundaanra kpínʔini !Yeli bálì bīɛlɛ ye Kulocɛliɛ caa wè, wi‑ ki yaʔa yeli sìi taa nìʔɛwɛ !34 Nɛ́ ki cɛ́n Yewe nɛ lúru fùrɔgɔfɔlilɔ mɛ́ bèle,wi wè nɛ fìʔɛ́ nɛ́ wi wuulo ní bèleʔ, bàli bīɛlɛ kasuu nī wèʔ.35 Nyìʔɛnɛ nɛ́ dàala ni sí de ŋú wi mɛ́,nɛ́ kuʔɔjii ní wè,nɛ́ yɛrɛ dáà ti mìɛni dī sìi nɛ̄ wè baa luʔɔ nī gè.36 Nɛ́ ki cɛ́n Kulocɛliɛ wi bága pɛn bè ba Siyɔn kàʔa suɔ gè,bé sí ní Zuda kàaya faan yè cígini.Siɛnnɛ pe bé kò yi nī, bè yi taa pe woyo.37 Wi baakuɔlɔ pe siimɛ pi bé yi taa kɔrigɔ,bàli sí bīɛlɛ Yewe 'pe dɛ́ni bèle, pe bé tɛ́ni yi nī.
         
            
               	Ki kɔri wiì fílige nɛ̀ cɛ́nʔ. Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: gàa 'ki ŋú nɛ́ màʔagɛlɛ kɔlini gɔri ní wè.

               	Wéli baa Zan 15.25.

               	Ki siɛnrɛ ti 'juu baa Zan 2.17.

               	Ki siɛnrɛ ti 'juu baa Wurɔ 15.3.

               	Wéli baa Mat 27.34.

               	Wéli baa Mat 27.48; Mar 15.36; Zan 19.28,29.

               	Koliyo 23-24 yi siɛnrɛ ti 'juu baa Wurɔ 11.9-10.

               	Ki siɛnrɛ ti 'juu baa Kakpi 1.20 Zuda kùu wuʔu nɛ̄ gè.

               	Wéli baa Yir 32.32,33; Dan 12.1; Luk 10.20; Filip 4.3; Tìɛ 13.8; 17.8; 20.12,15; 21.27.

               	Wéli baa 50.10-14; 51.18-19.

Kulocɛliɛ yo ma mi cò ma suɔ !(Ŋún 40.14-18)701 Ŋúnuŋuminɔ yiɛginiwɛ wuʔu gī. Dawuda wuʔu gī. Bè sɔ̀ngi daa.2 Kulocɛliɛ yo, ma mi cò ma mi suɔ!Yewe yo, te báan fáari ma pa mi sáʔa !3 ‑Ki yaʔa pe‑ faʔama taa, dí fìɛrɛ tɔ́n pe nɛ̄,siɛnnɛ bálì pe caa bè mi sìi kúɔ wè !Pe‑ koli pe kàduʔu wáa, faʔara‑ sí pe taa,siɛnnɛ bálì pe caa yawuʔɔ mi taa wè !4 Pe 'yɛli pe‑ koli, dí fìɛrɛ sí tɔ́n pe nɛ̄ !bàli pe nyu mi wuʔu nɛ̄ gè nɛ́ jo: «Cúɔʔ ! Cúɔʔ !»5 ‑Ki yaʔa bìli pe muɔ caa bèle, pe mìɛni pe‑ puu fundaanra nɛ̄bèri muguri muɔ kɛnmɛ nɛ̄ bè.Bàli ki 'dɛ́ni á muɔ ní pe suɔfɔli wè, peri ki nyu súuri pe jo:«Kpuʔɔrɔ 'yɛli ti de tari Kulocɛliɛ nɛ̄ wè !»6 Bɛ̀ mi yē fuunmɔfɔli nɛ́ ní fùrɔgɔfɔli wè, Kulocɛliɛ,te báan fáari mi mɛ́ !Muɔ yē mi sáʔafɔli nɛ́ ní ŋàa wi mi píle nɛ suu wè,kire nɛ̄, Yewe, fǎga mɔgɔ díɛʔ !

Ma mi wéli mi sìi wi mìɛni nī711 Yewe, muɔ mɛ́ mi 'líʔire jó,fǎga ki yaʔa fìɛrɛ‑ mi taaʔ fíewu bè nyàa+ !2 Bɛ̀ muɔ nɛ kasingele kpínʔini gèle lɛ̀lɛ ó lɛ̀lɛ nī lè,‑mi cò ma suɔ ma mi tɛ́ngɛ tiɛcɛ̀ngɛ nī ! ‑Líiye cáan m'mɛ́ ! Ma mi suɔ !3 Ma puu mi kàdɛnigbaala,tiʔɛ gíì nī m'bé làri wè,tiʔɛ gíì nī mi bé gbàri jíin lɛ̀lɛ ó lɛ̀lɛ nī lè.Muɔ 'ki yɛ̀gɛ bè mi suɔ wī;ʔaan, muɔ yē mi kàdɛnigbaala nɛ́ mi làridiʔɛ lìrige gáà gī naamɛ gè.4 Mi Kulocɛliɛ yo, ‑mi píle ma suɔ siɛnpiile pe kiyɛ nī yè,nɛ́ bàli pe wè nɛ síngi bèleʔ nɛ́ nɛ̀mɛfɔlilɔ pe kadaʔala nī gèle.5 Nɛ́ ki cɛ́n mi Kàfɔli Yewe, muɔ wī mi sɔ̀ngirɔ taʔadiʔɛ gè;muɔ kiyɛ nī mi nìɛ yaʔa nɛ̀ líɛ mi nàgapunmɔ lɛ̀lɛ nī lè+.6 Mi 'sigi nɛ̀ yéri muɔ nɛ̄ nɛ̀ ki líɛ cɛngɛ gíì mi yàa wi 'mi sii wè;muɔ ma 'mi yige mi yàa liyɛ nī yè.Muɔ wī mi gbùʔɔrilɔ nyùgo gè lɛ̀lɛ ó lɛ̀lɛ nī.7 Mi 'kò siɛnniʔɛmɛ mɛ́ fìɛ nɛ́ ní kasɔminɔ,nɛ̀ ki yaʔa muɔ yē mi làridiʔɛ lìrige.8 Mi nyuɔ ki 'nyì muɔ gbùʔɔrɔ ŋúnuyɔ nɛ̄ yè,mi nɛ muɔ kpuɔmɔ wuʔu nyu gè cɛnguɔmɔ.9 Fǎga mi wáa mi liɛmɛ lɛ̀lɛ nī lèʔ !A mi 'ŋɔri ti pɛ́nì kúɔ dè, fǎga cíi mi nɛ̄ʔ !10 Nɛ́ ki cɛ́n mi leguulo piyē nɛ mi wori nyu dè,bàli pe mi palilɛ bèle, piyē nɛ pínɛ nɛ nyu.11 Pe 'jo: «Kulocɛliɛ ní wè nɛ́ wi níʔ !Ye‑ taʔa wi nɛ̄ ye wi cò ! Siɛn ní wè baa cígini bè wi suɔʔ !»12 Kulocɛliɛ yo, fǎga kò liilige mi nɛ̄ díɛʔ+ !Mi Kulocɛliɛ, te báan fáari ma pa mi sáʔa+ !13 Bàli pe tíri mi nɛ̄ wè, ‑ki yaʔa fìɛrɛ tɔ́n pe nɛ̄dí pe‑ sí cɛrigɛ péwu !Siɛnnɛ bálì pe caa yawuʔɔ‑ mi taa wè, ‑ki yaʔa pe‑ máama,dí pe sí faʔama taa+ !14 Mi wè, m'bé muɔ sige lɛ̀lɛ ó lɛ̀lɛ nī,m'bé kàa fàri muɔ gbùʔɔrigɔ nɛ̄ gè cɛ̀ngɛ ó cɛ̀ngɛ.15 M'béri muɔ kakpiʔiligele nyu gèle gálì ke 'sín gèlenɛ́ míɛni muɔ suɔlɔ woli ní lè lɛ̀lɛ ó lɛ̀lɛ,nɛ́ ki cɛ́n muɔ kacɛ̀ngɛlɛ kiyě gbɛ̀ tɔ́riʔ.16 Mi Kàfɔli Yewe, m'béri báan de muɔ ŋɔri kakpiʔiligele nyu gèle,bèri muɔ nigbe sínnɛ wuʔu nyu gè siɛnnɛ mɛ́ bèle.17 Kulocɛliɛ yo, nɛ̀ ki líɛ mi nàgapunmɔ lɛ̀lɛ nī lè, muɔ 'mi tɛnmɛ;fúɔ nɛ̀ pɛ́nì nɔ̀ pàngɛ nɛ̄, mi nɛ muɔ kakpoliyo jáari yè.18 Kulocɛliɛ yo, fǎga cíi mi nɛ̄ a mi 'liɛ, a mi nzìire ti 'fílige dèʔ,kire ga buu mi gbɛ̀ jáa bè muɔ ŋɔri kɛnmɛ tìɛ bè kɛ̀nnɛ náà nɛ̄ lè,nɛ́ muɔ fànʔa ní gè kɛ̀nnɛ náà nɛ̄ lè nàa ni báan lè+.19 Kulocɛliɛ yo, muɔ sínmɛ piī nɛ yɛ̀gí nɛ̀ sɛ́ni nɔ̀gí nyìʔɛnɛ nɛ̄ lè.Muɔ nyɛ́nì kakpoliyo kpíʔile ! Kulocɛliɛ, ŋáa wī bɛ̀ muɔ tíɛlɛ+ ?20 Muɔ nyɛ́nì ki yaʔa a funbiɛnrɛ nɛ́ yawuɔrɔ 'weli taa kpuʔɔ,kire nɛ̄ ki míɛni muɔ bé ní sìi kɛn weli mɛ́,muɔ bé ní mi kɔ́ri bè yige dàala táanmɛ gè,21 bé mi kpuɔmɔ niʔɛ bè, bè sí ní mi yéturo pàari dè.22 A kire 'kpíʔile gè, m'béri ŋúnuyɔ ŋú nɛ́ màʔagɛlɛ bɔ̀licɛrigɛ ní gèmuɔ kányiʔɛ kaala lire kɛnmɛ nɛ̄, mi Kulocɛliɛ.M'béri gɔri kpúɔn wè bèri muɔ gbùʔɔrɔ ŋúnuyɔ ŋú yè,muɔ ŋáà wī Isirayɛliyé Tiɛlɛfun Kulocɛliɛ wè.23 Mi nyuɔ ki béri fundaanra yékpuʔulo wáari gèle,ʔaan, m'béri ŋúnuyɔ ŋú yè bè muɔ kpúʔɔ,nɛ́ ki cɛ́n muɔ nyɛ́nì mi fùgu nɛ̀ suɔ.24 Bà ki bé kpíʔile dí mi nyinɛ ni sí demuɔ sínnɛ jáari lè cɛngɛ ó cɛngɛ.Nɛ́ ki cɛ́n bàli pe caa bè mi wuʔɔ wèpe nyɛ́nì máama nɛ̀ faʔara taa.
         
            
               	Koliyo 1-3 tiʔɛ nī gè, wéli baa Ŋún 31.2-4.

               	Koliyo 5 nɛ́ 6 tiʔɛ nī gè, wéli baa 22.10-11.

               	Wéli baa 22.2; 38.22.

               	Wéli baa 40.14.

               	Wéli baa 35.4,26; 40.15.

               	Wéli baa 22.31-32.

               	Wéli baa 36.6.

Piyē nɛ náari kùlofɔli wuʔu nɛ̄ gè721 Sulomani wuʔu gī+.Kulocɛliɛ yo, ‑weli kùlofɔli sáʔa wèwi de kàyuʔu nyu gè bɛ̀ muɔ tíɛlɛ,ma kùlofɔli jaa sáʔa wèwi de kàyuʔu nyu gè nɛ́ muɔ sínmɛ ní bè.2 Bà ki bé kpíʔile dí wi‑ muɔ siɛnnɛ kàyuʔu juu gè nɛ́ sínmɛ ní,béri fuunmɔfɔli kele nyu gèle de yɛligi.3 Nyaguruyo yi béri yanyige kanʔa gè siɛnnɛ mɛ́ bèle,dí nyagurupigele keli sí de yaliire nyuʔɔ dè, sínmɛ pire kɛnmɛ nɛ̄.4 Wi béri tànʔa kanʔa fuunmɔfɔlilɔ mɛ́ bèle,béri fuunmɔfɔlilɔ pìile suu bèle, bé weli wuʔɔvɔlilɔ muʔɔrɔ bèle.5 A kire 'kpíʔile gè, lɛ̀lɛ ó lɛ̀lɛ nī,a cɛngɛ ki kɛ́ni yigi gè, a yege míɛni ki yigi gè,fúɔ bè pa duniya yɛ̀gɛ wè, kɛ̀ngɛlɛ ke mìɛni béri fìʔɛ́ muɔ nɛ̄.6 Kùlofɔli wi béri kacɛ̀ngɛ kpínʔini siɛnnɛ nɛ̄ bèlemajo bɛ̀ kàsaʔa kiī nɛ tun siiye nɛ̄ yè,bɛ̀ kàsaluʔɔ tíɛlɛ gàa ki dàala fuɔnri lè.7 Wire cɛnyɛ nī yè, kàa béri tari siɛnsinminɛ nɛ̄ bèle;bè yege yaʔa gè bile duniya nī wè, yanyige bé puu pe nɛ̄.8 Dí wi kùlofɔlimɔ pi‑ sí kpúʔɔbè ki líɛ kuʔɔjii wáà nɛ̄ fúɔ bè sa nɔ̀ wàa nɛ̄+,bè ki líɛ Cáʔa nɛ̄ gè bè sa nɔ̀ duniya láʔala nɛ̄ lè.+9 Waama kùlo tɛ́nivɔlilɔ bèle, pe béri káguro cáanri wi yiʔɛ mɛ́ gè;kùlofɔli wi leguulo pe béri cúbugo laala gè.10 Kùlofɔlilɔ bálì pe 'kɔ́n Tarisisi kàʔa mɛ́ gè+,nɛ́ bàli pe 'kɔ́n kuʔɔjii gògoyo nɛ̄ yè,pe béri báan de kɔ̀nnɔ kɔ̀ngí bèri kanʔa wi mɛ́.Saba kùlofɔli wè, nɛ́ Seba kùlofɔli ní wè+,peli míɛni béri kpuʔɔrɔ yɛrɛ kanʔa wi mɛ́.11 Kùlofɔlilɔ bálì pe mìɛni béri káguro cáanri wi yiʔɛ mɛ́ gè,kùlogolo ke mìɛni siɛnfeliye yi sí de baara wi mɛ́.12 ʔaan, wi bé fɔ̀ngɔfɔlilɔ píle bèle bè suɔ,peli bálì pe kòkuʔulo wáari gèle,nɛ́ fuunmɔfɔlilɔ ní bèle, bàli bīɛlɛ sáʔafɔli wè pe nɛ̄ wèʔ.13 Wi bé nyinimɛ taa siɛntaagilɛ nɛ̄ bèle nɛ́ siɛnmaaminɛ ní bèle,wi bé siɛnmaaminɛ sìi suɔ wè.14 Kùlofɔli wi bé pe fùgu zuɔ pe wuʔɔfɔlilɔ mɛ́ bèle nɛ́ nɛ̀mɛfɔlilɔ mɛ́ bèle;siɛnmaaminɛ pe sìsiɛn kiī lagbɛnrɛ yɛgɛ wi yiʔɛ mɛ́ gè.15 Wi‑ kò sìi nɛ̄, dí peri wi kanʔa nɛ́ Saba kùlo tiɛ ní wè !Peri náari wi wuʔu nɛ̄ gè lɛ̀lɛ ó lɛ̀lɛ nī,béri diba tari wè wi nɛ̄ súuri !16 Yaliire ti‑ yɛ̀ ti sɛn nìʔɛrɛ siiye nī yè,dí ti yaliikɛniyɛ yi sí de fíigi kùlo nī mìɛni nīfúɔ bè sa nɔ̀ nyaguruyo mijuʔulo nɛ̄ gèle,dí ti sí nyuɔ bɛ̀ Liban kùlo tiire tíɛlɛ dè.Siɛnnɛ míɛni pe‑ nyuɔ kàʔa nī gè bɛ̀ sìnbirige nyàʔa tíɛlɛ gè.17 Kùlofɔli wi míʔɛ ki de yeri súuri,dí wi kpuʔɔrɔ ti sí puu baa lɛ̀lɛ ó lɛ̀lɛ nī a cɛngɛ kiī nɛ yigi gè,bà siɛnnɛ pe béri wi míʔɛ líi gè de diba kpínʔini wè pìye mɛ́ !Ki 'yɛli kùlogolo ke mìɛni de ki nyu de gbɛ̀ngíbé jo wiī fundaangbuɔrɔ nɛ̄ !Gbùʔɔrigɔ wuʔu gáà ki 'juu gè, bè Sɛbɛ Siinwuu kúɔ wè18 Kpuʔɔrɔ 'yɛli ti de tari Yewe nɛ̄ wè, Kulocɛliɛ nɛ̄ wè,Isirayɛliyé Kulocɛliɛ wè !Wire nigbe wī, wiī nɛ kakpoliyo kpínʔini yè !19 Weri wi míʔɛ kpóri gè súuri lɛ̀lɛ ó lɛ̀lɛ nī !Ki 'yɛli dàala ni mìɛni ni‑ nyì wi kpuɔmɔ nɛ̄ bè !Ki‑ taa ki puu bɛ̀ !20 Náʔa kire gī Dawuda náariyɛ yi 'kúɔ, ŋàa wī Yese jaa wè.SƐBƐ TAANRIWUU(73–89)
         
            
               	Bɛ̀ Ŋúnugo 127 tíɛlɛ.

               	Kire 'jo Cɛngɛnyɛnijiinmɛ kuʔɔjii kɔli mɛ́ gè fúɔ bè sa nɔ̀ Yasuʔɔniʔɛgɛ kuʔɔjii,
                     kire ga laa Nyàʔanivɛgɛ Tiire kuʔɔjii nɛ̄ wè, cɛngɛnyɛnifoligɔli mɛ́ gè.

               	Efirati cáʔa kire ki 'puu Isirayɛli láʔala lè, kùlofɔli Sulomani lɛ̀lɛ nī lè; kire
                     tiʔɛ gáà kire Kulocɛliɛ wi yé nyuɔ fɛ̀ni Ezipiti yirile lɛ̀lɛ nī lè (wéli baa Yir 23.31; Fàn 11.24).

               	Tarisisi kàʔa ki yé puu Ɛsipanyi kùlo nī; kire ki 'puu peli mɛ́ duniya láʔala lè.

               	Saba kùlo ni 'puu baa Arabuulo tɛ́nimɛ nī (wéli baa Kùlo1 10.1); Seba kùlo ni 'puu Siɛnnɛwuɔlɔ kùlo nī (wéli baa Sél 10.7; Eza 43.3).

Gáa nɛ̄ siɛnpiile piyē nɛ nyuʔɔ ?731 Asafi ŋúnudanʔa gī gàa pe ŋú nɛ́ yakpuɔnrɔ ní dè+.Kányiʔɛ nɛ̄, Kulocɛliɛ wi nyɛ́nì nyuɔ Isirayɛli siɛnnɛ mɛ́ bèle,bàli bīɛlɛ funyɔ ní yè fìiye yè.2 Nɛ̀ ki yaʔa, gàa ki 'mi kúɔ wè, ki yé kò cɛ̀ri yákuɔ wīdí mi tɔliyɔ yi sí wàli koligo nī gè,mi yedaʔala ke ye cɛ́nì pɔ̀li nɛ̀ kúɔ wī.3 Nɛ́ ki cɛ́n yejaʔa 'puu mi nī siɛnpiile kɔli mɛ́ gè,bàli piyē nɛ pìye nyíɛnɛ bèle,bà mi 'ki nyaa siɛnpiile pe kele kiyē nɛ nyuʔɔ gèle.4 Fùrɔgɔ wè pe nɛ̄ʔ fúɔ nɛ̀ nɔ̀ pe kùucɛnyɛ nɛ̄ yèʔ,piyē gbɛ̀nminɛ nɛ́ ní kpolilo céri nɛ̄ dè.5 Wuʔɔgɔ gáà ki tungu siɛnnɛ nɛ̄ bèle, kire kàa wè nɔ̀gí pe nɛ̄ʔ,kapiʔi wè pe taʔa bɛ̀ siɛnsɛnminɛ tíɛlɛ bèleʔ.6 Bɛ̀ sí ki yē fungboliyo yire yī pe sɛmidingele gèle,fungbɛnyɛ yire yī pe burugboliyo yè.7 Pe yiɛyɛ yiī kpoliyo sùnmɔ nɛ̄ bè,a pe nyapigele ke 'nyì nɛ̀ tóri nyabiɛnnɛ nɛ̄ lè+.8 Piyē nɛ siɛnnɛ tíʔɛ bèle,níɛ siɛncuʔɔrɔ nyu dè dàa ti 'yáa dè;piyē nɛ fíkɛnyɛ wúʔuro yè, níɛ nyu nɛ siɛnnɛ máami bèle.9 Pe nyasiɛnrɛ tiī nɛ yɛ̀gí nɛ nɔ̀gí nyìʔɛnɛ nī lè,pe nyigele siɛnrɛ tiī nɛ nyaari nɛ mári dàala nɛ̄ lè.10 Kire nɛ̄ siɛnnɛ pe nɛ̂ taʔa pe nɛ̄,níɛ̀ pe siɛnrɛ gbuɔ dè nɛ̀ tín bɛ̀ luʔɔ tíɛlɛ.11 Pe nɛ̂ ki juu nɛ̀ jo: «Mɛni sí Kulocɛliɛ wi bága ki cɛ́n ?Kulocɛliɛ ŋáà wī Duniya wi Mìɛni Nyùgo nɛ̄ gè,wi 'kele cɛ́n lé nɛ̀ nɔ̀ kɛnmɛ báà nɛ̄ bè ?»12 Ye‑ ki wéli kɛnmɛ báà pire nɛ̄ siɛnpiile pe yē:piyē ŋɔ́daala nɛ̄, níɛ lɔri caa dè nɛ gbunʔuni súuri.13 Kire nɛ̄, a mi 'mi fungo cìile gè,nɛ́ mi kiyɛ jíge yè ki‑ puu fìɛ bè ki tìɛ miì yakaa cɛ́nʔ.Waʔanɛ lé mi yé ki kpíʔile ?14 Nɛ́ ki cɛ́n fùrɔgɔ yē mi nɛ̄ súuri,sínbinimɛ ó sínbinimɛ nī, wuʔɔgɔ yē mi nɛ̄.15 A mi yé juu bɛ̀ peli tíɛlɛ wè,mi cî muɔ siɛnnɛ fáanni bèle, Kulocɛliɛ.16 Bà mi kɛ́nì sɔ̀ngi wè bè ki kɔri cɛ́n wè,a mi 'ki nyaa ki yé puu gbɛ̀ligɛ mi mɛ́,17 fúɔ a ki kɛ́nì nyaa mi sa jíinKulocɛliɛ saawalidɛngɛgɛ nī gè;kire tiʔɛ nī mi nɛ péli nɛ siɛnpiile kúɔgɛnmɛ nyaa bè.18 Kányiʔɛ nɛ̄, muɔ bé pe tɛ́ngɛ koligo káà nɛ̄ gàa ki pɔ̀lí gèkire ga buu pe‑ láʔa duu bè cúʔɔ.19 Cí ! Kiì cɛ́nì mɔgɔʔ a pe 'pùunni,bà kùu fíɛrɛ ti 'pe cɛrigɛ nɛ́ pe cúʔɔ nɛ̀ kúɔ wè.20 Kàfɔli, a muɔ kɛ́nì yɛ̀ wè, muɔ bé pe cɛrigɛmajo bɛ̀ siɛn cî kaala nyaa ŋɔ́nigɔ nī gè.21 Bà mi fungo ki yé nyì funbiɛnrɛ nɛ̄ dè,fúɔ ki 'puu nɛ mi yáa nɛ tíri mi laamɛ nī bè,22 mi yé puu ledogo, miì cé yafiɛn cɛ́nʔ,majo bɛ̀ yawiʔi yē muɔ yiʔɛ mɛ́ gè.23 Nɛ̀ ki yaʔa mi yē nɛ́ muɔ ní súuri;muɔ nyɛ́nì mi cò kàliige nɛ̄ gè.24 Muɔ nɛ̂ mi nàʔa nɛ́ muɔ yɛrimɛ ní bè,nɛ́ míɛni muɔ bága mi nyɔ́gɔ muɔ kpuʔɔrɔ nī dè.25 Ŋáa wī baa mi mɛ́ nyìʔɛnɛ nī lè, nɛ̀ yiri muɔ nigbe nī ?Yakaa láa ní wè mi nɛ̄ dàala nɛ̄ lèʔ nɛ̀ yiri muɔ nigbe nīʔ.26 Mi céri ti ŋɔri ti 'kúɔ, nɛ́ mi nàzɔn ní wè,nɛ̀ ki yaʔa Kulocɛliɛ wè, mi kàdɛnigbaala lè,wiī nɛ ŋɔri kanʔa mi fungo mɛ́ gè.Wire wī mi kɔrigɔ gè súuri.27 Nɛ́ ki cɛ́n, bàli pe 'líili muɔ nɛ̄ bèle, pe nɛ̂ kùu nɛ̀ pùunni;muɔ nɛ̂ pe sìi kúɔ wè, bàli pe mìɛni pe 'láʔa muɔ nɛ̄ wè.28 Gàa ki 'mi dɛ́ni gè,mi‑ sìʔɛrɛ bè kpɔni Kulocɛliɛ nɛ̄ wè.Mi nyɛ́nì muɔ nyíɛnɛ nɛ̀ kɔ̀n, Kàfɔli Yewe,muɔ‑ puu mi làridiʔɛ,kire ga buu mi de muɔ kakpiʔiligele ke mìɛni nyu.
         
            
               	Wéli baa 50.1 kaliwɛgɛ ki táanmɛ gè.

               	Eburu siɛnrɛ nī dè náʔa gè, siɛnrɛ dáà tiì fíligeʔ; kire nɛ siɛnrɛ ti yiʔɛgɛnmɛ míɛni
                     piì fílige nɛ̀ juuʔ.

Kulocɛliɛ yo, gáa nɛ̄ muɔ sì kàa juu ki nīʔ ?741 Asafi+ sícilimɛ ŋúnugo gī+.Kulocɛliɛ yo, gáa nɛ̄ muɔ 'weli wáa nɛ̀ mɔgɔ mmɛ gè ?Gáa nɛ̄ muɔ fungo ki 'yɛ̀ muɔ siɛnnɛ kúrugu bèle kpuʔɔ mmɛ gè,sìnbatogo gáà muɔ nɛ nári gè ?2 Sɔ̀ngi ma taa nɛ́ Isirayɛli tògo siɛnnɛ ní bèle:faʔa faʔa gè muɔ yé pe kpíʔile muɔ wuulo, kire saʔa tùlugo gè,a muɔ 'pe suɔ nɛ̀ yige sùkulomɔ nī bè kire ga buu pe‑ kò muɔ kɔrigɔ.Sɔ̀ngi ma taa nɛ́ Siyɔn nyagurugo ní gè,kire gáà nɛ̄ muɔ 'muɔ kòridiʔɛ kpíʔile gè.3 Ma yɛ̀ ma kɛ́ baa, ma sa ki gunduuro wéli dè, faʔa faʔa wori dè !Muɔ leguu wi 'ti mìɛni muʔɔrɔ muɔ saawalidɛngɛgɛ nī gè+ !4 Muɔ piɛnnɛ pe 'cuulo bɛ̀ jàri tíɛlɛ muɔ kpàlidiʔɛ sunʔɔmɔ nī bè,á pe 'pe káfalilɛ cɔ́ri bèle nɛ̀ yérige baa.5 Pe yé puu pàli tíɛlɛ bàli pe 'kágbɛyɛ yɛ̀gɛ yènɛ kákpoli tiire kpúɔn dè nɛ cáanri dè.6 Kòyo nyáà pe 'tɛn nɛ̀ muɔ saʔa fèri gè,a pe 'yi mìɛni kpúɔn nɛ̀ kabari nɛ́ kágbɛyɛ ní yènɛ́ timɔgbeliye ní yè.7 Pe 'kàsun le gè muɔ saawalidɛngɛgɛ nɛ̄ gè,nɛ́ ki kpúɔn nɛ̀ cáan bè muɔ kòridiʔɛ núʔɔ gè.8 A pe 'ki juu pe funyɔ nī yè nɛ́ jo:«Weli bé pe wuʔɔ bè pe máama pe mìɛni bèle.»A pe 'Kulocɛliɛ kpàlidiɛyɛ yi mìɛni sórigo kùlo nī lè.9 Weli ní wè nɛ muɔ fìɛlɛʔ nyaʔa bèle cíginiʔ.Kulocɛliɛ siɛnjuulo ní wè bileʔ.Siɛn wè náʔa weli nīʔ ŋàa wi bé ki cɛ́n lɛ̀lɛ jori ki bé kúɔ wèʔ.10 Kulocɛliɛ yo, lɛ̀lɛ jori nī muɔ bé ki yaʔa muɔ parifɔlilɔ peri muɔ teri ?Muɔ bé ní ki yaʔa lé muɔ leguulo peri pìye nyíɛnɛ muɔ míʔɛ nɛ̄ gè lé súuri ?11 Gáa nɛ̄ muɔ 'muɔ kàliige kɔli kùru gè ?‑Muɔ kɔli sáʔa gè ! Ma pe cúʔɔ péwu !12 Nɛ̀ ki yaʔa, Kulocɛliɛ, muɔ ŋáà wī mi kùlofɔli wè nɛ̀ ki líɛ baa faʔa gè,muɔ ma suɔlɔ kanʔa lè duniya nī wè.13 Muɔ ma 'kuʔɔjii ceri wè nɛ́ muɔ ŋɔri ní dè,nɛ́ bògaara yacogo ki nyùyɔ muʔɔrɔ yè kuʔɔjii nī wè.14 ʔaan, muɔ ma 'Leviyatan fíɛrɛ yɛgɛ ki nyùyɔ muʔɔrɔ yè+,nɛ́ ki kaara kɛn dè waama kùlo yawiire mɛ́ dè.15 Muɔ ma 'lawiʔile múgu gèle nɛ́ kápaliyɛ ní yè+.Muɔ ma 'cáaya waʔa yè nyàa nī luʔɔ yē súuri yè+.16 Cɛngɛ kiī muɔ wuʔu, nɛ́ pìlige míɛni ní gè;muɔ ma 'yege nɛ́ cɛngɛ tɛ́ngɛ gè baa ti tiɛyɛ nī yè.17 Muɔ ma 'dàala láʔala yérige lè;muɔ ma 'ŋùʔɔ lɛ̀lɛ nɛ́ gbìnʔɛ lɛ̀lɛ kpíʔile lè.18 Sɔ̀ngi ma taa nɛ́ ki ní, Yewe: muɔ leguulo pe nyɛ́nì muɔ tiʔɛlɛ,kùlo láà ledoyo yiī nɛ yìi nyíɛnɛ muɔ míʔɛ nɛ̄ gè.19 Fǎga muɔ gòtolo+ ni sìi yaʔa wè nyàʔayɛrɛ mɛ́ dèʔ !Fǎga fìʔɛ nɛ́ muɔ fuunmɔfɔlilɔ pe sìi ní wè lɛ̀lɛ láà nī bè nyaaʔ !20 Sɔ̀ngi ma taa nɛ́ muɔ nyakungɛngɛ siɛnrɛ ní dè+ !Nɛ́ ki cɛ́n, kùlo ni yebilige tiɛyɛ yiī nyìye nɛ̀mɛfɔlilɔ nɛ̄ bèle.21 Fǎga ki yaʔa wuʔɔgɔfɔlilɔ bèle, fìɛrɛ‑ pe taaʔ !Nɛ́ fuunmɔfɔlilɔ nɛ́ fɔ̀ngɔfɔlilɔ ní bèle,ma ki yaʔa peri muɔ míʔɛ kpóri gè !22 Kulocɛliɛ yo, yɛ̀ fáari !Ma muɔ wuʔu juu gè ma ki tìɛ tànʔa wè leguulo mɛ́ bèleʔ !Sɔ̀ngi ma taa nɛ́ tiʔɛlilɛ ní lè nàa ledoyo nyáà yiī nɛ teri cɛngɛ ó cɛngɛ gè !23 Fǎga fìʔɛ nɛ́ muɔ leguulo pe siɛncuʔɔrɔ ní dèʔ,kàgbaaligɛ gáà muɔ piɛnnɛ pe nyu nɛ yɛ̀gí muɔ kúrugu gè,lɛ̀lɛ ó lɛ̀lɛ nī lèʔ !
         
            
               	Wéli baa 50.1 kaliwɛgɛ ki táanmɛ gè.

               	Ki kɔri wiì fílige nɛ̀ cɛ́nʔ. Wéli baa 32.1 kaliwɛgɛ ki táanmɛ gè.

               	Tiʔɛ gáà kiī nɛ nyu Gbùʔɔrɔsaʔa wuʔu nɛ̄ gè, gàa Babilɔni kapiɛngbuɔnnɔ pe 'cúʔɔ gè
                     (wéli baa Kaj2 36.18,19; Dan 9.17).

               	Leviyatan yɛgɛ gè, ki 'puu bògaara yacogo kuʔɔjii nī wè, Kanaa siɛnnɛ pe sɛbɛlɛ nī
                     bèle. Pe 'puu nɛ ki nyu kɛnmɛ bíì nɛ̄ kuʔɔjii ŋɔri ti bé gbɛ̀ jáa cúʔɔmɔ kpíʔile bè.
                     Nyakungɛngɛ Liʔɛ Siɛnrɛ nī dè, ki 'puu nɛ nyu kɛnmɛ bíì nɛ̄ Yewe nyɛ́nì jáa nɛ̀ cúʔɔmɔ
                     ŋɔri jáa dè, duniya faan lɛ̀lɛ nī lè nɛ́ míɛni lɛ̀gɛlɛ kálì nī, bɛ̀ Isirayɛliyé yirile
                     tíɛlɛ lè Ezipiti kùlo nī lè. Wéli baa 104.26; Zɔbi 3.8; 7.12; Eza 27.1.

               	Wéli baa Yir 17.6; Tɔ́r 20.11.

               	Wéli baa Yir 14.29; Yes 2.10.

               	gòtolo:Dɛ́nigɛ míʔɛ gī, gàa ki Isirayɛli kùlo kɛnmɛ tìí bè.

               	Wéli baa Yir 19.5-6; 23.27-31; 34.10-11; Lev 26.11-12,42,44-45; Fàn 28.1-14; Ŋún 105.8-11; 106.45; Eza 54.10; Zer 14.21; Ezek 16.60.

Kulocɛliɛ wi 'kàyuʔu juu gè nìɛnyiɛnigɛfɔlilɔ nɛ̄ bèle751 Ŋúnuŋuminɔ yiɛginiwɛ ŋúnugo gī. Pe 'ki ŋú nɛ́ yékpoli ní nàa ni 'jo: «Fǎga ki cúʔɔ
         gèʔ+.» Asafi ŋúnudanʔa gī gàa pe ŋú nɛ́ yakpuɔnrɔ ní dè.2 Kulocɛliɛ yo, weli nɛ muɔ gbùʔɔrɔ́ níɛ muɔ síɛri,nɛ́ ki cɛ́n muɔ nyɛ́nì kpɔni weli nɛ̄;siɛnnɛ piyē nɛ muɔ kakpoliyo nyu yè.3 Kulocɛliɛ 'jo+: «Lɛ̀lɛ náà mi 'nyíɛnɛ nɛ̀ kɔ̀n lè,a ni kɛ́nì nɔ̀ wè, m'bé kàyuʔu juu gè nɛ́ sínmɛ ní+.4 A dàala ni kɛ́ni cúungu lè+ nɛ́ ni siɛnnɛ pe mìɛni ní bèle,mi wè, m'bé ni cò bè yérige ni kàkpuɔnnɔ nɛ̄ bèle+. Ye‑ ŋɔ́ cɛ̀.5 Mi 'ki juu nìɛnyiɛnigɛfɔlilɔ mɛ́ bèle nɛ́ jo:‹Ye fǎri fungboliyo kpínʔini yèʔ !›nɛ́ ki juu siɛnpiile mɛ́ bèle:‹Ye fǎga yeli yiɛyɛ waʔa yèʔ !6 Ye fǎga yiɛyɛ waʔa yè bè tóri mmɛ gèʔ !Ye fǎga de nyu bèri yìye nyíɛnɛʔ !› »7 Nɛ́ ki cɛ́n, cɛngɛnyɛnifoligɔli mɛ́ bɛ̀ʔ,nɛ́ cɛngɛnyɛnijiingɔli mɛ́ bɛ̀ʔ, nɛ́ míɛni waama kùlo nī bɛ̀ʔ+,kpuɔmɔ piī nɛ kɔ́ngiʔ.8 Kulocɛliɛ wire nigbe wi kàyuʔu nyu gè:wi nɛ̂ wàa tìrige, níɛ̀ wàa yɛ̀gɛ+.9 Nɛ́ ki cɛ́n nɛ̀jogo kiī Yewe kɔli nī gè; diviɛn tanʔaniwɛ ŋáà pe 'nyaʔami wè, wiī ki nī.Wiī nɛ ki kàyuʔujuu diviɛn ŋu wè dàala siɛnpiile nɛ̄ bèle;pe mìɛni 'yɛli bè wi gbuɔ fúɔ bè sa nɔ̀ nɛ̀jogo táanmɛ gè+.10 Gàa ki 'mi kúɔ wè, m'béri ki nyu súuri,m'béri yakpuɔnrɔ kpúɔn dèbèri Yakuba Kulocɛliɛ gbùʔɔrɔ́ wè.11 A Kulocɛliɛ 'jo+:«M'bé siɛnpiile nyɛgɛlɛ ke mìɛni kabari gèle+;bé siɛnsinminɛ peli kpúʔɔ.»
         
            
               	Wéli baa 50.1 kaliwɛgɛ ki táanmɛ gè.

               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Wéli baa Dan 8.19; Yab 2.3.

               	Wéli baa Eza 24.19.

               	Wéli baa Sam1 2.8.

               	Waama kùlo niī nɛ cɛngɛnyɛnifoligɔli mɛ́ kàliige tìí náʔa gè, baa Ezipiti kùlo ni
                     yē kire kɔli mɛ́ gè. Isirayɛliyé pálì 'puu nɛ pe sɔ̀ngirɔ tari dè Ezipiti kùlo nɛ̄,
                     lɛ̀lɛ líì nī Mɛsopotamii kùlo 'kapiɛnnɛ kpúɔn nɛ́ pe ní.

               	Wéli baa Sam1 2.7; Dan 2.21.

               	Wéli baa Zɔbi 21.20.

               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Wéli baa Zer 48.25.

Kulocɛliɛ wi 'wi leguulo jáa bèle761 Ŋúnuŋuminɔ yiɛginiwɛ ŋúnugo gī. Asafi ŋúnudanʔa gī gàa pe ŋú nɛ́ yakpuɔnrɔ ní dè,
         gɔrilɔ bèle+.2 Kulocɛliɛ wiī cɛ́nwɛ Zuda kùlo nī lè;wi míʔɛ ki 'kpúʔɔ Isirayɛli kùlo nī lè.3 Wi fobile niī Salɛmi kàʔa nī gè,á wi kòridiʔɛ ní gè Siyɔn kàʔa nī gè+.4 Kire tiʔɛ nī wi 'wi leguulo pe kàsun ŋaaya kabari yè,nɛ́ pe timɔzigeye ní yè, nɛ́ kapiɛngbuɔn ŋɔsiile ní bèle,nɛ́ kapiɛngbuɔn yasɛnrɛ ní dè. Ye‑ ŋɔ́ cɛ̀.5 Kulocɛliɛ, muɔ yē nɛ nyíʔɛnɛ nɛ́ ní kpìɛnmɛ;muɔ kpuɔmɔ pi 'tóri nyaguruyo nɛ̄ yè nyàa yī faʔa faʔa wè+.6 Kapiɛngbuɔn sànbalilɛ bèle, pe yé pe fùʔuro;peli 'pe ŋɔ́nizɛnmɛ ŋɔ́ni bè.Kire nàgaliriye nyáà yi mìɛni,yiì gbɛ̀nɛ jáa nɛ́ yi kiyɛ yɛ̀gɛ yèʔ.7 Yakuba Kulocɛliɛ yo,bà pe kɛ́nì muɔ kapiɛngbuɔn yékpoli lúʔu lè,suɔnfɛbilɛ bèle nɛ́ suɔnyɔ ní yè, a yi 'tuu nɛ̀ círige.8 Cíʔ ! Muɔ wè, muɔ yē fíɛrɛ wuu díɛ !Ŋáa wi bé gbɛ̀ yéri muɔ yiʔɛ mɛ́ a muɔ fungo ki 'yɛ̀ kpuʔɔ gè ?9 Bè muɔ yaʔa baa nyìʔɛnɛ nī lè, a muɔ 'ki juu nɛ̀ ceri gàa ki bé puu siɛnpiile wuʔɔgɔ gè;duniya wi 'puu nɛ fìʔɛ́ muɔ nɛ̄, a wi 'pìiri yéwu,10 bà Kulocɛliɛ kɛ́nì yɛ̀ wè nɛ̀ kàyuʔu juu gè nɛ̀ ceri gè,bè fuunmɔfɔlilɔ pe mìɛni suɔ bèle dàala nɛ̄ lè. Ye‑ ŋɔ́ cɛ̀.11 Siɛnnɛ pe béri muɔ gbùʔɔrɔ́muɔ fundanʔanigɛ kàyuʔujuuro tire kɛnmɛ nɛ̄ siɛnnɛ nɛ̄ bèle,a muɔ 'fundanʔanigɛ kapiɛnnɛ bururo le dè+.12 Yeri nyakungɛnrɛ kpínʔini Yewe yeli Kulocɛliɛ mɛ́ wè, ye sí de ki siɛnrɛ forigi dè.Yeli bálì ye 'wi màʔa nɛ̀ suʔu wè, yeri báan nɛ́ kpuʔɔrɔ níbògaara Kulocɛliɛ mɛ́ wè, wire ŋáà nɛ̄ we 'yɛli bèri fìʔɛ́ wè.13 Wire wiī nɛ fànʔafɔlilɔ fungboliyo tìrigí yè,wiī nɛ fíɛgbuɔrɔ wáari duniya kùlofɔlilɔ nɛ̄ bèle.
         
            
               	Wéli baa 50.1 kaliwɛgɛ ki táanmɛ gè.

               	Salɛmi kàʔa kiī Zerizalɛmi kàʔa míɛliʔɛ gè (wéli baa Sél 14.18). Ki kɔri wire wī «yanyige,»
                     kire kɛnmɛ nɛ̄ ki míʔɛ ki yē ŋúnuyɔ tiʔɛ gáà nī gè bɛ̀ kiī nɛ nyu kapiɛnnɛ wuʔu nɛ̄
                     gè. Siyɔn kàʔa míɛni kiī Zerizalɛmi kàʔa míʔɛ káà.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ yɛli nɛ́ girɛki siɛnliɛrɛ ní dè nɛ́ jo:
                     muɔ kpuɔmɔ pi 'tóri nyaguruyo nɛ̄ yè nyàa nɛ̄ nyàʔayɛrɛ ti yē dè.

               	Eburu siɛnrɛ nī dè, kiì fílige nɛ̀ cɛ́nʔ.

Mi 'sɔ̀ngi nɛ̀ taa nɛ́ Kulocɛliɛ kakpiʔiligele ní gèle771 Ŋúnuŋuminɔ yiɛginiwɛ Yedutun+ wuʔu gī. Asafi+ ŋúnudanʔa gī gàa pe ŋú nɛ́ yakpuɔnrɔ ní dè.2 Mi 'mi yékpoli wáa lè Kulocɛliɛ kúrugu wè !Mi 'mi yékpoli wáa lè Kulocɛliɛ kúrugunɛ̀ wi fiɛn wi‑ líiye cáan mi mɛ́ !3 Mi fùrɔgɔ cɛngɛ nī gè, mi nɛ̂ mi Kàfɔli caa wè,pìlige nī gè, mi nɛ̂ mi kɔli sáʔa gè nɛ náari.Mi nɛ̌ fùrɔ́ bè nyaaʔ. Mi wè caa pe‑ mi fìɛlɛʔ.4 A mi gbɛ̀ni sɔ̀ngí Kulocɛliɛ ní wè, mi nìɛ cíɛn.A mi sí gbɛ̀ni sɔ̀ngí wè, mi fungo nī gè, céri ti mìɛni nɛ kúu mi nɛ̄. Ye‑ ŋɔ́ cɛ̀.5 Muɔ nɛ̂ cíi mi nyapikoyo yi fǎri tɔ́ngiʔ.Mi fungo ki 'nyaʔami, mi wè nɛ nyuʔ.6 Mi nɛ sɔ̀ngí nɛ taʔa nɛ́ faʔa faʔa cɛnyɛ ní yè, yiʔɛlɛ gálì ke 'tóri gèle+.7 Pìlige nī gè, mi nìɛ sɔ̀ngí nɛ taʔa nɛ́ mi ŋúnugo ní gè.Mi fungo ki nìɛ sɔ̀ngí nɛ́ ki ní, mi nɛ nìɛ yúgo:8 «Mi Kàfɔli wi bé mi wáa lé súuri ?Wi sǐ ní ga fɔ̀li mi nɛ̄ cígini wīʔ lé ?9 Wi bànguɔ dɛ́nigɛ ki 'cíi nɛ̀ láʔa wī lé+ ?Siɛnrɛ ní wè baa wi mɛ́ wīʔ lé, bè juu cígini kɛ̀ngɛlɛ ke mìɛni mɛ́ ?10 Kulocɛliɛ wi 'fìʔɛ wī lé, bè ní kpuʔɔrɔ taʔa dè weli nɛ̄ ?Wi fundanʔanigɛ kire kɛnmɛ nɛ̄ lé,wi 'cíi wi nyinidaaguugo nɛ̄ gè lé ?» Ye‑ ŋɔ́ cɛ̀.11 Mi sí 'nìɛ yúgo: «Gàa ki 'mi yáa gè, kire gī:Kulocɛliɛ ŋáà wī Duniya wi Mìɛni Nyùgo nɛ̄ gè,wi kàliige kɔli ki ní wè nɛ baara bɛ̀ faʔa tíɛlɛ gèʔ.»12 Mi nɛ sɔ̀ngí nɛ taʔa nɛ́ Yewe kakpiʔiligele ní gèle;ʔaan, je mi nɛ sɔ̀ngí nɛ taʔa nɛ́ muɔ faʔa kakpoliyo ní yè+.13 Mi sɔ̀ngirɔ yē muɔ kakpoliyo yi mìɛni wuʔu nɛ̄ gè;mi nɛ sɔ̀ngí nɛ taʔa nɛ́ muɔ ŋɔri kele ní gèle.14 Kulocɛliɛ yo, muɔ tiɛlɛfun kakpiʔiligele ke felige wè bileʔ !Kulocɛliɛ yo, kulocɛliɛ ŋíi wi 'kpúʔɔ bɛ̀ muɔ tíɛlɛ ?15 Muɔ yē Kulocɛliɛ ŋáà wi kakpoliyo kpínʔini yè;muɔ nyɛ́nì muɔ ŋɔri tìɛ dè kùlogolo siɛnfeliye nɛ̄ yè.16 Muɔ kɔli kire ní muɔ 'muɔ siɛnnɛ suɔ nɛ̀ yige sùkulomɔ nī bè,bàli bīɛlɛ Yakuba nɛ́ Yusufu siimɛ bè+. Ye‑ ŋɔ́ cɛ̀.17 Kuʔɔjii luɔyɔ yi 'muɔ nyaa, Kulocɛliɛ+,kuʔɔjii luɔyɔ yi 'muɔ nyaa, a yi 'kò nɛ kɛ́ngi nɛ́ yɛ̀gí;luʔɔ sícuuyo yi mìɛni 'kò nɛ kpúɔn nɛ nyaʔami yìi nī.18 Kàsadibarɛ ti 'puu nɛ kàsaala tìrigí lè;ti sunʔɔmɔ nī bè, kàsakpɛnigɛ 'puu baa,ki kpìɛnmɛ ní bè bɛ̀ ŋaaya tíɛlɛnyàa yiī cɛrigɛ tiɛrɛ ti mìɛni nī dè.19 Baa káfalijuulo nī lè, nɛ́ kàsakpɛnigɛ tùnmɔ pi yékpogbuɔlɔ nī lè,a nyìʔɛnɛ ni nyíʔɛnimɛ pi 'duniya càanna wè,a dàala ni 'fíige nɛ̀ cúungo.20 Muɔ 'muɔ koligo kɔ̀n gè kuʔɔjii sunʔɔmɔ nī bè+,nɛ́ muɔ kobile ní lè laniʔɛyɛ naamɛ yè,nɛ̀ ki yaʔa muɔ yedanyɔgɔlɔ keli sì nyaa nɛ̀ cɛ́nʔ.21 Muɔ 'muɔ siɛnnɛ pe yiʔɛ kíni gè bɛ̀ sìnbatogo tíɛlɛ+,nɛ́ Misa nɛ́ Arawɔn kiyɛ ní yè+.
         
            
               	Wéli baa 39.1 kaliwɛgɛ ki táanmɛ gè.

               	Wéli baa 50.1 kaliwɛgɛ ki táanmɛ gè.

               	Wéli baa Fàn 32.7.

               	Koliyo 9-11 tiʔɛ nī gè, wéli baa Yir 34.6, tiʔɛ gáà ki 'juu Kulocɛliɛ kɛnmɛ nɛ̄ bè.

               	Wéli baa 77.6; 105.5.

               	Wéli baa 74.2; Yir 6.6,7; Fàn 7.8; 9.26.

               	Koliyo 17-20 yiī nɛ nyu kakpuʔɔ gáà Kulocɛliɛ 'kpíʔile nɛ̀ Isirayɛliyé suɔ bèle, bà
                     wi 'Nyàʔanivɛgɛ Tiire kuʔɔjii ceri wè kire ga buu wi siɛnnɛ pe- ki jeli (wéli baa
                     Yir 14.10-31).

               	Wéli baa Yir 14.21,22.

               	Wéli baa Yir 13.21; 14.19.

               	Wéli baa Yir 6.26,27.

Weri weli faʔa kele nyu gèle weli pìile mɛ́ bèle781 Asafi+ sícilimɛ ŋúnugo gī+.Mi siɛnnɛ, yeri mi tɛnmɛnɛ lúru lè !Ye‑ líiye cáan, yeri mi nyasiɛnrɛ lúru dè !2 M'bé mi nyuɔ múgu gè bèri nyu kàsiʔile nī,m'bé kalarigɛlɛ yige gèle gàli gīɛlɛ weli bàziimɛ wuʔulo gèle+.3 Gàli weli yé lúʔu nɛ́ gàli míɛni weli 'cɛ́n gèle,gàli weli tobilo pe 'juu nɛ̀ tìɛ weli nɛ̄ gèle,4 weli sǐ je ke làrigɛʔ pe siimɛ wuulo nɛ̄ bèleʔ.Weli bé ki juu kɛ̀nnɛ náà mɛ́ lè, nàa ni báan nɛ tíin lè,gàa kɛnmɛ nɛ̄ pe 'yɛli bèri Yewegbùʔɔrɔ́ wè.Weli bé juu wi ŋɔri kele nɛ̄ gèle nɛ́ wi kakpoliyo ní yè nyàa wi 'kpíʔile yè.5 Wi nyɛ́nì wi nyakungɛngɛ siɛnrɛ kɛn dè Yakuba siɛnnɛ mɛ́ bèle,wi nyɛ́nì wi Fànʔa Siɛnrɛ tɛ́ngɛ dè Isirayɛli siɛnnɛ mɛ́ bèle.Wi 'ki juu nɛ̀ gbɛ̀ngɛ pe tobilo mɛ́ bèle nɛ́ joperi pe pìile tɛnmɛ bèle ke nɛ̄,6 kire ga buu kɛ̀nnɛ náà ni báan lè ni‑ ti cɛ́n,pìile bálì piyè fìɛ sii bèleʔ,peli míɛni bé pari ti nyu pe pìile mɛ́ bèle.7 Bà ki bé kpíʔile dí peli míɛni sí pe sɔ̀ngirɔ taʔa dè Kulocɛliɛ nɛ̄,kire ga buu pe fǎga fìʔɛ nɛ́ Kulocɛliɛ wi kakpiʔiligele ní gèleʔ,béri wi kajuudiʔɛlɛ cògí gèle.8 Bà ki bé kpíʔile piyě puu bɛ̀ pe tobilo tíɛlɛ bèleʔ,peli bálì pe yé puu sìnluʔumɔnɛ́ ní cíimɛ kɛ̀nnɛ wuulo bèle,kɛ̀nnɛ láà wuulo bàli pe 'puu nɛ káala nɛ tári bèle,pe funyɔ yiì cé sɔ́migɔ nɛ̀ puɔ Kulocɛliɛ nɛ̄ wèʔ.9 Ɛfirayimi wuulo bálì pe 'puu nɛ́ sandaliyɛ ní yè,a peli 'kàduʔu wáa kapiɛnnɛ lɛ̀lɛ mɛ́ lè:10 piyè Kulocɛliɛ nyakungɛngɛ siɛnrɛ cò dèʔ,a pe 'cíi, pe wè nɛ tári nɛ yɛligi nɛ́ wi kajuʔulo ní gèleʔ+.11 Pe cé fìʔɛ nɛ́ wi kakpiʔiligele ní gèlenɛ́ wi kakpoliyo ní yè nyàa wi yé tìɛ pe nɛ̄ bèle.12 Pe tobilo nyaamɛ nɛ̄ bè, a wi 'kakpoliyo kpíʔile yè,Zowan kàʔa tɛ́nimɛ nī bè+ baa Ezipiti kùlo nī lè.13 Wi nyɛ́nì kuʔɔjii ceri wè nɛ̀ pe jeli,nɛ́ luʔɔ yɛ̀gɛ gè nɛ̀ yérige bɛ̀ gunyɔ tíɛlɛ+.14 Cɛnvugo nɛ̄ gè, wi nɛ̂ pe yiʔɛ kíni nɛ́ kàsadibagɛ ní gè,pìlige nī gè, wi nɛ̂ pe yiʔɛ kíninɛ́ kàsadibagɛ kàsun kpìɛnmɛ ní bè+.15 Wi yé kàdɛnigbaʔala jabari gèle waama kùlo nī lè,a luʔɔ 'yiri yi nī bɛ̀ pìndiʔɛlɛ tíɛlɛ, a pe 'gbuɔ+.16 Wi yé lakoliyo yige yè kàdɛnigbaala nī lè,a wi 'luʔɔ yige gè bɛ̀ cáʔa tíɛlɛ.17 Kire nɛ́ ki mìɛni a pe 'kɛ́ yiʔɛmɛ nɛ kapiʔile kpínʔini gèle wi nɛ̄,baa luʔɔfun kùlo nī lè, a pe 'cíi wi nɛ̄+,Kulocɛliɛ ŋáà wī Duniya wi Mìɛni Nyùgo nɛ̄ gè.18 Pe yé ki kɔ̀rirɔ wī bè Kulocɛliɛ puu wè bè wéli,nɛ́ jo wi‑ yaliire kɛn peli mɛ́ dàa ti 'peli dɛ́ni dè+.19 Pe yé cɛ́nì Kulocɛliɛ tiʔɛlɛ wè wī, nɛ́ jo:«Kulocɛliɛ wi bé gbɛ̀ jáa íbè weli kɛn weli‑ lìi náʔa gè waama kùlo nī lè+ ?20 Wi nyɛ́nì kàdɛnigbaala kpúɔn lè a luʔɔ 'yiri,lakoliyo yi 'puu nɛ fúu nìʔɛyɛ.Nɛ̀ sí ki yaʔa wi bága jáa bè suro kɛn weli mɛ́ í ?Wi bé gbɛ̀ jáa kaara kɛn wi siɛnnɛ mɛ́ bèle í ?»21 Bà Yewe 'ti lúʔu dè, a wi fungo ki 'yɛ̀ kpuʔɔ,a Yewe kàsun ki 'cò Yakuba wuulo kúrugu bèle,a wi fungo ki 'yɛ̀ kpuʔɔ pe kúrugu peli bàli bīɛlɛ Isirayɛli siɛnnɛ bèle.22 Nɛ́ ki cɛ́n piyè cé pe sɔ̀ngirɔ taʔa dè Kulocɛliɛ nɛ̄ wèʔ,pe míɛni sì cé tɛ́ngɛ nɛ́ wi suɔlɔ wuʔu nɛ̄ gèʔ.23 A wi sí ki juu nɛ̀ gbɛ̀ngɛ naamɛ kàsadibarɛ mɛ́ dè,nɛ́ nyìʔɛnɛ kɔ̀riyɔ múgu yè.24 Wi yé mana yaliire tìrige dè bɛ̀ kàsaʔa tíɛlɛ,wi 'nyìʔɛnɛ yaliire kɛn dè pe mɛ́.25 A siɛnnɛ pe 'nyìʔɛnɛ tundunminɔ suro lìi dè;Kulocɛliɛ wi 'pe nyalii kɛn wè pe mɛ́, a pe 'lìi nɛ̀ tín.26 A wi 'káfaligbuʔɔ fiɛ gè nyìʔɛnɛ nī lègàa ki 'kɔ́n cɛngɛnyɛnifoligɔli mɛ́ gè;wi ŋɔri ní dè, a wi 'káfaligɛ fiɛ gègàa ki 'kɔ́n cɛngɛnyɛnifolimɛ kàliige mɛ́ gè.27 A wi sínjari 'tìrige dè pe mɛ́ nìʔɛrɛbɛ̀ kuʔɔjii gògoyo dàrimiʔɛ tíɛlɛ gè,ʔaan, wi 'kaara tìrige dè pe mɛ́ nìʔɛrɛ bɛ̀ cúbugo tíɛlɛ.28 A wi 'ti tìrige bùguro sunʔɔmɔ nī bè,nɛ́ pe kòridiɛyɛ màʔa yè nɛ̀ suʔu.29 A pe 'lìi nɛ̀ sɔ́migɔ nɛ̀ tín;wi yé ki kɛn pe mɛ́ gàa pe 'puu nɛ caa gè.30 Nɛ̀ ki yaʔa piyè cé fìɛ lìi nɛ̀ tín wèʔ,yaliire ti 'puu nɛ tíin pe nyuɔyɔ nī yè,31 kire lɛ̀lɛ nī lè a Yewe fungo ki 'yɛ̀ pe kúrugu,a wi 'nàgaliriye kpúu yè,nɛ́ Isirayɛli nàgapunminɔ kpúɔn bèle nɛ̀ cáan.32 Kire nɛ́ ki mìɛni a pe ń'nɛ̀ kàa taʔa pe kapiigbiʔilige nɛ̄ gè;piyè cé tɛ́ngɛ wi kakpoliyo nɛ̄ yèʔ+.33 Kire nɛ̄ a Kulocɛliɛ sí pe sìi kúɔ wè majo ŋɔ́nɔ nī,a wi 'pe yiʔɛlɛ fuu gèle nɛ̀ kúɔ nɛ́ wuʔɔgɔ ní gè+.34 Bà Kulocɛliɛ kɛ́nì pe kpúu wè, a pe 'yiʔɛ nɛ wi caa,a pe 'koli nɛ̀ yiʔɛ wi kɔli mɛ́ gè cígini, níɛ ki caa wi‑ peli suɔ.35 A pe 'sɔ̀ngi nɛ̀ taa nɛ̀ ki cɛ́n Kulocɛliɛ wī peli kàdɛnigbaala lè,wire wī, Kulocɛliɛ ŋáà wī Duniya wi Mìɛni Nyùgo nɛ̄ gè,wi pe 'fùgu nɛ̀ suɔ wè.36 Nɛ̀ ki yaʔa pe funyɔ yiì cé fíligeʔ,dàa pe 'puu nɛ nyu dè, tiì cé puu kányiʔɛʔ.37 Pe funyɔ yiì cé sɔ́migɔ nɛ̀ puɔ Kulocɛliɛ nɛ̄ wèʔ,pe nyɛ́nì wi nyakungɛngɛ cúʔɔ gè gàa wi yé kpíʔile nɛ́ pe ní wè.38 Nɛ̀ ki yaʔa, wire wè, wiī nyinidaaguugo ní,wi 'puu nɛ pe kolimɔ pi kàsulugo suu gè, wiì pe cúʔɔʔ.Tɔliyɔ sáa nī wi 'wi funyɛrigɛ kpàri gè nɛ̀ cò pe kúrugu,wiì cé wi fundanʔanigɛ sùʔu gè nɛ̀ wo pe nɛ̄ʔ.39 Wi yé ki sɔ̀ngi nɛ̀ taa nɛ́ ki cɛ́n piyē siɛnpigele wī,nɛ́ ní ŋɔ́nɔ náà ni 'tóri lè, niǐ ní koli bɛnʔ.40 Ki 'tɔliyɔ nyuɔ kúɔ a pe 'cíi wi nɛ̄ waama kùlo nī lè,ki 'tɔliyɔ nyuɔ kúɔ pe 'funbiɛnrɛ wáa wi nɛ̄ tiɛwaʔa nī gè+ !41 A pe 'koli nɛ Kulocɛliɛ pun wè nɛ wéli,a pe 'funbiɛnrɛ wáa Isirayɛliyé Tiɛlɛfun Kulocɛliɛ nɛ̄ wè.42 Piyè sɔ̀ngi nɛ̀ taaʔ nɛ́ Kulocɛliɛ ŋɔri kakpiʔiligele ní gèleʔcɛngɛ gíì wi yé pe suɔ nɛ̀ yige pe parifɔlilɔ kiyɛ nī yè.43 A pe 'fìʔɛ nɛ́ fìɛlɛ ní bèle bàli wi 'kpíʔile Ezipiti kùlo nī lè,nɛ́ kakpoliyo ní yè nyàa wi 'kpíʔile Zowan kàʔa tɛ́nimɛ nī bè+.44 Kulocɛliɛ wi 'Niili cáʔa lakoliyo luɔyɔ kpíʔile yè sìsiɛn,siɛn sì cî ní gbɛ̀ ki gbuɔʔ+.45 A wi 'gbùu tórigo wè wi‑ siɛnnɛ pe sìsiɛn gbun gè+,nɛ́ kpìile ní bèle, a pe 'ti mìɛni cúʔɔ+.46 A wi 'pe yaliire kɛn dè vìɛnrijogolo mɛ́ gèle,ʔaan, wi nyɛ́nì pe kiyɛ baara kɛn dè kàbaridɛ mɛ́+.47 A wi 'pe ɛrɛzɛn fétire cúʔɔ dè nɛ́ kàsasindari ní dè,a wi 'pe sàanfiidiire cúʔɔ dè nɛ́ kàsaala ní lè.48 A wi 'pe yajuuro cúʔɔ dè kàsasindari ní dè,nɛ́ pe nɛ̀toyo kɛn yè kàsakpɛnigɛ mɛ́ gè.49 A wi 'nyìʔɛnɛ tundunminɔ tórigo bèle pe kúrugu,cúʔɔmɔ gboli wuulo bèle:wi funyɛrigɛ gáà ki 'yɛ̀ bɛ̀ kàsun tíɛlɛ,wi funyɛrigbuʔɔ nɛ́ wi fundanʔanigɛ nɛ́ wi funbiɛnrɛ ní dè.50 A wi 'wi funyɛrigɛ sùʔu gè nɛ̀ wo pe nɛ̄;wiì pe suɔ kùu mɛ́ wèʔ.Wi cé kɛ́nì pe kɛn wī yaabiimɛ mɛ́ bè.51 A wi 'Ezipiti kùlo jaafɔpelile pe mìɛni kpúɔn,bàli pe yé puu Kami siimɛ nàgapunmɔ pìpelile bèle+.52 Nɛ̀ ki yaʔa a Kulocɛliɛ wi 'wi siɛnnɛ kɔ́ri bèle nɛ̀ yigekùlo kàduʔu mɛ́ gè majo sìnbaara dī,wi yé pe nàʔa bɛ̀ sìnbatogo tíɛlɛ waama kùlo nī lè+.53 A wi 'pe ciʔige nɛ̀ wéli nɛ́ pe yiʔɛ kíni; fíɛrɛ sì pe còʔ,nɛ̀ ki yaʔa kuʔɔjii wi 'pe leguulo lìi bèle+.54 A wi 'pe kɔ́ri nɛ̀ kɛ́ wi kùlo mɛ́ lè nàa nī wàlidɛngɛlɛ lè,nyagurugo mɛ́ gè gàa wire tíimɛ kɔli yé líɛ nɛ̀ kɛn pe mɛ́ gè+.55 Wi 'kùlogolo cìra gèle pe yiʔɛ mɛ́nɛ́ ke dàʔala liɛlɛ gèle wi siɛnnɛ nɛ̄ bèle kɔrigɔ.A wi 'Isirayɛliyé saaya tùluyo tɛ́ngɛ yè Kanaayé kòridiɛyɛ nī yè.56 Kire nɛ́ ki mìɛni a pe 'Kulocɛliɛ puu wè nɛ̀ wéli,wire ŋàa wī Duniya wi Mìɛni Nyùgo nɛ̄ gè.ʔaan, je pe sí cíi wi nɛ̄ wī, piyè wi nyakungɛngɛ siɛnrɛ cò dèʔ+.57 Pe nyɛ́nì kàduʔu wáa wi mɛ́ nɛ́ cíi, bɛ̀ pe tobilo tíɛlɛ;,pe 'puu bɛ̀ ŋaaya tíɛlɛ nyàa pe 'ŋɔ, yiì sìɛn yèʔ !58 Pe 'wi fungo yɛ̀gɛ gè nɛ́ pe tiɛkpaʔaliyɛ sundiɛyɛ ní yè;pe yasundɛnyɛ yi 'yejaʔa yɛ̀gɛ wi mɛ́.59 Bà Kulocɛliɛ wi 'ki nyaa mmɛ gè, a wi fungo ki 'yɛ̀ kpuʔɔ,a wi 'cíi Isirayɛli siɛnnɛ nɛ̄ bèle.60 A wi 'wi Kòridiʔɛ yaʔa gè, gàa ki 'puu Silo kàʔa mɛ́ gè+,kpátaʔa gàa wi 'yé kpúɔn siɛnnɛ sunʔɔmɔ nī bè.61 Gàa ki 'puu nyakungɛngɛ finʔɛgɛ gè+, wi ŋɔri fìɛ wuʔu gè,a wi 'ki yaʔa a wi parifɔlilɔ pe 'kɛ́ nɛ́ wi kpuɔmɔ ní bè+.62 Wi fundanʔanigɛ ki 'yɛ̀ wi siɛnnɛ kúrugu bèle,peli bálì pe yé puu wi kɔrigɔ gè;a wi 'wi wuulo kɛn bèle kapiɛngbuɔnnɔ ŋuʔɔnɔ mɛ́ gèle.63 A kàsun ki 'pe nàgapunminɔ sórigo bèle mɛ́nɛmɛnɛ,kire nɛ̄ pe sinborilo piyè cepɔriyɔ ŋúnuyɔ taa nɛ̀ lúʔuʔ.64 Pe kacuɔnrilɔ pe 'kùu kapiɛngbuɔn ŋɔnɔ nɛ̄ lè;pe lakicɛlilɛ piyè gbɛ́ni jáa nɛ̀ cáàduukɔnrɔ wáa dèʔ.65 Kire nɛ̄ a Kàfɔli wi 'fuu nɛ̀ yɛ̀ majo bɛ̀ siɛn cî puu nɛ ŋɔ́ni wè,bɛ̀ nàgalirige tíɛlɛ gàa diviɛn 'wi cò nɛ̀ wi cáʔara wè.66 A wi sí wi parifɔlilɔ kpúɔn bèle a pe 'fɛ̀,nɛ́ fìɛrɛ wáa dè pe nɛ̄ lɛ̀lɛ ó lɛ̀lɛ nī.67 A wi 'cíi Yusufu narigɛ nɛ̄ gè,wiì sí Yusufu jaa Ɛfirayimi saʔa tùlugo nyíɛnɛ gè nɛ̀ kɔ̀nʔ+.68 Nɛ̀ ki yaʔa a wi 'Zuda saʔa tùlugo nyíɛnɛ gè nɛ̀ kɔ̀n,nɛ́ Siyɔn nyagurugo ní gè gàa ki 'wi dɛ́ni gè.69 A wi 'wi saawalidɛngɛgɛ tɛ́ngɛ gè ki‑ mɔgɔ bɛ̀ nyìʔɛnɛ tíɛlɛ,bɛ̀ dàala tíɛlɛ lè, nàa wi 'tɛ́ngɛ súuri lè.70 Wi 'wi baakuɔwɔ Dawuda nyíɛnɛ wè nɛ̀ kɔ̀n,nɛ̀ wi píle nɛ̀ yige sìnbaduuyo nī yè+.71 Wi yé wi láʔa wi sìnbaara kúrugu dèbè wi kpíʔile Yakuba siɛnnɛ pe nàʔavɔli,Isirayɛli ŋáà wī wi kɔrigɔ gè.72 A Dawuda wi 'pe nàʔa nɛ́ funviige ní,a wi 'pe yiʔɛ kíni gè nɛ́ sìnjilimɛ ní.
         
            
               	Wéli baa 50.1 kaliwɛgɛ ki táanmɛ gè.

               	Kɔri wiì fílige nɛ̀ cɛ́nʔ. Wéli baa 32.1 kaliwɛgɛ ki táanmɛ gè.

               	Ki siɛnrɛ ti 'juu baa Mat 13.35 nɛ̀ yɛli nɛ́ girɛki siɛnliɛrɛ ní dè.

               	Ki 'juu náʔa gè Ɛfirayimi wuulo pe sìnluʔumɔ kele wuʔu nɛ̄ gè (wéli baa Kàyu 1.29; 2.2; 8.1; 9.1-5; 12.2).

               	Zowan kàʔa tɛ́nimɛ: Isirayɛli siɛnnɛ pe yé puu tɛ́ninɛ baa lɛ̀lɛ líì nī pe 'puu Ezipiti kùlo nī lè. Pe
                     'puu nɛ Zowan kàʔa yeri gè míɛni Tanisi kàʔa. Wéli baa Tɔ́r 13.22; Eza 19.11,13; 30.4; Ezek 30.14.

               	Wéli baa Yir 14.1–15.1.

               	Wéli baa Yir 13.21-22.

               	Koliyo 15-16 wuʔu nī gè, wéli baa Yir 17.1-7; Tɔ́r 20.2-13.

               	Pe cé wi sànʔa tiɛyɛ nyáà nī yè (wéli baa Yir 15.24; 17.1-7; Tɔ́r 11.1-3,31-34).

               	Koliyo 18-31 wuʔu nī gè, wéli baa Yir 16.2-15; Tɔ́r 11.4-23,31-34.

               	Weli baa Tɔ́r 21.5.

               	Piyè puu nɛ tɔ́ri ki ní Kulocɛliɛ bé gbɛ̀ peli sáʔa bè Kanaa kùlogolo líɛ gèleʔ (wéli
                     baa Tɔ́r 13).

               	Siɛnnɛ bálì pe 'yiri Ezipiti kùlo nī lè, pe mìɛni 'kùu waama kùlo nī lè (wéli baa
                     Tɔ́r 14.22-23,28-35).

               	Tɛnmɛnɛ ni tiɛyɛ siinwuʔu gáà nī gè, (koliyo 78.40-64 nī yè), Asafi nɛ siɛnnuro nyu dè tɛnmɛnɛ tiɛpelige wori dè dàa ti 'puu nɛ nyu pe
                     faʔa kele nɛ̄ gèle (koliyo 78.17-39 nī yè).

               	Wéli baa 78.12 kaliwɛgɛ ki táanmɛ gè. Koliyo 78.44-51 yiī nɛ nyu wuʔɔgboliyo yáà wuʔu nɛ̄, nyàa
                     yi 'kpíʔile baa Ezipiti kùlo mɛ́ lè.

               	Wéli baa Yir 7.14-25.

               	Wéli baa Yir 8.16-28.

               	Wéli baa Yir 7.26–8.11. Koliyo 45-48 wuʔu nī gè, wéli baa Yir 9.13-35.

               	Wéli baa Yir 10.1-20.

               	Wéli baa Sél 7.13; 10.6-20. Ezipiti siɛnnɛ pe 'puu Kami siimɛ bè; Kami wi 'puu Nɔwe jaa wáà (wéli baa Ŋún 105.23,27; 106.21,22).

               	Wéli baa Yir 13.17-22.

               	Wéli baa Yir 14.26-28.

               	Siyɔn nyagurugo ki 'puu; kire tiʔɛ nī gè baa pe yé Kulocɛliɛ Gbùʔɔrɔsaʔa faan gè (wéli
                     baa 78.68-69). Wéli baa Yir 15.17.

               	Wéli baa Kàyu 2.11-15.

               	Yesuwe lɛ̀lɛ nī lè, Yewe Kòridiʔɛ ki 'puu Silo kàʔa mɛ́ (wéli baa Yes 18.1,8; 21.1,2; Kàyu 18.31; Sam1 1.3; Zer 7.12). Silo kàʔa ki 'puu Ɛfirayimiyé tɛ́nimɛ nī bè, Betɛli nɛ́ Sikɛmi kàaya sunʔɔmɔ nī
                     bè (wéli baa Kàyu 21.12), Zerizalɛmi kàʔa lìʔɛlɛ nī, kàmɛgɛ mɛ́. Nyakungɛngɛ finʔɛgɛ ki 'puu baa fúɔ nɛ̀
                     pɛ́nì nɔ̀ Samiyɛli nàgapunminɔ lɛ̀lɛ nī lè (wéli baa Sam1 4.3). Pàli 'jo Filisitiyé siɛnnɛ pe 'Silo kàʔa cúʔɔ gè.

               	Wéli baa Yir 25.16-22.

               	Wéli baa Sam1 4.4-22.

               	Yusufu narigɛ ki 'puu Ɛfirayimi nɛ́ Manase saaya tùluyo yè (wéli baa Sél 48.1).

               	Koliyo 70-71 wuʔu nī gè, wéli baa Sam1 16.11-13; 25.7-8; Kaj1 17.7.

            

         
      

   
      
         79
Pe 'Zerizalɛmi kàʔa cúʔɔ gè791 Asafi+ ŋúnudanʔa gī, gàa pe ŋú nɛ́ yakpuɔnrɔ ní dè.Kulocɛliɛ yo, kùlogolo ke pɛ́nì tuu weli nɛ̄,kùlo náà nī muɔ kɔrigɔ gè.Pe nyɛ́nì muɔ Gbùʔɔrɔsaʔa wàlidɛngɛgɛ núʔɔ gè+,nɛ́ Zerizalɛmi kàʔa kpíʔile gè gunduuro+.2 Pe nyɛ́nì muɔ baakuɔlɔ kpúu bèlenɛ́ kúbilo kɛn bèle dìbarɛ mɛ́ dè yaliire,nɛ́ siɛnnɛ bálì pe 'pìye puɔ muɔ nɛ̄ bèle,pe 'pe céri kɛn dè nyàʔayɛrɛ mɛ́ dè.3 A pe 'pe sìsiɛn wo gè nɛ̀ Zerizalɛmi kàʔa màʔa gè;siɛn sì cɛ́nì taaʔ bè kúbilo tɔ́n bèleʔ+.4 Weli nyɛ́nì kò kátaanra wuulo weli tɛ́ninyɛninɛ mɛ́ bèle,bàli pe 'weli màʔa nɛ̀ suʔu bèle, a pe 'weli gbèli níɛ weli tíʔɛ+.5 Yewe yo, fúɔ lɛ̀lɛ jori nīmuɔ bé ní muɔ funyɛrigɛ cò gè weli kúrugu súuri,nɛ́ muɔ fundanʔanigɛ ní gè, gàa ki nyí bɛ̀ kàsun tíɛlɛ gè ?6 Ma muɔ funyɛrigbuʔɔ taʔa gè kùlogolo nɛ̄ gèlegàli kiyè muɔ cɛ́n gèleʔ,nɛ́ míɛni kùlofɔliyɔ nɛ̄ yè nyàa yi wè muɔ míʔɛ yeri gèʔ.7 Nɛ́ ki cɛ́n pe nyɛ́nì Yakuba siimɛ cɛnminɛ bè,nɛ́ wi kòridiʔɛ cúʔɔ gè+.8 Fǎga ní weli tobilo kolimɔ tɔ́ri bè weli kúruguʔ !‑Ki yaʔa muɔ nyinidaaguugo ki‑ nɔ̀ weli nɛ̄ fáari !Nɛ́ ki cɛ́n weli ŋɔri ti tɔ̀ni nɛ̀ kúɔ wī.9 Te báan, ma pa weli sáʔa, weli suɔfɔli Kulocɛliɛ,muɔ míʔɛ ki kpuʔɔrɔ tire kɛnmɛ nɛ̄.‑Weli cò ma suɔ, ma weli kapiʔile kàsulugo suɔ gèmuɔ míʔɛ kire kɛnmɛ nɛ̄ !10 Gáa nɛ̄ kùlogolo kálì siɛnnɛ pe bága ki juu bé jo:«Sé pe Kulocɛliɛ wi yē ?»Kùlogolo ke 'yɛli ke‑ ti lúʔu, weli nyaamɛ nɛ̄ bè,kɛnmɛ bíì nɛ̄ Kulocɛliɛ nɛ̂ wi baakuɔlɔ kùu fuʔɔ tɔ́n gè.11 ‑Kasuulebile pe kɔnwaara yaʔa dè ti‑ yɛ̀ bè nɔ̀ muɔ nɛ̄ !Bàli nɛ̄ pe yé kàyuʔu juu gè nɛ̀ ceri bè pe kpúu bèle,dí muɔ ŋɔri kɔli ki sí pe suɔ !12 ‑Tiʔɛligɛlɛ fuʔɔ tɔ́n gè weli tɛ́ninyɛninɛ mɛ́ bèle tɔliyɔ kɔlisiin,gàli ní pe 'muɔ tiʔɛlɛ wè, mi Kàfɔli.13 Weli bálì bīɛlɛ muɔ siɛnnɛ bèle, sìnbatogo gáà muɔ nɛ nári gè,weli béri muɔ míʔɛ gbùʔɔrɔ́ gè lɛ̀lɛ ó lɛ̀lɛ nī,weli béri ki nyu kɛ̀ngɛlɛ ke mìɛni mɛ́gàa ki 'ki yaʔa weli nɛ muɔ gbùʔɔrɔ́ wè.
         
            
               	Wéli baa 50.1 kaliwɛgɛ ki táanmɛ gè.

               	Wéli baa Kaya 1.10.

               	Wéli baa Kùlo2 25.8-10; Kaj2 36.17-19; Zer 52.12-14.

               	Wéli baa Zer 14.16.

               	Wéli baa 44.13; Dan 9.16.

               	Koliyo 6 nɛ́ 7 wuʔu nɛ̄ gè, ki 'juu baa Zer 10.25.

            

         
      

   
      
         80
Kulocɛliɛ yo, -ki yaʔa weli- koli bɛn muɔ kúrugu !801 Ŋúnuŋuminɔ yiɛginiwɛ wuʔu gī. Pe 'ki ŋú nɛ́ yékpoli ní nàa ni 'jo: «Luʔɔ kácunʔɔ».
         Nyakungɛngɛ siɛnrɛ+. Asafi+ ŋúnudanʔa gī gàa pe ŋú nɛ́ yakpuɔnrɔ ní dè.2 Isirayɛliyé nàʔavɔli yo, ‑líiye cáan weli mɛ́,muɔ ŋáà ma 'Yusufu+ siimɛ yiʔɛ kínigi gè majo sìnbatogo gī gè.Muɔ ŋáà wī tɛ́niwɛ seribɛnnɛ+ nɛ̄ bèle, ‑muɔ kpìɛnmɛ cáan bè weli nɛ̄.3 ‑Muɔ ŋɔri tíʔɛ dè ma weli suɔ weli tobilo siimɛ nyaamɛ nɛ̄ bè:Ɛfirayimi wè, Bɛnzamɛ, nɛ́ Manase ní wè+.4 Kulocɛliɛ yo, ‑ki yaʔa weli‑ koli bɛn cígini !‑Weli wéli nɛ́ funjɛ̀ngɛ ní, bà weli bé suɔ.5 Yewe yo, Kulocɛliɛ ŋáà wī Nyìʔɛnɛ Kapiɛngbuɔnnɔ Kàfɔli wè,lɛ̀lɛ jori nī muɔ fungo ki bé yɛ̀ kpuʔɔmuɔ siɛnnɛ náarigɛ kúrugu gè ?6 Muɔ 'kɔnrɔ tire kɛn pe mɛ́ majo yaliire dī,nɛ́ sí ki yaʔa a muɔ 'pe yéturo le dè yalege nī fúɔa ti 'niʔɛ, a pe 'ti gbuɔ.7 Weli tɛ́ninyɛninɛ piyē nɛ túngu nɛ́ pìye ní bè weli kùlo líɛ lè,a weli leguulo pe 'kò nɛ pìye nyíɛnɛ weli nɛ̄.8 Kulocɛliɛ ŋáà wī Nyìʔɛnɛ Kapiɛngbuɔnnɔ Kàfɔli,‑ki yaʔa weli‑ koli bɛn cígini !‑Weli wéli nɛ́ funjɛ̀ngɛ ní, bà weli bé suɔ.9 Muɔ cé ɛrɛzɛn fétirige+ píle gè nɛ̀ kɔ́n Ezipiti kùlo nī lè,nɛ́ kùlogolo siɛnfeliye cìra yè ki yiʔɛ mɛ́ gè, nɛ́ koli nɛ̀ ki cɔ́ri baa.10 Muɔ yé siʔi gbòbori ki mɛ́, a ki 'fìin nɛ̀ nìre wáa dàala nī lè.A ki 'yɛ̀ nɛ̀ kùlo nyì lè.11 A ki nyúmɔ pi 'yɛ̀ nɛ̀ nyaguruyo tɔ́n yè,ki lère ní dè nɛ tári sɛdiri tiikpaʔaliyɛ nɛ̄ yè.12 A ki lère ti 'yɛ̀ fúɔ nɛ̀ sɛ́nì nɔ̀ Cɛngɛnyɛnijiinmɛ kuʔɔjii nɛ̄ wè,a ki lèbunro tire 'kɛ́ nɛ̀ sɛ́nì nɔ̀ Efirati cáʔa nɛ̄ gè+.13 Gáa sí nɛ̄ muɔ 'kàwiiye fùru kàkɛngɛ nɛ̄ gè,a kire ki 'yaʔa bàli pe mìɛni pe 'tóri bèle koligo nī gè,a pe 'kò nɛ ki yasɛnrɛ cuu dè ?14 A nyàʔatiɛligɛ ki pɛ́nì siʔi cúʔɔ gè,a nyàʔayɛrɛ ti mìɛni 'kò nɛ ki káa.15 Kulocɛliɛ ŋáà wī Nyìʔɛnɛ Kapiɛngbuɔnnɔ Kàfɔli wè,koli ma pɛn, weli nɛ muɔ fiɛn wī  !Bè muɔ yaʔa baa nyìʔɛnɛ nī lè, ma ki wéli !Ma fétirige gáà wéli gè ma ki píle ma suɔ,16 gàa muɔ kàliige kɔli ki 'cɔ́ri gè,fétiribungo gáà nī muɔ tíimɛ 'ŋɔri nyɔ́gɔ dè.17 Ki n'gɛ, kàsun ki 'muɔ ɛrɛzɛn fétirige sórigo gè,a siɛnnɛ pe 'ki ceri.Muɔ siɛnnɛ piyē nɛ córi muɔ funyɛrigɛ kɛnmɛ nɛ̄ bè.18 ‑Muɔ kɔli taʔa gè siɛn nɛ̄ wè ŋáa wī muɔ kàliige mɛ́ gè,lewiiwe ŋáà nī muɔ 'ŋɔri nyɔ́gɔ dè+.19 Bà kire bé ki yaʔa weli sǐ ní líili muɔ nɛ̄ cíginiʔ.‑Ki yaʔa weli‑ kò sìi nɛ̄, bà weli béri muɔ míʔɛ yeri gè bèri muɔ náari.20 Yewe yo, Kulocɛliɛ ŋáà wī Nyìʔɛnɛ Kapiɛngbuɔnnɔ Kàfɔli wè,‑ki yaʔa weli‑ koli bɛn muɔ mɛ́ !Weli wéli nɛ́ funjɛ̀ngɛ ní, bà weli bé suɔ.
         
            
               	Wéli baa 60.1 kaliwɛgɛ ki táanmɛ gè.

               	Wéli baa 50.1 kaliwɛgɛ ki táanmɛ gè.

               	Yusufu wi yé puu Ɛfirayimi nɛ́ Manase tuu. Bɛ̀ tiʔɛ gáà kiī nɛ nyu wi wuʔu nɛ̄ gè,
                     ki bé gbɛ̀ nyaa kiī nɛ nyu nɛ saaya tùluyo kiɛ tìí yè nyàa yi 'puu cɛngɛnyɛnifoligɔlimɛ
                     kàmɛgɛ kɔli mɛ́ gè, kùlo nī lè. Ki bé ní gbàri nyu Isirayɛliyé pe mìɛni wuʔu nɛ̄ gè,
                     nɛ́ ki cɛ́n Yusufu tuu Yakuba wè, wi yé pɛ́nì wi kínige nɛ̀ jo wi yē wire jaaliɛwɛ
                     (wéli baa Sél 48.5; Kaj1 5.1).

               	Sɛribɛnnɛ pe yé puu kóridarigɛlɛ nyakungɛngɛ finʔɛgɛ naamɛ gè (wéli baa Yir 25.22; Kùlo1 6.23-28).

               	Saaya tùluyo nyáà taanri yè, yire yi 'puu nɛ tári nyakungɛngɛ finʔɛgɛ kúrugu gè a
                     pe gbɛ̀ni waa koligo nɛ̄ gè Kanaa kùlo mɛ́ lè (wéli baa Tɔ́r 10.21-24).

               	Fétirige gè kiī nɛ Isirayɛliyé kɛnmɛ tìí bè (wéli baa Eza 5.1-7; 27.2-6; Zan 15.1-10).

               	Kire kuʔɔjii ŋáà wè nɛ́ cáʔa ní gè, yi 'puu nɛ Isirayɛli kùlo láʔagɛlɛ tìí gèle, Dawuda
                     lɛ̀lɛ nī lè nɛ́ Sulomani kùlofɔlimɔ lɛ̀lɛ nī lè.

               	Siɛnnɛ pálì nɛ ki sɔ̀ngí nɛ́ jo tiʔɛ gáà siɛnrɛ tiī nɛ nyu kùlofɔli wi wuʔu nɛ̄ gè.
                     Pàli nɛ ki sɔ̀ngí nɛ́ jo ki nɛ nyu Isirayɛli tògo wuʔu nɛ̄ gè, majo dùʔɔ siɛn nigbe
                     wī.

            

         
      

   
      
         81
A mi siɛnnɛ pe yé fɔ̀li nɛ lúru m'mɛ́ wè o !811 Ŋúnuŋuminɔ yiɛginiwɛ wuʔu gī, gàa pe 'ŋú nɛ́ Gatiyé gɔri ní wè+. Asafi wuʔu gī+.2 Yeri fundaanra yékpuʔulo wáari Kulocɛliɛ kɔli mɛ́ gè;wire wī weli ŋɔri dè !ʔaan, yeri kòkuʔulo wáari Yakuba Kulocɛliɛ mɛ́ wè !3 Ye‑ ŋúnugo káà le, yeri pìnbile kpúɔn lè,yeri gɔripile tàanna kpúɔn lè, nɛ́ màʔagɛlɛ bɔ̀licɛrigɛ ní gè.4 Ye‑ kàkpanʔa wíi gè yevɔngɔ yiri lɛ̀lɛ nī lè+ nɛ́ nzùʔu lɛ̀lɛ nī lè,weli fundaanra tánʔagbuɔlɔ cɛngɛ nī gè+.5 Nɛ́ ki cɛ́n kiī fànʔa kaala Isirayɛli siɛnnɛ mɛ́ bèle;Yakuba Kulocɛliɛ wi kàyuʔu siɛnrɛ dī.6 Kire yē nyakungɛngɛ siɛnrɛ dáà wi 'tɛ́ngɛ Yusufu narigɛ nī gè,bà Kulocɛliɛ wi yé kɛ́ nɛ̀ sɛ́nì tuu Ezipiti kùlo nɛ̄ lè+.Mi nyasiɛnrɛ táà lúʔu dàa miì cɛ́n dèʔ,7 a ti 'jo: «Mi nyɛ́nì tugoro tìrige dè yeli fíkɛnyɛ nɛ̄ yè,mi nyɛ́nì yeli kiyɛ yige yè sùkulomɔ gòcaaya nī yè+.8 Bà yeli yé puu funbiɛnrɛ nɛ̄ dè, a yeli 'mi yeri á mi 'yeli líɛ nɛ̀ yige+.A mi 'lúʔu yeli mɛ́ mi làridiʔɛ nī gè, kàsakpɛnigɛ nī gè+.Baa Mɛriba luɔyɔ tiʔɛ nī gè, a mi 'yeli puu nɛ̀ wéli+. Ye‑ ŋɔ́ cɛ̀.9 Kire nɛ̄ a mi 'yeli yɛ: ‹Yeri lúru, mi siɛnnɛ, m'bé juu bè yeli sɔ̀mi.Cí, Isirayɛli, a ki yé nyaa muɔ yé fɔ̀li nɛ lúru m'mɛ́ wè o !10 Kiì yɛli pe 'kulocɛliɛ wáà nyaa yeli sunʔɔmɔ nīʔ !Muɔ sì yé cɛ́nì yɛli bè káguro cáan kùlo láà kulocɛliɛ yiʔɛ mɛ́ʔ+ !11 Mi yē Yewe, muɔ Kulocɛliɛ wè. Mi 'muɔ yige Ezipiti kùlo nī lè+.‑Muɔ nyuɔ múgu gè kpuʔɔ dí mi sí ki nyì !›12 Kire nɛ́ ki mìɛni, mi siɛnnɛ pe sì mi siɛnrɛ lúʔu dèʔ, Isirayɛli sì fɔ̀li mi nɛ̄ʔ+.13 Kire nɛ̄ a mi sí pe yaʔa pe ngbóluʔubinʔɛnɛ nī gèle;pe nyɛ́nì taʔa pe nyɛ́ni kele nɛ̄ gèle.14 Cí ! A mi siɛnnɛ pe yé fɔ̀li nɛ lúru m'mɛ́ wè o !A Isirayɛli 'puu nɛ tári mi koligo nī gè o+ !15 Kiǐ cî puu m'mɛ́ yafiɛn bè pe leguulo kùru bèle bè kɛn pe mɛ́ʔ,mi cî mi kɔli yiʔɛ gè bè taʔa pe parifɔlilɔ nɛ̄ bèle !16 Bàli 'mi Yewe sì dɛ́ni wèʔ, peli béri gbɔbilɔ mi yiʔɛ mɛ́ gè;pe faʔama pi bé puu lɛ̀lɛ ó lɛ̀lɛ nī+.17 Gàa ki 'Isirayɛliyé kúɔ bèle,mi cî de pe nyuɔyɔ kɔ̀ngí yè nɛ́ yaliicɛ̀nrɛ ní,bé pe tín nɛ̀ sárigɛ ní gè gàa ki kɔ́ngi nyaguruwiʔi nī gè+.»
         
            
               	Wéli baa 8.1 kaliwɛgɛ ki táanmɛ gè.

               	Wéli baa 50.1 kaliwɛgɛ ki táanmɛ gè.

               	Wéli baa Lev 23.24; Tɔ́r 10.10; 29.1.

               	Náʔa gè kiī nɛ nyu Kpátaapigele Fundaanra tánʔagbuɔlɔ wuʔu nɛ̄ gè. Wéli baa Yir 23.14; Lev 23.33-44; Tɔ́r 29.12-39; Fàn 16.13-15. Ki 'puu nɛ séligi yiɛlɛ ni yeye kɔlisiinwuʔu nɛ̄ gè, yevɔngɔ yiri lɛ̀lɛ nī lè. Fundaanra
                     dàa ti 'puu míɛni bè Kulocɛliɛ wi kacɛ̀ngɛ cɛ́n gè yaliire líɛ lɛ̀lɛ nī lè.

               	Náʔa gè, Yusufu narigɛ kiī nɛ̄ Isirayɛliyé kɛ́nmɛ tíì bè bɛ̀ pe 'puu Ezipiti kùlo
                     nī lè. Wéli baa Yir 11.4.

               	Wéli baa Yir 1.11-14.

               	Wéli baa Yir 2.23-25.

               	Wéli baa Yir 19.16-19.

               	Wéli baa Yir 17.1-7; Tɔ́r 20.1-13.

               	Wéli baa Yir 20.3; Fàn 32.12; Ŋún 44.20; Eza 43.12.

               	Wéli baa Yir 20.2,3; Fàn 5.5-6.

               	Wéli baa Yir 32.1; Fàn 32.15,18; Kàs 1.25,30.

               	Wéli baa Fàn 5.29,33; 32.29; Eza 48.18.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: a Isirayɛliyé bé puu ŋɔ́daala nɛ̄ lɛ̀lɛ ó lɛ̀lɛ nī.

               	Wéli baa Fàn 32.13-14.

Kulocɛlɛlɛ nɛ kàyuʔu nyu gè kàyuʔujuufɔlilɔ nɛ̄ bèle821 Asafi ŋúnudanʔa gī gàa pe ŋú nɛ́ yakpuɔnrɔ ní dè+.Kulocɛliɛ wi 'yéri wi nàkpanʔa nī gè wi gboli sunʔɔmɔ nī bè;kulocɛlɛlɛ sunʔɔmɔ nī bè, wiī nɛ kàyuʔu nyu gè+:2 «Lɛ̀lɛ jori nī yeli béri kàyuʔu nyu gè sínnɛfun wuʔu gè,béri tànʔa kanʔa siɛnpiile mɛ́ bèle ? Ye‑ ŋɔ́ cɛ̀.3 Yeri kàyuʔu nyu gè nɛ́ sínmɛ nífɔ̀ngɔfɔlilɔ mɛ́ bèle nɛ́ círile ní bèle,yeri kányiʔɛ nyu gè de síngifuunmɔfɔlilɔ mɛ́ bèle nɛ́ bàli ní pe 'wuʔɔ bèle+.4 Ye‑ fɔ̀ngɔfɔlilɔ píle bèle ye suɔ, nɛ́ fùrɔgɔfɔlilɔ ní bèle,ye‑ pe yige siɛnpiile kiyɛ nī yè.5 Kàyuʔujuulo bálì piyē sícilimɛ fùn, piyē yafiɛn cɛ́nʔ.Piyē nɛ kúrugi nɛ mári yebilige nī gè,nɛ̀ ki taa duniya kàkpuɔnnɔ pe mìɛni yē nɛ cúungu.6 Mi Kulocɛliɛ wè+, mi sí cé ki juu nɛ́ jo: ‹Yeli yē kulocɛlɛlɛ,ʔaan, wire ŋàa wī Duniya wi Mìɛni Nyùgo nɛ̄ gè,ye mìɛni yē wi jaala+.7 Cíʔ ! ʔmʔm ! Yeli míɛni bé kùu bɛ̀ lewiile tíɛlɛ bèle,yeli mìɛni bè tuu bɛ̀ duniya kàfɔlilɔ tíɛlɛ bèle.› »8 Kulocɛliɛ yo, ma yɛ̀ ! Ma kàyuʔu juu gè dàala siɛnnɛ nɛ̄ lè !Nɛ́ ki cɛ́n kùlogolo ke mìɛni yē muɔ wuʔulo+.
         
            
               	Wéli baa 50.1 kaliwɛgɛ ki táanmɛ gè.

               	Wéli baa Eza 3.13; 66.16.

               	Wéli baa Yir 22.21-22; Fàn 24.17; Ŋún 140.12; Eza 1.17; 3.14-15; 11.4; Zer 5.28; 22.3,16.

               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Zezi wi 'ki juu baa Zan 10.34.

               	Wéli baa Tìɛ 11.15.

Kulocɛliɛ yo, pa weli leguulo cúʔɔ bèle831 Ŋúnugo gī. Asafi+ ŋúnudanʔa gī gàa pe ŋú nɛ́ yakpuɔnrɔ ní dè.2 Kulocɛliɛ yo, kiì yɛli muɔ kò pìiriwe mmɛ gèʔ !Fǎga pìiri píaa mmɛ gèʔ !Fǎga ki yaʔa muɔ sǐ yakaa kpíʔileʔ !3 Nɛ́ ki cɛ́n muɔ leguulo piyē nɛ tùngú nɛ mári;bàli muɔ 'biɛn bèle, piyē nɛ fíkɛnyɛ wúʔuro yè.4 Piyē nɛ pìye nyaʔa nɛ sícilibiʔi kele nyu muɔ siɛnnɛ nɛ̄ bèle,piyē nɛ nyalere kele kpínʔinibàli nɛ̄ pe woli ni 'kpúʔɔ muɔ mɛ́ lè.5 Pe nɛ̂ ki juu níɛ̀ jo: «Yeri báan we pa pe cɛrigɛpe fǎga ní kò kùlo cíginiʔ !Kiì yɛli siɛn ní sɔ̀ngi bè taa nɛ́ Isirayɛli míʔɛ ní gèʔ !»6 Kire siɛnnɛ bálì bèle pe 'ki juu làrimɛ nī nɛ̀ bìɛ ti nɛ̄nɛ̀ nyakungɛngɛ kpíʔile muɔ nɛ̄:7 Edɔmiyé bèle+, nɛ́ Simayirayé bèle+,nɛ́ Mowabiyé bèle+ nɛ́ Agariyé bèle+,8 nɛ́ Gebali wuulo bèle+, nɛ́ Amɔyé bèle+, nɛ́ Amalɛkiyé bèle+,nɛ́ Filisitiyé bèle+ nɛ̀ fàri Tiiri kàʔa+ tɛ́nivɔlilɔ nɛ̄ bèle,9 nɛ́ míɛni Asiri kùlo+ ni 'fàri pe nɛ̄,bè Lɔti siimɛ+ sáʔa bè nɛ́ pe ŋɔri kɔli ní gè.10 ‑Pe cò ma yɛli nɛ́ kɛnmɛ bíì ní muɔ yé Madiyanyé cò bèle+,bà míɛni muɔ cé kapiɛngbuɔnnɔ kàfɔli Sisera cò wè,nɛ́ kùlofɔli Yabɛn ní wè+, baa Kisɔn kápaligɛ tiʔɛ nī gè.11 Muɔ nyɛ́nì pe cúʔɔ baa Ɛni Dɔri kàʔa tɛ́nimɛ+ nī bè,a pe 'kò nɛ̀junʔɔ dàala nɛ̄ lè.12 Ma pe siɛnkpolilo kpíʔile bèlekɛnmɛ bíì nɛ̄ muɔ cé kàfɔli Worɛbinɛ́ kàfɔli Zebi kpíʔile wè,nɛ́ pe fànʔafɔlilɔ pe mìɛni ní bèle,kɛnmɛ bíì nɛ̄ muɔ cé kàfɔli Zebakinɛ́ kàfɔli Salimuna kpíʔile wè+.13 Peli bálì pe puu nɛ ki nyu nɛ́ jo:«We‑ Kulocɛliɛ kòridiɛyɛ líɛ yè yi‑ kò weli woyo.»14 Kulocɛliɛ yo, ‑pe kpíʔile bɛ̀ káfalijuulo cúbugo tíɛlɛ,bɛ̀ nyàsige tíɛlɛ gàa káfaligɛ ki 'líɛ gè,15 majo bɛ̀ kákpuɔ tíɛlɛ gàa kàsun ki sórigi gè,bɛ̀ nyaguruyo tíɛlɛ nyàa kàsunjemunɔ cî pɛ́nì sórigo péwu gè.16 Ma taʔa pe nɛ̄ nɛ́ muɔ káfaligbuʔɔ ní gè !‑Fíɛrɛ wáa pe nɛ̄ nɛ́ muɔ kàsakpiile káfaligɛ ní gè !17 ‑Ki yaʔa fìɛrɛ‑ tɔ́n pe yiɛyɛ nɛ̄ yè,kire ga buu pe‑ sí yiʔɛ muɔ Yewe kɔli mɛ́ gè !18 ‑Ki yaʔa pe‑ faʔama taa, dí fíɛgbuɔrɔ‑ pe cò súuri,dí fìɛrɛ‑ tɔ́n pe nɛ̄ pe‑ sí kùu !19 Pe‑ sí ki cɛ́n muɔ nigbe wī Yewe wè,muɔ nigbe wī Duniya wi Mìɛni Nyùgo nɛ̄ gè, dàala ni mìɛni nɛ̄ lè !
         
            
               	Wéli baa 50.1 kaliwɛgɛ ki táanmɛ gè.

               	Edɔmiyé pe 'puu Ezawu siimɛ wuulo bīɛlɛ (wéli baa Sél 25.30; 27.38-39); pe 'puu tɛ́ninɛ Yasuʔɔniʔɛgɛ kuʔɔjii lìʔɛlɛ nī, kàliige mɛ́.

               	Simayirayé bèle: Birayima jaa Simayira siimɛ wuulo bīɛlɛ (wéli baa Sél 25.12-18); pe 'puu nɛ tɛ̀ní nɛ mári baa waama kùlo nī lè.

               	Mowabiyé bèle: Lɔti siimɛ wuulo bīɛlɛ; pe 'puu tɛ́ninɛ Yasuʔɔniʔɛgɛ kuʔɔjii lìʔɛlɛ nī, cɛngɛnyɛnifoligɔli
                     mɛ́ gè (wéli baa Sél 19.37-38).

               	Agariyé bèle: Míʔɛ káà kiiyɛ ki 'puu gàa nɛ̄ pe 'puu nɛ Simayira saaya tùluyo wuulo yeri bèle; Simayira
                     yàa wi 'puu Agari wè. Pe 'puu nɛ tɛ̀ní nɛ mári baa waama kùlo nī lè, Zurudɛn cáʔa
                     kúrugu gè cɛngɛnyɛnifoligɔli mɛ́ gè (wéli baa Kaj1 5.10,19-20).

               	Gebali: Pàli 'jo dí Gebali tɛ́nimɛ pi 'puu Yasuʔɔniʔɛgɛ kuʔɔjii lìʔɛlɛ nī, kàliige mɛ́. Pàli
                     'jo ki tiʔɛ kire ki 'puu Bibilosi kàʔa gè, gàa ki 'puu Fenisii kùlo nī lè (wéli baa
                     Ezek 27.9).

               	Amɔyé bèle: Lɔti siimɛ wuulo bīɛlɛ; pe 'puu tɛ́ninɛ Zurudɛn cáʔa kúrugu cɛngɛnyɛnifoligɔli mɛ́
                     gè. Wéli baa Sél 19.36-38. 

               	Amalɛkiyé bèle: Pe 'puu tɛ́ninɛ Zuda kùlo lìʔɛlɛ nī, kàliige mɛ́; pe 'puu nɛ tɛ̀ní nɛ mári baa waama
                     kùlo nī lè (wéli baa Sél 14.7).

               	Filisitiyé pe 'puu tɛ́ninɛ Zuda kùlo lìʔɛlɛ nī, cɛngɛnyɛnijiingɔli mɛ́ gè.

               	Tiiri kàʔa: Ki 'puu Fenisii kùlo nī lè, Cɛngɛnyɛnijiinmɛ kuʔɔjii gògogo nɛ̄ gè.

               	Asiri kùlo: Wéli baa Sél 10.11.

               	Wéli baa koliyo 83.7 nɛ́ 83.8 kaliwɛgɛ táanmɛ gè, nɛ́ Sél 19.30-38.

               	Kiī nɛ nyu tiʔɛ gáà nī gè bà Zediyɔn yé pe jáa bèle (wéli baa Kàyu 6–8).

               	Yabɛn wi 'puu Kanaayé kùlofɔli wáà, Sisera wire 'puu wi kapiɛngbuɔnnɔ kàfɔli. Debora
                     yé pe jáa (wéli baa Kàyu 4–5; Sam1 12.9).

               	Kire tiʔɛ nī, bàli pe 'fɛ̀ kapiɛnnɛ náà nɛ̄ lè, a pe 'pe cò nɛ̀ pe kpúu baa.

               	Worɛbi nɛ́ Zebi, nɛ́ Zebaki nɛ́ Salimuna wè, pe 'puu Madiyanyé kàfɔlilɔ nɛ́ kùlofɔlilɔ
                     bálì Zediyɔn yé jáa bèle (wéli baa Kàyu 7.25; 8.5). Koliyo 11 nɛ́ 12 tiʔɛ nī gè, wéli baa Kàyu 7–8.

Fundaanra tánʔagbuɔlɔ ŋúnuyɔ a piyē nɛ waa Gbùʔɔrɔsaʔa mɛ́ gè841 Ŋúnuŋuminɔ yiɛginiwɛ wuʔu gī. Kore jaala+ ŋúnudanʔa gī gàa pe ŋú nɛ́ yakpuɔnrɔ ní dè, Gatiyé gɔri+ ní wè+.2 Muɔ Kòridiʔɛ ki 'mi sɔ́migɔ nɛ̀ dɛ́ni !Muɔ wuʔu gī, Yewe ŋáà wī Nyìʔɛnɛ Kapiɛngbuɔnnɔ Kàfɔli wè !3 Yewe yo, mi fungo ki wári nɛ̀ tóri bɛ̀ ki láa yē mi nɛ̄bè jíin baa muɔ Gbùʔɔrɔsaʔa ki dàliyɛ nī yè,mi fungo nɛ́ mi céri tiī nɛ fundaangbuɔrɔ kpínʔiniKulocɛliɛ wowiiwe kúrugu wè.4 Sínjapile tíimɛ ni nɛ̂ kòridiʔɛ taa gè,gànlɛlɛ míɛni ni nɛ̂ ni saʔa faan gè níɛ ni pìile sii bèle,baa muɔ gbùʔɔrɔdiɛyɛ táanni yè,Yewe ŋáà wī Nyìʔɛnɛ Kapiɛngbuɔnnɔ Kàfɔli wè,mi Kùlofɔli nɛ́ mi Kulocɛliɛ !5 Bàli pe kòrí muɔ saʔa nī gè, peli wuʔu kiī tànʔa.Piyē nɛ muɔ gbùʔɔrɔ́ lɛ̀lɛ ó lɛ̀lɛ nī lè. Ye‑ ŋɔ́ cɛ̀.6 Siɛnnɛ bálì pe nɛ̂ pe ŋɔri taa dè muɔ nī wè, peli wuʔu kiī tànʔa;pe funyɔ yiī gbòboriyaʔaya bè Siyɔn kàʔa koligo tánʔa gè.7 A piyē nɛ tòrí Baka jùlɔgɔ+ tiʔɛ nī gè, ki tiʔɛ ki nɛ̂ kò lawiʔile;kàsaaya nyáà yi tun mbeligele lɛ̀lɛ nī lè,yire nɛ̂ jùlɔgɔ nyì gè a ki nɛ̂ kò kápaligɛ+.8 A pe tári nɛ sìʔɛrɛ cɛ̀cɛ wè, kàa níɛ fàri pe ŋɔri nɛ̄ dèfúɔ pe sa nɔ̀ Kulocɛliɛ yiʔɛ mɛ́ gè Siyɔn kàʔa nī gè.9 Yewe yo, Kulocɛliɛ ŋáà wī nyìʔɛnɛ kapiɛngbuɔnnɔ Kàfɔli yo,‑mi náarigɛ lúʔu gè;Yakuba Kulocɛliɛ yo, ma líiye cáan mi mɛ́. Ye‑ ŋɔ́ cɛ̀.10 Kulocɛliɛ, ‑kùlofɔli wéli wè,wire ŋáà wī weli timɔzigege gè nɛ̀ weli tɔ́n wè;‑kùlofɔli wéli wè nɛ́ funjɛ̀ngɛ ní, wire ŋáà muɔ 'nyíɛnɛ nɛ̀ kɔ̀n wè.11 ʔé, a mi 'cɛngɛ nigbe kúɔ muɔ Gbùʔɔrɔsaʔa dàliyɛ nī yè,kire 'pɔ́ri nɛ̀ tóri cɛnyɛ sirakogunɔ nɛ̄ kayɔbigɔ káà mɛ́.Ki 'mi dɛ́ni mi‑ yéri Kulocɛliɛ saʔa wìile nī lèsɛ́ni mi sa tɛ́ni funbiiyefɔlilɔ fɛ̀ni saaya laara yè.12 Nɛ́ ki cɛ́n Yewe Kulocɛliɛ wiī cɛngɛ weli mɛ́, nɛ́ ní timɔzigege.Wiī nɛ kpuʔɔrɔ kanʔa níɛ kacɛ̀ngɛ kpínʔini,wi wè nɛ cìʔí bè yacɛ̀nrɛ kɛnʔbàli mɛ́ pe tári wi koligo nī gè nɛ́ funviige ní gè.13 Yewe ŋáà wī Nyìʔɛnɛ Kapiɛngbuɔnnɔ Kàfɔli wè,ŋàa wi 'wi sɔ̀ngirɔ taʔa dè muɔ nɛ̄ wè, wi wuʔu kiī tànʔa !
         
            
               	Wéli baa 42.1 kaliwɛgɛ ki táanmɛ gè.

               	Wéli baa 8.1 kaliwɛgɛ ki táanmɛ gè.

               	Wéli baa 42.1 kaliwɛgɛ ki táanmɛ gè.

               	Baka míʔɛ ki kɔri wi bé gbɛ̀ puu «yéturo», kire ga laa tiige káà míʔɛ gè.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: siɛntaanra.

Yewe yo, koli ma nyuɔ weli nɛ̄ !851 Ŋúnuŋuminɔ yiɛginiwɛ wuʔu gī. Kore jaala+ ŋúnudanʔa gī gàa pe ŋú nɛ́ yakpuɔnrɔ ní dè.2 Yewe yo, muɔ nyɛ́nì kacɛ̀ngɛ kpíʔile muɔ kùlo nɛ̄ lèa muɔ 'koli nɛ̀ Yakuba siimɛ kɔ́ri bè nɛ̀ pɛn,bàli pe 'puu sùkulolo bèle.3 Muɔ nyɛ́nì muɔ siɛnnɛ kolimɔ láʔa bè,muɔ 'pe kapiʔile ke mìɛni kàsulugo suɔ gè. Ye‑ ŋɔ́ cɛ̀.4 Muɔ nyɛ́nì muɔ fundanʔanigɛ láʔa gè pe nɛ̄;muɔ fungo ki cé yɛ̀ bɛ̀ kàsun tíɛlɛ, a muɔ 'koli nɛ̀ ki tìrige pe kúrugu.5 Weli suɔfɔli Kulocɛliɛ yo, ‑weli yaʔa weli koli bè pɛn !Koli ma muɔ funbiɛnrɛ láʔa dè weli nɛ̄ !6 Muɔ bé ní kò lé muɔ fundanʔanigɛ nɛ̄ gè súuri weli kɔli mɛ́ gè ?Muɔ bé ní muɔ funyɛrigɛ yaʔa gè weli nɛ̄ súuri lékɛ̀ngɛlɛ ke mìɛni nī lé ?7 Muɔ sǐ ní koliʔ ŋɔri nyɔ́gɔ weli nī lé,kire ga buu muɔ siɛnnɛ pe‑ kò fundaanra nɛ̄ muɔ nī ?8 Yewe yo, ‑muɔ bànguɔ dɛ́nigɛ tìɛ gè weli nɛ̄ !‑Muɔ suɔlɔ kɛn lè weli mɛ́ !9 M'béri ki lúru gàa Kulocɛliɛ bé juu gè+:Yewe nɛ nyu bè yanyige kpíʔile wi siɛnnɛ mɛ́ bèle,peli bálì pe 'pìye puɔ wi nɛ̄ wè+.Gìi sí gī baa gè, kiì yɛli pe‑ ní koli pe ledomɔ kúrugu bèʔ+ !10 ʔaan, wi suɔlɔ ni nyɛ́nì kpɔni pe nɛ̄, bàli pe wi fìʔɛ́ bèle,kire ga buu wi kpuɔmɔ pi‑ kò weli kùlo nī lè.11 Wi bànguɔ dɛ́nigɛ gè nɛ́ kányiʔɛ ní gè, yi 'yìi kpàli,wi sínmɛ bè nɛ́ wi yanyige ní gè, ti 'tìi wáa nɛ̀ mígi.12 Kányiʔɛ ki nɛ̂ fìin dàala nɛ̄ lè, sínnɛ ni nɛ̂ tìgi nyìʔɛnɛ nī lè.13 ʔaan, Yewe wi bé ki kɛn gàa ki 'nyuɔ gè+;weli dàala ni bé yaliire kɛn dè.14 Sínnɛ niī nɛ tári wi yiʔɛ mɛ́ gè+,bè wi yedaʔala tóridiɛyɛ gbòbori yè.
         
            
               	Wéli baa 42.1 kaliwɛgɛ ki táanmɛ gè.

               	Wéli baa Yab 2.1.

               	Wéli baa Zaka 9.10. 

               	Wéli baa Piɛ2 2.21-22.

               	Wéli baa Zak 1.17.

               	Wéli baa Eza 58.8.

Mi Kàfɔli, -muɔ baakuɔwɔ suɔ wè !861 Dawuda náarigɛ gī.Yewe yo, ‑líiye cáan m'mɛ́, ma siɛnnugoro kɛn m'mɛ́ !Nɛ́ ki cɛ́n fuunmɔ nɛ́ fɔ̀ngɔ yē mi nɛ̄.2 Ma mi wéli, nɛ́ ki cɛ́n mi 'mìɛ puɔ muɔ nɛ̄ !Muɔ ŋáà wī mi Kulocɛliɛ wè, ma mi suɔ,mi ŋáà wī muɔ baakuɔwɔ wè,mi ŋáà wī mi 'mi sɔ̀ngirɔ taʔa dè muɔ nɛ̄ wè !3 Mi Kàfɔli, ma kpuʔɔrɔ taʔa dè mi nɛ̄,nɛ́ ki cɛ́n mi nɛ yékpoli wáari lè muɔ kúrugu cɛngɛ ó cɛngɛ.4 ‑Fundaanra kɛn muɔ baakuɔwɔ mɛ́ wè,nɛ́ ki cɛ́n mi 'mi fungo ki mìɛni yiʔɛ muɔ kɔli mɛ́, mi Kàfɔli.5 Nɛ́ ki cɛ́n, mi Kàfɔli, muɔ nyɛ́nì nyuɔ, muɔ nɛ ki yɛri.Bìli pe mìɛni bīɛlɛ pe muɔ fiɛn wè, muɔ bànguɔ dɛ́nigɛ kiī kpuʔɔ pe kɔli mɛ́ gè+.6 Mi náarigɛ lúʔu gè cɛ̀ngɛ, Yewe;ma líiye cáan mi mɛ́, mi nɛ muɔ fiɛn wī.7 Mi nɛ muɔ yeri mi fùrɔgɔ lɛ̀lɛ nī lè,nɛ́ ki cɛ́n muɔ bé mi náarigɛ cò gè.8 Mi Kàfɔli, wàa ní wè baa muɔ tíɛlɛ kulocɛlɛlɛ sunʔɔmɔ nī bèʔ.Yakaa wè baaʔ gàa ki bé gbɛ̀ tɔ́nminɔ nɛ́ muɔ kakpiʔiligele ní gèleʔ+.9 Kùlogolo gálì ke mìɛni muɔ 'faan gèle,ke béri báan de tun de cúbulo muɔ yiʔɛ mɛ́ gè,mi Kàfɔli, bé kpuʔɔrɔ taʔa muɔ míʔɛ nɛ̄ gè+.10 Nɛ́ ki cɛ́n muɔ nyɛ́nì kpúʔɔ, muɔ yē nɛ kakpoliyo kpínʔini.Muɔ nigbe wī Kulocɛliɛ wè+.11 Yewe yo, ‑mi tɛnmɛ muɔ koligo nɛ̄ gèkire ga buu mi de tári de síngi muɔ kányiʔɛ nī gè.‑Mi fungo yaʔa gè ki‑ puu nigbekire ga buu mi de fìʔɛ́ muɔ míʔɛ nɛ̄ gè.12 Mi Kàfɔli Kulocɛliɛ, je m'béri muɔ gbùʔɔrɔ́nɛ́ mi fungo ki mìɛni ní !M'béri kpuʔɔrɔ tari muɔ míʔɛ nɛ̄ gè súuri !13 Nɛ́ ki cɛ́n muɔ bànguɔ dɛ́nigɛ ki 'kpúʔɔ mi kɔli mɛ́ gè,a muɔ 'mi suɔ kusiʔi yebiliwuɔlɔ mɛ́ lè.14 Kulocɛliɛ yo, nìɛnyiɛnigɛfɔlilɔ pe 'yɛ̀ mi kúrugu,nɛ̀mɛfɔlilɔ gboli ni 'caa bè mi kpúu.Tiʔɛ wè muɔ mɛ́ʔ pe sɔ̀ngirɔ nī dèʔ.15 Nɛ̀ ki yaʔa muɔ wè, mi Kàfɔli wè,muɔ yē nyinidaaguugo Kulocɛliɛ,níɛ kpuʔɔrɔ kanʔa siɛnnɛ mɛ́ bèle.Muɔ fungo kiì yɛ̀ madɛniʔ;bànguɔ dɛ́nigɛfɔli wī muɔ wè, nɛ́ ní kányiʔɛfɔli+.16 Yiʔɛ mi kɔli mɛ́, ma kpuʔɔrɔ taʔa dè mi nɛ̄,‑muɔ ŋɔri kɛn dè mi mɛ́, muɔ baakuɔwɔ wè,ma sí mi suɔ, mi ŋáà wī muɔ baakuɔcuɔ wi jaa wè !17 ‑Fìɛ tìɛ mi nɛ̄ muɔ kacɛ̀ngɛ wuu wè,dí mi leguulo pe‑ wi nyaa, fìɛrɛ sí tɔ́n pe nɛ̄ !Nɛ́ ki cɛ́n muɔ wè, Yewe,muɔ ma mi suu níɛ mi fìɛlɛ́.
         
            
               	Wéli baa 86.15; 103.8; 130.4; 145.8,9; Yir 34.6; Zo 2.13.

               	Wéli baa 89.7; Yir 15.11; Fàn 3.24.

               	Ki siɛnrɛ ti 'juu baa Tìɛ 15.4. Wéli baa míɛni Ŋún 22.30; 65.3; 66.4; Eza 66.23; Zaka 14.16.

               	Wéli baa Fàn 6.4; Eza 37.16; 44.6,8; Kor1 8.4,6.

               	Wéli baa 86.5; 103.8,9; 145.8; Yir 34.6; Nɛy 9.17.

Siɛnnɛ pe mìɛni 'kɔ́n Siyɔn kàʔa mɛ́871 Kore jaala+ ŋúnugo gī. Ŋúnudanʔa gè gàa pe ŋú nɛ́ yakpuɔnrɔ ní dè.Yewe wi 'wi kàʔa tɛ́ngɛ gè nyaguruyo wàlidɛngɛyɛ nɛ̄ yè.2 Siyɔn kàʔa+ ki 'Yewe dɛ́ni wè nɛ̀ tóriYakuba kàaya yi mìɛni nɛ̄.3 Cí, muɔ ŋáà wī Kulocɛliɛ kàʔa gè,pe 'kpuʔɔrɔ kele nìʔɛgɛlɛ 'juu muɔ wuʔu nɛ̄ gè. Ye‑ ŋɔ́ cɛ̀.4 Kulocɛliɛ 'ki juu nɛ́ jo+:«Ezipiti kùlo lè+, nɛ́ Babilɔni kàʔa gè,yi kùlo siɛnnɛ piyē pàli sunʔɔmɔ nī, bàli pe 'mi cɛ́n bèle,nɛ́ míɛni Filisiti kùlo nɛ́ Tiiri kàʔa nɛ́ Kusi kùlo+ wuulo ní bèle+,mi 'ki juu pe wuʔu nɛ̄ gè nɛ́ jo: ‹Bàli bèle, peli nyɛ́nì sii baa Siyɔn kàʔa nī gè+.› »5 Siyɔn kàʔa wuʔu nɛ̄ gè, pe bé ki juu bé jo:«Siɛnnɛ pe mìɛni 'sii baa.Kulocɛliɛ ŋáà wī Duniya wi Mìɛni Nyùgo nɛ̄ gè,wire wi 'ki sɔ́migɔ nɛ̀ tɛ́ngɛ.»6 Bà Yewe 'kùlogolo sɛbɛ gèle,a wi 'ki juu ke mìɛni nigbe nigbewuʔu nɛ̄ gè nɛ́ jo:«Wàa nyɛ́nì sii Siyɔn kàʔa nī gè.» Ye‑ ŋɔ́ cɛ̀.7 Bà siɛnnɛ pe béri yúu béri ŋú bé jo:«Mi nìre+ ti mìɛni 'yiri muɔ nī.»
         
            
               	Kore jaala Wéli baa 42.1 kaliwɛgɛ ki táanmɛ gè.

               	Eburu siɛnrɛ ti 'ki juu nɛ́ jo: Siyɔn wìʔile. Keli ke 'puu nɛ kàʔa ki mìɛni tìí.

               	Weli 'tiʔɛ gáà siɛnrɛ taʔa dè baa bè ti lúʔugɛnnɛ cìile lè.

               	Eburu siɛnrɛ ti 'ki juu nɛ́ jo: Arakavi, gàa kiī fìɛ nɛ Ezipiti kùlo kɛnmɛ tìí bè.

               	Ki kùlo náà ni 'puu Nubi kùlo, nàa ni 'puu Siɛnnɛwuɔlɔ kùlo láà. Ni 'puu Niili cáʔa
                     ki kpàanjali nɛ̄ wè, Ezipiti kùlo lìʔɛlɛ nī lè, kàliige kɔli mɛ́.

               	Kùlogolo gàli wuʔu ki 'juu náʔa gè, keli yé puu Isirayɛliyé leguulo. Ke kùlogolo ke
                     'puu nɛ sìndɛngɛlɛ kɛnmɛ tìí bè.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: peli nyɛ́nì sii baa pe kùlo nī.

               	Eburu siɛnrɛ ti 'ki juu nɛ́ jo: lawiʔile. Kire yē nɛ yakaa sélimɛ kɛnmɛ tìí.

Wuʔɔgɔfɔli náarigɛ gè881 Ŋúnuŋuminɔ yiɛginiwɛ ŋúnugo gī. Kore jaala+ ŋúnudanʔa gī, gàa pe ŋú nɛ́ yakpuɔnrɔ ní dè, nɛ́ maana ní lè, fùrɔgɔ lɛ̀lɛ nī lè+. Emani wè, Ezirayé wuu wè+, wire sícilimɛ ŋúnugo+ gī.2 Yewe yo, mi suɔfɔli Kulocɛliɛ yo,mi nɛ yékpoli wáari lè muɔ kúrugu cɛngɛ ó cɛngɛ, ma mi suɔ;pìlige ó pìlige nī, mi nɛ̂ yéri muɔ yiʔɛ mɛ́ gè.3 ‑Ki yaʔa mi náarigɛ ki‑ kɛ́ fúɔ bè sa nɔ̀ muɔ nɛ̄ !Ma líiye cáan ma mi kɔngɔ lúʔu gè !4 Nɛ́ ki cɛ́n mi fungo ki 'tín wuʔɔgɔ nɛ̄ gè,a mi sìi wi 'nɔ̀ kusiʔi kanyuɔ nɛ̄ gè.5 Piyē nɛ mi tɔ́ri nɛ́ bàli ní pe tíri nyɛgɛ nī gè;mi 'kò nàgalirige káà tíɛlɛgàa nī ŋɔri ní wè nɛ tíin gèʔ.6 Mi yē kúbilo sunʔɔmɔ nī bè,majo bàli pe cî kpúu níɛ̀ pe sínge kpɔ̀ngɔlilɔ nī gèle,á muɔ 'fìʔɛ nɛ́ pe ní wè;pe nɛ̂ cúʔɔ nɛ̀ yiri muɔ kɔli nī gè.7 Muɔ 'mi nyɔ́gɔ kàwiʔi sícuugo nī gè,kùu yebiliwuɔlɔ laamɛ nī bè.8 Muɔ fundanʔanigɛ ki 'lúbugo nɛ̀ tóri mi nɛ̄,muɔ 'mi wuʔɔ nɛ́ muɔ lakuruyo yi mìɛni ní yènyàa nī mi nɛ yíbiri yè. Ye‑ ŋɔ́ cɛ̀.9 Muɔ 'pe líili mi nɛ̄, bàli pe 'mi cɛ́n bèle,a muɔ 'mi kpíʔile a mi 'kò laabiri yɛgɛ pe mɛ́;mi yē tɔ́nwɔ, mi sǐ ní gbɛ̀ yiriʔ !10 Mi nyapile ni 'fùrɔ wuʔɔgɔ kɛnmɛ nɛ̄ bè.Mi nɛ muɔ yeri cɛngɛ ó cɛngɛ, Yewe;mi 'kiyɛ cɛ̀li yè nɛ yaʔa muɔ mɛ́ súuri.11 Muɔ bága kakpuʔɔ kpíʔile lé kúbilo mɛ́ bèle ?Bàli pe 'kɛ́ bèle o, pe bé ní ga yéri lé bè muɔ gbùʔɔrɔ ? Ye‑ ŋɔ́ cɛ̀.12 Piyē nɛ muɔ bànguɔ dɛ́nigɛ wuʔu nyu gè lé cígini baa nyɛgɛ nī gè ?Piyē nɛ muɔ kányiʔɛ kaala wuʔu nyu gè lé baa kúbilo tiʔɛ nī gè ?13 Muɔ kakpoliyo yi bé ní gbɛ̀ cɛ́n lé yebilige nī gè ?Muɔ kasinnɛ ni bé ní gbɛ̀ cɛ́n lé fìʔɛrɛ kùlo nī lè ?14 ʔé, mi wè, mi nɛ muɔ yeri ma mi suɔ, Yewe !Sínbinimɛ táanni bè, mi náarigɛ ki níɛ yɛ̀gí muɔ yiʔɛ mɛ́ gè.15 Yewe yo, gáa nɛ̄ muɔ 'mi wáa ?Gáa nɛ̄ muɔ 'yiʔɛ làrigɛ gè mi nɛ̄ ?16 Nɛ̀ ki líɛ baa mi nàgapunmɔ lɛ̀lɛ nī lè,mi yē nɛ wuʔɔ; ki yé kò cɛ̀ri dí mi kùu wī.Mi nyɛ́nì muɔ sànviige wáa kele kpàri gèle nɛ̀ cò,mi 'nɔ̀ mi láʔala nɛ̄ lè.17 Muɔ fundanʔanigɛ kàsun kiī nɛ ŋu mi nɛ̄,muɔ fíɛrɛ kele ke mi 'cúʔɔ.18 Ke 'mi màʔa nɛ̀ suʔu bɛ̀ kàsakpiile luʔɔ tíɛlɛ,kiyē nɛ mi mári nɛ mi cílele kayɔbiyɔ yi mìɛni nɛ̄.19 Muɔ nyɛ́nì mi siɛndɛninɛ nɛ́ mi nàgorilo líili bèle mi nɛ̄,yebiliwuɔlɔ lire yákuɔ ni 'kò mi gbuɔnyɛni wè.
         
            
               	Wéli baa 42.1 kaliwɛgɛ ki táanmɛ gè.

               	nɛ́ maana ní lè, fùrɔgɔ lɛ̀lɛ nī lè: Eburu siɛnrɛ nī dè náʔa gè, siɛnrɛ dáà tiì fíligeʔ.

               	Wéli baa Kaj1 2.6; 6.18-22; 25.1,4.

               	Ki kɔri wiì fílige nɛ̀ cɛ́nʔ. Wéli baa 32.1 kaliwɛgɛ ki táanmɛ gè.

Yewe yo, sɔ̀ngi nɛ̀ taa nɛ́ muɔ nyakungɛngɛ ní gè891 Etan wè, Ezirayé wuu wè,+ wire sícilimɛ ŋúnugo gī+.2 Lɛ̀lɛ ó lɛ̀lɛ nī, m'béri muɔ Yewe bànguɔ dɛ́nigɛ kele ŋú gèle+;mi nyuɔ ki béri ki nyu kɛ̀ngɛlɛ ke mìɛni mɛ́bé muɔ kányiʔɛ wuʔu jáari gè.3 ʔaan, mi 'jo: muɔ bànguɔ dɛ́nigɛ gè, muɔ ki 'tɛ́ngɛ ki‑ puu súuri,muɔ kányiʔɛ kaala lè, muɔ 'ni tɛ́ngɛ baa nyìʔɛnɛ nī lè.4 Muɔ 'ki juu nɛ́ jo: «Mi nyɛ́nì nyuɔ kún nɛ̀ kɛn mi siɛnnyiɛnɛgɔnwɔ mɛ́ wè,mi nyɛ́nì nyuɔ fɛ̀ni mi baakuɔwɔ Dawuda mɛ́ wè, nɛ́ jo:5 ‹M'béri muɔ siimɛ tùlugo wuulo peli tɛ́ngi kùlofɔlilɔ, lɛ̀lɛ ó lɛ̀lɛ nī;ʔaan, kɛ̀ngɛlɛ ke mìɛni nī,muɔ pìile pe bé tɛ́ni muɔ kùlofɔlilɔ kácunʔɔ nɛ̄ gè+.› » Ye‑ ŋɔ́ cɛ̀.6 Yewe yo, nyìʔɛnɛ niī nɛ muɔ kakpoliyo ŋú yè;baa nyìʔɛnɛ tundunminɔ gboli+ nī lè, piyē nɛ muɔ kányiʔɛ wuʔu nyu gè.7 Baa nyìʔɛnɛ nī lè, ŋáa wī bɛ̀ Yewe tíɛlɛ ?Ŋáa wī baa nɛ̀ muɔ kúɔ Yewe, nyìʔɛnɛ fànʔafɔlilɔ+ nī bèle ?8 Nyìʔɛnɛ fànʔafɔlilɔ gboli nī lè, piyē nɛ fìʔɛ́ Kulocɛliɛ nɛ̄ wè;wiī fíɛrɛ wuu nɛ̀ tóri bàli nɛ̄ pe 'wi màʔa nɛ̀ suʔu wè.9 Yewe yo, Kulocɛliɛ ŋáà wīNyìʔɛnɛ Kapiɛngbuɔnnɔ Kàfɔli wè,ŋáa ŋɔri ti 'niʔɛ bɛ̀ muɔ wori tíɛlɛ dè, Yewe ?Muɔ kányiʔɛ kaala ni 'muɔ màʔa nɛ̀ suʔu.10 Muɔ wī ma kuʔɔjii fungbuʔɔ yérigi gè;a kuʔɔjii wi lakuruyo yi 'yɛ̀ yè, muɔ nɛ̂ yi sínge.11 Muɔ wī ma 'kuʔɔjii yacogo muʔɔrɔ gè nɛ̀ ki kpúu,gàa gī Arakavi wè+.A muɔ sí muɔ leguulo cɛrigɛ bèle nɛ́ muɔ ŋɔri kɔli ní gè.12 Nyìʔɛnɛ niī muɔ woli nɛ́ dàala ní lè;muɔ ma 'duniya faan wè nɛ́ wi laamɛ yɛrɛ ti mìɛni ní dè.13 Muɔ ma 'cɛngɛnyɛnifolimɛ kàmɛgɛ kɔli mɛ́ yige bè,nɛ́ ń'nɛ̀ kàliige kɔli mɛ́ yige wè.Tabɔri nɛ́ Ɛrimɔ nyaguruyo+ yiī nɛ muguri fundaanra nɛ̄ dèbà yi 'muɔ míʔɛ lúʔu gè.14 Muɔ kɔli kiī nɛ́ ŋɔri ní, muɔ kadagbege kiī lìrige,muɔ kàliige kɔli kiī yɛ̀gɛgɛ naamɛ bà muɔ 'fànʔa taa gè.15 Sínmɛ nɛ́ kàyuʔujuugɛnmɛ báà pi 'nyuɔ bè,pire pi 'muɔ kàfɔligɔ tɛ́ngɛ gè.Bànguɔ dɛ́nigɛ nɛ́ kányiʔɛ, kire gī muɔ kɛnmɛ bè.16 Bàli pe 'fundaanra yékpuʔulo wáari gèle muɔ Yewe mɛ́ wè,peli wuʔu kiī tànʔa !Piyē nɛ tári muɔ yiʔɛ kpìɛnmɛ nɛ̄ bè.17 Piyē nɛ muguri cɛnguɔmɔ muɔ míʔɛ nɛ̄ gè,pe nɛ̂ yɛ̀ nɛ̀ yéri bɛ̀ pe 'muɔ sínmɛ nyaa bè.18 Muɔ wī pe nàjɛnrɛ dè, nɛ́ pe ŋɔri dè;muɔ funjɛ̀ngɛ kɛnmɛ nɛ̄ bè, weli nyɛ́nì fànʔa taa.19 Weli kùlofɔli wiī Isirayɛliyé Tiɛlɛfun Kulocɛliɛ wi wuu,ʔaan, ŋàa wī weli timɔzigege gè, wiī Yewe wuu.20 Faʔa gè, muɔ yé ki juu nɛ́ mìɛ tìɛ muɔ siɛnnɛ nɛ̄ bèle,bàli pe 'pìye puɔ muɔ nɛ̄ wè, nɛ́ jo:«Mi nyɛ́nì mi kɔli sáʔa gè nɛ́ ŋɔri nyɔ́gɔkapiɛngbuɔnnɔ sànbali wáà nī,nɛ́ nàgapunwɔ wáà nyíɛnɛ nɛ̀ kɔ̀n mi siɛnnɛ pe sunʔɔmɔ nī bè.21 Mi 'mi baakuɔwɔ Dawuda nyaa wè+.Mi nyɛ́nì sùnmɔ wàlidɛngɛbɛ wo bè wi nɛ̄ wè+.22 Mi kɔli ki bé wi cò bè yérige, ki bé ŋɔri nyɔ́gɔ wi nī.23 Wi leguulo piyě ní gbɛ̀ jáa bè wi fáanniʔ+,siɛnpiiwe wáà fáala sǐ gbɛ̀ jáa bè wi faʔaʔ.24 M'bé wi parifɔlilɔ muʔɔrɔ bèle wi yiʔɛ mɛ́ gè,bé sí ní pe kpúɔn, bàli wi 'biɛn bèle.25 Mi kányiʔɛ wuʔu nɛ́ mi bànguɔ dɛ́nigɛ ki bé puu nɛ́ wi ní,m'bé wi fànʔa kpúʔɔ gè mi míʔɛ kire kɛnmɛ nɛ̄.26 M'bé wi kɔli taʔa gè kuʔɔjii naamɛ gè,bé wi kàliige kɔli taʔa gè lakoliyo naamɛ gè+.27 Wire wè, wi béri mi yeri bé jo:‹Muɔ wī mi tuu, muɔ wī mi Kulocɛliɛ wè,nɛ́ mi kàdɛnigbaala náà ni mi suu lè !›28 Mi wè, m'bé wi kpíʔile mi jaapeliweŋáà wi 'kpúʔɔ nɛ̀ tóri kùlofɔlilɔ nɛ̄ bèle dàala nɛ̄ lè+.29 Mi bànguɔ dɛ́nigɛ gè, ki bé puu nɛ́ wi ní lɛ̀lɛ ó lɛ̀lɛ nī;mi nyakungɛngɛ gáà mi 'kpíʔile nɛ́ wi ní wè, kiǐ kúɔ bè nyaaʔ.30 M'bé wi siimɛ tùlugo tɛ́ngɛ gè lɛ̀lɛ ó lɛ̀lɛ nī;bè nyìʔɛnɛ yaʔa lè bile lè, wi kùlofɔlilɔ kácunʔɔ ki bé puu baa súuri.31 A wi jaala pe sî kɛ́nì cíi mi Fànʔa Siɛnrɛ nɛ̄ dè,a pe wè nɛ tári mi kàyuʔujuuro nɛ̄ dèʔ,32 a pe sî mi fànʔa kele faʔa gèle,nɛ́ cíi mi kajuudiʔɛlɛ nɛ̄ gèle,33 m'bé mi kàgbiile líɛ lè bè pe wuʔɔ pe tuudiʔɛlɛ kɛnmɛ nɛ̄ bè,m'bé kàgbiinyiʔɛnɛ kpúɔn pe nɛ̄ pe kolimɔ kɛnmɛ nɛ̄ bè.34 Kire nɛ́ ki míɛni miǐ ga tíi mi bànguɔ dɛ́nigɛ yaʔa gè wi kɔli mɛ́ gèʔ,miǐ ga tíi mi kányiʔɛ kaala cíi lè púloʔ wi kɔli mɛ́ gèʔ.35 Miǐ je ní mi nyakungɛngɛ cúʔɔ gè nɛ́ wi níʔ,mi míɛni sǐ ga tíi mi nyasiɛnrɛ fɛ̀ni dè wi kɔli mɛ́ gèʔ,dàa mi 'juu mi nyuɔ nī gèʔ.36 Bɛ̀ mi yē tiɛlɛ fùn wè, mi nyɛ́nì ki kàli tɔligɔ nigbe nɛ̄,nɛ́ jo miǐ ga tíi finɛ púloʔ Dawuda mɛ́ʔ !37 Wi siimɛ tùlugo wuu wáà wi bé kò baa lɛ̀lɛ ó lɛ̀lɛ nī;bè cɛngɛ yaʔa gè bile gè, wi kùlofɔlilɔ kácunʔɔ ki bé puu baa súuri,38 nɛ́ míɛni bè yege yaʔa gè bile súuri gè,yege gáà gī kinyaafɔli wè nyìʔɛnɛ nī lèníɛ kányiʔɛ nyu gè.» Ye‑ ŋɔ́ cɛ̀.39 Nɛ̀ sí ki yaʔa, muɔ nyɛ́nì wi wáa nɛ́ cíi wi nɛ̄ !Muɔ fungo 'ki yɛ̀ kpuʔɔ muɔ siɛnnyiɛnɛgɔnwɔ kúrugu wè !40 A muɔ 'cíi muɔ nyakungɛngɛ nɛ̄ gè, muɔ baakuɔwɔ kɔli mɛ́ gè,a muɔ 'kùlofɔli ndɔ̀ngɔ núʔɔ gè nɛ̀ ki wáa dàala nɛ̄.41 A muɔ 'wi kàʔa ki gunzuluyo yi mìɛni fúrugi yè,a muɔ 'ki gunliriye cáan yè nɛ̀ yi muʔɔrɔ.42 A kodorilo pe mìɛni 'wi yɛrɛ fùʔuro dè,a wi 'kò wi tɛ́ninyɛninɛ pe wi tíʔɛ.43 Muɔ 'wi parifɔlilɔ pe kàliige kɔli yɛ̀gɛ gè naamɛ,muɔ 'fundaanra kɛn wi leguulo pe mìɛni mɛ́ bèle.44 Muɔ wī, ma 'wi kapiɛngbuɔn ŋɔnɔ piɛn lè,muɔ sì wi sáʔa kapiɛnnɛ nɛ̄ lèʔ.45 Muɔ 'wi nàjɛnrɛ cúʔɔ dè,muɔ 'wi kùlofɔlilɔ kácunʔɔ cáan gè dàala nɛ̄.46 Muɔ 'wi nàgapunmɔ cɛnyɛ werige yè,nɛ́ fìɛrɛ tɔ́n wi nɛ̄. Ye‑ ŋɔ́ cɛ̀.47 Yewe yo, fúɔ lɛ̀lɛ jori nī muɔ bé làri mmɛ gè ?Muɔ bé muɔ fundanʔanigɛ yaʔa gèki de wúʔɔri lé bɛ̀ kàsun tíɛlɛ ?48 Sɔ̀ngi ma taa nɛ́ mi ní, kɛnmɛ bíì nɛ̄ mi sìi wi 'weri wè.Muɔ nyɛ́nì lewiile faan bèle wī lé wíra ?49 Siɛn yē bile lé ŋàa wi bé kò sìi nɛ̄, wi fǎga kùu bè nyaa wèʔ,kire ga laa bè jáa bè wi tíimɛ sìi suɔ wè kusiʔi mɛ́ gè ?50 Mi Kàfɔli, sé muɔ bànguɔ dɛ́nigɛ kele ke yē,faʔa faʔa wuʔulo gèle+,gàli muɔ yé kàli nɛ̀ kɛn Dawuda mɛ́ wèmuɔ kányiʔɛ wuʔulo gèle ?51 Mi Kàfɔli yo, sɔ̀ngi ma taa nɛ́ tiʔɛligɛlɛ ní gèlegàli ke nɔ̀gí muɔ baakuɔlɔ nɛ̄ bèle, siɛnniʔɛnɛ bálì mi nɛ gbún bèle.52 Yewe yo, muɔ leguulo piyē nɛ teri,ʔaan, piyē nɛ tári wi nɛ̄ nɛ́ wi teri, muɔ siɛnnyiɛnɛgɔnwɔ wè.Gbùʔɔrigɔ wuʔu gáà ki 'juu gè, bè Sɛbɛ Taanriwuu kúɔ wè53 Kpuʔɔrɔ 'yɛli ti de tari Yewe nɛ̄ lɛ̀lɛ ó lɛ̀lɛ nī!Ki- taa ki puu bɛ̀ !SƐBƐ SICƐRIWUU(90–106)
         
            
               	Wéli baa Kùlo1 5.11; Kaj1 2.6,8; 6.16-29; 15.16-19.

               	Ki kɔri wiì fílige nɛ̀ cɛ́nʔ. Wéli baa 32.1 kaliwɛgɛ ki táanmɛ gè.

               	Wéli baa 17.7 kaliwɛgɛ ki táanmɛ gè.

               	Wéli baa Sam2 7.12-16; Kaj1 17.11-14; Ŋún 132.11-12.

               	Nyìʔɛnɛ tundunminɔ gboli niī baa Kulocɛliɛ nàkpanʔa nī gè (wéli baa 89.7; Zɔbi 1.6).

               	Wéli baa 29.1kaliwɛgɛ ki táanmɛ gè.

               	Arakavi yacogo gè, ki 'puu fìɛ nɛ ki tìí yacogo gáà ki 'puu luɔyɔ nī yè lɛ̀lɛ líì
                     nī dàala ni 'puu nyaʔaminɛ nìi nī wè, duniya sélimɛ nɛ̄ bè (wéli baa Sél 1.2); kire tiʔɛ tɛ́nimɛ siɛnnɛ pe 'puu nɛ ki nyu pe muʔuruyo nī yè.

               	Nyaguruyo nyáà siin yi 'puu kpàʔaliyɛ nɛ́ ní Isirayɛli kùlo lìʔɛlɛ nī lè cɛngɛnyɛnifolimɛ
                     kàmɛgɛ kɔli mɛ́.

               	Wéli baa Sam1 13; 14; Kakpi 13.22.

               	Wéli baa Sam1 16.12-13.

               	piyě ní gbɛ̀ jáa bè wi fáanni: Siɛnnɛ pálì nɛ̂ tiʔɛ gáà siɛnrɛ yiʔɛ dè tuɔbuuro nī dè nɛ̀ jo: piyě ní gbɛ̀ jáa bè wi fuuʔ. Ti kɔri wiī nuwɔ nɛ́ nyaʔafolido nī dè dàa ti 'jo fáanni wè.

               	Kire 'jo Cɛngɛnyɛnijiinmɛ kuʔɔjii, nɛ́ Efirati cáʔa ní gè, yi siin yi 'puu Isirayɛli
                     kùlo láʔala nɛ̄ lè; kàa 'puu cɛngɛnyɛnijiingɔli mɛ́ gè, gìi ní gè cɛngɛnyɛnifoligɔli
                     mɛ́ gè, Kùlofɔli Sulomani lɛ̀lɛ nī lè. Kire tiʔɛ gáà kire Kulocɛliɛ wi yé nyuɔ fɛ̀ni
                     gè Ezipiti yirile lɛ̀lɛ nī lè (wéli baa Yir 23.31; Fàn 11.24). Efirati cáʔa gè, lakoliyo yáà 'puu nɛ fúu nɛ jiin ki nī.

               	Wéli baa Kol 1.15.

               	Wéli baa 17.7 kaliwɛgɛ ki táanmɛ gè.

-Weli sáʔa weli de weli sìi cɛnyɛ tɔ́ri yè901 Kulocɛliɛ siɛn Misa wè+, wire náarigɛ gī.Kàfɔli, muɔ tíi nɛ̀ puu weli kòridiʔɛ+, kɛ̀ngɛlɛ ke mìɛni nī.2 Sɛ́ni muɔ 'nyaguruyo faan yè, dí muɔ sí dàala nɛ́ nyíʔɛnɛ kpíʔile lè,nɛ̀ ki líɛ baa faʔa faʔa gè nɛ́ lɛ̀gɛlɛ ke mìɛni nī, muɔ yē Kulocɛliɛ.3 Muɔ ma ki kpínʔini siɛnnɛ pe 'koli nɛ jiin tárigɛ nī gè+,muɔ nɛ̂ ki juu níɛ̀ jo: «Lewiile yo, ye- koli yeri jiin tárigɛ nī !»4 Nɛ́ ki cɛ́n yiʔɛlɛ sirakogunɔ (1 000) gèle,kiyē muɔ yiʔɛ mɛ́ bɛ̀ mbànʔa tíɛlɛ ŋàa wi 'tóri wè+,níɛ̀ tóri fáari bɛ̀ nyìjaliɛlɛ lɛ̀lɛ tíɛlɛ.5 Muɔ nɛ̂ siɛnnɛ pe sìi kúɔ wè bɛ̀ ŋɔ́nimɔ cɛ̀ri tíɛlɛ,bɛ̀ nyàpirige tíɛlɛ gàa ki 'fùn sínbinimɛ táanni bè;6 a ki cɛni líɛ nɛ̀ yuʔɔri sínbinimɛ táanni bè,cɛnguʔɔ táanni gè, ki nɛ̂ fɛ́ni nɛ̀ waʔa+.7 Nɛ́ ki cɛ́n weli nyɛ́nì cúʔɔ muɔ funyɛrigɛ kɛnmɛ nɛ̄ bè;fíɛrɛ 'weli cò kpuʔɔ muɔ fundanʔanigɛ kɛnmɛ nɛ̄ bè.8 Muɔ nyɛ́nì weli kolimɔ tɛ́ngɛ bè muɔ yiʔɛ mɛ́ gè,nɛ́ weli kapiilarigɛlɛ yige gèle muɔ yiʔɛ ki kpìɛnmɛ nɛ̄ bè.9 Nɛ́ ki cɛ́n weli cɛnyɛ yi mìɛni nɛ̂ tóri fáarimuɔ funyɛrigbuʔɔ kɛnmɛ nɛ̄ bè,weli yiʔɛlɛ kiyē nɛ kúu majo nyuɔ káfaligɛ gī.10 Weli sìi yiʔɛlɛ kiyē yiʔɛlɛ togotaanri nɛ́ kpɔrigɔ;bìli sí bīɛlɛ gbɛ̀nminɛ nɛ̀ tóri bèle, peli nɛ̂ yiʔɛlɛ togosicɛri taa.Kire nɛ́ ki mìɛni ke mɔgɔlɔ ni nɛ̂ puu fùrɔgɔ nɛ́ wuʔɔgɔ,kiyē nɛ tòrí fáari, á weli nɛ fini nɛ waa.11 Ŋáa wi bé gbɛ̀ muɔ funyɛrigɛ ki ŋɔri cɛ́n dè ?Ŋáa wi fìʔɛ́ kpuʔɔ muɔ nɛ̄ bèri tɔ́ri nɛ́ muɔ funyɛrigbuʔɔ ní gè ?12 ‑Weli tɛnmɛ weli de weli sìi cɛnyɛ tɔ́ri yè,kire ga buu weli de tári nɛ́ sícilimɛ fungo ní+.13 ʔé Yewe ! Fúɔ lɛ̀lɛ jori nī muɔ bé ní mɔgɔ baa ?Koli ma pɛn weli kúrugu !‑Nyinimɛ taa weli nɛ̄, weli bálì bīɛlɛ muɔ baakuɔlɔ bèle !14 Ma weli tín nɛ́ muɔ bànguɔ dɛ́nigɛ ní gè sínbinimɛ táanni bè,bà weli béri fundaanra yékpuʔulo wáari weli sìi cɛnyɛ yi mìɛni nī.15 ‑Fundaanra kɛn weli mɛ́ bè yɛli nɛ́ cɛnniʔɛyɛ ní yènyàa nī muɔ 'weli wuʔɔ yè,nɛ́ yiɛniʔɛgɛlɛ gálì nī weli kacuʔɔrɔ nyaa dè.16 ‑Ki yaʔa weli bálì bīɛlɛ muɔ baakuɔlɔ bèleweli gbɛ̀ jáa bè muɔ kakpiʔiligele nyaa gèle,dí weli pìile pe‑ sí muɔ kpuɔmɔ nyaa bè.17 Weli Kàfɔli Kulocɛliɛ, ‑ki yaʔa muɔ kacɛ̀ngɛ ki‑ puu weli nɛ̄ !‑Weli kiyɛ baara yaʔa dè ti‑ nyuɔ !ʔaan, ‑weli kiyɛ baara yaʔa dè ti‑ nyuɔ !
         
            
               	Wéli baa Fàn 33.1.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ yɛli nɛ́ girɛki siɛnliɛrɛ ní dè nɛ́ jo:
                     làridiʔɛ.

               	Wéli baa Sél 3.19.

               	Wéli baa Piɛ2 3.8.

               	Wéli baa Ŋún 37.2; 103.15; Kùlo2 19.26; Eza 40.6-8; Piɛ1 1.24.

               	Wéli baa 39.5.

Yewe nɛ mi ciʔige nɛ wéli911 Siɛn ŋáà wī tɛ́niwɛ Kulocɛliɛ láara wè,wire ŋáà wī Duniya wi Mìɛni Nyùgo nɛ̄ gè,wi béri kòri Ŋɔri Ti Mìɛni Kulocɛliɛ nyúmɔ nī bè.2 Mi 'ki juu Yewe mɛ́ nɛ́ jo: «Muɔ yē mi làridiʔɛ,muɔ yē mi làridiʔɛ lìrige gáà gī naamɛ gè, nɛ́ mi Kulocɛliɛ;mi nyɛ́nì mi sɔ̀ngirɔ taʔa dè muɔ nɛ̄.»3 Kányiʔɛ nɛ̄, wire wi mi suu dèzuuwo wi jùɔ mɛ́ wè+,nɛ́ káfaligɛ yaama ní bè, bàa piī nɛ siɛn kpúu wè.4 Wire wi béri muɔ tɔ́ngimajo bɛ̀ gòli cî wi pìile tɔ́n bèle wi fíkɛnyɛ láara yè,wi nyúmɔ nī bè, muɔ bé suɔdiʔɛ taa+.Wi kányiʔɛ kaala ni nɛ̂ muɔ màʔa nɛ̀ suʔubɛ̀ timɔzigege+ nɛ́ nɛ̀gɛburugo tíɛlɛ.5 Muɔ sǐ ní de fìʔɛ́ pìlige fíɛgbuɔrɔ nɛ̄ dèʔ,nɛ́ ŋaaya ní yè nyàa yi fini cɛnvugo nɛ̄ gèʔ,6 nɛ́ káfaligɛ yaama ní bè bàa pi báan wuɔmɔ nī bèʔ,nɛ́ míɛni yaaguumɔ ní bèbàa pi fuu nɛ tungu siɛnnɛ nɛ̄ bèle cɛnvugo nɛ̄ gèʔ.7 A ki cɛ́nì nyaa wuʔɔgboliyo nyáàyi 'siɛnnɛ sirakogunɔ (1 000) kpúu nɛ̀ cáan muɔ táanni wè,nɛ́ siɛnnɛ siramuʔɔyɔ siin nɛ́ sirakiɛ (10 000) kpúu muɔ kàliige mɛ́ gè,yafiɛn sǐ ga tíi nɔ̀ muɔ nɛ̄ʔ !8 ‑Muɔ nyapigele múgu gèle yákuɔ,bà muɔ bé ki nyaakɛnmɛ bíì nɛ̄ siɛnpiile pe bé pe sàri taa wè.9 ʔaan, Yewe, muɔ yē mi làridiʔɛ !A muɔ 'fɔ̀li nɛ̀ Kulocɛliɛ kpíʔile wè muɔ kòridiʔɛ gè,wire ŋáà wī Duniya wi Mìɛni Nyùgo nɛ̄ gè,10 kapiʔi káà fáala sǐ ga tíi nɔ̀ muɔ nɛ̄ʔ,kagbɛnnɛ láà fáala sǐ ga tíi sìʔɛrɛ bè kpɔni muɔ kpáa nɛ̄ gèʔ.11 Nɛ́ ki cɛ́n wi bé muɔ wuʔu juu gè bè gbɛ̀ngɛnyìʔɛnɛ tundunminɔ mɛ́ bèleperi muɔ wéli muɔ koliyo yi mìɛni nī yè+.12 Pe bé muɔ tuʔɔlɔ bè cò pe kiyɛ nī yè+,kire ga buu muɔ tɔligɔ káà fǎga círi daa kàdɛnigɛ káà nɛ̄ʔ.13 Muɔ bé jàri tánʔana wè nɛ́ wɔ̀mɔri ní wè,muɔ bé jàriyɛliwɛ tɛn wè muɔ tɔligɔ ní gè, nɛ́ wɔ̀biʔi ní gè+.14 A Yewe jo+:«Bɛ̀ ki 'nyaa mi woli ni 'kpúʔɔ wi mɛ́ wè, m'bé wi suɔ,m'béri wi ciʔige de wéli, nɛ́ ki cɛ́n wi nyɛ́nì mi cɛ́n.15 A wi 'mi yeri wè, m'bé lúʔu wi mɛ́,m'bé puu nɛ́ wi ní fùrɔgɔ lɛ̀lɛ nī lè,m'bé wi suɔ bé kpuʔɔrɔ taʔa wi nɛ̄.16 M'bé wi tín sìi nìʔɛwɛ nɛ̄,bé sí ki yaʔa wi‑ mi suɔlɔ nyaa lè.»
         
            
               	Wéli baa 124.7; 141.9; Kàs 6.5.

               	Wéli baa 17.8; 57.2.

               	Wéli baa 35.2.

               	Koliyo nyáà siinwuʔu gè 11-12, Setɛni wi 'ki siɛnrɛ juu dè Zezi mɛ́ wè, lɛ̀lɛ líì
                     nī wi 'puu nɛ wi pun nɛ wéli. Wéli baa Mat 4.6; Luk 4.10-11.

               	Bè nyíʔɛnɛ tundunminɔ baara cɛ́n dè, wéli baa Sél 24.7; Yir 23.20; Ŋún 34.8.

               	Wéli baa Luk 10.19.

               	Weli 'Yewe míʔɛ le gè baa wī bè ti lúʔugɛnnɛ cìile lè.

Kiī pɔ́rigɔ bèri Yewe gbùʔɔrɔ́ wè921 Ŋúnudanʔa gáà pe ŋú nɛ́ yakpuɔnrɔ ní dè. Cɛndɛnigɛ cɛngɛ ŋúnugo gī.2 Kiī pɔ́rigɔ bèri muɔ gbùʔɔrɔ́Yewe,béri yakpuɔnrɔ kpúɔn dè bèri muɔ míʔɛ tòbiló gè,muɔ ŋáà wī Duniya wi Mìɛni Nyùgo nɛ̄ gè,3 ʔaan, béri muɔ bànguɔ dɛ́nigɛ jáari gè sínbinimɛ táanni bè,nɛ́ muɔ kányiʔɛ kaala ní lè, pìlige nī gè,4 nɛ́ màʔagɛlɛ kiɛ gɔri ní wè nɛ́ gɔripile ní lè,nɛ́ fàri màʔagɛlɛ kiɛ bɔ̀licɛrigɛ nɛ̄ gè.5 ʔé, Yewe yo, gàa muɔ 'kpíʔile gè, ki 'mi fungo nyì gè fundaanra nɛ̄ dè;mi nɛ fundaanra yékpoli wáari lè muɔ kiyɛ kakpiʔiligele nɛ̄ gèle.6 Yewe yo, muɔ kakpiʔiligele kiyē kpoligolo,a muɔ sɔ̀ngirɔ ti 'kpúʔɔ nɛ̀ tóri bè ti cɛ́n.7 Ledogo kiì gbɛ̀ ti cɛ́nʔ;sícilibile wè lelabiligɛ mɛ́ gèʔ bè ti còʔ.8 A ki cɛ́nì nyaa siɛncuʔɔlɔ piyē nɛ niʔɛgi bɛ̀ nyàpiʔi tíɛlɛ gè,a kapiigbiʔilile pe mìɛni nɛ yúʔɔri bèle, kire yē pe ba cúʔɔ péwu wī.9 Nɛ̀ ki yaʔa muɔ Yewe wè,muɔ kàfɔlimɔ piī baa súuri !10 ʔé Yewe, ki n'gɛ muɔ leguulo bèle !Ki n'gɛ, muɔ leguulo bèle piyē nɛ tungu nɛ kúu !Muɔ 'kapiigbiʔilile pe mìɛni cɛrigɛ.11 Nɛ̀ ki yaʔa muɔ 'ŋɔri kɛn m'mɛ́ bɛ̀ nyàʔanɛpiɛlɛ tíɛlɛ.Muɔ 'nùdaanna sùnmɔ wo mi nɛ̄+.12 Mi nyɛ́nì mi palilɛfɔlilɔ pe tuugɛnmɛ nyaa bè;bàli pe 'yɛ̀ mi kúrugu bè tún nɛ́ mi ní wè,mi ngbúʔulo kiyē nɛ pe kòkuuwaara lúru dè.13 Nɛ̀ ki yaʔa siɛnsinminɛ piyē nɛ yúʔɔri bɛ̀ siʔɛdiiye tíɛlɛ,piyē nɛ yɛ̀gí bɛ̀ sɛdiri tiikpaʔaliyɛ tíɛlɛ nyàa yī Liban kùlo nī lè+.14 Piyē bɛ̀ tiiye tíɛlɛ nyàa yiī cɔ́riyɔ Yewe kpáa nī gè,yiī nɛ sɛngi weli Kulocɛliɛ dàliyɛ nɛ̄ yè.15 Yi béri sɛngi súuri yi liɛrɛ lɛ̀lɛ ní lè,tùnmɔ bè kò yi nī, wɛbiride bé puu yi nɛ̄ súuri.16 Kire nɛ̄ pe béri ki jáari bè ki tìɛ Yewe nyɛ́nì sín.Wiī mi kàdɛnigbaala, kolimɔ wè wi nɛ̄ʔ !
         
            
               	Ki yé buu siɛnnɛ bálì mɛ́ bèle kaliɛlɛ, a pe 'muɔ yeri baa lìile tiʔɛ nī gè, pe nɛ̂
                     sùnmɔ wo muɔ nyùgo nɛ̄ gè bè muɔ kpúʔɔ (wéli baa 23.5; Luk 7.46).

               	Tiiye kɛnmɛ báà pi nyu náʔa gè, kire yē bè ki tìɛ siɛnsinminɛ kele ke béri nyuʔɔ súuri,
                     níɛ ki tìí siɛnpiile peli bèle pe bé nyuɔ nɛ̀ ki yaʔa kiǐ je mɔgɔʔ (wéli baa Kàs 11.28).
                     Siʔɛdiiye yiī nɛ jàʔá nɛ waama sórigi bè, sɛdiri tiikpaʔaliyɛ yire nɛ nyaguruyo wiire
                     sórigi dè baa Liban kùlo nī lè.

Yewe wiī Kùlofɔli !931 Yewe wiī Kùlofɔli+, wi 'wi kpuɔmɔ le bè bɛ̀ burugo tíɛlɛ.ʔaan, wi nyɛ́nì pi le,wi 'wi ŋɔri puɔ dè wi sɛ̀nnɛ nɛ̄ gèle bɛ̀ màʔana tíɛlɛ+.Kire kɛnmɛ nɛ̄ dàala ni 'fèriye kɛn yè, niǐ gbɛ̀ fíigeʔ+.2 Muɔ kùlofɔlilɔ kácunʔɔ ki 'sɔ́migɔ nɛ̀ tɛ́ngɛnɛ̀ ki líɛ baa faʔa faʔa gè;muɔ tíi nɛ̀ puu bile lɛ̀gɛlɛ ke mìɛni nī+.3 Yewe yo, lakoliyo lakuruyo yiī nɛ yɛ̀gí,lakoliyo yiī nɛ yékpuʔulo wáari gèle, cáʔa lakuruyo yiī nɛ tùngú !4 Nɛ̀ ki yaʔa Yewe nyɛ́nì kpúʔɔ nɛ̀ tóri lakurukpoliyo tùnmɔ nɛ̄ bè;kuʔɔjii lakoliyo yè nɛ́ yi kpuɔmɔ ní bè, wi 'kpúʔɔ nɛ̀ tóri yi nɛ̄.Yewe yē ti mìɛni nyùgo nɛ̄; wi kpuɔmɔ pi 'niʔɛ.5 Yewe, muɔ nyakungɛngɛ siɛnrɛ ti wè nɛ yiʔi nɛ nyaʔaʔ.Muɔ saʔa kiī cɛ̀ngɛ nɛ́ ní wàlidɛngɛgɛ bɛ̀ muɔ yē ki nī gè+,lɛ̀lɛ ó lɛ̀lɛ nī lè.
         
            
               	Wéli baa Kaj1 16.31.

               	Wéli baa Zɔbi 40.10; Ŋún 65.7.

               	Wéli baa Kaj1 16.30.

               	Wéli baa Sél 21.33.

               	Wéli baa Ŋún 28.2.

Yewe bé kàyuʔu juu siɛnpiile nɛ̄ bèle941 Yewe yo, Kulocɛliɛ ŋáà wiī nɛ fuʔɔ tɔ́ngi gè,ma mìɛ tìɛ muɔ kpìɛnmɛ nī bè, Kulocɛliɛ,muɔ ŋáà ma muɔ fuʔɔ tɔ́ngi gè.2 Cíʔ ! Duniya kàyuʔujuufɔli, ma yɛ̀ yo !Mari báan ma pa fungbuʔɔfɔlilɔ pe sàri kɛn wè pe mɛ́ !3 Yewe yo, fúɔ lɛ̀lɛ jori nīsiɛnpiile bálì pe béri pìye kpóri nɛ́ pe funbinʔɛ ní gè ?Fúɔ lɛ̀lɛ jori ?4 Nìɛnyiɛnigɛfɔlilɔ bálì piyē nɛ nyawaala siɛnrɛ nyu dè,kire kapiigbiʔilile bálì pe mìɛni bèle, piyē nɛ pìye nyíɛnɛ.5 Yewe yo, piyē nɛ muɔ siɛnnɛ muʔɔrɔ bèle níɛ pe wuʔɔ,bàli bīɛlɛ muɔ kɔrigɔ gè.6 Pe nɛ̂ lakicɛlilɛ kpúu bèle nɛ́ nabɔnminɔ ní bèle,pe nɛ̂ círile pe sìi kúɔ wè pe mɛ́.7 Pe nɛ̂ ki juu nîɛ jo: Yewe wi wè ki nyaʔaʔ,Yakuba Kulocɛliɛ wè, wi cɛ wè nɛ ki ciʔige nɛ wéli púloʔ !8 Bɛ̀ sí ki yē gè, yeri yìye ciʔige díɛ, yeli bálì bīɛlɛ lelabiliyɛ yè.Nɛ́ yeli bálì bīɛlɛ ledoyo yè, gáa cɛngɛ yeli bága cìlige ?9 Ŋàa wi 'ngbóli faan lè o, wiǐ gari lúruʔ í ?Ŋàa míɛni wi 'nyapile kpíʔile lè o, wiǐ gari nyaʔaʔ í ?10 Ŋàa wi kùlogolo nári gèle, wiǐ ga jáa bè kùlogolo wuʔɔ gèle léʔ,wire ŋáà wi siɛnnɛ tɛnmɛ bèle sícilimɛ nɛ̄ bè ?11 Yewe nyɛ́nì lewiiwe wi sɔ̀ngirɔ cɛ́n dè;tiī káfaligɛ yákuɔ wī+.12 Yewe yo, wi wuʔu kiī tànʔa, siɛn ŋáà muɔ nɛ̂ nàʔa wènîɛ wi tɛnmɛ muɔ Fànʔa Siɛnrɛ nɛ̄ dè13 kire ga buu wi‑ kò yanyige nɛ̄ kapiʔi cɛngɛ nī gè,fúɔ bè taa kàwiʔi káà ba túgu kire ga buu siɛnpiile pe- tuu ki nī.14 Nɛ́ ki cɛ́n Yewe wi wè nɛ wi siɛnnɛ yɛri bèleʔ;wi wè nɛ kàduʔu wáari wi kɔrigɔ mɛ́ gèʔ !15 Nɛ́ ki cɛ́n kàyuʔu ki bága juu nɛ́ sínmɛ ní;bàli funyɔ yi 'sín yè, pe mìɛni bé yéri ki nɛ̄.16 Ŋáa wi bé yɛ̀ pe kúrugu mi mɛ́, bàli pe kapiʔi kpínʔini gè ?Ŋáa wi bé mi sáʔa kapiigbiʔilile bálì nɛ̄ bèle ?17 A Yewe sì cé mi sáʔa wèʔ,ki yé kò cɛ̀ri dí mi sí jíin kusiʔi ki pìirimɛ nī bè.18 Lɛ̀lɛ líì nī mi 'ki juu nɛ́ jo:«Mi tɔliyɔ yiī nɛ caa bè yiri mi láara wè,»a Yewe 'mi sáʔa wi bànguɔ dɛ́nigɛ kire kɛnmɛ nɛ̄.19 Bà sɔ̀nginiʔɛrɛ ti yé mi fungo nyì gè cómi wè,a wi 'mi fìɛlɛ, a mi 'fundaanra taa.20 Fànʔafɔlilɔ bálì pe kapiʔi kpínʔini gè o,muɔ bé gbɛ̀ wúɔ nɛ́ pe ní lé,bàli pe wuʔɔgɔ cáanri siɛnnɛ nɛ̄ bèlebè Kulocɛliɛ fànʔa kele pari gèle ?21 Pe nɛ̂ wúɔ siɛnsinminɛ nɛ̄ bèle,nîɛ kàyuʔu juu kanaasingbiʔiliwe nɛ̄ wè nɛ̀ wi kpúu.22 Nɛ̀ ki yaʔa Yewe yē mi líʔirejodiʔɛ,ʔaan, mi Kulocɛliɛ wiī mi kàdɛnigbaala náà nī mi làridiʔɛ gè.23 Wi bé pe kapiʔile yaʔa gèle ke‑ tuu pe nɛ̄,bé ní koli bè pe muʔɔrɔ pe kapiʔi kɛnmɛ nɛ̄ bè,Yewe weli Kulocɛliɛ wi bé pe muʔɔrɔ péwu.
         
            
               	Ki siɛnrɛ ti 'juu baa Kor1 3.20.

Weri Yewe gbùʔɔrɔ́ wè weri lúru wi mɛ́ !951 We‑ yɛ̀ weri fundaanra yékpuʔulo wáari Yewe mɛ́ wè !Weri kòkuʔulo wáari wi mɛ́,wire ŋáà wī kàdɛnigbaala nɛ weli suu wè !2 We‑ sìʔɛrɛ we kpɔni wi nɛ̄, weri wi síɛri,we fundaanra yékpuʔulo wáa wi mɛ́, we wi gbùʔɔrɔ nɛ́ ŋúnugo ní !3 Nɛ̀ ki cɛ́n Yewe Kulocɛliɛ wi nyɛ́nì kpúʔɔ !Wire wī Kùlofɔgbuɔwɔ kulocɛlɛlɛ pe mìɛni nyùgo nɛ̄ !4 Dàala sícuumɔ, piī wi kiyɛ nī yè,nɛ́ míɛni nyagurukpaʔaliyɛ yi mijuʔulo kiyē wi wuʔulo.5 Kuʔɔjii wiī wi wuu, wire wi 'wi faan.Dàala niī wi woli, wi kiyɛ yi 'ni fánʔari.6 Weri báan wi yiʔɛ mɛ́, we pa gbɔbi, we tuu we cúbulo,we káguro cáan Yewe weli faanfɔli yiʔɛ mɛ́ gè !7 Nɛ́ ki cɛ́n, wire wī weli Kulocɛliɛ wè;weli bèle, weli yē wi sìnbatogo gáà wi nári gè,gàa wi kiyɛ yi kɔ́ri nɛ waa gè+.Pàngɛ gè, a yeli 'wi nyasiɛnrɛ lúʔu dè+,8 ye fǎga yeli funyɔ gbɛ̀n yèʔmajo bɛ̀ yeli tobilo pe 'ki kpíʔile Mɛriba tiʔɛ mɛ́ gè,bɛ̀ yeli 'ki kpíʔile kire cɛngɛ gèbaa Masa tiʔɛ mɛ́ gè waama kùlo nī lè+.9 Kire tiʔɛ nī yeli tobilo pe 'mi puu nɛ̀ wéli, nɛ́ mi siʔɛ nɛ̀ wéli,nɛ̀ ki yaʔa pe yé mi kakpiʔiligele nyaa gèle nɛ̀ kúɔ.10 Fúɔ nɛ̀ taa yiʔɛlɛ togosiin+a kire kɛ̀nnɛ náà siɛnnɛ pe 'kò m'mɛ́ laabiri yɛgɛ,a mi sí ki juu nɛ́ jo:«Siɛnnɛ pálì bīɛlɛ, pe funyɔ yi nyɛ́nì pùunni;pe sì mi koligo cɛ́n gèʔ.»11 Kire nɛ̄, mi fundanʔanigɛ nī gè, a mi 'kàli nɛ́ jo:«Siɛnnɛ bálì piyě jíin púloʔ ŋɔ́daala tiʔɛ nī gègàa mi 'gbòbori nɛ̀ tɛ́ngɛ pe wuʔu gèʔ+ !»
         
            
               	Kire lɛ̀lɛ nī lè, pe 'puu nɛ pe kùlofɔlilɔ tɔ́nminɔ bèle nɛ́ sìnbanaʔana ní bèle (wéli
                     baa Zer 25.36; 49.19-20; 50.44-45). Pe 'Kulocɛliɛ tɔ́nminɔ wè míɛni nɛ́ kùlofɔgbuɔwɔ ní ŋàa wī wi siɛnnɛ sìnbanaʔawa
                     wè (wéli baa 23.1).

               	Koliyo 7 siɛnsɛnrɛ dè, nɛ́ koliyo 8 ní yè, ki 'juu baa Eb 3.15; 4.7 nī nɛ̀ yɛli nɛ́ girɛki siɛnliɛrɛ ti sɛbɛgɛnnɛ ní lè. Koliyo 7 siɛnsɛnrɛ dè bè sa
                     nɔ̀ koliyo 11 nɛ̄ yè, ki 'juu baa Eb 3.7-11.

               	Wéli baa Yir 17.7; Tɔ́r 20.1-3.

               	Wéli baa Tɔ́r 14.33-34.

               	Wéli baa Fàn 1.34-35; 12.9-10.

Duniya wi mìɛni 'yɛli wi de ŋú Yewe mɛ́(Kaj1 16.23-33)961 Yeri ŋúnuvɔngɔ ŋú Yewe mɛ́ wè+ !Duniya wi mìɛni wè, yeri ŋú Yewe mɛ́ wè !2 Yeri ŋú Yewe mɛ́ wè, yeri kpuʔɔrɔ tari wi míʔɛ nɛ̄ gè !Yeri ki jáari cɛngɛ ó cɛngɛ kɛnmɛ bíì nɛ̄ wiī nɛ siɛn suu wè !3 Ye‑ wi kpuɔmɔ wuʔu juu gè kùlogolo mɛ́ gèle,yeri wi kakpoliyo nyu yè siɛnfeliye yi mìɛni mɛ́ yè.4 Nɛ́ ki cɛ́n Yewe wi 'kpúʔɔ, wi 'yɛli nɛ́ kpuʔɔrɔ ní,weli 'yɛli bèri fìʔɛ́ wi nɛ̄ bè tóri kulocɛlɛlɛ pe mìɛni nɛ̄+.5 Nɛ́ ki cɛ́n kùlogolo kálì siɛnnɛ pe kulocɛlɛlɛ pe mìɛni, pe wè yafiɛnʔ,nɛ̀ ki yaʔa Yewe wi 'nyìʔɛnɛ faan lè+.6 Nyíʔɛnimɛ nɛ́ kpuɔmɔ pi 'wi màʔa nɛ̀ suʔu,ŋɔri nɛ́ cɛ̀nmɛ pi 'wi saawalidɛngɛgɛ nyì gè.7 Yeli bálì bīɛlɛ kùlogolo nariyɛ yè,ye‑ Yewe kpuɔmɔ cɛ́n bè nɛ́ wi ŋɔri ní dè !8 Ye‑ kpuʔɔrɔ taʔa Yewe nɛ̄ wènɛ̀ yɛli nɛ́ wi míʔɛ ki kpúʔɔgɛnmɛ ní bè !Yeri jiin wi Gbùʔɔrɔsaʔa dàliyɛ nī yè nɛ́ yeli yakɔnrɔ ní dè.9 Ye‑ tuu ye cúbulo ye Yewe gbùʔɔrɔ wè,wire ŋáà wī Tiɛlɛfun Kulocɛliɛ níɛ nyíʔɛnɛ wè+.Dàala siɛnnɛ pe mìɛni peri fún de yàʔará wi yiʔɛ mɛ́ gè !10 Yeri ki nyu siɛnfeliye mɛ́ yè, ye jo:«Yewe wiī Kùlofɔli !Duniya wi 'fèriye kɛn yè, wi wè nɛ cúunguʔ.Yewe wiī nɛ kàyuʔu nyu siɛnfeliye nɛ̄ yè nɛ́ sínmɛ ní.»11 Ki 'yɛli nyìʔɛnɛ ni de fundaanra kpínʔini dí dàala ni de muguri !Kuʔɔjii lakuruyo yi de tùngú nɛ́ ki laamɛ yɛrɛ ti mìɛni ní dè !12 Ki 'yɛli siiye yi‑ puu fundaanra nɛ̄ nɛ́ yɛrɛ dáà ti mìɛni dī yi nī yè,dí kákpuɔ tiire ti mìɛni de fundaanra yékpuʔulo wáari13 Yewe yiʔɛ mɛ́ gè, nɛ́ ki cɛ́n wiī nɛ báan !Wiī nɛ báan bè pa kàyuʔu juu dàala siɛnnɛ nɛ̄ bèle !Wi bé kàyuʔu juu dàala siɛnnɛ nɛ̄ bèle nɛ́ sínmɛ ní,wi bé kàyuʔu juu gè siɛnfeliye nɛ̄ yè nɛ́ kányiʔɛ ní.
         
            
               	Koliyo 1-13 tiʔɛ nī gè, wéli baa Kaj1 16.23-33.

               	Wéli baa 89.7; 95.3.

               	Wéli baa 115.3-7; Sél 1.1.

               	wire ŋáà wī Tiɛlɛfun Kulocɛliɛ níɛ nyíʔɛnɛ wè:Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: nɛ́ cìilimɛ fɛ̀ninɛ ní.Wéli baa 29.2.

Yewe wiī duniya Kùlofɔli nɛ́ ní Kàyuʔujuufɔli971 Yewe wiī Kùlofɔli ! Dàala niri muguri !Kuʔɔjii gògoyo siɛnniʔɛnɛ peri fundaanra kpínʔini !2 Kàsadibagɛ wuʔɔ dɛ́ndɛn ki 'wi màʔa nɛ̀ suʔu+;sínmɛ nɛ́ kàyuʔujuugɛnmɛ báà pi 'nyuɔ bèpire pi 'wi kàfɔligɔ tɛ́ngɛ gè.3 Kàsun yē wi yiʔɛ mɛ́ gè nɛ wi parifɔlilɔ sórigi bèlekayɔbiyɔ yi mìɛni nɛ̄.4 Nyìʔɛnɛ ni nyíʔɛnimɛ piī nɛ duniya càanná wè+; dàala niī nɛ ki nyaʔa níɛ cúungu.5 Nyaguruyo yiī nɛ nyɛgi bɛ̀ sákuro tíɛlɛ Yewe yiʔɛ mɛ́ gè,dàala ni mìɛni Kàfɔli wi yiʔɛ mɛ́ gè.6 Nyìʔɛnɛ ni 'wi sínnɛ jáari lè,kùlogolo siɛnfeliye yi mìɛninɛ wi kpuɔmɔ nɛ̀ wi cɛ̀nmɛ nyaʔa bè.7 Fìɛrɛ bé tɔ́n pe nɛ̄, bàli pe mìɛni piyē nɛ yatɛngɛ káà sungu gè,bàli pe 'pìye kpóri bèle, pe yatɛnyɛ yi wè yafiɛnʔ+.Nyìʔɛnɛ fànʔafɔlilɔ+ pe mìɛni nɛ tun nɛ cúbulo wi yiʔɛ mɛ́ gè+.8 Siyɔn kàʔa ki nyɛ́nì ki lúʔu níɛ fundaanra kpínʔini,Zuda kùlo kàaya wuulo piyē nɛ muguriYewe kàyuʔujuuro kɛnmɛ nɛ̄ bè.9 Nɛ́ ki cɛ́n, Yewe, muɔ wī Duniya wi Mìɛni Nyùgo nɛ̄ gè,muɔ yē dàala ni mìɛni nyùgo nɛ̄ gè,muɔ kàfɔligɔ ki 'kpúʔɔ nɛ̀ tóri kulocɛlɛlɛ pe mìɛni nɛ̄.10 Yeli bálì Yewe wi 'yeli dɛ́ni wè, ye‑ kapiʔi yaʔa gè ki‑ yeli biɛn !Siɛnnɛ bálì pe 'pìye puɔ wi nɛ̄, wiī nɛ pe sìi wéli wè,wiī nɛ pe suu siɛnpiile pe kiyɛ nī yè.11 Kpìɛnmɛ piī nɛ càanná wi tɛ́ngɛlɛ siɛnnɛ mɛ́ bèle;bàli sí pe síngi bèle, peli wuʔu kiī tànʔa.12 Siɛnsinminɛ yo, yeri fundaanra kpínʔini Yewe kɛnmɛ nɛ̄ bè+ !Yeri wi síɛri, yé wi tiɛlɛfun wuʔu cɛ́n gè+ !
         
            
               	Wéli baa Yir 19.9. Koliyo 2-6 wuʔu nɛ̄ gè, kiī nɛ nyu kɛnmɛ bíì nɛ̄ Kulocɛliɛ wi 'wìi tìɛ baa Sinayii
                     nyagurugo mɛ́ gè (wéli baa Yir 19.16-19).

               	Wéli baa 77.19.

               	Wéli baa Lev 26.1; Eza 42.17; Zer 10.14; Fàn 5.8.

               	Wéli baa 29.1kaliwɛgɛ ki táanmɛ gè.

               	Ki 'juu baa Eb 1.6. Kire tiʔɛ nī pe Fàn 32.43 fàri ki nɛ̄, nɛ́ ki juu nɛ̀ yɛli nɛ́ girɛki siɛnliɛrɛ ní dè.

               	Wéli baa 104.34; Eza 41.16; Filip 4.4.

               	Wéli baa Yir 3.14-15; Ŋún 99.3.

Yeri ŋú yeri Kàyuʔujuufɔli Yewe gbùʔɔrɔ́ wè981 Ŋúnudanʔa gáà pe ŋú nɛ́ yakpuɔnrɔ ní dè.Yeri ŋúnuvɔngɔ ŋú Yewe mɛ́ wè+, nɛ́ ki cɛ́n wi nyɛ́nì kakpoliyo kpíʔile !Wi kàliige kɔli nɛ́ wi ŋɔri ní dè, kire 'ki kpíʔile a wi 'fànʔa taa.2 Yewe nyɛ́nì ki tìɛ wire wī Suɔfɔli wè,wi nyɛ́nì wi sínnɛ tìɛ lè kùlogolo siɛnfeliye nyaamɛ nɛ̄ bè.3 Wiì yé fìʔɛʔ bè wi bànguɔ dɛ́nigɛ tìɛ gè nɛ́ wi kányiʔɛ kaala ní lè Isirayɛli siɛnnɛ kɔli mɛ́ gèʔ.Duniya siɛnnɛ pe mìɛni bèle, dàala tiɛyɛ yi mìɛni nī yè, a pe 'ki cɛ́n wi nyɛ́nì weli
         suɔ.4 Dàala siɛnnɛ ye mìɛni, yeri fundaanra yékpuʔulo wáari Yewe mɛ́ wè !Yeri ŋú yeri yakpuɔnrɔ kpúɔn dè !5 Yeri gɔripile kpúɔn lè Yewe mɛ́,yeri gɔripile kpúɔn lè ni de tùngú yé ŋúnugo le gè+ !6 Ye kàkpaanya líɛ yè nɛ́ sìnbanyɛyɛ ní yè, yeri yi wíi+ !Yeri fundaanra yékpuʔulo wáari Kùlofɔli Yewe yiʔɛ mɛ́ gè !7 Kuʔɔjii lakuruyo yi de tùngúnɛ́ ki laamɛ yɛrɛ ti mìɛni ní dè+,nɛ́ míɛni duniya wè nɛ́ wi siɛnnɛ ní bèle !8 Lakoliyo yi de kadaʔala kóri !Nyaguruyo míɛni, yi de fundaanra yékpuʔulo wáari9 Yewe yiʔɛ mɛ́ gè, nɛ́ ki cɛ́n wiī nɛ báanbè pa kàyuʔu juu dàala siɛnnɛ nɛ̄ bèle !Wire wi bé duniya siɛnnɛ kàyuʔu juu gè nɛ́ sínmɛ ní,bé kùlogolo siɛnfeliye kàyuʔu juu gè nɛ́ sínmɛ ní+.
         
            
               	Wéli baa 96.1.

               	Wéli baa 33.2; 92.3; 147.7.

               	Kàkpaanya nɛ́ sìnbanyɛyɛ yè, pe 'puu nɛ baara nɛ́ yi ní nɛ kele jáari gèle gàli ke
                     'puu nɛ báan gèle, bè siɛnnɛ yeri bèle bè gbuʔulo bè Kulocɛliɛ gbùʔɔrɔ wè. A ki 'nyaa
                     kapiɛnnɛ nī lè, ki 'puu nɛ ki tìí a ki yē pàli je ba tuu pe nɛ̄ wè, kire ga laa a
                     ki yē pe 'fànʔa taa bèle. Wéli baa Tɔ́r 10.10; 29.1; Yes 6.16; Ŋún 47.6; 81.4; 150.3.

               	Wéli baa 96.11.

               	Wéli baa 96.13.

Kùlofɔli Yewe wiī tiɛlɛ fùn991 Yewe wiī Kùlofɔli! Kùlogolo siɛnfeliye yiī nɛ fún nɛ yàʔará.Wi kùlofɔlilɔ kácunʔɔ kiī seribɛnnɛ naamɛ gè+.Dàala niī nɛ cúungu.2 Yewe wire wī kpuɔwɔ wè, Siyɔn kàʔa nī gè.Wiī naamɛ wómiwomi nɛ̀ tóri kùlogolo siɛnnɛ pe mìɛni nɛ̄.3 Ki 'yɛli peri muɔ kpóri,muɔ ŋáà ma 'kpúʔɔ á muɔ míʔɛ ki ní fíɛrɛwuʔu gè !ʔaan, Yewe wiī tiɛlɛ fùn !4 Kùlofɔli wiī ŋɔri ní;ki 'wi dɛ́ni kàyuʔujuumɔ pi de kpínʔini nɛ́ sínmɛ ní.ʔaan, Yewe muɔ ma 'kányiʔɛ kele sɔ́migɔ gèle nɛ̀ tɛ́ngɛ,muɔ ma 'ki kpíʔile Yakuba siimɛ pi‑ kàyuʔu nyu gènɛ síngi nɛ kasingele kpínʔini.5 Yeri Yewe weli Kulocɛliɛ kpóri wè,yé tuu ye cúbulo wi tɔliyɔ taʔadiʔɛ ki yiʔɛ mɛ́ gè !ʔaan, Yewe wiī tiɛlɛ fùn !6 Misa nɛ́ Arawɔn pe yé puu wi kacuɔnrilɔ pálì+,Samiyɛli wire yé puu nɛ́ bìli ní pe wi náari wè.Pe 'puu nɛ Yewe náari; Yewe nɛ̂ pe náarigɛ cò gè+.7 Wi 'puu kàsadibagɛ nī gàa ki 'tɔni nɛ̀ cùungu gè, a wi 'juu nɛ́ pe ní+;pe 'puu nɛ lúru wi nyakungɛngɛ siɛnrɛ mɛ́ dènɛ́ wi fànʔa kaala ní lè nàa wi yé tìɛ pe nɛ̄ lè.8 Yewe weli Kulocɛliɛ, muɔ wī ma nyɛ́nì lúʔu pe mɛ́.Muɔ yé puu pe mɛ́ Kulocɛliɛ ŋáà wi ki yɛri gè,nɛ̀ ki yaʔa muɔ cé puu nɛ pe kapiʔile fuʔɔ tɔ́ngi gè+ pe nɛ̄.9 Yeri Yewe weli Kulocɛliɛ kpóri wè,yé tuu ye cúbulo wi nyagurugo wàlidɛngɛgɛ yiʔɛ mɛ́ gè.Nɛ́ ki cɛ́n Yewe weli Kulocɛliɛ wiī tiɛlɛ fùn !
         
            
               	Wéli baa Yir 25.18-22; Sam2 6.2; Ŋún 80.2.

               	Náʔa gè pe Misa yeri wè kacuɔnriwɔ nɛ́ ki cɛ́n wire mɛ́ Yewe 'puu nɛ tóri nɛ̀ nyakungɛngɛ
                     kpíʔile gè (wéli baa Yir 24), wire míɛni wi yé Arawɔn wàli wè nɛ̀ tɛ́ngɛ (wéli baa Lev 8). Wire wi 'puu kàsuluwo
                     wè Yewe nɛ́ wi siɛnnɛ sunʔɔmɔ nī bè (wéli baa Yir 17; 32).

               	Siɛnnɛ bálì taanri bèle pe 'pe sɔ́migɔ nɛ̀ cɛ́n; pe yé puu nɛ náari lèbaanna ní (wéli
                     baa Yir 17.11-13; 32.11-14,30-34; Tɔ́r 12.13; 16.4-7; Sam1 7.8-9; 12.16-23; Ŋún 106.23; Zer 15.1.)

               	Wéli baa Yir 13.21-22; 33.7; Tɔ́r 12.5-6.

               	Wéli baa Tɔ́r 20.12,24; 27.14; Fàn 3.25-27.

Yewe nigbe wī Kulocɛliɛ wè1001 Ŋúnudanʔa gáà pe ŋú nɛ́ yakpuɔnrɔ ní dè, bè Yewe síɛri wè.Duniya siɛnnɛ ye mìɛni yeri fundaanra yékpuʔulo wáari Yewe mɛ́ wè !2 Yeri baara Yewe mɛ́ wè nɛ́ fundaanra ní;yeri báan wi yiʔɛ mɛ́ gè nɛ́ fundaanra ŋúnuyɔ ní yè !3 Ye‑ ki sɔ́migɔ ye cɛ́n, Yewe nigbe wī Kulocɛliɛ wè !Wire wi 'weli faan; weli yē wi wuulo.Weli yē wi tògo wuulo, nɛ́ ní wi sìnbatogo gáà wi nári gè.4 Yeri jiin wi Gbùʔɔrɔsaʔa wiʔile nī gèle nɛ́ síɛrigɛ ní,yeri jiin wi dàliyɛ nī yè nɛ́ gbùʔɔrilɔ ní+ !Ye‑ wi gbùʔɔrɔ ye kpuʔɔrɔ taʔa wi míʔɛ nɛ̄ gè+ !5 Nɛ́ ki cɛ́n Yewe nyɛ́nì nyuɔ: wi bànguɔ dɛ́nigɛ kiī baa lɛ̀lɛ ó lɛ̀lɛ nī,wi kányiʔɛ kaala niī nɛ mɔgi súuri kɛ̀ngɛlɛ ke mìɛni nī+.
         
            
               	Wéli baa 96.7-8.

               	Weli baa 45.18.

               	Wéli baa 106.1; 107.1; 118.1,29; 136; Kaj1 16.34; Kaj2 5.13; 7.3; Ɛsid 3.11; Zer 33.11.

Kùlofɔli wi nyafɛnigɛ gè sínmɛ kɔli mɛ́ gè1011 Dawuda ŋúnudanʔa gī gàa pe ŋú nɛ́ yakpuɔnrɔ ní dè.Mi béri ŋú bànguɔ dɛ́nigɛ wuʔu nɛ̄ gènɛ́ kàyuʔujuusinmɛ wuʔu nɛ̄ gè.Yewe, muɔ mɛ́ m'béri yakpuɔnrɔ kpúɔn dè.2 M'bé mìɛ ŋàʔana bèri tari kozinge nɛ̄ gè nɛ́ funviige ní.Lɛ̀lɛ líi nī muɔ bága pɛn bè pa mi sáʔa wè ?Mi saʔa nī gè, m'béri tári nɛ́ funviige ní.3 Miǐ fɔ̀li yapiʔi káà fáala yaʔa ki‑ puu mi yiʔɛ mɛ́ gèʔ.Kakoligbiʔilide ti mi 'biɛn; tiǐ gbɛ̀ jáa bè mi còʔ.4 Miǐ gbɛ̀ kolimɔ sɔ̀ngirɔ yaʔaʔ ti- jíin mi fungo nī gèʔ;kapiʔi gè, mi wè nɛ caa bè ki cɛ́nʔ.5 Siɛn ŋáà wi nyɛ́ni wi siɛnnyɛni míʔɛ córi làrimɛ nī bè,m'bé wi nyuɔ tɔ́n gè.Siɛn ŋáà wi yiʔɛ kiī taʔaga gè, a wiī nɛ wìi kpóri wè,miǐ gbɛ̀ wi kpàri bè còʔ.6 Kùlo ni siɛnnɛ bálì nɛ̄ m'bé gbɛ̀ tɛ́ngɛ wè, misɔ̀ngirɔ ti bé puu pe nɛ̄, pe‑ kò mi táanni.Ŋàa wi 'taʔa koligo nɛ̄ gè nɛ́ funviige ní wè, wire béri baara mi mɛ́.7 Siɛnfaanniwɛ wiǐ gbɛ̀ kò mi saʔa nī gèʔ.Káfinɛvinɛwɛ míɛni wiǐ gbɛ̀ kò nɛ́ mi níʔ.8 Cɛngɛ ó cɛngɛ sínbinimɛ táanni bè,m'bé kùlo ni siɛnpiile pe mìɛni nyuɔyɔ tɔ́n yè,bé kapiigbiʔilile pe mìɛni yige Yewe kàʔa+ nī gè.
         
            
               	Yewe kàʔa: Kire gī Zerizalɛmi kàʔa gè.

Fùrɔgɔfɔli dìgire náarigɛ gè1021 Fùrɔgɔfɔli náarigɛ gī, bà wi ŋɔri ti 'kúɔ dè, a wiī nɛ dìgire nyu dè Yewe mɛ́ wè.2 Yewe yo, ma mi náarigɛ lúʔu gè,dí mi kòkuulo ni‑ sí nɔ̀ muɔ nɛ̄.3 Fǎga kàduʔu wáa mi mɛ́ mi funbiɛnrɛ cɛngɛ nī gèʔ !Ma líiye cáan m'mɛ́ cɛngɛ gíì mi nɛ kòkuulo wáari lè !Ma lúʔu mi mɛ́ fáari !4 Nɛ́ ki cɛ́n mi cɛnyɛ yiī nɛ tòrí majo wírige gī,mi káceye yiī nɛ sórigi majo kàsunnɛganʔana gīɛlɛ.5 Mi fungo kiī bɛ̀ nyàʔa tíɛlɛ gàa pe 'ceri nɛ̀ cáan a ki 'waʔa gè,mi nɛ fìʔɛ bè mi suro lìi dè.6 Mi funyaʔa nī gè mi níɛ cíɛn yékpogbuɔlɔ nī,mi céri ti 'waʔa nɛ̀ tári mi káceye nɛ̄ yè.7 Mi yē bɛ̀ luʔɔ nyápɔrigɔ tíɛlɛ gàa gī baa waama kùlo nī lè,nɛ́ ní bɛ̀ gbòdofinige tíɛlɛ gàa gī gunduuro nī dè.8 Mi nɛ súɔn sìnŋɔni nī,mi yē bɛ̀ sínjapile tíɛlɛ nàa niī tɛ́ninɛ nìi nigbe saʔa naamɛ gè.9 Mi leguulo peli nɛ mi teri súuri níɛ pìye nyíɛnɛ mi nɛ̄,níɛ ki caa bàli nɛ̄ peli nɛ dɛ́ngɛ nyu wè nɛ wáari wè,pe‑ puu bɛ̀ mi tíɛlɛ.10 Mi yē nɛ cúnʔɔ líi gè bɛ̀ suro tíɛlɛ,mi yéturo tiī nɛ nyaʔami mi lagbuʔɔ nī gè+,11 Yewe, muɔ fundanʔanigɛ nɛ́ muɔ funyɛrigɛ kire kɛnmɛ nɛ̄muɔ 'mi yɛ̀gɛ nɛ̀ mi wáa liilige.12 Mi cɛnyɛ yiī nɛ kúu nɛ waa bɛ̀ cɛnguʔɔ nyúmɔ tíɛlɛ,mi yē bɛ̀ nyàʔa tíɛlɛ gàa ki 'waʔa gè.13 Nɛ̀ ki yaʔa Yewe, muɔ wè,muɔ yē tɛ́niwɛ muɔ kùlofɔlilɔ kácunʔɔ nɛ̄ gè súuri;pe béri sɔ̀ngí de taʔa nɛ́ muɔ ní kɛ̀ngɛlɛ ke mìɛni nī.14 ʔaan, muɔ bé yɛ̀ bè nyinimɛ taa Siyɔn kàʔa nɛ̄ gè.Lɛ̀lɛ ni 'nɔ̀ ma kpuʔɔrɔ taʔa dè ki nɛ̄,nɛ́ ki cɛ́n lɛ̀lɛ náà muɔ yé tɛ́ngɛ lè, ni nyɛ́nì nɔ̀.15 Nɛ́ ki cɛ́n weli bèle, muɔ baakuɔlɔ bèle,Siyɔn kàdɛniyɛ yi nyɛ́nì pe dɛ́ni,piyē nɛ nyinimɛ tari ki gunduuro puuro nɛ̄ gè.16 Bà ki bé kpíʔile kùlogolo ke béri Yewe míʔɛ fìʔɛ́ gè,duniya kùlofɔlilɔ pe mìɛni béri tɔ́ri nɛ́ muɔ kpuɔmɔ ní bè,17 a Yewe kɛ́nì koli nɛ̀ Siyɔn kàʔa faan gè bè wi kpuɔmɔ tìɛ bè.18 Wi bé wi yiʔɛ yiʔɛ gè fuunmɔfɔli náarigɛ kɔli mɛ́ gè,wiǐ cíi wi náarigɛ nɛ̄ gèʔ.19 Tire dáà ti mìɛni 'yɛli ti‑ sɛbɛkɛ̀ngɛlɛ ke mìɛni mɛ́ gàli ke báan gèle,kire ga buu bàli pe bága sii bèle,peri Yewe gbùʔɔrɔ́ wè.20 Nɛ̀ Yewe yaʔa baa wi saawalidɛngɛgɛ nī gè naamɛ gè,nyìʔɛnɛ nī lè,wi nyɛ́nì nyùgo cùungu gè a wi 'dàala wéli lè,21 bè kasuulebile pe cíɛnmɛ lúʔu bè,bè pe suɔ bàli pe yé tɔ́n pe‑ kùu siri wè,22 kire ga buu Yewe míɛkpuʔɔ ki de tòbiló Siyɔn kàʔa nī gè,dí siɛnnɛ peri wi gbùʔɔrilɔ ŋúnuyɔ ŋú yè Zerizalɛmi kàʔa+ nī gè,23 a kùlogolo siɛnnɛ nɛ́ kùlofɔlilɔ pe kɛ́nì pìye gbuʔulo bèlebè Yewe gbùʔɔrɔ wè.24 Wi 'mi ŋɔri kúɔ dè mi sìi sunʔɔmɔ nī bè, nɛ́ mi cɛnyɛ weri yè.25 A mi 'jo: «Mi Kulocɛliɛ, fǎga mi líɛ mi sìi cɛnyɛ sunʔɔmɔ nī bèʔ,muɔ ŋáà wī muɔ yiʔɛlɛ ke mɔgi kɛ̀ngɛlɛ ke mìɛni nī gèle.26 Kiī faʔa, muɔ 'dàala kàkpuɔnnɔ kɛ́n bèle;nyìʔɛnɛ niī muɔ kiyɛ yakpiʔilige.27 Nyìʔɛnɛ nɛ́ dàala ni bága kúɔ, nɛ̀ ki yaʔa muɔ bé puu baa súuri.Tire ti mìɛni bága liɛ bɛ̀ burudo tíɛlɛ;muɔ bé ti yiʔɛ majo bɛ̀ siɛn cî burudo yiʔɛ dè, tiǐ ní puu bileʔ.28 Muɔ wè, muɔ yē ŋàa wi yē wè, muɔ wè nɛ yiʔi nɛ nyaʔaʔ+,muɔ yiʔɛlɛ ke wè nɛ kúu nɛ nyaʔaʔ púloʔ+.29 Muɔ baakuɔlɔ pìile bèle, pe bé kòridiʔɛ taa,pe siimɛ pi bé tɛ́ni muɔ yiʔɛ mɛ́ yanyige nɛ̄.»
         
            
               	Wéli baa 42.4; 80.6.

               	A muɔ 'lúʔu Siyɔn kàʔa nɛ́ Zerizalɛmi kàʔa ní, kànugo gī.

               	Wéli baa Yir 3.14; Eza 41.4; 43.11,13; 48.12.

               	Koliyo 26-28 tiʔɛ nɛ̄ gè, ki 'juu baa Eb 1.10-12.

Yewe yē bànguɔ dɛ́nigɛfɔli1031 Dawuda wuʔu gī.Mi fungo yo, ma kpuʔɔrɔ taʔa dè Yewe nɛ̄ !Mi laamɛ pi mìɛni, pi de kpuʔɔrɔ tari dè wi tiɛlɛfun míʔɛ nɛ̄ gè !2 Mi fungo yo, ma kpuʔɔrɔ taʔa dè Yewe nɛ̄ wè !Mi fǎga fìʔɛ nɛ́ wi kacɛ̀ngbiʔilige káà nigbe níʔ !3 Wire wī mi kolimɔ pi mìɛni yɛri bè,níɛ mi yaama pi mìɛni póri.4 Wire wi 'mi sìi suɔ wè kusiʔi mɛ́ gè,níɛ bànguɔ dɛ́nigɛ nɛ́ nyinidaaguugo tɔ́ngi gè mi nɛ̄bɛ̀ kpuʔɔrɔ ndɔ̀ngɔ tíɛlɛ.5 Wire wi 'mi tín nɛ́ kacɛ̀ngɛlɛ ní gèle mi sìi cɛnyɛ yi mìɛni nī,wi nɛ̂ ki 'kpíʔile mi nɛ̂ koli nɛ̀ kò nàgapunwɔ tíɛlɛ,mi nɛ̂ cáʔara bɛ̀ kàgbɛni tíɛlɛ+.6 Yewe nɛ kasingele kpínʔini,níɛ tànʔa kanʔa bàli pe mìɛni mɛ́ siɛnnɛ 'pe wuʔɔ bèle.7 Wi nyɛ́nì wi sɔ̀ngirɔ tìɛ dè Misa nɛ̄,nɛ́ wi kakpiʔiligele ní gèle Isirayɛli siɛnnɛ nɛ̄ bèle.8 Yewe yē nyinidaaguugofɔli níɛ kpuʔɔrɔ kanʔa siɛnnɛ mɛ́ bèle;wi fungo kiì yɛ̀ madɛniʔ;bànguɔ dɛ́nigɛfɔli wī, nɛ́ ní kányiʔɛfɔli+.9 Wi wè nɛ tíri siɛn nɛ̄ súuriʔ,wi wè nɛ kaala cògí siɛn kúrugu lɛ̀lɛ ó lɛ̀lɛ nīʔ.10 Wi wè nɛ̌ weli nári nɛ yɛligi nɛ́ weli kapiʔile ní gèleʔ,wi wè nɛ weli wuʔɔ nɛ yɛligi nɛ́ weli kolimɔ ní bèʔ.11 Majo bɛ̀ nyìʔɛnɛ ni 'líili dàala nɛ̄ lè,bɛ̀ míɛni wi bànguɔ dɛ́nigɛ ki 'kpúʔɔ bàli mɛ́ pe wi fìʔɛ́ bèle.12 Majo bɛ̀ cɛngɛnyɛnifoligɔli ki 'líili cɛngɛnyɛnijiingɔli nɛ̄ gè,bɛ̀ míɛni wi nɛ̂ weli tuudiʔɛlɛ líili gèle weli nɛ̄.13 Majo bɛ̀ tuufɔli cî puu nyinidaaguugo ní wi pìile kɔli mɛ́ gè,Yewe yē nyinidaaguugo ní bàli mɛ́ pe wi fìʔɛ́ wè.14 Nɛ́ ki cɛ́n wire wè, wi nyɛ́nì ki cɛ́n gàa ní wi 'weli kpíʔile wè,wiī nɛ sɔ̀ngí nɛ taʔa nɛ̀ ki cɛ́n weli yē tárigɛ.15 Siɛn wè, wi sìi wiī bɛ̀ nyàʔa tíɛlɛ, túluu suro nyàʔa tíɛlɛgàa ki 'puru gè bè lɛ̀lɛ cɛ̀ri kúɔ+.16 A káfaligɛ ki kɛ́ni báan gè, ki nɛ̂ fini nɛ̀ kɛ́;tiʔɛ gíì nī ki yé fìin gè, ki nɛ̌ ní cɛ́nʔ.17 Nɛ̀ ki yaʔa, Yewe dɛ́nigɛ kire nɛ mɔgi bàli mɛ́ pe wi fìʔɛ́ wè,nɛ̀ ki séli baa faʔa faʔa gè fúɔ nɛ waa yiʔɛmɛ súuri.Yewe sínmɛ piī nɛ mɔgi fúɔ nɛ̀ pɛ́nì nɔ̀ pe kàduʔumɛ pìile nɛ̄ bèle,18 bàli mɛ́ pe wi nyakungɛngɛ cògí gèníɛ lúru wi kacinʔɛnɛ kele mɛ́ gèle.19 Yewe nyɛ́nì wi kùlofɔlilɔ kácunʔɔ tɛ́ngɛ gè nyìʔɛnɛ nī lè,a wi kùlofɔlimɔ pi 'dàala nyì lè.20 Yeri kpuʔɔrɔ tari dè Yewe nɛ̄,yeli bálì bīɛlɛ wi nyìʔɛnɛ tundunminɔ bèle,yeli bálì bīɛlɛ ŋɔbiire ní dè níɛ wi kajuʔulo forigi gèleníɛ lúru wi siɛnrɛ mɛ́ dè !21 Yeri kpuʔɔrɔ tari dè Yewe nɛ̄,yeli ye mìɛni bálì bīɛlɛ nyìʔɛnɛ kapiɛngbuɔnnɔ bèle,yeli bálì bīɛlɛ wi baakuɔlɔ bèle níɛ wi nyɛ́ni kele forigi gèle !22 Yeri kpuʔɔrɔ tari dè Yewe nɛ̄,yeli ye mìɛni bálì bīɛlɛ wi yafaanra dè,tiɛrɛ ti mìɛni nī wi kùlofɔligɔ nī gè !Mi fungo yo, ma kpuʔɔrɔ taʔa dè Yewe nɛ̄ !
         
            
               	Wéli baa Eza 40.31.

               	Wéli baa Yir 34.6; Nɛy 9.17; Ŋún 86.15; 145.8.

               	Wéli baa 90.5.

Kpuʔɔrɔ 'yɛli ti de tari Yewe nɛ̄ wè, duniya faanfɔli wè1041 Mi fungo yo, ma kpuʔɔrɔ taʔa dè Yewe nɛ̄ wè+ !Yewe mi Kulocɛliɛ, muɔ nyɛ́nì kpúʔɔ,muɔ nyíʔɛnimɛ nɛ́ muɔ kpuɔmɔ piī muɔ nɛ̄ bɛ̀ burugo tíɛlɛ.2 Muɔ 'mìɛ mígele nɛ́ kpìɛnmɛ ní bè bɛ̀ burugbuʔɔ tíɛlɛ,muɔ ma 'nyìʔɛnɛ yɛ́ligɛ lè bɛ̀ fɛ̀nikpuʔɔ tíɛlɛ.3 Muɔ nyɛ́nì muɔ nàkpaanjɛngɛ faan gè kàsadɛngɛ naamɛ gè,muɔ nɛ kàsadibarɛ kpínʔini dè kapiɛngbuɔn wotori,á muɔ nɛ tɛ̀ní káfaligɛ nɛ̄ gè nɛ̀ fini nɛ waa ki fíkɛnyɛ nɛ̄ yè+.4 Muɔ nɛ káfaliyɛ kpínʔini yè muɔ tundunminɔ,nɛ́ kàsunnyiyɛ kpínʔini yè muɔ baakuɔlɔ+.5 Muɔ nyɛ́nì dàala kàkpuɔnnɔ cɔ́ri bèle;púlo púloʔ, dàala niǐ ga tíi bé fíige bè nyaaʔ.6 Muɔ nyɛ́nì ni tɔ́n nɛ́ luɔyɔ sícuuyo ní yè bɛ̀ burugo tíɛlɛ,a lakpuʔɔ sícuugo ki 'nyaguruyo tɔ́n yè+.7 Bà muɔ 'juu nɛ̀ kpɛ̀ni luɔyɔ nɛ̄ yè,a yi 'fúu nɛ̀ kɛ́ fáari nɛ̀ yɛli nɛ́ muɔ kàsakpɛnigɛ tùngɛnmɛ ní bè+,8 nɛ̀ sɛ́nì tánʔa nyaguruyo nɛ̄ yè,nɛ fúu nɛ tíri jùlɔyɔ nī yè,a luɔyɔ yi 'kɛ́ tiɛyɛ nyáà muɔ 'tìɛ yi nɛ̄ yè+.9 Muɔ nyɛ́nì láʔagɛlɛ tìɛ gàli nɛ̄ yiì yɛli bè tóri yèʔ,kire ga buu luɔyɔ yi fǎ ní koli bè ba dàala tɔ́n lèʔ.10 Muɔ nɛ lawiʔile luɔyɔ nyɔ́gi yè kápaliyɛ nī yè,yire nyáà yi fúu nyaguruyo sunʔɔmɔ nī bè.11 Yire nɛ luɔyɔ kanʔa nyàʔayɛrɛ ti mìɛni mɛ́ ti gbun;baa nyàʔasefɛngɛlɛ kiyē nɛ luʔɔ laa kúu gè.12 Sínjari dáà dī nyìʔɛnɛ nī lè,tire nɛ kòrí yi táanni níɛ nyɛni wɛrɛ nī dè.13 Muɔ nɛ nyaguruyo fuɔnri yè nɛ́ kàsaluʔɔ ní gègàa ki kɔ́ngi muɔ nàkpaanjɛngɛ nī gè;dàala ni 'nyì tiire yasɛnrɛ nɛ̄ dè dàa muɔ nɛ kpínʔini ti fíin dè.14 Muɔ ma nyàʔa fìin gè yajuuro mɛ́ dè,nɛ́ yaliire ní dè dàa siɛnnɛ pe fáli dè bè gbɛ̀ ti lìi dè,15 nɛ́ diviɛn ní wè ŋàa wi fundaanra kanʔa dè,nɛ́ míɛni sùnmɔ ní bè bàa pi yiɛyɛ nyíʔɛnɛ yè,nɛ́ suro ní dè dàa ti ŋɔri kanʔa dè.16 Yewe yo, muɔ tiire ti mìɛni nyɛ́nì gbuɔ nɛ̀ tín luʔɔ nɛ̄ gè+,Liban sɛdiri tiikpaʔaliyɛ nyáà muɔ 'cɔ́ri yè+.17 Yire nī sínjari tiī nɛ sìɛrɛ tɛ́ngi dè,fúɔkɔligɔlɔ kiyē nɛ sùɔ́n siipire tiire nī dè.18 Nyàʔa síkaala peli nɛ kòrí nyagurukpaʔaliyɛ nī yè,cɔ̀njeliye yiī nɛ làrí kàdɛnikpaʔaliyɛ láara yè.19 Wi nyɛ́nì yege kpíʔile gè bèri lɛ̀lɛ ni tɔ́rigɛnmɛ tìí bè;cɛngɛ ki nyɛ́nì ki cɛ́n lɛ̀lɛ líì nī kire bé jíin gè.20 Muɔ nɛ wuɔmɔ nyɔ́gi bè, a pìlige kiī nɛ jiin gè,lɛ̀lɛ líì nī sìnbirige yawiire tiī nɛ nyaari dè.21 Jàriyɛlilɛ bèle peli níɛ cuulo pe yaliire kúrugu dè,piyē nɛ pe yaliire náari dè Kulocɛliɛ mɛ́+.22 A cɛngɛnyɛni ni 'foli lè, pe nɛ̂ sɛ́nì làri nɛ̀ sínɛ pe kàwiiye nī yè.23 Siɛn wire nɛ̂ yɛ̀ nɛ̀ kɛ́ wi baara mɛ́ dè nɛ́ sɛ́nì baara cɛnguɔmɔ+.24 Yewe yo, kányiʔɛ nɛ̄, muɔ nyɛ́nì yaniʔɛrɛ faan+ !Kacɛ́nnɛ ní muɔ 'ti mìɛni kpíʔile;dàala ni 'nyì yawiire nɛ̄ dè dàa muɔ 'faan dè.25 Kuʔɔjiikpuʔɔ ki n'gɛ gàa láʔala niǐ gbɛ̀ nyaa lèʔ,gàa nī yawiire felide ti yē dè dàa tiǐ gbɛ̀ tɔ́ri dèʔ, yìride dè, kpolido dè+.26 Kire nī kɔ́rikpoliyo yiī nɛ tòrí yè,nɛ́ míɛni Leviyatan fíɛrɛ yɛgɛ gáà muɔ 'kpíʔile gèkiī nɛ pùrɔ́ baa ki nī+.27 Tire ti mìɛni nɛ̂ ti sɔ̀ngirɔ taʔa dè muɔ nɛ̄kire ga buu muɔ de yaliire kanʔa dè ti mɛ́ ti lɛ̀lɛ nī lè.28 A muɔ ti 'kɛn ti mɛ́, ti nɛ̂ ti líɛ.A muɔ 'muɔ kɔli múgu gè, ti nɛ̂ káa nɛ̀ tín.29 A muɔ 'kàduʔu wáa ti mɛ́, fíɛgbuɔrɔ nɛ̂ ti cò.A muɔ 'ŋɔ́nɔ suɔ lè ti mɛ́ wè, ti nɛ̂ kùu nɛ̀ kò cúbugo.30 A muɔ ń'nɛ̀ koli nɛ̀ muɔ ŋɔ́nɔ nyɔ́gɔ lè ti nī dè, ti nɛ̂ kò wiire.Muɔ nɛ̂ dàala yiʔɛ lè ni nɛ̂ kò fɔnnɔ.31 Ki 'yɛli Yewe kpuɔmɔ pi‑ puu baa súuri,dí Yewe sí fundaanra taa wi yafaanra+ nī dè !32 Wi nɛ̂ dàala wéli lè, ni nɛ̂ cúungo,wi nɛ̂ nyaguruyo cò yè, wírige nɛ̂ yiri.33 Bè mi yaʔa mi 'puu sìi nɛ̄ wè, m'béri ŋú Yewe mɛ́ wè !Bè mi yaʔa bile dàala nɛ̄ lè,m'béri yakpuɔnrɔ kpúɔn mi Kulocɛliɛ mɛ́ wè !34 Ki 'yɛli mi ŋúnudanʔa ki de fundaanra kanʔa wi mɛ́ !Mi wè, m'béri fundaanra kpínʔini Yewe nī.35 Ki 'yɛli kapiigbiʔilile pe fǎga ní de nyaʔa dàala nɛ̄ lèʔ,dí siɛncuʔɔlɔ pe sí pùunni péwu !Mi fungo, ma kpuʔɔrɔ taʔa dè Yewe nɛ̄ wè+ !Ye- Yewe gbùʔɔrɔ wè !
         
            
               	Wéli baa 103.1,22.

               	Wéli baa 18.11.

               	Ki siɛnrɛ ti 'juu baa Eb 1.7 nɛ̀ yɛli nɛ́ girɛki siɛnliɛrɛ ti sɛbɛgɛnnɛ ní lè.

               	Wéli baa Sél 1.2.

               	Koliyo 7-8 wuʔu nī gè, wéli baa Sél 1.9-10.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: Nyaguruyo yi 'yɛ̀, jùlɔyɔ yi 'yìi tìrige, nɛ̀ ke tiɛyɛ nī yè nyàa muɔ 'tìɛ yi nɛ̄
                     yè.

               	Wéli baa Sél 1.11.

               	Pe puu nɛ yi tɔ́ri nɛ́ jo Yewe tiire bɛ̀ yi 'kpàʔala yè nɛ́ nyuɔ yè. Wéli baa Ezek 31.8; kire tiʔɛ nī 'ki juu nɛ́ jo sɛdiri tiire yē baa Kulocɛliɛ kákpuɔ nī gè.

               	Wéli baa 147.9; Zɔbi 38.39-40; Eza 31.4.

               	Wéli baa Sél 3.19.

               	Pàli nɛ̂ tiʔɛ gáà siɛnrɛ yiʔɛ dè nɛ̀ jo: kakpiʔiligele.Pe 'ti yiʔɛ nɛ̀ juu nɛ̀ yɛli nɛ́ eburu siɛnrɛ ní dè.

               	Wéli baa Sél 1.20-21.

               	Tiɛyɛ yáà nī ki 'juu Kulocɛliɛ siɛnsɛbɛrɛ nī dè, Leviyatan yɛgɛ ki 'puu bògaara yacogo
                     kuʔɔjii nī wè; ki 'puu fìɛ bè ki tìɛ ŋɔri táà ti 'puu Kulocɛliɛ leguu (wéli baa 74.14; Eza 27.1). Nɛ̀ ki yaʔa náʔa gè kiī nɛ nyu fúɔkpuʔɔ káà wori nɛ̄ gàa ki 'kòrí kuʔɔjii nī wè.

               	Wéli baa 104.24 kaliwɛgɛ ki táanmɛ gè.

               	Wéli baa 104.1.

Ye- koli ye sɔ̀ngi Kulocɛliɛ kakpoliyo nɛ̄ yè(Kaj1 16.8-22)1051 Yeri Yewe síɛri wè, yeri wi míʔɛ jáari gè !Ye‑ ki yaʔa kùlogolo siɛnfeliye yi‑ wi kakpiʔiligele cɛ́n gèle !2 Yeri ŋú wi mɛ́ ! Yeri yakpuɔnrɔ kpúɔn dè wi mɛ́ !Yeri wi kakpoliyo yi mìɛni wuʔu nyu gè !3 Yeri yìye kpóri Yewe nī wè, wire ŋáà wi 'nyuɔ nɛ́ ní tiɛlɛ fùn wè !Bàli pe Yewe caa wè pe fungo nī gè, peri fundaanra kpínʔini !4 Ye‑ yiʔɛ Yewe kɔli mɛ́ gè ye wi ŋɔri caa dè !Yeri ki caa bè kò nɛ́ wi ní lɛ̀lɛ ó lɛ̀lɛ nī !5 Ye‑ sɔ̀ngi ye taa nɛ́ kakpoliyo ní yè nyàa wi nyɛ́nì kpíʔile yè,nɛ́ wi fìɛlɛ ní bèle, nɛ́ wi kàyuʔujuuro ní dè dàa wi 'juu nɛ̀ kúɔ dè,6 yeli bálì bīɛlɛ Birayima siimɛ bè, Yewe baakuɔwɔ wè,yeli Yakuba pìile bèle, Yewe siɛnnyiɛnɛgɔnminɔ bèle !7 Yewe wire wī weli Kulocɛliɛ wè,wi kàyuʔujuuro tiī nɛ dàala ni mìɛni kàrigí.8 Wiī nɛ sɔ̀ngí nɛ taʔa súuri nɛ́ wi nyakungɛngɛ ní gè,nyafɛnigɛ siɛnrɛ dáà wi 'juu kɛ̀ngɛlɛ sirakogunɔ (1 000) mɛ́ gèle+.9 Wi 'nyuɔ kún nɛ̀ kɛn Birayima mɛ́ wè+,nɛ́ sí ki juu nɛ̀ fùgu nɛ́ kàlilɛ ní Siaga mɛ́ wè+.10 Wi 'koli nɛ̀ ki sɔ́migɔ nɛ̀ juu ki‑ kò fànʔa kaala Yakuba mɛ́ wè,nɛ́ Isirayɛli siɛnnɛ ní bèle, ki‑ kò nyakungɛngɛ lɛ̀lɛ ó lɛ̀lɛ nī+.11 A wi 'jo: «M'bé Kanaa kùlo kɛn lè muɔ mɛ́,lire bé puu muɔ mɛ́ liɛlɛ náà muɔ bé taa kɔrigɔ gè, muɔ nɛ́ muɔ siimɛ ní bè.»12 Bà pe puu nɛ tíin siɛnnɛ cɛ̀ri yákuɔ wè, kagbuunyɛni lè,nɛ́ ní nabɔnminɔ tɛ́ninɛ kùlo nī lè+,13 pe 'puu nɛ waa kùlogolo mɛ́ gèle nɛ mári,nɛ́ yiri kùlofɔligɔ káà nī nɛ̀ kɛ́ siɛnfeliye yáà mɛ́.14 Kulocɛliɛ sì siɛn wáà fáala yaʔa a wi 'pe wuʔɔʔ;peli kɛnmɛ nɛ̄ a wi 'juu kùlofɔlilɔ nɛ̄ bèle+,15 nɛ́ jo: «Ye fǎga cò mi siɛnnyiɛnɛgɔnminɔ nɛ̄ bèleʔ !Ye fǎga kapiile kpíʔile mi siɛnjuulo nɛ̄ bèleʔ !»16 A wi 'fungo cáan dàala nɛ̄ lè, nɛ̀ yaliire ti mìɛni kúɔ+.17 A wi sí siɛn wáà tun pe yiʔɛ mɛ́:Yusufu wè, ŋàa pe yé pári sùkulowo wè+.18 A pe 'wi tɔliyɔ puɔ yè nɛ́ nyùʔɔdiriye ní yè,a pe 'timɔri kajinge le wi yétiige nī gè+,19 fúɔ nɛ̀ pɛ́nì nɔ̀ cɛngɛ gíì Yusufu siɛnrɛ ti 'fori dè,dàa wi yé kíni nɛ̀ juu dè. A ki 'nyaa siɛnrɛ dáà Yewe yé juu dè,a kire ki 'tìɛ tànʔa yé puu Yusufu mɛ́ wè+.20 A kùlofɔli wi 'ki juu nɛ̀ gbɛ̀ngɛ pe‑ wi yaʔa,wire ŋáà wi 'puu kùlogolo kàfɔli wè, a wi 'tí a pe 'wi yaʔa+.21 A kùlofɔli wi 'Yusufu tɛ́ngɛ wè wi saʔa nyùgo nɛ̄ gèwi‑ puu wi lɔri ti mìɛni nàʔavɔli+,22 béri kùlofɔli wi siɛnkpolilo tɛnmɛ bèlekɛnmɛ bíì nɛ̄ wi 'ki nyaa a ki 'yɛli gè,bèri kùlofɔli wi liɛlɛ tɛnmɛ bèle sícilimɛ nɛ̄.23 Kire kàduʔumɛ a Isirayɛliyé pe pɛ́nì jíin Ezipiti kùlo nī lè.Peli bálì bīɛlɛ, Yakuba wuulo bèle,peli 'tɛ́ni nɛ̀ lɛ̀lɛ láà kúɔ Kami kùlo nī lè+.24 Kulocɛliɛ wi yé cesiʔi tɛ́ni gè wi siɛnnɛ nɛ̄ bèle,a wi 'pe kpíʔile ŋɔrifɔlilɔ nɛ̀ tóri pe túnvɔlilɔ nɛ̄ bèle+.25 A wi 'Ezipitiyé funyɔ yiʔɛ yè pe kúrugukire ga buu pe‑ wi siɛnnɛ pari bèle, peri pe fáanni.26 A wi 'wi baakuɔwɔ Misa tun wè pe kúrugu,wire nɛ́ Arawɔn ŋáà wi yé nyíɛnɛ nɛ̀ kɔ̀n wè+.27 Baa Ezipiti kùlo nī lè, a pe 'Kulocɛliɛ fìɛlɛ kpíʔile bèlenɛ́ wi kakpoliyo ní yè Kami kùlo siɛnnɛ yiʔɛ mɛ́ gè.28 A Kulocɛliɛ wi 'yebiliwuɔlɔ nyɔ́gɔ lè kùlo nī lè cɛnvugo nɛ̄ gè,a yebiliwuɔlɔ ni 'tìgi dɛ́ndɛn; siɛn wáà fáala sì jáa nɛ̀ wi siɛnrɛ cíi dèʔ+.29 A wi 'pe luɔyɔ yiʔɛ yè a yi 'kò sìsiɛn, nɛ̀ fúɔlɔ kpúu bèle+.30 A kpìile 'yiri nìʔɛnɛ nɛ̀ pe kùlo nyì lè,a ti 'jíin míɛni pe kùlofɔli wi nàkpanʔa saaya nī yè+.31 Wi 'juu, a gbùu wi 'yiri, nàfiɛn wi 'kùlo tiɛrɛ ti mìɛni kpàri+.32 A wi 'kàsasindari tìrige pe nɛ̄ kàsaʔa sìndiʔɛ nī,nɛ́ ki kpíʔile a kàsakpɛnigɛ nyíʔɛnimɛ nɛ́ kàsun tuu dàala nɛ̄ lè+.33 Wi 'pe ɛrɛzɛn fétiride nɛ́ sàanfiidiiye kpúɔn yè,nɛ̀ pe kùlo tiire kabari dè+.34 Wi 'juu a kàbaridɛ ti 'pɛn,nɛ́ kòto ŋáà wiī nìʔɛwɛ, wiǐ gbɛ̀ tɔ́ri dèʔ.35 Tire ti 'nyàʔa ki mìɛni káa pe kùlo nī lè,nɛ́ yaliire ti mìɛni ní siiye nī yè+.36 A wi 'pe kùlo jaafɔpelile pe mìɛni kpúɔn nɛ̀ kpúu,pe nàgapunmɔ lɛ̀lɛ pìpelile bèle+.37 A wi 'ki kpíʔile a wi siɛnnɛ pe 'walifiiwe nɛ́ tiɛ tugo wè nɛ̀ yiri kùlo nī lè+.Pe saaya tùluyo nī yè, wàa fáala sì yé fùrɔ nɛ̀ kò wiì gbɛ̀ni tánʔaʔ.38 Ezipiti kùlo ni yé puu fundaanra nɛ̄ pe yirile wuʔu nɛ̄ gè,nɛ́ ki cɛ́n fíɛgbuɔrɔ ti yé pe cò+.39 A Yewe wi 'kàsadibagɛ káà tíʔɛ nɛ̀ pe tɔ́n,nɛ́ kàsun kpìɛnmɛ cáan bè pìlige nī gè+.40 Pe nyɛ́nì náari, a Kulocɛliɛ wi 'tingbɛniserire kɛn dè pe mɛ́,nɛ̀ pe kɛn a pe 'lìi nɛ̀ tín nɛ́ nyìʔɛnɛ yaliire ní dè+.41 A wi 'kàdɛnigbaala kpúɔn lè nɛ̀ jaa, a luʔɔ yɛ̀ nɛ cɛ̀ri nɛ yigi ni nī,a luʔɔ ki 'fúu bɛ̀ lakoligo tíɛlɛ waama kùlo nī lè+.42 Nɛ́ ki cɛ́n wi 'puu nɛ sɔ̀ngí nɛ taʔa nɛ́ wi nyakungɛngɛ siɛnrɛ ní dè,dàa wire Kulocɛliɛ tíimɛ wi yé juu wi baakuɔwɔ Birayima mɛ́ wè+.43 Bà wi yé wi siɛnnɛ yige bèle, pe 'puu fundaanra nɛ̄,wi siɛnnyiɛnɛgɔnminɔ pe 'puu nɛ fundaanra yékpuʔulo wáari gèle.44 A wi 'kùlogolo kálì dàʔala kɛn pe mɛ́,a pe 'tɔ̀ni taa siɛnfeliye yáà baara nī dè+,45 kire ga buu pe‑ wi fànʔa kele cò gèlebé sí de lúru wi fànʔa kajuʔulo mɛ́ gèle.Ye- Yewe gbùʔɔrɔ wè !
         
            
               	Wéli baa Fàn 7.9.

               	Wéli baa Sél 12.7; 17.2-14; 22.16-17; 26.3.

               	Wéli baa Sél 26.2-5.

               	Koliyo 10-11 tiʔɛ nī gè, wéli baa Sél 28.13-15.

               	Wéli baa Sél 34.30; Fàn 7.7; 26.5.

               	Koliyo 14-15 tiʔɛ nī gè, wéli baa Sél 12.17; 20.3-7.

               	Wéli baa Sél 41.53-57.

               	Wéli baa Sél 37.28; 45.5.

               	Wéli baa Sél 39.20.

               	Wéli baa Sél 37.6-10.

               	Wéli baa Sél 41.14.

               	Wéli baa Sél 41.39-41.

               	Wéli baa Sél 46.6; 47.11. Kami kùlo lè, Ezipiti kùlo míʔɛ káà gī.

               	Koliyo 24-25 tiʔɛ nī gè, wéli baa Yir 1.7-14.

               	Wéli baa Yir 3.1-17; 4.14,27; Tɔ́r 16.5.

               	Wéli baa Yir 10.21-29.

               	Wéli baa Yir 7.14-25.

               	Wéli baa Yir 7.26–8.11.

               	Wéli baa Yir 8.12-28.

               	Wéli baa Yir 9.22-25.

               	Wéli baa Yir 9.13-25.

               	Wéli baa Yir 10.1-20.

               	Wéli baa Yir 12.29-30.

               	Wéli baa Yir 12.25-36.

               	Wéli baa Yir 12.33; 15.16.

               	Wéli baa Yir 13.21-22; 14.19-20.

               	Wéli baa Yir 16.13-18.

               	Wéli baa Yir 17.1-7; Tɔ́r 20.2-13.

               	Wéli baa Sél 15.13-14; Yir 2.24.

               	Wéli baa Yes 11.16-23.

A weli cɛ yē kolilo bèle, Yewe wire yē sínwɛ1061 Ye- Yewe gbùʔɔrɔ wè !Ye‑ Yewe tòbilo wè nɛ́ ki cɛ́n wi nyɛ́nì nyuɔ;wi bànguɔ dɛ́nigɛ kiī baa súuri+ !2 Ŋáa wi bé gbɛ̀ jaa de Yewe kakpoliyo yi mìɛni wuʔu nyu gè ?Ŋáa wi bé gbɛ̀ jaa de wi gbùʔɔrilɔ ni mìɛni wuʔu nyu gè ?3 Siɛnnɛ bálì pe kasingele kpínʔini gèlenɛ tári nɛ yɛligi nɛ́ gàa ní ki 'sín gè súuri, peli wuʔu kiī tànʔa !4 Yewe yo, sɔ̀ngi ma taa nɛ́ mi nía muɔ nɛ muɔ funjɛ̀ngɛ tìí gè muɔ siɛnnɛ nɛ̄ bèle !Líiye cáan mi mɛ́ a muɔ nɛ pe suu bèle !5 ‑Ki yaʔa mi‑ puu nɛ́ muɔ siɛnnyiɛnɛgɔnminɔ ní bèle,bɛ̀ muɔ 'yanyige kɛn pe mɛ́ bèle,dí mi sí de muguri bɛ̀ muɔ siɛnnɛ piyē fundaanra nɛ̄ dè,dí mi de muɔ gbùʔɔrɔ́ nɛ́ bàli ní pe yē muɔ kɔrigɔ gè !6 Bɛ̀ weli tobilo tíɛlɛ bèle, weli nyɛ́nì kapiile kpíʔile,weli nyɛ́nì kolimɔ kpíʔile, weli nyɛ́nì kò siɛnpiile.7 Baa Ezipiti kùlo nī lè,weli tobilo piyè cé muɔ kanyuʔɔnigɔlɔ ke kɔri cɛ́n wèʔ.A pe 'fìʔɛ nɛ́ muɔ bànguɔ dɛ́nigɛ kele nìʔɛgɛlɛ ní gèle,a pe 'cíi péwu kuʔɔjii táanni wè, Nyàʔanivɛgɛ Tiire kuʔɔjii wè+.8 Nɛ̀ ki yaʔa a wi 'pe suɔ kire ga buu wi míʔɛ ki‑ kpúʔɔ,bè ki yaʔa pe‑ wi ŋɔri cɛ́n dè.9 A wi 'juu nɛ̀ kpɛ̀ni Nyàʔanivɛgɛ Tiire kuʔɔjii nɛ̄ wè, a ki 'waʔa;a wi 'wi siɛnnɛ kɔ́ri bèle a pe 'tánʔa nɛ̀ jeli ki sícuumɔ nī bè,majo waama kùlo nī.10 Bàli pe yé biɛn bèle, a wi 'pe suɔ pe mɛ́,nɛ́ ń'nɛ̀ koli nɛ̀ pe suɔ nɛ̀ yige pe leguulo pe kiyɛ nī yè.11 A kuʔɔjii luʔɔ ki 'pe lìi, bàli pe 'puu nɛ túngu nɛ́ pe ní bèle;wàa nigbe sì cɛ́nì kò pe nīʔ+.12 A wi siɛnnɛ pe sí tɛ́ngɛ wi siɛnrɛ nɛ̄ dèníɛ wi gbùʔɔrigɔ ŋúnuyɔ ŋú yè+.13 Nɛ̀ ki yaʔa a pe 'fìʔɛ fáari nɛ́ wi kakpiʔiligele ní gèle,pe sì yéri nɛ̀ wi nyɛ́ni kele sige gèleʔ,gàli wi yé je kpíʔile gèleʔ.14 Baa waama kùlo nī lè, a pe 'pìye kɛn pe kanɛdanʔana kele mɛ́ gèle,a pe 'Kulocɛliɛ puu wè nɛ̀ wéli, luʔɔfun kùlo nī lè+.15 A wi sí ki kɛn pe mɛ́ gàa pe 'puu nɛ náari gè,nɛ̀ ki yaʔa a wi 'cériwaʔama yaabiimɛ cáan bè pe nɛ̄.16 Baa bùguro nī dè, a yejaʔa 'yɛ̀ pe mɛ́ Misa kúrugu wè,nɛ́ Arawɔn kúrugu wè,wire ŋáà wi 'puu Yewe siɛnwalidɛngɛwɛ wè+.17 Kire nɛ̄ a dàala ni 'foli nɛ̀ jaa nɛ̀ Datan júɔ wè,nɛ́ míɛni a ni 'Abirami gboli tɔ́n lè.18 A kàsun ki 'yɛ̀ pe gboli kúrugu lè,a kàsunyige ki 'siɛncuʔɔlɔ bálì sórigo bèle.19 A pe 'nɛ̀piɛyɛlilɛ faan lè Worɛbi nyagurugo táanni gè,a pe 'tuu nɛ̀ cúbulo ki timɔri yasungo yiʔɛ mɛ́ gè+.20 A pe 'Kulocɛliɛ kpuɔmɔ fɛ̀ni bè yafanʔa nɛ̄ gè,gàa gī nɛ̀piɛyɛlilɛ tíɛlɛ lè nàa ni nyàʔa káa gè.21 A pe 'fìʔɛ nɛ́ pe suɔfɔli Kulocɛliɛ ní wè,ŋàa wi yé kakpoliyo kpíʔile yè Ezipiti kùlo nī lè,22 nɛ́ kanyuʔɔnigɔlɔ ní gèle baa Kami kùlo+ nī lè,nɛ́ bògaara kele ní gèle Nyàʔanivɛgɛ Tiire kuʔɔjii tiʔɛ nī gè.23 Kire nɛ̄ a Kulocɛliɛ sí jo wire bé pe cúʔɔ bè yige baa.Nɛ̀ ki yaʔa Misa wè, wi siɛnnyiɛnɛgɔnwɔ wè,a wire 'jíin Yewe nɛ́ wi siɛnnɛ sunʔɔmɔ nī bènɛ̀ kàsulugo kpíʔile gè,kire ga buu Yewe fundanʔanigɛ ki fǎga pe cúʔɔʔ.24 A pe 'cíi, pìye jíinʔ kùtaanna nī lèʔ,piyè tɛ́ngɛ Yewe siɛnrɛ nɛ̄ dèʔ+.25 A pe 'kò nɛ kúnʔɔri pe fɛ̀ni saaya nī yè,piyè lúʔu Yewe nyasiɛnrɛ mɛ́ dèʔ.26 A wi 'kɔli yɛ̀gɛ gè nɛ̀ kàlibè pe yaʔa pe‑ kùu waama kùlo nī lè,27 bè pe siimɛ cɛrigɛ bè duniya tiɛrɛ ti mìɛni nī,bè pe yaʔa pe‑ kùu kùlogolo sunʔɔmɔ nī bè+.28 A pe sɛ́ni Baali yasungo sungu gèbaa Peyɔri nyagurugo mɛ́ gè,a pe 'kúbilo kakuɔrɔ suro líi dè+.29 A pe 'Yewe funyɛrigɛ caa gè nɛ̀ ŋɔ́ nɛ́ pe kakpiʔiligele ní gèle,a yaabiimɛ wuʔɔgbuʔɔ ki 'tuu pe nɛ̄.30 A Finɛyasi sí yɛ̀ nɛ̀ ki kele cuɔnri gèle, a wuʔɔgbuʔɔ ki 'yéri.31 A Yewe 'kire tɔ́ri Finɛyasi mɛ́ kasinnɛ,súuri kɛ̀ngɛlɛ ke mìɛni nī+.32 A pe 'Yewe fungo yɛ̀gɛ gè baa Mɛriba luɔyɔ táanni yè,a Misa 'yawuʔɔ taa peli kɛnmɛ nɛ̄.33 Bà pe yé wi fungo cúʔɔ gè kányiʔɛ nī gè,wiì sɔ̀ngi nɛ́ juuʔ+.34 Piyè kùlogolo siɛnnɛ cúʔɔ bèleʔ,bàli Yewe yé jo pe‑ cúʔɔ bèleʔ+.35 A pe 'nyaʔami kùlogolo kálì siɛnnɛ nī bèle,nɛ̀ pe 'kakpiʔiligele tɛnmɛ gèle+,36 nɛ́ baara pe yasunro mɛ́ dè, a ti 'kò gáriyɛ pe mɛ́+.37 A pe 'pe jaala kpúu bèle, nɛ́ pe pórilo ní bèle,nɛ̀ sun gbòdolilo mɛ́ bèle+.38 A pe 'kanaasingbiʔilile pe sìsiɛn wo gè,gàa gī pe jaala nɛ́ pe pórilo wuʔu gè,a pe 'pe kɔ̀n tasunmɔ Kanaa siɛnnɛ kulocɛlɛlɛ mɛ́ bèle+.A kùlo ni 'núʔɔ Yewe yiʔɛ mɛ́ gè,sìsiɛn kɛnmɛ nɛ̄ bè gàa ki 'wo gè siɛnkpuu wuʔu gè.39 Pe nyɛ́nì pìye núʔɔ nɛ́ pe kakpiʔiligele ní gèle;bà pe 'yasunro sun dè, a ki 'kpíʔilemajo nàjaafaalidɛ nɛ́ cecaafaalidɛ pe 'kpíʔile Yewe yiʔɛ mɛ́ gè+.40 A Yewe fungo ki 'yɛ̀ kpuʔɔ wi siɛnnɛ kúrugu bèle,a pe 'kò laabiri yɛgɛ wi mɛ́, peli bálì bīɛlɛ wi kɔrigɔ gè.41 A wi 'pe yaʔa kùlogolo kiyɛ nī yè;bàli pe yé biɛn bèle, a pe 'pe jáa nɛ fànʔa kpúɔn pe nɛ̄.42 A pe leguulo pe 'pe máama,a pe 'pe kiyɛ fànʔa seri gè pe nɛ̄ nɛ̀ pe faʔa.43 Lɛ̀gɛlɛ sáa nī a wi 'pe yige pe kiyɛ nī yè,kire nɛ́ ki mìɛni ní a pe 'cíi níɛ cùrú nɛ jiin pe kolimɔ nī bè.44 Nɛ̀ ki yaʔa wi 'pe kòkuʔulo lúʔu gèlea wi sí pe funbiɛnrɛ nyaa dè.45 A wi 'sɔ̀ngi nɛ̀ taa nɛ́ wi nyakungɛngɛ ní gè gàa wi 'kpíʔile nɛ́ pe ní gè,a wi 'ki yaʔa pe nɛ̄, wiì pe wuʔɔʔ,nɛ́ ki cɛ́n wi bànguɔ dɛ́nigɛ kiī kpuʔɔ pe kɔli mɛ́ gè.46 A wi 'ki kpíʔile bàli mìɛni pe 'pe cò parituɔrɔ nɛ̄ dè,a peli 'koli nɛ̀ nyinimɛ taa pe nɛ̄+.47 Yewe weli Kulocɛliɛ yo, ma weli suɔ !‑Weli yige kùlogolo sunʔɔmɔ nī bè ma weli gbuʔulo,kire ga buu weli de muɔ gbùʔɔrɔ́, muɔ ŋáà wī tiɛlɛ fùn wè,bà weli bé puu fundaanra nɛ̄ bèri muɔ tòbiló.Gbùʔɔrigɔ wuʔu gáà ki 'juu gè, bè Sɛbɛ Sicɛriwuu kúɔ wè48 Kpuʔɔrɔ 'yɛli ti de tari Yewe nɛ̄ wè, Isirayɛliyé Kulocɛliɛ wè+, lɛ̀lɛ ó lɛ̀lɛ nī súuri !Siɛnnɛ pe mìɛni bé ki juu bé jo:«Ki- taa ki puu bɛ̀ !»Ye- Yewe gbùʔɔrɔ wè !SƐBƐ KOGUNƆWUU(107–150)
         
            
               	Wéli baa 100.5; 107.1; 118.1,29; 136; Kaj1 16.34; Kaj2 5.13; 7.3; Ɛsid 3.11; Zer 33.11.

               	Wéli baa Yir 14.1-12.

               	Koliyo 9-11 tiʔɛ nī gè, wéli baa Yir 14.21-29.

               	Wéli baa Yir 14.31; 15.1-21.

               	Koliyo 14-15 tiʔɛ nī gè, wéli baa Tɔ́r 11.4-34.

               	Koliyo 16-18 tiʔɛ nī gè, wéli baa Tɔ́r 16.

               	Koliyo 19-23 tiʔɛ nī gè, wéli baa Yir 32.1-14.

               	Kami kùlo:Kire 'jo Ezipiti kùlo lè. Wéli baa 78.51 kaliwɛgɛ ki táanmɛ gè.

               	Koliyo 24-26 tiʔɛ nī gè, wéli baa Tɔ́r 14.

               	Wéli baa Lev 26.33.

               	Wéli baa Lev 26.30; Ŋún 115.4-8; 135.15-18. Koliyo 28-31 tiʔɛ nī gè, wéli baa Tɔ́r 25.13.

               	Wéli baa Tɔ́r 25.7-11.

               	Wéli baa Yir 17.1-7; Tɔ́r 20.1-13.

               	Wéli baa Fàn 7.1-6; 20.17-18.

               	Koliyo 35-36 tiʔɛ nī gè, wéli baa Kàyu 2.1-3; 3.5-6.

               	Wéli baa Kàyu 2.1-3; 3.5-6. Koliyo 40-46 tiʔɛ nī gè, wéli baa Kàyu 2.14-18.

               	Wéli baa Lev 18.21kaliwɛgɛ ki táanmɛ gè, nɛ́ Fàn 12.31; Kùlo2 17.17; Zer 7.31.

               	Wéli baa Tɔ́r 35.33.

               	Wéli baa Zer 3.6-9; Ezek 23.3,5-8; Oze 1.2; 2.4; 4.12-14; 5.3; 6.10.

               	Wéli baa Kùlo1 8.50; Ɛsid 9.9; Zer 42.12.

               	Wéli baa Kaj1 16.36.

Weri Yewe síɛri wi bànguɔ dɛ́nigɛ wuʔu nɛ̄ gè1071 We‑ Yewe síɛri wè, nɛ́ ki cɛ́n wi nyɛ́nì nyuɔ;wi bànguɔ dɛ́nigɛ kiī baa súuri+.2 Bàli Yewe 'fùgu nɛ̀ suɔ bèle, pe‑ ki juu,bàli wi 'suɔ nɛ̀ yige pe parifɔlilɔ mɛ́ bèle,3 nɛ́ pe pínɛ nɛ̀ yige kùlogolo ke mìɛni nī gèle:cɛngɛnyɛnifoligɔli mɛ́ gè, nɛ́ cɛngɛnyɛnijiingɔli mɛ́ gè,nɛ́ cɛngɛnyɛnifolimɛ kàmɛgɛ kɔli mɛ́ gè,nɛ́ cɛngɛnyɛnifolimɛ kàliige kɔli mɛ́ gè+.4 Pàli 'puu nɛ nyaari nɛ mári nyàʔa nī gè, waama kùlo nī lè,piyè cé kàʔa taaʔ gàa nī pe bé gbɛ̀ tɛ́ni gèʔ.5 Fungo 'puu pe nɛ̄, luʔɔwuʔɔ yé pe taa,pe céri ti yé kùu pe nī.6 Pe funbiɛnrɛ nī dè, a pe 'kòkuulo wáa Yewe kúrugu wè,a wi 'pe yige pe wuʔɔgɔ nī gè+.7 A wi 'pe yiʔɛ kíni gè nɛ̀ kozinʔɛ tìɛ gè pe nɛ̄,fúɔ nɛ̀ sɛ́nì nɔ̀ kàʔa káà nɛ̄ gàa nī pe bé gbɛ̀ tɛ́ni gè.8 Ki 'yɛli peri Yewe síɛri wè wi bànguɔ dɛ́nigɛnɛ́ wi kakpoliyo wuʔu nɛ̄ gè lewiile mɛ́ bèle !9 Bàli nɛ̄ luʔɔwuʔɔ ki 'puu gè, a wi 'luʔɔ kɛn pe mɛ́ a pe 'gbuɔ,nɛ́ bàli nɛ̄ fungo ki 'puu gè, a wi 'yacɛ̀nrɛ kɛn dè pe mɛ́+.10 Pàli 'puu tɛ́ninɛ yebiliwuɔlɔ nī lè nɛ́ kùu nyúmɔ láara bè+,pe 'puu kasuulebile bálì pe 'fùrɔ nyùʔɔdiriye nī yè.11 Nɛ́ ki cɛ́n pe yé Kulocɛliɛ siɛnrɛ wáa dè;wire ŋáà wī Duniya wi Mìɛni Nyùgo nɛ̄ gè, pe yé wi yɛrimɛ cíi bè.12 A wi 'pe funyɔ tìrige yè nɛ́ baagbɛnrɛ ní dè,a pe 'kò nɛ kúrugi nɛ mári; siɛn sì taa nɛ̀ pe sáʔaʔ.13 Pe funbiɛnrɛ nī dè, a pe 'kòkuulo wáa Yewe kúrugu wè,a wi 'pe yige pe wuʔɔgɔ nī gè.14 A wi 'pe yige yebiliwuɔlɔ nī lè nɛ́ kùu nyúmɔ láara bè,nɛ́ pe nyùʔɔdiriye kabari yè.15 Ki 'yɛli peri Yewe síɛri wi bànguɔ dɛ́nigɛnɛ́ wi kakpoliyo wuʔu nɛ̄ gè lewiile mɛ́ bèle !16 Nɛ́ ki cɛ́n wi nyɛ́nì kàaya yi kányiɛrɛ kɔ̀riyɔ kabari yè,nɛ́ yi timɔri kpèlibariyɛ cúʔɔ yè+.17 Pàli 'puu ledoyo nɛ kacuʔɔgɔlɔ kele kpínʔini gèle,pe nyɛ́nì wuʔɔyɔ taa pe kolimɔ kɛnmɛ nɛ̄ bè.18 Yaliire ti mìɛni yé kò pe mɛ́ laabiri yɛgɛ,pe 'puu nɛ sìʔɛrɛ́ nɛ kpɔni kùu wìile nɛ̄ lè.19 Pe funbiɛnrɛ nī dè, a pe 'kòkuulo wáa Yewe kúrugu wè,a wi 'pe yige pe wuʔɔgɔ nī gè.20 A wi 'wi siɛnrɛ tíʔɛ dè nɛ̀ pe puʔɔ,a wi 'pe píle nɛ̀ suɔ nyɛgɛ mɛ́ gè.21 Ki 'yɛli peri Yewe síɛri wè wi bànguɔ dɛ́nigɛnɛ́ wi kakpoliyo wuʔu nɛ̄ gè, lewiile mɛ́ bèle !22 Pe‑ kacɛ̀ngɛ síɛrilɛ yakɔnrɔ kɔ̀n dè,pe‑ wi kakpiʔiligele wuʔu juu gè nɛ́ fundaanra yékpuʔulo ní.23 Pàli yé kɛ́ kuʔɔjii nɛ̄ wè kɔ́rikpoliyo nī yè,pe yé puu nɛ pe jaʔa wáari wè lakpoliyo naamɛ gè.24 A pe 'Yewe kakpiʔiligele nyaa gèle,nɛ́ wi kakpoliyo ní yè, nyàa wi 'kpíʔile luɔyɔ sícuuyo naamɛ gè.25 A wi 'juu, a káfaligbuʔɔ ki 'yɛ̀ nɛ̀ lakuruyo yɛ̀gɛ yè.26 Lakuruyo yi 'puu nɛ kɔ́rikpoliyo yɛ̀gí yè nyìʔɛnɛ kɔli mɛ́ gè,níɛ yi tìrigí luɔyɔ sícuuyo nɛ̄ yè, a pe funyɔ yi 'nyaʔami pe nī.27 Pe 'puu nɛ fíigi nɛ mári bɛ̀ sungbuɔdinwɛ tíɛlɛ,a pe kacɛ́nnɛ ni 'kúɔ pe nī.28 Pe funbiɛnrɛ nī dè a pe 'kòkuulo wáa Yewe kúrugu wè,a wi 'pe yige pe wuʔɔgɔ nī gè.29 A wi 'káfaligbuʔɔ yérige gè a ki 'kò nɛ wáari yɛ́rirɛ,a lakuruyo yi 'tìgi nɛ̀ sínɛ.30 A pe 'fundaanra kpíʔile bà pe 'ki nyaa lakuruyo yi 'sínɛ yè.A Yewe 'pe kɔ́ri nɛ̀ kɛ́ pe nyɛ́ni yéridiʔɛ mɛ́ gè.31 Ki 'yɛli peri Yewe síɛri wè wi bànguɔ dɛ́nigɛnɛ́ wi kakpoliyo wuʔu nɛ̄ gè, lewiile mɛ́ bèle !32 Peri wi kpóri siɛnnɛ gboli nī lè,peri wi gbùʔɔrɔ́ liɛlɛ juudiʔɛ nī gè.33 Yewe nɛ̂ cáaya lìri yè yi nɛ̂ kò waama kùlo,nîɛ lawiʔile yiʔɛ gèle ke nɛ̂ kò dàawaʔala.34 Wiī nɛ dàataanna yiʔi lè ni nɛ̂ kò yasuʔɔgɔ dàalaki tiʔɛ siɛnnɛ pe kapiʔile kɛnmɛ nɛ̄ bè.35 Wi nɛ̂ waama kùlo kpíʔile ni nɛ̂ kò lanyinɛ,nîɛ dàawaʔala yiʔɛ lè ni nɛ̂ kò lawiʔile.36 Wi nɛ̂ fungofɔlilɔ tɛ́ngɛ bèle baa, pe‑ pe kàʔa faan gè baa+.37 Pe nìɛ siiye fali yè nɛ́ ɛrɛzɛn siiye ní yè; yi nìɛ yaliicɛ̀nrɛ sɛngi dè.38 Yewe nɛ̂ diba taʔa wè pe nɛ̄; pe nɛ̂ sii nɛ̀ niʔɛ.Wiì ki yaʔaʔ kàa yiri pe yajuuro nī dèʔ.39 A ki pɛ́nì nyaa 'kàa yiri siɛnnɛ nyuɔ nī gè,á piyē nɛ gbɔbilɔ fùrɔgɔ kɛnmɛ nɛ̄ bè,nɛ́ wuʔɔgbuʔɔ nɛ́ funbiɛnrɛ nɛ̄ dè.40 Yewe wi nɛ̂ siɛnkpolilo cɛ́rigɛ bèle níɛ̀ ki kpíʔilepe nìɛ nyaari nɛ mári waama kùlo nī lè, baa koligo wè yē gèʔ.41 Nɛ̀ ki yaʔa wi nɛ̂ fɔ̀ngɔfɔlilɔ yige bèle pe fuunmɔ nī bè,níɛ̀ pe nariyɛ niʔɛ yè bɛ̀ sìnbatoyo tíɛlɛ.42 A siɛnsinminɛ 'kire nyaa gè, pe nìɛ fundaanra kpínʔini,nɛ̀ ki yaʔa kakoligbiʔilile pe mìɛni bèle, peli nyuɔyɔ yi nɛ̂ tɔ́n.43 Ŋàa wi 'cìlige wè, wi de kele gálì cògí gèle,wi sí de sɔ̀ngí Yewe bànguɔ dɛ́nigɛ kele nɛ̄ gèle+.
         
            
               	Wéli baa 100.5; 106.1; 118.1,29; 136.1; Kaj1 16.34; Kaj2 5.13; 7.3; Ɛsid 3.11; Zer 33.11.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ yɛli nɛ́ eburu siɛnrɛ ní dè nɛ́ jo: kuʔɔjii kɔli mɛ́ gè. Kire yé buu Isirayɛliyé cɛngɛnyɛnifolimɛ kàliige kɔli mɛ́ gètìɛgɛnmɛ.

               	Wéli baa 107.13,19,28; Ŋún 106.44.

               	Wéli baa Luk 1.53.

               	Wéli baa Luk 1.79.

               	Wéli baa Eza 45.2.

               	Wéli baa 107.4,7.

               	Wéli baa 17.7 kaliwɛgɛ ki táanmɛ gè.

Nɛ́ Kulocɛliɛ ní wè, weli bé weli parifɔlilɔ jáa bèle !1081 Ŋúnugo gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Kulocɛliɛ yo, mi 'mi sɔ̀ngirɔ taʔa dè muɔ nɛ̄ kányiʔɛ ní !M'béri yakpuɔnrɔ kpúɔn dè béri gbùʔɔrigɔ ŋúnudanʔa ŋú gènɛ́ mi fungo ki mìɛni ní+ !3 Màʔagɛlɛ bɔ̀licɛrigɛ yo, muɔ nɛ́ gɔripile ní lè, ye‑ yɛ̀ !Sínbiniwuuro nī dè, m'bé ŋú bè cɛngɛnyɛni foli lè.4 Yewe yo, m'bé muɔ tòbilo duniya siɛnfeliye sunʔɔmɔ ni bè !M'bé yakpuɔnrɔ kpúɔn dè bè muɔ gbùʔɔrɔkùlogolo sunʔɔmɔ nī bè !5 Nɛ́ ki cɛ́n muɔ bànguɔ dɛ́nigɛ ki 'kpúʔɔ nɛ̀ tóri fúɔ nɛ̀ sɛ́nì jíin nyìʔɛnɛ nī lè,a muɔ kányiʔɛ kaala ni 'yɛ̀ nɛ̀ kpàʔala nɛ̀ tóri kàsadibarɛ nɛ̄ dè.6 Kulocɛliɛ yo, ‑muɔ míʔɛ kpúʔɔ gè ma tóri nyìʔɛnɛ kpúʔɔgɛnmɛ nɛ̄ bè !Muɔ kpuɔmɔ pi‑ dàala ni mìɛni nyì !7 Te báan ma pa weli píle ma suɔ nɛ́ muɔ kàliige kɔli ní gè,kire ga buu bàli pe 'muɔ dɛ́ni bèle, peli‑ muɔ suɔlɔ taa lè.Ma lúʔu m'mɛ́+ !8 Kulocɛliɛ wi 'juu, baa wi saawalidɛngɛgɛ nī gè, nɛ́ jo:«M'bé fànʔa taa bé Sikɛmi kàʔa+ tɛ́nimɛ líɛ bè,bé Sukɔti jùlɔgɔ+ simɛ gè, bé ki liɛlɛ+.9 Galaadi tɛ́nimɛ pire yē mi wobo,Manase tɛ́nimɛ pire yē mi wobo+,Ɛfirayimi tɛ́nimɛ pire yē mi kapiɛngbuɔn ndɔ̀ngɔ+,Zuda tɛ́nimɛ pire yē mi fànʔa kàgbiile+,10 Mowabi kùlo lire yē m'mɛ́ piʔɛ gáà nī mi nɛ gbínni wè+,Edɔmi kùlo tɛ́nimɛ pire yē mi wobo báà nī mi nɛ mi tɔriyɔ wáari yè+,m'bé sí fànʔa taa bè kòkuulo wáa lè Filisiti kùlo nɛ̄ lè+.»11 Ŋáa wi bé mi kɔ́ri nyɔ́gɔ gunliriye kàʔa nī gè ?Ŋáa wi bé mi kɔ́ri nyɔ́gɔ Edɔmi kùlo nī lè+ ?12 Muɔ bɛ̀ʔ lé, Kulocɛliɛ ? Nɛ̀ sí ki taa muɔ sì weli wáaʔ lé ?Muɔ ní wè nɛ waa nɛ́ weli kapiɛngbuɔnnɔ ní bèleʔ.13 Te báan ma pa weli sáʔa weli parifɔlilɔ nɛ̄ bèle !Nɛ́ ki cɛ́n sáʔala náà ni kɔ́ngi lewiile mɛ́ bèle, lire wè yafiɛnʔ.14 Nɛ́ Kulocɛliɛ ní wè, weli bé pe jáa !Wire wi bé weli parifɔlilɔ tánʔana bèle bè pe tirige.
         
            
               	Koliyo 2-6 tiʔɛ nī gè, wéli baa 57.8-12.

               	Koliyo 7-14 tiʔɛ nī gè, wéli baa 60.7-14.

               	Wéli baa Sél 12.6; 33.18; Yes 17.7; 24.1,25-27.

               	Wéli baa Sél 33.17; Yes 13.26-27.

               	Sikɛmi kàʔa tɛ́nimɛ pi 'puu fìɛ nɛ Isirayɛli kùlo tìí lè, Zurudɛn cáʔa kúrugu gè cɛngɛnyɛnijiinmɛ
                     mɛ́ bè. Sukɔti jùlɔgɔ tiʔɛ ki 'puu míɛni fìɛ nɛ tɛ́nimɛ tìí bè, bàa pi 'puu Zurudɛn
                     cáʔa kúrugu gè, cɛngɛnyɛnifolimɛ mɛ́ bè.

               	Galaadi tɛ́nimɛ bè nɛ́ Manase saʔa tùlugo tílaga ní gè, peli kàaya tɛ́nimɛ pi yé puu
                     Zurudɛn cáʔa kúrugu gè, cɛngɛnyɛnifoligɔli mɛ́ gè. Wéli baa Yes 1.12-14.

               	Ɛfirayimi saʔa tùlugo tɛ́nimɛ pire yé puu Zurudɛn cáʔa kúrugu gè, cɛngɛnyɛnijiinmɛ
                     mɛ́ bè. Ndɔ̀ngɔ kɔri wè, kire 'puu nɛ ki tìí kire saʔa tùlugo ki 'puu kùlo ni kapiɛngbuɔn
                     sànbali.

               	Zuda saʔa tùlugo gè, kire 'puu tɛ́nigɛ míɛni Zurudɛn cáʔa kúrugu gè, cɛngɛnyɛnijiinmɛ
                     mɛ́ bè. Dawuda wire yé kɔ́n kire saʔa tùlugo nī gè, nɛ́ kùlofɔlilɔ tùlugo ní gè gàa
                     ki 'yiri Dawuda nī wè. Kire Kulocɛliɛ 'puu nɛ tìí bà wi 'juu fànʔa kàgbiile wuʔu nɛ̄ gè. Wéli baa Sél 49.

               	Wéli baa Sam2 8.2.

               	mi tɔriyɔ wáari yè: Kire yé buu pe kaliɛlɛ láà nàa ni ki tìí gè kire tiʔɛ dàala ni yē muɔ woli lè.

               	Wéli baa Sam2 8.1.

               	Wéli baa Sam2 8.13-14.

Bàli pe finɛnɛ nɛ tari mi nɛ̄ wè, Yewe wi- pe sári1091 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.Kulocɛliɛ yo, muɔ ŋáà mi nɛ gbùʔɔrɔ́ wè, ma fǎga pìiri mmɛ gè !2 Nɛ́ ki cɛ́n, siɛnpiile piyē nɛ finɛnɛ nɛ tari mi nɛ̄;pe mi wori nyu dè nɛ́ pe míɛcuʔɔ nyigele ní gèle.3 Pe 'mi màʔa nɛ̀ suʔu nɛ́ pe parimɛ siɛnrɛ ní dè,nɛ́ túngu nɛ́ mi ní nyùgo fùn.4 Pe 'mi dɛ́ni, kire nɛ́ ki mìɛni ní piyē nɛ tíri mi nɛ̄.Mi wè, mi nɛ waa yiʔɛmɛ nɛ́ mi náarigɛ ní gè.5 Piyē nɛ kapiʔi kpínʔini nɛ kacɛ̀ngɛ fuʔɔ tɔ́ngi gè,piyē nɛ parimɛ kpínʔini mi nɛ̄ nɛ mi dɛ́nigɛ fuʔɔ tɔ́ngi gè.6 Piyē nɛ ki nyu nɛ́ jo: «Ye‑ siɛnpiiwe yɛ̀gɛ wi kúrugu,dí parifɔli sí yéri wi kàliige mɛ́ gè !»7 A pe 'kɛ́nì kàyuʔu juu gè wi nɛ̄ wè, siɛnrɛ ti‑ tuu wi nɛ̄,dí wi náarigɛ ki‑ sí puu kapiile wi nɛ̄ !8 Wi sìi cɛnyɛ yi sí cɛ́ri,nɛ̀ pínɛ, wàa sí wi larigɛ líɛ gè baara nī dè+ !9 Wi pìile pe‑ kò círile, dí wi cuɔ wi‑ sí kò lakicuɔ !10 Wi pìile pe‑ kò lefaaliyɛ bè puu de náari,peri pe yaliire náari de liilige pe saaya gunduuro nɛ̄ dè.11 Dí fuʔɔfɔli wi‑ sí wi yɛrɛ ti mìɛni cò dàa dī wi wori dè !Nabɔnminɔ pe‑ sí wi baara tɔ̀ni líɛ wè !12 Kiì yɛli siɛn ní kacɛ̀ngɛ kpíʔile wi mɛ́ʔ !Siɛn míɛni fǎga nyinimɛ taa wi pìile nɛ̄ bèle,bàli bīɛlɛ círile bèleʔ !13 Wi siimɛ pi‑ pulɔgɔ bè kúɔ,dí wi narigɛ ki míʔɛ ki‑ sí kurugo bè láʔa kɛ̀ngɛlɛ siinwoli nī lè !14 Yewe wi‑ sɔ̀ngi wi taa nɛ́ wi tobilo kolimɔ ní bè,dí wi yàa kapiʔile ke fǎga kurugo bè láʔa wi nɛ̄ !15 Yewe wi‑ sɔ̀ngi wi taa pe kapiʔile wuʔu nɛ̄ gè lɛ̀lɛ ó lɛ̀lɛ nī !Wi‑ ki kpíʔile siɛn fǎga ní sɔ̀ngi daa pe wuʔu nɛ̄ gè dàala nɛ̄ lèʔ !16 Nɛ́ ki cɛ́n siɛn ŋáà wiì sɔ̀ngi nɛ̀ taa bè kacɛ̀ngɛ kpíʔile gèʔ,a wi 'taʔa fuunmɔfɔli nɛ̄ wè nɛ́ fɔ̀ngɔfɔli ní wè,nɛ́ ŋàa wi fungo ki 'cúʔɔ gè, nɛ̀ pe wuʔɔ nɛ̀ kpúu.17 Bɛ̀ dɛ́ngɛ juudaʔaga ki cé wi dɛ́ni gè, wi 'yɛli wi‑ wi cò !Kiì cé wi dɛ́ni bè diba kpíʔile wè siɛn mɛ́ʔ; wi 'yɛli wi‑ líili wi nɛ̄ !18 Bɛ̀ dɛ́ngɛ juudaʔaga ki cé wi dɛ́ni bɛ̀ burugo tíɛlɛ gàa wi nii gè,wi 'yɛli wi‑ jíin wi fungo nī gè bɛ̀ luʔɔ tíɛlɛ gàa wi gbun gè,wi 'yɛli wi‑ jíin míɛni wi céri nī dèbɛ̀ sùnmɔ tíɛlɛ bàa wi tùugí bè+ !19 Dɛ́ngɛ siɛnrɛ ti‑ puu bɛ̀ fɛ̀ni tíɛlɛ ŋàa ní wi 'wìi mígele wè,bɛ̀ jàdigi màʔana tíɛlɛ nàa ní wi 'wi puu lɛ̀lɛ ó lɛ̀lɛ nī lè !20 Cúɔʔ ! Ki 'yɛli ki‑ puu bɛ̀ Yewe‑ pe sàri,bàli piyē nɛ tíri mi nɛ̄ wè, nɛ́ bàli ní pe mi míʔɛ córi gè !21 Nɛ̀ ki yaʔa, muɔ wè, Kàfɔli Yewe wè,ma yakaa kpíʔile mi kɔli mɛ́, muɔ míʔɛ ki kpuʔɔrɔ tire kɛnmɛ nɛ̄ !Bɛ̀ muɔ bànguɔ dɛ́nigɛ ki 'nyuɔ gè, ma mi píle ma suɔ !22 Nɛ́ ki cɛ́n mi yē fuunmɔfɔli nɛ́ ní fɔ̀ngɔfɔli,a mi fungo kiī cúʔɔgɔ mi nī gè.23 Mi nɛ kúu nɛ waa bɛ̀ cɛnguʔɔ nyúmɔ tíɛlɛ,pe mi kɛ́ngi nɛ wáari bɛ̀ kàbarigɛ tíɛlɛ.24 Mi kágunyɔ yi 'fún nɛ̀ yàʔara bɛ̀ mi nɛ sún nii níɛ náari wè,a mi céri ti 'laʔa mi nɛ̄.25 Mi 'kò kátaanra yɛgɛ siɛnnɛ bálì mɛ́ bèle;a pe 'mi nyaa wè, pe níɛ nyùgo kóli gè.26 Yewe mi Kulocɛliɛ yo, te báan ma pa mi sáʔa !‑Mi suɔ ma yɛli nɛ́ muɔ bànguɔ dɛ́nigɛ ní gè !27 Siɛnnɛ bálì pe‑ ki cɛ́n muɔ kɔli kire ki 'mi sáʔa,dí muɔ wī Yewe, muɔ wī 'ki kpíʔile !28 Piyē nɛ dɛ́ngɛ tari mi nɛ̄, nɛ̀ ki yaʔa muɔ nɛ diba tari mi nɛ̄ !Piyē nɛ yɛ̀gí mi kúrugu; muɔ sí ma bé fìɛrɛ tɔ́n pe nɛ̄ !Mi ŋáà wī muɔ baakuɔwɔ wè, m'bé sí puu fundaanra nɛ̄.29 Bàli piyē nɛ tíri mi nɛ̄ wè, ki‑ yaʔa pe‑ faʔama taa,dí fìɛrɛ ti‑ pe mígele bɛ̀ burugbuʔɔ tíɛlɛ !30 M'bé Yewe tòbilo wè nɛ́ yékpogbuɔlɔ ní,m'bé wi gbùʔɔrɔ siɛnniʔɛmɛ sunʔɔmɔ nī bè.31 Nɛ́ ki cɛ́n wi nɛ̂ yéri fùrɔgɔfɔli wi kàliige mɛ́ gè,bé wi suɔ bàli mɛ́ pe kàyuʔu nyu gè wi nɛ̄ wè.
         
            
               	Ki siɛnrɛ ti 'juu baa Kakpi 1.20; Piɛri wi 'ti juu baa Zudasi wuʔu nɛ̄ gè.

               	Wéli baa Tɔ́r 5.17-28.

Kùlofɔli wiī kacuɔnriwɔ1101 Dawuda ŋúnudanʔa gī gàa pe ŋú nɛ́ yakpuɔnrɔ ní dè.A Yewe wi 'ki juu mi Kàfɔli mɛ́ wè nɛ́ wi yɛ: «Tɛ́ni mi kàliige mɛ́ gè,fúɔ bè taa mi ga muɔ leguulo kpíʔile bèle muɔ tɔliyɔ taʔadiʔɛ+.»2 Bè ki líɛ Siyɔn kàʔa nī gè, Yewe bé muɔ fànʔa kàgbiile sìɛn lè,dí muɔ bé tɛ́ni fànʔa nɛ̄ gè muɔ leguulo sunʔɔmɔ nī bè+.3 Cɛngɛ gíì muɔ bé kɛ́ kapiɛnnɛ mɛ́ lè,muɔ siɛnnɛ pe bé pìye kɛn muɔ mɛ́ nɛ́ funjɛ̀ngɛ ní.Nàgapunminɔ pe bé pɛn muɔ mɛ́ nyaguruyo wàlidɛngɛyɛ nɛ̄ yè, majo bɛ̀ kpìɛnduumɛ kámɛgɛ
         tíɛlɛ gè+.4 Yewe 'ki kàli, wiǐ ní sùnʔɔrɔ ti nɛ̄ púloʔ+:«Muɔ yē kacuɔnriwɔ lɛ̀lɛ ó lɛ̀lɛ nī, Mɛlikisedɛki felige+.»5 Kàfɔli Kulocɛliɛ wiī muɔ kàliige mɛ́,wi bé kùlofɔlilɔ muʔɔrɔ bèle wi funyɛrigɛ cɛngɛ nī gè.6 Wiī nɛ kàyuʔu nyu gè kùlogolo ke mìɛni nɛ̄,níɛ kúbilo gbunʔuni bèle ke nī,wiī nɛ kàfɔlilɔ muʔɔrɔ bèle dàala ni mìɛni nɛ̄.7 Bè wi yaʔa koligo nɛ̄ gè, kùlofɔli wi bé luʔɔ gbuɔ lakoligo nī gè,kire kɛnmɛ nɛ̄ wi bé wi nyùgo yɛ̀gɛ gè+.
         
            
               	Kire lɛ̀lɛ kùlofɔlilɔ bèle, a pe yé fànʔa taa pe leguu nɛ̄ wè, pe nɛ̂ wi cò nɛ̀ sínge
                     níɛ̀ tɔliyɔ taʔa yè wi kànyaa nɛ̄ gè. Wéli baa Yes 10.24; Kùlo1 5.17. Ki siɛnrɛ ti 'juu baa Mat 22.44; Mar 12.36; 14.62; 16.19; Luk 20.42,43; Kakpi 2.34; Kor1 15.25; Efɛ 1.20-22; Kol 3.1; Eb 1.13; 8.1; 10.12-13. Wéli baa míɛni Eb 12.2.

               	Wéli baa Sél 49.10; Ŋún 2.6; 72.8.

               	Eburu siɛnrɛ nī dè náʔa gè, siɛnrɛ dáà tiì fíligeʔ.

               	Wéli baa Tɔ́r 23.19.

               	Wéli baa Sél 14.18; Zaka 6.13; Eb 5.6,10; 6.20; 7.15-17,21.

               	Tiʔɛ gáà siɛnrɛ tire nɛ ki tìí kùlofɔli wi nyɛ́nì fànʔa taa wi leguulo nɛ̄ bèle wī.

Weri Yewe gbùʔɔrɔ́ wè wi kakpoliyo kɛnmɛ nɛ̄ bè1111 Ye- Yewe gbùʔɔrɔ wè !M'béri Yewegbùʔɔrɔ́ wè nɛ́ mi fungo ki mìɛni ní,baa siɛnsinminɛ gboli nī lè nɛ́ míɛni siɛnniʔɛmɛ tògo nī gè+.2 Yewe kakpiʔiligele kiyē kpoligolo,bàli mìɛni ke 'pe dɛ́ni gèle, piyē nɛ sɔ̀ngí ke nɛ̄.3 Wi kakpiʔiligele kiyē nɛ wi nyíʔɛnimɛ nɛ́ wi kpuɔmɔ tìí bè,wi sínnɛ niī nɛ mɔgi lɛ̀lɛ ó lɛ̀lɛ nī.4 Wi nyɛ́nì ki kpíʔile nɛ̀ yaʔa siɛnnɛ peri sɔ̀ngí de taʔanɛ́ wi kakpoliyo wuʔu ní gè.Yewe wiī funnyigefɔli nɛ́ ní nyinidaaguugofɔli.5 Wiī nɛ yaliire kanʔa bàli mɛ́ pe fìʔɛ́ wi nɛ̄ wè;wiī nɛ sɔ̀ngí nɛ taʔa nɛ́ wi nyakungɛngɛ ní gè lɛ̀lɛ ó lɛ̀lɛ nī.6 Wi yé wi ŋɔri tìɛ dè wi siɛnnɛ nɛ̄ bèlenɛ̀ jo wire bé kakpoliyo kpíʔile pe mɛ́,kire ki yé puu bè kùlo kɛn lè pe mɛ́nàa ni yé puu siɛnfeliye yáà woli lè.7 Kele gálì wi kiyɛ yi 'kpíʔile gèle,ke yē kányiʔɛ nɛ́ ní wi kasingele;wi kacinʔɛnɛ kele ke mìɛni yē tɛ́ngɛlɛ wuʔulo.8 Ke 'sɔ́migɔ nɛ̀ tɛ́ngɛ lɛ̀lɛ ó lɛ̀lɛ nī,kire ga buu weri lúru ke nɛ̄bèri ke kpínʔini nɛ́ kányiʔɛ ní nɛ́ sínnɛ ní.9 Wi nyɛ́nì wi siɛnnɛ suɔ bèle, a wi 'nyuɔ kún gè nɛ̀ kɛn pe mɛ́;ki nyakungɛngɛ kiī baa lɛ̀lɛ ó lɛ̀lɛ nī.Wi míʔɛ kiī tiɛlɛ fùn nɛ́ ní fíɛrɛwuʔu.10 Sícilimɛ pi sélidiʔɛ kire gī bèri fìʔɛ́ Yewe nɛ̄ wè+;bàli pe mìɛni pe 'wi kacinʔɛnɛ kele cò gèle, sícilige yē pe mɛ́.Yewe kpuʔɔrɔ tiī baa lɛ̀lɛ ó lɛ̀lɛ nī.
         
            
               	Ŋúnugo gáà ki siɛnkanʔana gboli ó gboli niī nɛ séligi nɛ́ sɛbɛkaanna láà ní; sɛbɛkanʔana
                     ó sɛbɛkanʔana ke taanni kìye táanni nɛ̀ yɛli nɛ́ eburulo alifabe ní wè (wéli baa 9.1 kaliwɛgɛ ki táanmɛ gè).

               	Wéli baa Zɔbi 28.28; Kàs 1.7; 9.10.

Siɛnsinwɛ wi kakpiʔiligele kiyē nɛ́ kpuʔɔrɔ ní1121 Ye- Yewe gbùʔɔrɔ wè !Siɛn ŋáà wi fìʔɛ́ Yewe nɛ̄ wè,ŋàa Yewe kajuudiʔɛlɛ 'ke dɛ́ni gèle, wi wuʔu kiī tànʔa+.2 Wi siimɛ pi bé ŋɔri taa dàala nɛ̄ lè.Yewe bé diba taʔa wè siɛnsinminɛ pe kɛ̀nnɛ gboli nɛ̄ lè.3 Wi saʔa gè, lɔri nɛ́ kɔliyɛrɛ nìʔɛrɛ bé puu baa;wi sínnɛ ni sí de mɔgi lɛ̀lɛ ó lɛ̀lɛ nī.4 Ŋàa fungo ki 'fílige gè,kpìɛnmɛ piī nɛ càanná wi nɛ̄ yebilige nī gè,wire ŋáà wī funnyigefɔli nɛ́ ní nyinidaaguugofɔli wè+,nɛ́ ní siɛnsinwɛ wè.5 Siɛn ŋáà wi fuʔɔ nii nɛ́ funjɛ̀ngɛ ní gè,níɛ wi kele kpínʔini gèle nɛ̀ yɛli nɛ́ gàa ní ki sín gè,ki nyɛ́nì nyuɔ.6 Nɛ́ ki cɛ́n yafiɛn sǐ gbɛ̀ jáa bè kire siɛn cúungo wèʔ;pe béri sɔ̀ngí de taʔa lɛ̀lɛ ó lɛ̀lɛ nī nɛ́ siɛnsinwɛ ní wè.7 Wi wè nɛ fìʔɛ́ sànviige wáa siɛnrɛ nɛ̄ dèʔ;wi fungo ki 'sɔ́migɔ nɛ̀ sori, wi sɔ̀ngirɔ tiī Yewe nɛ̄.8 Wi fungo ki 'sori, wiǐ de fìʔɛ́ʔ,wi nɛ̂ puu yériwe nɛ wi túnvɔlilɔ tuugɛnmɛ wéli bè.9 Wiī nɛ fùrɔgɔfɔlilɔ kanʔa bèle nɛ́ funjɛ̀ngɛ ní;wi sínmɛ piī nɛ mɔgi lɛ̀lɛ ó lɛ̀lɛ nī+.Siɛnnɛ pe mìɛni níɛ wi ŋɔri wori kpóri dè.10 Kire siɛn ŋáà wè, siɛnpiiwe wi nɛ̂ wi nyaa, wi fungo ki nɛ̂ yɛ̀,wi nìɛ gànʔana káa gèle wi wuʔu nɛ̄ gè, níɛ̀ yiʔɛ piɛn gè.ʔaan, siɛnpiile sɔ̀ngirɔ dè, ti bé cúʔɔ bè láʔa péwu !
         
            
               	Wéli baa 111.1 kaliwɛgɛ ki táanmɛ gè.

               	wire ŋáà wī funnyigefɔli nɛ́ ní nyinidaaguugofɔli wè: Wéli baa 111.4.

               	Wéli baa 111.3; 112.3. Ki siɛnrɛ ti 'juu baa Kor2 9.9 nɛ̀ yɛli nɛ́ girɛki siɛnliɛrɛ ní dè.

Yewe wiī duniya wi mìɛni naamɛ1131 Ye- Yewe gbùʔɔrɔ wè !Yeli bálì bīɛlɛ Yewe baakuɔlɔ bèle, yeri Yewe míʔɛ gbùʔɔrɔ́ gè+ !2 Kpuʔɔrɔ 'yɛli ti de tari Yewe míʔɛ nɛ̄ gè,bè ki séli ŋɔ̀ wè fúɔ lɛ̀lɛ ó lɛ̀lɛ !3 Cɛngɛnyɛnifoligɔli mɛ́ gè bè sa nɔ̀ cɛngɛnyɛnijiingɔli mɛ́ gè,siɛnnɛ peri Yewe míʔɛ kpóri gè !4 Yewe wiī kùlogolo ke mìɛni naamɛ;wi kpuɔmɔ piī nyìʔɛnɛ naamɛ wómiwomi !5 Ŋáa wī bɛ̀ Yewe weli Kulocɛliɛ tíɛlɛ wè ?Wiī baa tɛ́niwɛ wi kùlofɔlilɔ kácunʔɔ nɛ̄ gènyìʔɛnɛ tiɛliiliye nī yè,6 níɛ̀ nyùgo cùungu gè nɛ̀ nyìʔɛnɛ nɛ́ dàala wéli lè.7 Wire wiī nɛ fɔ̀ngɔfɔlilɔ yigi bèle fuɔnrɔ nī dè,níɛ fuunmɔfɔlilɔ yigi bèle káfugo nī gè,8 bè pe kpíʔile pe‑ tɛ́ni nɛ́ siɛnkpolilo ní bèle,wi kùlo siɛnnɛ siɛnkpolilo bèle+.9 Wiī nɛ ki kpínʔini cɛliwɛ ŋáà wī sìndigicuɔ wè,wire nɛ̂ kò pìile nuu nɛ̀ fundaanra taa+.Ye- Yewe gbùʔɔrɔ wè !
         
            
               	Gbùʔɔrilɔ náà wuʔu ki nyu náʔa gè, fundaanra ŋúnuyɔ gboli niī nɛ séligi (113-118),
                     nyàa pe 'puu nɛ ŋú fundaangbuɔrɔ lɛ̀gɛlɛ nī gèle Isirayɛli kùlo nī lè (wéli baa Tɔ́r 10.10; Zan 10.22). Torimakiyaʔa Fundaanra nī dè, pe nɛ̂ 113 nɛ́ 114 ŋú yè sɛ́ni pe 'lìi wè.

               	Wéli baa Sam1 2.8; Luk 1.52-53.

               	Wéli baa Sam1 1.6-7,10.

Isirayɛli yirile nɛ́ wi suɔlɔ lɛ̀lɛ nī lè1141 Bà Isirayɛli siɛnnɛ pe 'yiri Ezipiti kùlo nī lè+,ʔaan, Yakuba narigɛ gè ki 'yiri siɛnfelige gáà sunʔɔmɔ nī bègàa siɛnrɛ piyè puu nɛ lúru dèʔ+,2 Zuda wi yé kò wi saawalidɛngɛgɛ+,a Isirayɛli míɛni wi 'kò wi kùlofɔligɔ+.3 A kuʔɔjii wi 'pe nyaa, a wi 'fɛ̀+,a Zurudɛn cáʔa ki 'koli nɛ̀ sùnʔɔrɔ kàduʔu mɛ́+.4 A nyaguruyo yi 'yo bɛ̀ sìnbapɔlilɔ tíɛlɛ,a nyagurupigele ke 'yo bɛ̀ sìnbapɛngɛlɛ tíɛlɛ+.5 Kuʔɔjii yo, gáa kɛnmɛ nɛ̄ muɔ 'fɛ̀ ?Zurudɛn cáʔa yo, gáa kɛnmɛ nɛ̄ muɔ 'koli nɛ̀ sùnʔɔrɔ kàduʔu mɛ́ ?6 Nyaguruyo yo, gáa kɛnmɛ nɛ̄ yeli 'koli nɛ yogi bɛ̀ sìnbapɔlilɔ tíɛlɛ ?Nyagurupigele yo, gáa kɛnmɛ nɛ̄ yeli 'koli nɛ yogi bɛ̀ sìnbapɛngɛlɛ tíɛlɛ ?7 Dàala yo, te cúungu Kàfɔli wi yiʔɛ mɛ́ gè,te cúungu Yakuba Kulocɛliɛ wi yiʔɛ mɛ́ gè,8 wire ŋáà wi 'kàdɛnigbaala yiʔɛ lè a ni 'kò pìndiʔɛ gè+,nɛ́ kàdɛnigbaala fìile 'kpíʔile lè lawiile lè+.
         
            
               	Wéli baa Yir 12.41,51.

               	Wéli baa Sél 42.23.

               	Wéli baa Yir 15.17. A ki 'juu nɛ́ jo Zuda nɛ́ Isirayɛli náʔa gè, pe siimɛ wuʔu nɛ̄ kiī nɛ nyu.

               	Wéli baa Yir 19.6.

               	Wéli baa Yir 14.21-29.

               	Wéli baa Yes 3.15-16; 4.23.

               	Wéli baa Yir 19.18; Kàyu 5.5.

               	Wéli baa Yir 17.1-6; Tɔ́r 20.11.

               	Wéli baa Fàn 8.15.

Yasundɛnyɛ yiǐ gbɛ̀ yafiɛn kpíʔileʔ; Yewe mɛ́ ŋɔri ti yē1151 Weli mɛ́ bɛ̀ʔ, Yewe, weli mɛ́ bɛ̀ʔ kpuʔɔrɔ ti yē;ma kpuʔɔrɔ taʔa muɔ míʔɛ nɛ̄ gè,muɔ bànguɔ dɛ́nigɛ kɛnmɛ nɛ̄ bè, muɔ kányiʔɛ kaala kɛnmɛ nɛ̄ !2 Gáa nɛ̄ kùlogolo ke bága de ki nyu bé jo:«Sé pe Kulocɛliɛ wi yē ?»3 Weli Kulocɛliɛ wiī nyìʔɛnɛ nī;yɛgɛ ó yɛgɛ ki 'wi dɛ́ni gè, kire wi kpínʔini.4 Pe yasunyɔ yè, yiī walifiiwe nɛ́ ní tiɛ wī;siɛnnɛ kiyɛ yakpiʔilide dī.5 Nyuɔ yē ti nɛ̄, ti sí wè nyuʔ.Nyapigele yē ti nɛ̄, ti sí wè nyaʔaʔ.6 Ngbúʔulo yē ti nɛ̄, ti sí wè lúruʔ.Fínaʔana yē ti nɛ̄, ti sí wè nùgo suuʔ.7 Kiyɛ yē ti nɛ̄, tiì sí gbɛ̀ yakaa còʔ.Tɔliyɔ yē ti nɛ̄, ti sí wè gbɛ̀ni táriʔ.Ti yékpogaanya yi wè gbɛ̀ni tùngúʔ.8 Bàli pe ti kpínʔini dè nɛ́ pe sɔ̀ngirɔ taʔa dè ti nɛ̄ dè,pe bé kò bɛ̀ ti tíɛlɛ+.9 Isirayɛliyé yo, ye‑ yeli sɔ̀ngirɔ taʔa dè Yewe nɛ̄ !Wire wī yeli sáʔafɔli wè nɛ́ yeli timɔzigege gè.10 Arawɔn siimɛ yo+, ye‑ yeli sɔ̀ngirɔ taʔa dè Yewe nɛ̄ !Wire wī yeli sáʔafɔli wè nɛ́ yeli timɔzigege gè.11 Yeli bálì yiyē nɛ fìʔɛ́ Yewe nɛ̄ wè, ye‑ yeli sɔ̀ngirɔ taʔa dè Yewe nɛ̄ !Wire wī yeli sáʔafɔli wè nɛ́ yeli timɔzigege gè.12 Yewe wiī nɛ sɔ̀ngí weli wuʔu nɛ̄ gè: wi bé diba taʔa wè weli nɛ̄.Wi bé diba taʔa wè Isirayɛli siɛnnɛ nɛ̄ bèle,wi bé wi taʔa Arawɔn siimɛ nɛ̄ bè.13 Yewe bé diba taʔa wè bàli nɛ̄ piyē nɛ fìʔɛ́ Yewe nɛ̄ wè,siɛnyirile nɛ̄ bèle nɛ́ siɛnkpolilo nɛ̄ bèle+.14 Yewe wi‑ kàa taʔa yeli nariyɛ nɛ̄ yè,yeli woyo nɛ́ yeli pìile woyo ní yè !15 Yewe wi‑ diba taʔa wè yeli nɛ̄,wire ŋáà wi 'nyìʔɛnɛ nɛ́ dàala faan lè !16 Nyìʔɛnɛ niī Yewe woli, wi 'dàala kɛn lè lewiile mɛ́ bèle.17 Kúbilo bɛ̀ʔ piyē nɛ Yewe gbùʔɔrɔ́ wèʔ,wàa fáalaʔ bàli pe jíin kùu pìirimɛ nī bèʔ.18 Weli bèle, weli bé kpuʔɔrɔ taʔa dè Yewe nɛ̄ wè,píra ŋáà nī wè nɛ́ lɛ̀lɛ ó lɛ̀lɛ nī.Ye- Yewe gbùʔɔrɔ wè !
         
            
               	Koliyo 4-8 tiʔɛ nī gè, wéli baa 135.15-18.

               	Arawɔn siimɛ: Pe 'puu kacuɔnrilɔ bèle (wéli baa Yir 28.1,43).

               	Wéli baa Zer 31.34; Tìɛ 11.18; 19.5.

Yewe nyɛ́nì kacɛ̀ngɛ kpíʔile mi mɛ́1161 Yewe wi 'mi dɛ́ni,nɛ́ ki cɛ́n wi nyɛ́nì mi kòkuulo lúʔu lè bà mi 'wi fiɛn wè.2 Wi nyɛ́nì líiye cáan m'mɛ́,kire nɛ̄, m'béri wi yeri mi sìi cɛnyɛ yi mìɛni nī+.3 Kùu màʔagɛlɛ ke cé mi mígele nɛ̀ kúɔ,kusiʔi fùrɔgɔ ki yé mi cò, funbiɛnrɛ nɛ́ funwuɔrɔ ti 'nɔ̀ mi nɛ̄.4 Kire nɛ̄ a mi 'kòkuulo wáa Yewe kúrugu wè:«ʔé ! Yewe, ‑mi sìi suɔ wè !»5 Yewe wiī sínwɛ nɛ́ ní kacɛ̀ngɛfɔli;nyinidaaguugo yē weli Kulocɛliɛ mɛ́ wè.6 Yewe nɛ̂ pe wéli bàli pe wè kaala yiʔɛ cɛ́ngi gèʔ;mi yé buu ŋɔri fùn, a wi 'mi suɔ.7 Kire nɛ̄, mi fungo yo, ma koli ma nyígi mi nī,nɛ́ ki cɛ́n Yewe nyɛ́nì kacɛ̀ngɛ kpíʔile muɔ mɛ́.8 Yewe yo, muɔ nyɛ́nì mi pìle nɛ̀ suɔ kùu mɛ́ wè,a muɔ 'mi yéturo pàari dè mi nyapigele nɛ̄ gèle,muɔ nyɛ́nì mi tɔliyɔ sigi yè nɛ̀ yérige kire ga buu mi fǎga pɔ̀liʔ.9 Mi béri tári Yewe yiʔɛ mɛ́ gè a mi yē sìi nɛ̄ wè,náʔa dàala nɛ̄ lè, siɛnwiile sunʔɔmɔ nī bè.10 Mi 'mi sɔ̀ngirɔ taʔa dè Yewe nɛ̄, bà mi 'puu nɛ ki nyu nɛ́ jo:«Mi wuʔɔgɔ ki 'niʔɛ nɛ̀ tóri+ !»11 Mi sɔ̀nginiʔɛrɛ nī dè mi 'puu nɛ ki nyu:«Lewiile pe mìɛni yē káfinɛvinɛnɛ !»12 Gáa sí m'bé gbɛ̀ kɛn Yewe mɛ́wi kacɛ̀ngbiʔilige ki mìɛni nɛ̄ mi kɔli mɛ́ gè ?13 M'bé kakuɔrɔ diviɛn yagbuɔlɔ yɛ̀gɛ lè+,bè wi síɛri mi suɔlɔ wuʔu nɛ̄ gè,bé yékpoli wáa Yewe kúrugu wè.14 Kire lɛ̀lɛ nī lè, wi siɛnnɛ pe mìɛni yiʔɛ mɛ́ gè,m'bé mi nyakungɛnyɛ fori yè nyàa mi yé kpíʔile Yewe mɛ́ wè.15 Siɛnnɛ bálì pe 'pìye puɔ wi nɛ̄ wè,pe kùu woli niī lagbɛnrɛ yɛgɛ Yewe yiʔɛ mɛ́ gè.16 ʔé ! Yewe yo, mi yē muɔ baakuɔwɔ,ʔaan, mi yē muɔ baakuɔwɔ, muɔ baakuɔcuɔ wi jaa.A muɔ 'mi puɔmaʔagɛlɛ sáʔala gèle !17 M'bé kacɛ̀ngɛ síɛrilɛ yakɔngɔ kɔ̀n gè muɔ mɛ́,bé yékpoli wáa Yewe kúrugu wè.18 Kire lɛ̀lɛ nī lè, wi siɛnnɛ mìɛni yiʔɛ mɛ́ gè,m'bé mi nyakungɛnyɛ fori yè nyàa mi yé kpíʔile Yewe mɛ́ wè,19 baa Yewe saʔa ki dàliyɛ nī yè, Zerizalɛmi kàʔa sunʔɔmɔ nī bè.Ye- Yewe gbùʔɔrɔ wè !
         
            
               	Wéli baa 56.10; 102.3.

               	Wéli baa Kor2 4.13.

               	Kakuɔrɔ diviɛn yagbuɔlɔ, ni yé buu a siɛn wi je Kulocɛliɛ síɛri wè wi kacɛ̀ngbiʔilige
                     nɛ̄ gè, wi nɛ̂ diviɛn kíri wè nɛ̀ wo yanyige yakɔnrɔ kaara nɛ̄ dè, kire ga laa kakuɔrɔ
                     kaara táà nɛ̄. Nɛ́ míɛni pe 'puu nɛ diviɛn yagbuɔlɔ yɛ̀gí lè bè Kulocɛliɛ síɛri wè
                     wi suɔlɔ nɛ̄ lè Torimakiyaʔa lìile lɛ̀lɛ nī lè. Wéli baa Yir 25.29; 29.40-42; Lev 23.37; Tɔ́r 28.6-7.

Kùlogolo ke mìɛni 'yɛli keri Yewe gbùʔɔrɔ́ wè1171 Kùlogolo siɛnnɛ ye mìɛni bèle, yeri Yewegbùʔɔrɔ́ wè !Yeli ye mìɛni bèle, duniya siɛnfeliye yè, yeri wi tòbiló+ !2 Nɛ́ ki cɛ́n wi bànguɔ dɛ́nigɛ weli kɔli mɛ́ gè ki 'sɔ́migɔ nɛ̀ kpúʔɔ+,wi kányiʔɛ kaala niī nɛ mɔgi lɛ̀lɛ ó lɛ̀lɛ nī+.Ye- Yewe gbùʔɔrɔ wè !
         
            
               	Ki 'juu baa Wurɔ 15.11.

               	Wéli baa 17.7; 103.11.

               	Wéli baa 100.5.

Yeri Yewe síɛri wè, nɛ́ ki cɛ́n wi nyɛ́nì nyuɔ1181 Yeri Yewe síɛri wè, nɛ́ ki cɛ́n wi nyɛ́nì nyuɔ,wi bànguɔ dɛ́nigɛ kiī baa súuri+ !2 Isirayɛliyé pe‑ ki juu pe jo:wi bànguɔ dɛ́nigɛ kiī baa súuri !3 Arawɔn wi siimɛ+ pi‑ ki juu pi jo:wi bànguɔ dɛ́nigɛ kiī baa súuri !4 Bàli pe fìʔɛ́ Yewe nɛ̄ wè, pe‑ ki juu pe jo:wi bànguɔ dɛ́nigɛ kiī baa súuri !5 Mi wuʔɔgɔ nī gè, a mi 'kòkuulo wáa Yewe kúrugu wè,a Yewe wi 'lúʔu mi mɛ́, nɛ̀ mi tɛ́ngɛ larigbuʔɔ káà nī.6 Yewe wi yē nɛ́ mi ní; mi wè nɛ fìʔɛ́ yakaa nɛ̄ʔ.Gáa siɛnnɛ pe bé gbɛ̀ kpíʔile mi nɛ̄+ ?7 Yewe yē nɛ́ mi ní; wiī mi sáʔafɔli.Bàli mi 'biɛn bèle, m'bé pe tuugɛnmɛ nyaa bè.8 Sɛ́ni wi‑ wi sɔ̀ngirɔ taʔa dè siɛnnɛ nɛ̄ bèle,kiī pɔ́rigɔ siɛn wi‑ líʔire jó Yewe mɛ́.9 Sɛ́ni wi‑ wi sɔ̀ngirɔ taʔa dè siɛnkpolilo nɛ̄ bèle,kiī pɔ́rigɔ siɛn wi‑ líʔire jó Yewe mɛ́.10 Kùlogolo kálì siɛnnɛ pe mìɛni yé mi màʔa nɛ̀ suʔu;Yewe míʔɛ nɛ̄ gè, a mi 'pe cúʔɔ.11 Pe 'mi màʔa nɛ̀ suʔu, ʔaan, pe 'mi màʔa nɛ̀ suʔu;Yewe míʔɛ nɛ̄ gè, a mi 'pe cúʔɔ.12 Pe 'mi màʔa nɛ̀ suʔu bɛ̀ sámugo tíɛlɛ,a pe 'fuu nɛ̀ fígi bɛ̀ wawaʔara kàsun tíɛlɛ;Yewe míʔɛ nɛ̄ gè, a mi 'pe cúʔɔ.13 Pe 'puu nɛ mi ŋɔrigi bè cáan,nɛ̀ ki yaʔa Yewe pɛ́nì mi sáʔa.14 Yewe wire wī mi ŋɔri dè nɛ́ ní mi ŋúnugo nyùgo gè+,wire wi 'mi suɔ+.15 Fundaanra yékpuʔulo gálì ke yigi suɔlɔ wuʔu nɛ̄ gè,keli nɛ lúru baa siɛnsinminɛ bùguro nī dè.Yewe kàliige kɔli kiī nɛ kele kpínʔini gèle nɛ́ ŋɔri ní,16 Yewe wi 'kàliige kɔli yɛ̀gɛ gè,Yewe kàliige kɔli kiī nɛ kakpoliyo kpínʔini.17 ʔéʔe, miǐ ga tíi kùu díɛʔ !M'bé kò sìi nɛ̄, bèri Yewe kakpiʔiligele jáari gèle !18 Yewe 'mi kpúɔn kpuʔɔ; wiì ki yaʔa a mi 'kùuʔ+.19 Ye‑ Gbùʔɔrɔsaʔa kɔ̀riyɔ múgu yè mi mɛ́,nyàa nī siɛnsinminɛ pe jiin bèle !M'bé jíin bè Yewe síɛri wè !20 Yewe kɔ̀ri kire gī;kire nī siɛnsinminɛ piyē nɛ jiin+ bèle.21 Mi nɛ báan bè pa muɔ síɛri, nɛ́ ki cɛ́n muɔ nyɛ́nì lúʔu mi mɛ́,muɔ wī ma yē mi suɔfɔli wè.22 Kàdɛnigɛ gíì saafaanna pe cé kɔ̀n nɛ̀ wáa gè,kire ki kɛ́nì kò saʔa kàdɛnipelige gè, kàluulo nī lè+,gàa ki 'saʔa cò gè nɛ̀ yérige gè.23 Kire sí nyɛ́nì taa Yewe wire mɛ́, nɛ́ sí ní kakpuʔɔ weli mɛ́+.24 Kire cɛngɛ gè, kire gī gàa Yewe 'kpíʔile gè:weri fundaanra kpínʔini weri muguri kire cɛngɛ gè !25 Yewe yo, weli nɛ muɔ fiɛn wī, te báan ma pa weli suɔ+ !ʔé ! Yewe, weli nɛ muɔ fiɛn, ‑weli yaʔa weli‑ pe jáa !26 Siɛn ŋáà wi báan Yewe wi míʔɛ nɛ̄ gè, Yewe wi‑ kpuʔɔrɔ taʔa dè wi nɛ̄ !Nɛ̀ ki líɛ baa Yewe saʔa nī gè, weli nɛ kpuʔɔrɔ tari dè yeli nɛ̄+ !27 Yewe wiī Kulocɛliɛ, wire wi 'wi kpìɛnmɛ cáanri bè weli nɛ̄+.Ye‑ táanni yìye nɛ̄ yeri báan nɛ́ tiire lère ní dè yeli kiyɛ nī yè,yeri waa fúɔ ye sa nɔ̀ gbùʔɔrɔdiʔɛ yafanʔa ki nyɛgɛlɛ nɛ̄ gèle.28 Muɔ yē mi Kulocɛliɛ, m'bága de muɔ síɛri;muɔ yē mi Kulocɛliɛ, m'bága de muɔ kpóri !29 Yeri Yewe síɛri wè nɛ́ ki cɛ́n wi nyɛ́nì nyuɔ,wi bànguɔ dɛ́nigɛ kiī baa súuri !
         
            
               	Wéli baa 100.5; 106.1; 107.1; 136; Kaj1 16.34; Kaj2 5.13; 7.3; Ɛsid 3.11; Zer 33.11.

               	Wéli baa 115.10 kaliwɛgɛ ki táanmɛ gè.

               	Ki siɛnrɛ ti 'juu baa Eb 13.6.

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: mi ŋɔri dè nɛ́ ní mi wélifɔli.

               	Tiʔɛ gáà siɛnrɛ tiī nɛ taʔa Yir 15.2; wéli baa míɛni Eza 12.2.

               	Wéli baa Kor2 6.9.

               	Wéli baa Ŋún 15.1-2; 24.3-6.

               	Ki siɛnrɛ ti 'juu baa Mat 21.42; Mar 12.10; Luk 20.17; Piɛ1 2.7. Wéli baa míɛni Eza 28.16; Zaka 3.9; 4.10; Kakpi 4.11. Isirayɛliyé mɛ́ bèle, ki sìndɛnigɛ gáà ki nɛ̂ puu majo mɛni gèdinnɛ ni sî saʔa cò
                     gè nɛ̀ yérige gè.

               	Ki 'juu baa Mat 21.42; Mar 12.10-11.

               	te báan ma pa weli suɔ:Tiʔɛ gáà ki nyasiɛnkɛniyɛ yè, girɛki siɛnrɛ nī dè, ki 'juu nɛ́ jó: «Wozana.» Ki 'juu baa Mat 21.9; Mar 11.9; Zan 12.13.

               	Ki siɛnrɛ ti 'juu baa Mat 21.9; 23.39; Mar 11.9; Luk 13.35; 19.38; Zan 12.13.

               	Wéli baa Tɔ́r 6.25.

            

         
      

   
      
         119
Yewe kajuudiʔɛlɛ kiyē kpìɛnmɛ mi mɛ́1191 Siɛnnɛ bálì pe tánʔagɛnmɛ pi 'sín bè, peli wuʔu kiī tànʔa+,bàli pe tári nɛ yɛligi nɛ́ YeweFànʔa Siɛnrɛ ní dè.2 Bàli pe Yewe nyakungɛngɛ siɛnrɛ cògí dè,níɛ wi caa nɛ́ pe funyɔ yi mìɛni ní yè, peli wuʔu kiī tànʔa.3 Nɛ̀ taʔa ki nɛ̄ piyè kakoliyo kpíʔileʔ;pe nyɛ́nì tánʔa wi koligo nī gè.4 Muɔ 'ki juu nɛ̀ gbɛ̀ngɛ nɛ́ jope‑ muɔ kacinʔɛnɛ kele sɔ́migɔ gèle pe cò.5 Cí, ki 'yɛli mi tánʔagɛnmɛ pi‑ sɔ́migɔ pi nyuɔbè muɔ fànʔa kele fori gèle !6 Kire bé ki yaʔa fìɛrɛ sì ga tíi mi taaʔ,bà mi nɛ sɔ̀ngí muɔ kajuudiʔɛlɛ ke mìɛni nɛ̄ gèle.7 M'béri muɔ gbùʔɔrɔ́ nɛ́ funzinʔɛ ní gè,bèri muɔ kàyuʔujuuro tɛnmɛ dè, dàa ti 'sín dè.8 M'béri muɔ fànʔa kele sɔ́migi gèle de cògí;ma fǎga cíi mi nɛ̄ púloʔ !9 Mɛni sí nàgapunwɔ wi bé jáa bè wi tánʔagɛnmɛ sìɛn bèpi‑ kò fuɔnrɔ fùn ?Kire gī a wiī nɛ muɔ siɛnrɛ sɔ́migi de nɛ cògí dè.10 Mi nɛ muɔ caa nɛ́ mi fungo ki mìɛni ní;fǎga mi yaʔa mi‑ líili muɔ kajuudiʔɛlɛ nɛ̄ gèleʔ.11 Mi 'muɔ nyasiɛnrɛ sɔ́migɔ dè nɛ̀ cò mi fungo nī gè,kire ga buu mi fǎga kapiile kpíʔile muɔ nɛ̄ʔ.12 Mi nɛ kpuʔɔrɔ tari dè muɔ nɛ̄, Yewe !‑Mi tɛnmɛ muɔ fànʔa kele nɛ̄ gèle.13 Mi nyuɔ ní gè mi nɛ muɔ kàyuʔujuuro ti mìɛni nyudàa muɔ nyuɔ ki 'juu gè.14 Bèri tári muɔ nyakungɛngɛ siɛnrɛ nɛ̄ dèkire nɛ fundaanra kanʔa mi mɛ́,majo lɔriniʔɛrɛ dī dàa mi 'taa dè.15 M'béri sɔ̀ngí muɔ kacinʔɛnɛ kele nɛ̄ gèle,béri muɔ koligo kele sɔ́migi gèle de wéli.16 Fundaangbuɔrɔ yē m'mɛ́ muɔ fànʔa kele kɔli mɛ́ gè;mi wè nɛ fìʔɛ nɛ́ muɔ siɛnrɛ ní dèʔ.17 Ma kacɛ̀ngɛ kpíʔile mi nɛ̄, mi ŋáà wī muɔ baakuɔwɔ wè,kire ga buu mi‑ kò sìi nɛ̄ bè sí de muɔ siɛnrɛ cògí dè.18 ‑Mi nyapigele múgu gèlekire ga buu mi de muɔ Fànʔa Siɛnrɛ ti kanyuʔɔnigɔlɔsɔ́migi gèle de nyaʔa.19 Mi yē nabɔnwɔ wī dàala nɛ̄ lè;ma fǎga muɔ kajuudiʔɛlɛ làrigɛ gèle mi nɛ̄ʔ !20 Funyaʔa yē mi nī lɛ̀lɛ ó lɛ̀lɛ nībè muɔ kàyuʔujuuro cɛ́n dè.21 Muɔ 'pe fígiri nɛ́ dɛ́ngɛ taʔa wè pe nɛ̄,bàli pe 'pìye nyíɛnɛ bèle níɛ̀ cíi muɔ kajuudiʔɛlɛ nɛ̄ gèle.22 ‑Siɛnnɛ pe tiʔɛligɛlɛ nɛ́ pe faʔara láʔa dè mi nɛ̄,nɛ́ ki cɛ́n mi nɛ tári nɛ yɛligi nɛ́ muɔ nyakungɛngɛ siɛnrɛ ní dè.23 A ki cɛ́nì nyaa fànʔafɔlilɔ pe 'tɛ́ni nɛ̀ juu mi wuʔu nɛ̄ gè,mi ŋáà wī muɔ baakuɔwɔ wè, mi nìɛ sɔ̀ngí muɔ fànʔa kele nɛ̄ gèle.24 ʔaan, muɔ nyakungɛngɛ siɛnrɛ ti 'mi dɛ́ni kpuʔɔ;tiī nɛ nyu nɛ tìí mi nɛ̄.25 Mi ŋɛ, mi nɛ fulolo tárigɛ nī gè,‑sìi kɛn m'mɛ́ bè yɛli nɛ́ muɔ nyasiɛnrɛ ní dè.26 Mi nyɛ́nì mi sìi kele juu gèle nɛ̀ tìɛ muɔ nɛ̄, a muɔ 'lúʔu m'mɛ́;‑mi tɛnmɛ muɔ fànʔa kele nɛ̄ gèle.27 ‑Sícilige kɛn m'mɛ́ mi‑ muɔ kacinʔɛnɛ koligo cɛ́n gè,bà m'béri sɔ̀ngí muɔ kakpiʔiligele nɛ̄ gèle, funwuɔrɔ wuʔulo gèle.28 Mi fungo ki 'nyɛni funbiɛnrɛ nɛ̄ dè;ma ŋɔri nyɔ́gɔ mi nī nɛ̀ yɛli nɛ́ muɔ nyasiɛnrɛ ní dè.29 ‑Káfinɛrɛ koligo líili gè mi nɛ̄;nɛ́ muɔ kpuʔɔrɔ ní dè,ma sí ki yaʔa mi‑ taʔa muɔ Fànʔa Siɛnrɛ nɛ̄ dè.30 Mi nyɛ́nì kányiʔɛ koligo nyíɛnɛ gè nɛ̀ kɔ̀n;mi 'yéri ki nɛ̄ bè taʔa muɔ kàyuʔujuuro nɛ̄ dè.31 Mi nìɛ puɔ muɔ nyakungɛngɛ siɛnrɛ nɛ̄ dè;Yewe yo, fǎga ki yaʔa fìɛrɛ‑ mi taaʔ.32 Mi nɛ fé muɔ kajuudiʔɛlɛ koligo nī gè,nɛ́ ki cɛ́n muɔ nɛ sícilige kanʔa mi mɛ́ mi de ki kpínʔini.33 Yewe yo, ‑mi tɛnmɛ muɔ fànʔa kele koligo nɛ̄ gè,kire ga buu mi‑ ke cò fúɔ bè nɔ̀ ki kúɔmɔ nɛ̄ bè.34 Ma sícilige kɛn m'mɛ́ kire ga buumi de lúru muɔ Fànʔa Siɛnrɛ mɛ́ dè;m'béri ti koligo tari gè nɛ́ mi fungo ki mìɛni ní.35 ‑Mi yiʔɛ kíni muɔ kajuudiʔɛlɛ koligo nɛ̄ gè,nɛ́ ki cɛ́n kire ki 'mi dɛ́ni.36 ‑Mi nàzɔn cɛ̀li wè muɔ nyakungɛngɛ siɛnrɛ kɔli mɛ́ gè,ma fǎga ki yaʔa wi‑ yiʔɛ walinùʔɔriwɔ taala kɔli mɛ́ gèʔ.37 ‑Mi yiʔɛ láʔa gè tɔ̀nifun yɛrɛ nɛ̄ dè,ma ki yaʔa mi‑ taʔa muɔ koligo nɛ̄ gè.38 ‑Muɔ nyasiɛnrɛ fori dè mi kɔli mɛ́ gè,mi ŋáà wī muɔ baakuɔwɔ wè,dàa muɔ 'kɛn peri fìʔɛ́ muɔ nɛ̄ wè.39 ‑Fìɛrɛ líili dè mi nɛ̄ dàa nɛ̄ mi nɛ fìʔɛ́ dè,nɛ́ ki cɛ́n muɔ kàyuʔujuuro ti nyɛ́nì nyuɔ.40 Ki n'gɛ, funyaʔa yē mi nī muɔ kacinʔɛnɛ kele kɔli mɛ́ gè bèri ke kpínʔini;bɛ̀ muɔ 'sín wè, ‑sìi kɛn wè m'mɛ́.41 Dí muɔ bànguɔ dɛ́nigɛ gè, Yewe, ki sí de báan fúɔ bè pa nɔ̀ mi nɛ̄,ma mi suɔ nɛ̀ yɛli nɛ́ muɔ nyasiɛnrɛ ní dè.42 Dí mi sí siɛnrɛ taa bè juu ŋàa mɛ́ wi mi teri wè,nɛ́ ki cɛ́n mi 'mi sɔ̀ngirɔ taʔa dè muɔ siɛnrɛ nɛ̄ dè.43 Dí muɔ fǎga sí muɔ kányiʔɛ siɛnrɛ líili dè mi nɛ̄ púloʔ !Nɛ́ ki cɛ́n mi sɔ̀ngirɔ ti mìɛni yē muɔ kàyuʔujuuro nɛ̄ dè.44 M'béri muɔ Fànʔa Siɛnrɛ sɔ́migi dè de cògí,súuri lɛ̀lɛ ó lɛ̀lɛ nī.45 M'bé sí de tári wálilɛ !Nɛ́ ki cɛ́n lèbaanna yē mi nī muɔ kacinʔɛnɛ kele kɔli mɛ́ gè.46 M'bé sí de muɔ nyakungɛngɛ siɛnrɛ nyu dè kùlofɔlilɔ yiʔɛ mɛ́ gè;fìɛrɛ sǐ ga tíi puu mi nɛ̄ʔ.47 Mi nɛ fundaangbuɔrɔ tari muɔ kajuudiʔɛlɛ nī gèle,nɛ́ ki cɛ́n ke 'mi dɛ́ni.48 M'bé mi kiyɛ yɛ̀gɛ yè muɔ kajuudiʔɛlɛ kɔli mɛ́ gègàli ke 'mi dɛ́ni gèle,bà m'béri sɔ̀ngí muɔ fànʔa kele nɛ̄ gèle.49 Sɔ̀ngi ma taa nɛ́ muɔ siɛnrɛ ní dè, dàa muɔ 'juu mi mɛ́,mi ŋáà wī muɔ baakuɔwɔ wè,tire dàa nɛ̄ mi 'tɛ́ngɛ dè.50 Tire tiī nɛ mi fungo gbiʔɛlɛ gè mi wuʔɔgɔ nī gè:muɔ nyasiɛnrɛ tiī nɛ sìi kanʔa m'mɛ́.51 Bàli pe pìye nyíɛnɛ bèle, piyē nɛ mi tíʔɛ,nɛ̀ ki yaʔa mi sì muɔ Fànʔa Siɛnrɛ wáa dèʔ.52 Yeweyo, mi nɛ sɔ̀ngí nɛ taʔa nɛ́ muɔ faʔa kàyuʔujuuro ní dè;tiī nɛ mi gbiʔɛlɛ.53 Funyɛrigbuʔɔ káà nɛ mi cògí siɛnpiile kɛnmɛ nɛ̄ bè,bàli pe 'cíi muɔ Fànʔa Siɛnrɛ nɛ̄ dè.54 Muɔ fànʔa kele ke 'kò mi ŋúnuyɔ,kòridiʔɛ gíì nī mi yē nabɔnwɔ wè.55 Yewe yo, pìlige nī gè, mi nɛ sɔ̀ngí nɛ taʔa nɛ́ muɔ míʔɛ ní gè,bé sí muɔ Fànʔa Siɛnrɛ cò dè.56 Gàa gī mi wuʔu gè,kire gī mi de muɔ kacinʔɛnɛ kele cògí gèle.57 M'bé ki juu bé jo: Yewe yo, muɔ wī mi liɛlɛ lè;m'bé muɔ siɛnrɛ cò dè.58 Mi nɛ muɔ fiɛn nɛ́ mi fungo ki mìɛni ní:‑kpuʔɔrɔ taʔa dè mi nɛ̄ nɛ̀ yɛli nɛ́ muɔ nyasiɛnrɛ ní dè.59 Mi nyɛ́nì sɔ̀ngi mi tánʔagɛnmɛ nɛ̄ bè,mi nɛ mi tɔliyɔ líi yè nɛ waa muɔ nyakungɛngɛ siɛnrɛ kúrugu dè.60 Mi nɛ ŋàʔaná nɛ waa,mi nɛ fìɛlɛ bè muɔ kajuudiʔɛlɛ kpíʔile gèle.61 Siɛnpiile màʔagɛlɛ ke 'mi puɔ,nɛ̀ sí ki yaʔa miì fìʔɛ nɛ́ muɔ Fànʔa Siɛnrɛ ní dèʔ.62 Nyìjaliɛlɛ nɛ̄ lè, mi nɛ̂ yɛ̀ nɛ muɔ gbùʔɔrɔ́muɔ kàyuʔujuuro sínnɛ wuʔu nɛ̄ gè.63 Mi yē gbuɔnyɛnigɛ nɛ̄ nɛ́ bàli pe mìɛni ní pe fìʔɛ́ muɔ nɛ̄ wè,bàli pe muɔ kacinʔɛnɛ kele cògí gèle.64 Yewe yo, duniya wiī nyìwɛ muɔ bànguɔ dɛ́nigɛ nɛ̄ gè;‑mi tɛnmɛ muɔ fànʔa kele nɛ̄ gèle.65 Yewe yo, muɔ nyɛ́nì kacɛ̀ngɛ kpíʔile mi mɛ́,mi ŋáà wī muɔ baakuɔwɔ wè,nɛ̀ yɛli nɛ́ muɔ siɛnrɛ ní dè.66 Ma mi tɛnmɛ mi de laaduumɔ nɛ́ sícilimɛ kelesɔ́migi gèle de cɛ́ngi,nɛ́ ki cɛ́n mi nyɛ́nì tɛ́ngɛ muɔ kajuudiʔɛlɛ nɛ̄ gèle.67 Náʔanɛ muɔ 'wuʔɔgɔ taʔa mi nɛ̄ gè, mi puu nɛ pùunní;píra ŋáà nī wè mi yē nɛ muɔ nyasiɛnrɛ cògí dè.68 Muɔ nyɛ́nì nyuɔ, nɛ́ gàa muɔ nɛ kpínʔini gè, ki 'nyuɔ.‑Mi tɛnmɛ muɔ fànʔa kele nɛ̄ gèle.69 Bàli pe 'pìye nyíɛnɛ bèle, piyē nɛ finɛnɛ nɛ tari mi nɛ̄,nɛ̀ ki yaʔa mi wè,mi nɛ muɔ kacinʔɛnɛ kele cògí gèle nɛ́ mi fungo ki mìɛni ní.70 Pe funyɔ yiī tɔ́nyɔ múɔri majo sùnmɔ bī;mi wè, mi sí fundaangbuɔrɔ taa muɔ Fànʔa Siɛnrɛ nī dè.71 Ki yé pɔ́ri mi mɛ́ mi‑ wuʔɔgɔ taa,bè muɔ fànʔa kele tɛnmɛ gèle.72 Fànʔa Siɛnrɛ dè, dàa ti 'yiri muɔ nyuɔ nī gè,ti nyɛ́nì pɔ́ri nɛ̀ tóri tiɛ nɛ́ wali siramuʔɔyɔ siramuʔɔyɔ nɛ̄.73 Muɔ kiyɛ yi 'mi faan, nɛ́ mi sɔ́migɔ nɛ̀ yérige;ma mi kɛn sícilige ní,kire ga buu mi‑ muɔ kajuudiʔɛlɛ cɛ́n gèle.74 Bàli pe muɔ fìʔɛ́ wè, a pe 'mi nyaa wè,fundaangbuɔrɔ bé puu pe mɛ́,nɛ́ ki cɛ́n mi 'mi sɔ̀ngirɔ taʔa dè muɔ siɛnrɛ nɛ̄ dè.75 Yewe yo, mi 'ki cɛ́n muɔ kàyuʔujuuro ti 'sín;muɔ kányiʔɛ kaala lire kɛnmɛ nɛ̄ muɔ 'wuʔɔgɔ taʔa gè mi nɛ̄.76 ‑Ki yaʔa muɔ bànguɔ dɛ́nigɛ ki‑ mi gbiʔɛlɛ,nɛ̀ yɛli nɛ́ muɔ nyasiɛnrɛ ní dè dàa muɔ 'kɛn mi mɛ́,mi ŋàa wī muɔ baakuɔwɔ wè.77 ‑Ki yaʔa muɔ nyinidaaguugo ki‑ nɔ̀ mi nɛ̄, dí mi sí kò sìi nɛ̄,nɛ́ ki cɛ́n muɔ Fànʔa Siɛnrɛ tiī nɛ fundaanra kanʔa m'mɛ́.78 Fìɛrɛ‑ tɔ́n pe nɛ̄, bàli pe pìye nyíɛnɛ bèleníɛ mi wuʔɔ nɛ́ pe káfinɛrɛ ní dè !Mi wè, mi sɔ̀ngirɔ tiī muɔ kacinʔɛnɛ kele nɛ̄ gèle.79 ‑Ki yaʔa bìli pe fìʔɛ́ muɔ nɛ̄ bèle, pe‑ yiʔɛ mi kɔli mɛ́,bàli pe 'muɔ nyakungɛngɛ siɛnrɛ cɛ́n dè.80 Dí mi fungo ki‑ sí fílige muɔ yiʔɛ mɛ́ gè, nɛ̀ yɛlinɛ́ muɔ fànʔa kele ní gèle,kire ga buu fìɛrɛ fǎga mi taaʔ.81 Mi nyɛ́nì fùrɔ bɛ̀ mi nɛ muɔ suɔlɔ siri lè;mi 'mi sɔ̀ngirɔ taʔa dè muɔ siɛnrɛ nɛ̄ dè.82 Mi nyapigele ke 'wéli nɛ̀ fùrɔ bɛ̀ mi nɛ muɔ nyasiɛnrɛ siri dè,a mi sí jo: Lɛ̀lɛ líi nī muɔ bága mi gbiʔɛlɛ ?83 Mi yē bɛ̀ sɛ̀ngɛ forigo tíɛlɛ gàa ki 'waʔa wírige nī gè;mi sì fìʔɛ nɛ́ muɔ fànʔa kele ní gèleʔ.84 Mi muɔ baakuɔwɔ wè, mi sìi cɛnyɛ yi 'kò jori ?Lɛ̀lɛ jori ni 'kò dí muɔ 'kàyuʔu juu gè bàli nɛ̄ pe mi cìrá bèle ?85 Bàli pe pìye nyíɛnɛ bèle, pe nyɛ́nì kàtiɛyɛ túgu bè mi cò,kire ki 'muɔ Fànʔa Siɛnrɛ biɛn dè.86 Muɔ kajuudiʔɛlɛ ke mìɛni yē kányiʔɛ,nɛ̀ sí ki taa piyē nɛ mi cìra nɛ́ nyùgofun káfinɛrɛ ní dè.‑Mi sáʔa yo !87 Ki 'kò cɛ̀ri, pe cî mi ŋɔrigɔ jáan dàala nɛ̄ lè;mi wè, mi sì muɔ kacinʔɛnɛ kele yaʔa gèleʔ.88 Koli ma sìi kɛn m'mɛ́ ma yɛli nɛ́ muɔ bànguɔ dɛ́nigɛ ní gè,kire ga buu mi‑ muɔ nyakungɛngɛ siɛnrɛ fori dè.89 Yewe yo, muɔ siɛnrɛ tiī nɛ mɔgi súuri;tiī tɛ́ngɛrɛ nyìʔɛnɛ nī lè lɛ̀lɛ ó lɛ̀lɛ nī.90 Muɔ kányiʔɛ kaala niī nɛ mɔgi kɛ̀ngɛlɛ ke mìɛni mɛ́.Muɔ nyɛ́nì dàala sɔ́migɔ lè nɛ̀ cɔ́ri a ni 'yéri.91 Ti mìɛni tìi cò nɛ̀ yéri fúɔ nɛ̀ pɛ́nì nɔ̀ pàngɛ nɛ̄nɛ̀ yɛli nɛ́ muɔ kàyuʔujuuro ní dè,nɛ́ ki cɛ́n yafaanra ti mìɛni tiī nɛ baara muɔ mɛ́.92 A muɔ Fànʔa Siɛnrɛ tiì cé fundaangbuɔrɔ kɛn m'mɛ́ dèʔ,bìinɛ mi cé kùu mi wuʔɔgɔ nī gè.93 Miǐ je fìʔɛ nyaa fíewu nɛ́ muɔ kacinʔɛnɛ kele ní gèleʔ,nɛ́ ki cɛ́n keli ke 'ki yaʔa a mi 'koli nɛ̀ sìi taa.94 Mi yē muɔ wuu ! Te báan ma pa mi suɔ !Nɛ́ ki cɛ́n mi nyɛ́nì ki caa bè muɔ kacinʔɛnɛ kele cɛ́n gèle.95 Siɛnpiile piyē nɛ mi palilɛ bè mi cúʔɔ;mi wè, mi 'líiye cáan muɔ nyakungɛngɛ siɛnrɛ mɛ́ dè.96 Mi 'ki ciʔige nɛ̀ ki nyaa kúɔdiʔɛ yē yɛrɛ ti mìɛni nɛ̄;nɛ̀ ki yaʔa muɔ kajuudiʔɛlɛ gèle, keli yē kúɔmɔ fùn.97 Cí! Muɔ Fànʔa Siɛnrɛ ti 'mi sɔ́migɔ nɛ̀ dɛ́ni !Mi nɛ sɔ̀ngí ti nɛ̄ lɛ̀lɛ ó lɛ̀lɛ nī.98 Muɔ fànʔa kajuʔulo ke 'mi cìlige nɛ̀ tóri mi leguulo nɛ̄ bèle,nɛ́ ki cɛ́n kiyē nɛ́ mi ní lɛ̀lɛ ó lɛ̀lɛ nī.99 Sìnjilige yē mi mɛ́ nɛ̀ tóri mi tɛnmɛfɔlilɔ pe mìɛni nɛ̄ bèle,nɛ́ ki cɛ́n muɔ nyakungɛngɛ siɛnrɛ tire nɛ̄ mi nɛ sɔ̀ngí.100 Mi sícilimɛ pi 'niʔɛ nɛ̀ tóri liɛlɛ nɛ̄ bèle,nɛ́ ki cɛ́n mi nyɛ́nì muɔ kacinʔɛnɛ kele cò gèle.101 Mi nɛ mi tɔliyɔ ciʔige yè kpuʔɔ kobiiye nɛ̄ yè,bè muɔ siɛnrɛ cò dè.102 Mi sì kàduʔu wáa muɔ kàyuʔujuuro mɛ́ dèʔ,nɛ́ ki cɛ́n muɔ ma nyɛ́nì mi tɛnmɛ.103 ʔé! Muɔ nyasiɛnrɛ tiī tàanra mi nyasɛnyɛ nɛ̄ yè,ti 'tɛ́ni nɛ̀ tóri sárigɛ nɛ̄ mi nyuɔ nī gè.104 Mi 'sícilimɛ taa muɔ kacinʔɛnɛ kele keli kɛnmɛ nɛ̄,kire nɛ̄ káfinɛrɛ koligo ki 'mi biɛn.105 Muɔ siɛnrɛ tiī fètinnɛ mi tɔliyɔ yiʔɛ mɛ́ gènɛ́ ní kpìɛnmɛ mi koligo nī gè.106 Mi nyɛ́nì kàli bè ki fori,m'bé muɔ kàyuʔujuuro cò dè, dàa ti 'sín dè.107 Mi nyɛ́nì wuʔɔ kpuʔɔ;Yewe yo, koli ma sìi kɛn m'mɛ́ ma yɛli nɛ́ muɔ siɛnrɛ ní dè.108 Yewe yo, mi nɛ muɔ fiɛn wī,ma fɔ̀li mi nyasiɛnrɛ nɛ̄ dè bɛ̀ kinɛdɛnigɛ yakɔngɔ tíɛlɛ,ma sí mi tɛnmɛ muɔ kàyuʔujuuro nɛ̄ dè.109 Mi sìi wi yē kùu wìile nyuɔ nɛ̄ gè,nɛ̀ ki yaʔa mi sì fìʔɛ nɛ́ muɔ Fànʔa Siɛnrɛ ní dèʔ.110 Siɛnpiile pe 'gáriyɛ pari yè mi yiʔɛ mɛ́ gè,kire nɛ́ ki mìɛni ní mi sì laʔa muɔ kacinʔɛnɛ nɛ̄ gèleʔ.111 Muɔ nyakungɛngɛ siɛnrɛ tiī mi kɔrigɔ súuri,nɛ́ ki cɛ́n tiī nɛ fundaanra kanʔa mi fungo mɛ́ gè.112 Mi nɛ nìɛ ŋàʔaná bè muɔ fànʔa kele fori gèle,cɛngɛ ó cɛngɛ fúɔ bè sa nɔ̀ ki kúɔmɔ nɛ̄ bè.113 Siɛnnɛ bálì pe pe funyɔ yiʔi yè, pe 'mi biɛn !Muɔ Fànʔa Siɛnrɛ tire ti 'mi dɛ́ni.114 Muɔ yē mi làridiʔɛ nɛ́ mi timɔzigeyɛgɛ.Mi 'mi sɔ̀ngirɔ taʔa dè muɔ siɛnrɛ nɛ̄ dè.115 Kapiigbiʔilile yo, ye‑ núgo mi táanni !Nɛ́ ki cɛ́n m'bé mi Kulocɛliɛ kajuudiʔɛlɛ cò gèle.116 Yewe yo, ‑mi tuʔɔ ma yérige ma yɛli nɛ́ muɔ nyasiɛnrɛ ní dè,dí mi sí puu sìi nɛ̄,kire ga buu fìɛrɛ fǎga tɔ́n mi nɛ̄ʔ,bɛ̀ mi 'mi sɔ̀ngirɔ taʔa dè muɔ nɛ̄ wè.117 ‑Mi sigi ma yérige, dí mi‑ sí suɔlɔ taa lè,kire ga buu mi de mi sɔ̀ngirɔ yɛri dè muɔ fànʔa kele nɛ̄ gèle súuri.118 Bàli pe 'líili muɔ fànʔa kele nɛ̄ gèle, muɔ nɛ̂ cíi pe mìɛni nɛ̄,nɛ́ ki cɛ́n pe sɔ̀ngirɔ tiī nɛ siɛn fáanni nɛ́ ní káfinɛrɛ yákuɔ.119 Muɔ nɛ̂ siɛnpiile pe mìɛni yige bèle dàala nɛ̄ lè bɛ̀ timɔvire tíɛlɛ,kire kɛnmɛ nɛ̄ muɔ nyakungɛngɛ siɛnrɛ ti 'mi dɛ́ni.120 Mi céri tiī nɛ fún nɛ yàʔará, funwuɔrɔ nɛ̂ mi cò muɔ yiʔɛ mɛ́;fíɛrɛ 'mi cò muɔ kàyuʔujuuro nɛ̄ dè.121 Mi kakpiʔiligele ke 'kpíʔilenɛ̀ yɛli nɛ́ gàa ní ki siɛn gè nɛ́ gàa ki ní sín gè;fǎga mi yaʔa mi wuʔɔvɔlilɔ mɛ́ bèleʔ.122 Mi yē muɔ baakuɔwɔ, ma mi kaala nyuɔ lè;fǎga ki yaʔa bàli pe pìye nyíɛnɛ bèle peri mi wuʔɔʔ.123 Mi nyapigele ke 'wéli nɛ̀ fùrɔ bɛ̀ mi nɛ muɔ suɔlɔ siri lènɛ́ muɔ nyafɛnigɛ ki kányiʔɛ kaala ni forijɛngɛ ní gè.124 Mi yē muɔ baakuɔwɔ; ma mi nàʔa ma yɛli nɛ́ muɔ bànguɔ dɛ́nigɛ ní gè,ma mi tɛnmɛ muɔ fànʔa kele nɛ̄ gèle.125 Mi yē muɔ baakuɔwɔ;‑sícilige kɛn m'mɛ́ mi‑ muɔ nyakungɛngɛ siɛnrɛ cɛ́n dè.126 Lɛ̀lɛ ni 'nɔ̀ muɔ mɛ́, Yewe, ma yakaa kpíʔile:piyē nɛ muɔ Fànʔa Siɛnrɛ córi dè.127 Nɛ́ ki cɛ́n muɔ kajuudiʔɛlɛ ke 'mi dɛ́ni nɛ̀ tóri tiɛ nɛ̄,fúɔ nɛ̀ tóri tiɛciiliwe nɛ̄ wè.128 Kire kɛnmɛ nɛ̄ mi 'ki nyaa a muɔ kacinʔɛnɛ kele ke mìɛni 'sín;káfinɛrɛ koliyo yi mìɛni 'mi biɛn.129 Muɔ nyakungɛngɛ siɛnrɛ tiī funwuɔrɔ wori,kire kɛnmɛ nɛ̄ mi 'ti cò.130 Muɔ siɛnrɛ tiī wìile, lire nī kpìɛnmɛ piī nɛ nyíʔɛnɛbèri sícilige kanʔa bàli mɛ́ piyè fìɛ kaala cɛ́n wèʔ.131 Mi 'mi nyuɔ múgu gè níɛ ŋɔ́gi nɛ láʔa,bɛ̀ muɔ kajuudiʔɛlɛ láa kiī mi nɛ̄ wè.132 Yiʔɛ mi kɔli mɛ́, ma kpuʔɔrɔ taʔa dè mi nɛ̄,nɛ̀ yɛli nɛ́ dàa muɔ 'juu nɛ̀ ceri bè kpíʔile bàli mɛ́ muɔ 'pe dɛ́ni bèle.133 ‑Mi tɔliyɔ cò yè ma yɛli nɛ́ muɔ nyasiɛnrɛ ní dè;fǎga kapiile láà fáala yaʔa ni‑ fànʔa taa mi nɛ̄ʔ.134 Siɛnnɛ bálì pe mi máami bèle, ma mi cò ma yige pe kiyɛ nī yè,kire ga buu mi‑ muɔ kacinʔɛnɛ kele cò gèle.135 Ma mi wéli nɛ́ funjɛ̀ngɛ ní, mi ŋáà wī muɔ baakuɔwɔ wè,‑mi tɛnmɛ muɔ fànʔa kele nɛ̄ gèle.136 Yétuniʔɛrɛ nɛ ŋu mi nyapigele nī gèle,nɛ́ ki cɛ́n siɛnnɛ pe wè nɛ muɔ Fànʔa Siɛnrɛ cògí dèʔ.137 Yewe yo, muɔ nyɛ́nì sín,a muɔ kàyuʔujuuro ti 'sìɛn míɛni.138 Muɔ nyakungɛngɛ siɛnrɛ dáà muɔ 'kɛn dè,ti nyɛ́nì sín, tiī tɛ́ngɛlɛ wori.139 Mi wè, mi fungo ki 'sɔ́migɔ nɛ̀ yɛ̀ mi leguulo kúrugu bèle,nɛ́ ki cɛ́n pe 'fìʔɛ nɛ́ muɔ siɛnrɛ ní dè.140 Muɔ nyasiɛnrɛ ti 'sɔ́migɔ nɛ̀ siʔɛ nɛ̀ wéli;mi ŋáà wī muɔ baakuɔwɔ wè, ti 'mi dɛ́ni.141 Mi yē siɛn cíɛwɛ, pe wè nɛ tɔ́ri nɛ́ mi níʔ,nɛ̀ ki yaʔa mi sì fìʔɛ nɛ́ muɔ kacinʔɛnɛ kele ní gèleʔ.142 Muɔ sínnɛ niī bànguɔ sínnɛ,muɔ Fànʔa Siɛnrɛ tiī kányiʔɛ.143 Funbiɛnrɛ nɛ́ wuʔɔgbuʔɔ ti 'mi cò,nɛ̀ ki yaʔa muɔ kajuudiʔɛlɛ kiyē fundaangbuɔrɔ mi mɛ́.144 Muɔ nyakungɛngɛ siɛnrɛ ti 'sín lɛ̀lɛ ó lɛ̀lɛ nī;‑sícilige kɛn m'mɛ́ mi‑ kò sìi nɛ̄.145 Yewe yo, mi nɛ muɔ yeri nɛ́ mi fungo ki mìɛni ní;ma sí lúʔu mi mɛ́;m'bé taʔa muɔ fànʔa kele nɛ̄ gèle.146 Mi nɛ muɔ yeri, ma mi suɔ,kire ga buu mi‑ muɔ nyakungɛngɛ siɛnrɛ cò dè.147 Sɛ́ni kpìɛnmɛ pi 'tuu bè, mi nɛ̂ yɛ̀ nɛ̀ muɔ náari ma mi sáʔa:mi 'mi sɔ̀ngirɔ taʔa muɔ siɛnrɛ nɛ̄ dè.148 Mi nyapigele kiyē múguyaʔagɛlɛ nyìjaliɛlɛ nɛ̄ lè,bèri sɔ̀ngí muɔ nyasiɛnrɛ nɛ̄ dè.149 Yewe yo, ma mi yékpoli lúʔu lèma yɛli nɛ́ muɔ bànguɔ dɛ́nigɛ ní gè !Ma sí koli ma sìi kɛn m'mɛ́ nɛ̀ yɛli nɛ́ muɔ kàyuʔujuuro ní dè !150 Bàli pe fé kapiʔi kakpiʔiligele kúrugu gèle,pe nyɛ́nì kpɔni mi nɛ̄,a pe sí líili muɔ Fànʔa Siɛnrɛ nɛ̄ dè.151 Nɛ̀ ki yaʔa Yewe, muɔ sí nyɛ́nì kpɔni mi nɛ̄;muɔ kajuudiʔɛlɛ ke mìɛni yē kányiʔɛ.152 Nɛ̀ ki líɛ baa faʔa gè, mi 'ki cɛ́n,muɔ yé muɔ nyakungɛngɛ siɛnrɛ tɛ́ngɛ dè siɛnnɛ mɛ́ bèleti‑ puu baa súuri.153 Ma mi wuʔɔgɔ wéli gè, ma mi líɛ ma yige !Nɛ́ ki cɛ́n mi sì fìʔɛ nɛ́ muɔ Fànʔa Siɛnrɛ ní dèʔ.154 Ma mi juu ma yige, ma sí mi suɔ ma yige kùu nī wènɛ̀ yɛli nɛ́ muɔ nyasiɛnrɛ ní dè.155 Suɔlɔ ni nyɛ́nì líili siɛnpiile nɛ̄ bèle,nɛ́ ki cɛ́n pe wè nɛ muɔ fànʔa kele caa gèleʔ.156 Yewe yo, muɔ nyinidaaguugo kele ke nyɛ́nì sɔ́migɔ nɛ̀ niʔɛ díɛʔ !Ma sìi kɛn wè mi mɛ́ ma yɛli nɛ́ muɔ kàyuʔujuuro ní dè.157 Bàli pe mi cìrá bè mi wuʔɔ wè, nɛ́ mi parifɔlilɔ ní bèle,pe nyɛ́nì niʔɛ díɛʔ !Nɛ̀ ki yaʔa mi sì cíi muɔ nyakungɛngɛ siɛnrɛ nɛ̄ dèʔ.158 Mi nɛ siɛnfaanninɛ nyaʔa bèle laabiri wuulo,bɛ̀ pe wè nɛ lúru muɔ nyasiɛnrɛ mɛ́ dèʔ.159 Yewe yo, ma ki wélikɛnmɛ bíì nɛ̄ muɔ kacinʔɛnɛ kele ke 'mi dɛ́ni gèle;ma sìi kɛn m'mɛ́ ma yɛli nɛ́ muɔ bànguɔ dɛ́nigɛ ní gè.160 Muɔ siɛnrɛ ti mìɛni bìnɛ tiī kányiʔɛ,nɛ̀ pínɛ muɔ kàyuʔujuuro ti sín níɛ mɔgi súuri.161 Fànʔafɔlilɔ pe 'taʔa mi nɛ̄ nyùgo fùn,nɛ̀ ki yaʔa muɔ siɛnrɛ tire yákuɔ ti fíɛrɛ wáari mi nɛ̄.162 Mi nɛ fundaanra kpínʔini muɔ nyasiɛnrɛ nɛ̄ dèmajo siɛn ŋáà wi 'lɔniʔɛrɛ taa dè.163 Káfinɛrɛ ti 'mi sɔ́migɔ nɛ̀ biɛn, tiī mi kanabiɛnnɛ;muɔ Fànʔa Siɛnrɛ tire sí mi dɛ́ni wī.164 Mi nɛ muɔ kpóri tɔliyɔ kɔlisiin cɛngɛ nī gèmuɔ kàyuʔujuuro tire kɛnmɛ nɛ̄ bè, dàa ti 'sín dè.165 Bàli muɔ Fànʔa Siɛnrɛ ti 'dɛ́ni dè, piyē yanyige nɛ̄ kpuʔɔ,peli mɛ́ bèle, kúrugodiʔɛ wè baaʔ.166 Yewe yo, mi sɔ̀ngirɔ tiī muɔ nɛ̄ ma mi suɔ !Mi nɛ lúru muɔ kajuudiʔɛlɛ mɛ́ gèle.167 Mi nɛ muɔ nyakungɛngɛ siɛnrɛ cògí dè;ti 'mi dɛ́ni kpuʔɔ.168 Mi nɛ lúru muɔ kacinʔɛnɛ kele nɛ́ muɔ nyakungɛngɛ siɛnrɛ mɛ́ dè,nɛ́ ki cɛ́n gàa ki mìɛni mi nɛ kpínʔini gè muɔ nɛ ki nyaʔa.169 Yewe yo, ‑mi kòkuulo yaʔa lè ni‑ nɔ̀ muɔ nɛ̄,‑sícilige kɛn mi mɛ́ nɛ̀ yɛli nɛ́ muɔ siɛnrɛ ní dè.170 Ma mi fiɛnnɛ lúʔu lè;‑mi píle ma suɔ ma yɛli nɛ́ muɔ nyasiɛnrɛ ní dè.171 ‑Ki yaʔa gbùʔɔrilɔ ni de yigi mi nyasɛnyɛ nī yè,nɛ́ ki cɛ́n muɔ nɛ mi tɛnmɛ muɔ fànʔa kele nɛ̄ gèle.172 ‑Ki yaʔa mi nyuɔ kiri muɔ nyasiɛnrɛ ŋú dè,nɛ́ ki cɛ́n muɔ kajuudiʔɛlɛ ke mìɛni nyɛ́nì sín.173 ‑Muɔ kɔli yaʔa gè ki‑ puu bile bè mi sáʔa,nɛ́ ki cɛ́n mi nyɛ́nì muɔ kacinʔɛnɛ kele nyíɛnɛ gèle nɛ̀ kɔ̀n.174 Yewe yo, mi láa yē muɔ suɔlɔ kúrugu lè;muɔ Fànʔa Siɛnrɛ tiī mi fundaangbuɔrɔ.175 ʔé ! ‑Ki yaʔa mi‑ kò sìi nɛ̄ bèri muɔ gbùʔɔrɔ́,dí muɔ kàyuʔujuuro ti sí mi sáʔa !176 Mi 'pùunni bɛ̀ sìnbuɔ tíɛlɛ; te mi caa, mi ŋáà wī muɔ baakuɔwɔ wè,nɛ́ ki cɛ́n mi sì fìʔɛ nɛ́ muɔ kajuudiʔɛlɛ ní gèleʔ.
         
            
               	Ŋúnugo gáà ki siɛnkanʔana gboli ó gboli nɛ séligi nɛ́ sɛbɛkaanna láà ní; sɛbɛkanʔana
                     ó sɛbɛkanʔana ke táanni kìye táanni nɛ̀ yɛli nɛ́ eburulo alifabe ní wè (wéli baa 9.1
                     kaliwɛgɛ ki táanmɛ gè). Koligo ó koligo nī gè, fúɔ nɛ́ yiri koligo 122 tiʔɛ nī gè,
                     siɛnkaanna láà yē baa nàa niī nɛ nyu fànʔa siɛnrɛ wuʔu nɛ̄ gè.

            

         
      

   
      
         120
Mi nɛ yanyige caa1201 Fundaanra tánʔagbuɔlɔ ŋúnugo gī+.Mi funbiɛnrɛ nī dè, a mi 'kòkuulo wáa Yewe mɛ́ wè, a wi 'lúʔu m'mɛ́.2 Yewe yo, ma mi píle ma suɔ káfinɛvinɛnɛ nyuɔyɔ mɛ́ yè,nɛ́ pe siɛnfaanni nyigele ní gèle.3 Siɛnfaanni nyigele yo, gáa cɛ Yewe wi bága kpíʔile bè yeli wuʔɔ ?Gáa wi bága fàri kire wuʔɔgɔ nɛ̄ gè ?4 Wi bága kapiɛngbuɔn ŋaaya tìrige yè yeli nɛ̄,nyàa pe 'le kàsunnɛganʔana nī gèle nɛ̀ yi kpúɔn nɛ̀ fìrige yè.5 Yawuʔɔ gī mi nɛ̄, bɛ̀ mi pɛ́nì kò nabɔnwɔ liilige Mɛsɛki kùlo+ nī lè,bé ní kò Kedari bùguro+ nī dè.6 Ki 'mɔgɔ nɛ̀ cáanri mi yē tɛ́niwɛpàli sunʔɔmɔ nī bàli yanyige ki 'biɛn gè.7 Mi nɛ yanyige caa, nɛ̀ ki yaʔa a mi nɛ yanyige wuʔu nyu gè,peli bèle, peli níɛ kapiɛnnɛ caa.
         
            
               	Ŋúnuyɔ 120 bè sa nɔ̀ 134, siɛnnɛ pe 'míʔɛ le gè ŋúnuyɔ nyáà nɛ̄ yè nɛ ye yeri fundaanra
                     tánʔagbuɔlɔ ŋúnuyɔ. Nɛ́ ki cɛ́n siɛnnɛ pe yé yɛli bè tánʔa nyaguruyɛligɛ nɛ̄ gè bè
                     nɛ́ jíin Zerizalɛmi kàʔa nī gè lɛ̀lɛ líì nī pe 'kɛ́ baa bè fundaanra kele kpíʔile
                     gèle yiɛlɛ ó yiɛlɛ lè.

               	Mɛsɛki kùlo:Wéli baa Sél 10.2; Ezek 38.14; 39.1-4.

               	Kedari bùguro:Kedari siɛnnɛ pe 'puu nyàʔasiɛnnɛ nɛ́ ní funbiʔi wuulo. Wéli baa Sél 25.13; Zer 49.28.

Yewe bé pɛn bè pa mi sáʔa1211 Fundaanra tánʔagbuɔlɔ ŋúnugo gī.Mi 'mi nyapigele yɛ̀gɛ gèle nyaguruyo kɔli mɛ́ gè.Sé mi sáʔafɔli wi bé kɔ́n ?2 Yewe bé pɛn bè pa mi sáʔa,wire ŋáà wi 'nyìʔɛnɛ nɛ́ dàala faan lè+.3 Wiǐ ki yaʔa muɔ tɔliyɔ yi‑ pɔ̀liʔ+.Wire ŋáà wi muɔ wéli wè, wiǐ je ga ŋɔ́ni bè kpɔni púloʔ !4 Ki n'gɛ, Isirayɛliyé wélifɔli wè,wi wè nɛ ŋɔ́ni nɛ kpɔniʔ, wi míɛni wè nɛ ŋɔ́niʔ !5 Yewe yē muɔ wélifɔli,Yewe yē muɔ nyúmɔ, wi yē muɔ kàliige kɔli mɛ́+.6 Cɛnvugo nɛ̄ gè, cɛngɛ kiǐ jeri muɔ wáariʔ,nɛ́ míɛni pìlige nī gè, nzùʔu kiǐ jeri kapiile kpínʔini muɔ nɛ̄ʔ !7 Yewe béri muɔ wéli kapiʔi ki mìɛni nɛ̄;wi béri muɔ sìi wéli wè.8 Yewe wi béri muɔ wéli a muɔ nɛ waa tánʔana nɛ̄ lè,a muɔ 'koli nɛ báan míɛni wè+,píra ŋáà nī wè nɛ́ lɛ̀lɛ ó lɛ̀lɛ nī wè.
         
            
               	Wéli baa 115.15; 124.8.

               	Wéli baa 66.9; Kàs 3.23,26.

               	Peli mɛ́ bèle, kàliige kɔli mɛ́ gè, sáʔafɔli wi 'puu nɛ yèrí baa. Wéli baa 16.8; 109.31; 110.5; 142.5.

               	Wéli baa Fàn 28.6; Tɔ́r 27.17.

Yanyige ki- puu Zerizalɛmi nī wè1221 Fundaanra tánʔagbuɔlɔ ŋúnugo gī. Dawuda wuʔu gī.Mi yē fundaanra nɛ̄ lɛ̀lɛ líì nī pe 'mi yɛ:«Weri waa Yewe saʔa mɛ́ gè !»2 Zerizalɛmi yo, weli tɔliyɔ yi 'yéri muɔ wìʔile nɛ̄ gèle.3 Zerizalɛmi kàʔa ki 'sɔ́migɔ nɛ̀ faan nɛ̀ taanni kìi nɛ̄ nɛ̀ kìi cò.4 Baa kire tiʔɛ nī saaya tùluyo yi waa, Yewe saaya tùluyo yè,dàa dī Isirayɛli nī wè, bèri Yewe síɛri wè+, nɛ̀ yɛli nɛ́ nyakungɛngɛ siɛnrɛ ní dè.5 Baa kùlofɔlilɔ kácuɔnyɔ yi yē,yire nɛ̄ Dawuda siimɛ piī tɛ́nibɛ bè kàyuʔu juu gè.6 Yeri náari Zerizalɛmi yanyige wuʔu nɛ̄ gè, ye‑ jo:«Zerizalɛmi, bàli 'muɔ dɛ́ni bèle, pe‑ puu ŋɔ́daala nɛ̄ !7 Ki 'yɛli yanyige ki‑ puu muɔ gunliriye sunʔɔmɔ nī bè,dí ŋɔ́daala sí puu míɛni muɔ nàkpaanya nī yè !»8 Mi siinyɛninɛ peli kɛnmɛ nɛ̄, nɛ́ mi kàdɔnminɔ ní bèle,m'bé ki juu bé jo: «Yanyige‑ ki puu muɔ nɛ̄ !»9 Yewe weli Kulocɛliɛ wi saʔa kire kɛnmɛ nɛ̄ bè,m'béri kacɛ̀ngɛ caa gè muɔ mɛ́, Zerizalɛmi.
         
            
               	Wéli baa Fàn 16.16-17.

Weli nyapigele ke 'wéli Yewe mɛ́ wè1231 Fundaanra tánʔagbuɔlɔ ŋúnugo gī.Mi 'mi yiʔɛ yɛ̀gɛ gè muɔ kɔli mɛ́, muɔ ŋáà wī tɛ́niwɛ muɔ kùlofɔlilɔ kácunʔɔ nɛ̄ gè
         nyìʔɛnɛ nī lè.2 ʔaan, majo bɛ̀ sùkulolo cî nɛ wéli pe kàfɔli kiyɛ mɛ́ yè,majo bɛ̀ sùkulocuɔ cî nɛ wéli wi kàfɔli cuɔ kiyɛ mɛ́ yè,bɛ̀ míɛni weli nyapigele ke 'wéli Yewe weli Kulocɛliɛ mɛ́ wèfúɔ bè taa wi báa kpuʔɔrɔ taʔa dè weli nɛ̄.3 Ma kpuʔɔrɔ taʔa dè weli nɛ̄, Yewe, ma kpuʔɔrɔ taʔa dè weli nɛ̄ !Nɛ́ ki cɛ́n weli nyɛ́nì tín siɛnnɛ pe faʔama nɛ̄ bè.4 Weli funyɔ yi nyɛ́nì tín ladaanmafɔlilɔ pe tiʔɛligɛlɛ nɛ̄ gèle+,nɛ́ fungbuʔɔfɔlilɔ pe faʔama ní bè.
         
            
               	Wéli baa 119.51.

Weli sáʔafɔli wire wī Yewe wè1241 Fundaanra tánʔagbuɔlɔ ŋúnugo gī. Dawuda wuʔu gī.A Yewe sì cé puu nɛ́ weli ní wèʔ,Isirayɛliyé pe‑ ki juu, pe‑ jo:2 A Yewe sì cé puu nɛ́ weli ní wèʔ lɛ̀lɛ líì nī siɛnnɛ pe 'yɛ̀ weli kúrugu bèle,3 bà pe fungo ki yé yɛ̀ weli kúrugu bɛ̀ kàsun tíɛlɛ gè,pe cî weli júɔ wiile.4 Lakpuʔɔ ki cî weli lìi, lanyinɛ ni cî weli nyùyɔ tɔ́n yè,5 lakuruyo nyáà yī jɛnmɛyɛ yè yi cî weli fàa bè líɛ.6 Kpuʔɔrɔ 'yɛli ti de tari Yewe nɛ̄ wè,wire ŋáà wiì weli leguulo yaʔa bèlea pe gànʔana ke 'weli sànʔa gèleʔ !7 Weli nyɛ́nì suɔ bɛ̀ sínjinʔɛ tíɛlɛ gàa ki 'suɔ dèzuuwo wi jùɔ mɛ́ wè;jùɔ wi 'cɛnminɛ, a weli 'fɛ̀ nɛ̀ yiri !8 Weli sáʔafɔli wire wī Yewe wè,wire ŋáà wi 'nyíʔɛnɛ nɛ́ dàala faan lè.

Yewe nɛ̂ wi siɛnsinminɛ màʔa bèle nɛ̀ suʔu1251 Fundaanra tánʔagbuɔlɔ ŋúnugo gī.Bàli pe 'pe sɔ̀ngirɔ taʔa dè Yewe nɛ̄ wè,piyē bɛ̀ Siyɔn nyagurugo tíɛlɛ gè, gàa kiǐ gbɛ̀ cúungo gèʔ,kiī baa súuri.2 Nyaguruyo yi 'Zerizalɛmi kàʔa màʔa gè nɛ̀ suʔu,bɛ̀ ki yē Yewe míɛni nɛ̂ wi siɛnnɛ màʔa bèle nɛ̀ suʔu,píra ŋáà nī wè nɛ́ lɛ̀lɛ ó lɛ̀lɛ nī.3 Siɛnpiile fànʔa kàgbiile niǐ gbɛ̀ sìɛn bè yaʔasiɛnsinminɛ kùlo nɛ̄ lèʔ,kire ga buu siɛnsinminɛ pe fǎga pe kiyɛ sáʔa yèbè kolimɔ kpíʔile bèʔ.4 Yewe yo, mari kacɛ̀ngɛ kpínʔini bàli mɛ́ pe 'nyuɔ bèle,bàli funyɔ yī sínyɛ yè.5 Nɛ̀ ki yaʔa bàli sí bīɛlɛ pe 'láʔa muɔ koligo nɛ̄ gèbèri waa kobuunniyo nī yè,ki 'yɛli Yewe‑ pe cìra bè yige baa nɛ́bàli ní pe kapiʔile kpínʔini gèle !Yanyige ki‑ puu Isirayɛli kùlo nɛ̄ lè !

Yaliire tánʔa lɛ̀lɛ nɛ́ yaliire líɛ lɛ̀lɛ1261 Fundaanra tánʔagbuɔlɔ ŋúnugo gī.Bà Yewe cé koli nɛ̀ Siyɔn kàʔa kele cuɔnri gèle,ki yé puu majo ŋɔ́niyɔ yī weli mɛ́.2 Kire lɛ̀lɛ nī lè a kátaangbuɔrɔ 'weli cò,a weli 'fundaanra yékpuʔulo wáa.Kire nɛ̄ a kùlogolo kálì siɛnnɛ 'ki juu nɛ́ jo:«Yewe nyɛ́nì kakpoliyo kpíʔile pe mɛ́ !»3 ʔaan, Yewe nyɛ́nì kakpoliyo kpíʔile weli mɛ́,a weli sí kò fundaanra nɛ̄.4 Yewe yo, koli ma weli kele cuɔnri gèle+,majo bɛ̀ muɔ cî lakoliyo luʔɔ fúu gè Nɛgɛvi waama kùlo nī lè.5 Bàli pe yaliire tári dè nɛ́ yéturo ní dè,peli bága yaliire líɛ dè nɛ́ fundaanra yékpuʔulo ní.6 Ŋàa wi nyɛni níɛ waa wè,nɛ́ yaliitanʔara gbànvaʔaga ní gè,kányiʔɛ nɛ̄ wire bága koli de báanbéri fundaanra yékpuʔulo wáari,nɛ́ wi yaliipuʔɔlɔ ní gèle tugogolo.
         
            
               	Pàli nɛ̂ tiʔɛ gáà siɛnrɛ yiʔɛ dè nɛ̀ jo: koli ma pɛn nɛ́ weli sùkulolo ní bèle.

Yewe wi nyɛ́ni wi wuulo woli nyuʔɔ lè1271 Fundaanra tánʔagbuɔlɔ ŋúnugo gī. Sulomani wuʔu gī.A Yewe sì saʔa gíì faan gèʔ,bàli pe ki faanri gè, peli nɛ baara waʔanɛ wī.A Yewe sì kàʔa gíì wéli gèʔ,bàli pe ki wéli gè, peli nɛ ki wéli waʔanɛ wī.2 ʔaan, yeli nɛ yɛ̀gí waʔanɛ wī faʔa sínbiniwuuro nī dè,níɛ pɛ́ni sínɛ nyìliʔɛ nɛ̄ gè, bè yeli yaliire caa dè nɛ́ fùrɔniʔɛgɛ ní.Nɛ́ ki cɛ́n Yewe nɛ̂ tàa kɛn bàli mɛ́ pe 'wi dɛ́ni wè a pe cɛ́ni ŋɔ́ni wè.3 Ki n'gɛ, pìile piyē kɔrigɔ gáà ki kɔ́ngi Yewe mɛ́ wè,ʔaan siimɛdɛngɛ yasɛnrɛ tiī siɛn wi tɔ̀ni.4 Majo bɛ̀ ŋaaya cî puu kapiɛngbuɔnwɔ kɔli nī gè,bɛ̀ míɛni sí ki yē siɛn mɛ́ wi nàgapunmɔ lɛ̀lɛ pìile ní bèle.5 Nàguɔ ŋáà wi 'wi sangbuɔ nyì gè, wi wuʔu kiī tànʔa;fìɛrɛ sǐ ga tíi wi taaʔa wi kɛ́nì yiri bè juu nɛ́ wi leguulo ní bèle nàkpanʔa wìile nɛ̄ lèʔ.

Siɛn ŋáà wi fìʔɛ́ Yewe nɛ̄ wè wi wuʔu kiī tànʔa1281 Fundaanra tánʔagbuɔlɔ ŋúnugo gī.Siɛn ó siɛn ŋàa wi fìʔɛ́ Yewe nɛ̄ wèníɛ tári wi koligo nī gè, wi wuʔu kiī tànʔa !2 Muɔ kɔli baara dè, muɔ bé ti tɔ̀ni taa wè.Muɔ bága fundaanra taa, muɔ bé nyuɔ.3 Muɔ cuɔ wi bé puu muɔ saʔa nī gèbɛ̀ ɛrɛzɛn fétirige tíɛlɛ gàa ki sɛngi gè,dí muɔ pìile peli sí puu wolivi tiipunyɔ tíɛlɛ;pe bé tɛ́ni bè muɔ màʔa lìidiʔɛ nī gè.4 Siɛn ŋáà wi fìʔɛ́ Yewe nɛ̄ wè, bɛ̀ sí ki yē wi bé diba taa wè.5 Bè wi yaʔa baa Siyɔn kàʔa nī gè,Yewe bé diba taʔa wè muɔ nɛ̄,dí muɔ sí Zerizalɛmi kàʔa ki nyuɔmɔ nyaa bèmuɔ sìi cɛnyɛ yi mìɛni nī.6 Muɔ bé tɔ̀ni muɔ kàduʔumɛ pìile nyaa bèle !Yanyige ki‑ puu Isirayɛli kùlo nɛ̄ lè !

Pe 'tún nɛ́ mi ní; pìye jáa mi nɛ̄ʔ1291 Fundaanra tánʔagbuɔlɔ ŋúnugo gī.Nɛ̀ ki líɛ baa mi nàgapunmɔ lɛ̀lɛ nī lè a pe 'tún nɛ́ mi ní.Isirayɛli+ yo, ma ki juu ma jo:2 Nɛ̀ ki líɛ baa mi nàgapunmɔ lɛ̀lɛ nī lè a pe 'tún nɛ́ mi ní,nɛ̀ ki yaʔa, piyè jáa mi nɛ̄ʔ+.3 Pe 'mi kpúɔn nɛ kàduʔu fari gè,majo bɛ̀ pe sánbigele fáli gèle kɛnmɛ bíì nɛ̄ bè.4 Nɛ̀ ki yaʔa Yewe nyɛ́nì sín, a wi 'màʔagɛlɛ celile gèle,gàli siɛncuʔɔlɔ pe yé líɛ nɛ̀ mi puɔ wè.5 Bàli pe mìɛni Siyɔn kàʔa ki 'pe biɛn bèle,‑ki yaʔa fìɛrɛ‑ tɔ́n pe nɛ̄ pe sí koli kàduʔu mɛ́ !6 ‑Ki yaʔa pe‑ puu bɛ̀ nyàʔa tíɛlɛ gàa ki fíin binyɛ naamɛ gè,gàa ki waʔa sɛ́ni pe ki kɔ́ligi gè.7 Ŋàa wi 'ki kɔni gè, kiǐ gbɛ̀ wi kagbuunyɛni kúɔʔ.Ŋàa wi nyàpuɔlɔ puu lè, kiǐ cɛ gbɛ̀ nyàpuɔlɔ kúɔʔ.8 Kodorilo piyě ní de ki nyuʔ bè joʔ: «Yewe wi‑ diba taʔa wè yeli nɛ̄ !Weli nɛ diba kpínʔini wè yeli mɛ́ Yewe míʔɛ nɛ̄ gè !»
         
            
               	A ki 'juu nɛ́ jo Isirayɛli yo,siɛnrɛ ti 'kɛn siɛn ó siɛn mɛ́ wi- ki juu Isirayɛli kùlo siɛnnɛ wuʔu nɛ̄ gè.

               	Bà ki 'juu nɛ́ jo mi nàgapunmɔ lɛ̀lɛ nī lè ki nɛ nyu lɛ̀lɛ líì nī Isirayɛliyé pe puu sùkulomɔ nī baa Ezipiti kùlo nī lè. Wéli
                     baa Oze 11.1; Ezek 23.3.

Ye- yeli sɔ̀ngirɔ taʔa dè Yewe nɛ̄1301 Fundaanra tánʔagbuɔlɔ ŋúnugo gī.Mi wuʔɔgɔ laamɛ nī bè, a mi 'kòkuulo wáa muɔ kúrugu, Yewe !2 Kàfɔli, ‑mi kòkuulo lúʔu lè !Ma sí líiye cáan bà mi nɛ muɔ fiɛn wè !3 A ki 'nyaa muɔ Yewe wè,a muɔ yé je weli kolimɔ cò bè weli kúrugu wè,Kàfɔli, ŋáa wi cî gbɛ̀ yéri muɔ yiʔɛ mɛ́ gè ?4 Nɛ̀ ki yaʔa muɔ sí wī ma nyɛ́ni ki yɛri siɛn nɛ̄,kire ga buu siɛnnɛ peri fìʔɛ́ muɔ nɛ̄.5 Mi wè, mi sɔ̀ngirɔ tiī Yewe nɛ̄, mi nɛ wi siri mi fungo ki mìɛni ní,mi 'mi sɔ̀ngirɔ taʔa dè wi siɛnrɛ nɛ̄ dè.6 Mi nɛ Kàfɔli siri wè nɛ̀ tóri kàʔa ki wélifɔli nɛ̄ wèŋàa wi cî nɛ kpìɛnduumɛ siri bè,ʔaan, nɛ̀ tóri kàʔa wélifɔli nɛ̄ ŋáà wi cî nɛ kpìɛnduumɛ siri bè.7 Isirayɛli siɛnnɛ yo, ye‑ yeli sɔ̀ngirɔ taʔa dè Yewe nɛ̄,nɛ́ ki cɛ́n wire mɛ́ bànguɔ dɛ́nigɛ ki yē, wire yē gbòboriyaʔawa súuri bè yeli fùgu
         bè suɔ,8 wire wi bága Isirayɛli siɛnnɛ suɔ bèle bè yigepe kolimɔ kele ke mìɛni nī+.
         
            
               	Wéli baa 25.22; 103.3-4; 111.9; Mat 1.21; Tiit 2.14.

Mi yē yanyige nɛ̄ nɛ́ Yewe ní wè1311 Fundaanra tánʔagbuɔlɔ ŋúnugo gī. Dawuda wuʔu gī.Yewe yo, mi fungo ki wè kìi nyíɛnɛʔ;mi nyapigele ke wè nɛ wéli nɛ́ fungbuʔɔ níʔ.Mi sì nìɛ nyɔ́gɔʔ kakpoliyo nī nɛ́ kelegálì ke tóri mi sícilige nɛ̄ gèʔ.2 Gìi sí gī baa gè, mi cɛ́nì pìiri wī nɛ́ mi fungo nyígi gè,majo pùɔ ŋáà pe 'láʔa yírimɛ nɛ̄ bènɛ́ wi taʔa wi yàa sìndinge nɛ̄ gè,mi yē bɛ̀ kire pùɔ tíɛlɛ wè ŋàa pe 'láʔa yírimɛ nɛ̄ bè.3 Isirayɛli yo, ‑muɔ sɔ̀ngirɔ taʔa dè Yewe nɛ̄ wè,píra ŋáà nī wè nɛ́ lɛ̀lɛ ó lɛ̀lɛ nī.

Yewe diba wiī Dawuda saʔa nɛ̄ gè súuri1321 Fundaanra tánʔagbuɔlɔ ŋúnugo gī.Yewe yo, sɔ̀ngi ma taa nɛ́ Dawuda ní wènɛ́ wi fùrɔgɔ ki mìɛni ní.2 Dawuda wire wi 'kàli Yewe nɛ̄+,wi 'nyuɔ kún nɛ̀ kɛnYakuba Kulocɛliɛ Ŋɔrifɔli mɛ́ wè+,3 a wi 'jo: «Miǐ je ga jíin mi fɛ̀ni saʔa nī gè baa mi nɛ kòrí wèʔ,mi sǐ je sínɛ mi yasinɛgɛ nɛ̄ gèʔ,4 miǐ ga tíi mi nyapigele tɔ́n gèleʔnɛ́ míɛni miǐ ŋɔ́ni bè nyaa púloʔ5 fúɔ bè taa mi pa tiʔɛ taa Yewe mɛ́gàa ki bé puu kòridiʔɛ Yakuba Kulocɛliɛ Ŋɔrifɔli mɛ́ wè+.»6 Bà weli yé puu Efirata+ kàʔa nī gè, wéli nyɛ́nì nyakungɛngɛ finʔɛgɛ wuʔu lúʔu gè,a weli sɛ́nì ki nyaa baa Yaari+ kàʔa siiye nī yè.7 Yeri báan we‑ kɛ́ Yewe kòridiʔɛ mɛ́ gè,we sa tuu we cúbulo wi tɔliyɔ taʔadiʔɛ+ yiʔɛ mɛ́ gè !8 Yewe yo, yɛ̀ mari báan muɔ ŋɔ́daala tiʔɛ mɛ́ gè,muɔ wè, nɛ́ muɔ finʔɛgɛ+ ní gè, gàa ki 'muɔ ŋɔri tìí dè+.9 ‑Ki yaʔa sínnɛ ni‑ puu muɔ kacuɔnrilɔ nɛ̄ bèle bɛ̀ buruyo tíɛlɛ,dí siɛnnɛ bálì pe 'pìye puɔ muɔ nɛ̄ wè,peri fundaanra yékpuʔulo wáari gèle !10 Muɔ baakuɔwɔ Dawuda kɛnmɛ nɛ̄ bè,muɔ fǎga cíi kùlofɔli nɛ̄ wè, muɔ siɛnnyiɛnɛgɔnwɔ wèʔ !11 Yewe nyɛ́nì kàli nɛ̀ kɛn Dawuda mɛ́, kányiʔɛ nɛ̄,wiǐ ní ga tíi koli ti nɛ̄ʔ, nɛ́ jo:«M'bé ki kpíʔile muɔ tíimɛ siimɛ wuu wáàbé tɛ́ni muɔ kùlofɔlilɔ kácunʔɔ nɛ̄ gè+.12 A muɔ jaala pe fɔ̀li nɛ mi nyakungɛngɛ siɛnrɛ cògí dè,nɛ́ mi kajuʔulo ní gèle gàli nɛ̄ mi 'pe tɛnmɛ gèle,pe jaala míɛni pe béri tɛ̀ní muɔ kùlofɔlilɔ kácunʔɔ nɛ̄ gèsúuri lɛ̀lɛ ó lɛ̀lɛ nī+.»13 Nɛ́ ki cɛ́n Yewe nyɛ́nì Siyɔn kàʔa nyíɛnɛ gè nɛ̀ kɔ̀n;ki kaala ni 'wi dɛ́ni ki‑ kò wi tɛ́nidiʔɛ+.14 A wi 'ki juu nɛ́ jo: «Mi ŋɔ́daala tiʔɛ gī súuri lɛ̀lɛ ó lɛ̀lɛ nī.M'bé tɛ́ni baa, nɛ́ ki cɛ́n ki kaala ni 'mi dɛ́ni+.15 M'bé diba taʔa wè ki síkaanya yaliire nɛ̄ dè ti‑ niʔɛ,mi bé ki fɔ̀ngɔfɔlilɔ tín bèle suro nɛ̄ dè.16 M'bé ki kpíʔile Siyɔn kàʔa kacuɔnrilɔ pe‑ suɔlɔ taa lè+,nɛ́ ki siɛnnɛ bálì pe 'pìye puɔ mi nɛ̄ wè,pe béri fundaanra yékpogbuʔɔlɔ wáari gèle+ !17 Baa kire tiʔɛ nī gè, m'bé Dawuda ŋɔri yige dè bɛ̀ nyɛnɛ tíɛlɛ+,m'bé ki kpíʔile mi siɛnnyiɛnɛgɔnwɔwi béri càanná bɛ̀ fètinnɛ kpìɛnmɛ tíɛlɛ+.18 M'bé fìɛrɛ buruyo le yè wi leguulo nɛ̄ bèle;gàa ki 'wire kúɔ wè, wi kùlofɔli ndɔ̀ngɔ ki béri nyíʔɛnɛ wi nɛ̄.»
         
            
               	Wéli baa Sam2 7.2,27.

               	Wéli baa Sél 49.24; Eza 49.26; 60.16.

               	Wéli baa Kùlo1 8.17; Kakpi 7.46.

               	Wéli baa Sam1 17.12.

               	Ki bé gbɛ̀ nyaa Kirija Yaarimi kàʔa gī, ki 'puu Zerizalɛmi kàʔa cɛngɛnyɛnijiinmɛ kɔli
                     mɛ́ gè, culolo kiɛ nɛ́ siin felige (wéli baa Sam1 7.1; Sam2 6; Kaj1 13.5-6).

               	tɔliyɔ taʔadiʔɛ:Nyakungɛngɛ finʔɛgɛ kire nɛ̄ pe yē náʔa gè. Wéli baa Kaj1 28.2; Ŋún 99.5.

               	Wéli baa Yir 25.10-22.

               	Koliyo nyáà siinwuʔu gè 8-10, wéli baa Kaj2 6.41-42.

               	Wéli baa Kaj1 17.11-14; Mat 1.1; Luk 3.31.

               	Wéli baa Sam2 7.12-16; Kaj1 17.11-14; Kaj2 6.16; Ŋún 89.4-5; Luk 1.32; Kakpi 2.30.

               	Wéli baa Yir 15.17; Kùlo1 8.13; Ŋún 48.1-2.

               	Wéli baa koliyo 8 nɛ́ Kaj2 6.41.

               	Wéli baa 81.1.

               	Wéli baa koliyo 9.

               	Wéli baa Sam1 2.10; Ŋún 92.11; Ezek 29.21; Luk 1.69.

               	Wéli baa Kùlo1 11.36; Kaj2 21.7.

Kiī cɛ̀ngɛ siinyɛninɛ mɛ́ pe- puu tiɛnugo nī1331 Fundaanra tánʔagbuɔlɔ ŋúnugo gī. Dawuda wuʔu gī.Cíʔ ! Kiī cɛ̀ngɛ nɛ́ ní tànʔa siinyɛninɛ mɛ́ bèle pe- puu tiɛnugo nī !2 Kiī majo nùdaanna sùnjɛnmɛ+ bī bàa pe 'wo Arawɔn nyùgo nɛ̄ gè,a piī nɛ fúu nɛ tíri wi báʔajuɔ nɛ̄ wè,níɛ tíri míɛni wi burugo yétiige tiɛyɛ nɛ̄ yè+.3 Kiī majo Ɛrimɔ+ nyagurugo kámɛgɛ gī gàa ki tíri Siyɔn nyaguruyo nɛ̄ yè.Nɛ́ ki cɛ́n kire tiʔɛ nɛ̄ Yewe 'diba taʔa wè, ŋàa wī bànguɔ sìi wuu wè.
         
            
               	Sùnmɔ báà pi 'puu sùnwalidɛngɛbɛ bàa pe 'puu nɛ ŋu kacuɔnrilɔ nyùgo nɛ̄ gè bè pe nyíɛnɛ
                     gɔ̀n wè (wéli baa Yir 30.22-33; Lev 8.30).

               	Wéli baa Yir 29.7.

               	Ɛrimɔ nyagurugo kiī baa Isirayɛli kùlo nī lè, cɛngɛnyɛnifolimɛ kàmɛgɛ mɛ́. Kámɛgɛ
                     nìʔɛgɛ nɛ tíri ki nɛ̄; ki luʔɔ ki níɛ fúu nɛ tíri ki nɛ̄ nɛ́ kire tɛ́nimɛ siiye fuɔnri.
                     Lɛ̀gɛlɛ kálì nī káfaligɛ kiī nɛ ki líɛ fúɔ nɛ̀ nɔ̀ Zude tɛ́nimɛ nɛ̄ lè (wéli baa Sél 27.28; Agi 1.10; Zaka 8.12).

Siɛnnɛ yo, yeri Yewe gbùʔɔrɔ́ wè1341 Fundaanra tánʔagbuɔlɔ ŋúnugo gī.Yeri báan+ ! Ye‑ kpuʔɔrɔ taʔa Yewe nɛ̄ wè,yeli ye mìɛni bálì bīɛlɛ Yewe baakuɔlɔ bèle,yeli bálì ye yéri nɛ Yewe baara kúu dè Yewe saʔa nī gèpìlige ó pìlige nī gè !2 Ye‑ yeli kiyɛ yɛ̀gɛ yè saawalidɛngɛgɛ kɔli mɛ́ gè,ye kpuʔɔrɔ taʔa dè Yewe nɛ̄ wè !3 Bè wi yaʔa baa Siyɔn kàʔa nī gè,Yewe wi‑ diba taʔa wè yeli nɛ̄,wire ŋáà wī nyìʔɛnɛ nɛ́ dàala faanfɔli wè+ !
         
            
               	Tánʔagbuɔlɔ siɛnnɛ pe 'yiri Zerizalɛmi kàʔa nī gè nɛ́ juu nɛ́ kacuɔnrilɔ ní bèle nɛ́
                     míɛni Leviiyé ní bèle, bàli pe 'puu nɛ kòrí baa Gbùʔɔrɔsaʔa nī gè níɛ ki baara kúu
                     dè.

               	Náʔa gè, Yewe saʔa ki baakuɔlɔ, pe yiʔɛ nɛ nyu nɛ́ siɛnniʔɛmɛ ní bè.

            

         
      

   
      
         135
Ye- Yewe gbùʔɔrɔ gè1351 Ye‑ Yewe gbùʔɔrɔ wè !Ye‑ Yewe míʔɛ gbùʔɔrɔ gè !Yewe baakuɔlɔ yo, ye‑ wi gbùʔɔrɔ,2 yeli bálì yiyē nɛ baara kúu dè Yewe saʔa nī gè,weli Kulocɛliɛ saʔa ki dàliyɛ nɛ̄ yè !3 ʔaan, ye‑ Yewe gbùʔɔrɔ wè !Nɛ́ ki cɛ́n Yewe wi 'nyuɔ;yeri yakpuɔnrɔ kpúɔn dè, yeri wi míɛtanʔa ŋú gè.4 Nɛ́ ki cɛ́n Yewe nyɛ́nì Yakuba nyíɛnɛ nɛ̀ kɔ̀n,ʔaan, wi nyɛ́nì wi siimɛ nyíɛnɛ bè nɛ̀ kɔ̀n, Isirayɛliyé bèle,pe‑ kò wire wuulo+.5 Mi wè, mi 'ki cɛ́n Yewe wi 'kpúʔɔ,ʔaan, weli Kàfɔli wi 'kpúʔɔ nɛ̀ tóri kulocɛlɛlɛ pe mìɛni nɛ̄.6 Gàa ki mìɛni Yewe nɛ caa gè, wi nɛ̂ ki kpíʔile,nyìʔɛnɛ nī lè nɛ́ dàala nɛ̄ lè,kuʔɔjii luɔyɔ nī yè nɛ́ yi luɔyɔ sícuuyo yi mìɛni ní yè.7 Wire wi nɛ̂ kàsadibarɛ yɛ̀gɛ dè dàala láʔala nɛ̄ lè,wi nɛ̂ nyìʔɛnɛ nyíʔɛnimɛ tìrige bè nɛ́ kàsaʔa ní gè,wi nɛ̂ káfaligɛ yige gè ki tɛ́ngɛdiɛyɛ nī yè baa wi yé ki tɛ́ngɛ gè.8 Wire wī Ezipiti kùlo jaafɔpelile kpúɔn bèle nɛ̀ kpúu,siɛnnɛ wuulo bèle fúɔ nɛ̀ sɛ́ni nɔ̀ yajuuro wuulo ní bèle+.9 Ezipiti kùlo yo, Yewe nyɛ́nì fìɛlɛ kpíʔile nɛ́ kakpoliyo ní yeli sunʔɔmɔ nī bè,Farawɔn nɛ̄ wè nɛ́ wi baakuɔlɔ pe mìɛni ní bèle+.10 Wire wi 'kùlogolo nìʔɛgɛlɛ kpúɔn gèlenɛ́ kùlofɔlilɔ kpúu bèle, bàli pe 'puu ŋɔri ní dè+.11 Peli pe 'puu Sikɔn, Amɔriyé kùlofɔli wè,nɛ́ Ɔgi ní wè, Basan kùlofɔli wè,nɛ́ Kanaa kùlofɔlilɔ pe mìɛni ní bèle+.12 A wi 'pe dàʔala kɛn gèle kɔrigɔ wi siɛnnɛ mɛ́ bèle,Isirayɛliyé bèle,kire ga buu ke‑ kò pe wuʔulo.13 Yewe yo, muɔ míʔɛ kiī baa súuri lɛ̀lɛ ó lɛ̀lɛ nī !Yewe, siɛnnɛ pe béri sɔ̀ngí de taʔa nɛ́ muɔ míɛkpuʔɔ ní gèkɛ̀ngɛlɛ ke mìɛni nī.14 Yewe nɛ̂ tànʔa kɛn wi siɛnnɛ mɛ́ bèle,wiī nyinidaaguugofɔli wi baakuɔlɔ mɛ́ bèle+.15 Kùlogolo ke yasunro dè,pe 'ti kpíʔile nɛ́ walifiiwe ní wè nɛ́ tiɛ ní wī,siɛn kɔli yakpiʔilide dī+.16 Nyuɔyɔ yē ti nɛ̄, ti sí wè gbɛ̀ni nyuʔ;nyapigele yē ti nɛ̄, ti sí wè nɛ nyaʔaʔ;17 ngbúʔulo yē ti nɛ̄, nɛ̀ ki yaʔa ti wè gbɛ̀ni lúruʔ;ŋɔ́nɔ yafiɛn wè yigi ti nyuɔ nī gèʔ !18 Bàli pe ti kpínʔini dè, nɛ́ bàli mìɛni pe pe sɔ̀ngirɔ tari dè ti nɛ̄ dè,piyē bɛ̀ ti tíɛlɛ.19 Isirayɛli siɛnnɛ yo, yeri Yewe kpóri wè !Yeli bèle kacuɔnrilɔ bèle, Arawɔn siimɛ bè, yeri Yewe kpóri wè !20 Yeli bèle Levii siimɛ nī bè, yeri Yewe kpóri wè !Yeli bálì ye fìʔɛ́ Yewe nɛ̄ wè, yeri Yewe kpóri wè !21 Yewe wi 'yɛli nɛ́ gbùʔɔrilɔ ní, bè ki líɛ baa Siyɔn nyagurugo nɛ̄ gè,Yewe ŋáà wī kòriwo Zerizalɛmi kàʔa nī gè.Ye- Yewe gbùʔɔrɔ wè !
         
            
               	Wéli baa Yir 19.5; Fàn 7.6-7; 10.15.

               	Wéli baa Yir 12.12,29. Koliyo 8-11 wuʔu nī gè, kiī nɛ nyu kakpoliyo nyáà Yewe 'kpíʔile bè wi siɛnnɛ suɔ
                     bèle.

               	Wéli baa Yir 7–14; Fàn 6.22.

               	Koliyo 10-12 tiʔɛ nī gè, wéli baa 136.17-22.

               	Wéli baa Tɔ́r 21.21-35.

               	Wéli baa Fàn 32.36.

               	Koliyo 15-18 tiʔɛ nī gè, wéli baa 115.4-8; Tìɛ 9.20.

            

         
      

   
      
         136
Yewe bànguɔ dɛ́nigɛ kiī baa súuri lɛ̀lɛ ó lɛ̀lɛ nī !1361 Yeri Yewe síɛri wè, nɛ́ ki cɛ́n wi nyɛ́nì nyuɔ,nɛ́ ki cɛ́n wi bànguɔ dɛ́nigɛ kiī baa súuri+ !2 Yeri wi síɛri, wire ŋáà wi 'kpúʔɔ nɛ̀ tóri kulocɛlɛlɛ pe mìɛni nɛ̄ bèle,nɛ́ ki cɛ́n wi bànguɔ dɛ́nigɛ kiī baa súuri !3 Yeri wi síɛri, wire ŋáà wi 'kpúʔɔ nɛ̀ tóri kàfɔlilɔ pe mìɛni nɛ̄ bèle,nɛ́ ki cɛ́n wi bànguɔ dɛ́nigɛ kiī baa súuri !4 Wire nigbe wi funwuɔrɔ kakpoliyo kpínʔini yè,nɛ́ ki cɛ́n wi bànguɔ dɛ́nigɛ kiī baa súuri !5 Wire wi 'nyìʔɛnɛ faan lè nɛ́ wi sícilige ní gè+,nɛ́ ki cɛ́n wi bànguɔ dɛ́nigɛ kiī baa súuri !6 Wire wi 'dàala faan lè nɛ̀ taʔa luʔɔ naamɛ gè+,nɛ́ ki cɛ́n wi bànguɔ dɛ́nigɛ kiī baa súuri !7 Wire wi 'kpìɛnmɛcaan yakpoliyo faan yè+,nɛ́ ki cɛ́n wi bànguɔ dɛ́nigɛ kiī baa súuri !8 Wi 'cɛngɛ faan gè gàa ki cɛnyɛ kàrigí yè,nɛ́ ki cɛ́n wi bànguɔ dɛ́nigɛ kiī baa súuri !9 Wi 'yege nɛ́ ŋɔgɔlɔ faan gèle gàli ke pìliye kàrigí yè,nɛ́ ki cɛ́n wi bànguɔ dɛ́nigɛ kiī baa súuri !10 Wire wi 'Ezipiti kùlo jaafɔpelile kpúɔn bèle nɛ̀ kpúu+,nɛ́ ki cɛ́n wi bànguɔ dɛ́nigɛ kiī baa súuri !11 A wi 'Isirayɛliyé siɛnnɛ yige bèle pe sunʔɔmɔ nī bè+,nɛ́ ki cɛ́n wi bànguɔ dɛ́nigɛ kiī baa súuri !12 Wi 'wi ŋɔri kɔli 'sáʔa gè nɛ̀ pe yige wi fànʔa ní gè+,nɛ́ ki cɛ́n wi bànguɔ dɛ́nigɛ kiī baa súuri !13 Wi 'Nyàʔanivɛgɛ Tiire kuʔɔjii ceri wè tiɛyɛ siin,nɛ́ ki cɛ́n wi bànguɔ dɛ́nigɛ kiī baa súuri !14 A wi 'Isirayɛli siɛnnɛ jeli bèle ki sunʔɔmɔ nī bè,nɛ́ ki cɛ́n wi bànguɔ dɛ́nigɛ kiī baa súuri !15 Nɛ́ sí Farawɔn nɛ́ wi kapiɛngbuɔnnɔ wáa bèle Nyàʔanivɛgɛ Tiire kuʔɔjii nī wè,nɛ́ ki cɛ́n wi bànguɔ dɛ́nigɛ kiī baa súuri !16 Wi 'wi siɛnnɛ pe yiʔɛ kíni waama kùlo nī lè+,nɛ́ ki cɛ́n wi bànguɔ dɛ́nigɛ kiī baa súuri !17 Wi 'kùlofɔgbolilo kpúɔn bèle nɛ̀ pe jáa+,nɛ́ ki cɛ́n wi bànguɔ dɛ́nigɛ kiī baa súuri !18 Wi 'kùlofɔlilɔ kpúu, bàli pe 'puu nɛ́ ŋɔri ní dè,nɛ́ ki cɛ́n wi bànguɔ dɛ́nigɛ kiī baa súuri:19 Sikɔn wè, Amɔriyé kùlofɔli wè+,nɛ́ ki cɛ́n wi bànguɔ dɛ́nigɛ kiī baa súuri,20 nɛ́ Ɔgi ní wè, Basan kùlofɔli wè+,nɛ́ ki cɛ́n wi bànguɔ dɛ́nigɛ kiī baa súuri !21 A wi 'pe dàala kɛn lè wi siɛnnɛ mɛ́ bèle kɔrigɔ,nɛ́ ki cɛ́n wi bànguɔ dɛ́nigɛ kiī baa súuri !22 Wi 'ni kɛn wi baakuɔwɔ Isirayɛli mɛ́ wè kɔrigɔ,nɛ́ ki cɛ́n wi bànguɔ dɛ́nigɛ kiī baa súuri !23 Wi yé sɔ̀ngi nɛ̀ taa nɛ́ weli ní bà weli 'puu weli màama lɛ̀lɛ nī lè,nɛ́ ki cɛ́n wi bànguɔ dɛ́nigɛ kiī baa súuri !24 Wire wi 'wéli píle nɛ̀ suɔ weli parifɔlilɔ mɛ́ bèle,nɛ́ ki cɛ́n wi bànguɔ dɛ́nigɛ kiī baa súuri !25 Wi nɛ̂ yaliire kɛn siɛnnɛ nɛ́ yawiire ti mìɛni mɛ́ dè+,nɛ́ ki cɛ́n wi bànguɔ dɛ́nigɛ kiī baa súuri !26 Yeri nyìʔɛnɛ Kulocɛliɛ síɛri wè,nɛ́ ki cɛ́n wi bànguɔ dɛ́nigɛ kiī baa súuri !
         
            
               	Wéli baa 100.5; 106.1; 107.1; 118.1,29; Kaj1 16.34; Kaj2 5.13; 7.3; Ɛsid 3.11; Zer 33.11.

               	Wéli baa Sél 1.1,6-8.

               	Wéli baa Sél 1.2,9-10; Ŋún 24.2.

               	Koliyo 7-9 tiʔɛ nī gè, wéli baa Sél 1.14-18.

               	Wéli baa Yir 12.29.

               	Wéli baa Yir 12.51.

               	Koliyo 12-15 tiʔɛ nī gè, wéli baa Yir 14.15-29.

               	Wéli baa Fàn 8.14-15.

               	Wéli baa 135.10-12.

               	Wéli baa Tɔ́r 21.21-30.

               	Wéli baa Tɔ́r 21.31-35.

               	Wéli baa 104.27-28.

Weli sǐ ga tíi fìʔɛ bè nyaa nɛ́ Zerizalɛmi wuʔu ní gèʔ !1371 Baa Babilɔni kùlo lakoliyo táanni yè,weli yé tɛ́ni nɛ nyɛni níɛ sɔ̀ngí Siyɔn kàʔa wuʔu nɛ̄ gè.2 A weli 'weli gɔrilɔ tùɔn bèle tiiye lèye nɛ̄ yè lakoliyo táanni yè.3 Nɛ́ ki cɛ́n, kire tiʔɛ nī gè, weli còvɔlilɔ bèle,pe yé ki juu nɛ̀ gbɛ̀ngɛ weli mɛ́ nɛ́ jo weri ŋú,weli wuʔɔfɔlilɔ pe 'puu nɛ fundaanra ŋúnugo caa,a pe 'jo: «Ye‑ Siyɔn kàʔa ŋúnugo káà ŋú weli mɛ́ !»4 Mɛni sí weli bé gbɛ̀ jáa bè Yewe ŋúnugo ŋúnɛ̀ ki yaʔa weli yē nabɔnminɔ kùlo nī lè ?5 Zerizalɛmi kàʔa yo, a mi 'fìʔɛ nɛ́ muɔ ní wè,mi kàliige kɔli ki‑ mɔ̀nigɔ+ !6 Ki 'yɛli mi nyinɛ‑ ni tári mi ndɛbɛ nɛ̄ bèa mi sǐ sɔ̀ngi nɛ̀ taa nɛ́ muɔ ní wè Zerizalɛmiʔ,a mi sì muɔ kínige mi fundaanra ti mìɛni yiʔɛ mɛ́ gèʔ.7 Yewe yo, fǎga fìʔɛ nɛ́ dàa níEdɔmi siɛnnɛ pe yé juu dèʔcɛngɛ gíì pe 'Zerizalɛmi kàʔa líɛ gè, a pe 'jo:«Ye‑ ki cúʔɔ ye ki cɛrigɛ !Ye‑ ki cúʔɔ ye ki cɛrigɛ fúɔ bè sa nɔ̀ kàkpuɔnnɔ nɛ̄ bèle+ !»8 ʔé Babilɔni kàʔa gáà ki 'nyuɔ gè, a cɛ̀ri sìʔɛrɛ muɔ bé cúʔɔ !Ŋàa wi bé kapiʔi fuʔɔ tɔ́n gè muɔ mɛ́ wè+ gàa muɔ 'kpíʔile weli nɛ̄ gè,wi wuʔu ki bé puu tànʔa !9 Ŋàa wi bé muɔ pìile cò bèle bè pe muʔɔrɔ kàdɛnigbaala nɛ̄ lè,wi wuʔu ki bé puu tànʔa+ !
         
            
               	Ki bé gbɛ̀ nyaa siɛnrɛ ti kɔri wi 'jo: mi kàliige kɔli ki- mɔ̀nigɔ gɔrikpunʔɔ nɛ̄ gè ! 

               	Gàa Edɔmi siɛnnɛ pe 'kpíʔile gè, wéli baa Ezek 35.12-14. Edɔmi wuulo pe tuuliʔɛ kire ki 'puu Ezawu wè, Yakuba luɔ wè, Yakuba ŋáà pe 'puu
                     nɛ yeri Isirayɛli wè.

               	Wéli baa Tìɛ 18.6.

               	Siɛnnɛ bálì pe lɛ̀lɛ nī lè, ki yé buu a pe 'kapiɛnnɛ kpúɔn lè nɛ̀ kàʔa líɛ gè, pe
                     nɛ̂ cé ki kàʔa pìile kpúu bèle, kire ga buu kàʔa ki fǎga ní faan bè yɛ̀ʔ. Wéli baa
                     Kùlo2 8.12; Eza 13.16; 63.1-4; Zer 49.7-22; Naw 3.10; Luk 19.43-44.

Mi nɛ Yewe kányiʔɛ kaala tòbiló lè1381 Dawuda wuʔu gī.Yewe yo, mi nɛ muɔ tòbiló nɛ́ mi fungo ki mìɛni ní;nyìʔɛnɛ fànʔafɔlilɔ+ yiʔɛ mɛ́ gè,m'béri muɔ gbùʔɔrɔ́ bèri ŋú nɛ́ yakpuɔnrɔ ní dè.2 Mi nɛ tun nɛ cúbulo muɔ Gbùʔɔrɔsaʔa wàlidɛngɛgɛ kɔli mɛ́ gè,mi nɛ muɔ míʔɛ kpóri gèmuɔ bànguɔ dɛ́nigɛ nɛ́ muɔ kányiʔɛ kaala wuʔu nɛ̄ gè.Nɛ́ ki cɛ́n muɔ nyɛ́nì muɔ míʔɛ kpúʔɔ gè nɛ́ muɔ siɛnrɛ sɔ́migɔ dè nɛ̀ forikire ga buu ti‑ tóri yɛrɛ ti mìɛni nɛ̄.3 Cɛngɛ gíì mi 'muɔ yeri wè, a muɔ 'lúʔu mi mɛ́,a muɔ 'nɛ̀zorilo kɛn mi mɛ́ nɛ̀ ŋɔri nyɔ́gɔ mi nī.4 Yewe yo, ‑ki yaʔa dàala kùlofɔlilɔ pe mìɛni de muɔ gbùʔɔrɔ́a pe 'muɔ nyasiɛnrɛ lúʔu dè !5 Dí pe sí de ŋú Yewe kakpiʔiligele wuʔu nɛ̄ gè,nɛ́ ki cɛ́n Yewe kpuɔmɔ pi nyɛ́nì niʔɛ !6 Yewe wiī naamɛ, nɛ̀ ki yaʔa wiī nɛ màamafɔlilɔ nyaʔa bèle;fungbuʔɔfɔlilɔ bèle, wiī nɛ pe nyaʔa liilige nɛ̀ pe cɛ́n.7 A mi yē fùrɔgɔ sunʔɔmɔ nī bè, muɔ nɛ̂ ki kpíʔile mi‑ kò sìi nɛ̄,muɔ nɛ̂ muɔ kɔli sáʔa gè nɛ̀ taʔa mi leguulo pe funyɛrigbuʔɔ nɛ̄ gè,á muɔ kàliige kɔli kiī nɛ mi suu.8 Yewe bé mi kele nyuɔ gèle bè fori+.Yewe yo, muɔ bànguɔ dɛ́nigɛ kiī baa súuri+ !Fǎga kàduʔu wáa muɔ siɛnnɛ mɛ́ bèle bàli muɔ faan bèleʔ !
         
            
               	Wéli baa 29.1kaliwɛgɛ ki táanmɛ gè.

               	Wéli baa Ŋún 57.3; Filip 1.6.

               	Wéli baa 106.1; 107.1; 110.5; 118.1; 136.1.

Yewe 'mi kɛnmɛ cɛ́n bè1391 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.Yewe yo, muɔ 'mi laamɛ siʔɛ bè nɛ̀ wéli, nɛ́ mi sɔ́migɔ nɛ̀ cɛ́n.2 Muɔ wè, muɔ 'ki cɛ́n lɛ̀lɛ líì nī mi nɛ̂ tɛ́ni wènɛ́ lɛ̀lɛ líì nī mi nɛ̂ yɛ̀ wè.A muɔ cɛ yē liʔi, muɔ nɛ mi sɔ̀ngirɔ cɛ́n dè.3 Muɔ nɛ̂ mi wéli a mi nɛ tári koligo nɛ̄ gè, nɛ́ míɛni a mi sìnɛ́ wè.Muɔ 'ki cɛ́n kele gálì ke mìɛni mi nɛ kpínʔini gèle.4 Cí ! Nyasiɛnkaanna niì cé fìɛ yiri mi nyuɔ nī gèʔnɛ̀ ki yaʔa, Yewe, a muɔ 'ni cɛ́n nɛ̀ kúɔ.5 Muɔ 'mi màʔa nɛ̀ suʔu yiʔɛ mɛ́ nɛ́ kàduʔu mɛ́,muɔ 'muɔ kɔli wúʔuro gè mi nɛ̄.6 Bɛ̀ muɔ 'mi sɔ́migɔ nɛ̀ cɛ́n mmɛ gè, a kire 'mi fungo wúɔ;kire sícilige gáà ki 'líili nɛ̀ tóri mi nɛ̄, miì gbɛ̀ ki cɛ́nʔ !7 Sé sí m'bé gbɛ̀ kɛ́ liilige muɔ Pìle nɛ̄ lè ?Sé m'bé gbɛ̀ fɛ̀ bè kɛ́ liilige muɔ yiʔɛ mɛ́ gè ?8 A mi 'tánʔa nyìʔɛnɛ nī lè, muɔ yē baa,a mi sí jíin kusiʔi nī gè, ki n'gɛ, muɔ yē baa.9 A mi cɛni yɛ̀ nɛ̀ fini nɛ̀ kɛ́ cɛngɛnyɛnifoligɔli mɛ́ gè,a mi cɛ́ni jo m'bé kɛ́ bè sa kò cɛngɛnyɛnijiingɔli mɛ́ gè,10 kire tiʔɛ nī gè muɔ kɔli ki nɛ̂ mi nàʔa,muɔ kàliige kɔli ki nɛ̂ mi cò.11 A mi sí ń'nɛ jo: «Kányiʔɛ nɛ̄, yebilige ki bé mi làrigɛ wè,»kire nɛ́ ki mìɛni ní pìlige ki nɛ̂ yiʔɛ nɛ̀ kò kpìɛnmɛnɛ̀ mi màʔa nɛ̀ suʔu.12 Muɔ mɛ́ wè, yebilige ki wè pìlige muɔ mɛ́ʔ,nɛ̀ pínɛ pìlige ki nɛ̂ puu bɛ̀ cɛnvunyiɛnɛ tíɛlɛ.Yebilige nɛ́ kpìɛnmɛ, piī numɔ muɔ mɛ́.13 Muɔ ma 'mi fungo faan gè,muɔ ma mi 'tìin mi yàa liyɛ nī yè.14 M'béri muɔ gbùʔɔrɔ́,nɛ́ ki cɛ́n muɔ 'mi sɔ́migɔ nɛ̀ faan a mi 'nyuɔ nɛ̀ tóri.Muɔ kakpiʔiligele kiyē funwuɔrɔ wuʔulo, mi 'ki sɔ́migɔ nɛ̀ cɛ́n.15 Mi céri tiì puu làridɛ muɔ yiʔɛ mɛ́ʔ lɛ̀lɛ líì nī muɔ 'mi kpíʔile tiɛlarigɛ nī gè,bà muɔ 'mi sɔ́migɔ nɛ̀ tìin dàala laamɛ nī bè+.16 Lɛ̀lɛ líì nī mi céri tiì cé fìɛ gbòbori dèʔ mi yàa liyɛ nī yè,muɔ nyapigele ke 'puu nɛ mi nyaʔa.Muɔ cé mi sìi cɛnyɛ sɛbɛ yè nɛ̀ kúɔmuɔ sɛbɛkuruwo nī wè,cɛnyɛ nyáà nyuɔ mi yé yɛli bè kúɔ yè,nɛ̀ ki yaʔa yire yàa fáala sì cé fìɛ puu bileʔ.17 ʔé Kulocɛliɛ, muɔ sɔ̀ngirɔ ti 'kpúʔɔ mi nɛ̄, ti cɛ́ngɛnmɛ piī gbɛ̀libɛ;ti mìɛni bìnɛ wi 'niʔɛ nɛ̀ tóri díɛ!18 Mɛni m'bé gbɛ̀ jáa bè muɔ sɔ̀ngirɔ tɔ́ri dè ?Ti 'niʔɛ nɛ́ tóri dàrimiʔɛ nɛ̄ gè !A mi 'ŋɔ́ni nɛ̀ yɛ̀ wè, mi nɛ ń'nɛ puu nɛ́ muɔ ní.19 ʔé Kulocɛliɛ ! A ki yē cɛni nyaa muɔ nɛ siɛnpiile peli kpúu bèle o !Bàli pe sìsiɛn ŋu gè, pe 'yɛli pe‑ líili mi nɛ̄ !20 Piyē nɛ muɔ wori nyu dè nɛ́ funbiʔi níníɛ muɔ míʔɛ yeri gè waʔanɛ !21 Yewe yo, kiì yɛli léʔ pe 'mi biɛn bàli muɔ 'biɛn bèle ?Pe fǎga mi biɛn léʔ bàli pe túngu nɛ́ muɔ ní wè ?22 Pe 'mi sɔ́migɔ nɛ̀ biɛn kányiʔɛ nɛ̄,pe nyɛ́nì kò mi tíimɛ leguulo.23 Kulocɛliɛ, ‑mi cɛli ma wéli, ma mi fungo cɛ́n gè !‑Mi siʔɛ ma wéli ma mi laabiɛnmɛ cɛ́n bè !24 ‑Ki wéli a ki yē mi yē kobiʔi nɛ̄ gè,ma mi yiʔɛ kíni gè bànguɔ koligo nī gè !
         
            
               	dàala laamɛ nī bè: Kire tiʔɛ ki nɛ nyu siimɛdɛngɛ wuʔu nɛ̄. Wéli baa koliyo 16.

Ma mi suɔ míɛcuʔɔgɔfɔlilɔ mɛ́ bèle !1401 Ŋúnuŋuminɔ yiɛginiwɛ wuʔu gī. Dawuda ŋúnudanʔa gī gàa pe ŋú nɛ́ yakpuɔnrɔ ní dè.2 Yewe yo, ma mi píle ma suɔ siɛnpiile mɛ́ bèle,ma mi suɔ fungbɛnyɛfɔlilɔ mɛ́ bèle !3 Piyē nɛ kapiʔi sɔ̀ngí gè nɛ̀ ki gbòbori pe funyɔ nī yè.Lɛ̀lɛ ó lɛ̀lɛ nī, piyē nɛ kapari kele kpínʔini gèle.4 Pe nɛ̂ pe nyigele 'juɔ gèle sífirigele bɛ̀ wɔ̀bugɔ woli tíɛlɛ;pe nyasɛnyɛ nī yè, wɔ̀mɔri suɔnrɔ ti yigi baa+. Ye‑ ŋɔ́ cɛ̀.5 Yewe yo, ‑mi wéli, ma mi suɔ siɛnpiile pe kiyɛ nī,ma mi líili fungbɛnyɛfɔlilɔ nɛ̄ bèle,peli bálì pe 'gbòbori nɛ̀ yaʔa bè mi cáan wè !6 Fungbuʔɔfɔlilɔ pe 'gáriyɛ pari mi yiʔɛ mɛ́ gè,nɛ́ pe màʔagɛlɛ nɛ́ jùɔlɔ cáan bèle mi koligo nī gè.Pe nyɛ́nì pɛngɛlɛ pari gèle mi yiʔɛ mɛ́ gè. Ye‑ ŋɔ́ cɛ̀.7 A mi sí ki juu Yewe mɛ́ nɛ́ jo, «Muɔ wī mi Kulocɛliɛ wè !Yewe yo, ma lúʔu mi mɛ́; mi nɛ muɔ fiɛn wī, ma nyinimɛ taa mi nɛ̄ !8 Yewe yo, mi Kàfɔli, muɔ yē ŋɔri ní, nɛ́ ní mi suɔfɔli.Muɔ 'kɔli wúʔuro gè mi nyùgo nɛ̄ gè kapiɛnnɛ cɛngɛ gè.9 Yewe yo, fǎga ki yaʔa gàa siɛnpiile pe caa gè, ki‑ kpíʔileʔ !Fǎga ki yaʔa pe nyuɔlere ti‑ foriʔkire ga buu pe‑ ŋɔri taaʔ !» Ye‑ ŋɔ́ cɛ̀.10 Bàli pe 'mi màʔa nɛ̀ suʔu bèle,ki 'yɛli pe kapiʔi gáà pe gbòborí mi kɔli mɛ́ gèki‑ koli tuu pe nyùyɔ nɛ̄ yè !11 Ki 'yɛli kàsunnɛganʔana ke‑ sùʔu bè wo pe nɛ̄ !Dí Kulocɛliɛ‑ pe wáa kàsun nī gè, nɛ́ kàwiʔi sícuugo nī gè,gàa nī piyě ní gbɛ̀ yiri wèʔ !12 Kiì yɛli míɛcuʔɔgɔfɔlilɔ pe ní puu bile kùlo nī lèʔ !Ki 'yɛli yawuʔɔ ki‑ taʔa fungbɛnyɛfɔlilɔ nɛ̄ bèle bè pe kpúɔn bè cáan !13 Mi 'ki cɛ́n Yewe nɛ kàyuʔu nyu gè nɛ́ sínmɛ ní fuunmɔfɔlilɔ mɛ́ bèle,wiī nɛ tànʔa kanʔa fɔ̀ngɔfɔlilɔ mɛ́ bèle+.14 Kányiʔɛ nɛ̄, siɛnsinminɛ pe béri muɔ míʔɛ gbùʔɔrɔ gè,funviiyefɔlilɔ pe bé tɛ́ni muɔ yiʔɛ mɛ́ gè.
         
            
               	Ki siɛnrɛ ti 'juu baa Wurɔ 3.13.

               	Wéli baa 82.3.

Yewe yo, -mi suɔ siɛnpiile mɛ́ bèle !1411 Dawuda ŋúnudanʔa gī gàa pe ŋú nɛ́ yakpuɔnrɔ ní dè.Yewe yo, je mi nɛ muɔ yeri wī, te báan fáari ma pa mi sáʔa !Ma líiye cáan mi yékpoli mɛ́ lè a mi nɛ muɔ yeri wè !2 Dí mi náarigɛ ki sí puu bɛ̀ wusuna+ tíɛlɛ ŋàa nɛ̄ muɔ 'fɔ̀li wè,mi kiyɛ yɛ̀gɛlɛ ni‑ puubɛ̀ cɛnguʔɔ táanni kakuɔrɔ yakɔnrɔ tíɛlɛ dè.3 Yewe yo, ma gàrifii le mi nyuɔ nɛ̄ gè,mari mi nyasɛnyɛ wéli yè.4 Fǎga ki yaʔa mi fungo ki- cɛ̀li kapiʔi kɔli mɛ́ gèʔ,bè kacuʔɔgɔlɔ kpíʔile kapiigbiʔilile sunʔɔmɔ nī bèʔ.‑Mi cò ma yérige mi fǎga pe yaliitaanra táà lìiʔ.5 ‑Ki yaʔa siɛnsinwɛ wi‑ mi kpúɔn, kire yē kacɛ̀nnɛ mi mɛ́;wi‑ mi sànʔa bɛ̀ ki bé puumajo wi 'sùnmɔ wo mi nyùgo nɛ̄ gè wī,bà mi sǐ cíi ki nɛ̄ʔ.Gìi sí gī baa gè, mi náarigɛ ki béri waa súurisiɛnpiile pe kapiigbiʔiligele kɔli mɛ́ gè.6 ‑Ki yaʔa pe- pe kàyuʔujuulo ŋɔrigɔ bèle wáanyagurukpaʔaligɛ jùlɔgɔ nī gè !Bà ki bé kpíʔile dí pe sí mi siɛnrɛ lúʔu dè,bè ki cɛ́n kányiʔɛ yē ti nī+.7 Majo bɛ̀ tàfaliwɛ cî nɛ dàala kpúɔn lè nɛ̀ celile,bɛ̀ weli kácere ti bága cɛrigɛ kusiʔi wìile nɛ̄ lè.8 Kire nɛ̄ mi 'mi yiʔɛ wáa gè muɔ kɔli mɛ́, Kàfɔli Yewe,mi nɛ làridiʔɛ caa muɔ nī.Fǎga mi sìi wáa wè bè yaʔa kùu mɛ́ wèʔ !9 ‑Mi suɔ pɛnnɛ mɛ́ lè nàa pe 'cáan mi yiʔɛ mɛ́ gè,nɛ́ kapiigbiʔilile pe gáriyɛ mɛ́ yè !10 ‑Ki yaʔa siɛnpiile bálì ‑pe cò pe tíimɛ gáriyɛ nɛ̄ yè,dí mi sí sùuri bè suɔ !
         
            
               	Wéli baa Tìɛ 5.8.

               	Koliyo 6-7 tiʔɛ nī gè, Eburu siɛnrɛ nī dè, siɛnrɛ dáà tiì fíligeʔ. Weli siɛnrɛ táà
                     yiʔɛ ti nī nɛ̀ yɛli nɛ́ Girɛki siɛnliɛrɛ ti sɛbɛgɛnnɛ ní lè.

Yewe, muɔ wī mi suɔdiʔɛ gè1421 Dawuda sícilimɛ ŋúnugo gī+. Bà wi 'puu nyaguruwiʔi nī gè+. Náarigɛ gī.2 Mi 'yékpogbuɔlɔ wáa lè Yewe mɛ́,mi 'Yewe fiɛn wè nɛ́ yékpogbuɔlɔ ní.3 Mi nɛ mi dìgire nyu dè nɛ tìí Yewe nɛ̄ wè,nɛ́ mi fùrɔgɔ wuʔu juu gè wi yiʔɛ mɛ́ gè.4 Bà mi céri ti mìɛni kùu mi nɛ̄ dè, muɔ ma 'mi koligo cɛ́n gè.Mi koligo nɛ̄ gè, pe 'pɛnnɛ pari mi nɛ̄.5 -Muɔ yiʔɛ wáa gè kàliige mɛ́+, ma wéli,siɛn wáà fáala wè tɔ́ri nɛ̀ mi níʔ.Làridiʔɛ ni wè mi mɛ́ʔ,siɛn wáà fáala wè nɛ sɔ̀ngí mi sìi wuʔu nɛ̄ gèʔ.6 Yewe yo, mi 'kòkuulo wáa muɔ kúrugu nɛ́ jo:«Muɔ wī mi làridiʔɛ gè,muɔ yē mi liɛlɛ siɛnwiile sunʔɔmɔ nī bè, dàala nɛ̄ lè.7 Ma líiye cáan m'mɛ́ a mi 'kòkuulo wáa lè,nɛ́ ki cɛ́n mi ŋɔri ti 'cɛ̀ri nɛ̀ tóri.‑Mi cò ma suɔ pe kiyɛ nī yè, bàli pe 'mi cìra wè !Nɛ̀ ki cɛ́n, pe ŋɔri ti nyɛ́nì niʔɛ mi nɛ̄.8 ‑Mi cò ma yige kasuu nī wè,kire ga buu mi de muɔ míʔɛ gbùʔɔrɔ́ gè !Bà siɛnsinminɛ pe bé pɛn bè pa mi màʔa bè suʔu,a muɔ kɛ́nì kacɛ̀ngɛ kpíʔile mi nɛ̄ wè.»
         
            
               	Ki kɔri wiì fílige nɛ̀ cɛ́nʔ. Wéli baa 32.1 kaliwɛgɛ ki táanmɛ gè.

               	Wéli baa Sam1 22.1-2; 24.1-9; Ŋún 57.1.

               	Peli mɛ́ bèle, kàliige kɔli mɛ́ gè, sáʔafɔli wi 'puu nɛ yéri baa. Wéli baa 16.8; 109.31; 110.5; 121.5.

Yewe yo, -mi suɔ mi leguulo mɛ́ bèle !1431 Dawuda ŋúnudanʔa gī gàa pe ŋú nɛ́ yakpuɔnrɔ ní dè.Yewe yo, ma mi náarigɛ lúʔu gè !Ma líiye cáan a mi nɛ muɔ fiɛn wè !Ma lúʔu mi mɛ́, muɔ kányiʔɛ nɛ́ muɔ sínmɛ pire kɛnmɛ nɛ̄ bè !2 Fǎga kàyuʔu juu mi nɛ̄ʔ,mi ŋáà wī muɔ baakuɔwɔ wèʔ,nɛ́ ki cɛ́n, siɛnwiiwe wáà fáala wè bileʔŋàa wi síngi muɔ yiʔɛ mɛ́ gèʔ+.3 Mi leguu wi 'taʔa mi kúrugu, wi 'mi cáan nɛ̀ pulɔgɔ dàala nɛ̄ lè,wi 'ki yaʔa a mi 'tɛ́ni yebiliwuɔlɔ nī lè,majo siɛnnɛ bálì pe 'tíi nɛ̀ kùu bèle.4 Mi fungo ki 'kùu mi nī, funwuɔrɔ yē mi nī.5 Mi nɛ sɔ̀ngí nɛ taʔa nɛ́ faʔa kɛnmɛ ní bè,níɛ koli nɛ sɔ̀ngí nɛ́ gàa ki mìɛni muɔ 'kpíʔile gè,mi nɛ nyu nɛ́ nìɛ ní muɔ kiyɛ kakpiʔiligele wuʔu nɛ̄ gè.6 Mi nɛ kiyɛ yɛ̀gí yè muɔ kɔli mɛ́ nɛ muɔ náari;muɔ láa yē mi nɛ̄ majo bɛ̀ luʔɔ laa cî puu dàawaʔala nɛ̄ lè+. Ye‑ ŋɔ́ cɛ̀.7 Yewe yo, ‑mi náarigɛ cò gè fáari !Mi fungo ki 'kùu mi nī !Fǎga muɔ yiʔɛ làrigɛ gè mi nɛ̄ʔ !Á kire bɛ̀ʔ gè, m'bé kò bɛ̀ bàli tíɛlɛ pe 'jíin nyɛgɛ nī gè.8 ‑Ki yaʔa sínbinimɛ táanni bèmi‑ ti lúʔu kɛnmɛ bíì nɛ̄ muɔ bànguɔ dɛ́nigɛ ki bé mi sáʔa gè !Nɛ́ ki cɛ́n mi nyɛ́nì mi sɔ̀ngirɔ taʔa dè muɔ nɛ̄.‑Ki yaʔa mi‑ koligo cɛ́n gè gàa nī m'béri tári gè !Nɛ́ ki cɛ́n mi 'mi fungo yiʔɛ gè muɔ kɔli mɛ́.9 Yewe yo, ‑mi píle ma suɔ mi leguulo mɛ́ bèle !Mi nyɛ́nì líʔire jó muɔ mɛ́.10 ‑Mi tɛnmɛ mi de muɔ nyɛ́ni kele forigi gèle,nɛ́ ki cɛ́n muɔ yē mi Kulocɛliɛ !Muɔ Pìle ni nyɛ́nì nyuɔ; ‑ni yaʔa ni‑ mi yiʔɛ kíni kozinʔɛ nī gè.11 Yewe yo, muɔ míʔɛ kire kɛnmɛ nɛ̄ bè,ma mi yaʔa mi‑ kò sìi nɛ̄ !Muɔ sínmɛ pire kɛnmɛ nɛ̄ bè,ma mi yige fùrɔgɔ gáà nī gè !12 Muɔ bànguɔ dɛ́nigɛ nī gè,ma mi leguulo cúʔɔ bèle ma yige baa !Ma pe kpúu péwu bìli pe mìɛni pe túngu nɛ́ mi ní bèle,bɛ̀ mi yē muɔ baakuɔwɔ wè.
         
            
               	Wéli baa Wurɔ 3.10,20; Gal 2.16.

               	Wéli baa 42.2-3.

Bàli mɛ́ Yewe yē Kulocɛliɛ wè, peli wuʔu kiī tànʔa !1441 Dawuda wuʔu gī.Kpuʔɔrɔ 'yɛli de tari Yewe nɛ̄ wè, mi kàdɛnigbaala lè+,wire ŋáà wi 'mi kiyɛ tɛnmɛ yè kapiɛnnɛ nɛ̄ lènɛ́ mi kabiʔɛlɛ ní gèle kàsii kpúɔngɛnmɛ nɛ̄ bè+.2 Wire wī mi Kulocɛliɛ ŋáà mi nyɛ́nì dɛ́ni wè+,wire wī mi làridiʔɛ lìrige nɛ́ ní mi líʔirejodiʔɛ gè,wire ŋáà wi 'mi píle nɛ̀ suɔ wè.Wiī mi timɔzigege; wire láara mi nɛ fé nɛ làrí;wire wi kùlogolo siɛnnɛ cɛ́rigi bèle mi mɛ́+.3 Yewe yo, ŋáa wī siɛn wè, dí muɔ de wi wéli wè,lewiile bèle, dí muɔ de sɔ̀ngí de taʔa nɛ́ pe ní+ ?4 Siɛn wiī bɛ̀ ŋɔ́nɔ tíɛlɛ;wi cɛnyɛ yiī bɛ̀ nyúmɔ tíɛlɛ bàa pi tóri bè+.5 Yewe yo, ma muɔ nyìʔɛnɛ múgu lè ma tìgi+,cò ma taa nyaguruyo nɛ̄ yè, yi de wírigi+.6 Ma kàsakpɛnigɛ nyíʔɛnimɛ tìrige bè, ma leguulo cɛrigɛ bèle !‑Muɔ ŋaaya ŋɔ yè ma pe cìra pe fɛ̀+ !7 Bè muɔ yaʔa nyìʔɛnɛ nī lè,‑muɔ kiyɛ sáʔa yè ma tìrige ma mi suɔ,ma mi cò ma yige lasicuuyo nī yè nɛ́ nabɔnminɔ pe kiyɛ nī yè+,8 bàli bīɛlɛ pe nyuɔyɔ yi káfinɛrɛ nyu dè,bàli piyē nɛ pe kàliige kiyɛ yɛ̀gí yèlɛ̀lɛ líì nī piyē nɛ kàlí bèri siɛnnɛ fáanni bèle+.9 Kulocɛliɛ yo, je m'béri ŋúnuvɔngɔ ŋú muɔ mɛ́,béri màʔagɛlɛ kiɛ bɔ̀licɛrigɛ kpúɔn gè muɔ mɛ́+.10 Muɔ ŋáà wī kùlofɔlilɔ pe suɔfɔli wè;muɔ ma 'muɔ baakuɔwɔ Dawuda suɔ wèkapiɛngbuɔn ŋɔsii mɛ́ wè ŋàa wi kùu kanʔa wè.11 Ma mi suɔ, ma mi cò ma yige nabɔnminɔ pe kiyɛ nī yè,bàli nyuɔyɔ yi káfinɛrɛ nyu dè,bàli piyē nɛ pe kàliige kiyɛ yɛ̀gí yèlɛ̀lɛ líì nī piyē nɛ kàlí bèri siɛnnɛ fáanni bèle+.12 Bà ki bé puu dí weli jaala bèle, pe nàgapunmɔ lɛ̀lɛ nī lè,pe bé puu bɛ̀ tiipunyɔ tíɛlɛ nyàa yi yɛ̀gí nɛ sìɛn yè.Weli pórilo pe bé puu bɛ̀ tiindugugolo tíɛlɛgàli pe 'tɛn gèle bè nàkpanʔa fèri gè.13 Weli síkaanya yi bé nyì yaliire ti mìɛni feliye nɛ̄,weli sìnbatoyo yi bé sii bè niʔɛ, nìʔɛboyo nìʔɛboyo, bè yi nàʔadiɛyɛ nyì yè.14 Weli nìɛyɛ yi bé kpólilo bè sùnmɔ le.Weli leguulo piyě gbɛ̀ jaa bè tuu weli nɛ̄bè weli cò fànʔa nɛ̄ bè kɛ́ nɛ́ weli níʔ+.Funwuɔrɔ kɔnrɔ sǐ ní wáa weli kàaya dàliyɛ nī yèʔ.15 Siɛnnɛ bálì mɛ́ ki kpínʔini mmɛ gè, peli wuʔu kiī tànʔa+ !Bàli mɛ́ Yewe yē pe Kulocɛliɛ wè, peli wuʔu kiī tànʔa+ !
         
            
               	Wéli baa 18.2.

               	Wéli baa 18.35.

               	Wéli baa 59.10,17.

               	Eburulo siɛnliɛrɛ ti ki 'juu nɛ́ jo: a wire wi 'mi siɛnnɛ tɛ́ngɛ bèle mi fànʔa laara gè. Sɛbɛcɛ́nminɛ pálì ti sɔ̀ngí nɛ́ jo dùʔɔ siɛnrɛ ti yé juu nɛ́ jo: kùlogolo siɛnnɛ,nɛ̀ ki yaʔa bàli pe 'siɛnrɛ fùgu dè nɛ̀ sɛbɛ dè, peli wáà wi 'ki sɛbɛ werige mmɛ gè,
                     a ki 'yiʔɛ nɛ̀ kò: mi siɛnnɛ.

               	Wéli baa 8.5.

               	Wéli baa 39.7; 102.12; 109.23.

               	Wéli baa 18.10.

               	Wéli baa 104.32.

               	Wéli baa 18.15.

               	Wéli baa 18.17-18.

               	Isirayɛliyé nī bèle, a siɛn wi yé je kàli wè, wi nɛ̂ kàliige kɔli yɛ̀gɛ gè. Wéli baa
                     Fàn 32.40.

               	Wéli baa 33.2-3.

               	Wéli baa 144.7-8.

               	Eburu siɛnrɛ nī dè náʔa gè, siɛnrɛ dáà tiì fíligeʔ.

               	Wéli baa Fàn 28.3-4; 33.29.

               	Wéli baa 33.12; 146.5.

Yewe wiī Kùlofɔli lɛ̀lɛ ó lɛ̀lɛ nī1451 Gbùʔɔrigɔ. Dawuda wuʔu gī+.M'béri muɔ kpóri, mi Kulocɛliɛ, mi Kùlofɔli !M'béri kpuʔɔrɔ tari muɔ míʔɛ nɛ̄ gè súuri lɛ̀lɛ ó lɛ̀lɛ nī.2 ʔaan, m'béri kpuʔɔrɔ tari muɔ nɛ̄ cɛngɛ ó cɛngɛ,m'béri muɔ míʔɛ gbùʔɔrɔ́ gè súuri kúɔmɔ fùn !3 Yewe wi 'kpúʔɔ, wi tɔ̀ni nɛ̀ yɛli nɛ́ gbùʔɔrilɔ ní;láʔala wè wi kpuɔmɔ nɛ̄ bèʔ.4 Ki 'yɛli kɛ̀ngɛlɛ ke mìɛni de muɔ kakpiʔiligele tòbiló gèle,kɛ̀ngɛlɛ gílì mɛ́ ke báan gèle.Peri muɔ ŋɔri kakpiʔiligele wuʔu nyu gè,5 nɛ́ muɔ kpuɔmɔ ní bè, bàa pi 'nyíʔɛnɛ nɛ̀ nyuɔ bè.Mi wè, m'béri sɔ̀ngí muɔ kakpoliyo wuʔu nɛ̄ gè.6 Pe béri muɔ kakpiʔiligele ke ŋɔri wuʔu nyu gèbɛ̀ kiyē bògaara wuʔulo gèle;m'béri muɔ kpuɔmɔ wuʔu jáari gè.7 Peri sɔ̀ngí de taʔa kɛnmɛ bíì nɛ̄ muɔ kacɛ̀ngbuʔɔ ki yē gè,peri fundaanra yékpuʔulo wáari bèri muɔ sínmɛ wuʔu ŋú gè.8 Yewe wè, wiī nɛ kpuʔɔrɔ kanʔa siɛnnɛ mɛ́ bèle, wiī nyinidaaguugofɔli.Wi fungo kiì yɛ̀ madɛniʔ, wi bànguɔ dɛ́nigɛ kiī kpuʔɔ+.9 Yewe wiī funjɛ̀ngɛfɔli siɛnnɛ pe mìɛni kɔli mɛ́ gè,wi nyinidaaguugo ki 'kpúʔɔ nɛ̀ sɛ́nì nɔ̀ wi yafaanra ti mìɛni nɛ̄.10 Yewe, siɛnnɛ nɛ́ yɛrɛ dáà muɔ 'faan dè, ti mìɛni 'yɛli ti de muɔ síɛri,dí muɔ siɛnnɛ bálì pe 'pìye puɔ muɔ nɛ̄ wè,peri kpuʔɔrɔ tari muɔ nɛ̄.11 Pe béri muɔ kùlofɔligɔ kpuɔmɔ wuʔu nyu gè,béri muɔ fànʔa wori nyu dè,12 kire ga buu lewiile pe‑ muɔ ŋɔri kakpiʔiligele cɛ́n gèlenɛ́ muɔ kùlofɔlimɔ pi kpuɔmɔ ní bè, bàa pi 'nyíʔɛnɛ bè.13 Muɔ kùlofɔlimɔ piī lɛ̀gɛlɛ ke mìɛni nī,muɔ kàfɔlimɔ piī kɛ̀ngɛlɛ ke mìɛni nī.[Yewe wiī nɛ wi nyafɛniyɛ fori yè,wiī nɛ kacɛ̀ngɛ kpínʔini wi kakpiʔiligele ke mìɛni nī+.]14 Bàli pe mìɛni pe tun bèle, Yewe wire wi pe yɛ̀gí nɛ yérigi,wi nɛ̂ pe sìɛn bàli mìɛni pe kùrú bèle.15 Siɛnnɛ nɛ́ yawiire ti mìɛni nɛ̂ ti yiɛyɛ le yè muɔ nīnɛ̂ ti sɔ̀ngirɔ taʔa dè muɔ nɛ̄;muɔ wī ma nyɛ́ni ti yaliire kanʔa dè ti mɛ́ làjɛnnɛ nī lè.16 Muɔ nɛ̂ muɔ kɔli sáʔa gè níɛ̀ pe tínnìɛ pe funzɔngirɔ fori dè bàli bīɛlɛ sìi nɛ̄ wè+.17 Yewe wiī sínwɛ wi baara ti mìɛni kúɔgɛnmɛ nī bè,nɛ́ ní funjɛ̀ngɛfɔli wi kakpiʔiligele ke mìɛni nī.18 Yewe wi nyɛ́nì kpɔni bàli pe mìɛni nɛ̄ pe wi yeri bèle,bàli pe mìɛni pe funyɔ yi 'fílige yè á piyē nɛ wi yeri wè+.19 Wi nɛ̂ pe nyɛ́ni kele fori gèle, bàli pe wi fìʔɛ́ bèle,wi nɛ̂ pe kòkuʔulo lúʔu gèle níɛ̀ pe suɔ.20 Bìli woli ni 'kpúʔɔ wi mɛ́ lè, Yewe wi nɛ̂ pe mìɛni sɔ́migɔ nɛ̀ wéli,nɛ̀ ki yaʔa wi nɛ̂ siɛnpiile pe mìɛni cúʔɔ.21 Mi nyuɔ ki béri Yewe gbùʔɔrilɔ ŋú lè.Siɛnnɛ nɛ́ yawiire ti mìɛni ti de kpuʔɔrɔ tari wi tiɛlɛfun míʔɛ nɛ̄ gè,lɛ̀lɛ ó lɛ̀lɛ nī súuri !
         
            
               	Ŋúnugo gáà ki siɛnkanʔana gboli ó gboli niī nɛ séligi nɛ́ sɛbɛkaanna láà ní; gàli
                     ke 'taanni sɛbɛkanʔana ó sɛbɛkanʔana ke taanni kìye táanni nɛ̀ yɛli nɛ́ Eburulo alifabe
                     ní wè (wéli baa 9.1 kaliwɛgɛ ki táanmɛ gè). Ŋúnuyɔ nyáà yī kire felige, yire yī: 9,25,34,37,111,112,119,145;
                     Kàs 31.10-31; Lam 1-4; Nah 1.2-11.

               	Wéli baa 86.5,15; 103.8.

               	Eburu siɛnliɛrɛ sɛbɛ nī wè, ŋúnugo gáà ki siɛnkanʔana gboli ó gboli niī nɛ séligi
                     nɛ́ sɛbɛkaanna láà ní, nɛ̀ ki yaʔa gboli láà wè baaʔ nàa ni séligi nɛ́ nyasiɛnkaanna
                     «n» ní lèʔ. Girɛki nɛ́ sirii siɛnliɛrɛ dè, nɛ́ míɛni eburu siɛnliɛrɛ sɛbɛ wáà nigbe
                     ní, pe 'tiɛyɛ siinwuʔu gáà fàri gè baa, gàa ki 'nyasiɛnkaanna «n» nyɔ́gɔ lè baa.

               	Wéli baa 104.27-28.

               	Wéli baa 34.18; Fàn 4.7; Zan 4.23-24.

Yewe wī siɛnfurɔlɔ sáʔafɔli wè1461 Ye‑ Yewe gbùʔɔrɔ wè !Mi fungo, te Yewe gbùʔɔrɔ́ wè !2 Bè mi yaʔa sìi nɛ̄ wè, m'béri Yewe gbùʔɔrɔ́ wè.M'béri yakpuɔnrɔ kpúɔn dè mi Kulocɛliɛ mɛ́ wè mi sìi cɛnyɛ yi mìɛni nī.3 Ye fǎga yeli sɔ̀ngirɔ taʔa dè siɛnkpolilo nɛ̄ bèleʔ,nɛ́ lewiile nɛ̄ bèle, bàli piyě gbɛ̀ siɛn suɔ wèʔ !4 A pe ŋɔ́zɛnnɛ ni kɛ́nì yiri pe nī bèle, a pe 'koli nɛ̀ jíin dàala nī lè,pe kele ke mìɛni nɛ̂ kúɔ nɛ̀ jíin baa nɛ́ pe ní.5 Ŋàa mɛ́ Yakuba Kulocɛliɛ wi yē sáʔafɔli wè,a wi 'wi sɔ̀ngirɔ taʔa dè Yewe wi Kulocɛliɛ nɛ̄ wè, wi wuʔu kiī tànʔa !6 Nɛ́ ki cɛ́n Yewe wi nyɛ́nì nyìʔɛnɛ nɛ́ dàala faan lè,nɛ́ kuʔɔjii ní wè, nɛ́ ti laamɛ yɛrɛ ti mìɛni ní dè+.Weli bé gbɛ̀ tɛ́ngɛ wi nɛ̄ lɛ̀lɛ ó lɛ̀lɛ nī.7 Wiī nɛ tànʔa kanʔa bàli mɛ́ siɛnnɛ 'pe wuʔɔ bèle,nɛ yaliire kanʔa bàli nɛ̄ fungo ki yē gè.Yewe nɛ̂ kasuulebile nyùʔɔdiriye celile yè.8 Yewe nɛ̂ fúɔnnɔ nyapigele múgu gèle+;bàli bīɛlɛ kùrulo bèle, Yewe nɛ̂ pe yɛ̀gɛ nɛ̀ pe sìɛn+.Siɛnsinminɛ pe 'Yewe dɛ́ni wè.9 Yewe nɛ̂ nabɔnminɔ wéli bèle,wi nɛ̂ círile nɛ́ lakicɛlilɛ sáʔa bèle+,nɛ̀ ki yaʔa wiī nɛ siɛnpiile koliyo córi yè.10 Yewe yē Kùlofɔli lɛ̀lɛ ó lɛ̀lɛ nī.Siyɔn kàʔa yo, wiī muɔ Kulocɛliɛ kɛ̀ngɛlɛ ke mìɛni nī !Ye- Yewe gbùʔɔrɔ wè !
         
            
               	Wéli baa Yir 20.11; Kakpi 4.24; 14.15; Tìɛ 10.6.

               	Wéli baa Mat 9.30; Zan 9.7.

               	Wéli baa 145.14.

               	Wéli baa Yir 22.20-22; Fàn 10.18.

Siɛnnɛ peri Yewe gbùʔɔrɔ́ wè !1471 Ye‑ Yewe gbùʔɔrɔ wè !Nɛ́ ki cɛ́n kiī tànʔa weri ŋú weri weli Kulocɛliɛ gbùʔɔrɔ́ wè,kiī pɔ́rigɔ siɛn de sɔ́migi de ŋú wi mɛ́.2 Yewe ń'nɛ koli nɛ Zerizalɛmi kàʔa faanri gè,nɛ́ siɛnnɛ bálì pe 'cò bèle, wi nɛ̂ pe pínɛ pìye nɛ̄ nɛ̀ pe kɔ́ri nɛ̀ pɛn+.3 Bàli pe funyɔ yi 'cúʔɔ yè, wi nɛ̂ pe funyɔ nyígi yè,níɛ̀ pe funbiɛnrɛ nɔmiyɔ jíge yè+.4 Wi nɛ̂ ŋɔgɔlɔ tɔ́ri gèle níɛ̀ míɛyɛ le ke mìɛni nɛ̄+.5 Weli Kàfɔli wi 'kpúʔɔ, wi ŋɔri ti 'niʔɛ,wi sícilimɛ piī kúɔmɔ fùn.6 Siɛnnɛ bálì ní pe wè tɔ́ri bèleʔ, Yewe wi nɛ̂ pe yɛ̀gɛ,níɛ̀ siɛnpiile máama bèle fúɔ dàala nɛ̄ lè+.7 Yeri kacɛ̀ngɛ síɛrilɛ ŋúnuyɔ ŋú Yewe mɛ́ wè,yeri gɔripile kpúɔn lè weli Kulocɛliɛ mɛ́ wè !8 Wi nɛ̂ nyìʔɛnɛ tɔ́n lè nɛ́ kàsadibarɛ ní dè,níɛ̀ kàsaʔa gbòbori gè ki nɛ̂ tuu dàala nɛ̄ lè,wi nɛ̂ nyàʔa fìin gè nyaguruyo nɛ̄ yè.9 Wi nɛ̂ yaliire kɛn yawiire mɛ́ dè,nɛ́ míɛni dìbawuɔlɔ pìile mɛ́ bèle a piyē nɛ nyɛni bèle.10 Sunʔɔ ki ŋɔri ti wè nɛ tɔ́ri Yewe wi nyaamɛ nɛ̄ʔ,kapiɛngbuɔnwɔ wi yaliiye lìriye yire bɛ̀ʔ wiī nɛ wéliʔ.11 Bàli pe fìʔɛ́ Yewe nɛ̄ wè, wi nɛ̂ fɔ̀li pe nɛ̄,ʔaan, bàli pe 'pe sɔ̀ngirɔ taʔa dè wi bànguɔ dɛ́nigɛ nɛ̄ gè+.12 Zerizalɛmi kàʔa yo, te Yewe tòbiló wè !Siyɔn kàʔa yo, yɛ̀ ma Kulocɛliɛ gbùʔɔrɔ wè !13 Nɛ́ ki cɛ́n wire wi nɛ̂ ŋɔri nyɔ́gɔ dèmuɔ kàʔa wìile kɔ̀riyɔ yi kpàteliye nī yè,wi nɛ̂ diba taʔa wè muɔ pìile nɛ̄ bèle muɔ kàʔa laamɛ nī bè.14 Wi nɛ̂ yanyige kɛn muɔ kùlo mɛ́ lè,wi nɛ̂ muɔ tín yaliicɛ̀nrɛ nɛ̄ dè.15 Wi nɛ̂ wi nyasiɛnrɛ tun dè dàala nɛ̄ lè;ti nɛ̂ fɛ̀ kpuʔɔ nɛ̀ nɔ̀.16 Wi nɛ̂ nɛ̀wirile+ tìrige lè nɛ̀ tiʔɛ fílige gè bɛ̀ sìnbasiire tíɛlɛ,wi nɛ̂ kámɛgɛ+ yɛ́ligɛ gè dàala nɛ̄ lè bɛ̀ cúnʔɔ tíɛlɛ.17 Wi nɛ̂ kàsasindari wáa dè bɛ̀ sìndɛnibiire tíɛlɛ;ŋáa wi bé gbɛ̀ yéri wiikunu nī wè, ŋàa wi yige wè ?18 Wi nɛ̂ wi siɛnrɛ juu dè nɛ̀ gbɛ̀ngɛ; ti mìɛni nɛ̂ nyɛgɛ+.Wi nɛ̂ wi káfaligɛ fiɛ gè; luɔyɔ yi nɛ̂ fúu.19 Wi nɛ̂ wi siɛnrɛ jáari dè Yakuba siimɛ nɛ̄ bè,wi fànʔa kele nɛ́ wi kàyuʔujuuro ní dè Isirayɛliyé mɛ́ bèle+.20 Wiì yé ki kpíʔile mmɛ gè nɛ́ kùlogolo gílì ní gèleʔ+,kire nɛ̄ ke siɛnnɛ piyè wi kàyuʔujuuro cɛ́n dèʔ.Ye- Yewe gbùʔɔrɔ wè !
         
            
               	Wéli baa Fàn 30.3; Eza 11.12; 27.13; 56.8; Ezek 39.28.

               	Wéli baa Ezek 34.16.

               	Wéli baa Eza 40.26.

               	Wéli baa 146.7; Sam1 2.7; Eza 40.29.

               	Wéli baa Ŋún 33.18.

               	nɛ̀wirile: Eburu siɛnrɛ nī dè náʔa gè, ti 'ki juu nɛ́ jo: «nɛzi,» wire wi wè náʔa weli kùlo nī
                     lèʔ.

               	kámɛgɛ: Eburu siɛnrɛ nī dè náʔa gè, ti 'ki juu nɛ́ jo: «givre». Wire wi wè náʔa weli kùlo nī lèʔ.

               	Wéli baa 33.9.

               	Wéli baa Fàn 33.2-4.

               	Wéli baa Fàn 4.32-34.

Dàala nɛ́ nyìʔɛnɛ, yeri Yewe gbùʔɔrɔ́ wè!1481 Ye‑ Yewe gbùʔɔrɔ wè !Ye‑ Yewe gbùʔɔrɔ wè, bè ki líɛ baa nyìʔɛnɛ nī lè !Nyìʔɛnɛ tiɛliiliye nī yè, ye‑ wi gbùʔɔrɔ+ !2 Yeli ye mìɛni bàli bīɛlɛ nyìʔɛnɛ tundunminɔ bèle, ye‑ wi gbùʔɔrɔ !Yeli ye mìɛni bàli bīɛlɛ nyìʔɛnɛ kapiɛngbuɔnnɔ bèle+,ye‑ wi gbùʔɔrɔ !3 Cɛngɛ nɛ́ yege ní gè, ti‑ wi gbùʔɔrɔ !Ŋɔgɔlɔ gálì ke mìɛni ke nyíʔɛnɛ gèle, ke‑ wi gbùʔɔrɔ !4 Nyìʔɛnɛ tiɛliiliye wómiwomi yè, yi‑ wi gbùʔɔrɔ,nɛ́ míɛni luɔrɔ dáà dī nyìʔɛnɛ naamɛ gè+.5 Tire 'yɛli de Yewe gbùʔɔrɔ́ wè,nɛ́ ki cɛ́n wire wi 'ki juu nɛ̀ gbɛ̀ngɛ á ti 'faan+.6 Wire wi 'ti tɛ́ngɛ ti tiɛyɛ nī yè lɛ̀lɛ ó lɛ̀lɛ nī,fànʔa kaala náà wi 'taʔa ti nɛ̄ dè, niǐ gbɛ̀ cúʔɔʔ.7 Yeli bálì bīɛlɛ dàala nɛ̄ lè, ye‑ Yewe gbùʔɔrɔ wè !Luɔyɔ yawiikpoliyo yè, nɛ́ míɛni luɔyɔ sícuuyo ní yè+,8 kàsakpɛnigɛ kàsun nɛ́ kàsasindari,nɛ́ nɛ̀wirile+ nɛ́ kàsadɛnyɛ,káfaligbuʔɔ gáà ki Yewe siɛnrɛ lúru dè,9 nyaguruyo nɛ́ nyaguruyɛliyɛ yi mìɛni,tiiye nyáà yi sɛngi yè nɛ́ sɛdiri tiikpaʔaliyɛ yi mìɛni ní yè+,10 nɛ́ nyàʔayɛrɛ nɛ́ yajuuro ti mìɛni ní+,yafulolido nɛ́ sínjari ní dè+,11 duniya kùlofɔlilɔ nɛ́ kùlogolo siɛnfeliye yi mìɛni ní yè,siɛnkpolilo nɛ́ kàyuʔujuufɔlilɔ pe mìɛni ní bèle duniya nī wè,12 nàgapunminɔ nɛ́ sinborilo míɛni ní bèle,liɛlɛ nɛ́ pìile ní bèle,13 ye mìɛni yeri Yewe míʔɛ gbùʔɔrɔ́ gè !Nɛ́ ki cɛ́n wire nigbe míʔɛ ki 'kpúʔɔ,wi kpuɔmɔ pi 'dàala nɛ́ nyìʔɛnɛ nyì lè.14 Wire wi nyɛ́nì wi siɛnnɛ nyùgo yɛ̀gɛ gè nɛ́ ŋɔri kɛn pe mɛ́,nɛ́ ki kpíʔile wi siɛnnɛ bálì pe 'pìye puɔ wi nɛ̄ wè,pe mìɛni pe 'kpuʔɔrɔ taa,Isirayɛli siɛnnɛ peli bīɛlɛ, bàli pe 'kpɔni wi nɛ̄ wè+.Ye- Yewe gbùʔɔrɔ wè !
         
            
               	Wéli baa Mat 21.9.

               	nyìʔɛnɛ kapiɛngbuɔnnɔ: Pe míɛni yē nyìʔɛnɛ tundunminɔ bèle. Wéli baa 103.21.

               	Wéli baa Sél 1.6-8.

               	Wéli baa 33.6,9.

               	Wéli baa Sél 1.21; Ŋún 74.13.

               	Eburu siɛnrɛ ti 'ki juu nɛ́ jo: «nɛzi». Wire wi wè náʔa weli kùlo nī lèʔ.

               	Wéli baa Sél 1.11.

               	Wéli baa Sél 1.24.

               	Wéli baa Sél 1.20-21.

               	Wéli baa Fàn 4.7.

Tɛ́ngɛlɛ siɛnnɛ yo, yeri ŋú kùlogolo ke mìɛni Kàfɔli mɛ́ wè !1491 Ye‑ Yewe gbùʔɔrɔ wè !Yeri ŋúnuvɔngɔ ŋú Yewe mɛ́ wè !Yeli bálì ye 'yìye puɔ wi nɛ̄ wè,yeri gbùʔɔrɔ ŋúnugo ŋú wi mɛ́ yeli gbúʔurulo nī lè !2 Isirayɛli siɛnnɛ peri fundaanra kpínʔini pe Faanfɔli wi kɛnmɛ nɛ̄ !Siyɔn kàʔa siɛnnɛ peri muguri pe Kùlofɔli wi kɛnmɛ nɛ̄ !3 Peri yúu peri wi míʔɛ gbùʔɔrɔ́ gè;peri ŋú wi mɛ́ béri pìnbile kpúɔn lè nɛ́ gɔri ní wè.4 Nɛ́ ki cɛ́n Yewe nɛ tɔ́ri nɛ́ wi siɛnnɛ ní bèle;Siɛnnɛ bálì ní pe wè tɔ́ri bèleʔ, wi nɛ̂ pe suɔ bè pe kpúʔɔ.5 Siɛnnɛ bálì pe 'pìye puɔ Yewe nɛ̄ wè,ki 'yɛli pe‑ puu fundaanra nɛ̄kire kpuʔɔrɔ dáà tire kɛnmɛ nɛ̄ !Peri fundaanra yékpuʔulo wáari gèle pe sínɛdiɛyɛ nī yè,6 pe nyuɔyɔ yi sí de Yewe gbùʔɔrɔ́,dí nyuɔyɔ siin ŋɔnɔ ni‑ sí puu pe kiyɛ nī yè+,7 kire ga buu bè fuʔɔ tɔ́n gè kùlogolo kálì mɛ́,bé sí wuʔɔgɔ taʔa kùlogolo siɛnfeliye nɛ̄ yè.8 Pe bé pe kùlofɔlilɔ cò bèle bè puɔ nɛ́ nyùʔɔdiriye ní yè,bé kpàʔaliyɛ le siɛnkpolilo pe tɔliyɔ nɛ̄ yè,9 bé kàyuʔu cáan pe nɛ̄ gàa Kulocɛliɛ yé sɛbɛ gè.Siɛnnɛ bálì pe 'pìye puɔ Yewe nɛ̄ wè, tire bé puu kpuʔɔrɔ pe mìɛni mɛ́.Ye- Yewe gbùʔɔrɔ wè !
         
            
               	Wéli baa Eb 4.12; Tìɛ 1.16; 2.12.

Yeri Yewe gbùʔɔrɔ́ nɛ́ yakpuɔnrɔ ní !1501 Ye‑ Yewegbùʔɔrɔ wè !Yeri Kulocɛliɛ gbùʔɔrɔ́ wisaawalidɛngɛgɛ nī gè !Yeri wi gbùʔɔrɔ́ nyìʔɛnɛ nī lè,bàa wi ŋɔri ti tìi tìí dè.2 Yeri wi gbùʔɔrɔ́ wi kakpoliyokɛnmɛ nɛ̄ bè !Yeri wi gbùʔɔrɔ́ wi kpuɔmɔkɛnmɛ nɛ̄ bèbàa pi 'kpúʔɔ nɛ̀ tóri bè !3 Yeri wi gbùʔɔrɔ́ yeri sìnbanyɛgɛwíi gè+ !Yeri wi gbùʔɔrɔ́ nɛ́ màʔagɛlɛbɔ̀licɛrigɛ ní gè,nɛ́ gɔri ní wè !4 Yeri wi gbùʔɔrɔ́ nɛ́ pìnbile ní lè,nɛ́ yuɔrɔ ní dè !Yeri wi gbùʔɔrɔ́ nɛ́ màʔagɛlɛ yakpuɔnrɔ ní dè, nɛ́ maana ní lè !5 Yeri wi gbùʔɔrɔ́ nɛ́ kányiɛrɛ yakpuɔnrɔ ní dèdàa ti sɔ́migi nɛ tùngú dè !Yeri wi gbùʔɔrɔ́ nɛ́ kányiɛrɛ yakpuɔnrɔ ní dèdáà ti cî nɛ tùngú kpuʔɔ dè+ !6 Yɛgɛ ó yɛgɛ ki ŋɔ́gi gè, kiri Yewe gbùʔɔrɔ́ wè !Ye- Yewe gbùʔɔrɔ wè !
         
            
               	Wéli baa 98.6 kaliwɛgɛ ki táanmɛ gè.

               	Wéli baa Sam1 18.6; Sam2 6.5; Kaj1 13.8; 15.16; 16.5; 25.1,6; Kaj2 5.12; 29.25; Ɛsid 3.10.

ZEZI WI TUULIƐYƐ YE NƐ WI SIILE WORI NI DE(1.1–2.23)Zezi tobilo tùlugo wuulo bèle(Luk 3.23-38)11 Sɛbɛ ŋáà wi nyɛ́ni Kulocɛliɛ Siɛnnyiɛnɛgɔnwɔ Zezi tobilo tùlugo wuulo tìí bèle, Zezi wè Dawuda Jaa wè, nɛ ní Birayima Jaa wè, wi siɛnrɛ ti n'dɛ.2 Birayima 'Siaga sii; a Siaga yɛ̀ nɛ̀ Yakuba sii; a Yakuba 'yɛ̀ nɛ̀ Zuda sii, nɛ̀ ní nɛ̀ wi cɔninɔ sii; 3 a Zuda 'yɛ̀ nɛ̀ Perɛzi sii wire nɛ́ Zera, Tamari nɛ̄ wi cé pe sii. A Perɛzi 'yɛ̀ nɛ̀
         Ezurɔn sii; a Ezurɔn 'yɛ̀ nɛ̀ Arami sii.4 A Arami 'yɛ̀ nɛ̀ Aminadabi sii; a Aminadabi 'yɛ̀ nɛ̀ Nasɔn sii; a Nasɔn 'yɛ̀ nɛ̀ Salimɔni
         sii; 5 a Salimɔni 'yɛ̀ nɛ̀ Bowozi sii, Arayabi nɛ̄ wi cé wi sii; a Bowozi 'yɛ̀ nɛ̀ Wobɛdi
         sii, Wuruti nɛ̄ wi cé wi sii; a Wobɛdi 'yɛ̀ nɛ̀ Yese sii; 6 a Yese 'yɛ̀ nɛ̀ Dawuda sii. Dawuda wire wi 'puu Isirayɛli kùlofɔli wè.Kùlofɔli Dawuda wi 'yɛ̀ nɛ̀ Sulomani sii, Uriyu cuɔ nɛ̄ wi cé wi sii. 7 A Sulomani 'yɛ̀ nɛ̀ Worobowami sii; a Worobowami 'yɛ̀ nɛ̀ Abiya sii; a Abiya 'yɛ̀ nɛ̀ Asafi sii; 8 a Asafi 'yɛ̀ nɛ̀ Yosafati sii; a Yosafati 'yɛ̀ nɛ̀ Yorami sii; a Yorami 'yɛ̀ nɛ̀ Woziyasi
         sii; 9 a Woziyasi 'yɛ̀ nɛ̀ Yowatami sii; a Yowatami 'yɛ̀ nɛ̀ Akazi sii; a Akazi 'yɛ̀ nɛ̀
         Ɛzekiyasi sii; 10 a Ɛzekiyasi 'yɛ̀ nɛ̀ Manase sii; a Manase 'yɛ̀ nɛ̀ Amɔsi sii; a Amɔsi 'yɛ̀ nɛ̀ Yosiyasi
         sii; 11 a Yosiyasi 'yɛ̀ nɛ̀ Yɛkoniyasi sii, nɛ̀ wi cɔninɔ sii, pe ní nɛ tíin baa parituɔrɔ
         nī dè Babilɔni kùlo mɛ́ lè.12 Bà parituɔrɔ ti yé kɛ́nì jáa wè á pe 'yiri Babilɔni kùlo nī lè, a Yɛkoniyasi 'Salatiɛli
         sii; a Salatiɛli 'yɛ̀ nɛ̀ Zorobabɛli sii; 13 a Zorobabɛli 'yɛ̀ nɛ̀ Abiwudi sii; a Abiwudi 'yɛ̀ nɛ̀ Eliyakiimi sii; a Eliyakiimi
         'yɛ̀ nɛ̀ Azɔri sii; 14 a Azɔri 'yɛ̀ nɛ̀ Sadɔki sii; a Sadɔki 'yɛ̀ nɛ̀ Akiimi sii; a Akiimi 'yɛ̀ nɛ̀ Eliwudi
         sii;15 a Eliwudi 'yɛ̀ nɛ̀ Eleyazari sii; a Eleyazari 'yɛ̀ nɛ̀ Matan sii; a Matan 'yɛ̀ nɛ̀
         Yakuba sii; 16 a Yakuba 'yɛ̀ nɛ̀ Yusufu sii, Maari pɔli wè; kire Maari wire wi yé kɛ́nì pɛ́nì Zezi sii wè ŋàa pe yeri Kirisi wè, Kulocɛliɛ Siɛnnyiɛnɛgɔnwɔ wè.17 Kɛ̀ngɛlɛ gálì ke mìɛni ke 'tìɛ nɛ̀ kɛ́ gàli gèle, nɛ̀ ki séli Birayima nɛ̄ wè nɛ̀
         sɛ́nì láʔa Dawuda nɛ̄ wè, a ke 'nyì kɛ̀ngɛlɛ kiɛ nɛ́ sicɛri. Bè ní ki líɛ Dawuda nɛ̄
         wè bè sa láʔa parituɔrɔ lɛ̀lɛ nɛ̄ lè Babilɔni kùlo nī lè, a keli 'nyì kɛ̀ngɛlɛ kiɛ
         nɛ́ sicɛri kálì. Bè sí ki líɛ lɛ̀lɛ níì nī parituɔrɔ ti cé jáa Babilɔni kùlo nī lè
         bè sa láʔa Kulocɛliɛ Siɛnnyiɛnɛgɔnwɔ nɛ̄ wè, a kire 'nyì kɛ̀ngɛlɛ kiɛ nɛ́ sicɛri.Zezi siile siɛnrɛ dè(Luk 2.1-7)18 Mɛni Kulocɛliɛ Siɛnnyiɛnɛgɔnwɔ wi 'sii nɛ̀ síɛ wè, Zezi wè, ki kɛnmɛ m'bɛ: Wi yàa wè Maari wè, Yusufu cé wi kɔ̀n kɔnimɔ nɛ̄. Nɛ̀ ki yaʔa Yusufu wiì cé fìɛ Maari cɛ́n wèʔ cɛliwɛ wè, a
         pe kɛ́nì Maari nyaa wè nɛ́ laala ní; Kulocɛliɛ Pìle lire fànʔa nɛ̄ kire cé kpíʔile. 19 Kire tiʔɛ gáà nī gè, Yusufu wè, bɛ̀ sí wi 'puu siɛnsinwɛ wè wiì puu nɛ caa bè Maari
         míʔɛ cúʔɔ gè siɛnnɛ mɛ́ bèleʔ. A wi 'kò nɛ ki sɔ̀ngí fungo nī gè bè wi kɔni yaʔa wè
         làrimɛ nī. 20 Bà kire sɔ̀ngirɔ dáà tiī wi nī mmɛ gè, a Kàfɔli wi nyìʔɛnɛ tundunwɔ wáà pɛ́nì yiri wi nɛ̄ ŋɔ́nigɔ nɛ̄ nɛ̀ wi yɛ: «Yusufu ŋɛ, Dawuda Jaa, fǎri fìʔɛ́ bè Maari líɛ wè wi- puu muɔ cuɔ wèʔ, nɛ̀ taʔa gíi nɛ̄, pùɔ ŋáà wī
         baa wi liyɛ nī yè, Kulocɛliɛ Pìle baara dī. 21 Wi bága pa nàgabile sii; ma wi míʔɛ le gè mari wi yeri Zezi+, ki 'nyaa wire wi bága wi wuulo suɔ bèle pe kapiʔile nī gèle.»22 Ki kele gálì ke mìɛni ke kpíʔile nɛ̀ yɛli nɛ́ siɛnrɛ díì ní we Kàfɔli wi cé juu wi
         siɛnjuuliɛwɛ nyuɔ nī gè nɛ́ jo:23 N'gɛ, sinboriwo+wi bága laala taabè nàgabile sii,pe béri wi yeriEmanuwɛli+.Kire kɔri wi 'jo: «Kulocɛliɛ yē nɛ́ we ní+.»24 Bà Yusufu wi kɛ́nì yɛ̀ ŋɔ́nimɔ nɛ̄ bè, a wi 'kele kpíʔile gèle majo mɛni Kàfɔli wi
         nyìʔɛnɛ tundunwɔ wi cé ki juu wi mɛ́ gè, a Maari líɛ wè wi 'puu wi cuɔ wè. 25 Wiì sí kɛ́nì wi cɛ́n cɛliwɛʔ, fúɔ nɛ̀ taa a wi pɛ́nì sii, nàgabile. A wi 'pùɔ wi míʔɛ
         le gè nɛ wi ye Zezi.
         
            
               	Zezi míʔɛ ki kɔri wi 'jo: «Yewe wiī nɛ siɛn suu».

               	Sinboriwo ŋáà wiì fìɛ nàguɔ cɛ́nʔ.

               	Eza 7.14tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Wéli baa Eza 23.8-10.

Kacɛ́nminɛ 'kɛ́ bè sa nyaa Zezi nɛ̄ wè21 Ki 'nyaa Betilɛmi kàʔa nī Zezi wi cé sii+, Zude tɛ́nimɛ nī; kùlofɔli Erodi cɛnyɛ nī ki 'puu. A ki 'nyaa kacɛ́nminɛ pálì 'yɛ̀ cɛngɛnyɛnifolimɛ kùlo mɛ́ lè, nɛ̀
         pɛn Zerizalɛmi kàʔa mɛ́ gè, peli cé ŋɔgɔlɔ ke yérigɛnmɛ cɛ́n bè nyìʔɛnɛ nī lè. 2 A pe pɛ́nì yúgolo kpíʔile nɛ́ jo: «Zuufulo kùlofɔli ŋáà wi 'sii wè, sétiʔɛni wi yē ?
         Ki 'nyaa weli nyɛ́nì wi ŋɔnɔ̀ nyaa lè cɛngɛnyɛnifoligɔli mɛ́ gè+, a weli sí pɛn bè pa wi gbùʔɔrɔ.»3 Bà kùlofɔli Erodi wi 'siɛnrɛ dáà lúʔu dè, a ti 'wi fungo nyaʔami gè, wire nɛ́ Zerizalɛmi
         kàʔa wuulo pe mìɛni ní bèle. 4 A wi sí kacuɔnrilɔ kàfɔlilɔ yeri bèle nɛ̀ pɛ́nì gbuʔulo, nɛ́ Fànʔa Siɛnrɛ sɛbɛcɛ́nminɛ ní bèle, nɛ̀ pe yúgo sé Kulocɛliɛ Siɛnnyiɛnɛgɔnwɔ wi yé je ga sii wè. 5 A pe 'wi yɛ Betilɛmi kàʔa mɛ́, Zude tɛ́nimɛ nī. Ki 'nyaa Kulocɛliɛ siɛnjuuwo wi 'ki sɛbɛ nɛ́ jo:6 Muɔ wè Betilɛmi wè Zude tɛ́nimɛ nī bè,muɔ bɛ̀ʔ ma 'cɛ́ri nɛ̀ tórikàliɛyɛ yi mìɛni nɛ̄ yèkùlo nī lèʔ,nɛ̀ taʔa gíi nɛ̄, yiɛginiwɛ wáàbága yɛ̀ baa muɔ tiʔɛ nī gè;wire wi bé mi kùlo nàʔa lè,Isirayɛli kùlo lè+.7 A Erodi wi 'kacɛ́nminɛ yeri bèle làrimɛ nī, nɛ̀ sɛ́nì pe sɔ́migɔ nɛ̀ yúgo, bè ki cɛ́n
         lɛ̀lɛ níì nī ŋɔnɔ̀ ni cé'yiri á pe 'ni nyaa lè. 8 Nɛ́ sí pe tórigo Betilɛmi kàʔa mɛ́ gè, nɛ́ siɛnrɛ juu pe mɛ́, nɛ́ pe yɛ: «Yeri waa,
         ye sa ki caa yɛ́rirɛ funnyige nɛ̄, ye- pùɔ wi tiʔɛ cɛ́n. A ye sɛ́nì wi caa nɛ̀ nyaa
         wè, ye pa ti juu m'mɛ́; mi míɛni bé kɛ́ bè sa wi gbùʔɔrɔ.»9 Bà pe 'kùlofɔli wi siɛnrɛ dáà lúʔu dè mmɛ gè, a pe 'yiri nɛ̀ kɛ́. Cígini, ŋɔnɔ̀ náà
         pe cé kíni nɛ̀ nyaa lè, a ni 'pe yiʔɛ kíni fúɔ nɛ̀ sɛ́nì nɔ̀ tiʔɛ gíì nī pùɔ wi 'puu
         wè, a ni 'yéri baa. 10 Bà kacɛ́nminɛ bálì pe 'ki nyaa gè, a ki 'pe dɛ́ni, pe fundaanra kpínʔini kpuʔɔ. 11 A pe 'jíin saʔa nī gè, nɛ̀ pùɔ nyaa wè baa nɛ́ Maari ní wè, wi yàa wè. A pe 'tìgi nɛ̀ káguro wáa, nɛ̀ kpuʔɔrɔ taʔa wi nɛ̄. Nɛ́ fali nɛ̀ pe tugoro sáʔala dè, nɛ̀ yɛrɛ yige nɛ̀ kpuʔɔrɔ kpíʔile
         pùɔ mɛ́ wè: tiɛ, nɛ́ wusuna, nɛ́ miiri sùnmɔ. 12 A Kulocɛliɛ wi 'juu nɛ́ pe ní ŋɔ́nigɔ nɛ̄ nɛ́ pe yɛ pe fǎga ní koli baa Erodi tiʔɛ
         nī gèʔ. A pe sí koligo káà kiiyɛ líɛ nɛ̀ kɛ́ pe kùlo mɛ́ lè.Zezi siivɔlilɔ pe 'fɛ̀ nɛ̀ kɛ́ nɛ́ wi ní Ezipiti kùlo mɛ́13 Bà pe 'kɛ́ bèle, a Kàfɔli wi nyìʔɛnɛ tundunwɔ wáà pɛ́nì wìi tìɛ Yusufu nɛ̄ wè nɛ́ wi yɛ̀: «Yɛ̀ ma pùɔ líɛ wè nɛ́ wi yàa ní wè, mari fé mari waa Ezipiti kùlo mɛ́, ye sa kò baa kire tiʔɛ nī gè, fúɔ bè taa mi ga juu nɛ́ muɔ ní. Ki 'nyaa
         Erodi wiī nɛ ki caa bè pùɔ kpúu wè.»14 A Yusufu wi 'yɛ̀ pìlige nī, nɛ̀ pùɔ líɛ wè nɛ́ wi yàa ní wè, nɛ̀ kɛ́ Ezipiti mɛ́.
         15 A pe sɛ́nì kò baa kire tiʔɛ nī gè fúɔ nɛ̀ taa a Erodi wi pɛ́nì kùu. A kire 'kpíʔile
         siɛnrɛ dáà Kàfɔli Kulocɛliɛ wi cé juu wi siɛnjuuwo nyuɔ nī gè, a ti 'fori nɛ̀ paʔa; wi cé jo:Mi 'mi jaa yeri wè wi ní Ezipiti kùlo mɛ́+.Kùlofɔli Erodi wi 'pìile kpúu bèle16 Bà Erodi kɛ́nì ki 'nyaa kacɛ́nminɛ pe 'wire fáanni wī wè, a wi fungo ki 'yɛ̀ kacɛ́nmɛ fùn.
         A wi 'tunduro tórigo pe- sa pìile pe mìɛni kpúu, bìli bīɛlɛ yiʔɛlɛ siin siin bèle,
         nɛ́ bìli ní piyè cé fìɛ yiʔɛlɛ siin taa gèleʔ, Betilɛmi kàʔa nī gè nɛ́ kàʔa tɛ́nimɛ
         tiɛrɛ ti mìɛni nī dè. Wi cé kele kpíʔile gèle nɛ̀ pìile pe yiʔɛlɛ tɔ́nminɔ gèle nɛ̀
         yɛli nɛ́ lɛ̀lɛ náà ní kacɛ́nminɛ pe cé tìɛ wi nɛ̄ lè. 17 A ki 'kpíʔile a Kulocɛliɛ siɛnjuuwo wi siɛnrɛ ti 'fori, Zeremii wori dè. Wi cé jo:18 Pe 'kòkuulo lúʔuArama kàʔa nī gè,kɔnwaara nɛ́ cáaduu kɔnrɔláʔalafun wori;Arasɛli wi nyɛ́ni wi pìilekùugo kɔngɔ wáari;wiǐ ní nɛ̀ je pìiri bè nyaaʔ,bà wi pìile pe ní wè tíin bèleʔ+.Zezi siivɔlilɔ pe 'koli nɛ̀ kɛ́ Isirayɛli kùlo mɛ́19 Bà Erodi kɛ́nì kùu wè, a Kàfɔli wi nyìʔɛnɛ tundunwɔ wáà sɛ́nì yiri Yusufu nɛ̄ wè ŋɔ́nigɔ nɛ̄, wi ní baa Ezipiti kùlo nī lè, 20 nɛ̀ wi yɛ: «Yɛ̀ ma pùɔ kɔ́ri wè nɛ́ wi yàa ní wè, yeri waa Isirayɛli kùlo mɛ́ lè; bàli pe 'puu nɛ pùɔ caa wè nɛ́ kpúumɔ ní wè, pe ní wè tíinʔ.»21 A Yusufu wi 'yɛ̀ nɛ̀ pùɔ kɔ́ri wè nɛ́ wi yàa ní wè, a pe 'kɛ́ Isirayɛli kùlo mɛ́ lè.
         22 Bà sí wi cé ki lúʔu dí Arikelawusi wi 'puu kùlofɔli wè wi tuu larigɛ nī gè Erodi wè
         Zude tɛ́nimɛ nī bè, a Yusufu wi 'yɛ̀ nɛ fìʔɛ́ bè kɛ́ baa kàʔa mɛ́ gè. A ŋɔ́nigɔ 'tuu wi
         nɛ̄ nɛ̀ wi yɛ wi- yiri wi sa kò Galile tɛ́nimɛ nī. 23 A wi 'yiri nɛ̀ sɛ́nì tɛ́ni kàʔa káà nī, pe 'ki ye Nazarɛti. A kire 'ki kɛn a Kulocɛliɛ siɛnjuuwo wi siɛnrɛ ti 'fori nɛ̀ paʔa; wi cé jo: Pe bága de wi ye Nazarɛti kàʔa wuu+.
         
            
               	Bɛtilɛmi kàʔa ki 'puu Dawuda kàsiʔi gè. Wéli baa Luk 2.4-7; Zan 7.42.

               	Pàli 'ti yiʔɛ nɛ̀ jo: «Weli nyɛ́nì wi ŋɔnɔ̀ nyaa lè a ni 'foli.» 

               	Mis 5.1 tire ti 'juu náʔa gè.

               	Oze 11.1 tire ti 'juu náʔa gè.

               	Zer 31.15 tire ti 'juu náʔa gè.

               	Wiyè ki cɛ́nʔ sɛbɛ ŋíi siɛnrɛ Matiye wi 'juu náʔa gèʔ.

ZEZI BAARA TI GBOBORIYAʔALA LE(3.1–4.11)Zan Batiisi wi 'puu nɛ Kulocɛliɛ siɛnrɛ jáari dè(Mar 1.1-8; Luk 3.1-18; Zan 1.19-28)31 Ki cɛnyɛ nī yè a Zan Batiisi wi 'pɛn nɛ̀ pɛ́ni Kulocɛliɛ siɛnrɛ jáari dè Zude tɛ́nimɛ waama tiʔɛ nī gè. 2 Wi 'puu nɛ ki nyu nɛ́ jo: «Ye- yiʔɛ yeli funyɔ nī yè, nɛ̀ taʔa gíi nɛ̄, Nyìʔɛnɛ Kùlofɔligɔ ki 'sìʔɛrɛ nɛ̀ kpɔni we nɛ̄.»3 Ki siɛnrɛ ti n'dɛ dàa Kulocɛliɛ siɛnjuuwoEzayi wi cé juu dè:Siɛn wáà yē nɛ yékpoli wáari baa waama kùlo nī lè, nɛ́ jo:Ye- Kàfɔli wi koligo gbòbori gè,ye- wi kobigele kpíʔile gèle ke- sìɛn+.4 Zan wire tíimɛ wè, nyuʔɔmɔ síire burugbuʔɔ wi cé le, nɛ́ ki puɔ nɛ̀ cò nɛ́ sɛ̀ngɛ
         màʔana ní sɛ̀nnɛ nī gèle. Kàbarirɛ nɛ́ sárigɛ ti 'puu wi yaliire dè.5 A Zerizalɛmi kàʔa siɛnnɛ bèle, nɛ́ Zude tɛ́nimɛ wuulo pe mìɛni ní bèle, nɛ̀ fàri Zurudɛn cáʔa táanni wuulo pe mìɛni nɛ̄ bèle, a pe 'yiri nɛ̀ pɛn Zan kúrugu wè, 6 nɛ̀ pɛ́ni ki nyu nɛ́ jo peli nyɛ́nì yéri peli kapiʔile nɛ̄ gèle; Zan wi nɛ̂ sí cé
         pe batiize Zurudɛn cáʔa nī gè.7 Bà wi kɛ́nì Fariziɛnnɛ nyaa bèle pe báan wi mɛ́ nìʔɛbɛlɛ bèle, nɛ́ Sadusiɛnnɛ ní bèle, bè pa batɛmi kpíʔile wè, a wi 'pe yɛ: «Yeli bèle wɔmɔri siimɛ wuulo bèle, ŋáasiɛn wi kɛ́nì ye
         yɛ yeri fé Kulocɛliɛ funyɛrigɛ nɛ̄ gè, gàa ki báan baa gè ? 8 Ye sí de yasɛnrɛ sɛngi dàa ti béri ki tìí yeli nyɛ́ni yiʔɛ yeli funyɔ nī yè.9 «Ye fǎga sí de ki sɔ̀ngí baa yeli funyɔ nī yèʔ bèri wáa dí ‹Birayima› wī weli tuuliʔɛ gèʔ. Á kire 'laa m'bé ki juu yeli mɛ́ ye- ki cɛ́n, Kulocɛliɛ wi
         fànʔa yē bè gbɛ̀ sìndɛniyɛ nyáà yiʔɛ yè yi- kò pìile bè kɛn Birayima mɛ́ wè.10 «Kágbaʔa nyuɔ kiī kɛ́ngɛ nɛ̀ kúɔ tiiye nìre nɛ̄ dè. Tiige ó tiige ki wè nɛ yasɛnrɛ
         sɛngi cɛ̀nrɛ dèʔ, ki tiige ki bé ceri bè wáa kàsun nī wī.11 «Mi wè, mi nɛ yeli batɛmi kpínʔini wè nɛ́ luʔɔ ní, bà yeli 'yéri ki nɛ̄ bè yiʔɛ yeli
         funyɔ nī yè. Ŋàa sí wi bága pɛn mi kàduʔumɛ gè, wi fànʔa ki 'tóri mi wuʔu nɛ̄ gè nɛ̀
         fáala, mi sì nyuɔ nɛ̀ yɛliʔ bè cɛ gbɛ̀ wi tɔriyɔ fòri yè wi nɛ̄ʔ.«Wire wè, wi bága pa yeli batɛmi kpíʔile wè nɛ́ Kulocɛliɛ Pìle ní, nɛ́ kàsun ní+. 12 Wi delige kiī wi mɛ́ cògo; wi bága wi kásuɔ píɛ wè, bé sí wi yaliire koli dè bè le
         síkanʔa nī gè. Sìge gè, bé sí kire sórigo kàsun nī, gàa ki wè nɛ fíri nɛ nyaʔa gèʔ.»Zezi wi 'batɛmi kpíʔile wè(Mar 1.9-11; Luk 3.21-22)13 Kire lɛ̀lɛ nī lè a Zezi wi 'kɔ́n baa Galile tɛ́nimɛ nī bè nɛ̀ pɛn Zurudɛn cáʔa mɛ́ gè, nɛ̀ pɛ́nì yiri Zan kúrugu wè, wi- wire batiize. 14 Zan wiì puu nɛ caa bè yéri ki nɛ̄ʔ; wi cé jo: «Mi mi 'yɛli muɔ mi batiize, á muɔ ní
         nɛ̀ pɛn mi kúrugu lé ?»15 A Zezi wi 'siɛnnugoro kɛn wi mɛ́ nɛ́ wi yɛ: «Tí we ki kpíʔile bɛ̀, bɛ̀ kiī ŋɔ̀ wè;
         nɛ̀ taʔa gíi nɛ̄, gìi ki 'yɛli Kulocɛliɛ mɛ́ wè, ki 'pɔ́ri we- ti mìɛni kúɔ we láʔa.»
         A Zan wi nɛ́ yéri ki nɛ̄.16 Bà sí Zezi wi 'batɛmi kpíʔile wè nɛ̀ kúɔ wè, nɛ́ je yiri luʔɔ nī gè, a nyìʔɛnɛ ni 'múgu wi nyaamɛ nɛ̄ bè, a wi 'Kulocɛliɛ Pìle nyaa lè a ni 'tìgi bɛ̀ gòtolo tíɛlɛ nɛ̀ pɛ́nì tɛ́ni wi nɛ̄. 17 A pe 'yékpoli láà lúʔu baa nyìʔɛnɛ nī lè a ni 'jo: «Mi Jaa ŋáà wi 'mi dɛ́ni wè, wire
         wī ŋàa wè. Mi nɛ fundaanra kpínʔini kpuʔɔ wi wori nɛ̄ dè.»
         
            
               	Eza 40.3 tire ti 'juu náʔa gè.

               	Siɛnrɛ dáà ti 'ki tìɛ Kulocɛliɛ Pìle ni bága pa baara tɛ́ngɛfɔlilɔ pe funyɔ nī yè
                     bè pe mùnu Kulocɛliɛ yiʔɛ mɛ́ gè, majo bɛ̀ kàsun cî yɛgɛ cìile gè. Zowɛli sɛbɛ nī
                     wè ki 'juu nɛ́ jo Kulocɛliɛ Pìle ni bága pa tɛ́ngɛfɔlilɔ yori bèle, bè cɛ̀nminɛ yige
                     bèle sìpiile nī bèle (wéli baa Zo 3.1). Kele gálì ke cé kɛ́nì kpíʔile nɛ́ Zezi pìtɛnmɛnɛ ní bèle (wéli baa Kakpi 2.3), nɛ́ Zezi ní wè nɛ̀ pínɛ bà Kulocɛliɛ Pìle ni cé tìgi wi kúrugu batɛmi cɛngɛ gè
                     (wéli baa Zan 7.38-39; 14.16). Bà ki 'juu nɛ́ jo tɛ́ngɛfɔlilɔ pe bága pa batiize nɛ́ Kulocɛliɛ Pìle ní lè, kire
                     'jo Kulocɛliɛ Pìle ni bága pɛn pe mɛ́ wī. 

Setɛni wi 'Zezi puu wè nɛ̀ wéli(Mar 1.12-13; Luk 4.1-13)41 A Kulocɛliɛ Pìle ni 'Zezi kɔ́ri wè nɛ̀ yiri waama kùlo mɛ́ lè gbòdolilo kàfɔli wi sari wi pun de wéli. 2 A wi sɛ́nì sún le nɛ̀ taa cɛnyɛ togosiin, pìliye togosiin. A fungo 'wi taa. 3 A Setɛni wi 'pɛn wi kúrugu bè pa wi puu wéli, nɛ̀ pɛ́nì wi yɛ: «A ki yē muɔ yē Kulocɛliɛ
         Jaa wè, ma juu nɛ́ sìndɛniyɛ nyáà ní yè, yi- kò búru wêli.»4 A Zezi wi 'siɛnnugoro kɛn dè nɛ́ jo: «Kulocɛliɛ siɛnsɛbɛrɛ ti 'jo:Suro yákuɔ bɛ̀ʔ siɛn béri líi bé sí puu sìi nɛ̄ʔ,nɛ̀ sí ki yaʔa siɛnrɛ ó siɛnrɛ dáà ti yigi Kulocɛliɛ nyuɔ nī gè,tiī nɛ siɛn kanʔa wi kòrí sìi nɛ̄+.»5 A gbòdolilo kàfɔli wi 'wi kɔ́ri nɛ̀ kɛ́ Zerizalɛmi mɛ́, Kulocɛliɛ kàʔa wàlidɛngɛgɛ gè, nɛ̀ sɛ́nì wi tárigɛ Kulocɛliɛ Gbùʔɔrɔsaʔa mijuulo naamɛ gè 6 nɛ́ wi yɛ: «A ki yē muɔ yē Kulocɛliɛ Jaa wè, kún ma tuu; nɛ́ ki cɛ́n Kulocɛliɛ siɛnsɛbɛrɛ
         ti 'ki juu nɛ́ jo:Kulocɛliɛ wi bé ki juu bè gbɛ̀ngɛwi nyìʔɛnɛ tundunminɔ mɛ́ bèlemuɔ kɛnmɛ nɛ̄ bè,pe- muɔ tuʔɔlɔ bè còpe kiyɛ nī yè,kire ga buumuɔ tɔligɔ káà fǎga círi daakàdɛnigɛ káà nɛ̄ʔ+.»7 A Zezi wi 'wi yɛ: «Kulocɛliɛ siɛnsɛbɛrɛ míɛni ki juu nɛ́ jo: Fǎga jo muɔ bé muɔ Kàfɔli Kulocɛliɛ puu wè bè wéliʔ+.»8 A gbòdolilo kàfɔli wi ní nɛ̀ wi kɔ́ri nɛ̀ kɛ́ nɛ́ wi ní nyagurukpaʔaligɛ naamɛ gè,
         gìi ki 'kpàʔala yi mìɛni nɛ̄ yè; nɛ̀ sɛ́nì duniya kùlofɔliyɔ yi mìɛni tìɛ wi nɛ̄ nɛ́
         yi cɛ̀nmɛ ní bè, 9 nɛ́ wi yɛ: «A muɔ 'káguro wáa mi yiʔɛ mɛ́ gè nɛ̀ mi gbùʔɔrɔ wè, m'bé dàa ti mìɛni
         kɛn dè muɔ mɛ́.»10 A Zezi wi sí wi yɛ: «Núgo mi táanni Setɛni ! Kulocɛliɛ siɛnsɛbɛrɛ ti 'ki juu nɛ́ jo:Te muɔ Kàfɔli Kulocɛliɛwire gbùʔɔrɔ́,wire nigbe mɛ́muɔ 'yɛli bèri baara+.»11 Kire lɛ̀lɛ nī lè a gbòdolilo kàfɔli wi 'wi yaʔa yanyige nɛ̄, a nyìʔɛnɛ tundunminɔ
         'fali nɛ̀ pɛn wi kúrugu nɛ̀ pɛ́ni kele kúu wi mɛ́.ZEZI BAARA DE GALILE TƐNIMƐ NI BE(4.12–18.35)Zezi wi 'yiri nɛ̀ kɛ́ Galile tɛ́nimɛ nī(Mar 1.14-15; Luk 4.14-15)12 Bà pe cé Zan cò wè nɛ̀ tɔ́n kasuu nī wè, á Zezi ti 'lúʔu dè, a wi 'yiri baa kire tiʔɛ nī gè nɛ̀
         kɛ́ Galile tɛ́nimɛ mɛ́. 13 Wiì sɛ́nì tɛ́ni Nazarɛti kàʔa nīʔ, a wi 'kɛ́ nɛ̀ sɛ́nì tɛ́ni Kapɛrinawu kàʔa nī, ki cé yiʔɛ wáa cáʔa mɛ́ gè,
         Zabulɔn nɛ́ Nafitali tɛ́nimɛ nī. 14 A kire 'ki kɛn siɛnrɛ dáà Kulocɛliɛ siɛnjuuwo wi cé juu dè Ezayi wè, a ti 'fori nɛ̀ paʔa; wi cé jo:15 Zabulɔn tɛ́nimɛ,muɔ nɛ́ Nafitali tɛ́nimɛ ní bè,koligo gáà ki tòríZurudɛn cáʔa kúrugu gè,Galile tɛ́nimɛ bènabɔnminɔ kùlo lè,16 kùlo níì nī siɛnnɛpe 'puu tɛ́ninɛ yebilige nī gè,pe 'kpìɛnmɛ nyaa kpuɔbɔ wálilɛ,nɛ̀ pínɛ tálogo gíì ki 'puukùu wuɔmɔ nī bè,kpìɛnmɛ nyɛ́nì yiri pe nɛ̄+ !17 Kire lɛ̀lɛ nī lè a Zezi wi séli nɛ Kulocɛliɛ siɛnrɛ jáari dè nɛ́ jo: «Ye- yiʔɛ yeli
         funyɔ nī yè, nɛ̀ taʔa gíi nɛ̄, Nyìʔɛnɛ Kùlofɔligɔ ki 'sìʔɛrɛ nɛ̀ kpɔni yeli nɛ̄.»Zezi wi 'pìtɛnmɛnɛ sicɛri yeri(Mar 1.16-20; Luk 5.1-11)18 Bà Zezi wi 'puu nɛ tári nɛ tòrí Galile kuʔɔjii nyuɔ nɛ̄ gè, a wi sɛ́nì Siimɔ nyaa, n'ŋɛ pe yeri Piɛri wè, nɛ́ Andire, wàa nɛ́ wi siinyɛni, pe jùɔlɔ wáari luʔɔ nī gè. Ki 'nyaa fúɔcobilo
         bīɛlɛ pe 'puu. 19 A Zezi wi 'pe yɛ: «Ye- taʔa mi nɛ̄, m'bé yeli kpíʔile yeli de siɛnnɛ caa majo kɛnmɛ
         bíì nɛ̄ yeli nɛ fúɔlɔ cògí bèle.»20 A pe 'fali nɛ̀ jùɔlɔ yaʔa bèle baa, nɛ́ líɛ nɛ̀ taʔa wi nɛ̄.21 Bà wi 'sìʔɛrɛ cɛ̀ri wè, nɛ̀ siinyɛninɛ pálì siin nyaa, Zebede jaala Zaki nɛ́ wi cɔni
         Zan; pe 'puu tɛ́ninɛ pe kɔ́ri nī gè nɛ́ pe tuu Zebede ní wè, nɛ pe jùɔlɔ yori bèle. A
         wi 'pe yeri. 22 A pe 'fali nɛ̀ kɔ́ri yaʔa gè baa nɛ́ pe tuu ní wè, nɛ́ líɛ nɛ̀ taʔa Zezi nɛ̄ wè.Zezi wiī nɛ siɛnnɛ tɛnmɛ bèle níɛ yaala pori bèle(Luk 6.17-19)23 A Zezi wi 'líɛ nɛ tòrí Galile tɛ́nimɛ pi mìɛni nī bè nɛ siɛnnɛ tɛnmɛ bèle pe tɛnmɛzaaya nī yè, níɛ Kùlofɔligɔ ki Kataanna Siɛnrɛ jáari dè, nɛ yaama feliye yi mìɛni pori nɛ́ siɛnkpɔlilɔ pe mìɛni ní bèle kùlo nī
         lè. 24 A wi míʔɛ ki 'yiri Siirii kùlo+ ni mìɛni nī lè; a siɛnnɛ pe 'kò nɛ báan nɛ́ pe yaala feliye yi mìɛni ní wi kúrugu,
         nɛ̀ gbòdolilofɔlilɔ pínɛ bèle, nɛ́ tuulofɔlilɔ ní bèle, nɛ́ lolilo ní bèle; wi pe
         mìɛni pori. 25 A siɛnniʔɛmɛ 'líɛ nɛ̀ taʔa wi kúrugu. Pe cé kɔ́n Galile tɛ́nimɛ nī, nɛ́ Kàaya Kiɛ
         kùlo wuulo ní bèle, nɛ́ Zerizalɛmi wuulo ní bèle, nɛ̀ fàri Zude tɛ́nimɛ wuulo nɛ̄ bèle nɛ́ Zurudɛn cáʔa kúrugu wuulo ní bèle.
         
            
               	Fàn 8.3 tire ti 'juu náʔa gè.

               	Ŋún 91.11-12 tire ti 'juu náʔa gè.

               	Fàn 6.16 tire ti 'juu náʔa gè.

               	Fàn 6.13 tire ti 'juu náʔa gè.

               	Eza 8.23–9.1 tire ti 'juu náʔa gè.

               	Siirii kùlo niī Galile tɛ́nimɛ cɛngɛnyɛnifolimɛ kàmɛgɛ mɛ́ sɔrigɔ nī. Zuufulo yē baa
                     ki kùlo nī lè nìʔɛbɛlɛ.

Bìli bīɛlɛ diba siɛnnɛ bèle Kulocɛliɛ yiʔɛ mɛ́ gè51 Bà Zezi wi 'siɛnniʔɛmɛ nyaa bè pi báan wi kúrugu bè, a wi sɛ́nì tánʔa nɛ̀ tɛ́ni nyagurugo
         nɛ̄. A wi pìtɛnmɛnɛ pe 'kɛ́ nɛ̀ sɛ́nì kpɔni wi nɛ̄.2 A wi 'siɛnrɛ líɛ dè nɛ̀ séli nɛ pe tɛnmɛ nɛ́ jo:3 «Siɛnnɛ bílìpe nyɛ́ni pìye cɛ́rigi funyɔ nī yè,pe wuʔu kiī tànʔa,nɛ̀ taʔa gíi nɛ̄,Nyìʔɛnɛ Kùlofɔligɔkiī pe wuʔu.4 Bìli pe fuunmɔ kɔngɔ wáari gè,pe wuʔu kiī tànʔa,nɛ̀ taʔa gíi nɛ̄,Kulocɛliɛ bága pe fìɛlɛ.5 Bìli bīɛlɛ funnyigefɔlilɔ bèle,pe wuʔu kiī tànʔa,nɛ̀ taʔa gíi nɛ̄,peli pe bága dàalani kɔrigɔ lìi gè.6 Bìli bīɛlɛ sínmɛ pi wolini 'kpúʔɔ pe mɛ́majo bɛ̀ fungo nɛ́ luʔɔwuʔɔcî siɛn taa wè,pe wuʔu kiī tànʔa,nɛ̀ taʔa gíi nɛ̄,pe funyɔ yi bága nyígi.7 Bìli pe nyɛ́ni nyinimɛ tari bèle,pe wuʔu kiī tànʔa,nɛ̀ taʔa gíi nɛ̄, Kulocɛliɛ wi bága nyinimɛ taa pe nɛ̄.8 Bìli bīɛlɛ funyɔ ní yè fìiye yè,pe wuʔu kiī tànʔa;nɛ̀ taʔa gíi nɛ̄, peli bága Kulocɛliɛ nyaa wè.9 Bìli pe nyɛ́ni ki caayanyige taa gè,pe wuʔu kiī tànʔa;nɛ̀ taʔa gíi nɛ̄,pe bága de pe yeri Kulocɛliɛ pìile.10 Bìli pe nyɛ́ni wuʔɔ pe sínmɛpire kɛnmɛ nɛ̄ bè,pe wuʔu kiī tànʔa;nɛ̀ taʔa gíi nɛ̄,Nyìʔɛnɛ Kùlofɔligɔ kiī pe wuʔu.11 A pe kɛ́ni yeli teriníɛ yeli wuʔɔ bèle,nɛ siɛncuʔɔrɔ felideti mìɛni nyunɛ finɛnɛ nɛ tari yeli nɛ̄mi kɛnmɛ nɛ̄ bè,yeli wuʔu kiī tànʔa.12 Yeri fundaanra kpínʔiniyeri muguri,nɛ̀ taʔa gíi nɛ̄,yeli tɔ̀ni wiī nìʔɛwɛnyìʔɛnɛ nī lè.Kire kanumɔ pire nɛ̄pe 'Kulocɛliɛsiɛnjuuliɛlɛwuʔɔ bèle yeli yiʔɛ nɛ̄.Zezi 'jo we- puu kpìɛnmɛ nɛ́ yasuʔɔgɔ13 «Yeli bīɛlɛ duniya wi yasuʔɔgɔ gè. A yasuʔɔgɔ ki tàanma pi sí kúɔ ki nī gè, gáa ní
         pe bé ní ki tɛ́ni cígini ? Kiì kò lé kanyuɔnɔfun yɛgɛ wī lé ? Ki 'kò pe- ki líɛ pe
         wáa kpànʔanɛ, siɛnnɛ de ki tánʔana de tòrí wī.14 «Yeli bīɛlɛ duniya wi kpìɛnmɛ bè. Kàʔa gáà pe 'tɛ́ngɛ nyagurugo naamɛ+ gè, kiǐ gbɛ̀ làriʔ. 15 Pe nɛ̌ fètinnɛ mù lè bé yalege cúbulo ni nɛ̄ʔ+; pe cî ni mù níɛ̀ ni taʔa fètindaʔaga naamɛ wī, ni nɛ̂ kpìɛnmɛ cáan+ siɛnnɛ pe mìɛni mɛ́ bàli bīɛlɛ baa saʔa nī gè. 16 Kire nɛ̄, ye- tí yeli kpìɛnmɛ pi de càanná siɛnnɛ yiʔɛ mɛ́ gè, gìi ki bé tí peri yeli
         kacɛ̀ngɛlɛ nyaʔa gèle, bé sí de kpuʔɔrɔ tari yeli Tuu nɛ̄ wè, ŋàa wī baa nyìʔɛnɛ nī lè.Zezi wi 'siɛnnɛ tɛnmɛ bèle Misa Fànʔa Siɛnrɛ ti wori nɛ̄ dè17 «Ye fǎri ki nyaʔa bè jo dùʔɔ mi 'pɛn bè pa Misa Fànʔa Siɛnrɛ jáa dè wīʔ, á kire 'laa bè pa Kulocɛliɛ siɛnjuulo pe siɛnrɛ jáa dè wīʔ. Mi sì pɛn bè pa yakaa jáaʔ; mi 'pɛn bè pa ti fori wīʔ.18 «Kire nɛ̄ m'bé ki juu yeli mɛ́ kányiʔɛ nɛ̄, bè líɛ nɛ́ nyìʔɛnɛ nɛ́ dàala ti ga tóri
         dè, Misa Fànʔa Siɛnrɛ yasɛbɛbile láà cíɛlɛ sì je ga tuu dàala nɛ̄ʔ, bé nɛ́ ga jo yasɛbɛrɛ
         táà fáalaʔ, dí kele gálì ke mìɛni ke sí kpíʔile ke nyɔgɔlɔ nī gèle. 19 A siɛn ŋíì sí siɛntiʔɛ nigbe yige Kulocɛliɛ kajuudiʔɛlɛ gálì ke siɛnrɛ nī dè a ti
         nɛ́ cɛ yē cíɛrɛ dè, nɛ́ sí ní nɛ̀ siɛnnɛ tɛnmɛ bèle peri kire kpínʔini gè, kire siɛn
         wè pe bága de wi yeri siɛnciɛwɛ Nyìʔɛnɛ Kùlofɔligɔ nī gè. A siɛn ŋíì sí nɛ Kulocɛliɛ fànʔa kajuudiʔɛlɛ kiɛ gálì ke siɛnrɛ tári dè, níɛ siɛnnɛ tɛnmɛ bèle ti nɛ̄ dè, kire siɛn wè, pe bága de
         wi yeri siɛnkpuɔwɔ Nyìʔɛnɛ Kùlofɔligɔ nī gè.20 «Kire nɛ̄ m'bé sí ki juu yeli mɛ́, a yeli sínmɛ piì tóriʔ Fànʔa Siɛnrɛ sɛbɛcɛ́nminɛ pe wobo nɛ̄ bè peli nɛ́ Fariziɛnnɛ ní bèle, yeli sǐ jíin Nyìʔɛnɛ Kùlofɔligɔ nī gèʔ.Zezi wi 'tɛnmɛnɛ kɛn funyɛrigɛ wori nɛ̄ dè21 «Yeli 'ki lúʔu dí Misa Fànʔa Siɛnrɛ ti cé ki juu weli tuuliɛlɛ mɛ́ bèle dí, ma fǎga siɛn kpúuʔ, dí a siɛn 'siɛn kpúu wè, ki 'yɛli pe- kàyuʔu juu ki siɛn nɛ̄ wè+. 22 Mi wè mi sí yeli yɛ, a siɛn ó siɛn 'fungo tanʔana wi siɛnnyɛni kúrugu, ki 'yɛli pe-
         kàyuʔu juu ki siɛn nɛ̄ wè. A siɛn sí ní nɛ̀ wi siɛnnyɛni tiʔɛlɛ nɛ́ wi yɛ ‹ledogo
         wéli díɛ !›, ki siɛn wi 'yɛli pe- wi yeri kàyuʔujuulo gboli mɛ́ lè. A siɛn sí ní nɛ̀ wi siɛnnyɛni tiʔɛlɛ nɛ́ jo ‹kàalafɔli wéli díɛ !›, ki siɛn
         wi 'yɛli bè jíin bànguɔ kàsun nī gè.23 «A muɔ 'kɛ́ Kulocɛliɛ gbùʔɔrɔdiʔɛ mɛ́ gè bè sa kpuʔɔrɔ kpíʔile dè, nɛ́ sɔ̀ngi nɛ̀ taa nɛ̀ ki cɛ́n muɔ siɛnnyɛni wáà fungo wè tànʔa muɔ kúrugu
         kaala láà nɛ̄ wèʔ, 24 ma muɔ kpuʔɔrɔ yaʔa dè baa Kulocɛliɛ gbùʔɔrɔdiʔɛ nī gè, mári waa ye sa juu ye lúʔu
         yìye mɛ́ nɛ́ muɔ siɛnnyɛni ní wè gbínʔɛnɛ, píra ŋáà nī wè mári báan ma pa muɔ kpuʔɔrɔ
         kpíʔile dè.25 «A siɛnrɛ 'jíin ye sunʔɔmɔ nī muɔ nɛ́ wàa ní, á wi 'muɔ yeri fànʔafɔlilɔ tiʔɛ nī wè,
         ma fìɛlɛ ma tí ye ti juu ye lúʔu yìye mɛ́ koligo nɛ̄ gè. A kire 'laa wè muɔ kàsiitunnyɛni
         wi bága sa muɔ kɛn kàyuʔujuufɔli mɛ́ wè, kàyuʔujuufɔli wi bé muɔ kɛn kasuusaʔafɔli
         mɛ́ wè wi- muɔ cò tɔ́n kasuu nī. 26 M'bé ki juu muɔ mɛ́ kányiʔɛ nɛ̄, muɔ̌ ga yiri baa kire tiʔɛ gáà nī gèʔ, fúɔ macɛn
         muɔ 'ki mìɛni sàri nɛ̀ láʔa péwu.»Zezi wi 'tɛnmɛnɛ kɛn ceyuugo wori nɛ̄ dè27 «Yeli 'ki lúʔu dí Misa Fànʔa Siɛnrɛ ti cé ki juu nɛ́ jo, ma fǎga ceyuugo kpíʔileʔ+. 28 Mi wè mi sí yeli yɛ, a siɛn 'cɛliwɛ wéli á cɛliwɛ wi láa 'wi taa wè, siɛn wi nyɛ́nì
         cɛliwɛ yùu wè nɛ̀ taa nɛ̀ kúɔ wi fungo nī gè wī. 29 A ki 'nyaa muɔ kàliige nyapile lire ni nyɛ́ni muɔ falilɛ nɛ muɔ nii kapiile nī lè,
         -ni kɔ̀n ma wáa liʔi; nɛ̀ taʔa gíi nɛ̄, ki pɔ́ri muɔ yaliige nigbe cúʔɔ, náʔanɛ muɔ
         wobowo wè muɔ ga sa jíin bànguɔ kàsun nī gè. 30 A ki sí yē muɔ kàliige kɔli kire ki nyɛ́ni muɔ falilɛ nɛ muɔ nyɔ́gi kapiile nī lè,
         -ki ceri ma wáa liʔi; muɔ yaliige káà nigbe cúʔɔgɔ 'pɔ́ri, sɛ́ni muɔ cetinnɛ ni mìɛni
         ni ga sa jíin bànguɔ kàsun nī gè.Zezi wi 'tɛnmɛnɛ kɛn ceyaʔa wori nɛ̄ dè(Mat 19.7-9; Mar 10.4-5; 10–12; Luk 16.18)31 «Pe 'ki juu yeli mɛ́ nɛ́ jo dí a siɛn je wi cuɔ yaʔa wè, nàguɔ wi- ceyaʔa sɛbɛ kɛn
         cɛliwɛ mɛ́ wè+. 32 M'bé sí ki juu yeli mɛ́, a nàguɔ ó nàguɔ 'wi cuɔ yaʔa wè, a kiì nyaa nàjaara kɛnmɛ
         nɛ̄ wèʔ, siɛn wi 'cɛliwɛ kɛn wè wiri nàjaara kpínʔini+ wī; a nàguɔ ŋíì sí ń'nɛ̀ cɛliwɛ líɛ ŋàa wī wi pɔli wi 'wi yaʔa wè, ki nàguɔ wi 'ceyuugo
         kpíʔile.Zezi wi 'tɛnmɛnɛ kɛn nyakungɛngɛ wori nɛ̄ dè33 «Yeli 'ki lúʔu nɛ̀ pínɛ dí Misa Fànʔa Siɛnrɛ ti cé ki juu weli tuuliɛlɛ mɛ́ bèle nɛ́ jo, ma fǎga nyawaʔa kún bè kɛn Kulocɛliɛ mɛ́ wèʔ. A muɔ 'yɛgɛ gíì nyuɔ kún nɛ̀ kɛn Kàfɔli mɛ́ wè, ma ga kire kɛn wi mɛ́+. 34 M'bé sí ki juu yeli mɛ́, siɛn fǎga cɛ kàli púlo wīʔ. Ye fǎri kàlí nyìʔɛnɛ nɛ̄ lèʔ, nɛ̀ taʔa gíi nɛ̄, Kulocɛliɛ kùlofɔlilɔ kácunʔɔ gī. 35 Fǎga kàli dàala nɛ̄ lèʔ, nɛ̀ taʔa gíi nɛ̄, wi tɔliyɔ taʔadiʔɛ kire gī; fǎga kàli Zerizalɛmi kàʔa nɛ̄ gèʔ, Kulocɛliɛ wè, kùlofɔgbuɔwɔ wè, wi kàʔa kire gī. 36 Nɛ̀ pínɛ fǎga kàli muɔ nyùgo nɛ̄ gèʔ, nɛ̀ taʔa gíi nɛ̄, muɔ fànʔa wèʔ bè gbɛ̀ jáa
         bè muɔ nzìige káà nigbe fíligeʔ, bé nɛ́ ga jo bè ki wúɔʔ. 37 A ki yē muɔ 'jo ‹ʔaan› wè, ma ki yaʔa ‹ʔaan› wire nɛ̄. A ki sí yē muɔ 'jo ‹ʔéʔe› wè,
         ma ki yaʔa ‹ʔéʔe› nɛ̄ wè. A kire 'laa dìi siɛn cî ní nɛ̀ taʔa baa dè, tire yē Sìpiiwe wori wī.»Zezi wi 'tɛnmɛnɛ kɛn fuʔɔlɔ tɔ́n wori nɛ̄ dè(Luk 6.29-30)38 «Yeli 'ki lúʔu dí Misa Fànʔa Siɛnrɛ ti cé jo dí, a siɛn 'muɔ nyapile jaa lè, pe nyapile láà jaa wi nɛ̄; a siɛn 'muɔ gàanna
         kpúɔn nɛ̀ kɔ̀n wè, pe- gàanna láà míɛni kpúɔn pe kɔ̀n wi nɛ̄+. 39 Mi wè mi sí yeli yɛ, fǎri ki càá siɛn ŋáà mɛ́ wi 'kapiʔi kpíʔile muɔ nɛ̄ wèʔ.
         A siɛn 'muɔ kpúɔn kàliige gbandelige nɛ̄ gè, ma gbandelige gíì yiʔɛ gè wi mɛ́. 40 Nɛ̀ pínɛ a siɛn muɔ 'yeri fànʔafɔlilɔ tiʔɛ nī bè sa muɔ burubile suɔ lè muɔ mɛ́ wè,
         ma muɔ burugbuʔɔ yaʔa gè wi mɛ́ ma pínɛ. 41 A siɛn nɛ muɔ píle níɛ ki caa ma yédanyiʔɛnɛ sirakogunɔ tánʔa nɛ́ wire ní wè, ma yédanyiʔɛnɛ
         sirakiɛ tánʔa nɛ́ wi ní. 42 A siɛn 'muɔ náari, ma wi kɛn; ma fǎga sí kàduʔu wáa siɛn ŋíì mɛ́ wi 'jo ma wire cin
         wèʔ.»Zezi wi 'jo ma muɔ leguu wi woli yaʔa lè ni- muɔ dɛ́ni43 «Yeli 'ki lúʔu dí Misa Fànʔa Siɛnrɛ ti cé jo: Muɔ siɛnnyɛni woli yaʔa lè ni- muɔ dɛ́ni, má sí puu leguuro nɛ̄ nɛ́ muɔ piɛnwɛ ní
            wè+.44 «Mi wè mi sí yeli yɛ, ye- ki yaʔa yeli leguulo pe- yeli dɛ́ni, nɛ̀ pínɛ bìli pe nyɛ́ni
         yeli wuʔɔ bèle yeri Kulocɛliɛ náari wè pe mɛ́. 45 Kire ki bé ki tìɛ dí yeli tɔ̀ni yē yeli Tuu wi pìile bèle, yeli Tuu ŋáà wī baa nyìʔɛnɛ nī lè. Nɛ̀ taʔa gíi nɛ̄, Kulocɛliɛ wi cɛngɛ kiī nɛ yigi funjɛ̀ngɛfɔlilɔ mɛ́ bèle
         nɛ yigi siɛnpiile mɛ́ bèle nɛ pínɛ. Kulocɛliɛ wiī nɛ kàsaʔa cáanri gè siɛnsinminɛ
         mɛ́ bèle, nɛ ki cáanri siɛnkolilo mɛ́ bèle nɛ pínɛ. 46 A ki sí yē bìli yeli 'dɛ́ni bèle peli yákuɔlɔ pe 'yeli dɛ́ni bèle, tɔ̀ni ŋíi yeli
         bága sa taa ? Bà túʔu bɛ̀ʔ lanbosuɔlɔ piyē nɛ ki kpínʔini nɛ pínɛ ? 47 Nɛ̀ pínɛ a yeli nɛ yeli siinyɛninɛ yákuɔ síɛri wè, yeli bága jo lé yeli nɛ yakaa kpínʔini
         cɛ̀ngɛ nɛ tòrí siɛnsɛnminɛ nɛ̄ bèle wī ? Sìndɛngɛlɛ tíimɛ piyē nɛ ki kpínʔini bɛ̀
         nɛ pínɛ. 48 Yeli bèle, ye- puu tiɛlɛ fùn bɛ̀ yeli Tuu tíɛlɛ wè ŋàa wī baa nyìʔɛnɛ nī lè, mɛni
         wiī tiɛlɛ fùn wè+.»
         
            
               	Girɛki siɛnrɛ nī dè ti 'jo: «Kàʔa gáà gī yérige nyagurugo naamɛ gè.»

               	Girɛki siɛnrɛ nī dè ti 'jo: «yalege», á kire bɛ̀ʔ, we bé gbɛ̀ jo «yakirire yalege.»

               	Girɛki siɛnrɛ nī dè ti 'jo: «ni nìɛ càanná.»

               	Yir 20.13; Fàn 5.17 tire ti 'juu náʔa gè.

               	Yir 20.14; Fàn 5.18 tire ti 'juu náʔa gè.

               	Wéli baa Fàn 24.1.

               	Bɛ̀ ki 'nyaa wi 'cɛliwɛ yaʔa wè á wi sɛ́nì kò nàguɔ wáà wìiyɛ mɛ́ wè, wi pɔli ní wè
                     nɛ tiin sìi nɛ̄ wè (wéli baa Wurɔ 7.3).

               	Lev 19.12; Tɔ́r 30.3 tire ti 'juu náʔa gè.

               	Yir 21.24; Lev 24.20; Fàn 19.21 tire ti 'juu náʔa gè.

               	Lev 19.18 tire ti 'juu náʔa gè. Misa Fànʔa Siɛnrɛ tiì joʔ: «Má sí puu leguuro nɛ̄ nɛ́ muɔ piɛnwɛ
                     ní wè.»

               	Wéli baa Lev 19.2; 20.7.

Zezi wi 'tɛnmɛnɛ kɛn a muɔ je kpuʔɔrɔ kpíʔile wè61 «Ye- tíi díɛ ! Ye fǎri yeli sínmɛ tári bè siɛnnɛ nyapigele nɛ̄ peri yeli wéliʔ. A
         kire 'laa wè, yeli sǐ ga tíi bé tɔ̀ni taa yeli Tuu mɛ́ wèʔ, ŋàa wī baa nyìʔɛnɛ nī lè. 2 Kire nɛ̄ a muɔ je muɔ kɔliyɛgɛ kɛn fuunmɔfɔli mɛ́ wè, ma fǎga kàkpanʔa líɛ de kire
         wíiʔ majo mɛni míɛcaarafɔlilɔ pe cî nɛ ki kpínʔini tɛnmɛzaaya nī yè nɛ́ koliyo nī yè, dí siɛnnɛ péri peli míɛtanʔa yeri gè. M'bé ki juu yeli mɛ́
         kányiʔɛ nɛ̄, pe nyɛ́nì pe sàri taa wè nɛ̀ kúɔ. 3 Muɔ wè, a muɔ je kpuʔɔrɔ kpíʔile fuunmɔfɔli mɛ́ wè, ma fǎga tí muɔ kàmɛgɛ ki- ki cɛ́n gàa muɔ kàliige ki nyɛ́ni
         kpínʔini gèʔ; 4 bɛ̀ ki bé kpíʔile muɔ kpuʔɔrɔ ti bé kò làrimɛ nī, dí muɔ Tuu ŋáà wi nyɛ́ni wéli nɛ
         nyaʔa baa làrimɛ nī bè, wi sí ki sàri kɛn wè muɔ mɛ́.»Zezi wi 'wi pìtɛnmɛnɛ tìɛ bèle náarigɛnmɛ nɛ̄ bè(Luk 11.2-4)5 «Gìi ki 'Kulocɛliɛ náarigɛ kɛnmɛ kúɔ bè, a yeli je wi náari wè, ye fǎga puu bɛ̀ míɛcaarafɔlilɔ
         tíɛlɛ bèleʔ, tɛnmɛzaaya tiɛyɛ yi 'pe dɛ́ni nɛ́ bèri yèrí de mári kojaaya nɛ̄ yè de Kulocɛliɛ náari wè siɛnnɛ
         peri peli nyaʔa wè. M'bé ki juu yeli mɛ́ kányiʔɛ nɛ̄, pe nyɛ́nì pe sàri taa wè nɛ̀
         kúɔ. 6 Muɔ wè, a muɔ je Kulocɛliɛ náari wè, ma jíin muɔ saʔa laamɛ nī bè, má kɔ̀ri tɔ́n gè
         mári muɔ Tuu náari wè; wiī baa làrimɛ nī bè. Bɛ̀ muɔ Tuu wè, wi nyɛ́ni wéli nɛ nyaʔa
         baa làrimɛ nī bè, wi bé ki tɔ̀ni kɛn wè muɔ mɛ́.7 «A yeli ne Kulocɛliɛ náari wè, ye fǎri siɛnnuro kànʔá dè de nyuʔ, majo sìndɛngɛlɛ
         bīɛlɛʔ; ki 'nyaa peli nàa ki sɔ̀ngí nɛ̀ jo dùʔɔ peli juuniʔɛgɛ kire ki bé ki kɛn Kulocɛliɛ
         wi- peli náarigɛ lúʔu gè. 8 Ye fǎga puu bɛ̀ pe tíɛlɛ púloʔ, nɛ̀ taʔa gíi nɛ̄, yeli Tuu wi 'ki cɛ́n nɛ̀ yaʔa gìi
         nɛ̄ yeli màakuu wi yē wè, sɛ́ni nɛ́ yeli ki náari wi mɛ́ gè.9 «Yeli bèle a yeli je Kulocɛliɛ náari wè, ye jo:‹Weli Tuu ŋáà wī baa nyìʔɛnɛ nī lè,siɛn ó siɛn 'yɛli bèri muɔ míʔɛ kpóri gè, muɔ wī Kulocɛliɛ wè.10 Muɔ Kùlofɔligɔ ki de báan,muɔ nyɛ́ni kaala ni de kpínʔini náʔa dàala nɛ̄ lè,majo mɛni niī nɛ kpínʔini baa nyìʔɛnɛ nī lè.11 Pàngɛ gè weli siliire kɛn dè weli mɛ́ dìi ti bé weli yɛli dè.12 Weli kapiʔile yaʔa gèle weli nɛ̄,majo bɛ̀ weli nɛ bìli pe kapiʔile yɛri gèle pe nɛ̄ bèle.13 Fǎga ki yaʔa weli tuu puuwelige nīʔ,ma sí weli suɔ Sìpiiwe mɛ́ wè.[Nɛ̀ taʔa gíi nɛ̄, kùlofɔligɔ gè nɛ́ fànʔa ní gè,nɛ́ kpuɔmɔ ní bè, tiī muɔ wori súuri.Ki- taa ki puu bɛ̀+.]›14 «Ki 'nyaa a yeli nɛ ki yɛri siɛnnɛ nɛ̄ bèle pe kakolido dáà pe kpínʔini dè, yeli Tuu
         ŋáà wī baa nyìʔɛnɛ nī lè, wi bé yeli tuudiʔɛlɛ wuʔu yaʔa gè yeli nɛ̄ bè pínɛ. 15 A yeli sí wè nɛ ki yɛri siɛnnɛ nɛ̄ bèleʔ, yeli Tuu wiǐ ki yaʔa yeli nɛ̄ʔ, yeli kakolido
         dáà yeli nɛ kpínʔini dèʔ.»Zezi wi 'tɛnmɛnɛ kɛn súnlere wori nɛ̄ dè16 «A ki sí yē sún yeli 'le wè, ye fǎga puu bɛ̀ jànvaafɔlilɔ yiɛpiɛnrɛfɔlilɔ tíɛlɛ bèleʔ,
         pe nìɛ ki kpínʔini siɛnnɛ pe- ki cɛ́n peli yē sún nɛ̄. M'bé ki juu yeli mɛ́ kányiʔɛ
         nɛ̄, pe nyɛ́nì pe sàri taa wè nɛ̀ kúɔ. 17 Muɔ wè a muɔ 'sún le wè, ma muɔ yiʔɛ jíge gè má mìɛ gbòbori cɛ̀ngɛ 18 siɛnnɛ pe fǎga ki cɛ́n muɔ 'sún leʔ; muɔ Tuu ŋáà sí wī baa làrimɛ nī bè níɛ nyaʔa
         wè, wi bé ki sàri kɛn wè muɔ mɛ́.»Yeri yeli lɔri fàá dè yeri tɛ́ngi nyìʔɛnɛ nī(Luk 12.33-34)19 «Ye fǎri lɔri fàá de tɛ́ngi bile yìye wori duniya nī wèʔ; dɔnwɔ nɛ́ kpɛ̀nimɛ yē bile
         ti nìɛ yɛrɛ córi, kàyuulo yē bile nɛ̀ pínɛ, pe nìɛ saaya kabari yè nɛ jiin nɛ yɛrɛ
         yúu dè. 20 Gìi ki 'pɔ́ri gè, yeri lɔri fàá dè yeri gbunʔuni yìye wori nyìʔɛnɛ nī lè; kire tiʔɛ nī gè dɔnwɔ wè baaʔ, kpɛ̀nimɛ míɛni wè baaʔ bàga yɛrɛ cúʔɔʔ, kàyuulo
         míɛni wè baaʔ bàga saʔa kaaʔ bé nɛ́ ga jo bè yùuʔ. 21 Ki 'nyaa a muɔ lɔri tiī tiʔɛ gíì nī gè, baa muɔ fungo ki nɛ̂ puu kire tiʔɛ nī.»Zezi wi 'cetinnɛ kpìɛnmɛ wori juu dè22 «Nyapigele keli gīɛlɛ siɛn cetinnɛ ni fètinnɛ lè. A muɔ nyapigele kiyē wiʔile gèle,
         muɔ cetinnɛ ni mìɛni bé puu kpìɛnmɛ nī. 23 A ki sí yē nyapigele kiyē muɔ nɛ̄ cúʔɔgɔlɔ gèle, muɔ cetinnɛ ni mìɛni bé puu yebilige
         nī wī. Kpìɛnmɛ bíì sí bī muɔ nī bè a pire 'yiʔɛ nɛ̀ kò yebilige gè, cí, je yebilige
         ki bé sí puu yebiliwuɔlɔ wī !»Kulocɛliɛ caʔa ki 'yɛli bè kpúʔɔ siɛn mɛ́(Luk 16.13)24 «Siɛn sǐ gbɛ̀ri baara kàfɔlilɔ siin mɛ́ʔ, fúɔ macɛn wàa nigbe bé wi biɛn, dí wàa sí
         wi dɛ́ni; á kire bɛ̀ʔ wi bé wàa nigbe cò kpuʔɔ, dí ŋìi wi sí wi biɛn. Yeli sǐ gbɛ̀
         puu Kulocɛliɛ sùkuloloʔ, bé ní puu lɔri sùkuloloʔ.»Ye fǎga yeli sɔ̀ngirɔ yaʔa dè ti de curuguʔ(Luk 12.22-31)25 «Kire kɛnmɛ nɛ̄ m'bé ki juu yeli mɛ́: Ye fǎri sɔ̀ngí yeli sìi wori nɛ̄ dèʔ bé jo:
         ‹Gáa weli bága káa ?›, á kire 'laa ‹Gáa weli bága taa bè gbuɔ ?› Nɛ̀ pínɛ ye fǎri
         yeli cetinnɛ wori sɔ̀ngí dèʔ, bé jo: ‹Gáa weli bága leʔ ?› Siɛn sìi wiì tóri léʔ yaliire
         nɛ̄ dè ? A cetinnɛ míɛni ni 'tóri fɛ̀nilewe nɛ̄ wè lé ? 26 Ye- sínjinʔɛnɛ wéli gèle baa naamɛ gè: ke wè nɛ yatanʔara táriʔ, ke wè nɛ yaliire
         líi nɛ tɛ́ngiʔ, síkaanya wè ti mɛ́ʔ. Nɛ̀ sí ki taa yeli Tuu ŋáà wī baa nyìʔɛnɛ nī lè, wiī nɛ ke kanʔa ke líi. Yeli sì dúʔu pɔ́ri sínjinʔɛnɛ nɛ̄ gèle nɛ̀ fáala ?27 «Ŋáasiɛn wī yeli nī bèle wi 'jo wire nɛ́ wire sɔ̀ngirɔ ti mìɛni ní dè, wire bé gbɛ̀
         jáa bè kàa taʔa wire sìi yiʔɛlɛ nɛ̄ gèle ?28 «A gáa sí nɛ̄ yeli bururo lege ki sɔ̀ngirɔ ti 'kpúʔɔ yeli nɛ̄ ? Ye- nyàʔa fiɛnrɛ ti
         yɛ̀rigɛnmɛ wéli bè nyàʔa nī gè. Nɛ̀ sí ki taa ti wè baara kúuʔ, ti wè kɔ̀rirɔ càannáʔ.
         29 M'bé sí ki juu yeli mɛ́, kùlofɔli Sulomani tíimɛ wè nɛ́ wi nàbuɔrɔ ti mìɛni ní dè, wiì kɛ́nì bururo le a ti 'nyuɔ nɛ̀ nyàʔa
         fiɛnrɛ dáà ti làa nigbe kúɔʔ. 30 A Kulocɛliɛ wi sí nɛ sìnbirige nyàʔa fèrí gè kire kɛnmɛ nɛ̄ bè, gàa we nyaʔa pàngɛ
         gè, nɛ̀ sí ki taa mbànʔa kàsun bága ki sórigo gè, wiǐ ga yeli nàbuɔrɔ yaʔa dè ti-
         nyuɔ bè tóri nyàʔa wori nɛ̄ dè lé ? Yeli tɛ́ngɛlɛ ni 'cɛ́ri díɛ !31 «Kire nɛ̄ ye fǎga yeli sɔ̀ngirɔ yaʔa dè ti de nyaʔamiʔ bé jo: ‹Gáa we bága káa ? Gáa
         we bága taa bè gbuɔ ? We bága yɛrɛ taa sé bè le ?› 32 Tire dáà ti mìɛni dè, siɛnnɛ bílì piyè Kulocɛliɛ cɛ́n wèʔ, peli bīɛlɛ pe fé ti kúrugu.
         Á kire 'laa wè yeli Tuu ŋáà wī baa nyìʔɛnɛ nī lè, wi 'ki cɛ́n yeli màakuu yē ti nɛ̄.33 «Kire kɛnmɛ nɛ̄, ye- kíni yeri Kulocɛliɛ Kùlofɔligɔ nɛ́ wi sínmɛ pire caa gbínʔɛnɛ, bɛ̀ Kulocɛliɛ wi bé tire dáà ti mìɛni fàri dè baa
         yeli mɛ́. 34 Nɛ̀ pínɛ ye fǎri sɔ̀ngíʔ, bè yeli funyɔ yaʔa yè yiri curugu mbànʔa ŋáà wi báan nɛ̄
         wèʔ. Nɛ̀ taʔa gíi nɛ̄, mbànʔa wi bága de cáan nɛ́ wìi ní. Cɛngɛ ó cɛngɛ nɛ́ ki fùrɔgɔ.»
         
            
               	Siɛnkɛnigɛ gáà gè sɛnmɛ nɛ̄ bè, ki wè baa girɛki kɔli sɛbɛrɛ sɛbɛliɛlɛ pálì nìʔɛnɛ
                     nīʔ.

Fǎri kàyuʔu cáanri pàli nɛ̄ʔ(Luk 6.37-38,41-42)71 «Ye fǎri kàyuʔu nyu siɛn nɛ̄ʔ, bɛ̀ Kulocɛliɛ míɛni sǐ kàyuʔu juu yeli nɛ̄ʔ. 2 Nɛ̀ taʔa gíi nɛ̄, felige gíì nɛ̄ yeli nɛ kàyuʔu nyu gè siɛnnɛ nɛ̄ bèle, kire kanumɔ
         nɛ̄ pe bága kàyuʔu juu yeli nɛ̄. Ki 'nyaa yakirile níì ní yeli nɛ bìli wuʔu kíri gè,
         lire ní Kulocɛliɛ bága kíri bè le yeli mɛ́.3 «Mɛni nɛ̀ síɛ muɔ nɛ karigɛ nyaʔa gè muɔ siɛnnyɛni wi nyapile nī lè, nɛ́ sí kò muɔ
         wè kàgɛnigɛ nyaʔa gè baa muɔ woli nī lèʔ ? 4 Á kire bɛ̀ʔ, mɛni nɛ̀ síɛ muɔ bé gbɛ̀ muɔ siɛnnyɛni yɛ wè: ‹tí mi karipile náà fiɛ
         lè muɔ nyapile nī lè›, nɛ̀ sí ki taa kàgɛnigɛ yē baa muɔ woli nī lèʔ ? 5 Jànvaafɔli wī muɔ wè, kíni ma kàgɛnigɛ yige gè muɔ nyapile lire nī, bɛ̀ muɔ bé nɛ́
         péli de sɔ́migi de nyaʔa bè gbɛ̀ karigɛ fiɛ gè muɔ siɛnnyɛni mɛ́ wè.6 «Yɛgɛ gáà gī wàlidɛngɛgɛ Kulocɛliɛ mɛ́ wè, ye fǎri ki kanʔa pɔ̀nminɔ mɛ́ʔ, nɛ̀ pínɛ
         ye fǎri yeli kofii+ wáari wè tiɛliyɛ yiʔɛ mɛ́ʔ, á kire 'laa yi bága wi tánʔana bè wi fórigo nɛ́ te tɔliyɔ
         ní yè, bé ní yiʔɛ bè pa yeli nɔgi bè páʔala.»Te náari te caa te kɔ̀ri kóli gè(Luk 11.9-13)7 «Yeri náari, yeli bé taa; yeri caa, yeli bé nyaa; yeri kɔ̀ri kóli gè, pe bé ki múgu
         yeli mɛ́. 8 Nɛ̀ taʔa gíi nɛ̄, siɛn ó siɛn wi náari wi nɛ̂ taa, ŋìi wi caa wi nɛ̂ nyaa, a ŋìi nɛ
         kɔ̀ri kóli gè, pe nɛ̂ ki múgu wi mɛ́. 9 Siɛn ŋíi wī bile yeli nī bèle, a wi jaa wi 'wi náari búru nɛ̄ wè, wi nɛ̂ wi kɛn nɛ́
         sìndɛnigɛ ní wè ? 10 Nɛ̀ kire liɛlɛ yige baa, ŋáa wi 'jo a wi pùɔ 'wi náari fúɔ nɛ̄, wi nɛ̂ wi kɛn nɛ́
         wɔ̀bugɔ ní ? 11 A ki yē bɛ̀ gè, yeli bálì bīɛlɛ sìpiile bèle, yeli 'jáa bè yacɛ̀nrɛ kɛn macɛ́n yeli
         pìile mɛ́ bèle, yeli sì ki cɛ́n lé yeli Tuu ŋáà wī baa nyìʔɛnɛ nī lè, wi bé yacɛ̀nrɛ kɛn bìli mɛ́ pe wi náari bèle, bè tóri yeli kɛngɛnmɛ nɛ̄ bè ?12 «Kire nɛ̄, gìi ki mìɛni yeli nɛ caa siɛnnɛ peri kpínʔini yeli mɛ́ bèle, yeli míɛni
         bèle yeri ki kpínʔini pe mɛ́ de pínɛ; bɛ̀ Misa Fànʔa Siɛnrɛ ti 'jo ki de kpínʔini, tire dī nuro nɛ́ Kulocɛliɛ siɛnjuulo pe siɛnrɛ ní dè.»Koliyo siin yī baa(Luk 13.22-24)13 «Yeri jiin wìile níì nī còrilo lè, á kire 'laa wè wìile náà nī kpuɔlɔ lè á ni koligo
         ní gè píɛligɛ gè, lire yē nɛ waa cúʔɔmɔ tiʔɛ nī wī; siɛnniʔɛnɛ sí yē nɛ jiin ki koligo
         gáà nī gè. 14 Koligo gíì ki nyɛ́ni waa sìi tiʔɛ nī gè, ki wìile ni tɔ̀ni yē cíɛlɛ díɛ ! á ki koligo
         ní gè còrigo. Siɛnnɛ cɛ̀ri pe nyɛ́ni ki taʔa.»Kulocɛliɛ siɛnjuulo jànvaafɔlilɔ bèle15 «Yeri yìye ciʔige Kulocɛliɛ siɛnjuulo jànvaafɔlilɔ nɛ̄ bèle; ki siɛnnɛ pe nɛ̂ pɛn yeli kúrugu nɛ́ sìnbaala céri ní kpànʔanɛ
         gè, nɛ̀ sí ki taa laamɛ nī bè yacoyo yī. 16 Pe yasɛnrɛ tire nɛ̄ yeli bé pe cɛ́n; yeli 'fìɛ ɛrɛzɛn kàtogo nyaa a pe 'ki cuɔ wíire tiige nī lé ? A kire 'laa sàanfiige yasɛngɛ nyaa a
         pe 'ki cuɔ wíifiige tiige nī lé ? 17 Bɛ̀ sí ki yē, a tiige ó tiige yē cɛ̀ngɛ gè, ki nìɛ yasɛnrɛ sɛngi cɛ̀nrɛ; tiige gíì
         sí gī fúnʔɔgɔ gè, ki nàa yasɛnrɛ sɛngi dè cúʔɔrɔ. 18 Tiige gáà gī cɛ̀ngɛ gè, kiǐ gbɛ̀ yasɛnrɛ sɛn cúʔɔrɔʔ, nɛ̀ pínɛ tiige gáà gī fúnʔɔgɔ
         gè, kiǐ gbɛ̀ yasɛnrɛ sɛn ti- puu cɛ̀nrɛʔ. 19 Tiige ó tiige ki sí wè nɛ yasɛnrɛ sɛngiʔ cɛ̀nrɛ dè, pe nɛ̂ ki ceri nɛ̀ wáa kàsun nī.
         20 Bɛ̀ sí gī, pe yasɛnrɛ tire nɛ̄ yeli bé pe cɛ́n.»Weri weli Tuu wi nyɛ́ni kele kúu(Luk 13.25-27)21 «Siɛnnɛ bálì mìɛni pe mi yeri níɛ waa, ‹Kàfɔli ! Kàfɔli !› wè, pe mìɛni bɛ̀ʔ pe bága
         jíin Nyìʔɛnɛ Kùlofɔligɔ nī gèʔ, fúɔ macɛn bìli pe nyɛ́ni mi Tuu wi nyɛ́ni kele kpínʔini gèle,
         mi Tuu wè, baa nyìʔɛnɛ nī lè. 22 Ki cɛngɛ gáà gè pàli nìʔɛnɛ bága ki juu m'mɛ́ bé jo: ‹Kàfɔli, Kàfɔli, muɔ míʔɛ ní túʔu bɛ̀ʔ weli 'puu nɛ kele nyaʔa gèle nɛ nyu gèle ? Nɛ̀ pínɛ
         muɔ míʔɛ kire ní túʔu bɛ̀ʔ weli 'puu nɛ gbòdolilo cìrá bèle nɛ yigi siɛnnɛ nī bèle ?›
         Bìli bé jo: ‹Muɔ míʔɛ ní túʔu bɛ̀ʔ weli nyɛ́nì kakpoliyo nìʔɛyɛ kpíʔile nɛ̀ tóri yè ?›
         23 Kire cɛngɛ gè, m'bé ki juu bè yige pe mìɛni pe ki lúʔu bé pe yɛ: ‹Mi sì cɛ́nì yeli
         cɛ́n nɛ̀ nyaa púloʔ ! Ye- núgo mi táanni; yeli yē nyɛ́ni síciramɛ kele kúu gèle.› »Saaya siin faangɛnmɛ kàsiile(Luk 6.47-49)24 «Kire nɛ̄, siɛn ó siɛn wi nyɛ́ni mi siɛnrɛ dáà lúru dè níɛ ti tári dè, siɛn wi bé
         gbɛ̀ tɔ́nminɔ nɛ́ siɛnsiciliwe ní, wire nyɛ́nì wi saʔa faan gè sìndɛnigɛ nɛ̄. 25 A kàsaʔa ki 'tuu, a luɔyɔ yi 'fúu nɛ̀ pɛn, a káfaligɛ ki 'wáa, a ti pɛ́nì tìi pínɛ
         saʔa gáà nɛ̄ gè; kire nɛ́ ki míɛni kiì tuuʔ, bɛ̀ ki 'nyaa pe yé saʔa ki kàkpuɔn túgu wè sìndɛnigɛ nɛ̄ gè. 26 A siɛn ó siɛn sí mi siɛnrɛ dáà lúʔu dè, nɛ́ kò wi wè ti tári dèʔ, siɛn wi bé gbɛ̀
         tɔ́nminɔ nɛ́ ledogo ní, wi 'wi saʔa faan gè dàrimiʔɛ nɛ̄ gè. 27 Bà kàsaʔa ki 'tuu gè, á luɔyɔ yi 'fúu nɛ̀ pɛn yè, á káfaligɛ ki wáa gè, á ti pɛ́nì
         tìi pínɛ saʔa gáà nɛ̄ gè, a ki 'láʔa nɛ̀ tuu a ki tuugɛnmɛ pi 'pii.»Zezi tɛnmɛnɛ niī nɛ́ fànʔa ní28 A ki 'kpíʔile bà Zezi 'siɛnrɛ dáà juu dè mmɛ gè, a wi tɛnmɛnɛ ni 'siɛnnɛ pe fungo
         wúɔ; 29 ki 'nyaa wi tɛnmɛnɛ ni 'puu nɛ́ fànʔa ní; wi tɛnmɛnɛ niì puu bɛ̀ pe Fànʔa Siɛnrɛ sɛbɛcɛ́nminɛ kɛnmɛ tíɛlɛ bèʔ.
         
            
               	Kofii wíra wíra bɛ̀ʔ díɛʔ ! Lagbɛnrɛ wuu pe pun.

Zezi wi 'yaanyiɛmɛfɔli puʔɔ(Mar 1.40-45; Luk 5.12-16)81 Bà Zezi wi kɛ́nì juu nɛ̀ kúɔ nɛ́ tìgi nyagurugo nɛ̄ gè, a siɛnnɛ pe 'taʔa wi kúrugu
         nìʔɛbɛlɛ. 2 A yaanyiɛmɛfɔli wáà 'pɛn nɛ̀ pɛ́nì káguro wáa wi táanni nɛ́ jo: «Kàfɔli, a muɔ 'fɔ̀li
         ki nɛ̄ wè, muɔ bé gbɛ̀ mi puʔɔ mi cìile !»3 A Zezi wi 'kɔli sáʔa gè nɛ̀ ki taʔa wi nɛ̄, nɛ́ wi yɛ: «Mi 'fɔ̀li ki nɛ̄, puʔɔ ma
         cìile.» Tiɛnugo nī gè, a yaanyiɛmɛ pi 'fali nɛ̀ láʔa nàguɔ nɛ̄ wè a wi 'puʔɔ. 4 A Zezi wi 'ki juu wi mɛ́ nɛ́ wi yɛ: «Lúʔu m'mɛ́, fǎga tí bé ti juu siɛn mɛ́ʔ; te waa
         ma sa mìɛ tìɛ Kulocɛliɛ Gbùʔɔrɔsaʔakacuɔnriwɔ wire nɛ̄, má sí yakɔnrɔ kɔ̀n dè, dàa Misa cé tìɛ dè, kire ki bé puu fìɛ wè pe mìɛni mɛ́ bèle, bè ki tìɛ muɔ nyɛ́nì puʔɔ.»Zezi wi 'nabɔnwɔ wáà baakuɔwɔ puʔɔ(Luk 7.1-10; Zan 4.43-54)5 Bà Zezi wi sɛ́nì jíin Kapɛrinawu kàʔa nī gè, a kapiɛngbuɔnnɔ dabataan kàfɔli wáà pɛ́nì
         yiri wi kúrugu, nɛ̀ wi fiɛn 6 nɛ́ wi yɛ: «Kàfɔli, mi baakuɔwɔ wiī baa mɔ̀nigijaanwa saʔa nī gè; wi tɔ̀ni yē fùrɔwɔ
         kpuʔɔ.» 7 A Zezi wi 'wi yɛ: «Mi wè lé, mi sa wi puʔɔ lé+ ?» 8 A kapiɛngbuɔnnɔ dabataan kàfɔli wi ní nɛ̀ wi yɛ: «Miì nyuɔ nɛ̀ yɛli muɔ jíin mi saʔa
         nī gèʔ. Mi sí nyɛ́nì tɛ́ngɛ ki nɛ̄, a muɔ cɛ́nì siɛnrɛ juu yákuɔ wè, mi baakuɔwɔ wi
         bé puʔɔ. 9 Ki 'nyaa mi ŋáà muɔ nɛ nyaʔa wè, mi yē pàli fànʔa láara wī, nɛ́ sí ní mi tíimɛ wè
         kapiɛngbuɔnnɔ pálì kàfɔli. A mi 'wàa yɛ: ‹Te waa›, wi nɛ̂ kɛ́. A mi sí ní nɛ̀ wàa
         yɛ: ‹Te báan náʔa›, wi nɛ̂ pɛn. A mi 'mi baakuɔwɔ wáà yɛ: ‹Te gàa kire kpínʔini›,
         kire wi nɛ̂ kpíʔile.»10 Bà Zezi 'tire lúʔu dè, a nàguɔ wi kɛnmɛ pi 'wi dɛ́ni kpuʔɔ, a wi 'ki juu siɛnnɛ mɛ́
         bèle bàli pe cé taʔa wi kúrugu bèle, nɛ́ pe yɛ: «M'bé ki juu yeli mɛ́ kányiʔɛ nɛ̄,
         mi sì fìɛ tɛ́ngɛlɛ náà ni felige nyaa siɛn mɛ́ Isirayɛli kùlo nī lèʔ. 11 M'bé ki juu yeli mɛ́, siɛnnɛ bága kɔ́n nìʔɛbɛlɛ cɛngɛnyɛnifoligɔli mɛ́ nɛ́ cɛngɛnyɛnijiingɔli
         mɛ́ gè, bè pa pínɛ bè tɛ́ni nɛ́ Birayima ní, wire nɛ́ Siaga nɛ́ Yakuba ní wè lìidiʔɛ nī gè Nyìʔɛnɛ Kùlofɔligɔ nī gè. 12 Nɛ̀ sí ki yaʔa pe bága Kùlofɔligɔ pìile líɛ bèle bè pe wáa yebilige nī kpànʔanɛ, kire
         tiʔɛ kire nī kɔnwaara nɛ́ gànʔana cérigige bága puu wè.»13 A Zezi wi 'ki juu kapiɛngbuɔnnɔ dabataan kàfɔli mɛ́ wè nɛ́ wi yɛ: «Te waa, ki bé kpíʔile
         bè yɛli nɛ́ muɔ tɛ́ngɛlɛ ní lè.» A ki 'fali nɛ̀ kpíʔile a kapiɛngbuɔnnɔ dabataan kàfɔli
         baakuɔwɔ wi 'fali nɛ̀ puʔɔ ki lɛ̀nunɔ nī lè.Zezi wi 'yaala feliye sáa puʔɔ(Mar 1.29-34; Luk 4.38-41)14 Bà Zezi wi sɛ́nì jíin Piɛri saʔa nī gè, nɛ̀ Piɛri cuɔ yàa nyaa wè sínɛwɛ, céri ti yé fúugo wi nɛ̄. 15 A Zezi wi 'wi cò kɔli nɛ̄ gè, a cefuuro ti 'láʔa wi nɛ̄, a wi 'fali nɛ̀ yɛ̀ nɛ yagbuɔrɔ
         kpínʔini wi mɛ́.16 Cɛnguʔɔ gè a pe 'pɛn nɛ́ gbòdolilofɔlilɔ ní wi kúrugu nìʔɛbɛlɛ; a wi 'gbòdolilo cìra
         bèle nɛ̀ yige nɛ́ wi nyasiɛnrɛ ní dè, nɛ̀ pínɛ a wi 'yaala pe mìɛni puʔɔ. 17 A ki 'kpíʔile nɛ̀ yɛli nɛ́ gàa Kulocɛliɛ siɛnjuuliɛwɛEzayi wi cé juu gè, nɛ́ jo:Weli kpɔlidiʔɛlɛ keli wi 'láʔa,nɛ́ sí weli yaama suɔ bè nɛ̀ taa+.A siɛn nɛ ki caa bè taʔa Zezi nɛ̄ wè ki siɛnrɛ ti n'dɛ(Luk 9.57-62)18 Bà Zezi kɛ́nì siɛnmɛ nyaa bè pi tíri wi nɛ̄ bè, a wi 'ki juu wi pìtɛnmɛnɛ mɛ́ bèle
         nɛ́ pe yɛ pe- cáʔa jeli gè pe- kɛ́ kanyuɔ gíì mɛ́ gè. 19 A Fànʔa Siɛnrɛ sɛbɛcɛ́nwɛ wáà 'sìʔɛrɛ nɛ̀ sɛ́nì kpɔni wi nɛ̄ nɛ́ wi yɛ: «Tɛnmɛfɔli, a muɔ nɛ waa tiʔɛ ó tiʔɛ
         nī, m'bé taʔa muɔ nɛ̄.»20 A Zezi wi 'wi yɛ: «Nyàʔapɔnminɔ bèle kàwiiye yē pe mɛ́, sínjapigele míɛni gèle, ke
         lali nyìʔɛnɛ nī lè, sìɛrɛ yē ke mɛ́; Siɛn Pùɔ wire wè, tiʔɛ cɛ wè wi mɛ́ wi- nyùgo kpɔni gèʔ.»21 Wi pìtɛnmɛnɛ nī bèle, a wàa ní nɛ̀ wi yɛ: «Kàfɔli, -ki yaʔa mi- koli bè kɛ́ bè sa mi tuu tɔ́n
         wè gbínʔɛnɛ.»22 A Zezi wi sí wi yɛ: «Taʔa mi kúrugu, má kúbilo yaʔa bèle peri pìye tɔ́ngi+.»Zezi wi 'káfaligbuʔɔ yérige cáʔa nī(Mar 4.35-41; Luk 8.22-25)23 A wi sɛ́nì jíin kɔ́ri nī gè, a wi pìtɛnmɛnɛ pe 'jíin nɛ́ wi ní. 24 A ki 'nyaa káfaligbuʔɔ káà sɛ́nì yɛ̀ pe kúrugu baa luʔɔ nī gè, lakuruyo yi yɛ̀gí,
         nɛ caa bè kɔ́ri tɔ́n gè; Zezi wire sí cé puu nɛ ŋɔ́ni. 25 A pe sɛ́nì wi yɛ̀gɛ, nɛ́ wi yɛ: «Kàfɔli -weli suɔ ! Je we bé kùu wī !»26 A wi 'pe yɛ: «Gáa fíɛrɛ dī yeli nī mmɛ gè ? Yeli tɛ́ngɛlɛ ni 'cɛ́ri díɛ !» Nɛ́ fali
         nɛ̀ yɛ̀ sɛni, nɛ̀ jɛnmɛ káfaligɛ nɛ̄ gè nɛ́ luʔɔ ní gè bɛ̀ ki 'puu nɛ wáari nɛ yɛ̀gí
         gè. A tiʔɛ ki 'fali nɛ̀ nyígi yólilo sɛni.27 A siɛnnɛ pe 'yɛ̀ nɛ nyu nɛ cúru, níɛ wáa: «Siɛn ŋíì felige wī nàguɔ ŋáà wè, á káfaligɛ
         nɛ́ cáʔa ní gè ti mìɛni nɛ lúru wi nɛ̄ wè ?»Zezi wi 'gbòdolilo yige siɛnnɛ siin nī(Mar 5.1-20; Luk 8.26-39)28 A pe 'luʔɔ jeli gè nɛ̀ sɛ́nì jíin Gadara tɛ́nimɛ+ nī bè. A nàguɔlɔ pálì siin 'yiri baa kpɔ̀ngɔli nī wè nɛ wi kpàlí, gbòdolilo 'puu
         pe nī. Pe cé pii nɛ̀ tóri, siɛn sì puu nɛ sorigi nɛ ki koligo gáà líi gèʔ. 29 A pe 'fali nɛ̀ pɛ́ni nyu nɛ kpɛ̀ní, nɛ́ jo: «Gáa gī muɔ nɛ́ weli sunʔɔmɔ ní bè, Kulocɛliɛ
         Jaa ? Lɛ̀lɛ niì fìɛ nɔ̀ʔ, á muɔ 'pɛn náʔa gè bè pa weli wuʔɔ lé ?»30 Ki sí nyaa tatogo káà 'puu baa pe táanni larigɛ nī, nɛ caa nɛ káa; tiɛliyɛ yi tɔ̀ni
         nɛ̀ puu nìʔɛyɛ+. 31 A gbòdolilo pe 'tuu nɛ Zezi fiɛn wè, nɛ́ wi yɛ: «A muɔ 'weli cìra nɛ̀ yige náʔa gè,
         ma weli tórigo weli sa jíin tatogo gáà nī gè.»32 A wi 'pe yɛ: «Yeri waa !» A pe 'yiri nɛ̀ kɛ́ nɛ̀ sɛ́nì jíin tiɛliyɛ nī yè; a tiɛliyɛ
         tògo ki mìɛni 'fali nɛ̀ fɛ̀ nɛ̀ tìgi nyagurugo nɛ̄ gè, nɛ̀ sɛ́nì tuu cáʔa nī gè, nɛ̀
         kùu luʔɔ nī gè. 33 A yajuunaʔana pe 'fɛ̀ nɛ̀ kɛ́ kàʔa mɛ́ gè, nɛ̀ sɛ́nì ti mìɛni tɔ́ri nɛ̀ tìɛ, nɛ́ siɛnnɛ
         bálì wori ní dè, bìli nī gbòdolilo pe 'puu bèle. 34 A kàʔa wuulo pe mìɛni 'yiri nɛ̀ kɛ́ Zezi wi kpàlidiʔɛ nī gè; bà sí pe sɛ́nì wi nyaa
         wè, a pe 'yɛ̀ nɛ wi fiɛn wi- yiri peli tɛ́nimɛ nī bè.
         
            
               	Náʔa gè pàli nyɛ́ni girɛki siɛnrɛ yiʔɛ dè nɛ̀ jo: «Ao m'bé sa wi puʔɔ.»

               	Eza 53.4 tire ti 'juu náʔa gè.

               	Náʔa gè kúbilo peli 'nyaa siɛnnɛ bílì piyè Zezi kayerile lúʔu lèʔ.

               	Gadara tɛ́nimɛ bè, tálogo káà gī, Zuufulo tiʔɛ bɛ̀ʔ ki 'puuʔ.

               	Zuufulo pe 'puu nɛ tiɛligɛ tɔ́ri gè yajuunuʔɔgɔ nɛ̀ yɛli nɛ́ pe kùlo kaliʔɛlɛ ní gèle.
                     Kùlo láà wuulo bīɛlɛ pe 'puu tiɛliyɛ yi gbófɔlilɔ bèle, Zuufulo bɛ̀ʔ pe 'puuʔ.

Zezi wi 'siɛnkpɔliwɔ puʔɔ(Mar 2.1-12; Luk 5.17-26)91 A wi 'jíin kɔ́ri nī gè nɛ̀ cáʔa jeli gè nɛ̀ kɛ́ wi kàʔa+ mɛ́ gè. 2 A ki 'nyaa pe 'siɛnmɔnigiwɔ wáà tugo nɛ̀ pɛ́nì yiri wi kúrugu wi ní sínɛwɛ wi yasinɛgɛ
         nɛ̄ gè. Bà Zezi 'siɛnnɛ bálì pe tɛ́ngɛlɛ nyaa lè mmɛ gè, a wi 'siɛnmɔnigiwɔ yɛ wè:
         «-Gbɛ̀nmɛ le mi pùɔ, muɔ kapiʔile ke 'láʔa muɔ nɛ̄.»3 A Fànʔa Siɛnrɛ sɛbɛcɛ́nminɛ pálì 'ki sɔ̀ngi pe funyɔ nī yè nɛ̀ jo: «Je ŋàa wiī nɛ Kulocɛliɛ míʔɛ córi gè wī.»4 Bà Zezi wi 'pe sɔ̀ngirɔ cɛ́n dè mmɛ gè, a wi 'pe yɛ: «Gáa nɛ̄ kire sɔ̀ngibiire dáà
         tiī yeli funyɔ nī yè ? 5 Gíi ki 'kpíʔile madɛni, bè jo: ‹Muɔ kapiʔile ke 'láʔa›, á kire 'laa bè jo: ‹Yɛ̀ mari
         tári› wè ? 6 Ye sí ki cɛ́n, ki fànʔa yē Siɛn Pùɔ mɛ́ wè náʔa duniya nī wè bè siɛnnɛ kapiʔile láʔala gèle.»A wi 'fali nɛ̀ siɛnmɔnigiwɔ yɛ wè: «Yɛ̀, ma muɔ yasinɛgɛ líɛ gè mari waa kpáa mɛ́.»7 A nàguɔ wi 'yɛ̀ nɛ̀ kɛ́ wi kpáa mɛ́ gè. 8 Bà siɛnnɛ pe kire nyaa gè, a ki 'fíɛrɛ cò pe nɛ̄ kpuʔɔ, a pe yɛ̀ nɛ Kulocɛliɛ gbùʔɔrɔ́ wè, bɛ̀ ki 'nyaa wi 'fànʔa gáà ki felige kɛn gè siɛnnɛ mɛ́ bèle.Zezi wi 'Matiye yeri wi- taʔa wire nɛ̄(Mar 2.13-17; Luk 5.27-32)9 Bà Zezi wi kɛ́ni tóri nɛ waa bè yiri kire tiʔɛ nī gè, a wi sɛ́nì nàguɔ wáà nyaa tɛ́niwɛ
         lanbo suɔdiʔɛ nī gè, pe 'puu nɛ wi ye Matiye. A Zezi wi 'wi yɛ: «Taʔa mi nɛ̄.»A wi 'yɛ̀ nɛ̀ taʔa wi nɛ̄. 10 Kire kàduʔumɛ a Zezi wi 'kɛ́ Matiye kpáa mɛ́ a pe sɛ́nì tɛ́ni nɛ líi. Lanbosuɔlɔ 'puu baa nìʔɛnɛ nɛ̀ fàri siɛnpiile pálì nɛ̄; a peli pe mìɛni sɛ́nì pínɛ nɛ̀ tɛ́ni
         bè líi nɛ́ Zezi ní wè, nɛ́ wi pìtɛnmɛnɛ ní bèle.11 Bà Fariziɛnnɛ pe 'kire nyaa gè, a pe 'Zezi wi pìtɛnmɛnɛ yɛ bèle: «Gáa nɛ̄ yeli tɛnmɛfɔli wi 'tɛ́ni
         nɛ líi nɛ́ lanbosuɔlɔ ní bèle, peli nɛ́ kapiigbiʔilile ní bèle ?»12 A Zezi wi 'ti lúʔu, a wi 'pe yɛ: «Siɛnwiile wè dùʔɔtɔriwɔ caaʔ; yaala pe sî nɛ wi
         caa. 13 Ye- sa yúgo, ye tɛnmɛnɛ taa siɛnrɛ dáà nī dè. Kulocɛliɛ wi 'jo: Nyinimɛ mi nɛ caa, mi wè kakuɔrɔ caaʔ+.«Nɛ̀ taʔa gíi nɛ̄, siɛnsinminɛ bɛ̀ʔ mi 'pɛn bè pa yériʔ, kapiigbiʔilile kɛnmɛ nɛ̄
         mi 'pɛn.»Gìi Zezi wi 'juu súnlere wori nɛ̄ dè(Mar 2.18-22; Luk 5.33-39)14 Kire lɛ̀lɛ nī lè, a Zanpìtɛnmɛnɛ pɛ́nì yiri wi kúrugu, nɛ̀ wi yɛ: «Gáa nɛ̄ weli nɛ́ Fariziɛnnɛ ní bèle weli 'dàli nɛ sún nii wè, a muɔ pìtɛnmɛnɛ peli wè nii wèʔ ?»15 A Zezi wi 'pe yɛ: «Cefɔnwɔfɔli nàgorilo bé gbɛ̀ puu funbiɛnrɛ nɛ̄ lé, dí cefɔnwɔfɔli
         wi sí de tíin baa nɛ́ pe ní bèle ? Nɛ̀ sí ki yaʔa, lɛ̀lɛ láà nɛ báan, a pe kɛ́nì cefɔnwɔfɔli
         cò wè nɛ̀ yige pe sunʔɔmɔ nī bè, kire lɛ̀lɛ nī lè wi nàgorilo pe bé nɛ́ de sún nii
         wè.16 «Siɛn wè fɛ̀ni fɔnwɔ kúngo tíʔi nɛ fɛ̀ni liɛwɛ ciɛndiʔɛ jɔli nɛ tɔ́ngiʔ. A kire 'laa
         wè, fɛ̀ni fɔnwɔ wi bága fɛ̀ni liɛwɛ píle wè bè ciɛn; ciɛndiʔɛ ki bé sí nɛ́ kpúʔɔ bè
         tóri pélige nɛ̄ gè. 17 Siɛn wè diviɛn fɔnwɔ nii wè foriliɛyɛ+ nī nɛ tɛ́ngiʔ, á kire 'laa foriyo yi bága foli bè jaa. Diviɛn wi bé wo, foriyo míɛni
         yi bé cúʔɔ. Kire nɛ̄ pe nɛ̂ diviɛn le wè forivɔngɔ nī. Ti siin ti nɛ̂ kò siɛn mɛ́
         wè.»Zezi wi 'yaama jáa bè nɛ̀ kùu jáa wè(Mar 5.21-43; Luk 8.40-56)18 Bà wi 'tire nyu nɛ tíin mmɛ gè, a tɛnmɛzaʔa kàfɔli wáà pɛ́nì yiri, nɛ̀ pɛ́nì káguro wáa Zezi wi yiʔɛ mɛ́ gè nɛ́ jo: «Mi póri
         wi n'ŋɛ wi 'péli nɛ̀ kùu, kire nɛ́ ki mìɛni pa muɔ kiyɛ taʔala yè wi nɛ̄; wi bé yɛ̀
         bè puu sìi nɛ̄.»19 A Zezi wi 'yɛ̀ nɛ̀ pínɛ nɛ́ nàguɔ ní wè, a wi pìtɛnmɛnɛ míɛni pe 'kɛ́ nɛ́ wi ní.20 A ki 'nyaa cɛliwɛ wáà 'puu baa nɛ́ cɛlilɛ gbélige ní, ki 'wi fùrɔ nɛ̀ taa yiʔɛlɛ kiɛ
         nɛ́ siin. A cɛliwɛ ŋáà wi 'màʔa Zezi kàduʔu mɛ́ gè, nɛ̀ sɛ́nì wi cò nɛ̀ taa burugo
         nyuɔ nɛ̄ gè. 21 Ki 'nyaa wi cé ki sɔ̀ngi nɛ̀ jo: «A mi cɛ́nì cò nɛ̀ taa wi burugo kire yákuɔ nɛ̄ gè,
         je m'bé puʔɔ.»22 Bà Zezi 'yiʔɛ nɛ̀ wéli wè, nɛ̀ wi nyaa; a wi 'wi yɛ: «Gbɛ̀nmɛ le, nɛ pori, muɔ tɛ́ngɛlɛ
         ni 'muɔ puʔɔ !» Ki lɛ̀nunɔ nī lè a cɛliwɛ wi 'fali nɛ̀ puʔɔ sɛni.23 Bà Zezi wi sɛ́nì nɔ̀ tɛnmɛzaʔa kàfɔli wi kpáa nɛ̄ gè, nɛ̀ maʔana wíifɔlilɔ nyaa bèle
         baa, nɛ́ siɛnnɛ ní bèle pe cáaduu kɔnrɔ wáari dè. 24 A wi 'jo: «Ye- tàligɛ wêli, pìcapile niì kùuʔ, niī nɛ ŋɔ́ni wī.» A pe 'yɛ̀ nɛ wi tíʔɛ.25 Bà pe kɛ́nì siɛnnɛ yige bèle, a Zezi wi 'jíin saʔa laamɛ nī bè, nɛ̀ pìcapile cò lè
         kɔli nɛ̄ gè, a ni 'yɛ̀ nɛ̀ tɛ́ni. 26 A kaala náà ni wori ti 'yiri kùlo ni mìɛni nī lè.Zezi wi 'fúɔnnɔ siin múgu27 Bà Zezi kɛ́nì yiri baa kire tiʔɛ nī gè nɛ waa wè, a fúɔnnɔ siin 'líɛ nɛ̀ taʔa wi kúrugu
         níɛ yékpuʔulo wáari nɛ́ jo: «-Nyinimɛ taa weli nɛ̄, Dawuda siimɛ tùlugo wuu !»28 Bà Zezi wi sɛ́nì jíin saʔa nī gè, a fúɔnnɔ pe 'kɛ́ baa wi kúrugu. A wi 'pe yúgo nɛ́
         pe yɛ: «Yeli 'tɛ́ngɛ lé gàa yeli 'juu gè, m'bé gbɛ̀ ki kpíʔile lé ?»A pe 'jo: «ʔaan, Kàfɔli.»29 A Zezi wi kɔli taʔa pe nyapigele nɛ̄ gèle nɛ́ jo: «Nɛ̀ yɛli nɛ́ yeli tɛ́ngɛlɛ ní lè,
         ki- kpíʔile.»30 A fúɔnnɔ pe nyapigele ke 'fali nɛ̀ múgolo pe nɛ̄ sɛni, pe nyaʔa. A Zezi wi 'ki juu
         nɛ̀ gbɛ̀ngɛ pe mɛ́ nɛ́ pe yɛ: «Ye fǎga tí siɛn ti cɛ́nʔ.» 31 Nɛ̀ sí ki taa bà pe yiri bèle, a pe 'fali nɛ̀ sɛ́ni ki jáari nɛ mári kùlo ni tiɛrɛ
         ti mìɛni nī.Zezi wi 'gbòdolifɔli bobogo puʔɔ32 Pe kɛ́ni yigi bèle, nɛ̀ pe nyaa pe báan nɛ́ nàguɔ wáà ní, gbòdoli 'puu wi nī, wi ní
         fúɔn nɛ ní bobogo. 33 A ki 'nyaa bà Zezi wi 'gbòdoli cìra wè nɛ̀ yige wi nī wè, a bobogo ki 'yɛ̀ nɛ nyu.
         A ki 'siɛnniʔɛmɛ pi fungo wúɔ, a pe 'jo: «Cí, gàa ki felige fìɛ kpíʔile nɛ̀ nyaa náʔa
         Isirayɛli kùlo nī lèʔ !»34 Fariziɛnnɛ peli bèle, a peli 'yɛ̀ nɛ nyu nɛ́ jo dí gbòdolilo pe kàfɔli wire fànʔa nɛ̄ Zezi wiī
         nɛ gbòdolilo cìrá bèle.Siɛnnɛ pe nyinimɛ 'jíin Zezi nī wè35 Zezi wi 'puu nɛ nyaari nɛ tòrí kàaya yi mìɛni nī, nɛ́ vòyo ní yè, nɛ siɛnnɛ tɛnmɛ
         bèle pe tɛnmɛzaaya nī yè, níɛ Kùlofɔligɔ ki Kataanna Siɛnrɛ jáari dè, nɛ́ sí nɛ yaama feliye yi mìɛni pori nɛ́ siɛnkpɔlilɔ pe mìɛni felile ní
         bèle. 36 Bà wi 'siɛnnɛ nyaa bèle mmɛ gè, a pe nyinimɛ 'jíin wi nī kpuʔɔ; ki 'nyaa pe 'puu nɛ
         curugu nɛ mári bɛ̀ sìnbaara tíɛlɛ, nàʔavɔli fùn. 37 A wi sí juu nɛ́ wi pìtɛnmɛnɛ ní bèle nɛ́ pe yɛ: «Yafalidɛ dáà ti 'yɛli bè líɛ bè nyɔ́gɔ dè tiī nìʔɛrɛ, nɛ̀ sí
         ki taa baakuɔlɔ pe sí wè sáaʔ. 38 Ye- sí de yafalidɛ ti kàfɔli náari wè, wi- baakuɔlɔ pálì tórigo wi yafalidɛ ti líɛdiʔɛ
         nī gè.»
         
            
               	nɛ̀ kɛ́ wi kàʔa mɛ́ gè: Kapɛrinawu kàʔa gī.

               	Oze 6.6 tire ti 'juu náʔa gè.

               	Zuufulo mɛ́ bèle pe 'puu nɛ pe sunmɔ nii bè sìnbaforiyo nī níɛ̀ pi tɛ́ngɛ.

Zezi pìtɛnmɛnɛ kiɛ nɛ́ siin pe míɛyɛ yi n'yɛ(Mar 3.13-19; Luk 6.12-16)101 A Zezi wi 'wi pìtɛnmɛnɛ kiɛ nɛ́ siin yeri bèle, nɛ̀ fànʔa kɛn gè pe mɛ́ pe gbɛ̀ri gbòdolilo cìrá bèle de
         láʔala siɛnnɛ nɛ̄ bèle, bé sí de yaama feliye yi mìɛni gbari yè, nɛ́ yaakpɔlilɔ feliye
         yi mìɛni ní yè. 2 Wi pìtɛnmɛnɛ kiɛ nɛ́ siin bílì wi cé nyíɛnɛ nɛ̀ kɔ̀n pe- puu wire tundunminɔ bèle, pe míɛyɛ yi n'yɛ: Péliwe wi míʔɛ gè, Siimɔ, pe 'puu nɛ wi ye nɛ pínɛ Piɛri, nɛ́ wi cɔni Andire; nɛ́ Zaki, Zebede jaa wè, nɛ́ wi siinyɛni Zan; 3 nɛ́ Filipi; nɛ́ Batelemii; nɛ́ Toma; nɛ́ Matiye, lanbosuɔwɔ wè; nɛ́ Zaki Alife jaa wè; nɛ́ Tade; 4 nɛ́ Siimɔ Zelɔti wè; nɛ́ Zudasi ŋáà pe ye Isikariyɔti wè; wire wi yé kɛ́nì Zezi le
         wè wi leguulo kiyɛ nī yè.Zezi wi 'pìtɛnmɛnɛ kiɛ nɛ́ siin tun(Mar 6.7-13; Luk 9.1-6)5 Pìtɛnmɛnɛ kiɛ nɛ́ siin bálì peli Zezi wi cé tun nɛ́ ti juu nɛ̀ gbɛ̀ngɛ pe nɛ̄ nɛ́
         pe yɛ: «Ye fǎga kɛ́ kùlogolo kálì siɛnnɛ kúruguʔ, nɛ̀ pínɛ ye fǎga jíin Samarii tɛ́nimɛ wuulo kàʔa káà fáala nīʔ. 6 Yeri waa Isirayɛli kùlo sìnbaara tire kúrugu, dàa ti 'pùunni dè. 7 A ye waa bèle, yeri ki jáari ye jo: ‹Nyìʔɛnɛ Kùlofɔligɔ ki 'sìʔɛrɛ nɛ̀ pɛn náʔa we mɛ́.› 8 Yaala bèle, yeri pe pori; kúbilo bèle, yeri pe yɛ̀gí; yaanyiɛmɛfɔlilɔ bèle, yeri pe
         pori; gbòdolifɔlilɔ bèle, yeri gbòdolilo cìrá bèle de yigi pe nī.«Yeli 'taa waʔanɛ, yeri kanʔa waʔanɛ. 9 Ye fǎga tiɛ líɛʔ, nɛ́ waliʔ, ye fǎga cɛ wali yìriwe líɛ bè le yìye kúruguʔ. 10 Ye fǎga kpɔ̀bilɔ líɛʔ tánʔana wuuloʔ, nɛ́ burugo siinwuʔuʔ, nɛ́ tɔriyɔʔ, nɛ́ kàgbiʔileʔ.
         Nɛ́ ki cɛ́n baakuɔwɔ wi nyalii wi 'yɛli bèri kanʔa wi mɛ́.11 «A yeli sɛ́nì jíin kàʔa gíì nī, á kire 'laa vògo ó vògo nī gè, ye- caala kpíʔile,
         siɛn ŋíì wi bé gbɛ̀ yeli cò nabɔnrɔ nɛ̄ wè; ye- kò baa kire tiʔɛ nī gè yeli kári lɛ̀lɛ
         ni- pa nɔ̀. 12 A yeli sɛ́nì tìrige saʔa gíì nī, ye- pe síɛri+. 13 A ki saʔa wuulo pe 'yeli tìrige bèle, yeli yanyige ki bé puu baa ki kpáa nī gè. A
         piyè sí yeli tìrige bèleʔ, yeli yanyige ki bé koli bɛn yeli mɛ́. 14 A siɛn sì yeli cò nabɔnrɔ nɛ̄ʔ, nɛ̀ pínɛ a siɛn sì lúʔu yeli siɛnrɛ nɛ̄ dèʔ, ye- yiri
         kire saʔa nī gè, á kire 'laa ki kàʔa nī gè, yé sí yeli yedaʔala cúbugo cúru gè ye
         wáa baa ki tiʔɛ nī gè+. 15 M'bé ki juu yeli mɛ́ kányiʔɛ nɛ̄, kàyuʔujuujɛngɛ gè, Sodɔmi nɛ́ Gomɔri kàaya wuulo kàyuʔu ki bé ní cɛ màʔa bè puu yɔ́rigɔ bè tóri ki kàʔa gáà ki kàyuʔu
         nɛ̄ gè+, baa piyè lúʔu yeli mɛ́ bèleʔ.»Wuʔɔgɔ káà nɛ báan baa(Mar 13.9-13; Luk 21.12-17)16 «Ki sí n'gɛ, mi 'yeli tun bɛ̀ sìnbaara tíɛlɛ kàdafiire sunʔɔmɔ nī. Kire kɛnmɛ nɛ̄
         ye- yìye cò macɛ́n bɛ̀ wɔ̀burɔ tíɛlɛ, yé sí puu funyɔ ní yè fìiye bɛ̀ gòtogolo tíɛlɛ.
         17 Yeri yìye ciʔige siɛnnɛ nɛ̄ bèle, nɛ̀ taʔa gíi nɛ̄, pe bága de yeli cògí de kanʔa
         kàyuʔujuulo gbuʔulo+ nī gèle pe kàyuʔujuusaaya nī yè, peri yeli kpúɔn sápigele ní pe tɛnmɛzaaya nī yè. 18 Nɛ̀ pínɛ pe béri yeli yeri kùlofɔlilɔ kpáaya mɛ́ nɛ́ fànʔafɔlilɔ tiɛyɛ nī, mi míʔɛ
         kire kɛnmɛ nɛ̄ bè. Kire bé kpíʔile kaala, yeli bé puu mi wori ti juufɔlilɔ pe yiʔɛ
         mɛ́ gè nɛ́ kùlogolo kálì siɛnnɛ mɛ́ bèle. 19 A pe sí kɛ́nì yeli cò nɛ̀ kɛn fànʔafɔlilɔ mɛ́ bèle, ye fǎga ki yaʔa sànviige de yeli
         wáariʔ kɛnmɛ bíì nɛ̄ yeli báa de nyu wèʔ, nɛ́ gìi yeli bé juu gèʔ. Nɛ̀ taʔa gíi nɛ̄,
         siɛnrɛ díì yeli 'yɛli bè juu dè, Kulocɛliɛ bé ti kɛn yeli mɛ́ sɛni kire lɛ̀lɛ nī lè.
         20 Yeli bɛ̀ʔ ye béri nyu kire lɛ̀lɛ nī lèʔ; ki 'nyaa yeli Tuu wi Pìle lè lire ni béri nyu yeli nyuɔyɔ nī yè.21 «Siɛn bága wi laayirinyɛni kɛn kùu mɛ́, tuufɔlilɔ pálì bága cɛ de pe pìile kanʔa bèle
         peri pe kpúu. Nɛ̀ pínɛ pìile pálì bága leguuro le nɛ́ pe siivɔlilɔ ní bèle bè pe kɛn
         kùu mɛ́. 22 Yeli kaala ni bága siɛnnɛ pe mìɛni biɛn mi míʔɛ kire kɛnmɛ nɛ̄. A siɛn ŋíì sí tɔ̀ni
         nɛ̀ ki kpàri nɛ̀ cò nɛ̀ pɛ́nì paʔa wè, kire siɛn wire wi bága sa suɔ. 23 A pe kɛ́ni yeli wuʔɔ kàʔa gáà nī gè, yeri fé yeri waa kàʔa káà kiiyɛ mɛ́; m'bé ki
         juu yeli mɛ́ kányiʔɛ nɛ̄, yeli sǐ ga Isirayɛli kàaya yi mìɛni nyaari bè paʔaʔ, dí Siɛn Pùɔ wi sí pɛn wè.24 «Pìtɛnmɛwɛ wiì kpúʔɔ nɛ̀ tóri wi tɛnmɛfɔli nɛ̄ wèʔ, nɛ̀ pínɛ baakuɔwɔ wiǐ gbɛ̀ kpúʔɔ wi kàfɔli
         nɛ̄ wèʔ. 25 Gìi ki 'yɛli nɛ́ pìtɛnmɛwɛ ní wè, wi- taa buu bɛ̀ wi tɛnmɛfɔli tíɛlɛ wè, dí baakuɔwɔ
         wire sí puu bɛ̀ wi kàfɔli tíɛlɛ wè. A siɛnnɛ pe 'jáa nɛ̀ míʔɛ le saʔa kàfɔli nɛ̄ wè
         nɛ̀ jo Bɛlizebuli+ wè o, á bìli sí bīɛlɛ baa saʔa nī gè do, pe bága peli yeri gáa, peli wuʔu kiǐ ga
         wìɛ í ?»Ye fǎri fìʔɛ́ʔ(Luk 12.2-7)26 «Kire nɛ̄, ye fǎri pe fìʔɛ́ʔ. Nɛ̀ taʔa gíi nɛ̄, kaala láà fáala sì je ga kò fuudɔnnɔʔ,
         gá niì yiri kpànʔanɛʔ; kalarilɛ míɛni sì je ga kò gá siɛn sì ni cɛ́nʔ. 27 Siɛnrɛ dáà mi nɛ nyu yeli mɛ́ yebilige nī gè, ye- sari ti nyu kpìɛnmɛ nɛ̄, nɛ̀ pínɛ
         dàa mi nɛ nyu yeli mɛ́ ngbúʔulo táanni gèle, ye- sari ti jáari binyɛ naamɛ.28 «Ye fǎri fìʔɛ́ʔ bìli nɛ̄ pe sî siɛn kpúu wè; piyè sí gbɛ̀ jáa bè siɛn pìle kpúu lèʔ.
         Ye- sí de fìʔɛ́ Kulocɛliɛ wire nɛ̄, wire ŋáà wi bé gbɛ̀ siɛn pìle pínɛ lè bè ni cúʔɔ
         nɛ́ siɛn cetinnɛ ní lè bànguɔ kàsun nī gè. 29 Pe nɛ̌ dúʔu kàʔasiɛnrɛluʔulo siin pári tɛmɛ nigbe nɛ̄ ? Nɛ̀ sí ki taa làa nigbe wè
         tun dàala nɛ̄ yeli Tuu wi dìire nīʔ. 30 Yeli bèle, yeli nzìire ti mìɛni nyuɔ kiī cɛ́ngɛ. 31 Kire nɛ̄ ye fǎri fìʔɛ́ʔ, yeli 'pɔ́ri kàʔasiɛnrɛluʔulo nìʔɛgɛlɛ nɛ̄.»Siɛn 'yɛli bèri Kulocɛliɛ Siɛnnyiɛnɛgɔnwɔ wi wuʔu nyu gè(Luk 12.8-9)32 «Siɛn ó siɛn wi 'yéri ki nɛ̄ siɛnnɛ yiʔɛ mɛ́ gè nɛ̀ jo wire yē mi wuu wè, mi míɛni
         bága wi wuʔu juu gè bè yige mi Tuu wi yiʔɛ mɛ́ gè, mi Tuu ŋáà wī nyìʔɛnɛ nī lè, bé jo wiī mi wuu. 33 Siɛn ŋíì sí wi 'jo wire sì mi cɛ́nʔ siɛnnɛ yiʔɛ mɛ́ gè, mi míɛni bága jo mi sì wi
         cɛ́nʔ mi Tuu wi yiʔɛ mɛ́ gèʔ, mi Tuu ŋáà wī nyìʔɛnɛ nī lè.»Siɛn ŋíì wi 'nyuɔ nɛ̀ yɛli nɛ́ Zezi ní wè Zezi wi 'wi tìɛ(Luk 12.51-53; 14.26-27)34 «Ye fǎri ki sɔ̀ngí bè jo dùʔɔ yanyige mi 'pɛn bè pa nyɔ́gɔ dàala nī lèʔ; mi sì pɛn
         bè pa yanyige nyɔ́gɔ dàala nɛ̄ lè wīʔ. Ŋɔsii ní mi 'pɛn. 35 Mi 'pɛn bè pa jaafɔli wàli wè bè láʔa wi tuu nɛ̄; bè pa pórifɔli wàli wè bè láʔa wi
         yàa nɛ̄; nɛ̀ pínɛ mi 'pɛn bè pa cɛliwɛ wàli wè bè láʔa wi pɔnuu nɛ̄. 36 Siɛn wi saʔa wuulo peli pe bé puu siɛn wi leguulo bèle+. 37 A siɛn ŋíì 'ki yaʔa a wi tuu woli ni 'kpúʔɔ wi mɛ́, á kire bɛ̀ʔ, a wi yàa woli ni
         'kpúʔɔ wi mɛ́ nɛ̀ tóri mi nɛ̄ wè, ki siɛn wiì sín nɛ̀ yɛli nɛ́ mi níʔ. Nɛ̀ pínɛ a
         siɛn wi 'jaa woli yaʔa a ni 'wi dɛ́ni nɛ̀ tóri mi nɛ̄ wè, á kire 'laa nɛ̀ wi póri
         kaala yaʔa a ni 'wi dɛ́ni nɛ̀ tóri mi nɛ̄ wè, ki siɛn wiì sín nɛ̀ yɛli nɛ́ mi níʔ.
         38 Nɛ̀ pínɛ a siɛn ŋíì sì wi tiiparigɛ líɛ gè nɛ́ taʔa mi kúrugu wèʔ, ki siɛn wiì nyuɔ nɛ̀ yɛli nɛ́ mi níʔ. 39 A siɛn ó siɛn nɛ ki caa bè bè wi sìi suɔ wè, wi bága pùunni wi sìi nī wè. A ŋìi sí
         pùunni wi sìi nī wè mi kɛnmɛ nɛ̄ bè, wi bága wi taa.A siɛn ŋíì 'Kulocɛliɛ siɛnjuuwo cò cɛ̀ngɛ wè sàri yē baa(Mar 9.41)40 «A siɛn 'yeli cò cɛ̀ngɛ wè, wi 'mi cò cɛ̀ngɛ; a ŋìi sí mi cò cɛ̀ngɛ wè, ŋàa wi 'mi
         tun wè, wire siɛn wi 'cò cɛ̀ngɛ. 41 A siɛn 'Kulocɛliɛ siɛnjuuwo cò cɛ̀ngɛ bɛ̀ wiī Kulocɛliɛ siɛnjuuwo wè, siɛn wi bé Kulocɛliɛ siɛnjuuwo sàri taa.
         A siɛn ŋíì sí siɛnsinwɛ cò cɛ̀ngɛ bɛ̀ wiī sínwɛ wè, ki siɛn wi bé sínmɛ sàri taa.
         42 M'bé ki juu yeli mɛ́ kányiʔɛ nɛ̄, a siɛn ŋíì 'lanyige yakuunyɛni kɛn mi pìtɛnmɛwɛ wáà mɛ́ ŋàa wi 'cɛ́ri pe mìɛni nī bèle, bɛ̀ wiī mi pìtɛnmɛwɛ wè, siɛn wiǐ fɔ̀n wi
         tɔ̀ni nī wèʔ.»
         
            
               	Zuufulo mɛ́ bèle a pe je siɛn síɛri wè, pe nɛ̂ jo: «Yanyige ki- puu ye nɛ̄.»

               	Pe 'kire kpíʔile bè ki tìɛ peli yafiɛn ní wè tíin baa nɛ́ ki kàʔa ní gèʔ.

               	Ki kàaya nyáà yi siin siɛnnɛ pe kapiʔile ke yé kɛ́nì kpúʔɔ nɛ̀ tóri. A Kulocɛliɛ fungo
                     ki sí yɛ̀ pe kúrugu kpuʔɔ, a wi 'kàsun tìrige nyìʔɛnɛ nī lè nɛ̀ kàaya nyáà yi siin
                     sórigo yè nɛ́ yi siɛnnɛ ní bèle (wéli baa Sél 19).

               	Náʔa gè girɛki siɛnrɛ ti 'jo «sunɛdirɛn»; kire kɔri wi 'jo Zuufulo pe fànʔafɔlilɔ
                     gbuʔulo gálì ke sî nɛ kùlo kele ke kàyuuyo nyu yè, nɛ́ Kulocɛliɛ caagoligo kele ní
                     gèle. Ki fànʔafɔlilɔ gbuʔulo ke feliye ke 'puu nɛ̀ màʔa kàaya nī yè.

               	Bɛlizebuli wè: Setɛni míʔɛ káà gī.

               	Koliyo 35-36 tiʔɛ nī gè, wéli baa Mis 7.6.

Zan Batiisi wi 'tunduro tórigo Zezi mɛ́ wè(Luk 7.18-35)111 Bà Zezi wi 'kire siɛnrɛ dáà juu dè nɛ̀ gbɛ̀ngɛ wi pìtɛnmɛnɛ kiɛ nɛ́ siin mɛ́ bèle nɛ̀ kúɔ wè, a wi 'yiri baa kire tiʔɛ nī gè nɛ̀ kɛ́ nɛ̀ sɛ́ni
         siɛnnɛ tɛnmɛ bèle níɛ Kataanna Siɛnrɛ jáari dè pe kàaya nī yè.2 Bà Zan sí cé Kulocɛliɛ Siɛnnyiɛnɛgɔnwɔ kakpiʔiligele wori lúʔu dè nɛ́ ní baa kasuu nī wè, a wi 'wi pìtɛnmɛnɛ tun bèle baa
         wi mɛ́. 3 A pe sɛ́nì wi yúgo: «Muɔ wī lé ŋàa wi cé yɛli bága pɛn wè, á kire 'laa weri wàa wiiyɛ
         siri de tíin lé+ ?»4 A Zezi wi 'siɛnnugoro kɛn dè pe mɛ́ nɛ́ pe yɛ: «Yeri waa ye sa ki juu Zan mɛ́ wè gàa
         yeli nɛ lúru gè, nɛ́ gàa yeli nɛ nyaʔa gè. 5 Fúɔnnɔ piyē nɛ nyaʔa, siɛnmɔnigilɔ piyē nɛ tári+, yaanyiɛmɛfɔlilɔ piyē nɛ pori nɛ cìilé, dùnɔnɔ piyē nɛ lúru, kúbilo piyē nɛ nyɛ́gi,
         nɛ̀ pínɛ Kataanna Siɛnrɛ tiī nɛ nyu fuunmɔfɔlilɔ mɛ́ bèle. 6 A siɛn ŋíì sì kúrugo nɛ̀ tuu mi kɛnmɛ nɛ̄ bèʔ, kire siɛn wi wuʔu kiī tànʔa.»Zezi wi 'Zan Batiisi wori juu dè7 Bà pe kɛ́nì láʔa nɛ waa wè, a Zezi wi séli nɛ Zan wori nyu dè siɛnnɛ mɛ́ bèle, nɛ́ pe yɛ: «Gáa ye cé yiri bè sa wéli waama kùlo nī
         lè ? Nyàʔanivɛgɛ tìrige lé ye cé kɛ́ bè sa wéli, á káfaligɛ ní gè nɛ ki fíigi lé ?
         8 Gáayɛgɛ sí ye yé kɛ́ bàa wéli ? Burujɛ̀nrɛfɔli ye yé kɛ́ bàa wéli lé ? Ye- sí ki lúʔu,
         bìli pe nyɛ́ni burujɛ̀nrɛ nii dè, níɛ̀ nɛ kpolilo lìile líi lè, kùlofɔlilɔ kpáaya
         nī pe yē. 9 Gáa ye cé kɛ́ bè sa wéli ? Kulocɛliɛ siɛnjuuwo lé ye cé kɛ́ bè sa wéli ? ʔaan, bɛ̀ sí ki yē, wi sí nyɛ́nì kpúʔɔ nɛ̀ tóri Kulocɛliɛ
         siɛnjuuwo nɛ̄. 10 N'dɛ, dàa Kulocɛliɛ siɛnsɛbɛrɛ ti 'juu ki siɛn wi wori nɛ̄ dè:Nyaa, mi wè, m'bé mi tundunwɔ tórigo wè muɔ yiʔɛ mɛ́,wi sa muɔ koligo gbòbori gè muɔ mɛ́+.11 M'bé ki juu yeli mɛ́ kányiʔɛ nɛ̄, siɛnnɛ bílì mìɛni cɛlilɛ 'sii bèle, wàa fìɛ kpúʔɔ
         pe nī nɛ̀ tóri Zan Batiisi nɛ̄ wèʔ. Nɛ̀ sí ki taa Nyìʔɛnɛ Kùlofɔligɔ nī gè, ŋìi wi 'cɛ́ri pe mìɛni nī bèle, wi 'kpúʔɔ nɛ̀ tóri Zan nɛ̄ wè. 12 Nɛ̀ sí ki taa, bà ki 'líɛ Zan Batiisi cɛnyɛ nī yè nɛ̀ pɛ́nì nɔ̀ pàngɛ gè, piyē nɛ̄
         Nyìʔɛnɛ Kùlofɔligɔ túngu gè, siɛngbɛninɛ sí pe nyɛ́ni ki cìrá bè ki taa wè. 13 Ki 'nyaa Kulocɛliɛ siɛnjuulo pe mìɛni bèle nɛ́ Misa Fànʔa Siɛnrɛ ní dè, tiī nɛ Kulocɛliɛ kele nyu gèle fúɔ nɛ̀ pɛ́nì nɔ̀ Zan lɛ̀lɛ nī lè. 14 Zan wire sí wī Kulocɛliɛ siɛnjuuwo wè Elii wè, ŋàa pe 'puu nɛ siri wè, a yeli 'yéri ki nɛ̄ wè. 15 A ngbúʔulo yē ŋìi nɛ̄, wi- ti lúʔu.»16 A Zezi ń'nɛ̀ ki juu nɛ̀ jo: «Ŋáasiɛn ní m'bé yirile náà ni siɛnnɛ tɔ́nminɔ bèle ?
         Piyē bɛ̀ pìile tíɛlɛ tɛ́ninɛ dàliyɛ nɛ̄, níɛ pàli yeri, 17 nɛ́ jo: ‹Weli 'maʔana wíi yeli mɛ́, yeli sì yúɔʔ; a weli ní nɛ̀ kùugo kayaʔa ŋúnugo
         ŋú yeli mɛ́, yeli sì ki yáaʔ.›18 «Zan wi 'pɛn, wiì puu nɛ suro líiʔ, wiì puu nɛ sunmɔ gbunʔ, a pe 'jo dí gbòdolilo
         bīɛlɛ wi kúrugu. 19 Siɛn Pùɔ wi kɛ́nì pɛn, nɛ̀ pɛ́ni líi níɛ gbun, a siɛnnɛ pe 'yɛ̀ nɛ nyu nɛ́ jo: ‹Yaliimɛ nɛ́
         sungbuɔ nàguɔ wī; lanbosuɔlɔ peli bīɛlɛ wi nàgorilo bèle peli nɛ́ kapiigbiʔilile ní bèle.› Nɛ̀ sí ki taa sìnjilige
         gáà ki 'kɔ́n Kulocɛliɛ mɛ́ wè, kiī nɛ cɛ́ngi ki kakpiʔiligele nī gèle.»Zezi wi 'jɛnmɛ kàaya yáà nɛ̄20 A Zezi wi 'fali nɛ̀ séli nɛ nyu kàaya yi siɛnnɛ nɛ̄ bèle, tiɛyɛ nyíì nī wi cé wi kakpoliyo
         yi sáa kpíʔile nɛ̀ tóri wè; ki 'nyaa ki kàaya siɛnnɛ piyè cé làa fɛ̀ni pe kakpiʔiligele
         nī gèleʔ.21 A wi 'jo: «Yawuʔɔ yē yeli nɛ̄, Korazɛn wuulo yeli bèle ! Yawuʔɔ yē yeli nɛ̄ Bɛtisayida
         wuulo yeli bèle ! Nɛ̀ taʔa gíi nɛ̄, kakpoliyo nyíì yi 'kpíʔile nɛ̀ tóri náʔa yeli
         tiʔɛ nī gè, a ki yē yi cé kpíʔile Tiiri nɛ́ Siidɔn kàaya nī yè+, bìinɛ pe cé gbànvaʔara líɛ nɛ̀ le pìye nɛ̄, nɛ́ cúnʔɔ tíʔɛ nɛ̀ pìye fílige bè ki
         tìɛ peli nyɛ́nì pe funyɔ yiʔɛ yè. 22 Kire nɛ̄ m'bé ki juu yeli mɛ́, kàyuʔujuujɛngɛ gè, Tiiri nɛ́ Siidɔnyé kàyuʔu ki bága puu yɔ́rigɔ pe nɛ̄ bè tóri yeli nɛ̄.23 «A muɔ wè, Kapɛrinawu kàʔa muɔ wè, dùʔɔ muɔ je ga yɛ̀ nyìʔɛnɛ nī wī ? ʔéʔe díɛʔ, muɔ bága cɛ tìgi kusiʔi nī wī ! Nɛ̀ taʔa gíi nɛ̄, kakpoliyo nyíì yi 'kpíʔile nɛ̀ tóri bile yeli sunʔɔmɔ nī
         bè, a ki yē Sodɔmi kàʔa nī yi cé kpíʔile wè, ki kàʔa ki cî puu de tíin bile pàngɛ gè. 24 Kire nɛ̄ m'bé ki juu yeli mɛ́, kàyuʔujuujɛngɛ gè, Sodɔmi kàʔa wuulo kàyuʔu ki bé ní
         cɛ màʔa bè puu yɔ́rigɔ bè tóri muɔ wuʔu nɛ̄ gè.»25 Kire tiʔɛ gáà nī gè a Zezi wi 'fali nɛ̀ náari nɛ́ 'jo: «Tuufɔli, muɔ wī nyìʔɛnɛ nɛ́
         dàala kàfɔli wè. Mi 'kpuʔɔrɔ taʔa muɔ nɛ̄, bɛ̀ muɔ 'kele gálì làrigɛ gèle kacɛ́nminɛ nɛ̄ bèle nɛ́ siɛnsicilile
         ní bèle, nɛ́ sí ke tìɛ pìile nɛ̄ bèle. 26 ʔaan, Tuufɔli, kire muɔ 'nyaa ki 'muɔ dɛ́ni gè !»27 A wi 'ki juu siɛnnɛ mɛ́ bèle nɛ́ jo: «Mi Tuu wi nyɛ́nì kele ke mìɛni le mi kiyɛ nī.
         Kire nɛ̄ siɛn sì Jaafɔli cɛ́n wèʔ, nɛ̀ yiri Tuufɔli wire nīʔ; nɛ̀ pínɛ siɛn sì Tuufɔli
         cɛ́n wèʔ, nɛ̀ yiri Jaafɔli wire nīʔ, nɛ́ siɛn ŋáà ní Jaafɔli wi 'yéri ki nɛ̄ bè wi
         tìɛ wi nɛ̄ wè.28 «Yeri báan mi kúrugu, yeli bálì mìɛni ye 'tugoro tugo nɛ́ ní fùrɔlɔ bèle, m'bé pa
         yeli kɛn nɛ́ ŋɔ́daala ní. 29 Ye- mi zuu+ wire líɛ ye tugo, yéri mi tɛnmɛnɛ lúru lè, nɛ̀ taʔa gíi nɛ̄, mi fungo kiī fáala,
         nɛ̀ pínɛ mi fungo kiī nyíge. Bà yeli bé ŋɔ́diʔɛ taa. 30 Ki 'nyaa mi zuu wiī tugodaanwa, mi tugoro ní dè sífaʔara.»
         
            
               	Kire 'jo pe 'Zezi yúgo wè a ki yē wire wī Kulocɛliɛ siɛnnyiɛnɛgɔnwɔ ŋáà pe 'puu nɛ
                     siri wè, ŋàa wori Kulocɛliɛ siɛnjuulo pe yé juu dè.

               	Wéli baa Eza 35.5-6; 42.18; 61.1.

               	Wéli baa Mal 3.1.

               	Tiiri kàʔa nɛ́ Siidɔn kàʔa ní gè siɛnnɛ pe cé pe cɛ́n pe sìpiire wori nɛ̄ dè.

               	zuu: Tiige gíì pe sî taʔa nɛ̀faliyɛ nɛ̄ yè yétiige nī gè níɛ̀ nìɛyɛ tìɛ puɔ gè, wire wī
                     zuu wè. Gìi sí Zezi wi 'juu náʔa gè, wuʔɔgɔ nɛ́ parigɛ gáà tɛ́ngɛfɔli bé gbɛ̀ taa
                     tɛ́ngɛlɛ kɛnmɛ nɛ̄ bè, nɛ́ tɛ́ngɛlɛ tánʔana ní lè, tire wi pun.

Zezi wiī cɛndɛnigɛ ki kàfɔli(Mar 2.23-28; Luk 6.1-5)121 Lɛ̀lɛ láà kɛ́nì kúɔ wè, a Zezi wi 'yiri nɛ́ wi pìtɛnmɛnɛ ní bèle cɛndɛnigɛ cɛngɛ káà, nɛ̀ 'kɛ́, a pe sɛ́ni tòrí bile+ siiye yáà nī. Wi pìtɛnmɛnɛ bèle fungo cé pe taa, a pe 'yɛ̀ nɛ bíle pìige mùnú gè nɛ káa+. 2 Bà Fariziɛnnɛ pe kire nyaa gè, a pe 'fali nɛ̀ Zezi yɛ wè: «Nyaa, gàa muɔ pìtɛnmɛnɛ pe kpínʔini
         bèle, gàa kiì yɛli bè kpíʔile cɛndɛnigɛ nī gèʔ.» 3 A wi 'pe yɛ: «Yeli sì ki wéli baa lé Kulocɛliɛ siɛnsɛbɛrɛ nī dè, bɛ̀ fungo cé Dawuda taa wè wire nɛ́ wi kobinɛnyɛninɛ ní bèle? 4 A pe sɛ́nì jíin Kulocɛliɛ Kòridiʔɛ nī gè, nɛ̀ búru líɛ wè, ŋàa wi 'puu wàlidɛngɛwɛ Kulocɛliɛ mɛ́ wè, nɛ̀ wi káa, wire
         nɛ́ wi pínɛnyɛninɛ ní bèle. Nɛ̀ sí ki taa wiì cé yɛli bè wi káaʔ, nɛ̀ yiri kacuɔnrilɔ peli yákuɔ nī bèleʔ. 5 A kire 'laa, dùʔɔ yeli sì sí ki wéli baa Misa Fànʔa Siɛnrɛ nī dèʔ, mɛni cɛndɛnigɛ cɛngɛ gè, kacuɔnrilɔ bèle baa Kulocɛliɛ Gbùʔɔrɔsaʔa nī gè, pe nìɛ cɛndɛnigɛ córi gè+. Nɛ̀ sí ki taa Kulocɛliɛ wi nɛ̌ ki tɔ́ri pe kúruguʔ. 6 M'bé sí ki juu yeli mɛ́, yakaa yē bile náʔa gè, ki 'kpúʔɔ nɛ̀ tóri Kulocɛliɛ Gbùʔɔrɔsaʔa
         nɛ̄ gè. 7 A yeli cé siɛnrɛ dáà ti kɔri cɛ́n wè, dàa dè: Nyinimɛ mi nɛ caa, mi wè kakuɔrɔ caaʔ+, yeli sǐ cî de kàyuʔu nyu de cáanri siɛnnɛ bálì nɛ̄ bèleʔ, bàli piyè kaala kpíʔile
         wèʔ. 8 Nɛ̀ taʔa gíi nɛ̄, Siɛn Pùɔ wiī cɛndɛnigɛ ki Kàfɔli.»Zezi wi 'kavɛnigɛ nàguɔ puʔɔ cɛndɛnigɛ cɛngɛ gè(Mar 3.1-6; Luk 6.6-11)9 A Zezi wi 'yiri baa kire tiʔɛ nī gè, nɛ̀ kɛ́ nɛ̀ sɛ́nì jíin pe tɛnmɛzaʔa nī gè. 10 A ki 'nyaa nàguɔ wáà 'puu baa kɔli káà 'puu wi nɛ̄ mɔ̀nigɔ. A pe 'Zezi yúgo wè nɛ́
         jo: «Ki 'yɛli lé cɛndɛnigɛ cɛngɛ gè, pe siɛn puʔɔ ?» Ki 'nyaa pe 'puu nɛ caa bè wi
         cò siɛnrɛ nī dè wī.11 A wi sí pe yɛ: «Ŋáasiɛn wī bile yeli nī, a sìnbuɔ nigbe yē siɛn mɛ́ wè, á wi sɛ́nì
         tuu kàtiʔɛ nī wè, ki ní cɛndɛnigɛ cɛngɛ nī wè, siɛn wiǐ sa wi còʔ bè yige lé ? 12 Ye- sí ki wéli, siɛn wiì pɔ́riʔ nɛ̀ fáala lé sìnbuɔ nɛ̄ ? Kire kɛnmɛ nɛ̄, ki 'yɛli
         muɔ siɛn wè ma kacɛ̀ngɛ kpíʔile cɛndɛnigɛ cɛngɛ nī gè.»13 A wi 'fali nɛ̀ kavɛnigɛ nàguɔ yɛ wè o: «-Kɔli sáʔa gè.» A wi 'ki sáʔa, a ki 'fali
         nɛ̀ yiʔɛ nɛ̀ wíʔi nɛ̀ kò bɛ̀ gìi tíɛlɛ gè.14 A Fariziɛnnɛ pe 'fali nɛ̀ yiri nɛ̀ sɛ́nì pìye nyaa nɛ̀ juu nɛ̀ bìɛ bè Zezi cúʔɔ wè bè yige baa.Kulocɛliɛ wi 'Zezi líɛ wè wi baakuɔwɔ15 A Zezi wi sí ki cɛ́n gàa pe sɔ̀ngí nɛ́ wire ní wè, a wi 'yiri baa kire tiʔɛ nī gè,
         a siɛnnɛ 'taʔa wi kúrugu nìʔɛbɛlɛ, a wi 'pe mìɛni puʔɔ, 16 nɛ́ sí ki juu nɛ̀ gbɛ̀ngɛ pe mɛ́ nɛ́ pe yɛ pe fǎga wire kɛnmɛ tìɛ bèʔ. 17 A kire 'ki kɛn siɛnrɛ díì Kulocɛliɛ siɛnjuuwoEzayi wi 'juu dè, a ti 'fori. Wi cé jo:18 Mi baakuɔwɔ wi n'ŋɛ,ŋàa mi 'nyíɛnɛ nɛ̀ kɔ̀n wè,wire wi 'mi dɛ́ni wè, mi Pìle niī nɛfundaanra kpínʔini kpuʔɔwi kɛnmɛ nɛ̄ bè.M'bé mi Pìle le lè wi nī wi de sínmɛ koligo wori nyu dèkùlogolo kálì siɛnnɛmɛ́ bèle.19 Wiǐ je ga tún nɛ́ siɛn níʔ,wi míɛni sì je ga deyékpoli wáariʔ,siɛn mìɛni sì je gawi yékpoli lúʔu koliyo nīʔ.20 Nyàʔanivɛgɛ tìrige gíì gī kùruguʔɔ gèwiǐ ki kaaʔ;nɛ̀ pínɛ fètinnɛ náà ni wírigi nɛ tíin lè, wiǐ ni fígiʔ;fúɔ bè taa wi pa sínmɛ koligo kɛn gè ki- fànʔa taa.21 Dí kùlogolo kálì siɛnnɛpe sí sɔ̀ngirɔ taʔadiʔɛ taa wire míʔɛ nī gè+.Zezi nɛ́ Setɛni ní wè piyè wúɔʔ(Mar 3.22-30; Luk 11.14-23)22 A pe pɛ́nì yiri nɛ́ siɛn wáà ní wi kúrugu, gbòdoli 'puu wi nī, wi ní fúɔn nɛ ní bobogo.
         A Zezi wi 'wi puʔɔ a wi 'pɔ́ri nɛ nyaʔa, nɛ nyu nɛ pínɛ. 23 A ki 'siɛnniʔɛmɛ pi mìɛni fungo wúɔ, a pe 'jo: «Dawuda Jaa wire túʔu bɛ̀ʔ ŋàa wè ?»24 Bà Fariziɛnnɛ pe 'tire lúʔu dè, a pe 'jo: «Nàguɔ ŋáà wi wè gbòdolilo cìrá bèle yafiɛn fànʔa nɛ̄ʔ,
         ga laa gbòdolilo kàfɔli wire fànʔa nɛ̄, Bɛlizebuli wèʔ.»25 Bà Zezi wi 'pe sɔ̀ngirɔ nyaa dè mmɛ gè a wi 'pe yɛ: «A kùlofɔligɔ gíì siɛnnɛ nɛ túngu
         piyè bìɛ bèleʔ, ki bé cúʔɔ wī. Nɛ̀ pínɛ a kàʔa ó kàʔa nɛ túngu kiì bìɛʔ gè, á kire
         'laa a narigɛ ó narigɛ nɛ túngu gè, kiǐ kò baa bè mɔgɔʔ. 26 A Setɛni sí nɛ Setɛni cìrá wè, wi gboli niì sí tíla wīʔ lé ? Mɛni sí wi kùlofɔligɔ
         ki bé ní gbɛ̀ kìi taa ? 27 A ki yē Bɛlizebuli fànʔa nɛ̄ mi nɛ gbòdolilo cìrá bèle, á yeli siɛnnɛ bèle, ŋáa míʔɛ
         nɛ̄ pe pe cìrá ? Ye- sí pìiri yéri ki wéli, peli tíimɛ pe bága kàyuʔu juu gè yeli
         nɛ̄ bèle. 28 A ki sí yē Kulocɛliɛ Pìle lire fànʔa nɛ̄ mi nɛ gbòdolilo cìrá bèle mi wè, kire sí nyɛ́nì ki tìɛ dí Kulocɛliɛ Kùlofɔligɔ ki 'pɛn yeli mɛ́.29 «Cígini, ye- ki wéli, mɛni siɛn bé gbɛ̀ sa jíin nàgalirige saʔa nī bè ki yɛrɛ líɛ
         dè bè yiriʔ, ka laa wiì kíni nɛ̀ nàgalirige puɔ gè nɛ̀ cáanʔ gbínʔɛnɛ wè ? Píra ŋáà
         nī wè wi bé nɛ́ gbɛ̀ ki saʔa fùʔuro gè.30 «A siɛn ŋíì wè nɛ́ mi ní wèʔ, siɛn wiī nɛ mi túngu wī; a siɛn ŋíì míɛni wè nɛ siɛnnɛ
         pínɛ bèle nɛ́ mi ní wè, kire siɛn wire yē nɛ pe cɛrigi wī.31 «Kire nɛ̄ m'bé ki juu yeli mɛ́, kapiʔile feliye yi mìɛni yè, nɛ́ siɛncuʔɔrɔ ní dè,
         Kulocɛliɛ bága ki yaʔa siɛnnɛ nɛ̄ bèle. Gìi sí ki 'siɛncuʔɔrɔ kúɔ dè, bè ti juu wáa
         Kulocɛliɛ Pìle mɛ́ lè, tire wuʔu kiì je ga kúɔ bága nyaaʔ. 32 Nɛ̀ pínɛ a siɛn 'siɛnrɛ juu nɛ̀ wáa Siɛn Pùɔ kɔli mɛ́ gè, kire ki mìɛni bága yaʔa siɛn nɛ̄ wè. A siɛn ŋíì sí siɛnrɛ juu nɛ̀ wáa
         Kulocɛliɛ Pìle kɔli mɛ́ gè, kire sì je yaʔa siɛn nɛ̄ wè yirile náà nī lèʔ, ki míɛni
         sì je ga yaʔa wi nɛ̄ yirile láà fáala nīʔ.»A muɔ yē felige gíì kire yasɛnrɛ tire muɔ nàa sɛngi(Luk 6.43-45)33 «A ye 'jo tiige kiī cɛ̀ngɛ, ye- jo ki yasɛnrɛ tiī cɛ̀nrɛ nɛ̀ pínɛ; a ye- sí jo tiige
         ki wè cɛ̀ngɛʔ, ye jo ki yasɛnrɛ ti wè cɛ̀nrɛʔ nɛ̀ pínɛ. Nɛ̀ taʔa gíi nɛ̄, tiige kiī
         nɛ cɛ́ngi ki yasɛnrɛ mɛ́ wī. 34 Yeli bèle wɔ̀mɔrilɔ tɔ̀ni bīɛlɛ yeli bèle ! Mɛni yeli bé gbɛ̀ siɛncɛ̀nrɛ juu yeli
         nyuɔyɔ nī yè, nɛ̀ sí ki taa yeli funyɔ yi 'pii. Ki 'nyaa a kaala níì gbɛ́nɛ̀ siɛn
         fungo nyì gè, lire nyuɔ ki nàa nyu fáala. 35 Funjɛ̀ngɛfɔli wè, wi nàa yacɛ̀nrɛ tari wi lɔri cɛ̀nrɛ nī dè; siɛnpiiwe wè, wire nàa
         yacuʔɔrɔ yigi wi lɔribiire nī dè. 36 M'bé sí ki juu yeli mɛ́, siɛncuʔɔrɔ díì ti mìɛni siɛnnɛ pe nyu dè, Kulocɛliɛ bága
         pe yúgo nɛ́ ti kɔri ní wè kàyuʔujuujɛngɛ gè. 37 Nɛ̀ taʔa gíi nɛ̄, muɔ siɛnjuuro tire ti bé muɔ yige, nɛ̀ pínɛ muɔ siɛnjuuro tire ti
         bé ki yaʔa siɛnrɛ ti- tuu muɔ nɛ̄.»Yiɛgininɛ pe 'jo Zezi wi- kakpuʔɔ káà kpíʔile peli nyaa(Mar 8.11-12; Luk 11.29-32)38 A Fànʔa Siɛnrɛ sɛbɛcɛ́nminɛ pálì, peli nɛ́ Fariziɛnnɛ ní bèle a pe 'siɛnrɛ líɛ dè nɛ́ jo: «Tɛnmɛfɔli, weli nɛ ki caa ma kakpuʔɔ káà kpíʔile
         weli nyaa.»39 A Zezi wi sí pe yɛ: «Kɛ̀nnɛ náà wuulo pe 'pii, nɛ̀ pínɛ pe wè síngi Kulocɛliɛ yiʔɛ
         mɛ́ gèʔ, nɛ́ sí jo macɛn peli nɛ caa bè kakpuʔɔ káà nyaa.«Kakpuʔɔ yafiɛn sì je kpíʔile bè tìɛ yeli nɛ̄ʔ, ga laa Zonasi wori tire bɛ̀ʔ, Zonasi wè Kulocɛliɛ siɛnjuuwo wè. 40 Ki 'nyaa bɛ̀ Zonasi wi yé cɛnyɛ taanri nɛ́ pìliye taanri kúɔ yè fúɔkpuʔɔ liyɛ nī yè+, kire felige ki bé Siɛn Pùɔ taa wè; wi bága cɛnyɛ taanri nɛ́ pìliye taanri kúɔ dàala laamɛ nī bè.41 «Kàyuʔujuujɛngɛ gè, Niniivi kàʔa nàguɔlɔ pálì bága yɛ̀ bè yéri bè siɛnrɛ cáan dè yirile náà wuulo
         nɛ̄ bèle; ki 'nyaa peli cé pe tánʔagɛnmɛ yiʔɛ bè bà pe cé Zonasi siɛnrɛ lúʔu dè+. Ye- sí ki wéli, siɛn yē bile náʔa gè nɛ̀ tóri Zonasi nɛ̄ wè+.42 «Kàyuʔujuujɛngɛ gè, cɛliwɛ ŋáà wī kùlofɔli wè cɛngɛnyɛnifolimɛ kàliige mɛ́ gè, wi
         bága yɛ̀ bè pa siɛnrɛ cáan dè yirile náà ni siɛnnɛ nɛ̄ bèle. Ki 'nyaa wi 'kɔ́n dàala
         láʔala mɛ́ lè nɛ̀ pɛn bè pa Sulomani sìnjilige wori lúʔu dè wī+. Ye- sí nyaa, siɛn yē bile náʔa gè nɛ̀ tóri Sulomani nɛ̄ wè+.»Gbòdolilo pe nɛ̂ kɛ́nì koli nɛ̀ pɛn(Luk 11.24-26)43 «A gbòdoli wi gbɛ́nɛ̀ yiri siɛn nī, wi nɛ̂ sɛ́ni nyaari nɛ mári waama tiɛyɛ nī, nɛ
         ŋɔ́diɛlɛ caa. Wi nɛ̌ tiʔɛ taaʔ. 44 Wi nɛ̂ sí jo: ‹M'bé koli bè kɛ́ mi saʔa mɛ́ gè, gàa nī mi 'yiri gè.› A wi 'koli nɛ̀
         pɛn wè, wi nɛ̂ pɛ́nì tiʔɛ nyaa gè waʔa, píʔɛ a pe 'ki kólilo. 45 Wi nɛ̂ sí koli nɛ̀ kɛ́ nɛ̀ sɛ́nì gbòdolilo pálì caa nɛ̀ fàri wìi nɛ̄, gbòdolilo kɔlisiin,
         bìli pe 'pii péliwe nɛ̄ wè. Pe nɛ̂ pɛ́nì pínɛ nɛ̀ jíin baa tiɛliʔɛ nī gè. Siɛn wi
         cefuuro ti nɛ̂ serige pélige nɛ̄ gè. Bɛ̀ sí ki bága puu nɛ́ siɛnpiile kɛ̀nnɛ náà wuulo
         ní bèle.»Bìli bīɛlɛ Zezi wi saʔa wuulo bèle kányiʔɛ wuulo bèle(Mar 3.31-35; Luk 8.19-21)46 Bà Zezi wi 'puu nɛ nyu nɛ tíin nɛ́ siɛnnɛ ní bèle, a wi yàa nɛ́ wi cɔninɔ pe pɛ́nì
         yiri, a pe 'yéri baa kpànʔanɛ nɛ́ jo peli nɛ caa bè Zezi nyaa wè. 47 [A wàa 'kɛ́ nɛ̀ sɛ́nì ti juu wi mɛ́ nɛ́ wi yɛ: «Muɔ yàa nɛ́ muɔ cɔninɔ ní bèle, piyē
         baa yérile kpànʔanɛ, piyē nɛ caa bè muɔ nyaa.»]48 Ŋàa wi cé pɛ́nì tunduro juu dè, a Zezi wi 'wi yɛ: «Ŋáa wī mi yàa wè, á bíli ní mi
         siinyɛninɛ bèle ?» 49 Á wi 'fali nɛ̀ kabiɛlɛ sìɛn lè+ wi pìtɛnmɛnɛ nɛ̄ bèle, nɛ́ jo: «Mi yàa wi n'ŋɛ, nɛ́ mi siinyɛninɛ ní bèle ! 50 Ki 'nyaa siɛn ŋíì wi nyɛ́ni mi Tuu wi nyɛ́ni kele kúu gèle, mi Tuu ŋáà wi baa nyìʔɛnɛ nī lè, kire siɛn wire wī mi yàa wè, nɛ ní mi siinyɛni wè+.»
         
            
               	Bile wiī bɛ̀ kasuu tíɛlɛ.

               	Wéli baa Fàn 23.26.

               	Kulocɛliɛ siɛnrɛ nī dè, ki 'juu nɛ́ jo faʔa faʔa gè, bà Kulocɛliɛ wi cé duniya faan
                     wè nɛ̀ kúɔ nɛ́ wi laamɛ yɛrɛ ti mìɛni ní dè, a wi 'cɛnyɛ kɔlisiinwuʔu yaʔa gè nɛ̀
                     ŋɔ́ nɛ̀ taa. Fànʔa Siɛnrɛ tiʔɛ nī gè, Misa cé ki juu nɛ́ jo Isirayɛli siɛnnɛ pe mìɛni
                     pe 'yɛli bèri cɛnyɛ kɔlisiinwuʔu tɛ̀ní gè de pínɛ.

               	Oze 6.6 tire ti 'juu náʔa gè.

               	Koliyo 18-21 tiʔɛ nī gè, Eza 42.1-4 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Wéli baa Zona 2.1.

               	Wéli baa Zona 1-4. Niniivi kàʔaAsiri kàkpuʔɔ liʔɛ kire ki 'puu, ki siɛnnɛ pe yé pe funyɔ yiʔɛ yè nɛ̀ pìye taʔa Kulocɛliɛ
                     nɛ̄, bà Zonasi wi yé kɛ́nì Kulocɛliɛ siɛnrɛ jáari dè á pe 'ti lúʔu dè.

               	Náʔa gè Zezi wi kàyuʔu juu siɛnnɛ nɛ̄ bèle bɛ̀ piyè pe tánʔagɛnmɛ yiʔɛ bè bɛ̀ Niniivi
                     kàʔa wuulo tíɛlɛ bèleʔ.

               	Wéli baa Kùlo1 10.1-10; Kaj2 9.1-12

               	Wéli baa koliyo 6. Náʔa gè Zezi wi 'kàyuʔu juu siɛnnɛ nɛ̄ bèle bɛ̀ piyè wire siɛnrɛ lúʔu dèʔ bɛ̀ cɛliwɛ
                     ŋáà tíɛlɛ wè wi 'ti lúʔu wèʔ.

               	Girɛki siɛnrɛ nī dè ki 'jo: «wi 'kɔli sáʔa gè».

               	Girɛki sɛbɛrɛ nī dè ti 'jo: «siinyɛni nàguɔ nɛ́ cɛliwɛ».

Yatanʔarafɔli kàsiile lè(Mar 4.1-9; Luk 8.4-8)131 Ki cɛngɛ gáà gè, a Zezi wi 'yiri saʔa nī gè nɛ̀ sɛ́nì tɛ́ni kuʔɔjii nyuɔ nɛ̄ gè. 2 A siɛnnɛ pe 'kɛ́ nɛ̀ sɛ́nì gbuʔulo wi táanni nìʔɛbɛlɛ. A ki 'nyaa fúɔ a wi 'jíin nɛ̀
         tɛ́ni kɔ́ri káà nī luʔɔ nī gè, á siɛnnɛ pe 'yéri baa luʔɔ nyuɔ nɛ̄ gè. 3 A wi 'kele sáa juu pe mɛ́ kàsiʔile nī, nɛ́ pe yɛ: «Ye- nyaa, tàfaliwɛ wáà yé yiri
         nɛ̀ sɛ́ni yatanʔara wáari. 4 Bà sí wi ti wáari nɛ waa wè, a tàa sɛ́nì tuu koligo táanni gè, a sínjari 'yiri nɛ̀
         ti júɔ. 5 A tàa sɛ́nì tuu sìndari tiʔɛ nī, a tire 'fali nɛ̀ caanri nɛ̀ fìin, bɛ̀ tári sì 'puu
         baa sáa ki tiʔɛ nī gèʔ. 6 Bà cɛngɛ kɛ́nì yiri nɛ wáari níɛ sórigi gè, a ti 'fali nɛ̀ waʔa, bɛ̀ nìre tiì cé jíin
         nɛ̀ kɛ́ dàala laamɛ nī bèʔ. 7 A tàa sɛ́nì tuu wíire sunʔɔmɔ nī, a wíire ti 'yɛ̀ nɛ̀ ti cò. 8 A tàa sɛ́nì tuu dàacɛnnɛ tiʔɛ nī, a tire 'sɛn: tìrige káà, yasɛnrɛ dabataan; kàa,
         yasɛnrɛ togotaanri; kàa, yasɛnrɛ togo nɛ́ kpɔrigɔ. 9 A ngbúʔulo yē ŋìi nɛ̄, wi- ti lúʔu.»Kɔri ŋìi ní Zezi wiī nɛ nyu kàsiʔile nī gèle(Mar 4.10-12; Luk 8.9,10)10 A pìtɛnmɛnɛ pe 'kɛ́ nɛ̀ sɛ́nì Zezi yɛ wè: «Gáa nɛ̄ muɔ nɛ nyu nɛ́ pe ní kàsiʔile nī ?»11 A wi 'siɛnnugoro kɛn dè pe mɛ́ nɛ́ pe yɛ: «Yeli bèle, Nyìʔɛnɛ Kùlofɔligɔ ki kalarigɛlɛ ke cɛ́nmɛ kɛn bè yeli mɛ́, wiì sí ki kɛn bàli mɛ́ bèleʔ. 12 Nɛ́ ki cɛ́n, a yakaa yē siɛn ŋíì mɛ́, pe bé ní wi kɛn, wi bé taa nìʔɛgɛ. Ŋìi sí wī
         yakaa fùn wè, cɛ̀ri ŋáà tíimɛ wī siɛn mɛ́ wè, pe bé wi suɔ wi mɛ́. 13 Kire nɛ̄ mi nɛ nyu nɛ́ pe ní kàsiʔile nī, nɛ̀ taʔa gíi nɛ̄, piyē nɛ wéli, pe sí wè
         nyaʔaʔ; ngbúʔulo kiyē pe nɛ̄ pe lúru pe sí wè ti kɔri cɛ́ngi wèʔ. 14 Gìi Kulocɛliɛ siɛnjuuliɛwɛEzayi wi cé juu nɛ̀ yaʔa gè, ki siɛnrɛ tire ti nyɛ́ni forigi ti nyɔgɔlɔ nī gèle siɛnnɛ
         bálì nɛ̄ bèle. Ki siɛnrɛ ti n'dɛ:Yeli béri lúru,yeli sǐ sí de ti kɔri cɛ́ngi wèʔ;yeli béri wéli,yeli sǐ sí de nyaʔaʔ.15 Kùlo náà siɛnnɛpe funyɔ yi 'gbɛ̀n,a pe ngbúʔulo ke 'lúʔu mabiɛn;nɛ̀ pínɛ pe 'pe nyapigele tɔ́n gèle,peli fǎri nyaʔa ke nīʔ;peli ngbúʔulo ke fǎri lúruʔ;peli funyɔ yi fǎrisiɛnrɛ ti kɔri cɛ́ngi wèʔ;peli fǎga peli funyɔ yiʔɛ yèʔ, dí mi sí pe puʔɔʔ+.16 «Nɛ̀ sí ki taa yeli bèle, yeli wuʔu kiī tànʔa, bɛ̀ yeli nyapigele kiyē nɛ nyaʔa gèle,
         nɛ̀ pínɛ yeli ngbúʔulo kiyē nɛ lúru. 17 Kányiʔɛ nɛ̄, m'bé ki juu yeli mɛ́, ki láa 'puu Kulocɛliɛ siɛnjuulo nɛ́ siɛnsinminɛ nìʔɛnɛ nɛ̄, bè gàa nyaa gè, gàa yeli nɛ nyaʔa gè; nɛ̀ sí ki taa piyè
         gbɛ̀nɛ ki 'nyaaʔ. Nɛ̀ pínɛ pe 'puu nɛ caa bè gàa lúʔu gè, gàa yeli nɛ lúru gè; piyè
         sí ki taa nɛ̀ lúʔuʔ.»Zezi wi 'yatanʔarafɔli kàsiile kɔ̀n lè(Mar 4.13-20; Luk 8.11-15)18 «Yeli bèle, ye- sí yatanʔarafɔli kàsiile lúʔu lè ye ni kɔri cɛ́n wè. 19 Siɛn ó siɛn wi 'Nyìʔɛnɛ Kùlofɔligɔ siɛnrɛ lúʔu dè nɛ́ kò wiì ti kɔri cɛ́n wèʔ, Sìpiiwe wi nɛ̂ pɛn nɛ̀ pɛ́nì yatanʔara kɔ̀n dè siɛn wi fungo nī gè; bɛ̀ ki yē majo yatanʔara
         dáà pe 'tánʔa koligo táanni gè. 20 Yatanʔara díì pe 'tánʔa sìndɛnigɛ nɛ̄ gè, tire 'nyaa siɛn ŋíì wi sî siɛnrɛ lúʔu dè
         níɛ fali nɛ̀ ti líɛ nɛ́ fundaanra ní wè, 21 nɛ̀ sí ki taa ti nɛ̌ nìre wáa wi nīʔ, lɛ̀lɛ láà cɛ̀ri wuu wi sî puu ki siɛn wè. A
         wuʔɔgɔ sí kɛ́nì nɔ̀ wi nɛ̄ wè, nɛ́ parigɛ ní gè Kataanna Siɛnrɛ tire kɛnmɛ nɛ̄ bè, wi nɛ̂ fali nɛ̀ yiri tɛ́ngɛlɛ nī lè. 22 Dìi ti 'tuu wíire nī dè, tire 'nyaa siɛn ŋíì wi sî siɛnrɛ lúʔu dè, á ki nɛ̂ nyaa duniya
         kasɔngilɔ nɛ́ lɔri tàanma ní bè, ti nɛ̂ wi cɔ̀ri; ti nɛ̌ sɛnʔ. 23 Yatanʔara díì sí pe 'tánʔa dàacɛnnɛ nī lè, kire 'nyaa siɛn ŋíì wi 'siɛnrɛ lúʔu dè
         nɛ́ ti kɔri cɛ́n wè; wire nɛ̂ sí díɛ sɛn: tìrige káà, yasɛnrɛ dabataan; kàa, yasɛnrɛ
         togotaanri; kàa, yasɛnrɛ togo nɛ́ kpɔrigɔ.»Sùɔrigɔ kàsiile lè24 A wi ní nɛ̀ kàsiile láà wáa nɛ̀ pe kɛn nɛ́ pe yɛ: «Nyìʔɛnɛ Kùlofɔligɔ kiī bɛ̀ nàguɔ wáà tíɛlɛ wi ní nɛ yatanʔajɛ̀nrɛ tári wi siʔi nī gè. 25 Nɛ̀ ki yaʔa lɛ̀lɛ níì nī siɛnnɛ pe kɛ́nì sínɛ bèle, a nàguɔ wi leguu wi 'yiri nɛ̀
         sɛ́nì sùɔrigɔ tánʔa baa yatanʔara nī dè, nɛ́ láʔa nɛ̀ kɛ́. 26 Bà yatanʔara ti kɛ́nì yɛ̀ dè nɛ́ sɛn dè, a sùɔrigɔ míɛni ki 'yɛ̀. 27 Bà tiʔɛfɔli wi baakuɔlɔ pe 'kɛ́ nɛ́ sɛ́nì ki 'nyaa mmɛ gè a pe koli nɛ̀ kɛ́ nɛ̀ sɛ́nì
         wi yɛ: ‹Kàfɔli, yatanʔajɛ̀nrɛ túʔu bɛ̀ʔ muɔ cé tánʔa baa muɔ siʔi nī gè ? Sùɔrigɔ
         kire sí kɛ́nì kɔ́n sé ?› 28 A wi 'pe yɛ: ‹Leguuwo wire wi sɛ́nì kire kpíʔile.› A baakuɔlɔ pe sí jo: ‹Muɔ nɛ caa
         lé we sa ki kɔ́ligi ?›29 «A wi 'jo: ‹ʔéʔe, á kire laa a yeli sɛ́nì je sùɔrigɔ kɔ́ligi gè, yeli bága yafalidɛ
         táà fàri bè kɔ́ligi nɛ́ ki ní. 30 Ye- ti yaʔa tiri pínɛ de liʔi bè pa nɔ̀ yaliire ti kún lɛ̀lɛ nī lè. A lɛ̀lɛ ni kɛ́nì
         nɔ̀ pe sa ti kún dè, m'bé ki juu ti kúnvɔlilɔ mɛ́ bèle bé pe yɛ: Ye- kíni ye sùɔrigɔ
         kire kɔni ye ki puɔ puʔɔlɔ puʔɔlɔ ye ki sórigo; yé sí yaliire koli dè ye sa nyɔ́gɔ
         m'mɛ́ síkanʔa nī.› »Mutaridi pìige kàsiile lè(Mar 4.30-32; Luk 13.18-19)31 A Zezi wi ní nɛ̀ kàsiile láà wáa nɛ̀ pe kɛn nɛ́ pe yɛ: «We bé gbɛ̀ Nyìʔɛnɛ Kùlofɔligɔ tɔ́nminɔ gè nɛ́ yatanʔabiige káà ní, pe 'ki ye mutaridi, a siɛn wáà 'ki líɛ nɛ̀ sɛ́nì
         ki tánʔa wi siʔi nī gè. 32 Mutaridi pìige kire ki 'cɛ́ri yatanʔara ti mìɛni nɛ̄ dè. Nɛ̀ sí ki taa a ki gbɛ́nɛ̀
         yɛ̀ gè, ki nɛ̂ kpàʔala naaguɔ yafalidɛ ti mìɛni nɛ̄ dè, nɛ̀ kò tiige; sínjari nìɛ
         waa nɛ tɛ̀ní ki lère nɛ̄ dè.»Sìnvari kàsiile lè33 A wi ní nɛ̀ kàsiile láà wáa nɛ̀ pe kɛn nɛ́ pe yɛ: «Nyìʔɛnɛ Kùlofɔligɔ kiī bɛ̀ sìnvari tíɛlɛ, a cɛliwɛ wáà 'ti líɛ nɛ̀ ti nyaʔami míiniʔɛmɛ nī, a míimɛ pi mìɛni pi 'yɛ̀.»Gáa nɛ̄ Zezi wiī nɛ nyu kàsiʔile nī gèle(Mar 4.33-34)34 Zezi wi cé kele gálì ke mìɛni juu siɛnnɛ mɛ́ bèle kàsiʔile nī wī, wiì puu nɛ nyu nɛ́
         pe ní kàsiʔile fùnʔ. 35 A kire ki 'kɛn siɛnrɛ dáà Kulocɛliɛ siɛnjuuwo wi cé juu dè, a ti 'fori; wi cé jo:M'bága mi nyuɔ múgu gèbèri nyu kàsiʔile nī,bèri kalarigɛlɛ jáari gèle,gàli ke tíi nɛ̀ puu baaduniya sélimɛ nɛ̄ bè+.Zezi wi 'sùɔrigɔ kàsiile kɔ̀n lè36 Bà siɛnniʔɛmɛ pi kɛ́nì núgo bè, a Zezi wi 'kɛ́ kpáa mɛ́. A wi pìtɛnmɛnɛ pe 'pɛn wi kúrugu nɛ̀ pɛ́nì wi yɛ: «Sùɔrigɔ kàsiile ni kɔri tìɛ wè weli nɛ̄, sùɔrigɔ
         gáà muɔ 'jo ki 'puu siʔi nī gè.»37 A wi 'pe yɛ: «Ŋàa wi nyɛ́ni yatanʔajɛ̀nrɛ tári dè, Siɛn Pùɔ wire wī; 38 duniya wire sí wī siʔi gè; yatanʔajɛ̀nrɛ tire 'nyaa Nyìʔɛnɛ Kùlofɔligɔ ki siɛnnɛ bèle, sùɔrigɔ kire sí yē Sìpiiwe wi siɛnnɛ bèle. 39 Leguuwo ŋáà sí wi 'sùɔrigɔ tánʔa gè, gbòdolilo kàfɔli wire wī; yaliire líɛ lɛ̀lɛ lè, duniya kúɔjɛngɛ kire gī; bìli sí pe je ga yaliire
         líɛ dè, nyìʔɛnɛ tundunminɔ peli bīɛlɛ. 40 Bɛ̀ sí yeli 'ki nyaa a pe 'sùɔrigɔ kɔni gè nɛ́ ki sórigo kàsun nī gè, bɛ̀ ki bága
         kpíʔile duniya kúɔjɛngɛ gè. 41 Siɛn Pùɔ wi bága wi nyìʔɛnɛ tundunminɔ tórigo bèle, pe- pa kúrugodiʔɛlɛ ke mìɛni koli
         bè yige wi Kùlofɔligɔ nī gè, nɛ́ bìli mìɛni pe nyɛ́ni kakolido kpínʔini dè, 42 bè ti wáa kàsun dìbige nī gè; kire tiʔɛ kire nī kɔnwaara nɛ́ gànʔana cérigige bága puu wè. 43 Kire lɛ̀lɛ nī lè, siɛnsinminɛ bèle, peli béri nyíʔɛnɛ pe Tuu wi Kùlofɔligɔ nī gè bɛ̀
         cɛngɛ tíɛlɛ gè. A ngbúʔulo yē ŋìi nɛ̄ wi- ti lúʔu.»Lɔri làridɛ kàsiile lè nɛ́ kofii wori ní dè44 «Nyìʔɛnɛ Kùlofɔligɔ kiī bɛ̀ lɔri tíɛlɛ, á pe 'ti làrigɛ siʔi nī; siɛn ŋíì wi sɛ́nì ti nyaa dè a wi 'ti
         làrigɛ cígini. Bɛ̀ sí fundaanra ti 'cíi wi nɛ̄ dè, a wi 'kɛ́ nɛ̀ sɛ́nì wi kɔliyɛrɛ
         ti mìɛni pári, nɛ́ kɛ́ nɛ̀ sɛ́nì siʔi gáà suɔ gè.45 «Cígini Nyìʔɛnɛ Kùlofɔligɔ kiī bɛ̀ yapariwɛ tíɛlɛ, wi 'kɛ́ nɛ̀ sɛ́nì kofii cɛ̀nwɛ
         caa wè. 46 Bà sí wi sɛ́nì kofii wáà nyaa wi ní lagbɛnrɛ wuu wè, a wi sɛ́nì wi kɔliyɛrɛ ti mìɛni
         pári nɛ́ kɛ́ nɛ̀ sɛ́nì wi suɔ.»Jùɔ kàsiile lè47 «Nɛ̀ pínɛ Nyìʔɛnɛ Kùlofɔligɔ kiī bɛ̀ jùɔ kpuɔwɔ tíɛlɛ, a pe 'wi wáa kuʔɔjii nī wè. A wi 'luʔɔ yɛrɛ ti mìɛni felide
         pínɛ nɛ̀ kɔli. 48 Bà sí jùɔ wi kɛ́nì nyì wè, a pe wi 'píle nɛ̀ yige luʔɔ nī gè nɛ̀ cáan luʔɔ nyuɔ nɛ̄
         gè, nɛ́ tɛ́ni nɛ̀ cɛ̀nrɛ yori dè nɛ̀ le yalege nī, dìi ti wè káama wèʔ, nɛ́ tire wáa
         kàsɛngɛ nɛ̄. 49 Bɛ̀ ki bága puu duniya kúɔjɛngɛ gè, nyìʔɛnɛ tundunminɔ pe bága pɛn bè pa siɛnpiile yori bèle bè yige siɛnsinminɛ nī bèle, 50 bè pe wáa kàsun dìbige nī gè. Kire tiʔɛ nī gè kɔnwaʔa nɛ́ gànʔana cérigige bága puu baa.»Lɔri fɔnrɔ dè nɛ́ lɔri liɛrɛ kàsiile lè51 A Zezi wi 'pe yúgo: «Yeli 'dàa ti mìɛni cò kìɛ ?»A pe 'wi yɛ: «ʔaan.»52 A wi 'pe yɛ: «Fànʔa Siɛnrɛ sɛbɛcɛ́nwɛ ó sɛbɛcɛ́nwɛ wi 'kò Nyìʔɛnɛ Kùlofɔligɔ pìtɛnmɛwɛ wè, we bé gbɛ̀ wi tɔ́nminɔ nɛ́ nàguɔ wáà ní kpáapogofɔli, wi 'yafɔnrɔ yige
         wi lɔri nī dè nɛ́ yaliɛrɛ ní.»Nazarɛti wuulo piyè tɛ́ngɛ Zezi nɛ̄ wèʔ(Mar 6.1-6; Luk 4.16-30)53 Bà Zezi kɛ́nì juu nɛ̀ kúɔ nɛ́ pe ní kàsiʔile siɛnrɛ dáà nī dè mmɛ gè, a wi 'yiri baa
         kire tiʔɛ nī gè, 54 nɛ̀ kɛ́ kàʔa gíì mɛ́ wi cé liɛ wè+ nɛ̀ sɛ́ni siɛnnɛ tɛnmɛ bèle pe tɛnmɛzaaya nī yè; a ki 'pe fungo wúɔ a pe 'jo: «Sé wi 'kɔ́n nɛ́ kire sìnjilige gáà ní gè, nɛ́
         kakpoliyo fànʔa gáà ní gè ? 55 Kátɛngbuɔnwɔ wi jaa wire túʔu bɛ̀ʔ nàguɔ ŋáà wè ? Wi yàa wire túʔu bɛ̀ʔ pe ye Maari wè, nɛ́ wi cɔninɔ ní bèle Zaki, nɛ́ Yusufu, nɛ́ Siimɔ, nɛ́ Zudi wè+ ? 56 Wi cɔninɔ pìcapigele, pe mìɛni pe túʔu wè bile nɛ́ we ní ? Sé sí wi 'kɔ́n nɛ́ dàa
         ti mìɛni ní dè ?» 57 A kire 'fali nɛ̀ kò pe mɛ́ kúrugodiɛlɛ.A Zezi wi sí pe yɛ: «Kulocɛliɛ siɛnjuuwo wi wè nɛ kpuʔɔrɔ tari wi kàʔa nīʔ, nɛ́ wi saʔa wuulo sunʔɔmɔ nīʔ.»58 A kire 'ki kɛn wiì kakpoliyo sáa kpíʔile baa ki tiʔɛ nī gèʔ, bɛ̀ piyè cé tɛ́ngɛ wi
         nɛ̄ wèʔ.
         
            
               	Koliyo 14-15 tiʔɛ nī gè, Eza 6.9-10 tire ti 'juu náʔa gè nɛ̀ yɛli nɛ́ girɛki siɛnliɛrɛ ní dè.

               	Ŋún 78.2 tire ti 'juu náʔa gè.

               	Nazarɛti kàʔa ki 'puu (wéli baa 2.23; Luk 4.16).

               	Wéli baa Mat 12.46; Mar 6.3; Luk 3.23; Zan 6.42.

Kùlofɔli Erodi wi 'Zan Batiisi kpúu wè(Mar 6.14-29; Luk 9.7-9)141 Ki cɛnyɛ nī yè a Erodi wè, Galile kùlofɔli wè, a wi 'Zezi wori lúʔu dè bɛ̀ wi míʔɛ ki cé yiri gè. 2 A wi 'juu nɛ́ wi baakuɔlɔ ní bèle nɛ́ pe yɛ: «Zan Batiisi wī nàguɔ ŋáà wè, wi koli nɛ̀ nyɛ́ nɛ̀ yiri kúbilo nī bèle wī, kire ki 'tí
         a wi 'jáa nɛ kakpoliyo kpínʔini yè.»3 Ki 'nyaa Erodi wi cé tí a pe 'Zan cò wè nɛ̀ wi puɔ nɛ́ wi tɔ́n kasuu nī, Erodiyadi
         kɛnmɛ nɛ̄, wi cɔni Filipi cuɔ ŋáà wi cé suɔ wi mɛ́ wè. 4 Ki 'nyaa Zan wi 'puu nɛ ki nyu Erodi mɛ́ wè nɛ́ jo: «Kiì yɛliʔ, bɛ̀ muɔ 'muɔ cɔni
         wi cuɔ suɔ wè wi mɛ́ wèʔ.» 5 A wi sí nɛ Zan caa wè nɛ́ kpúumɔ ní, nɛ̀ sí ki taa wi 'puu nɛ fìʔɛ́ siɛnnɛ nɛ̄ bèle,
         nɛ̀ taʔa gíi nɛ̄, pe 'puu nɛ Zan tɔ́ri wè Kulocɛliɛ siɛnjuuwo.6 Cɛngɛ gíì Erodi wi yɛziile ni cé màʔa nɛ̀ nɔ̀ lè, á piyē ki pùrɔrɔ pùrɔ́ dè, a Erodiyadi
         wi póri wi 'kɛ́ nɛ̀ sɛ́nì yúɔ siɛnnɛ yiʔɛ mɛ́ gè, a ki 'Erodi dɛ́ni wè. 7 Kire tiʔɛ nī gè, a wi 'fali nɛ̀ nyuɔ kún nɛ̀ kɛn pìcapile mɛ́ lè nɛ́ wi yɛ a wiī nɛ yɛgɛ ó yɛgɛ caa, wire bé ki kɛn wi mɛ́. 8 A wi yàa wi sí wi yɛ wi sa jo: «-Zan Batiisi nyùgo kɛn gè m'mɛ́ yalege nī náʔa, píra
         píra ŋáà nī wè.»9 A ki siɛnrɛ ti 'laamɛ piɛn kùlofɔli nī wè; bɛ̀ sí wi cé kàli nɛ̀ kúɔ bìli yiʔɛ mɛ́ wi cé yeri bèle, a wi 'jo pe sa ki kɛn wi mɛ́. 10 Nɛ̀ siɛnnɛ tun a pe sɛ́nì Zan nyùgo ceri gè baa kasuu nī wè, 11 nɛ̀ le yalege nī, nɛ̀ pɛ́nì kɛn pìcapile mɛ́ lè, a wi 'ki kɛn wi yàa mɛ́ wè. 12 A Zan wi pìtɛnmɛnɛ pe 'kɛ́ nɛ̀ sɛ́nì kpúu líɛ wè nɛ̀ sɛ́nì tɔ́n, nɛ́ kɛ́ nɛ̀ sɛ́nì
         ti juu Zezi mɛ́ wè.Zezi wi 'siɛnnɛ siramuʔɔ sirakogunɔ kɛn pe lìi(Mar 6.30-44; Luk 9.10-17; Zan 6.1-14)13 Bà Zezi wi 'ti lúʔu dè, a wi 'jíin kɔ́ri káà nī nɛ̀ kɛ́ tiʔɛ káà nī larigɛ nī, nɛ̀
         sɛ́nì kò baa wiiyɛ. Bà siɛnnɛ pe 'ti cɛ́n dè a pe 'yiri pe kàaya nī yè nɛ̀ 'kɛ́ wi
         kúrugu tɔliyɔ nɛ̄.14 Bà Zezi sɛ́nì yiri kɔ́ri nī gè, nɛ̀ siɛnniʔɛmɛ nyaa bè; a pe nyinimɛ 'jíin wi nī kpuʔɔ.
         A wi 'pe yaala puʔɔ bèle nɛ̀ pe kɛn.15 Cɛnguʔɔ gè, a wi pìtɛnmɛnɛ pe sɛ́nì yiri wi kúrugu, nɛ̀ wi yɛ: «Tiʔɛ gáà kiī sìnbirige, cɛngɛ ki sí nɛ kúu;
         -siɛnnɛ tórigo bèle pe- kɛ́ vòyo mɛ́, pe- sa yaliire suɔ pe lìi.»16 A wi sí pe yɛ: «Kiì yɛli pe kɛ́ʔ; ye- pe kɛn pe- lìi yeli tíimɛ bèle.»17 A pe 'wi yɛ: «Yafiɛn wè weli mɛ́ náʔa gèʔ, nɛ̀ yiri búrulo kogunɔ nɛ́ fúɔlɔ siinʔ.»18 A wi 'jo: «Yeri báan nɛ́ ti ní wêli.»19 A wi 'fali nɛ̀ ki juu siɛnnɛ mɛ́ bèle nɛ́ jo pe- tɛ́ni nyàʔa nɛ̄ gè. Nɛ́ fali nɛ̀
         búrulo kogunɔ líɛ bèle nɛ́ fúɔlɔ siin ní bèle, nɛ̀ yiʔɛ yɛ̀gɛ gè nyìʔɛnɛ nī, nɛ̀ Kulocɛliɛ síɛri wè. Nɛ́ fali nɛ̀ búru kúnminɔ wè nɛ̀ kɛn pìtɛnmɛnɛ mɛ́ bèle
         a pe 'wi liɛlɛ nɛ̀ tóri siɛnnɛ nɛ̄ bèle.20 A pe mìɛni 'káa nɛ̀ tín a búru wáà 'kò, a pe 'káagoriro jo dè juɔnyiʔɛnɛ kiɛ nɛ́ siin.
         21 Siɛnnɛ bílì pe cé taa nɛ̀ káa bèle, pe cé nàguɔlɔ siramuʔɔ sirakogunɔ (5 000) kúɔ;
         piyè cɛlilɛ nɛ́ pìile tɔ́ri bèleʔ.Zezi wi 'tánʔa nɛ̀ tóri luʔɔ nɛ̄(Mar 6.45-52; Zan 6.15-21)22 A wi 'fali nɛ̀ ki juu nɛ̀ gbɛ̀ngɛ pìtɛnmɛnɛ mɛ́ bèle nɛ́ pe yɛ pe- jíin kɔ́ri káà nī, pe- luʔɔ jeli gè pe kíni wire yiʔɛ nɛ̄
         kanyuɔ gíì mɛ́ gè, sɛ́ni wire ga siɛnnɛ tórigo bèle bè kúɔ wè. 23 Bà wi kɛ́nì siɛnnɛ tórigo bèle nɛ̀ kúɔ bèle, a wi tánʔa nyagurugo naamɛ gè bè Kulocɛliɛ
         náari, baa wìi nigbe. Cɛngɛ kɛ́nì kúɔ gè, wi ní baa wìi nigbe.24 Kɔ́ri ki cé sí líili nɛ̀ kúɔ gògogo nɛ̄ gè, luʔɔ ní gè nɛ yɛ̀gí nɛ kpúɔn ki nɛ̄, bɛ̀
         káfaligɛ ki 'puu nɛ wáari nɛ ki kpàlí gè. 25 Bà pìlige ki pɛ́nì wúɔ gè, nɛ́ je de báan kpìɛnduumɛ mɛ́ bè, a Zezi wi 'líɛ nɛ̀ taʔa
         pe kúrugu nɛ tári nɛ waa luʔɔ nɛ̄ gè.26 Bà pìtɛnmɛnɛ pe kɛ́nì wi wéli nɛ̀ nyaa wi tári luʔɔ nɛ̄ gè, a fíɛrɛ 'pe cò, a pe 'jo
         «kikuuyirige gī !» nɛ̀ yɛ̀ nɛ kòkuʔulo wáari, bɛ̀ fíɛrɛ ti cé pe cò bèle.27 A Zezi wi 'fali nɛ̀ juu nɛ́ pe ní sɛni nɛ́ jo: «Ye- yeli nàzɔnnɔ tɛ́ngɛ bèle, mi wī.
         Ye fǎri fìʔɛ́ʔ.»28 A Piɛri sí wi yɛ: «Kàfɔli, a ki yē muɔ wī wè, ma tí mi gbɛ̀ kɛ́ muɔ kúrugu luʔɔ nɛ̄ gè tɔliyɔ
         nɛ̄ !»29 A wi 'jo: «ʔaan, te báan !»A Piɛri wi 'tìgi kɔ́ri nī gè nɛ tári luʔɔ nɛ̄ gè nɛ waa Zezi kúrugu wè. 30 Bà wi kɛ́nì káfaligɛ nyaa gè ki wáari kpuʔɔ gè, a wi 'fíɛ. Bà sí wi 'fíɛ wè, a wi
         'fali nɛ̀ séli nɛ tíri luʔɔ laamɛ nī bè. A wi 'fali nɛ kòkuulo wáari nɛ́ jo: «Kàfɔli,
         -mi suɔ !»31 A Zezi wi 'fali nɛ̀ wi wáa nɛ̀ cò kɔli nɛ̄ gè, nɛ́ wi yɛ: «Muɔ tɛ́ngɛlɛ ni 'cɛ́ri
         díɛ, gáa nɛ̄ muɔ kɛ́nì káala ?»32 A pe 'jíin kɔ́ri nī gè, a káfaligɛ ki 'yéri. 33 Siɛnnɛ bílì pe 'puu baa kɔ́ri nī gè, a pe pɛ́nì káguro wáa wi táanni nɛ́ jo: «Kányiʔɛ
         nɛ̄ muɔ tɔ̀ni yē Kulocɛliɛ Jaa !»Zezi wi 'yaala puʔɔ Zenɛzarɛti tɛ́nimɛ nī(Mar 6.53-56)34 A pe 'cáʔa jeli gè nɛ̀ kɛ́ nɛ̀ sɛ́nì tìgi Zenɛzarɛti tɛ́nimɛ nī. 35 Bà ki tiʔɛ siɛnnɛ pe 'wi nyaa nɛ̀ cɛ́n wè, a pe 'tunduro tórigo ki tɛ́nimɛ pi mìɛni
         nī bè. A pe 'pɛn nɛ́ yaala feliye yi mìɛni ní wi kúrugu. 36 A pe 'yɛ̀ nɛ Zezi fiɛn wè nɛ́ jo wi- tí peli cò daa wi burugo nyuɔ kire yákuɔ nɛ̄
         gè. Bìli mìɛni sí pe 'puu nɛ cògí nɛ tari ki nɛ̄ gè, pe nɛ̂ cé puʔɔ.

Kulocɛliɛ kajuudiʔɛlɛ gèle nɛ́ kaliʔɛlɛ ní gèle(Mar 7.1-23)151 Kire tiʔɛ gáà nī gè, a Fànʔa Siɛnrɛ sɛbɛcɛ́nminɛ bèle, nɛ́ Fariziɛnnɛ ní bèle Zerizalɛmi kàʔa nī gè, a peli 'pɛn Zezi kúrugu wè nɛ̀ pɛ́nì wi yɛ: 2 «Gáa nɛ̄ muɔ pìtɛnmɛnɛ pe wè nɛ kaliʔɛlɛ kpóri gèle, gàli we 'yɛ̀ nɛ̀ nyaa liɛlɛ mɛ́ bèle ? níɛ̀ nɛ búru
         káa wè kiyɛ ní yè sìnjige nī yè ?»3 A wi sí 'siɛnnugoro kɛn pe mɛ́ nɛ́ pe yɛ: «A yeli bèle, gáa nɛ̄ yeli nɛ Kulocɛliɛ
         kajuudiʔɛlɛ kɛ́ngi gèle nɛ wáari, nɛ́ kò yeli kaliʔɛlɛ keli nɛ̄ gèle ? 4 A kire 'laa wè, Kulocɛliɛ wiì ki juu léʔ nɛ́ jo:Te muɔ tuu nɛ́ muɔ yàakpóri wè+,dí a siɛn ó siɛn wi tuu faʔa,á kire 'laa nɛ̀ wi yàa faʔa wè,ki siɛn wi 'yɛli pe- wi kpúu wī+.5 «Nɛ̀ sí ki taa yeli nɛ̂ jo dí a siɛn 'ki juu wi tuu mɛ́, á kire 'laa wi yàa mɛ́, nɛ́
         wi yɛ: ‹Gìi ki 'puu náʔa m'mɛ́ mi gbɛ̀ muɔ sáʔa wè, mi kɛ́nì ki kɛn Kulocɛliɛ mɛ́.›
         6 siɛn wi nɛ̌ ní wi tuu kpúʔɔ wèʔ. Kire kɛnmɛ báà nɛ̄ bè yeli nɛ̂ Kulocɛliɛ siɛnrɛ faʔa
         dè nɛ́ yeli kaliʔɛlɛ ní gèle. 7 Jànvaafɔlilɔ bīɛlɛ yeli bèle ! Kulocɛliɛ siɛnjuuliɛwɛ Ezayi wi tànʔa ki 'puu yeli nɛ̄, bà wi cé kíni nɛ̀ yeli wori juu dè nɛ̀ yaʔa, nɛ́ jo:8 Nyawari nɛ̄ siɛnnɛ bálìpiyē nɛ mi kpóri yákuɔ,nɛ̀ sí ki taa pe funyɔ nī yèpe 'líili mi nɛ̄.9 Kpuʔɔrɔ díì piyē nɛ tari mi nɛ̄ dè,ti mìɛni yē wíra wī.Ki 'nyaa siɛnnɛ kajuʔulonɛ́ siɛnnɛ kaliʔɛlɛ yákuɔ nɛ̄piyē nɛ siɛnnɛ tɛnmɛ bèle+.»Yɛrɛ díì ti nyɛ́ni siɛn nɔ́ri wè Kulocɛliɛ yiʔɛ mɛ́ gè(Mar 7.14-23)10 A wi 'fali nɛ̀ siɛnniʔɛmɛ yeri bè, nɛ̀ pɛ́nì pe yɛ: «Yeri lúru, yéri siɛnrɛ ti kɔri
         cɛ́ngi wè. 11 Gìi ki nyɛ́ni jiin nyuɔ nī gè, kire bɛ̀ʔ ki nyɛ́ni siɛn nɔ́ri wèʔ, nɛ̀ sí ki taa gìi
         ki nyɛ́ni yigi nyuɔ nī gè kire ki sî siɛn núʔɔ wè.»12 Kire tiʔɛ gáà nī gè, a wi pìtɛnmɛnɛ pe 'sìʔɛrɛ nɛ̀ kpɔni wi nɛ̄ nɛ́ wi yɛ: «Muɔ 'cɛ́n lé bà Fariziɛnnɛ pe 'muɔ siɛnrɛ dáà lúʔu dè, a ti 'pe biɛn lé ?»13 A Zezi wi 'pe yɛ: «Mi Tuu ŋáà wī baa nyìʔɛnɛ nī lè, tiige ó tiige wiì cɔ́ri gèʔ, ki tiige ki bága kɔ́n bè wáa wī. 14 Ye- pe yaʔa baa, fúɔnnɔ bīɛlɛ, pe pe fúɔnnyɛninɛ cògí. A fúɔn sí je fúɔn wáà cò wè,
         pe siin pe bága láʔa tuu kàtiʔɛ káà nī.»15 A Piɛri sí wi yɛ: «Kàsiile náà kɔ̀n lè weli mɛ́.»16 A Zezi wi 'pe yɛ: «Yeli míɛni nɛ tíin sìnjilige fùn wī lé ? 17 Yeli sì cɛ́nʔ lé, gìi míɛni ki sî jíin siɛn nyuɔ nī gè, kiī nɛ waa liyɛ nī wī lé,
         á siɛn wi nɛ̂ kɛ́nì kɛ́ kàfuʔu lé ? 18 Siɛnrɛ díì sí ti sî yiri siɛn nyuɔ nī gè, tire sî kɔ́n fungo nī wī; tire sí ti nyɛ́ni
         siɛn nɔ́ri wè Kulocɛliɛ yiʔɛ mɛ́ gè. 19 Nɛ̀ taʔa gíi nɛ̄, fungo nī sɔ̀ngibiire tiī nɛ kɔ́ngi, nɛ́ siɛnkpuʔu ní gè, nɛ́ ceyuugo
         ní gè, nɛ́ kanuʔɔrɔ ní dè, nɛ́ kàyuugo ní gè, nɛ́ káfinɛrɛ kajuumɔ ní bè, nɛ́ míɛcuʔɔgɔ
         siɛnrɛ ní dè. 20 Dàa tire ti nɛ̂ siɛn núʔɔ wè. Á kire 'laa wè, bè lìi nɛ́ kiyɛ ní yè sìnjige nī yè,
         kire nɛ̌ siɛn núʔɔ wèʔ.»Kanaa wuulo cuɔ wáà 'tɛ́ngɛ Zezi nɛ̄ wè(Mar 7.24-30)21 Bà Zezi wi 'yiri baa kire tiʔɛ nī gè, nɛ̀ kɛ́ Tiiri nɛ́ Siidɔn tɛ́nimɛ nī. 22 A Kanaa kùlo cuɔ wáà+ 'yiri nɛ̀ taʔa wi nɛ̄, nɛ yékpoli wáari wi kúrugu níɛ wáa: «ʔé Kàfɔli, Dawuda Jaa, nyinimɛ taa mi nɛ̄ ! gbòdoli wáà nɛ mi póri wuʔɔ wè !»23 A Zezi wi 'píɛ, wiì yafiɛn juu nɛ́ wi níʔ.A wi pìtɛnmɛnɛ pe 'sìʔɛrɛ nɛ̀ kpɔni wi nɛ̄ nɛ́ wi yɛ: «Cɛliwɛ ŋáà cìra wè wi- koli weli kúrugu,
         wiī nɛ kpáala nɛ nii we nī.»24 A wi sí jo: «Kulocɛliɛ wiì mi tun yafiɛn mɛ́ʔ, ka laa Isirayɛli kùlo sìnbaara tire kúrugu bɛ̀ʔ, sìnbaara dáà ti 'pùunni dè.»25 A cɛliwɛ wi sɛ́nì káguro wáa wi táanni nɛ́ jo: «ʔé Kàfɔli, -mi sáʔa !»26 A Zezi wi 'wi yɛ: «Kiì yɛli we pìile pe suro líɛ bè wáa panbigele mɛ́ʔ.»27 A cɛliwɛ wi sí jo: «ʔaan, kányiʔɛ gī Kàfɔli, panbigele ke nɛ̂ sí nɛ ke kàfɔlilɔ pe
         siliiworo káa dè lìidiʔɛ nī gè.»28 Kire tiʔɛ nī gè a Zezi wi sí wi yɛ: «Cí, cɛliwɛ muɔ, muɔ tɛ́ngɛlɛ ni tɔ̀ni yē kpuɔlɔ !
         Gìi muɔ nɛ caa gè, ki bé kpíʔile.» Kire lɛ̀lɛ nī lè a cɛliwɛ wi pori wi 'fali nɛ̀
         puʔɔ sɛni.Zezi wi 'yaala puʔɔ nìʔɛbɛlɛ(Mar 7.31)29 A Zezi wi 'yiri baa kire tiʔɛ nī gè nɛ̀ kɛ́ Galile kuʔɔjii kɔli mɛ́, nɛ̀ sɛ́nì tánʔa nɛ̀ tɛ́ni baa nyagurugo nɛ̄ gè. 30 A siɛnnɛ pe 'kɛ́ wi kúrugu nìʔɛbɛlɛ nɛ́ pe yaala ní bèle: bìli yē lolilo, bìli yē
         yaakpɔlilɔ, bìli yē fúɔnnɔ, bìli yē bobobilo, nɛ̀ fàri yaala feliye sáa nɛ̄. A pe
         sɛ́nì pe cáan wi yiʔɛ mɛ́ gè a wi 'pe puʔɔ. 31 A kire 'ki kɛn a siɛnnɛ pe 'yɛ̀ nɛ nyu nɛ cúru, bà pe 'bobobilo nyaa bèle pe nyu bèle,
         lolilo ní bèle nɛ tári bèle, nɛ́ yaakpɔlilɔ ní bèle pe pori bèle, á fúɔnnɔ ní bèle
         nɛ nyaʔa bèle. A siɛnnɛ pe 'tuu nɛ Isirayɛli Kulocɛliɛ tòbiló wè.Zezi wi 'siɛnnɛ siramuʔɔ kɛn a pe 'lìi(Mar 8.1-10)32 A Zezi wi 'wi pìtɛnmɛnɛ yeri bèle nɛ̀ pɛ́nì pe yɛ: «Siɛnniʔɛmɛ báà pi nyinimɛ yē mi nī: ki cɛnyɛ taanri yī
         ŋɔ̀ wè bɛ̀ piyē mi kúrugu bèle, yafiɛn wè pe mɛ́ bè káaʔ. Mi sí wè caa bè pe yɛ peri
         waa nɛ́ fungo ní gèʔ. Pe ŋɔri ti baa kúɔ koligo nɛ̄.»33 A wi pìtɛnmɛnɛ pe 'siɛnnugoro kɛn wi wi mɛ́ nɛ́ wi yɛ: «Sé sí we bé búru taa wè náʔa
         sìnbirige gáà nī gè, bé sí siɛnniʔɛmɛ báà kɛn bè pe- káa bè tín wè ?»34 A Zezi wi 'pe yúgo: «Búrulo jori bīɛlɛ baa yeli mɛ́ ?»A pe 'wi yɛ: «Búrulo kɔlisiin, nɛ́ fúɔpigele cɛ̀ri ní.»35 A wi 'ki juu nɛ̀ gbɛ̀ngɛ siɛnniʔɛmɛ mɛ́ bè, pe- tɛ́ni dàala nɛ̄ lè. 36 Nɛ́ fali nɛ̀ búrulo kɔlisiin líɛ bèle nɛ́ fúɔlɔ ní bèle, nɛ̀ Kulocɛliɛ síɛri. Nɛ́
         wi celile nɛ̀ kɛn pìtɛnmɛnɛ mɛ́ bèle, a pe 'wi liɛlɛ siɛnnɛ nɛ̄ bèle. 37 A siɛnnɛ pe mìɛni 'káa nɛ̀ tín. A pìtɛnmɛnɛ pe 'juɔnyiʔɛnɛ kɔlisiin le ke 'nyì káagoriro
         nɛ̄ dè. 38 Siɛnnɛ bílì pe cé búru káa wè, pe 'puu nàguɔlɔ siramuʔɔ (4 000); piyè cé cɛlilɛ nɛ́
         pìile tɔ́ri bèle nɛ̀ le baaʔ. 39 Bà wi kɛ́nì siɛnnɛ tórigo bèle nɛ̀ kúɔ bèle, a wi 'jíin kɔ́ri nī gè nɛ̀ kɛ́ Magadan
         tɛ́nimɛ kayɔbigɔ mɛ́.
         
            
               	Yir 20.12; Fàn 5.16 tire ti 'juu náʔa gè.

               	Yir 21.17 tire ti 'juu náʔa gè.

               	Eza 29.13 tire ti 'juu náʔa gè.

               	Cɛliwɛ ŋáà wè, Zuufuwo bɛ̀ wi puuʔ, nabɔnwɔ wi 'puu. Faʔa lɛ̀lɛ nī lè Zuufulo pe 'puu
                     nɛ Kanaa kùlo wuulo tɔ́ri bèle pe leguulo, pe kɛnmɛ piì cé pe dɛ́niʔ.

Pe 'jo Zezi wi- kakpuʔɔ káà kpíʔile(Mar 8.11-13; Luk 12.54-56)161 Fariziɛnnɛ nɛ́ Sadusiɛnnɛ ní bèle, pe 'puu nɛ caa bè Zezi 'puu wè bè wéli. A pe 'pɛn nɛ̀ pɛ́nì wi yɛ wi- kakpuʔɔ
         káà kpíʔile wi tìɛ peli nɛ̄ gàa ki 'kɔ́n nyìʔɛnɛ nī lè.2 A wi sí pe yɛ: «A cɛngɛ gbɛ́nɛ̀ kúɔ á nyìʔɛnɛ ni 'kò súɔn lè, yeli nɛ̂ jo: ‹Mbànʔa
         kàsaʔa sǐ tuuʔ+.› 3 Nɛ̀ pínɛ sínbinimɛ táanni gè, yeli nɛ̂ jo: ‹Pàngɛ gè kàsaʔa bé tuu, bɛ̀ káfugo kiī
         nɛ nyíʔɛri a nyìʔɛnɛ ni 'wúɔ lè.› A ki sí yē yeli nɛ 'jàʔá nɛ nyìʔɛnɛ wéli lè nɛ ni
         kɛnmɛ cɛ́ngi bè, gáa nɛ̄ yeli sǐ gbɛ̀ jáa bè lɛ̀lɛ náà ni kele cɛ́n gèle bè yige kìye
         nī wè ? 4 Kɛ̀nnɛ náà wuulo pe 'pii, nɛ̀ pínɛ pe wè síngi Kulocɛliɛ yiʔɛ mɛ́ gèʔ, nɛ́ sí jo macɛn
         peli nɛ caa bè kakpuʔɔ káà nyaa. Kakpuʔɔ yafiɛn sì je kpíʔile bè tìɛ yeli nɛ̄ʔ, ga
         laa Zonasi wori tire bɛ̀ʔ+.» Á wi 'fali nɛ̀ núgo pe táanni nɛ̀ kɛ́.Zezi wi 'jo siɛnnɛ pe- pìye cò Fariziɛnnɛ nɛ́ Sadusiɛnnɛ pe sìnvari nɛ̄ dè(Mar 8.14-21)5 Bà wi pìtɛnmɛnɛ pe 'jeli nɛ̀ kɛ́ kanyuɔ gíì mɛ́ gè, a ki 'nyaa pe yé fìʔɛ, piyè cé búru líɛʔ. 6 A Zezi wi 'pe yɛ: «Ye- yìye cò díɛ ! Yeri yìye ciʔige Fariziɛnnɛ nɛ́ Sadusiɛnnɛ pe sìnvari nɛ̄ dè+.»7 A pìtɛnmɛnɛ pe 'yɛ̀ nɛ nyu nɛ́ pìye ní nɛ́ jo dùʔɔ bɛ̀ peli sì búru líɛ wèʔ, kire
         gī. 8 A Zezi wi 'pe sɔ̀ngirɔ cɛ́n dè, a wi sí pe yɛ: «Gáa nɛ yeli nɛ kire sɔ̀ngí nɛ́ jo
         yeli sì búru líɛ wèʔ ? Yeli tɛ́ngɛlɛ ni 'cɛ́ri díɛ ! 9 Yeli sì fìɛ kele ke kɔri cɛ́n wè léʔ ? Yeli wè sɔ̀ngí nɛ tari léʔ nɛ́ búrulo kogunɔ
         wori ní dè lé, bàli siɛnnɛ siramuʔɔ sirakogunɔ (5 000) cé káa bèle, nɛ́ juɔnyiʔɛnɛ
         gílì ke cé kò káagoriro nɛ̄ dè lé ? 10 A búrulo kɔlisiin wori dè nɛ́ siɛnnɛ siramuʔɔ (4 000) wori dè ? Juɔnyiɛyɛ jori yi
         cé líɛ káagoriro nɛ̄ dè ? 11 Ki mɛni á yeli sì ki cɛ́nʔ dí búru wori nɛ̄ bɛ̀ʔ mi 'puu nɛ nyu nɛ́ yeli ní bèle,
         bà mi cé yeli yɛ yeri yìye ciʔige Fariziɛnnɛ nɛ́ Sadusiɛnnɛ sìnvari nɛ̄ dè ?»12 A pe nɛ́ péli nɛ̀ ki cɛ́n dí sìnvari dáà pe sî le búru ní wè, tire bɛ̀ʔ wi 'puu nɛ
         punʔ, ki 'nyaa Fariziɛnnɛ bèle, nɛ́ Sadusiɛnnɛ pe tɛnmɛnɛ lire wori nɛ̄ wi 'puu nɛ
         nyu nɛ pe sɔ̀mí.Piɛri wi 'jo Zezi wire wī Kulocɛliɛ Siɛnnyiɛnɛgɔnwɔ wè(Mar 8.27-30; Luk 9.18-21)13 Bà Zezi wi kɛ́nì sɛ́nì jíin Sezare Filipi kàʔa tɛ́nimɛ nī bè, a wi 'wi pìtɛnmɛnɛ yúgo bèle nɛ́ jo: «Gíi siɛnnɛ piyē nɛ nyu Siɛn Pùɔ wori nɛ̄ dè; pe 'jo ŋáasiɛn wī ?»14 A pe 'jo: «Pàli 'jo Zan Batiisi wī muɔ wè, a bìli 'jo Kulocɛliɛ siɛnjuuliɛwɛElii, a pàli ní nɛ̀ jo Zeremii, á kire bɛ̀ʔ Kulocɛliɛ siɛnjuuwo wáà.»15 A wi 'pe yúgo: «A yeli bèle, yeli 'jo mi yē ŋáasiɛn ?»16 A Siimɔ Piɛri wi sí siɛnnugoro kɛn dè nɛ́ jo: «Muɔ wī Kulocɛliɛ Siɛnnyiɛnɛgɔnwɔ wè. Muɔ wī Kulocɛliɛ Jaa wè, Kulocɛliɛ wewiiwe wè.»17 A Zezi wi sí wi yɛ: «Siimɔ, Zonasi jaa, muɔ 'diba taa, nɛ̀ taʔa gíi nɛ̄, siɛn bɛ̀ʔ
         wi 'kányiʔɛ gáà tìɛ gè muɔ nɛ̄ʔ. Mi Tuu wire tíimɛ wī, mi Tuu ŋáà wī baa nyìʔɛnɛ nī lè. 18 Kire nɛ̄ m'bé ki juu muɔ mɛ́, pe muɔ ye Piɛri (kire kɔri wi 'jo: ‹sìndɛnigɛ›), kire
         sìndɛnigɛ gáà kire nɛ̄ m'bé mi tɛ́ngɛfɔlilɔ gboli tɛ́ngɛ lè. Kùu wiǐ ga tíi bága fànʔa taa ki gboli nɛ̄ lè púloʔ. 19 M'bága Nyìʔɛnɛ Kùlofɔligɔ ki kɔ̀rikanʔana kɛn gèle muɔ mɛ́. A muɔ 'yɛgɛ ó yɛgɛ puɔ náʔa dàala nɛ̄ lè, ki bé
         puɔ bè pínɛ nyìʔɛnɛ nī lè; a muɔ sí yɛgɛ ó yɛgɛ sáʔa dàala nɛ̄ lè, ki bé sáʔa nyìʔɛnɛ
         nī lè.» 20 A wi 'fali nɛ̀ ki juu nɛ̀ gbɛ̀ngɛ wi pìtɛnmɛnɛ mɛ́ bèle nɛ́ pe yɛ pe 'fǎa ga ti juu
         siɛn mɛ́ʔ dí wire wī Kulocɛliɛ Siɛnnyiɛnɛgɔnwɔ wèʔ.Zezi wi 'jo pe bága wire kpúu wire bé sí koli bè nyɛ́(Mar 8.31–9.1; Luk 9.22-27)21 Bà ki 'láʔa kire lɛ̀lɛ nī lè, a Zezi wi 'séli nɛ ki nyu nɛ tìí wi pìtɛnmɛnɛ nɛ̄ bèle nɛ́ pe yɛ dí ki 'kàri fànʔa wire kɛ́ Zerizalɛmi kàʔa mɛ́ gè, bàa wuʔɔgɔ suɔ kpuʔɔ liɛlɛ pe kiyɛ nī yè, nɛ́ kacuɔnrilɔ kàfɔlilɔ ní bèle, nɛ́ Fànʔa Siɛnrɛ sɛbɛcɛ́nminɛ ní bèle, dí pe sí bé wire kpúu; cɛndaanriwuʔu nɛ̄ gè, wire bé koli bè nyɛ́ bè yiri.22 A Piɛri wi 'wi cò nɛ̀ sìʔɛrɛ kàsɛngɛ nɛ̄, nɛ̀ sɛ́nì jo wi nɛ̄ jùuyi, dí «Kulocɛliɛ wi 'kpúʔɔ,
         yafiɛn sǐ muɔ taaʔ, Kàfɔli.»23 A Zezi wi 'yiʔɛ nɛ̀ wi yɛ: «Sìʔɛrɛ mi táanni Setɛni muɔ ! Muɔ yē mi mɛ́ kacɔrilɔ,
         muɔ wè Kulocɛliɛ wori sɔ̀ngíʔ, siɛnnɛ sɔ̀ngirɔ dī muɔ nī.»24 Kire tiʔɛ nī gè, a wi 'fali nɛ̀ ki juu wi pìtɛnmɛnɛ mɛ́ bèle nɛ́ pe yɛ: «A siɛn ŋíì
         nɛ ki caa bè taʔa mi nɛ̄ wè, siɛn wi- fìʔɛ nɛ́ wìi wobowo ní wè, wí sí wi tiiparigɛ líɛ gè, wi- taʔa mi nɛ̄. 25 A kire 'laa wè, a siɛn ó siɛn nɛ ki caa bè wi sìi suɔ wè, wi bága pùunni wi sìi nī
         wè. A ŋìi sí pùunni wi sìi nī wè mi kɛnmɛ nɛ̄ bè, wi bága wi taa.26 «Ki 'gáa láa kúɔ, a siɛn 'duniya lɔri ti mìɛni taa dè, nɛ́ sɛ́nì kóligo bànguɔ sìi
         nī wè ? Gáa siɛn bé gbɛ̀ kɛn wi sìi sìndiʔɛ gè ?27 «Siɛn Pùɔ wi bé sí ga pɛn wi Tuu kpuɔmɔ nī bè, nɛ́ wi nyìʔɛnɛ tundunminɔ ní bèle; bé sí liʔɛlɛ kɛn siɛnnɛ mɛ́ bèle, siɛn ó siɛn, bè yɛli nɛ́ wi kakpiʔiligele
         ní gèle.28 «M'bé ki juu yeli mɛ́ kányiʔɛ nɛ̄, pàli yē bile yérile náʔa gè, piyě ga kùuʔ, fúɔ
         bè taa pe ga Siɛn Pùɔ nyaa wè wiri báan wi Kùlofɔligɔ nī gè.»
         
            
               	Isirayɛli kùlo wuulo mɛ́ bèle, bɛ̀ ki yē.

               	Wéli baa Mat 12.39.

               	Ki 'nyaa pe jànvaafɔlilɔ funyɔ wori tire pe pun.

            

         
      

   
      
         17
Zezi kɛnmɛ pi 'yiʔɛ(Mar 9.2-13; Luk 9.28-36)171 Cɛnyɛ kɔlini tóri kire kàduʔumɛ gè, a Zezi wi 'Piɛri kɔ́ri, wire nɛ́ Zaki, nɛ́ Zan wi siinyɛni wè, a pe 'kɛ́ nyagurukpaʔaligɛ naamɛ wire yákuɔ nɛ́ pe ní.2 A Zezi wi kɛnmɛ pi kɛ́nì yiʔɛ pe nyaamɛ nɛ̄ bè, a wi yiʔɛ ki 'yiʔɛ nɛ càanná bɛ̀ cɛngɛ
         tíɛlɛ, á wi bururo ti 'yiʔɛ nɛ̀ cìile bɛ̀ kpìɛnmɛ tíɛlɛ. 3 Cɛ̀ri 'sìʔɛrɛ a pe 'Kulocɛliɛ siɛnjuuliɛlɛMisa nɛ́ Elii+ nyaa a pe pɛ́ni nyu nɛ́ wi ní.4 A Piɛri sí siɛnrɛ líɛ dè nɛ̀ Zezi yɛ wè: «Kàfɔli, kiī pɔ́rigɔ bɛ̀ wiyē náʔa gè; a
         muɔ 'fɔ̀li wè m'bé kpátaaya taanri kpúɔn, kàa- puu muɔ wuʔu, kàa sí puu Misa wuʔu,
         dí gìi ki sí puu Elii wuʔu.»5 Bà Piɛri wi nyu nɛ tíin wè, a kàsadibagɛ káà 'tìgi nɛ̀ pe tɔ́n, ki 'puu nɛ nyíʔɛnɛ.
         A pe 'juumɔ páà lúʔu baa kàsadibagɛ laamɛ nī bè, a pi 'jo: «Ŋàa wire wī mi Jaa wè,
         ŋàa wi 'mi dɛ́ni wè; wi woli ni 'tɔ̀ni nɛ̀ kpúʔɔ m'mɛ́. Yeri lúru wi nɛ̄ !»6 Bà pìtɛnmɛnɛ bálì pe 'juumɔ báà lúʔu bè mmɛ gè, a pe 'tìgi nɛ̀ tuu nɛ̀ yiɛyɛ tɔ́n yè; ki 'nyaa
         fíɛrɛ cé pe cò kpuʔɔ.7 A Zezi wi 'sìʔɛrɛ nɛ̀ kpɔni pe nɛ̄, nɛ́ kɔli taʔa gè pe nɛ̄ nɛ́ pe yɛ: «Ye- yɛ̀, ye
         fǎri fìʔɛ́ʔ.»8 Bà pe 'nyapigele múgu gèle, piyè ní nɛ̀ siɛn nyaaʔ, gá Zezi wire nigbe bɛ̀ʔ.9 Bà pe kɛ́ni tíri nyagurugo nɛ̄ gè, a Zezi wi 'ki juu nɛ̀ gbɛ̀ngɛ pe nɛ̄ nɛ́ pe yɛ:
         «Ye fǎa ga yafiɛn juu siɛn mɛ́ʔ, gàa yeli nyaa gèʔ, fúɔ bè taa Siɛn Pùɔ wi ga nyɛ́ yiri kúbilo sunʔɔmɔ nī bè.»10 A pe sí wi yúgo nɛ́ jo: «Gáa kɛnmɛ nɛ̄ Fànʔa Siɛnrɛ sɛbɛcɛ́nminɛ pe 'jo dí siɛnjuuliɛwɛ Elii wi 'yɛli bè kíni pɛn wè ?»11 A Zezi wi 'siɛnnugoro kɛn dè nɛ́ jo: «Kányiʔɛ gī, Elii wi 'yɛli bè pɛn; wi bé pa kele
         ke mìɛni gbòbori bè tɛ́ngɛ mɛni ke kíni nɛ̀ puu gèle. 12 M'bé sí ki juu yeli mɛ́, Elii wi nyɛ́nì pɛn nɛ̀ kúɔ, nɛ̀ sí ki yaʔa siɛnnɛ piyè wi
         cɛ́nʔ; a pe 'pe nyɛni kele kpíʔile gèle wi nɛ̄ pìye fungo. Kanugo kire ki waa nɛ tíin,
         Siɛn Pùɔ wi bé wuʔɔ pe kiyɛ nī yè.»13 Píra ŋáà nī wè a pe nɛ́ ki cɛ́n dí Zan Batiisi wori wi 'puu nɛ nyu peli mɛ́.Zezi wi 'tuulo láʔa pùɔ wáà nɛ̄(Mar 9.14-29; Luk 9.37-43)14 Bà pe sɛ́nì nɔ̀ siɛnniʔɛmɛ nɛ̄ bè, a nàguɔ wáà pɛn nɛ̀ pɛ́nì káguro wáa Zezi yiʔɛ
         mɛ́ gè nɛ́ jo: 15 «Kàfɔli, nyuɔ mi jaa nɛ̄ wè, tuulo yē wi nɛ̄, niī nɛ wuʔɔ kátii. Ki 'tɔliyɔ sáa kúɔ
         bɛ̀ wiī nɛ tun kàsun nī gè, nɛ̀ pínɛ ki 'tɔliyɔ sáa kúɔ bɛ̀ wiī nɛ tun luʔɔ nī gè.
         16 Mi 'wi líɛ nɛ̀ pɛn muɔ pìtɛnmɛnɛ kúrugu bèle, piyè jáa nɛ̀ wi puʔɔʔ.»17 A Zezi wi 'jo: «ʔé, yeli bèle yirile náà wuulo bèle, yeli yē tɛ́ngɛlɛ fùn, yeli wè
         sínminɛʔ ! Lɛ̀lɛ jori mi 'yɛli bè kúɔ bile nɛ́ yeli ní cígini ? Lɛ̀lɛ jori mi 'yɛli
         bè ní yeli kpàri bè ? Ye- pùɔ líɛ wè ye sìʔɛrɛ náʔa mi mɛ́.»18 A Zezi wi 'juu nɛ̀ jɛnmɛ gbòdoli nɛ̄ wè a wi 'yiri pùɔ nī wè, a wi 'fali nɛ̀ puʔɔ
         ki lɛ̀nunɔ nī lè.19 A pìtɛnmɛnɛ pe sí kɛ́ Zezi kúrugu wè nɛ̀ sɛ́nì juu nɛ́ wi ní kàsɛngɛ nɛ̄, nɛ́ wi yɛ:
         «Gáa nɛ̄ weli sì jáa nɛ̀ gbòdoli ŋáà cìra wè nɛ̀ yige wi nī ?»20 A wi 'pe yɛ: «Yeli tɛ́ngɛlɛ ni 'cɛ́ri nɛ̀ tóri. M'bé sí ki juu yeli mɛ́ kányiʔɛ nɛ̄,
         a ki yē tɛ́ngɛlɛ yē yeli mɛ́ bɛ̀ mutaridi pìle kpúʔɔgɛnmɛ tíɛlɛ bè, a yeli 'juu nɛ́
         nyagurugo gáà ní gè nɛ́ ki yɛ: ‹Kɔ́n bile náʔa gè, mari waa baa mmɛ gè›, ki bé kɔ́n;
         yafiɛn sì je yeli jáaʔ. 21 [Gbòdolilo bálì felile pe wè nɛ waaʔ, ka laa náarigɛ nɛ́ súnlere bɛ̀ʔ+.]»Zezi wi ń'nɛ̀ ki juu dí pe bága wire kpúu wire bé sí koli bè nyɛ́(Mar 9.30-32; Luk 9.43-45)22 Bà pìtɛnmɛnɛ pe kâ sɛ́nì pìye pínɛ nɛ́ Zezi ní wè Galile tɛ́nimɛ nī bè, a Zezi wi 'pe yɛ: «Pe bé Siɛn Pùɔ cò wè bè le siɛnnɛ pe kiyɛ nī, 23 pe- wi kpúu; cɛndaanriwuʔu nɛ̄ gè wi bé koli nyɛ́ yiri.»A siɛnrɛ dáà ti 'funyɔ cúʔɔ pe nī kpuʔɔ.Kulocɛliɛ Gbùʔɔrɔsaʔa wali sàrigɛ wori dè24 Bà sí pe kɛ́nì kɛ́ Kapɛrinawu kàʔa mɛ́ gè, a Kulocɛliɛ Gbùʔɔrɔsaʔa walisuɔlɔ pe 'kɛ́ Piɛri kúrugu nɛ̀ sɛ́nì wi yɛ: «Yeli kàfɔli wi díɛ nɛ Kulocɛliɛ Gbùʔɔrɔsaʔa wali sàrí wè
         lé+ ?»25 A wi 'jo: «ʔaan.»Bà Piɛri wi kɛ́nì kɛ́ kpáa mɛ́ gè, a Zezi wi 'caanri nɛ̀ wi yúgo nɛ́ wi yɛ: «Gíi muɔ
         nɛ sɔ̀ngí, Siimɔ ? Kùlofɔlilɔ bèle náʔa duniya nī wè, báli mɛ́ pe sî nɛ lanbo suu wè á kire 'laa parituɔrɔ
         yakɔnrɔ dè ? Kùlo pìile lé, dí nabɔnminɔ ?»26 A Piɛri wi 'jo: «Nabɔnminɔ mɛ́ pe sî nɛ wi suu.»A Zezi wi 'jo: «A ki sí yē bɛ̀ gè, kùlo pìile peli sí yē ŋɔ́daala lanbo sàrigɛ nɛ̄
         gè wī kìɛ. 27 Nɛ̀ ki yaʔa weli wè caa bè kpíʔile pe mɛ́ kúrugodiɛlɛʔ. Kire nɛ̄, te waa baa luʔɔ
         mɛ́ gè, ma sa muɔ fúɔŋaʔa cáan gè. A fúɔ ŋíì sɛ́nì ki líɛ péliwe wè, ma wi píle ma
         yige. Ma wi nyuɔ múgu gè muɔ bé walikpege nyaa ki nī; ma wi líɛ ma sa kɛn Kulocɛliɛ
         Gbùʔɔrɔsaʔa walisuɔlɔ mɛ́ bèle weli wuu, muɔ nɛ́ mi.»
         
            
               	Misa nɛ́ Elii: Pe siin bálì bèle peli bīɛlɛ Kulocɛliɛ Nyakungɛngɛ Liʔɛ Siɛnrɛ ti nyùgboliyo
                     yè.

               	Koligo togo nɛ́ nigbe gáà ki siɛnrɛ ti 'laa girɛki kɔli sɛbɛrɛ sɛbɛliɛlɛ pe sáa nī
                     (wéli baa Mar 9.29).

               	Kulocɛliɛ Gbùʔɔrɔsaʔa wali sàrigɛ gè: Zuufulo nàguɔlɔ bèle, pe mìɛni 'puu nɛ wali
                     cɛ̀cɛ cáanri yiɛlɛ ó yiɛlɛ Kulocɛliɛ Gbùʔɔrɔsaʔa wori nɛ̄ dè (wéli baa Yir 30.13).

Siɛn ŋíì wī kpuɔwɔ wè Nyìʔɛnɛ Kùlofɔligɔ nī gè(Mar 9.33-37; Luk 9.46-48)181 Kire lɛ̀lɛ nī lè a pìtɛnmɛnɛ pe 'sìʔɛrɛ nɛ̀ kpɔni Zezi nɛ̄ wè, nɛ̀ wi yúgo nɛ́ wi yɛ: «Ŋíi wi 'kpúʔɔ we mìɛni
         nī bèle Nyìʔɛnɛ Kùlofɔligɔ nī gè ?»2 A wi 'pùɔ wáà yeri nɛ̀ pɛ́nì yérige pe sunʔɔmɔ nī bè 3 nɛ́ pe yɛ: «M'bé ki juu yeli mɛ́ kányiʔɛ nɛ̄, a yeli sì yiʔɛ yeli funyɔ nī yèʔ, nɛ̀
         yìye kpíʔile bɛ̀ pìile tíɛlɛ bèle, yeli sǐ ga tíi bé jíin baa Nyìʔɛnɛ Kùlofɔligɔ nī
         gèʔ. 4 Siɛn ŋíì wi 'wìi cɛ́rigɛ bɛ̀ pùɔ ŋáà tíɛlɛ wè, wire wī kpuɔwɔ wè Nyìʔɛnɛ Kùlofɔligɔ
         nī gè. 5 A siɛn ŋíì sí pùɔ ŋáà wi wàa cò cɛ̀ngɛ mi míʔɛ kire kɛnmɛ nɛ̄ bè, mi siɛn wi 'cò cɛ̀ngɛ.Zezi wi 'siɛngbɛnrɛ juu nɛ̀ siɛnnɛ sɔ̀mi bèle(Mar 9.42-48; Luk 17.1-2)6 «A siɛn ŋíì yē kúrugodiʔɛ pìile bálì pe wàa cíɛwɛ mɛ́ wè, bàli pe 'tɛ́ngɛ mi nɛ̄ bèle,
         kire siɛn wè a pe cɛ́nì tírɛ sìndɛnigbuʔɔ puɔ wi mɛ́ yétiige nī gè nɛ́ sɛ́nì wi wáa
         kuʔɔjii sícuumɔ tiʔɛ nī gè, kire cî pɔ́ri wi mɛ́. 7 ʔé ! Yawuʔɔ yē duniya wuulo nɛ̄ bèle, kúrugodiʔɛlɛ kɛnmɛ nɛ̄ bè ! Nɛ̀ taʔa gíi nɛ̄,
         kiǐ gbɛ̀ kpíʔileʔ kúrugodiʔɛlɛ fǎga puu baa wèʔ. A siɛn ŋíì sí kpíʔile kaala á kúrugodiɛlɛ
         taa wè, kire siɛn wè yawuʔɔ yē wi nɛ̄.8 «A ki sí yē muɔ kɔli, kire ga laa muɔ tɔligɔ ki nyɛ́ni muɔ kanʔa muɔ nɛ tun kapiile
         nī lè, ma ki ceri ma wáa liʔi. Ki pɔ́ri muɔ sa bànguɔ sìi taa wè bé puu kajerige ní,
         á kire 'laa bé puu tajerige ní, sɛ́ni muɔ puu nɛ́ muɔ kiyɛ yi siin ní yè, nɛ́ muɔ
         tɔliyɔ yi siin ní yè, pe ga sa muɔ wáa bànguɔ kàsun nī gè.9 «Nɛ̀ pínɛ a ki yē muɔ nyapile ni nyɛ́ni muɔ kanʔa muɔ nɛ tun kapiile nī lè, ma ni
         kɔ̀n ma wáa liʔi. Ki 'pɔ́ri muɔ puu nyapilenigbefɔli baa jíin bànguɔ sìi nī wè, sɛ́ni
         muɔ puu nɛ́ nyapigele siin ní gèle, pe ga sa muɔ wáa kusiʔi kàsun nī gè.»Sìnbuɔ kàsiile lè(Luk 15.3-7)10 «Yeri ciʔige díɛ ! Wàa fǎa ga bàli pe wàa cíɛwɛ nigbe cúɔnnɔʔ, bàli ní pe wè tɔ́ri
         bèleʔ. M'bé ki juu yeli mɛ́, nyìʔɛnɛ tundunminɔ bálì bīɛlɛ baa nyìʔɛnɛ nī lè pe wuulo bèle, piyē yérile súuri mi Tuu wi yiʔɛ mɛ́
         gè, mi Tuu ŋáà wī baa nyìʔɛnɛ nī lè. 11 [Nɛ̀ taʔa gíi nɛ̄, bìli pe 'pùunni bèle, Siɛn Pùɔ wi 'pɛn bè pa pe suɔ.] 12 Yeli jo mɛni ? A sìnbaala dabataan yē siɛn mɛ́, á wàa nigbe 'pùunni pe nī bèle, wiǐ
         bìli togosicɛri nɛ́ kpɔrigɔ nɛ́ kacɛri yaʔa bèle baa lé nyagurugo nɛ̄ gè, bé kɛ́ bàa
         wi caa lé ? 13 A ki sí yē wi sɛ́nì wi caa nɛ̀ nyaa wè, m'bé ki juu yeli mɛ́ kányiʔɛ nɛ̄, wi bé puu
         fundaanra nɛ̄ sìnbuɔ ŋáà nigbe kɛnmɛ nɛ̄ bè, bè tóri bìli togosicɛri nɛ́ kpɔrigɔ nɛ́
         kacɛri nɛ̄ bèle, piyè pùunni bèleʔ. 14 Bɛ̀ sí ki yē, yeli Tuu ŋáà wī baa nyìʔɛnɛ nī lè, wi nyɛ́ni kaala bɛ̀ʔ, ki 'nyaa bàli
         pe wàa cíɛwɛ pùunni wèʔ.»A muɔ siɛnnyɛni wi 'kapiʔi kpíʔile wè(Luk 17.3)15 «A muɔ siinyɛni wáà 'kaala kpíʔile muɔ nɛ̄, te waa ma sa juu nɛ́ wi ní, ki- puu yeli
         siin yákuɔ sunʔɔmɔ nī. A wi 'muɔ wori lúʔu dè, muɔ 'fànʔa taa muɔ siinyɛni nɛ̄ wè.
         16 A wiì sí muɔ wori lúʔu dèʔ, ma sa wàa nigbe caa ma fàri mìɛ nɛ̄, á kire 'laa pàli
         siin, majo bɛ̀ Kulocɛliɛ siɛnsɛbɛrɛ ti 'ki juu wè, nɛ́ jo: ‹Kaala ni- cuɔnri kinyaafɔlilɔ siin, á kire 'laa taanri siɛnjuuro
         nɛ̄+.› 17 A wi ní nɛ̀ cíi wiì peli wori lúʔu dèʔ, ma sa ti juu ma tìɛ tɛ́ngɛfɔlilɔ gboli wuulo nɛ̄ bèle. A wi 'cíi wiì peli wori lúʔu dèʔ, mari wi tɔ́ri sìndɛngɛwɛ nɛ́ bɛ̀
         lanbosuɔwɔ tíɛlɛ. 18 M'bé ki juu yeli mɛ́ kányiʔɛ nɛ̄, a yeli 'yɛgɛ ó yɛgɛ puɔ náʔa dàala nɛ̄ lè, ki bé
         puɔ nyìʔɛnɛ nī lè bè pínɛ. A yeli sí yɛgɛ ó yɛgɛ sáʔa dàala nɛ̄ lè, ki bé sáʔa nyìʔɛnɛ nī lè.19 «M'bé ní ki juu yeli mɛ́ kányiʔɛ nɛ̄, náʔa yeli nī bèle, a siɛnnɛ siin 'pínɛ kaala
         ó kaala nɛ̄ náʔa dàala nɛ̄ lè, nɛ́ ki náari wè, mi Tuu ŋáà wī baa nyìʔɛnɛ nī lè, wi
         bé ki kpíʔile pe mɛ́. 20 Nɛ́ ki cɛ́n a siɛnnɛ siin, taanri, 'pínɛ mi míʔɛ nɛ̄ gè, mi yē baa pe sunʔɔmɔ nī.»Baakuɔsiɛnpiiwe kàsiile lè21 A Piɛri sí fali nɛ̀ sìʔɛrɛ nɛ̀ kpɔni wi nɛ̄ nɛ́ wi yɛ: «Kàfɔli, a mi siɛnnyɛni wi 'fàan nɛ
         sìpiʔi caa m'mɛ́ wè, mi- ki yaʔa wi nɛ̄ bè taa tɔliyɔ jori ? Dùʔɔ tɔliyɔ kɔlisiin
         lé ?»22 A Zezi wi 'wi yɛ: «Tɔliyɔ kɔlisiin bɛ̀ʔ, tɔliyɔ togotaanri nɛ́ kpɔrigɔ bè taa tiɛyɛ
         kɔlisiin.23 «Kire nɛ̄ we bé gbɛ̀ Nyìʔɛnɛ Kùlofɔligɔ tɔ́nminɔ gè nɛ́ kùlofɔli wáà ní, wi 'puu nɛ ki caa wire baakuɔlɔ pe- pa wire fuʔɔlɔ
         tɔ́n gèle wire mɛ́. 24 Bà sí wi séli nɛ pe yeri nɛ báan bèle, a pe pɛ́nì yiri nɛ́ wàa nigbe ní wi kúrugu;
         wire fuʔɔ ki cé yɛ̀ wali mininyuɔnɔ nyuɔ. 25 Bɛ̀ yafiɛn sì sí puu wi mɛ́ wi- ki sàri gèʔ, a wi kàfɔli wi 'ki juu nɛ̀ gbɛ̀ngɛ nɛ́
         jo pe- wi pári wi nɛ́ wi cuɔ ní wè, nɛ́ wi pìile ní bèle, nɛ́ wi kɔliyɛrɛ ti mìɛni
         ní dè, pe- wire kɛn.26 «A baakuɔwɔ wi 'fali nɛ̀ tìgi nɛ̀ tuu wi kàfɔli yiʔɛ mɛ́ gè, nɛ̀ wi náari nɛ́ jo:
         ‹M'ma fiɛn wī, -fungo nyígi gè; m'bé muɔ fuʔɔ ki mìɛni tɔ́n muɔ mɛ́.› 27 A baakuɔwɔ ŋáà wi nyinimɛ 'jíin wi kàfɔli nī wè, a wi 'fungo nyígi gè wi kúrugu nɛ́
         sí fuʔɔ yaʔa gè wi nɛ̄ nɛ̀ pínɛ.28 «Bà sí baakuɔwɔ ŋáà wi 'láʔa nɛ̀ kɛ́ wè, nɛ̀ sɛ́nì kpàli nɛ́ wi baakuɔnyɛni wáà ní,
         wi fuʔɔ 'puu wi nɛ̄, siramuʔɔyɔ kogunɔ (100 000). A wi 'fali nɛ̀ wi wáa nɛ̀ mígi sɛni
         yékpoli nī lè, nɛ́ jo: ‹Te mi fuʔɔ tɔ́ngi gè pírapira !›29 «A wi baakuɔwɔ wi 'tìgi nɛ̀ tuu wi yiʔɛ mɛ́ gè nɛ̀ wi fiɛn nɛ́ wi yɛ: ‹-Fungo nyígi
         gè mi kúrugu, m'bé muɔ fuʔɔ tɔ́n gè muɔ mɛ́.›30 «Wiì yéri ki nɛ̄ʔ, nɛ́ sí kɛ́ nɛ̀ sɛ́nì wi baakuɔnyɛni le wè kasuu nī, fúɔ bè taa
         wi ga pa fuʔɔ tɔ́n gè.31 «Bà wi baakuɔnyɛninɛ pe 'gàa nyaa gè mmɛ gè, a ki 'pe biɛn kpuʔɔ funyɔ nī yè. A pe
         sí kɛ́ nɛ̀ sɛ́nì ti mìɛni juu nɛ̀ tìɛ pe kàfɔli nɛ̄ wè, gàa ki 'tóri gè. 32 A wi kàfɔli wi sí wi yeri nɛ̀ pɛ́nì wi yɛ: ‹Baakuɔsiɛnpiiwe wī muɔ wè ! Mi fuʔɔ gíì
         ki 'puu muɔ nɛ̄ gè, miì dúʔu ki mìɛni yaʔa muɔ nɛ̄ʔ, bɛ̀ muɔ cé mi náari wè ? 33 Kiì cé yɛli léʔ muɔ míɛni ma nyinimɛ taa muɔ baakuɔnyɛni nɛ̄ wè lé, bɛ̀ mi 'nyinimɛ
         taa muɔ nɛ̄ wè ?›34 «A ki 'wi kàfɔli biɛn wè, a wi sɛ́nì wi kɛn kasuusaʔafɔlilɔ mɛ́ bèle, fúɔ nɛ̀ taa
         a wi pɛ́nì fuʔɔ ki mìɛni tɔ́n. 35 Kire kɛnmɛ báà pire nɛ̄ mi Tuu wi bága ki kpíʔile nɛ́ yeli ní, mi Tuu ŋáà wī baa nyìʔɛnɛ nī lè, a yeli wè ki yɛri yeli siinyɛni nɛ̄ wè nɛ́ yeli fungo ki mìɛni ní gèʔ.»
         
            
               	Wéli baa Fàn 19.15.

ZEZI WI 'TANʔA NƐ KƐ ZERIZALƐMI KAʔA MƐ GE(19.1–20.34)Zezi wi 'juu ceyaʔa wori nɛ̄ dè(Mar 10.1-12; Luk 16.18)191 Bà Zezi kɛ́nì siɛnrɛ dáà juu dè nɛ̀ kúɔ dè, a wi 'yiri Galile tɛ́nimɛ nī bè, nɛ̀ kɛ́ Zude tɛ́nimɛ nī Zurudɛn cáʔa kúrugu gè. 2 A siɛnniʔɛmɛ 'líɛ nɛ̀ taʔa wi kúrugu, a wi 'yaala puʔɔ bèle baa ki tiʔɛ nī gè.3 A Fariziɛnnɛ pálì 'taʔa wi kúrugu baa, nɛ̀ sɛ́ni wi nyuɔ caa, nɛ́ jo: «Ki 'yɛli lé nàguɔ gbɛ̀
         wi cuɔ yaʔa wè lé, a cɛliwɛ wi 'kaala láà fáala kpíʔile lè ?»4 A Zezi wi sí pe yɛ: «Yeli sì ki 'nyaa baa Kulocɛliɛ siɛnsɛbɛrɛ nī dè léʔ, dí sélimɛ nɛ̄ bè wi cé pe faan nàguɔ nɛ́ cɛliwɛ+ lé ? 5 Nɛ́ sí jo, dí: ‹Kire nɛ̄ a nàguɔ cɛliwɛ líɛ wè, wire nɛ́ wi cuɔ ní wè pe bé bìɛ bè
         tóri wire nɛ́ wi tuu nɛ́ wi yàa nɛ̄ wè; wi bé wi cuɔ cò wè kányiʔɛ ní, pe siin pe
         bé puu cetinnɛ nigbe+.› 6 Kire nɛ̄ ki ní wè tíin pe- jo piyē siin wīʔ, ki 'nyaa piyē cetinnɛ nigbe wī. A Kulocɛliɛ
         sí gìi pínɛ gè, siɛn fǎga ki láʔa kìi nɛ̄ʔ.»7 A pe 'jo: «Gáa nɛ̄ Misa wi sí cé ki juu nɛ̀ gbɛ̀ngɛ nɛ́ jo nàguɔ wi- ceyaʔa sɛbɛ kpíʔile wi kɛn wi mɛ́, wi
         sí wi yaʔa+ ?»8 A wi 'pe yɛ: «Yeli fungbɛnyɛ yire kɛnmɛ nɛ̄ Misa wi cé yéri ki nɛ̄ yeri yeli cɛlilɛ
         yɛri bèle. A kire 'laa wè, sélimɛ nɛ̄ bè, bà bɛ̀ʔ ki 'puuʔ. 9 M'bé sí ki juu yeli mɛ́, a nàguɔ ŋíì 'wi cuɔ yaʔa wè, a kiì nyaa nàjaara kɛnmɛ nɛ̄
         wī wèʔ, nɛ́ koli nɛ̀ wàa líɛ wè, wi 'ceyuugo kpíʔile.»10 A pìtɛnmɛnɛ pe 'wi yɛ: «A ki yē bɛ̀ nàguɔ tánʔagɛnmɛ pi 'yɛli bè puu nɛ́ wi cuɔ ní wè, ʔá, ki
         wè pɔ́rigɔ nàguɔ cɛliwɛ tɛ́ngɛʔ.»11 A Zezi wi sí pe yɛ: «Siɛnnɛ pe mìɛni wè jàʔá bè fɔ̀li siɛnrɛ dáà nɛ̄ dèʔ, fúɔ macɛn
         bìli mɛ́ kire nyɛ́nì kɛn gè. 12 Nɛ̀ taʔa gíi nɛ̄, nàguɔmɔfunfɔlilɔ pálì yē nɛ sii nɛ́ pe nàgbiɛnrɛ ní dè wī; nàguɔmɔfunfɔlilɔ
         pálì sí yē baa, siɛnnɛ pe cî peli nàguɔmɔ yige bè pe nī. Nàgbiɛnnɛ pálì sí ní yē baa,
         peli nɛ̂ pìye yaʔa nàgbiɛnnɛ Nyìʔɛnɛ Kùlofɔligɔ kire kɛnmɛ nɛ̄. A ŋìi bé jáa bè yéri mi siɛnrɛ dáà nɛ̄ dè, wi- yéri ti nɛ̄.»Zezi wi 'diba taʔa pìile nɛ̄ bèle(Mar 10.13-16; Luk 18.15-17)13 A siɛnnɛ pe 'pɛn nɛ́ pìile ní wi kúrugu, wi pa kiyɛ taʔala yè pe nɛ̄ bé náari pe mɛ́.
         A pìtɛnmɛnɛ pe 'yɛ̀ nɛ nyu bìli nɛ̄ pe 'puu nɛ pìile kɔ́ri bèle nɛ báan bèleʔ.14 A Zezi wi sí pe yɛ: «Ye- pìile yaʔa bèle peri báan mi kúrugu, ye fǎri pe cìráʔ. Nɛ̀
         taʔa gíi nɛ̄, siɛnnɛ bílì kɛnmɛ bī bɛ̀ pe tíɛlɛ bèle, peli wuʔu gī Nyìʔɛnɛ Kùlofɔligɔ gè.»15 A wi 'kiyɛ taʔala yè pìile nɛ̄ bèle, nɛ́ yiri baa ki tiʔɛ nī gè nɛ̀ kɛ́.Nàgapunwɔ lɔrifɔli wori dè(Mar 10.17-31; Luk 18.18-30)16 A nàgapunwɔ wáà 'pɛn Zezi kúrugu nɛ̀ pɛ́nì wi yɛ: «Tɛnmɛfɔli, kacɛ̀nnɛ níi mi 'yɛli
         bè kpíʔile bé sí bànguɔ sìi taa wè ?»17 A Zezi wi 'wi yɛ: «Gáa nɛ̄ muɔ nɛ mi yúgo nɛ́ gìi gī cɛ̀ngɛ gè ? Wàa nigbe wī cɛ̀nwɛ
         wè. A muɔ sí nɛ ki caa bè jíin bànguɔ sìi nī wè, mari tári Kulocɛliɛ kajuʔulo nɛ̄
         gèle.»18 A wi 'jo: «Gíli gèle ?»A Zezi wi 'wi yɛ: «Ma fǎga siɛn kpúuʔ, ma fǎga ceyuugo kpíʔileʔ, fǎga kàyuugo kpíʔileʔ,
         ma fǎga finɛ daʔa muɔ siɛnnyɛni nɛ̄ʔ. 19 Te muɔ tuu nɛ́ muɔ yàa kpóri wè+; má muɔ siɛnnyɛni woli yaʔa lè ni- muɔ dɛ́ni kɛnmɛ bíì nɛ̄ muɔ 'mìɛ dɛ́ni wè+.»20 A nàgapunwɔ wi 'jo: «Mi 'dàa ti mìɛni kpíʔile nɛ̀ fori ti nyɔgɔlɔ nī gèle, gíi ki
         ní nɛ̀ kò cígini ?»21 A Zezi wi 'wi yɛ: «A muɔ nɛ caa bè puu cɛ̀nwɛ bè paʔa wè, te waa ma sa muɔ kɔliyɛrɛ
         pári dè, ma wali kɛn wè fɔ̀ngɔfɔlilɔ mɛ́, bɛ̀ muɔ bé lɔri taa nyìʔɛnɛ nī lè. Píra ŋáà nī wè má pa taʔa mi nɛ̄.»22 Bà nàgapunwɔ ŋáà wi 'siɛnrɛ dáà lúʔu dè, a wi 'láʔa nɛ̀ kɛ́ funbiɛnrɛ ní; ki 'nyaa
         lɔri 'puu wi mɛ́ nìʔɛrɛ.23 A Zezi wi sí ki juu wi pìtɛnmɛnɛ mɛ́ bèle nɛ́ pe yɛ: «M'bé ki juu yeli mɛ́ kányiʔɛ nɛ̄, kiī gbɛ̀ligɛ lɔrifɔli mɛ́
         wi- jiin Nyìʔɛnɛ Kùlofɔligɔ nī gè díɛ ! 24 Nɛ̀ pínɛ m'bé ki juu yeli mɛ́, kiī fáari nyuʔɔmɔ mɛ́ wi- sùuri mísɛni kàwiile nī,
         nɛ̀ tóri lɔrifɔli nɛ̄ wi sa jiin Kulocɛliɛ Kùlofɔligɔ nī gè.»25 Bà pìtɛnmɛnɛ pe 'siɛnrɛ dáà lúʔu dè a ki 'laamɛ cúʔɔ pe nī kpuʔɔ, a pe 'jo: «A ki
         sí yē bɛ̀, ŋáasiɛn sí wi bága sa suɔ ?»26 A Zezi wi 'nyapigele le gèle pe nī nɛ̀ pe wéli nɛ́ pe yɛ: «Siɛnnɛ mɛ́ bèle, kiǐ gbɛ̀
         kpíʔileʔ, nɛ̀ sí ki taa yakaa sì Kulocɛliɛ jáaʔ.»Sàri ŋíì Zezi wuulo pe bága taa wè27 A Piɛri sí fali nɛ̀ juu sɛni, nɛ́ jo: «Ma sí ki wéli, weli bèle, weli 'weli yɛrɛ ti mìɛni
         yaʔa nɛ́ taʔa muɔ nɛ̄. Gáa weli bága sa taa ?»28 A Zezi wi 'pe yɛ: «M'bé ki juu yeli mɛ́ kányiʔɛ nɛ̄, yeli bálì ye 'taʔa mi kúrugu
         bèle, a duniya wi kɛ́nì yiʔɛ fɔnwɔ wè, á Siɛn Pùɔ wi 'tɛ́ni wi kpuɔmɔ kùlofɔlilɔ kácunʔɔ nɛ̄ gè, yeli míɛni bèle yeli bé tɛ́ni fànʔafɔlilɔ
         kácuɔnyɔ kiɛ nɛ́ siin nɛ̄, bèri kàyuʔu nyu Isirayɛli saaya tùluyo kiɛ nɛ́ siin nɛ̄ yè.29 «Nɛ̀ pínɛ a siɛn ó siɛn 'wi saʔa, nɛ́ wi siinyɛninɛ nàguɔlɔ nɛ́ cɛlilɛ, nɛ́ wi tuu,
         nɛ́ wi yàa, nɛ́ wi pìile, nɛ́ wi siiye yaʔa mi míʔɛ kire kɛnmɛ nɛ̄ bè, siɛn wi bé
         ki feliye dabataan taa, bé míɛni bànguɔ sìi taa wè kɔrigɔ. 30 Nɛ̀ sí ki taa nìʔɛnɛ yē pélile pàngɛ gè, pe nìʔɛnɛ bága puu kàdotɔnminɔ, dí kàdotɔnminɔ
         nìʔɛnɛ sí puu pélile.»
         
            
               	Wéli baa Sél 1.27; 5.2a.

               	Sél 2.24 tire ti 'juu náʔa gè.

               	Wéli baa Fàn 24.1-4.

               	Yir 20.12-16; Fàn 5.16-20 tire ti 'juu náʔa gè.

               	Lev 19.18 tire ti 'juu náʔa gè.

Ɛrɛzɛn siʔi baakuɔlɔ kàsiile lè201 «Ye- nyaa we bé gbɛ̀ Nyìʔɛnɛ Kùlofɔligɔ tɔ́nminɔ gè nɛ́ kpáapogofɔli ní, wi 'yɛ̀ sínbinimɛ nī bè faʔa, nɛ̀ sɛ́nì baakuɔlɔ
         líɛ pe pa baara wi mɛ́ ɛrɛzɛn siʔi nī. 2 A pe 'juu nɛ̀ bìɛ sàri nɛ̄ wè, gìi wi bé kɛn pe mɛ́ cɛngɛ nī gè. A wi 'pe tórigo siʔi
         mɛ́ gè.3 «A siʔifɔli wi ní nɛ̀ yiri, cɛngɛ ki 'puu nɛ waa dɔngɔnlɛlɛ mɛ́, nɛ̀ sɛ́nì pàli nyaa
         cédaala nɛ̄, pe wè yafiɛn kúuʔ. 4 A wi 'pe yɛ: ‹Yeli míɛni bèle yeri waa baa mi siʔi mɛ́ gè, a sàri ŋíì kɛ́nì yɛli nɛ́
         yeli ní wè, m'bé wi kɛn yeli mɛ́.›5 «A baakuɔlɔ pe 'kɛ́.«A siʔifɔli wi ní nɛ̀ yiri cígini cɛngɛnyɛni ní lè nyùgo nī kire lɛ̀lɛ nī lè, nɛ́
         lɛ̀lɛ níì nī cɛngɛ ki cé cɛ̀li nɛ waa cɛnguʔɔ mɛ́ wè, nɛ̀ sɛ́nì baakuɔlɔ pálì caa
         cígini, nɛ̀ kanunɔ juu lè pe mɛ́.6 «Cɛnguʔɔ gè, bà tàfalilɛ yɛ̀ri lɛ̀lɛ ni cé kò túɔn wè, a siʔifɔli wi ní nɛ̀ yiri,
         nɛ̀ sɛ́nì pàli nyaa kakuɔlɔ wè pe nɛ̄ʔ. A wi 'pe yɛ: ‹Gáa ye 'yéri nɛ kúu náʔa gè
         cɛnguɔmɔ wè, kakuɔlɔ wè ye nɛ̄ lé ?›7 «A pe 'wi yɛ: ‹Siɛn sì weli líɛ baara nīʔ.›«A wi sí pe yɛ: ‹Yeli míɛni bèle yeri waa baa mi siʔi mɛ́ gè.›8 «Cɛnguʔɔ gè, a siʔifɔli wi 'ki juu wi kacuɔnriwɔ mɛ́ wè nɛ́ wi yɛ: ‹-Baakuɔlɔ yeri
         bèle ma pe sàri kɛn wè pe mɛ́, ma ki séli bìli nɛ̄ pe 'kɛ́ kàduʔumɛ gè mari waa pélile
         mɛ́ bèle.›9 «Baakuɔlɔ bílì pe cé líɛ yɛ̀ri lɛ̀lɛ ní lè nɛ̀ kò túɔn wè, a peli pɛ́nì yiri, a pe
         'pe kɛn cɛnguɔmɔ sàri ní wè. 10 Bìli pe cé líɛ pélile bèle, a peli nɛ sɔ̀ngí peli 'yɛli bè taa nìʔɛgɛ bè tóri kàduʔumɛ
         wuulo nɛ̄ bèle, nɛ̀ sí ki taa a pe 'peli míɛni kɛn cɛnguɔmɔ sàri ní wè nɛ̀ pínɛ.11 «Bà pe 'pe sàri suɔ wè nɛ̀ kúɔ wè, a pe 'yɛ̀ nɛ nyu nɛ kúnʔɔri siʔifɔli nɛ̄ wè, 12 nɛ́ jo: ‹Bàli pe 'kɛ́ kàduʔumɛ gè bàli bèle, peli sɛ́nì baara lɛ̀lɛ cɛ̀ri wè, á muɔ
         pɛ́nì pe wúɔ nɛ̀ yɛligɛ nɛ́ weli ní lé, weli bálì we 'fùrɔ cɛnguɔmɔ bè, cɛngbaan láara
         wè !›13 «A wi 'siɛnnugoro kɛn wàa nigbe mɛ́ pe nī nɛ́ wi yɛ: ‹Nàgori, gíi mi 'kpíʔile muɔ
         nɛ̄ sìpiʔi wuʔu gè ? Cɛnguɔmɔ sàri nɛ̄ bɛ̀ʔ we cé juu nɛ̀ bìɛ lé muɔ nɛ́ mi ní wè ?
         14 -Muɔ liɛlɛ líɛ lè mari waa. Ŋàa wi 'pɛn kàduʔumɛ gè ŋàa wè, ki 'mi dɛ́ni bè wi sàri
         nyanugo nɛ̄ nɛ́ muɔ ní. 15 Ki wè mi kiyɛ nī léʔ, a gìi 'mi dɛ́ni mi- ki kpíʔile nɛ́ mi wali ní wè lé ? Nyabiɛnnɛ
         tùʔɔ yē muɔ nī wī lé, bɛ̀ mi fungo kiī cɛ̀ngɛ gè ?›16 «Kire sí gī, kàdotɔnminɔ pe bága kò pélile; pélile pe sí puu kàdotɔnminɔ.»Zezi wi ń'nɛ̀ ki juu dí pe bága wire kpúu dí wire bé koli bè nyɛ́(Mar 10.32-34; Luk 18.31-34)17 A Zezi wi 'kɛ́ Zerizalɛmi kàʔa mɛ́. Bà wi waa wè, nɛ̀ wi pìtɛnmɛnɛ kiɛ nɛ siin kɔ́ri bèle nɛ̀ yiri larigɛ nī. Bà pe 'puu nɛ tíin koligo nɛ̄ gè, a wi
         'pe yɛ: 18 «We m'bɛlɛ we waa Zerizalɛmi kàʔa mɛ́. Pe báa Siɛn Pùɔ cò wè bè le kacuɔnrilɔ kàfɔlilɔ kiyɛ nī, peli nɛ́ Fànʔa Siɛnrɛ sɛbɛcɛ́nminɛ ní bèle. Pe bé kàyuʔu juu wi nɛ̄, bè wi kpúu wori juu dè bè ceri, 19 bé sí wi kɛn kùlogolo kálì siɛnnɛ mɛ́ peri wi teri de pìye nyíɛnɛ wi nɛ̄, bé sí wi kpúɔn nɛ́ sápiige ní, bé
         kúɔ bé wi kóri tiiparigɛ nɛ̄. Cɛndaanriwuʔu nɛ̄ gè wi bé koli bè nyɛ́ bè yiri.»Zaki nɛ́ Zanyé yàa wi 'Zezi náari wè yakaa nɛ̄(Mar 10.35-45)20 Kire tiʔɛ nī gè, a Zebede jaala pe yàa wi 'kɛ́ Zezi kúrugu wè nɛ́ wi jaala ní bèle,
         nɛ̀ sɛ́nì káguro wáa wi yiʔɛ mɛ́ gè bè wi yakaa náari wi mɛ́.21 A Zezi wi 'wi yúgo: «Gáa muɔ nɛ caa ?»A cɛliwɛ wi 'jo: «-Ki juu ma jo muɔ Kùlofɔligɔ nī gè, mi jaala siin bèle, wàa bé tɛ́ni
         muɔ kàliige mɛ́, dí ŋìi wi sí tɛ́ni muɔ kàmɛgɛ mɛ́ gè.»22 A Zezi wi sí siɛnnugoro kɛn dè wi mɛ́ nɛ́ wi yɛ: «Gàa yeli nɛ náari gàa gè, yeli sì
         ki cɛ́nʔ; yeli bé gbɛ̀ jáa lé bè gbuɔ yagbuɔlɔ níì nī mi je gbuɔ lè lé ?»A pe 'jo: «ʔaan, weli bé jáa.»23 A wi 'pe yɛ: «Yeli bága gbuɔ mi yagbuɔlɔ nī lè; gìi sí ki 'mi kàliige nɛ́ mi kàmɛgɛ
         tɛ́nigɛ kúɔ gè, m'bɛ̀ʔ mi nyɛ́ni ki kanʔaʔ. Bìli mɛ́ mi Tuu wi 'ki gbòbori nɛ̀ yaʔa
         gè, peli mɛ́ ki bága kɛn.»24 Bà pìtɛnmɛnɛ kiɛ bílì sɛnminɛ pe 'tire lúʔu dè, a pe funyɔ yi 'tanʔana siinyɛninɛ
         bálì siin kúrugu bèle.25 A Zezi wi 'pe yeri nɛ̀ pɛ́nì pe yɛ: «Yeli 'ki cɛ́n kùlogolo kálì kùlofɔlilɔ bèle, pe nàa pe kàtɛninɛ cɔ̀rí bèle, á siɛnkpolilo peli nɛ̂ sí nɛ pe fànʔa
         kpúɔn gè siɛnnɛ nɛ̄ bèle.26 «Bà sí bɛ̀ʔ ki 'yɛli bè puu yeli sunʔɔmɔ nī bèʔ. A ŋìi nɛ caa bè puu kpuɔwɔ yeli nī
         bèle, siɛn wi 'yɛli bè puu yeli baakuɔwɔ. 27 Nɛ̀ pínɛ a ŋìi nɛ caa bè puu péliwe wè yeli nī bèle, siɛn wi- puu yeli sùkulowo.28 «Kire kɛnmɛ nɛ̄ Siɛn Pùɔ wiì pɛn siɛnnɛ pe pari baara wi mɛ́ʔ, wi 'pɛn bè pari baara siɛnnɛ mɛ́ bèle, bé sí
         wi sìi kɛn wè siɛnniʔɛnɛ nyùzuɔrɔ wuʔu nɛ̄.»Zezi wi 'fúɔnnɔ siin múgu(Mar 10.46-52; Luk 18.35-43)29 Bà pe kɛ́nì yiri Zeriko kàʔa nī gè nɛ̀ koligo líɛ gè nɛ waa wè, a siɛnniʔɛmɛ 'taʔa
         pe kúrugu.30 A ki 'nyaa fúɔnnɔ siin 'puu baa tɛ́ninɛ koligo nyuɔ nɛ̄ gè, a pe 'ti lúʔu dí Zezi
         wi nyɛ́ni tòrí.A pe 'yɛ̀ nɛ yékpuʔulo wáari nɛ́ jo: «-Nyinimɛ taa weli nɛ̄, Kàfɔli, Dawuda Jaa !»31 A siɛnniʔɛmɛ pi 'yɛ̀ nɛ nyu pe nɛ̄ nɛ́ pe yɛ pe- pìiri. A pe nɛ́ kàa taʔa pe kòkuʔulo
         nɛ̄ gèle, nɛ nyu níɛ waa: «-Nyinimɛ taa weli nɛ̄, Kàfɔli, Dawuda Jaa !»32 A Zezi wi 'yéri nɛ́ pe yeri baa, nɛ̀ pɛ́nì pe yɛ: «Gáa yeli nɛ caa mi- kpíʔile yeli
         mɛ́ ?»33 A pe 'wi yɛ: «ʔé, Kàfɔli, -fúɔnrɔ láʔa dè weli nyapigele nɛ̄ gèle !»34 A pe nyinimɛ 'jíin Zezi nī wè, a wi 'kɔli taʔa pe nyapigele nɛ̄ gèle. Tiɛnugo nī gè,
         a pe 'fali nɛ nyaʔa sɛni, a pe 'líɛ nɛ̀ taʔa wi kúrugu.

ZEZI WI 'KELE KUƆ ZERIZALƐMI KAʔA NI(21.1–25.46)Pe 'Zezi kpàli wè bɛ̀ kùlofɔli tíɛlɛ(Mar 11.1-11; Luk 19.28-38; Zan 12.12-19)211 Bà pe sɛ́ni nɔ̀gí Zerizalɛmi kàʔa nɛ̄ gè, a ki 'nyaa pe cé nɔ̀ Bɛtifaze vògo nɛ̄ gè Wolivi Tiire nyagurugo táanni gè. A Zezi wi 'pìtɛnmɛnɛ siin tun 2 nɛ́ pe yɛ: «Yeri waa baa vògo gáà mɛ́ gè, n'gɛ baa we yiʔɛ mɛ́ gè. Yeli bé sa sèfɛnnuu
         nyaa puɔwɔ nɛ́ wi pùɔ ní wè wi táanni; ye- ke sáʔala yeri báan. 3 A siɛn 'yeli yúgo, ye- wi yɛ: ‹Kàfɔli wi màakuu yē ke nɛ̄.› Bà wi bé yeli yaʔa yeli
         de báan nɛ́ ke ní sɛni.»4 A kele ke 'kpíʔile majo mɛni Kulocɛliɛ siɛnjuuliɛwɛ wi cé ki juu gè, nɛ́ jo:5 Ye- ki juu Siyɔn kàʔa siɛnnɛ+mɛ́ bèle,ye- pe yɛ:«Nyaa, muɔ kùlofɔliwiī nɛ báan baa,wiī nɛ́ funnyige ní,wi 'tánʔa nɛ̀ tɛ́ni sèfɛnnɛ nɛ̄,sèfɛnbile nɛ̄, sèfɛnjuɔ pùɔ+».6 A pìtɛnmɛnɛ pe sí kɛ́ nɛ̀ sɛ́nì kele kpíʔile gèle majo mɛni Zezi wi cé ki juu pe mɛ́
         bèle. 7 A pe 'pɛn nɛ́ sèfɛnnuu ní wè, nɛ́ wi pùɔ ní wè, nɛ́ pe bururo fòlilo dè nɛ̀ taʔala
         ke nɛ̄. A Zezi wi 'tánʔa nɛ̀ tɛ́ni ti nɛ̄. 8 A siɛnniʔɛmɛ pi 'pi bururo fòlilo dè nɛ̀ cáan koligo nī gè. A pàli 'kɛ́ nɛ̀ sɛ́nì
         wɛrɛ kúnminɔ nɛ̀ pɛ́nì yɛ́ligɛ koligo nī gè. 9 A siɛnniʔɛmɛ páà 'kíni wi yiʔɛ mɛ́ gè, á bìli pe 'taʔa wi kúrugu, á piyē yékpuʔulo
         wáari gèle níɛ wáa:Wozana+Dawuda Jaa mɛ́ wè !Siɛn ŋáà wi báanKàfɔli wi míʔɛ nɛ̄ gè,Kulocɛliɛ wi- kpuʔɔrɔ taʔa wi nɛ̄ !Wozananyìʔɛnɛ tiɛliiliye nī yè !10 Bà Zezi wi sɛ́nì jíin Zerizalɛmi kàʔa nī gè, a ki 'céri fún siɛnnɛ pe mìɛni nɛ̄ kàʔa
         nī gè, a pe 'jo: «Ŋáasiɛn wī ŋàa wè ?»11 A siɛnniʔɛmɛ pi 'jo: «Zezi wī, Kulocɛliɛ siɛnjuuwo wè, Nazarɛti kàʔa mɛ́ wi 'kɔ́n, Galile tɛ́nimɛ nī !»Zezi wi 'yaparilɛ cìra bèle nɛ̀ yigeKulocɛliɛ Gbùʔɔrɔsaʔa nī gè(Mar 11.15-19; Luk 19.45-48; Zan 2.13-22)12 A Zezi wi 'kɛ́ Kulocɛliɛ Gbùʔɔrɔsaʔa dàligɛ mɛ́ gè, nɛ̀ sɛ́nì yaparilɛ pe mìɛni cìra nɛ̀ yige kpànʔanɛ peli nɛ́ yasuɔlɔ
         ní bèle baa Kulocɛliɛ Gbùʔɔrɔsaʔa dàligɛ nɛ̄ gè, nɛ́ walifɛnivɔlilɔ+ pe tabalilɛ ŋɔrigɔ bèle nɛ̀ cáan nɛ́ gòtoparilɛ pe kácuɔnrɔ ní dè.13 A wi 'pe yɛ: «Kiī baa Kulocɛliɛ siɛnsɛbɛrɛ nī dè, Kulocɛliɛ wi 'ki juu nɛ́ jo: Pe bága de mi saʔa yeri gè náarigɛ saʔa+. A yeli sí pɛ́nì ki kpíʔile kàyuulo kòridiʔɛ+.»14 A fúɔnnɔ nɛ́ lolilo 'pɛn wi kúrugu baa Kulocɛliɛ Gbùʔɔrɔsaʔa dàligɛ mɛ́ gè, a wi 'pe
         puʔɔ.15 Bà kacuɔnrilɔ kàfɔlilɔ bèle nɛ́ Fànʔa Siɛnrɛ sɛbɛcɛ́nminɛ pe 'wi nyaa wi kakpoliyo nyáà kpínʔini yè mmɛ gè, á pìile piyē yékpuʔulo wáari gèle
         Kulocɛliɛ Gbùʔɔrɔsaʔa nī gè níɛ nyu nɛ wáa: «Wozana Dawuda Jaa mɛ́ wè !», a ki 'pe biɛn. 16 A pe 'Zezi yɛ wè: «Muɔ nɛ dàa lúru dè í, dàa pe nyu dè ?»A Zezi wi 'pe yɛ: «ʔaan, je mi nɛ ti lúru. Yeli sì fìɛ ki wéli baa Kulocɛliɛ siɛnsɛbɛrɛ
         nī dè léʔ bɛ̀ ki 'juu nɛ́ jo:Muɔ 'ki kpíʔilepìile nɛ́ pìfiɛnyɛ nɛ muɔ gbùʔɔrɔ́ +lé ?»17 A wi 'fali nɛ̀ núgo pe táanni, nɛ̀ yiri kàʔa nī gè nɛ̀ kɛ́ Betanii vògo mɛ́, nɛ̀ sɛ́nì
         súɔn kire tiʔɛ nī.Zezi wi 'juu nɛ̀ taʔa sàanfiidiige nɛ̄(Mar 11.12-14,20-24)18 Ki kpìɛnduu sínbinimɛ táanni bè, a wi 'yɛ̀ faʔa nɛ̀ koli baa kàʔa mɛ́ gè, fungo cé
         wi taa. 19 A wi sɛ́nì sàanfiidiige nyaa koligo nɛ̄ gè; a wiī nɛ sɔ̀ngí yasɛnrɛ yē ki nī, wiì
         sɛ́nì yafiɛn nyaaʔ, nɛ̀ yiri wɛrɛ nīʔ. A wi 'jo: «Muɔ̌ ní yasɛnrɛ sɛn bè nyaa púloʔ.»Tiɛnugo nī gè a tiige ki 'fali nɛ̀ nyígi nɛ̀ kùu. 20 Bà pìtɛnmɛnɛ pe 'kire nyaa gè, a pe 'yɛ̀ nɛ nyu nɛ cúru nɛ́ jo: «Ki síɛ mɛni á sàanfiidiige gáà
         ki 'fali nɛ̀ waʔa tiɛnugo nī mmɛ gè ?»21 A Zezi wi 'siɛnnugoro kɛn pe mɛ́ nɛ́ pe yɛ: «M'bé ki juu yeli mɛ́ kányiʔɛ nɛ̄, a tɛ́ngɛlɛ
         yē yeli mɛ́, á yeli wè káala wèʔ, gìi ki 'kpíʔile sàanfiidiige nɛ̄ gè, kire yákuɔ
         bɛ̀ʔ yeli bé kpíʔileʔ. Yeli bé cɛ gbɛ̀ juu nɛ́ nyagurugo gáà ní gè bé ki yɛ: ‹Kɔ́n
         náʔa gè ma sa tuu kuʔɔjii nī wè›, ki bé kpíʔile. 22 Nɛ̀ pínɛ a yeli nɛ yɛgɛ ó yɛgɛ caa, nɛ́ ki náari nɛ́ tɛ́ngɛlɛ ní wè, yeli bé ki taa.»Sé Zezi fànʔa ki 'kɔ́n(Mar 11.27-33; Luk 20.1-8)23 Bà Zezi wi sɛ́nì jíin Kulocɛliɛ Gbùʔɔrɔsaʔa nī gè níɛ siɛnnɛ tɛnmɛ bèle, a kacuɔnrilɔ kàfɔlilɔ bèle nɛ́ Zuufulo pe liɛlɛ ní bèle, a peli 'pɛn wi kúrugu nɛ̀ pɛ́nì wi yɛ: «Ŋáasiɛn fànʔa nɛ̄ muɔ nɛ kele gálì
         kúu gèle ? Ŋáasiɛn wi 'kire kàfɔligɔ kɛn gè muɔ mɛ́ ?»24 A Zezi wi 'siɛnnugoro kɛn dè pe mɛ́ nɛ́ pe yɛ: «Mi míɛni wè, m'bé yeli yúgo nɛ́ kaala
         nigbe ní yákuɔ. A yeli 'siɛnnugoro kɛn dè m'mɛ́ wè, mi míɛni bé ki juu yeli mɛ́ fànʔa
         gíì ní mi nɛ ti kúu wè. 25 Ŋáa wi cé Zan tun wè wi- pari siɛnnɛ batiize bèle ? Kulocɛliɛ wi cé wi tun lé, dí siɛnnɛ bīɛlɛ ?»A pe 'pìye kìɛ kìɛ, nɛ́ kɛ́nì jo: «A we 'jo: ‹Kulocɛliɛ mɛ́ wè›, wi bé we yɛ: ‹Gáa
         sí nɛ̄ yiyè tɛ́ngɛ wi nɛ̄ʔ ?› 26 A we sí ní nɛ̀ ki juu nɛ́ jo siɛnnɛ mɛ́ wè, we bé siɛnnɛ yɛ̀gɛ bèle bè wáa wìye nɛ̄,
         nɛ́ ki cɛ́n siɛnnɛ pe 'puu mìɛni nɛ Zan sɔ̀ngí wè Kulocɛliɛ siɛnjuuwo.»27 A pe sí siɛnnugoro kɛn dè Zezi mɛ́ wè nɛ́ wi yɛ: «Weli sì cɛ́nʔ.»A wire míɛni wè, a wi 'pe yɛ: «Mi míɛni sǐ ga tíi bé ki juu yeli mɛ́ʔ, ŋáa fànʔa nɛ̄
         mi nɛ kele gálì kúu gèleʔ.»Pìile siin kàsiile lè28 «Ye- tí mi siɛnrɛ táà juu yeli mɛ́, ye sɔ̀ngi ti nɛ̄ wêli. Pìile siin 'puu nàguɔ wáà
         mɛ́. A wi 'liɛwɛ yeri wè nɛ̀ pɛ́nì wi yɛ: ‹Nɛ jaa, pàngɛ gè kɛ́ ma sa baara baa ɛrɛzɛn siʔi mɛ́ gè.›29 «A jaafɔli wi 'jo wire sǐ kɛ́ baaʔ; kàduʔumɛ a ki kɛ́nì wi biɛn, a wi 'líɛ nɛ̀ kɛ́
         tunduro mɛ́ dè.30 «A tuufɔli wi ní nɛ̀ tunduro nuro juu dè wi jaa ŋíì mɛ́ wè. A wire 'jo: ‹Ao, mi 'ti
         lúʔu aba.› Nɛ́ sí kɛ́nì koli wiì kɛ́ baaʔ.31 «Pìile bálì pe siin nī bèle, ŋíi wi 'wi tuu nyɛ́ni kaala kpíʔile lè ?»A pe 'jo: «Péliwe wire wī.»A Zezi wi 'pe yɛ: «M'bé ki juu yeli mɛ́ kányiʔɛ nɛ̄, lanbosuɔlɔ nɛ́ nàjaacɛlilɛ pe bága yeli yiʔɛ caanri Kulocɛliɛ Kùlofɔligɔ nī gè. 32 Nɛ̀ taʔa gíi nɛ̄, Zan wi 'pɛn yeli mɛ́ nɛ ní siɛnsinwɛ Kulocɛliɛ yiʔɛ mɛ́; kire nɛ́ ki mìɛni, yeli sì tɛ́ngɛ
         wi siɛnrɛ nɛ̄ dèʔ, a lanbosuɔlɔ nɛ́ nàjaacɛlilɛ pe bèli nɛ̀ tɛ́ngɛ wi nɛ̄. Yeli nyɛ́nì
         wi nyaa, kire nɛ́ ki mìɛni yeli funyɔ yiì yeli túnʔ a yeli 'tɛ́ngɛ wi nɛ̄ʔ.»Ɛrɛzɛn siʔi kàsiile lè(Mar 12.1-12; Luk 20.9-19)33 «Kàsiile láà n'nɛ cígini, ye- ni lúʔu. Kpáapogofɔli wáà cé ɛrɛzɛn siʔi fáli. A wi 'siʔi sùlu gè, nɛ́ sí ɛrɛzɛn fórigodiʔɛ+ gbòbori baa siʔi nī gè, nɛ́ sí kpáala kpúɔn kpàʔalilɛ baa siʔi nī gè, nɛ́ siʔi kɛn
         gè ɛrɛzɛnfalilɛ pálì mɛ́ peri ki fáli, nɛ́ kɛ́ tánʔana nɛ̄.34 «Bà yɛrɛ sɛn lɛ̀lɛ ni kɛ́nì nɔ̀ lè, a wi 'wi baakuɔlɔ tun bèle baa siʔi mɛ́ gè ɛrɛzɛnfalilɛ
         mɛ́ bèle, pe- sa wire yasɛnrɛ liɛlɛ kɛn lè pe mɛ́ peri báan. 35 A ɛrɛzɛnfalilɛ pe sɛ́nì baakuɔlɔ bálì cò bèle, nɛ̀ wàa kpúɔn, nɛ́ wàa kpúu, nɛ́ wàa
         'wáa nɛ́ sìndari ní.36 «A siʔifɔli wi ní nɛ̀ baakuɔlɔ pálì tórigo a pe 'niʔɛ pélile nɛ̄ bèle. A ɛrɛzɛnfalilɛ
         pe sɛ́nì kanugo kpíʔile gè pe nɛ̄.37 «Fúɔ nɛ̀ taa a siʔifɔli wi pɛ́nì wi jaa tórigo wè pe kúrugu níɛ sɔ̀ngí nɛ́ jo: ‹Pe
         báa fìɛrɛ taa mi jaa wire nɛ̄.›38 «Nɛ̀ sí ki taa bà ɛrɛzɛnfalilɛ bálì pe sɛ́nì jaafɔli nyaa wè, a pe 'ki sɔ̀ngi nɛ̀
         jo: ‹Ŋàa wire cɛ wī wi kɔriliiwe wè. Yeri báan we- wi kpúu, wé sí kɔrigɔ líɛ gè !›39 «A pe 'fali nɛ̀ wi kɔ́ri nɛ̀ yiri siʔi nī gè, nɛ̀ sɛ́nì wi kpúu. 40 Píra ŋáà nī wè a siʔifɔli wi kɛ́nì pɛn wè, gáa wi bé pa kpíʔile ɛrɛzɛnfalilɛ bálì
         nɛ̄ bèle ?»41 A pe 'wi yɛ: «Wi bé funbinʔɛfɔlilɔ bálì kpúu bèle pe kpúugɛnnɛ ni sí pii, bé sí wi
         siʔi kɛn gè ɛrɛzɛnfalilɛ pálì piyeyɛ mɛ́; peli béri wi kanʔa nɛ́ siʔi ki yasɛnrɛ ní
         dè a ti lɛ̀lɛ ni 'nɔ̀ lè.»42 A Zezi wi 'pe yɛ: «Yeli sì fìɛ ki wéli nɛ̀ nyaa baa Kulocɛliɛ siɛnsɛbɛrɛ nī dè léʔ, ki 'jo:Sìndɛnigɛ gíì saafaannape cé wáa gè,kire ki kɛ́nì kò saʔakàluulo kàdɛnipelige gè,gàa ki 'saʔa cò gè nɛ̀ yérige gè+.Kire sí nyɛ́nì taa Kàfɔli wire mɛ́,nɛ́ sí ní kakpuʔɔ weli mɛ́+.43 «Kire nɛ̄, m'bé ki juu yeli mɛ́, Kulocɛliɛ Kùlofɔligɔ ki bága suɔ yeli mɛ́ bè kɛn kùlo láà wuulo mɛ́, peli béri ki yasɛnrɛ sɛngi dè.44 [«A siɛn ó siɛn tuu ki sìndɛnigɛ gáà nɛ̄ gè, wi bé muʔɔrɔ; a ki sí ní nɛ̀ tuu siɛn
         ó siɛn nɛ̄, ki bé wi muʔɔrɔ+.»]45 Bà kacuɔnrilɔ kàfɔlilɔ pe 'kàsiʔile siɛnrɛ dáà lúʔu dè, peli nɛ́ Fariziɛnnɛ ní bèle, a pe 'ki cɛ́n peli wori wiī nɛ nyu. 46 A pe 'yɛ̀ nɛ kɛnmɛ caa bè wi cò; pe sí puu nɛ fìʔɛ́ siɛnniʔɛmɛ nɛ̄ bè. Ki 'nyaa pe
         'puu nɛ wi tɔ́ri wiī Kulocɛliɛ siɛnjuuwo.
         
            
               	Siyɔn kàʔa gè, piyē nɛ ki ye nɛ pínɛ Zerizalɛmi. Girɛki sɛbɛ nī wè, ki 'jo «Siyɔn
                     póri»

               	Zaka 9.9 tire ti 'juu náʔa gè. Wéli baa Eza 62.11.

               	Eburu siɛnrɛ nī ki 'juu nɛ́ jo wozanawè. Ki sélimɛ nɛ̄ bè, Wozanasiɛnrɛ ti kɔri wi yé jo: We Kàfɔli, pa we suɔ.Lɛ̀lɛ láà kɛ́nì pɛ́nì nɔ̀ a ki siɛnrɛ ti 'kò gbùʔɔrigɔ kòkuulo, fundaanra kòkuulo.
                     A pe je siɛnkpuɔwɔ tòbilo wè kire yékpoli lire pe nɛ̂ wáa.

               	Walifɛnivɔlilɔ pe 'puu nɛ kùlo wali fɛ̀ni wè Kulocɛliɛ Gbùʔɔrɔsaʔa wali nɛ̄ wè.

               	Eza 56.7 tire ti 'juu náʔa gè.

               	Zer 7.11 tire ti 'juu náʔa gè.

               	Ŋún 8.3 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Pe nɛ̂ tiʔɛ káà kpíʔile, a pe je ɛrɛzɛn sunmɔ kúu bè, pe nɛ̂ ɛrɛzɛn le wè baa níɛ̀
                     wi tánʔana nɛ̀ wi fórigo nɛ̀ wi luʔɔ yige gè.

               	Zuufulo mɛ́ bèle ki sìndɛnigɛ gáà ki nɛ̂ puu majo mɛni gèdinnɛ ni sî saʔa cò gè nɛ̀
                     yérige gè.

               	Ŋún 118.22-23 tire ti 'juu náʔa gè.

               	Koligo gáà ki siɛnrɛ ti 'laa girɛki kɔli sɛbɛrɛ sɛbɛliɛlɛ pe wecɛ̀njɛnminɛ pálì nìʔɛbɛlɛ
                     nī (wéli baa Luk 20.18).

Cepɔrigɔ lìigbuɔlɔ kàsiile lè(Luk 14.15-24)221 A Zezi wi ní nɛ̀ juu nɛ́ pe ní kàsiile nī, nɛ́ jo:2 «We bé gbɛ̀ Nyìʔɛnɛ Kùlofɔligɔ tɔ́nminɔ gè nɛ́ kùlofɔli wáà ní, a ki 'nyaa wi cé wi jaa cepɔrigɔ lìigbuɔlɔ cɛngɛ
         tɛ́ngɛ. 3 Bàli wi cé yeri cepɔrigɔ mɛ́ gè, nɛ́ sí wi baakuɔlɔ tun bèle pe sa pe yeri peri báan.
         A siɛnnɛ pe 'cíi piyè pɛnʔ.4 «A wi ní nɛ̀ baakuɔlɔ pálì tun nɛ́ pe yɛ: ‹Ye- sa ki juu siɛnnɛ mɛ́ bèle yé pe yɛ
         dí mi nyɛ́nì suro suʔɔ náʔa, mi nɛ̀piɛlɛ lè nɛ́ mi yajuukpolido tire mi 'kpúu nɛ̀
         ti sɔ́migɔ nɛ̀ suʔɔ, yeri báan cepɔrigɔ lìigbuɔlɔ mɛ́ lè !›5 «Siɛnnɛ piyè ti kpúʔɔʔ. Ŋìi nɛ̂ jo: ‹Mi nɛ waa siʔi mɛ́›, ŋìi nɛ̂ jo: ‹Mi nɛ waa páridiʔɛ
         nī.›6 «A pàli cɛ́nì kùlofɔli wi tundunminɔ cò bèle nɛ̀ pe dàridari nɛ̀ pe kpúu.7 «A ki 'kùlofɔli wi fungo yɛ̀gɛ gè, a wi 'wi kapiɛngbuɔn tògo káà tórigo a pe sɛ́nì
         siɛnkpuulo bálì cúʔɔ bèle, nɛ́ pe kàaya sórigo yè. 8 Píra ŋáà nī wè nɛ́ wi baakuɔlɔ yɛ bèle, ‹Lìile niī suʔɔguɔlɔ, nɛ̀ sí ki taa bàli mi
         cé yeri bèle, piyè nyuɔ nɛ̀ yɛli nɛ́ ki níʔ. 9 Kire nɛ̄ ye- yiri yeri waa kojaaya nī yè; a ye sɛ́nì siɛn ó siɛn nyaa ye- wi yɛ wiri
         báan cepɔrigɔ lìile mɛ́ lè.›10 «A baakuɔlɔ pe 'yiri nɛ̀ kɛ́ koliyo nī yè. Siɛnnɛ bílì mìɛni pe sɛ́nì nyaa bèle, a
         pe 'pe fàa nɛ̀ yeri nɛ̀ pe pínɛ, siɛnpiile yo, siɛnsinminɛ yo. A cepɔrigɔ saʔa ki
         'nyì siliile nɛ̄ bèle. 11 Bà kùlofɔli wi kɛ́nì pɛn bè pa pe wéli bèle, nɛ̀ pɛ́nì nàguɔ wáà nyaa, wiì cepɔrigɔ
         burugo leʔ. 12 A wi 'wi yɛ: ‹Nàgori, gáa nɛ̄ muɔ 'pɛn náʔa gè cepɔrigɔ burugo fùn wè ?› A wi 'pìiri.13 «A kùlofɔli wi 'wi baakuɔlɔ yɛ bèle: ‹Ye- tɔliyɔ puɔ yè wi nɛ̄ nɛ́ kiyɛ ní yè, yé
         wi líɛ ye wáa kpànʔanɛ baa yebilige nī gè, kɔnwaʔa nɛ́ gànʔana cérigige gī baa kire
         tiʔɛ nī gè.›14 «Bɛ̀ sí ki yē, nìʔɛnɛ nyɛ́nì yeri, nɛ̀ sí ki taa pàli cɛ̀ri pe bága líɛ.»Lanbo sàrí wori dè(Mar 12.13-17; Luk 20.20-26)15 A Fariziɛnnɛ pe 'fali nɛ̀ kɛ́ sɛni, nɛ̀ sɛ́nì pìye nyaa nɛ̀ juu nɛ̀ bìɛ, mɛni pe bé Zezi cò wè
         wi siɛnjuuro nī dè. 16 A pe 'pe pìtɛnmɛnɛ tun bèle wi mɛ́ nɛ̀ fàri Erodi tògo wuulo+ nɛ̄ bèle, nɛ́ siɛnrɛ le pe nyuɔyɔ nī yè, nɛ́ jo pe sa wi yɛ: «Tɛnmɛfɔli, weli 'ki
         cɛ́n kányiʔɛ kire nɛ̄ muɔ tɔ̀ni nɛ tári, nɛ̀ pínɛ muɔ nɛ siɛnnɛ tɛnmɛ bèle Kulocɛliɛ
         koligo nɛ̄ gè nɛ́ kányiʔɛ ní. Muɔ wè cɔ̀rí siɛn nyaamɛ nɛ̄ʔ, nɛ̀ taʔa gíi nɛ̄, muɔ
         wè siɛn yigi siɛn nīʔ. 17 Ma sí ki juu weli mɛ́ wêli, gíi muɔ nɛ sɔ̀ngí kaala náà nɛ̄ lè: ki 'yɛli lé weri lanbo
         sàrí wè Wurɔmiyékùlofɔgbuɔwɔ Sezari mɛ́ wè, dí mɛni ?»18 A Zezi wi sí pe sɔ̀ngibiire cɛ́n dè, a wi 'pe yɛ: «Jànvaafɔlilɔ bīɛlɛ yeli bèle, gáa
         nɛ̄ yeli je mi puu wéli ? 19 Ye- lanbo sàri walikpege káà kɛn náʔa mi nyaa wêli.» A pe 'wi kɛn nɛ́ denari walikpege káà ní.20 A wi 'pe yúgo: «Ŋáasiɛn jènyinɛ nī náʔa nàa nɛ̄ lè, nɛ́ míʔɛ ní gè sɛbɛgɛ gè ?»21 A pe 'wi yɛ: «Wurɔmiyé kùlofɔgbuɔwɔ Sezari wire woli nī.»A wi 'pe yɛ: «A gìi yē Sezari wuʔu gè, ye- ki kɛn Sezari mɛ́ wè, á gìi sí yē Kulocɛliɛ
         wuʔu gè, ye- ki kɛn Kulocɛliɛ mɛ́ wè.»22 Bà pe 'ti lúʔu dè, a ki 'pe fungo wúɔ, a pe 'wi yaʔa baa nɛ́ kɛ́.Kúbilo pe bága nyɛ́ yiri lé(Mar 12.18-27; Luk 20.27-40)23 Kire cɛngɛ gáà gè, a Sadusiɛnnɛ 'pɛn wi kúrugu; peli pe sî jo dí nyɛ́yirile wè baa wèʔ. A pe 'wi yúgo nɛ́ jo: 24 «Tɛnmɛfɔli, Misa wi cé jo:A nàguɔ 'cɛliwɛ líɛnɛ́ kùu nɛ́ wi yaʔawiì puɔ sii wi nɛ̄ wèʔ,wi siinyɛni wi- cɛliwɛ líɛ wè+wi- pìile siiwi kɛn wi siinyɛniŋáà mɛ́ wi 'kùu wè.25 «Ki sí nyaa siinyɛninɛ nàguɔlɔ kɔlisiin 'puu náʔa weli mɛ́. A péliwe wi 'cɛliwɛ líɛ,
         nɛ̀ kâ pɛ́nì kùu nɛ́ cɛliwɛ yaʔa wè, wiì pùɔ sii wi nɛ̄ʔ. A wi siinyɛni wáà 'cɛliwɛ
         líɛ wè. 26 A ki ní nɛ̀ puu kanugo gè, nɛ̀ taanriwuu pínɛ wè, fúɔ nɛ̀ pɛ́nì taa pe siɛnnɛ kɔlisiin
         bèle. 27 Pe mìɛni kàduʔumɛ gè, a cɛliwɛ wi pɛ́nì kùu. 28 Kúbilo nyɛ́yirile nɛ̄ lè, pe kɔlisiin nī bèle, ŋíi wuu wi bé puu cɛliwɛ wè, nɛ́ ki
         cɛ́n pe mìɛni 'wi tɛ́ngɛ nɛ̀ nyaa wè ?»29 A Zezi wi 'siɛnnugoro kɛn dè pe mɛ́ nɛ́ pe yɛ: «Yeli 'pùunni, bɛ̀ yeli sì Kulocɛliɛ siɛnsɛbɛrɛ cɛ́n dèʔ, nɛ́ bɛ̀ yeli sì Kulocɛliɛ fànʔa cɛ́n gèʔ. 30 A kire 'laa wè, kúbilo nyɛ́yirile nɛ̄ lè, nàguɔ sǐ cɛliwɛ líɛʔ, cɛliwɛ míɛni sì tɛ́ni
         nàgaʔa nɛ̄ʔ; pe bé puu kɛnmɛ bíì nɛ̄ nyìʔɛnɛ tundunminɔ yē bèle baa nyìʔɛnɛ nī lè. 31 Gìi sí ki 'kúbilo nyɛ́yirile wori kúɔ dè wè, yeli sì Kulocɛliɛ siɛnrɛ wéli dè lé,
         ti 'jo: 32 Mi wī Birayima Kulocɛliɛ wè, nɛ ní Siaga Kulocɛliɛ wè, nɛ ní Yakuba Kulocɛliɛ wè+.«Kúbilo wuu bɛ̀ʔ Kulocɛliɛ wèʔ; wiile wuu wī.»33 Bà siɛnnɛ pe 'dàa lúʔu dè, a wi tɛnmɛnɛ ni 'pe fungo wúɔ.Kajuudiɛlɛ níì ni 'kpúʔɔ nɛ̀ tóri lè(Mar 12.28-34; Luk 10.25-28)34 Bà Fariziɛnnɛ pe 'ti lúʔu dí Zezi wi 'juu nɛ̀ siɛnrɛ kúɔ dè Sadusiɛnnɛ pe nyuɔyɔ nī yè, a pe sɛ́nì pìye nyaa nɛ̀ juu. 35 A wàa nigbe sɛ́nì wi yúgo, bè wi puu bè wéli. Ki 'nyaa wire 'puu Fànʔa Siɛnrɛ kacɛ́nwɛ. A wi sɛ́nì Zezi yúgo wè nɛ́ jo: 36 «Tɛnmɛfɔli, kajuudiɛlɛ níi ni 'kpúʔɔ nɛ̀ tóri lè Misa Fànʔa Siɛnrɛ nī dè ?»37 A Zezi wi 'wi yɛ: «-Muɔ Kàfɔli Kulocɛliɛ woli yaʔa lè ni- muɔ dɛ́ni nɛ́ muɔ fungo ki mìɛni ní, nɛ́ muɔ
            pìle ni mìɛni ní, nɛ́ muɔ sìnjilige ki mìɛni ní+. 38 Lire wuʔu kire ki 'kpúʔɔ nɛ̀ tóri gè, nɛ́ nī kapelile lè. 39 Siinwoli niī nunɔ nɛ́ nàa ní lè; ni 'jo: Muɔ siɛnnyɛni woli yaʔa lè ni- muɔ dɛ́ni kɛnmɛ bíì nɛ̄ muɔ 'mìɛ dɛ́ni wè+.40 «Kajuudiʔɛlɛ gálì keli siin gīɛlɛ Misa Fànʔa Siɛnrɛ ti mìɛni nyùgo gè, nɛ́ gìi ní
         Kulocɛliɛ siɛnjuuliɛlɛ pe 'juu gè.»Kulocɛliɛ Siɛnnyiɛnɛgɔnwɔ kɛnmɛ bè nɛ́ Dawuda ní wè(Mar 12.35-37; Luk 20.41-44)41 Bà sí Fariziɛnnɛ pe 'puu gbuʔulibolo bèle, a Zezi wi 'pe yúgo: 42 «Gíi yeli nɛ sɔ̀ngí Kulocɛliɛ Siɛnnyiɛnɛgɔnwɔ wori nɛ̄ dè ? Ŋáasiɛn jaa wī ?»A pe 'wi yɛ: «Dawuda Jaa wī.»43 A wi 'pe yɛ: «Gáa sí nɛ̄ Dawuda wire tíimɛ wè, Kulocɛliɛ Pìle lire fànʔa nɛ̄ gè, wi 'wi yeri wire Kàfɔli wè ? Nɛ́ ki cɛ́n wi 'jo:44 Kàfɔli wi 'ki juumi Kàfɔli mɛ́ wè nɛ́ wi yɛ:Tɛ́ni mi kàliige mɛ́ gè,fúɔ bè taa mi gamuɔ leguulo kpíʔile bèlemuɔ tɔliyɔ taʔadiʔɛ+.45 «A ki sí yē Dawuda wiī nɛ wi yeri wire Kàfɔli wè, mɛni wi bé ní gbɛ̀ puu wi jaa wè ?»46 Kire tiʔɛ gáà nī gè siɛn sì ń'nɛ̀ jáa nɛ̀ siɛnrɛ taa nɛ̀ juu wi mɛ́ʔ. Nɛ̀ pínɛ bà
         ki 'láʔa kire cɛngɛ nɛ̄ gè, siɛn sì ní nɛ̀ sori nɛ̀ wi yúgoʔ.
         
            
               	Erodi tògo wuulo peli nyaa Zuufulo bílì pe cé fɔ̀li Erodi Antipasi kùlofɔligɔ nɛ̄
                     gè, wire ŋáà wi cé wúɔ nɛ́ Wurɔmiyé kùlofɔgbuɔwɔ ní wè Sezari wè.

               	Wéli baa Fàn 25.5.

               	Wéli baa Kakpi 7.32; Yir 3.6 tire ti 'juu náʔa gè.

               	Fàn 6.5 tire ti 'juu náʔa gè.

               	Lev 19.18 tire ti 'juu náʔa gè.

               	Ŋún 110.1 tire ti 'juu náʔa gè.

Zezi wi 'juu gbɛ̀ngɛ sɛbɛcɛ́nminɛ nɛ́ Fariziɛnnɛ nɛ̄ bèle(Mar 12.38-40; Luk 11.37-52; 20.45-47)231 Píra ŋáà nī wè a Zezi wi 'juu nɛ́ siɛnnɛ ní bèle, nɛ̀ fàri wi pìtɛnmɛnɛ ní bèle, 2 nɛ́ jo: «Gìi Fànʔa Siɛnrɛ sɛbɛcɛ́nminɛ pe nyu gè, peli nɛ́ Fariziɛnnɛ ní bèle, Misa larigɛ nī pe sî pìye tɛ́ngɛ níɛ nɛ nyu. 3 Gìi mìɛni pe nyu gè, yeri ki kpínʔini yé sí ti cò yeli funyɔ nī yè. Gìi sí pe kpínʔini
         gè, ye fǎri kire kpínʔiniʔ. Ki 'nyaa piyē nɛ kele nyu gèle, pe sí wè ke kpínʔiniʔ.
         4 Pe nɛ̂ tugoluburo puɔ dè dàa ti 'tugo mabiɛn dè, nɛ̀ ti tugo siɛnnɛ mɛ́ bèle, peli
         bèle pe nɛ̌ fɔ̀li bè cɛ kabiɛlɛ le ti láara bè pe sáʔaʔ. 5 Piyē nɛ pe kele ke mìɛni kúu siɛnnɛ de peli nyaʔa wī. Ye- pe wéli: pe nɛ̂ Kulocɛliɛ
         náarigɛ yɛrɛ to+ nɛ̀ le pìye nɛ̄ ti nɛ̂ puu kpolido, níɛ̀ pe burudɔniyɔ jɔli yè nɛ̀ mɛ́rɛ kpíʔile
         yi nɛ̄ sìtɔnidɔ ti nàa yàalá+. 6 Yiʔɛmɛ tɛ́nidiɛyɛ yire yi 'pe dɛ́ni lìigbuʔɔlɔ tiɛyɛ nī yè, nɛ̀ pínɛ tɛnmɛzaaya nī yè, kpolilo kácuɔnyɔ yire pe nàa caa, 7 nɛ́ siɛnnɛ peri peli síɛri gbuʔulo tiɛyɛ nī yè, béri pe yeri de wáa ‹tɛnmɛfɔli› !
         8 «Yeli bèle, ye fǎga tí peri yeli yeri ‹tɛnmɛfɔliʔ›, nɛ̀ taʔa gíi nɛ̄, siɛn nigbe wī
         yeli Tɛnmɛfɔli wè; yeli ye mìɛni sɛnminɛ bèle yeli yē siinyɛninɛ wī. 9 Ye fǎri siɛn yeri ‹tuufɔli› náʔa dàala nɛ̄ lèʔ, nɛ̀ taʔa gíi nɛ̄, Tuufɔli nigbe wī
         yeli mɛ́, wire wī baa nyìʔɛnɛ nī lè. 10 Ye fǎri siɛn yeri ‹yiɛginiwɛʔ›, nɛ̀ taʔa gíi nɛ̄, yeli Yiɛginiwɛ wiī nigbe, wire wī
         Kirisi wè, Kulocɛliɛ Siɛnnyiɛnɛgɔnwɔ wè. 11 Gìi gī baa gè, ŋìi wi 'kpuɔwɔ wè, wire bé nyaa ŋìi wi nyɛ́ni baara bìli mɛ́ bèle yeli
         sunʔɔmɔ nī bè. 12 Siɛn ó siɛn ŋáà wi nyɛ́ni wìi yɛ̀gɛ wè, Kulocɛliɛ wi bága wi tìrige; a siɛn ŋíì sí
         wìi tìrige wè, Kulocɛliɛ wi bága wi yɛ̀gɛ.13 «Yawuʔɔ yē yeli nɛ̄ yeli bèle Fànʔa Siɛnrɛ sɛbɛcɛ́nminɛ bèle nɛ́ Fariziɛnnɛ ní bèle,
         nɛ̀ taʔa gíi nɛ̄, jànvaafɔlilɔ bīɛlɛ yeli bèle. Ki 'nyaa yeli nɛ Nyìʔɛnɛ Kùlofɔligɔ tɔ́ngi gè siɛnnɛ mɛ́ bèle wī. Yeli wè jíin baaʔ, bìli sí pe caa bè jíin bèle yeli
         nɛ̌ ní pe yaʔa pe jíinʔ.14 «[Yawuʔɔ yē yeli nɛ̄ yeli bèle Fànʔa Siɛnrɛ sɛbɛcɛ́nminɛ yeli bèle, yeli nɛ́ Fariziɛnnɛ
         ní bèle; jànvaafɔlilɔ bīɛlɛ yeli bèle. Nɛ̀ taʔa gíi nɛ̄, yeli sí ye nyɛ́ni lakicɛlilɛ
         saaya fùʔuró yè nɛ pe yɛrɛ líi dè nɛ waa nɛ́ ti ní, níɛ̀ nɛ Kulocɛliɛ náari wè nɛ
         mɔgi siɛnnɛ peri yeli nyaʔa. Yeli kàyuʔu ki bága sa puu gbɛ̀ligɛ bè tóri sɛnminɛ nɛ̄
         bèle+ !]15 «Yawuʔɔ yē yeli nɛ̄ yeli bèle Fànʔa Siɛnrɛ sɛbɛcɛ́nminɛ bèle nɛ́ Fariziɛnnɛ ní bèle,
         jànvaafɔlilɔ bīɛlɛ yeli bèle. Yeli nìɛ nyaari nɛ tòrí kuʔɔjii nɛ̄ wè nɛ́ kùlogolo
         ní gèle, nɛ siɛnnɛ caa pe- jiin yeli koligo nī gè. A yeli kɛ́nì wàa taa á wi 'jíin
         wè, yeli nɛ̂ wi kpíʔile wi nɛ̂ kò kusiʔi tiɛpiʔi pùɔ, wire nɛ̂ ń'nɛ̀ pii nɛ̀ tóri yeli nɛ̄ tɔliyɔ siin.16 «Yawuʔɔ yē yeli nɛ̄, yeli nɛ bìli kɔ́ri bèle nɛ́ sí ní fúɔnnɔ yeli bèle. Yeli nɛ̂
         ki juu níɛ̀ jo dí a siɛn 'kàli Kulocɛliɛ Gbùʔɔrɔsaʔa nɛ̄ gè, kire wè yafiɛnʔ, níɛ̀ sí jo dí a siɛn ŋíì 'kàli Kulocɛliɛ Gbùʔɔrɔsaʔa ki
         tiɛ nɛ̄ wè, ki 'kò fànʔa siɛn wi- kàlilɛ ni sìɛrɛ kɔ̀n dè wī.17 «Kàalafɔlilɔ, fúɔnnɔ yeli ! Ŋíi wi 'kpúʔɔ wè, tiɛ wè lé, dí Kulocɛliɛ Gbùʔɔrɔsaʔa
         gè, kire gáà ki cî tiɛ kpíʔile wè wi nɛ̂ kò wàlidɛngɛwɛ Kulocɛliɛ mɛ́ wè ? 18 Nɛ̀ pínɛ yeli nɛ̂ jo dí a siɛn 'kàli Kulocɛliɛ gbùʔɔrɔdiʔɛ nɛ̄ gè, kire wè yafiɛnʔ; dí a ŋìi sí kàli yakɔnrɔ nɛ̄ dè, dàa pe sî taʔa Kulocɛliɛ gbùʔɔrɔdiʔɛ nɛ̄ gè, ki 'kò fànʔa wi- kàlilɛ ni sìɛrɛ
         kɔ̀n dè wī. 19 Yeli tɔ̀ni yē fúɔnnɔ ! A kire 'laa wè, gíi ki 'kpúʔɔ gè, yakɔnrɔ dè lé, dí Kulocɛliɛ
         gbùʔɔrɔdiʔɛ gè, kire gáà ki sî yakɔnrɔ kpíʔile dè ti nɛ̂ kò wàlidɛngɛrɛ Kulocɛliɛ
         mɛ́ wè ?20 «Ye- sí ki cɛ́n, a siɛn 'kàli Kulocɛliɛ gbùʔɔrɔdiʔɛ nɛ̄ gè, siɛn wi 'kàli gbùʔɔrɔdiʔɛ
         nɛ̄ gè nɛ́ ki yɛrɛ ti mìɛni ní dè wī. 21 Nɛ̀ pínɛ a siɛn ŋíì 'kàli Kulocɛliɛ Gbùʔɔrɔsaʔa nɛ̄ gè, siɛn wi 'kàli Kulocɛliɛ nɛ̄
         wè, wire ŋáà wi kòrí baa ki nī gè. 22 A siɛn ŋíì sí ní nɛ̀ kàli nyìʔɛnɛ nɛ̄ lè, wi 'kàli Kulocɛliɛ kùlofɔligɔ kácunʔɔ nɛ̄ gè nɛ́ ŋàa wī tɛ́niwɛ ki nɛ̄ gè.23 «Yawuʔɔ yē yeli nɛ̄, yeli bèle Fànʔa Siɛnrɛ sɛbɛcɛ́nminɛ bèle nɛ́ Fariziɛnnɛ ní bèle; jànvaafɔlilɔ bīɛlɛ yeli bèle. Yeli nàa
         yasuʔɔyirire kiɛkiɛwuʔulo kɔ̀ngí gèle+, kire nyaa nanayi wè, nɛ́ yasuʔɔrɔ sɛnrɛ ní dè; nɛ́ sí Misa Fànʔa Siɛnrɛ nyùgboliyo
         yi kakpiʔiligele keli yaʔa, kire 'jo sínmɛ koligo gè, nɛ́ nyinimɛ ní bè, nɛ́ ma puu
         tɛ́ngɛlɛ siɛn wè. Dàa tire yeli cé yɛli bèri kpínʔini, yé fǎga sí cé dìi yaʔa dèʔ.
         24 Yeli nɛ bìli kɔ́ri bèle nɛ́ sí ní fúɔnnɔ yeli bèle; yeli nɛ̂ yìʔirimaweli fiɛni wè
         nɛ̀ wáa, níɛ̀ sí nyuʔɔmɔ wire júɔ.25 «Yawuʔɔ yē yeli nɛ̄, yeli bèle Fànʔa Siɛnrɛ sɛbɛcɛ́nminɛ bèle nɛ́ Fariziɛnnɛ ní bèle,
         jànvaafɔlilɔ bīɛlɛ yeli bèle. Yeli nɛ̂ yakuʔulo nɛ́ piɛrɛ kàduuyo jíge yè ti nɛ̂ mùnu;
         nɛ̀ sí ki taa yeli funyɔ yiī nyìyɛ yɛcaanzuɔrɔ nɛ́ sìpiire nɛ̄. 26 Fariziɛn fúɔn muɔ, kíni ma yagbuɔlɔ jíge lè ma cìile laamɛ pire nī gbínʔɛnɛ, bɛ̀ kpànʔa
         wi bé cìile bè pínɛ.27 «Yawuʔɔ yē yeli nɛ̄, yeli bèle Fànʔa Siɛnrɛ sɛbɛcɛ́nminɛ nɛ́ Fariziɛnnɛ bèle, jànvaafɔlilɔ
         bīɛlɛ yeli bèle. Yeli kɛnmɛ piī nubo nɛ́ nyɛyɛ ní yè, bà pe cî yi faan nɛ̀ fílige
         yi nɛ̂ puu cɛ̀nyɛ yè; nɛ̀ sí ki taa laamɛ nī bè tiī nyìre kúbilo kácere nɛ̄, nɛ́ karimɛ
         pi mìɛni felibe ní bè. 28 Bɛ̀ yeli yē kire kɛnmɛ nɛ̄, kpànʔanɛ gè siɛnnɛ pe nɛ̂ yeli nyaa nɛ̀ jo yeli yē sínminɛ,
         nɛ̀ sí ki taa laamɛ nī bè yeli yē nyìminɛ funyɔsiinsiin nɛ́ síciramɛ nɛ̄.29 «Yawuʔɔ yē yeli nɛ̄ Fànʔa Siɛnrɛ sɛbɛcɛ́nminɛ yeli bèle nɛ́ Fariziɛnnɛ ní bèle, jànvaafɔlilɔ
         bīɛlɛ yeli bèle: yeli ye nyɛ́ni Kulocɛliɛ siɛnjuuliɛlɛ nyɛyɛ faanri yè, níɛ̀ nɛ waa nɛ siɛnsinminɛ nyɛyɛ fèrí yè. 30 Yeli nɛ̂ jo: ‹A ki yē weli cé puu bile weli tuuliɛlɛ pe cɛnyɛ nī yè, weli sǐ cî wúɔ
         nɛ́ pe ní Kulocɛliɛ siɛnjuulo pe kpúu wori nɛ̄ dèʔ.› 31 Kire tiɛlɛ náà nī lè, yeli nɛ ki tìí yeli tíimɛ bèle dí yeli yē Kulocɛliɛ siɛnjuuliɛlɛ
         kpúufɔlilɔ pe pìile. 32 Kire sí gī, ye- yeli tuuliɛyɛ yi baara kúɔ dè ye sa paʔa sɛni ti láʔala nɛ̄ lè kìɛ !33 «Wɔ̀burɔ dī yeli bèle, wɔmɔri siimɛ bī yeli bèle ! Yeli nɛ sɔ̀ngí lé yeli bé suɔ kusiʔi
         tiɛpiʔi kàyuʔu mɛ́ gè wī lé ? 34 Kire kɛnmɛ nɛ̄, ye- nyaa mi wè, m'bé Kulocɛliɛ siɛnjuulo tórigo yeli mɛ́ nɛ́ siɛnsicilile
         ní, nɛ́ Fànʔa Siɛnrɛ sɛbɛcɛ́nminɛ ní. Yeli bé pe pàli kpúu, bè pàli kóri tiiparigɛ nɛ̄, bé ní pàli kpúɔn sápinyiʔɛnɛ nɛ̄ yeli tɛnmɛzaaya nī yè, de pe cìrá de mári kàaya
         nī yè. 35 Kire 'ki bé ki kɛn siɛnsinminɛ sìsiɛn gáà pe 'wo dàala nɛ̄ lè, ti 'kò yeli nyùgo wori;
         peli bīɛlɛ bìli pe mìɛni yeli 'kpúu bèle, nɛ̀ ki líɛ Abɛli+ kpúʔu nɛ̄ gè siɛnsinwɛ wè, fúɔ nɛ̀ sɛ́nì nɔ̀ Zakarii kpúʔu nɛ̄ gè+ Baraki jaa wè; wire yeli 'kpúu Kulocɛliɛ Gbùʔɔrɔsaʔa sunʔɔmɔ nɛ́ Kulocɛliɛ gbùʔɔrɔdiʔɛ
         sunʔɔmɔ ní bè. 36 M'bé ki juu yeli mɛ́ kányiʔɛ nɛ̄, kele gálì ke mìɛni bè kpíʔile kɛ̀nnɛ náà ni wuulo
         nɛ̄ bèle.»Zezi wi 'Zerizalɛmi kàʔa wuʔu yáa gè(Luk 13.34-35)37 A Zezi wi 'jo: «Zerizalɛmi, Zerizalɛmi ! Muɔ wī ma nyɛ́ni Kulocɛliɛ siɛnjuulo kpúu bèle, níɛ tundunminɔ wáari bèle nɛ́ sìndari+ ní dè, bìli Kulocɛliɛ 'tun muɔ mɛ́ bèle. ʔé, ki 'tɔliyɔ nyuɔ kúɔ bà mi nɛ ki caa
         bè muɔ pìile yeri bèle bè pe pínɛ bèle, majo mɛni gònuu cî wi gòpiire pínɛ dè wi fíkɛnyɛ
         láara yè ! Nɛ̀ sí ki taa yeli sì yéri ki nɛ̄ʔ. 38 Ki sí n'gɛ, pe bága yeli saʔa yaʔa gè yeli mɛ́ waʔa kpéli.39 «M'bé ki juu yeli mɛ́, nɛ̀ láʔa bɛ̀ kiī ŋɔ̀ wè, yeli sì ń'nɛ̀ je ga mi nyaaʔ, fúɔ
         bè taa yeli ga pa jo:Siɛn ŋáà wi báanKàfɔli wi míʔɛ nɛ̄ gè,Kulocɛliɛ wi- kpuʔɔrɔ taʔawi nɛ̄ !»
            
               	Girɛki sɛbɛrɛ nī dè ti 'jo filakitɛri, ki 'nyaa pe nɛ̂ cé Misa Fànʔa Siɛnrɛ fuu dè sɛnyɛ yáà nī bɛ̀ sépɛngɛlɛ tíɛlɛ, níɛ̀
                     ti puɔ gbɛlɛ nɛ̄ lè nɛ́ kàmɛgɛ ní gè, a pe je Kulocɛliɛ náari wè. Fariziɛnnɛ bèle
                     nɛ́ sɛbɛcɛ́nminɛ ní bèle peli nɛ̂ sí ki yatoro dáà kpíʔile dè kpolido, nɛ̀ ti puɔ
                     pìye nɛ̄ bè ki tìɛ peli yē nɛ Kulocɛliɛ koligo gbùʔɔrɔ́ gè.

               	Pe 'puu nɛ kire kpínʔini bè ki tìɛ peli nɛ Kulocɛliɛ caa wè kányiʔɛ ní.

               	Siɛnkɛnigɛ gáà ki wè girɛki kɔli sɛbɛrɛ sɛbɛliɛlɛ pe mìɛni nīʔ.

               	Yáʔa wi 'puu siɛn wi nɛ̂ yɛgɛ wáligi gè tiɛyɛ kiɛ, níɛ̀ kiɛwoli láʔa lè nɛ̀ kɛn Kulocɛliɛ
                     mɛ́.

               	Baa Nyakungɛngɛ Liʔɛ Siɛnrɛ nī wè, Adama nɛ́ Awa jaa wáà wi 'puu Abɛli wè. A wi siinyɛni
                     wi kɛ́nì wi kpúɔn nɛ̀ kpúu yejaʔa nɛ̄ (wéli baa Sél 4.8).

               	Wéli baa Kaj2 24.20-21.

               	Wéli baa Kakpi 7.59; Tes1 2.15.

Zezi wi 'Kulocɛliɛ Gbùʔɔrɔsaʔa ki cáan wori juu dè(Mar 13.1-2; Luk 21.5-6)241 Bà Zezi wi kɛ́nì yiri Kulocɛliɛ Gbùʔɔrɔsaʔa nī gè nɛ waa wè, a wi pìtɛnmɛnɛ pe 'kɛ́ wi kúrugu nɛ̀ sɛ́ni Kulocɛliɛ Gbùʔɔrɔsaʔa tìí gè wi nɛ̄, nɛ ki cɛ̀nmɛ wori
         nyu dè wi mɛ́.2 A Zezi wi 'siɛnnugoro kɛn dè pe mɛ́ nɛ́ pe yɛ: «M'bé ki juu yeli mɛ́ kányiʔɛ nɛ̄,
         sìndɛnigɛ káà fáala sì je ga kò bile taʔaga kàa nɛ̄ʔ, ti mìɛni bága ŋɔrigɔ bè cáan.»Zezi wi 'ti juu nɛ̀ yaʔa wuʔɔgɔ gáà ki báan gè(Mar 13.3-13; Luk 21.7-19)3 A wi 'kɛ́ nɛ̀ sɛ́nì tɛ́ni Wolivi Tiire nyagurugo nɛ̄ gè, a pìtɛnmɛnɛ pe 'kɛ́ wi kúrugu peli yákuɔlɔ, nɛ̀ sɛ́nì wi yɛ: «-Ki juu weli mɛ́, gáa lɛ̀lɛ nī
         kele gálì ke bága kpíʔile ? Nɛ̀ pínɛ fìɛ ŋíì wi bága muɔ pɛn lɛ̀lɛ tìɛ lè nɛ́ duniya
         kúɔ lɛ̀lɛ ní lè ?»4 A Zezi wi 'pe yɛ: «Yeri yìye ciʔige, siɛn fǎa ga yeli fáanni bè yeli pùunniʔ. 5 Nɛ́ ki cɛ́n siɛnniʔɛnɛ bága pɛn bè pari nyu nɛ́ mi míʔɛ ní bé jo peli bīɛlɛ Kulocɛliɛ Siɛnnyiɛnɛgɔnwɔ wè, bè nìʔɛnɛ fáanni bè pùunni. 6 Nɛ̀ pínɛ yeli bága de kapinʔɛnɛ tùnmɔ lúru, de kapinʔɛnɛ wori lúru dè de mári. Ye
         fǎga ki yaʔa ki de fíɛrɛ cògí yeli nɛ̄ʔ, ki 'kàri fànʔa wī kire kele gálì ke 'yɛli
         bè kpíʔile+, nɛ̀ sí ki taa duniya wi kúɔ lɛ̀lɛ lire bɛ̀ʔ ni 'nɔ̀ʔ. 7 Ki 'nyaa kùlo láà bága yɛ̀ bè sa tuu kùlo láà nɛ̄, fànʔa káà bága yɛ̀ bè sa tuu fànʔa
         káà nɛ̄+, fungo bága tuu tiɛyɛ yáà nī, dí dàala ni sí de cúungu tiɛyɛ yáà nī. 8 Kire gáà ki mìɛni bé nyaa fùrɔgbuʔɔ káà sélimɛ bè, majo bɛ̀ cesiiiwe liyɛ cî nɛ wi
         yáa yè.9 «Kire lɛ̀lɛ nī lè, pe béri yeli cògí de kanʔa peri yeli wuʔɔ béri yeli kpúu, nɛ̀ pínɛ
         yeli bága sìndɛngɛlɛ pe mìɛni biɛn mi míʔɛ kire kɛnmɛ nɛ̄. 10 Kire lɛ̀lɛ náà nī lè, pàli nìʔɛnɛ bé kúrugo bè tuu+, bìli béri pìye cògí de kanʔa leguulo mɛ́ bèle, siɛnnɛ pe bé yiʔɛ bè pìye biɛn.11 «Kulocɛliɛ siɛnjuulo jànvaafɔlilɔ nìʔɛnɛ bé yiri, pe bé siɛnniʔɛnɛ fáanni bè pùunni.
         12 Síciramɛ kele ke bé sii bè niʔɛ, kire bé ki kɛn siɛnmɛ nìge ki bé kúɔ siɛnnɛ nìʔɛbɛlɛ
         nī. 13 A siɛn ŋíì sí ki kpàri nɛ̀ cò nɛ̀ pɛ́nì paʔa wè, kire siɛn wire wi bága sa suɔ. 14 Nɛ̀ pínɛ Kùlofɔligɔ ki Kataanna Siɛnrɛ dáà ti bé jáari bè tóri duniya tiɛrɛ ti mìɛni nī, ki- puu kacɛ́nnɛ kùlogolo ke mìɛni
         mɛ́ gèle; píra ŋáà nī wè, dí duniya kúɔ lɛ̀lɛ ni sí nɔ̀.»Zezi wi 'siɛnnɛ sɔ̀mi bèle wi pɛnjɛngɛ wori nɛ̄ dè(Mar 13.14-23; Luk 21.20-24)15 «A yeli sí kɛ́nì tètii kaala nyaa lè, nàa wori Kulocɛliɛ siɛnjuuwo Daniyɛli wi cé juu wè+, a ni sɛ́nì yéridiʔɛ kɔ̀n baa Kulocɛliɛ Gbùʔɔrɔsaʔatiɛcɛ̀ngɛ wàlidɛngɛgɛ nī gè, siɛn ŋíì wi nyɛ́ni siɛnrɛ dáà wéli dè, wi- ti kɔri cɛ́n wè, 16 kire lɛ̀lɛ nī lè a bìli yē Zude tɛ́nimɛ nī peri fé peri waa nyaguruyo mɛ́. 17 A siɛn ŋíì yē binge naamɛ, siɛn wi fǎga jo wi bé tìgi bàa wi yɛrɛ líɛ dè bè yige saʔa
         nī gèʔ. 18 Nɛ̀ pínɛ, a ŋìi yē siʔi mɛ́, wi fǎga jo wi bé koli pɛn kpáa mɛ́ bè pa burugbuʔɔ líɛʔ.19 «Kire cɛnyɛ nyáà nī yè, yawuʔɔ bé laʔalafɔlilɔ taa bèle, peli nɛ́ bìli ní pe pìile
         kanʔa pe ŋɔri wè ! 20 Yeri Kulocɛliɛ náari yeli fɛ̀jɛngɛ ki fǎa ga pa nyaa wiire lɛ̀lɛ nīʔ, bé nɛ́ ga jo
         cɛndɛnigɛ cɛngɛ nīʔ. 21 Ki 'nyaa wuʔɔgbuʔɔ káà felige ki bé tuu duniya nɛ̄ wè, ki felige fìɛ kpíʔileʔ, nɛ̀
         líɛ duniya sélimɛ nɛ̄ bè, nɛ̀ pɛ́nì nɔ̀ pàngɛ gèʔ+; ki felige míɛni sì ní ga kpíʔile bè nyaaʔ. 22 A kiì cé nyaa Kulocɛliɛ wi je ki cɛnyɛ nyáà yaʔa yè yi- puu weriye wè, siɛn sì cî
         suɔʔ. Nɛ̀ sí ki taa bìli Kulocɛliɛ wi 'nyíɛnɛ nɛ̀ kɔ̀n bèle, peli kɛnmɛ nɛ̄ bè, a
         wi 'ki cɛnyɛ nyáà yaʔa yè yi- puu weriye.23 «Kire nɛ̄, a siɛn 'yeli yɛ: ‹Kirisi wiī náʔa gɛ !› á kire 'laa, ‹Wiī baa mmɛ !› ye fǎga tɛ́ngɛ wi nɛ̄ʔ. 24 Nɛ́ ki cɛ́n jànvaafɔlilɔ pálì bága pa yiri bé jo peli bīɛlɛ Kirisi wè, nɛ́ Kulocɛliɛ
         siɛnjuulo jànvaafɔlilɔ ní. Pe béri kanyuʔɔnigɔlɔ kpoliyo kpínʔini, nɛ́ kakpoliyo ní
         de pínɛ. Fúɔ a ki cɛ́nì taa bìli tíimɛ Kulocɛliɛ wi 'nyíɛnɛ nɛ̀ kɔ̀n bèle, pe bé pe
         fáanni bè pùunni+. 25 N'dɛ, mi 'yeli sɔ̀mi nɛ̀ yaʔa nɛ̀ kúɔ.»26 «A pe sí ní nɛ̀ yeli yɛ: ‹N'ŋɛ, wiī baa waama kùlo nī !› Ye fǎga kɛ́ baaʔ. Cígini
         a pe ní nɛ̀ jo: ‹N'ŋɛ, wiī baa làriwɛ saʔa nī !› Ye fǎga tɛ́ngɛ ti nɛ̄ʔ. 27 Nɛ̀ taʔa gíi nɛ̄, mɛni nyìʔɛnɛ ni sî nyíʔɛnɛ cɛngɛnyɛnifoligɔli mɛ́ gè, níɛ̀ sɛ́nì
         nyíʔɛnɛ cɛngɛnyɛnijiingɔli mɛ́ gè, kire kɛnmɛ pire nɛ̄ Siɛn Pùɔ pɛngɛnmɛ pi bága puu. 28 Tiʔɛ gíì nī yakuugo ki yē gè, kire tiʔɛ nī dìbarɛ ti nìɛ tìi pínɛ.»Zezi wi 'juu kele gílì ke bága tóri wire pɛnjɛngɛ gè(Mar 13.24-27; Luk 21.25-28)29 «A kire cɛnyɛ nyáà yi wuʔɔgbuʔɔ gáà ki pɛ́nì tóri gè,Tiɛnugo nī gè cɛngɛ ki bé yiʔɛbè kò yebilige,yege kiǐ ní de kpìɛnmɛ cáanriʔ+,nɛ̀ pínɛ ŋɔgɔlɔ ke bé tìginyìʔɛnɛ nī lè bè tuu,fànʔa tiɛyɛ nyáà yībaa nyìʔɛnɛ nī lèyi bé cúungo+.»30 «Píra ŋáà nī wè dí Siɛn Pùɔ fìɛ wi sí yiri baa nyìʔɛnɛ nī lè. Kire lɛ̀lɛ nī lè duniya siɛnnɛ feliye yi mìɛni
         béri kɔnrɔ wáari de yobilo, dí pe sí Siɛn Pùɔ nyaa wè wiri báan kàsadibarɛ naamɛ gè
         nyìʔɛnɛ nī lè nɛ́ fànʔa ní, nɛ́ kpuɔmɔ ní bɛ̀ ki caa mmɛ.31 «Dí wi sí wi nyìʔɛnɛ tundunminɔ tórigo bèle nɛ́ kàkpanʔa wíimɛ ní kpuʔɔ+; pe pa wi wuulo kɔ́ri bèle bìli wi 'nyíɛnɛ nɛ̀ kɔ̀n bèle, duniya labinʔɛnɛ sicɛri
         nī gèle, bè pe pínɛ, bè ki líɛ duniya láʔala láà mɛ́ bèri waa nìi mɛ́ lè+.»Tɛnmɛnɛ níì we 'yɛli we taa sàanfiidiige siɛnrɛ nī dè(Mar 13.28-31; Luk 21.29-33)32 «Ye- sí tɛnmɛnɛ taa sàanfiidiige kàsiile nī lè: lɛ̀lɛ níì nī ki sî lèvɔnrɔ yige dè
         nɛ́ wabunro yige dè, yeli nɛ̂ ki cɛ́n ŋùʔɔ ki 'jíin. 33 Yeli míɛni bèle, a yeli kɛ́nì kele gálì ke mìɛni nyaa ke kpínʔini gèle, ye- ki cɛ́n
         Siɛn Pùɔ wiī bile wìile nɛ̄ lè, wi pɛn lɛ̀lɛ ni 'kò túɔn. 34 M'bé ki juu yeli mɛ́ kányiʔɛ nɛ̄, lɛ̀lɛ náà wuulo piyě ga kùu kúɔʔ, dí kele gálì ke
         mìɛni ke sí kpíʔile. 35 Nyìʔɛnɛ nɛ́ dàala ní lè tire bága tóri, mi siɛnrɛ tiǐ sí ga tóri bè nyaaʔ.Zezi wi 'juu wi pɛnjɛngɛ wori nɛ̄ dè(Mar 13.32-37; Luk 17.26-30,34-36)36 «Gìi ki 'kire cɛngɛ kúɔ gè nɛ́ ki lɛ̀lɛ ní lè, siɛn sì ki cɛ́nʔ; nyìʔɛnɛ tundunminɔ tíimɛ piyè ki cɛ́nʔ, nɛ̀ Jaafɔli pínɛ wè, nɛ̀ yiri Tuufɔli wire nigbe nī. 37 Kɛnmɛ nɛ̄ bíì kele ke cé tóri Nɔwe lɛ̀lɛ nī lè+, bɛ̀ Siɛn Pùɔ pɛnjɛngɛ ki bága puu. 38 Kire cɛnyɛ nī yè, sɛ́ni kàsakpiile ni tìgi lè, siɛnnɛ pe 'puu nɛ líi níɛ gbun, nɛ
         cepɔriyɔ kpínʔini, nɛ pe pìile cepɔriyɔ kpínʔini nɛ pínɛ; fúɔ nɛ̀ taa cɛngɛ gíì Nɔwe
         wi kɛ́nì jíin kɔ́rikpuʔɔ nī gè; 39 piyè cé tɛ́ngɛ ki nɛ̄ʔ, fúɔ nɛ̀ taa a kàsakpiile ni kɛ́nì pɛ́nì pe koli píi bèle+. Bɛ̀ c ki bága puu kire tíɛlɛ. 40 Siɛnnɛ siin bága puu siʔi mɛ́; pe bé wàa nigbe líɛ, bé wàa nigbe yaʔa. 41 Cɛlilɛ siin bága puu de tire tírɛ nɛ̄; pe bé wàa nigbe líɛ, bé wàa yaʔa. 42 Kire nɛ̄, ye- puu nyɛminɛ, bɛ̀ yeli sì yeli Kàfɔli wi pɛnjɛngɛ cɛ́n gèʔ.43 «Ye- sí dàa lúʔu dè: a ki yē saʔafɔli wi cî ki cɛ́n lɛ̀lɛ níì nī kàyuuwo wi bága pɛn
         wè, wi cî kò nyɛwɛ, kàyuuwo wi fǎa ga pa wire saʔa kpúɔn gè kaaʔ. 44 Kire nɛ̄, yeli míɛni bèle ye- puu gbòboriyaʔala, nɛ̀ taʔa gíi nɛ̄, lɛ̀lɛ níì yeli
         wè sɔ̀ngí lèʔ, kire lɛ̀lɛ lire nī Siɛn Pùɔ wi bága pɛn.»Sùkulolo siin kàsiile lè(Luk 12.41-48)45 «Sùkulowo ŋíi wi bé taa, dí wi kàfɔli wi pa wi nyaa wi- puu tɛ́ngɛmɛ siɛn, bé sí puu
         síciliwe wè, dí wi kàfɔli wi sí wi tɛ́ngɛ wi saʔa kele nɛ̄ gèle wi de lìile kanʔa
         lè ni kɛn lɛ̀lɛ nī lè ? 46 Kire baakuɔwɔ wi wuʔu kiī tànʔa, a wi kàfɔli wi kɛ́nì pɛn nɛ́ pɛ́nì wi nyaa wi kire
         kpínʔini gè. 47 M'bé ki juu yeli mɛ́ kányiʔɛ nɛ̄, wi bé wi tɛ́ngɛ wi kɔliyɛrɛ ti mìɛni nyùgo nɛ̄.48 «A ki sí nyaa baakuɔwɔ sìpiiwe ŋáà wi 'ki sɔ̀ngi wi fungo nī gè nɛ́ jo: ‹Mi kàfɔli
         wi kɛ́ni mɔgi baa›, 49 nɛ́ fali nɛ̀ tuu nɛ wi baakuɔnyɛninɛ kpúɔn bèle, níɛ líi níɛ gbun nɛ́ sungbuɔlɔ ní
         bèle, 50 a kire baakuɔwɔ ŋáà wi kàfɔli wi kɛ́nì pɛ́nì yiri wè, nɛ̀ ki yaʔa baakuɔwɔ wiì puu
         nɛ kire cɛngɛ sɔ̀ngí gèʔ, nɛ́ ki lɛ̀lɛ ní lè wè, 51 wi kàfɔli wi bé tún nɛ́ wi ní bé wi wàli bè wáa wi sa puu nɛ́ jànvaafɔlilɔ ní bèle.
         Kire tiʔɛ kire nī kɔnwaara nɛ́ gànʔana cérigige bága puu wè.»

Sinborilo kiɛ kàsiile lè251 «Nyìʔɛnɛ Kùlofɔligɔ gè, we bé gbɛ̀ ki tɔ́nminɔ nɛ́ sinborilo kiɛ ní. Pe cé pe fètingele líɛ gèle nɛ̀
         kɛ́ bàa cefɔnwɔfɔli kpàli wè. 2 Pàli kogunɔ 'puu ledoro, bìli kogunɔ ní bèle sícilile. 3 Bìli pe 'puu ledoro dè, a pe 'pe fètingele líɛ gèle nɛ̀ kɛ́, nɛ́ sí kò piyè sùnmɔ
         líɛ nɛ̀ pìye kpɔniʔ. 4 Bìli sí pe 'puu sícilile bèle, a peli 'sùnmɔ líɛ nɛ̀ suʔulo pe fètingele kúrugu gèle.5 «Bà labɔli wi kɛ́ni mɔgi baa wè, a pe mìɛni 'yɛ̀ nɛ ŋɔ́ni nɛ kpɔni, nɛ̀ kɛ́nì ŋɔ́ni
         pígɛ. 6 Nyìge ki pɛ́nì liɛ gè, a pe 'yékpoli láà lúʔu. A pe 'jo: ‹Cefɔnwɔfɔli wi 'pɛn, ye-
         yiri ye sa wi kpàli !›7 «Kire lɛ̀lɛ nī lè a sinborilo bálì pe mìɛni 'yɛ̀ nɛ pe fètingele gbòborí gèle. 8 Bìli pe 'puu ledoro dè, a pe 'bìli yɛ̀ bèle, bàli pe 'puu sícilile bèle, nɛ́ jo: ‹Ye-
         weli kɛn nɛ́ yeli sùnmɔ páà ní, weli fètingele kiyē náʔa nɛ fíri.›9 «Bìli pe 'puu sícilile bèle, a pe 'siɛnnugoro kɛn pe mɛ́ nɛ́ jo: ‹Weli sǐ gbɛ̀ kire
         kpíʔileʔ; sùnmɔ piǐ je weli yɛliʔ, piǐ sí ní yeli woli nyuɔ lèʔ. Gìi ki 'pɔ́ri gè,
         yeri waa sùnbarilɛ kúrugu bèle ye sa pàa suɔ.›10 «A pe 'yiri nɛ̀ kɛ́ sùnmɔ suɔdiʔɛ nī gè. A labɔli wi pɛ́nì yiri. Bìli pe cé gbòbori
         nɛ̀ kúɔ bèle, a peli 'kɛ́ nɛ́ wi ní cepɔrigɔ pùrɔrɔ mɛ́ dè, á pe 'kɔ̀ri tɔ́n gè.11 «Lɛ̀lɛ láà kɛ́nì tóri lè, a sinborilo bílì pe pɛ́nì yiri, nɛ̀ jo: ‹Kàfɔli, kàfɔli,
         -kɔ̀ri múgu gè weli mɛ́ !›12 «A wi sí pe yɛ: ‹M'bé ki juu yeli mɛ́ kányiʔɛ nɛ̄, mi sì yeli cɛ́nʔ.›13 «Kire nɛ̄, ye- puu nyɛminɛ; nɛ̀ taʔa gíi nɛ̄, yeli sì cɛngɛ cɛ́n gèʔ, bé nɛ́ ga jo
         lɛ̀lɛ lèʔ.»Baakuɔlɔ taanri baakuɔgɛnmɛ kàsiile lè(Luk 19.11-27)14 «Cígini, Nyìʔɛnɛ Kùlofɔligɔ ki bága pa buu bɛ̀ majo nàguɔ wáà wi yé je kɛ́ tánʔana nɛ̄. A wi 'wi baakuɔlɔ yeri
         bèle nɛ̀ pɛ́nì wi lɔri le dè pe kiyɛ nī. 15 A wi 'wàa kɛn tiɛ kpègele sirasiin dabataan (500), nɛ̀ wàa kɛn tiɛ kpègele sirakeli
         (200), nɛ̀ wàa kɛn tiɛ kpège. Nɛ̀ pe kɛn nɛ̀ yɛli nɛ́ pe taagɛnmɛ ní bè. Nɛ́ yiri
         nɛ̀ kɛ́ tánʔana nɛ̄. 16 Ŋìi wi cé taa tiɛ kpègele sirasiin dabataan gèle (500), a wire 'fali nɛ̀ fìɛlɛ nɛ̀
         sɛ́nì baara nɛ́ ke ní, nɛ̀ kàli sirasiin dabataan (500) taa nɛ̀ fàri ke nɛ̄. 17 Ŋìi wi cé taa tiɛ kpègele sirakeli (200) gèle, a wire míɛni sɛ́nì baara nɛ̀ kàli sirakeli
         taa nɛ̀ fàri ke nɛ̄. 18 Ŋàa wi cé taa tiɛ kpège nigbe gè, a wire 'kɛ́ nɛ̀ sɛ́nì kàtiʔɛ túgu nɛ́ wi kàfɔli
         wi wali làrigɛ wè baa.19 «Lɛ̀lɛ láà kɛ́nì tóri a ki 'mɔgɔ wè, a baakuɔlɔ bálì pe kàfɔli wi 'kɔ́n baa tánʔana
         nɛ̄ lè nɛ̀ pɛn, nɛ̀ pɛ́nì baakuɔlɔ yeri bèle pe- pa kúnɔ wire mɛ́.20 «Ŋìi wi cé taa tiɛ kpègele sirasiin dabataan (500) gèle, a wire 'pɛn nɛ̀ pɛ́nì kàli
         sirasiin dabataan (500) kɛn nɛ̀ fàri gìli nɛ̄ gèle, nɛ́ jo: ‹Mi kàfɔli, tiɛ kpègele
         sirasiin dabataan (500) muɔ cé kɛn mi mɛ́, mi 'kàli sirasiin dabataan (500) taa nɛ̀
         fàri ke nɛ̄.›21 «A wi kàfɔli wi 'wi yɛ: ‹Nicii ! muɔ yē baakuɔcɛ̀nwɛ nɛ́ ní tɛ́ngɛmɛ siɛn. Muɔ 'nyaa
         tɛ́ngɛnmɛ siɛn nɛ́ cɛ̀ri ŋáà ní wè; m'bé ní kàa taʔa muɔ mɛ́ nìʔɛgɛ. Te jiin ma pa
         puu fundaanra nɛ̄ nɛ́ muɔ kàfɔli ní wè.›22 «Ŋìi wi cé taa tiɛ kpègele sirakeli (200) gèle, a wire míɛni pɛn nɛ̀ pɛ́nì wi wori
         juu dè, nɛ́ jo: ‹Mi kàfɔli, tiɛ kpègele sirakeli muɔ cé kɛn mi mɛ́; mi 'kàli sirakeli
         taa nɛ̀ fàri ke nɛ̄, ke n'gɛlɛ.›23 «A wi kàfɔli wi 'wi yɛ: ‹Nicii, muɔ yē baakuɔcɛ̀nwɛ nɛ́ ní tɛ́ngɛmɛ siɛn. Muɔ yē tɛ́ngɛmɛ
         siɛn nɛ́ cɛ̀ri ŋáà ní wè, m'bé ní kàa taʔa muɔ mɛ́ nìʔɛgɛ. Te báan ma pa puu fundaanra
         nɛ̄ nɛ́ muɔ kàfɔli ní wè.›24 «Ŋìi wi cé taa tiɛ kpège nigbe gè, a wire míɛni pɛn nɛ̀ pɛ́nì wi wori juu dè nɛ́ jo:
         ‹Mi kàfɔli, mi 'ki cɛ́n fungbɛngɛ siɛn wī muɔ wè. Tiʔɛ gíì nī muɔ sì yatanʔara tánʔa
         dèʔ, baa muɔ nɛ̂ sɛ́nì líɛ; nɛ̀ pínɛ tiʔɛ gíì nī muɔ sì yaliire cɛri dèʔ, muɔ nɛ̂
         sɛ́nì koli baa ki tiʔɛ nī gè. 25 Mi 'fíɛ muɔ nɛ̄, a mi sí sɛ́nì muɔ tiɛ kpège túgu gè nɛ̀ tɔ́n dàala nī; ki n'gɛ gàa
         muɔ cé kɛn mi mɛ́ gè.›26 «A wi kàfɔli wi sí siɛnnugoro kɛn dè wi mɛ́ nɛ́ wi yɛ: ‹Baakuɔsipiiwe wī muɔ wè, nɛ́
         ní sàliyɛfɔli ! Muɔ cé ki cɛ́n mi nɛ̂ sɛ́nì líɛ tiʔɛ gíì nī mi sì yatanʔara tánʔa
         dèʔ, nɛ̀ pínɛ mi nɛ̂ sɛ́nì koli tiʔɛ gíì mi sì yaliire cɛri dèʔ ! 27 Muɔ cé yɛli bè sa mi wali tɛ́ngɛ wè walitɛngɛsaʔa mɛ́. A wi cé sɛ́nì puu baa kire
         tiʔɛ nī gè, mi cî ga pa wi líɛ nɛ́ tɔ̀ni ŋáà wi cî taʔa wi nɛ̄ wè. 28 Ye- wi tiɛ kpège suɔ gè wi mɛ́, ye- kɛn tiɛ kpègele sirasiin dabataanfɔli (500) mɛ́
         wè.›29 «Nɛ́ ki cɛ́n, a yakaa yē siɛn ŋíì mɛ́, pe bé ní wi kɛn, wi bé taa nìʔɛgɛ. Ŋìi sí wī
         yakaa fùn wè, cɛ̀ri ŋáà tíimɛ wī siɛn mɛ́ wè, pe bé wi suɔ wi mɛ́. 30 Tɔ̀nifun baakuɔwɔ ŋáà wire wè, ye- wi cò ye wáa baa yebilige tiʔɛ nī gè kpànʔanɛ,
         kire tiʔɛ kire nī kɔnwaara nɛ́ gànʔana cérigige yē wè.»Duniya kàyuʔujuujɛngɛ siɛnrɛ31 «A Siɛn Pùɔ wi kɛ́ni báan wi kpuɔmɔ nī bè nɛ́ wi nyìʔɛnɛ tundunminɔ pe mìɛni ní bèle, kire lɛ̀lɛ nī lè wi bé tɛ́ni wi kùlofɔligɔ kácunʔɔ nɛ̄ gè bè puu
         kpuɔmɔ nī, 32 dí kùlogolo siɛnnɛ pe mìɛni pe sí pìye pínɛ wi yiʔɛ mɛ́ gè, dí wi sí pe yori bè yige
         pìye nī majo mɛni yajuunaʔawa cî sìnbaara yori nɛ̀ yige síkaala nī bèle, 33 bé sí sìnbaara yérige dè wi kàliige mɛ́, síkaala bèle bé sí peli yérige wi kàmɛgɛ
         mɛ́.34 «Píra ŋáà nī wè bìli bīɛlɛ kàliige mɛ́ gè, dí Kùlofɔli wi sí peli yɛ: ‹Yeri báan,
         yeli bálì ye 'diba taa mi Tuu mɛ́ wè, ye pa Kùlofɔligɔ ki kɔrigɔ líɛ gè, gàa ki cé
         tíi nɛ̀ gbòbori nɛ̀ yaʔa yeli mɛ́ bèle duniya sélimɛ lɛ̀lɛ nī lè. 35 Nɛ̀ taʔa gíi nɛ̄, fungo cé mi taa a yeli 'mi kɛn mi 'lìi. A luʔɔwuʔɔ 'mi taa a yeli
         'mi kɛn luʔɔ ní a mi 'gbuɔ. Mi 'puu nabɔnwɔ, a yeli 'mi cò nabɔnrɔ nɛ̄, 36 mi 'puu bururo fùn a yeli 'yɛrɛ le mi nɛ̄. Mi 'puu yaawa a yeli sɛ́nì mi síɛri. Mi
         'puu kasuu nī a yeli sɛ́nì mi wéli.›37 «Kire lɛ̀lɛ nī lè siɛnsinminɛ pe bé jo: ‹Kàfɔli, gáa lɛ̀lɛ nī weli 'muɔ nyaa á fungo
         'muɔ taa, nɛ́ muɔ kɛn a muɔ 'lìi wè ? Nɛ̀ pínɛ lɛ̀lɛ níi nī weli 'muɔ nyaa á luʔɔwuʔɔ
         ní muɔ nɛ̄, nɛ́ muɔ kɛn luʔɔ ní a muɔ 'gbuɔ wè ? 38 Cígini lɛ̀lɛ níi nī weli 'muɔ nyaa muɔ ní nabɔnwɔ, nɛ́ muɔ tìrige nabɔnrɔ nɛ̄ dè ?
         á kire 'laa muɔ ní bururo fùn, nɛ́ yɛrɛ le muɔ nɛ̄ wè ? 39 Sé weli 'muɔ nyaa muɔ ní yaawa, á kire 'laa muɔ ní kasuu nī, nɛ́ sɛ́nì muɔ wéli wè ?›40 «Kùlofɔli wi bé siɛnnugoro kɛn dè pe mɛ́ bé jo: ‹M'bé ki juu yeli mɛ́ kányiʔɛ nɛ̄,
         dàa ti mìɛni mi 'tìɛ dàa dè, lɛ̀lɛ ó lɛ̀lɛ yeli 'ni làa fáala kpíʔile mi siinyɛninɛ
         pe wàa cíɛwɛ nɛ̄ wè, mi mɛ́ yeli 'ni kpíʔile.›41 «Píra ŋáà nī wè dí kùlofɔli wi sí kàmɛgɛ wuulo yɛ bèle: ‹Ye- sìʔɛrɛ mi táanni yeli
         bèle, yeli woli ni 'cúʔɔ wī, ye- sa jíin bànguɔ kàsun nī gè; gbòdolilo kàfɔli wire míʔɛ ní ki cé kpíʔile wire nɛ́ wi tundunminɔ ní bèle. 42 Nɛ̀ taʔa gíi nɛ̄, fungo 'mi taa yeli sì mi kɛn a mi lìiʔ. A luʔɔwuʔɔ 'mi taa, yeli
         sì luʔɔ kɛn mi mɛ́ʔ. 43 Mi 'puu yeli nabɔnwɔ, yeli sì mi cò nabɔnrɔ nɛ̄ʔ. A bururo 'mi laa, yeli sì yɛrɛ kɛn
         m'mɛ́ a mi leʔ. Mi 'puu yaawa nɛ ní kasuu nī, yeli sì sɛ́nì mi wéliʔ.›44 «A pe sí jo: ‹Kàfɔli, gáa lɛ̀lɛ nī weli 'muɔ nyaa a fungo 'muɔ taa, á kire 'laa luʔɔwuʔɔ
         'muɔ taa; muɔ ní nabɔnwɔ, á kire bɛ̀ʔ muɔ ní bururo fùn; muɔ ní yaawa, á kire bɛ̀ʔ
         muɔ ní kasuu nī, nɛ́ kò weli sì muɔ sáʔa wèʔ ?›45 «Kire lɛ̀lɛ nī lè, wi bé sí pe yɛ: ‹M'bé ki juu yeli mɛ́ kányiʔɛ nɛ̄, lɛ̀lɛ ó lɛ̀lɛ
         nī yeli sì kele gálì kpíʔile gèle yìrile bálì pe wàa mɛ́ wèʔ, mi nɛ̄ yeli 'cíi yeli
         sì ki kpíʔileʔ.›46 «Kire lɛ̀lɛ nī lè dí bàli pe sí kɛ́ bànguɔ wuʔɔgɔ tiʔɛ nī gè, dí siɛnsinminɛ bèle,
         peli sí kɛ́ bànguɔ sìi tiʔɛ nī gè.»

PE 'ZEZI KPUU WE A WI KOLI NƐ NYƐ NƐ YIRI(26.1–28.20)Pe 'nyuɔ le Zezi nɛ̄ wè bè wi kpúu(Mar 14.1-2; Luk 22.1-2; Zan 11.45-53)261 Bà Zezi kɛ́nì siɛnrɛ dáà ti mìɛni juu nɛ̀ kúɔ dè, a wi 'wi pìtɛnmɛnɛ yɛ bèle: 2 «Yeli 'ki cɛ́n ki 'kò cɛnyɛ siin dí Torimakiyaʔa Fundaanra cɛngɛ ki sí nɔ̀, Siɛn Pùɔ míɛni wè, pe bé wi cò bè wi kpúu tiiparigɛ nɛ̄ gè.»3 Kire lɛ̀lɛ nī lè, a kacuɔnrilɔ kàfɔlilɔ bèle, nɛ́ kùlo ni liɛlɛ ní bèle, a pe 'pìye pínɛ Kayifa nàkpanʔa mɛ́, kacuɔnrilɔ kàfɔli wè. 4 A pe sɛ́nì juu nɛ̀ bìɛ nigbe nɛ̄, gìi ki bé tí pe- Zezi cò wè sìnjiligele nɛ̄ bè wi
         kpúu wè. 5 Nɛ̀ kɛ́nì pìye kìɛ nɛ́ jo: «Kiì yɛli ki- puu fundaanra cɛnyɛ yire nīʔ, á kire 'laa
         kàgbaaligɛ bága yɛ̀ siɛnnɛ sunʔɔmɔ nī bè.»Cɛliwɛ wáà 'natukɔli wo Zezi nyùgo nɛ̄ gè(Mar 14.3-9; Zan 12.1-8)6 A ki 'nyaa Zezi wi cé kɛ́ Betanii vògo mɛ́, nɛ̀ sɛ́nì puu Siimɔ yaanyiɛmɛfɔli+ saʔa mɛ́. 7 A cɛliwɛ wáà pɛ́nì sìʔɛrɛ nɛ̀ kpɔni Zezi nɛ̄ wè, lagbɛnrɛ natukɔli cɛ̀njɛnwɛ kùngboli+ 'puu wi mɛ́; a wi pɛ́nì wi sùʔu nɛ̀ wo Zezi nɛ̄ wè nyùgo nī gè, pe ní nɛ líi bèle.8 Bà pìtɛnmɛnɛ pe 'kire nyaa gè, a ki 'pe biɛn a pe 'yɛ̀ nɛ nyu nɛ́ jo: «Gáa nɛ̄ wi 'lagbɛnrɛ natukɔli
         ŋáà cúʔɔ wè mmɛ gè ? 9 Je wi cî gbɛ̀ pári lagbɛnrɛ nɛ̄, bè wali kɛn wè fuunmɔfɔlilɔ mɛ́ !»10 A Zezi wi 'ti cɛ́n, a wi 'pe yɛ: «Gáa nɛ̄ yeli nɛ cɛliwɛ ŋáà cɔ̀rí wè ? Nɛ̀ sí ki
         yaʔa kacɛ̀ngɛ wi 'kpíʔile mi kɔli mɛ́ gè. 11 Fuunmɔfɔlilɔ piyē bile nɛ́ yeli ní súuri. Mi wè, mi sí wè bile nɛ́ yeli ní súuriʔ.
         12 Cɛliwɛ ŋáà wè, natukɔli ŋáà wi 'tíʔɛ nɛ̀ mi kurugo ŋàa wè, wi 'mi céri gbòbori dè
         nɛ̀ yaʔa wī, náʔanɛ ti- ga sa tɔ́n dè+. 13 M'bé ki juu yeli mɛ́ kányiʔɛ nɛ̄, a Kataanna Siɛnrɛ dáà ti sɛ́nì jáari tiʔɛ ó tiʔɛ nī duniya nī wè, cɛliwɛ ŋáà wi wori míɛni ti bé juu
         baa ki tiʔɛ nī gè, gàa wi 'kpíʔile gè; siɛnnɛ peri sɔ̀ngí de tari nɛ́ wi ní.»Zudasi wi 'Zezi pári wè Zuufulo mɛ́ bèle(Mar 14.10-11; Luk 22.3-6)14 Kire lɛ̀lɛ nī lè, pìtɛnmɛnɛ pe kiɛ nɛ́ siin nī bèle, ŋàa pe 'puu nɛ ye Zudasi Isikariyɔti wè, a wire 'fali nɛ̀
         kɛ́ kacuɔnrilɔ kàfɔlilɔ kúrugu bèle, 15 nɛ̀ sɛ́nì pe yɛ: «Gáa yeli bé kɛn mi mɛ́, dí mi sí Zezi le wè yeli kiyɛ nī yè ?» A
         pe 'fali nɛ̀ walifiiwe walikpegele togo nɛ́ kpɔrigɔ tɔ́ri nɛ̀ kɛn wi mɛ́. 16 Nɛ̀ láʔa kire lɛ̀lɛ nī lè, a Zudasi 'fali nɛ̀ kò nɛ lɛ̀jɛnnɛ caa bè Zezi le wè pe
         kiyɛ nī.Zezi wi 'jo Zudasi bé wire le wire leguulo kiyɛ nī(Mar 14.12-21; Luk 22.7-12,21-23; Zan 13.21-30)17 Sìnvarifun Búru Fundaanra cɛnbelige gè, a pìtɛnmɛnɛ pe sɛ́nì Zezi yúgo wè nɛ́ jo: «Sé muɔ nɛ caa we sa Torimakiyaʔa suro suʔɔ dè muɔ lìi wè ?»18 A wi 'jo: «Yeri waa baa kàʔa gáà mɛ́ gè ye sa ŋuɔ yɛ wè: ‹Tɛnmɛfɔli wi 'jo wire lɛ̀lɛ
         ni 'kò túɔn, dí wire je Torimakiyaʔa suro lìi dè muɔ tiʔɛ nī nɛ́ wire pìtɛnmɛnɛ ní
         bèle.› »19 A pìtɛnmɛnɛ pe 'kele kpíʔile gèle nɛ̀ yɛli bɛ̀ Zezi wi cé ki juu gè, nɛ̀ sí Torimakiyaʔa lìile gbòbori lè.20 Cɛnguʔɔ gè, a wi 'tɛ́ni nɛ líi nɛ́ pìtɛnmɛnɛ kiɛ nɛ́ siin ní bèle. 21 Bà pe líi bèle, a wi kɛ́nì pe yɛ: «M'bé ki juu yeli mɛ́ kányiʔɛ nɛ̄, wàa nigbe yē
         bile yeli nī, wi bága mi le leguulo pe kiyɛ nī yè.»22 A siɛnrɛ dáà ti 'laamɛ cúʔɔ pe nī kpuʔɔ, pe wi yúgo nigbe nigbe, nɛ́ jo: «Kàfɔli,
         mi wī lé ?»23 A wi sí siɛnnugoro kɛn dè pe mɛ́ nɛ́ jo: «Ŋàa wi 'pínɛ nɛ kɔli nii nɛ́ mi ní sipiɛnunɔ
         nī lè, wire wi bé mi le leguulo kiyɛ nī yè. 24 Siɛn Pùɔ wi bé kùu, nɛ̀ yɛli nɛ́ gìi Kulocɛliɛ siɛnsɛbɛrɛ ti 'juu wi wori nɛ̄ dè. Yawuʔɔ bé sí siɛn taa wè, ŋàa wi je Siɛn Pùɔ le wè wi leguulo
         kiyɛ nī yè ! Ki cî pɔ́ri siɛn mɛ́ wè pe fǎga cé cɛ wi siiʔ.»25 Zudasi wè wire ŋáà wi yé je wi le wi leguulo kiyɛ nī yè, a wire 'jo: «Mi wī lé, tɛnmɛfɔli ?»A Zezi wi 'wi yɛ: «Muɔ ma 'jo bɛ̀.»Zezi lìizɛnnɛ lè(Mar 14.22-26; Luk 22.15-20)26 Bà pe líi bèle, a Zezi wi 'búru líɛ wè, nɛ̀ barigɛ kɛn Kulocɛliɛ mɛ́, nɛ́ wi kúnminɔ
         nɛ̀ kɛn pìtɛnmɛnɛ mɛ́ bèle nɛ́ jo: «Ye- suɔ yeri káa, mi céri tire dī dàa dè.» 27 Nɛ́ kúɔ nɛ́ yagbuɔlɔ líɛ lè, nɛ̀ barigɛ kɛn Kulocɛliɛ mɛ́, nɛ́ ni kɛn pe mɛ́ nɛ́ jo:
         «Ye- gbuɔ ye tóri ye mìɛni bèle; 28 mi sìsiɛn kire gī, Kulocɛliɛ nyakungɛngɛ sìsiɛn gè, gàa ki 'wo siɛnniʔɛnɛ kɛnmɛ nɛ̄ bè, bè kapiʔile láʔa gèle. 29 M'bé ki juu yeli mɛ́, nɛ̀ láʔa píra ŋáà nī wè, miǐ ní ɛrɛzɛn yasɛnrɛ luʔɔ káà gbuɔʔ, fúɔ bè taa cɛngɛ gíì m'bé ní ga kàa gbuɔ nɛ́ yeli ní cígini
         mi Tuu wi Kùlofɔligɔ nī gè.» 30 A pe 'ŋúnuyɔ yáà ŋú+, nɛ́ yiri nɛ̀ kɛ́ Wolivi Tiire nyagurugo mɛ́ gè.Zezi wi 'ki juu nɛ̀ yaʔa dí Piɛri bága jo wiì wire cɛ́nʔ(Mar 14.27-31; Luk 22.31-34; Zan 13.36-38)31 A Zezi wi 'pe yɛ: «Pàngɛ pìlige nī gè, m'bága puu kúrugodiɛlɛ yeli ye mìɛni mɛ́ bèle,
         nɛ̀ taʔa gíi nɛ̄, Kulocɛliɛ siɛnsɛbɛrɛ ti 'jo:M'bága sìnbanaʔawa kpúɔn wè;sìnbatogo ki bé fɛ̀ bè cɛrigɛ+.32 «A mi sí kɛ́nì koli nɛ̀ nyɛ́ wè, m'bé kíni yeli yiʔɛ mɛ́ baa Galile kùlo mɛ́ lè.»33 A Piɛri sí siɛnrɛ líɛ dè, nɛ̀ jo: «A ki nɛ́ cɛ́nì nyaa pe mìɛni bága fɛ̀ bé muɔ wáa wè, mi
         wè, miǐ ga tíi fɛ̀ bé muɔ wáaʔ.»34 A Zezi wi 'wi yɛ: «M'bé ki juu muɔ mɛ́ kányiʔɛ nɛ̄, pìlige gáà nī gè, sɛ́ni nɛ́ gòpɔli
         wi- nyɛni wè, muɔ bé ti kìɛ bè taa tɔliyɔ taanri bé jo muɔ sì mi cɛ́nʔ.»35 A Piɛri wi 'wi yɛ: «A ki nɛ́ cɛ́nì nyaa mi 'yɛli bè kùu nɛ́ muɔ ní wè, miǐ ga tíi
         bé ti kìɛ bé jo mi sì muɔ cɛ́nʔ.»A pìtɛnmɛnɛ bílì pe mìɛni pe 'siɛnnuro juu dè.Zezi wi 'Kulocɛliɛ náari wè Zɛtisemani tiʔɛ nī gè(Mar 14.32-42; Luk 22.39-46)36 A Zezi wi 'pe kɔ́ri nɛ̀ kɛ́ tiʔɛ káà nī pe ki ye Zɛtisemani, nɛ̀ sɛ́nì pìtɛnmɛnɛ yɛ bèle: «Ye- tɛ́ni bile náʔa gè, dí mi kɛ́ baa mmɛ gè bè sa Kulocɛliɛ náari.»37 A wi 'Piɛri kɔ́ri, wire nɛ́ Zebede jaala siin ní bèle. A wi laamɛ pi 'séli nɛ pinʔɛ wi nī, a
         wi 'ki nyaa gbɛ̀ligɛ. 38 A wi sí pe yɛ: «Laamɛ pi 'piɛn mi nī fúɔ nɛ waa bè mi kpúu. Ye- kò bile nyɛminɛ nɛ́
         mi ní.»39 A wi 'fali nɛ̀ sìʔɛrɛ cɛ̀ri nɛ̀ sɛ́nì tuu nɛ̀ yiʔɛ kíri gè dàala nɛ̄ lè, nɛ náari
         nɛ́ jo: «Tuufɔli, a ki yē ki bé gbɛ̀ kpíʔile gè, -wuʔɔgɔ gáà líili gè mi nɛ̄. Mi sí
         wè ki mɛ́ gìi mi nɛ caa gèʔ, fúɔ macɛn gìi muɔ nɛ caa gè.»40 A wi 'koli nɛ̀ pɛn wi pìtɛnmɛnɛ kúrugu bèle, nɛ̀ pɛ́nì pe nyaa pe ŋɔ́ni. A wi 'Piɛri
         yɛ wè: «Bɛ̀ yeli yē lé, yeli sì gbɛ̀nɛ jáa nɛ̀ kò nyɛminɛ nɛ́ mi ní nɛ̀ lɛ̀lɛ cɛ̀ri
         kúɔ léʔ ? 41 Ye- kò nyɛminɛ yeri náari, gìi ki bé tí yeli fǎga tuu Setɛni puuwelige nī gèʔ. Siɛn
         pìle lire tɔ̀ni nɛ cɛ̀ngɛ sɔ̀ngí; céri fànʔa kire ki 'cɛ́ri.»42 A wi 'koli nɛ̀ láʔa nɛ̀ kɛ́ tɔliyɔ siinwuʔu nɛ̄ gè, nɛ̀ sɛ́ni náari, nɛ́ jo: «Tuufɔli,
         a ki yē yagbuʔɔ gáà kiǐ gbɛ̀ kɛ́ʔ bé mi yaʔa ga mi sì ki gbuɔ gèʔ, muɔ nyɛ́ni kaala
         ni- kpíʔile.»43 Bà wi ní nɛ̀ koli nɛ̀ pɛn wè, nɛ̀ pɛ́nì pe nyaa pe ŋɔ́ni; ki 'nyaa ŋɔ́nimɔ 'puu pe
         yiɛyɛ nī yè kpuʔɔ. 44 A wi 'pe yaʔa baa nɛ́ koli nɛ̀ kɛ́ nɛ̀ sɛ́nì náari tadaanriwuʔu nɛ̄ gè, nɛ̀ koli nɛ̀
         náarigɛ nugo kpíʔile gè. 45 Bà wi koli nɛ̀ pɛn pìtɛnmɛnɛ kúrugu bèle, a wi pɛ́nì pe yɛ: «Yeli nɛ ŋɔ́ni nɛ ŋɔ́gi
         nɛ taʔa wī lé ? Ki 'kúɔ nɛ̀ kúɔ, lɛ̀lɛ ni 'nɔ̀, Siɛn Pùɔ wiī còlewe kapiigbiʔilile kiyɛ nī yè. 46 Ye- yɛ̀ we- kɛ́, ŋàa wi je mi cò le mi leguulo kiyɛ nī yè n'ŋɛ, wi 'nɔ̀ nɛ̀ kúɔ we
         nɛ̄.»Pe 'Zezi cò wè(Mar 14.43-50; Luk 22.47-53; Zan 18.3-12)47 Bà Zezi nɛ tire nyu nɛ tíin wè, a Zudasi wi pɛ́nì yiri nɛ́ siɛnniʔɛmɛ ní, pìtɛnmɛnɛ kiɛ nɛ́ siin nī bèle wàa wi 'puu; bìli yē ŋɔsiile ní còbilo, kàgbelide yē bìli mɛ́.
         Kacuɔnrilɔ kàfɔlilɔ nɛ́ kùlo ni liɛlɛ peli pe cé pe tun.48 Zudasi wè, wire ŋáà wi yé je Zezi le wè pe kiyɛ nī yè, wi yé kɛnmɛ páà tìɛ pe nɛ̄,
         nɛ́ jo: «A yeli kâ sɛ́nì mi nyaa a mi siɛn ŋíì síɛri nɛ́ wi suɔn gàangbuʔulo nɛ̄ gèle,
         wire wī, ye- wi cò.» 49 A wi sí 'fali nɛ̀ pɛ́nì kpɔni Zezi nɛ̄ wè nɛ́ jo: «Tɛnmɛfɔli, cɛnguʔɔ nɛ̄ !» Nɛ́ fali
         nɛ̀ wi síɛri nɛ́ wi suɔn gàangbuʔulo nɛ̄ gèle.50 A Zezi wi sí wi yɛ: «Nàgori, gàa kúrugu ma 'pɛn gè, te ki kpínʔini !»A siɛnnɛ pe 'fali nɛ̀ sɛ́nì tɔ́n wi nɛ̄, nɛ̀ wi cò sɛni.51 Bìli pe 'puu baa nɛ́ Zezi ní wè, a pe wàa nigbe 'fali nɛ̀ kɔli sáʔa gè nɛ̀ ŋɔsii píle
         nɛ̀ yige, nɛ̀ fali nɛ̀ kacuɔnrilɔ kàfɔli baakuɔwɔ ngbóli láà kpúɔn nɛ̀ láʔa sɛni.52 A Zezi wi 'wi yɛ: «Koli ma muɔ ŋɔsii le wè baa wi tiʔɛ nī gè; nɛ̀ taʔa gíi nɛ̄, bìli
         mìɛni pe 'ŋɔsiile líɛ bèle, ŋɔsii wi bága pe cúʔɔ. 53 Muɔ nɛ sɔ̀ngí miǐ gbɛ̀ ki náari mi Tuu mɛ́ wè léʔ, wi- nyìʔɛnɛ tundunminɔ kapiɛngbuɔn tòyo kiɛ nɛ́ siin tórigo píra píra ŋáà nī wè pe- pa yéri bè mi sùʔɔlɔ
         lé ? Ki bé cɛ tóri kire nɛ̄. 54 A kire sí kpíʔile gè, mɛni Kulocɛliɛ siɛnsɛbɛrɛ ti bé fori bè síɛ, dàa ti 'ki juu nɛ́ jo dí bɛ̀ kele ke 'yɛli bè tóri tórigɛnmɛ báà
         nɛ̄ bè ?»55 Kire lɛ̀lɛ náà nī lè a Zezi wi 'ki juu wi còvɔlilɔ mɛ́ bèle nɛ́ pe yɛ: «Mi kúrugu
         lé ye 'yiri mmɛ gè nɛ́ kàgbelide ní, nɛ́ ŋɔsiile ní, ma cɛ jo dùʔɔ kàyuuwo còdiʔɛ
         nī ye 'pɛn ? Mi 'puu nɛ tɛ̀ní nɛ́ yeli ní cɛngɛ ó cɛngɛ baa Kulocɛliɛ Gbùʔɔrɔsaʔa nī gè nɛ siɛnnɛ tɛnmɛ bèle, yeli sì mi còʔ. 56 Kire gáà ki mìɛni sí nyɛ́nì kpíʔile, gìi ki bé tí siɛnrɛ dáà Kulocɛliɛ siɛnjuuliɛlɛ pe 'juu baa Kulocɛliɛ siɛnsɛbɛrɛ nī dè+, ti fori ti nyɔgɔlɔ nī gèle.»Kire lɛ̀lɛ nī lè, a pìtɛnmɛnɛ pe mìɛni fɛ̀ nɛ́ wi wáa.Pe 'kɛ́ nɛ́ Zezi ní wè Zuufulo pe kàyuʔujuu tiɛkpuʔɔ mɛ́ gè(Mar 14.53-65; Luk 22.54-55,63-71; Zan 18.13-14,19-24)57 Bìli pe cé wi cò bèle, a pe 'Zezi kɔ́ri wè nɛ̀ kɛ́ Kayifa kpáa mɛ́, kacuɔnrilɔ kàfɔli kpuɔwɔ wè. Kire tiʔɛ nī Fànʔa Siɛnrɛ sɛbɛcɛ́nminɛ nɛ́ liɛlɛ pe cé sɛ́nì pìye pínɛ. 58 Piɛri wi cé taʔa wi kúrugu nɛ́ kò liʔi, fúɔ nɛ̀ sɛ́nì nɔ̀ kacuɔnrilɔ kàfɔli kpuɔwɔ wi kpáa
         nɛ̄ gè. Bà wi 'jíin wè, nɛ̀ tɛ́ni baakuɔlɔ táanni bèle, bè ki wéli gìi ki bága pa
         yiri baa gè.59 Kire lɛ̀lɛ nī lè, kacuɔnrilɔ kàfɔlilɔ bèle nɛ́ Zuufulo kàyuʔujuulo gboli+ wuulo pe mìɛni ní bèle a pe 'yɛ̀ nɛ káfinɛrɛ siɛnrɛ táà caa bè lúʔu wàa nyuɔ nɛ̄
         Zezi wori nɛ̄ dè, bé sí taa bè wi kpúu.60 Siɛnnɛ sáa yé finɛ nɛ̀ taʔa wi nɛ̄. Kire gáà nɛ̄ gè, a siɛnnɛ siin kɛ́nì pɛn nɛ̀ pɛ́nì
         jo: 61 «Nàguɔ ŋáà wi 'ki juu nɛ́ jo wire fànʔa yē bè gbɛ̀ jáa bè Kulocɛliɛ Gbùʔɔrɔsaʔa cáan gè, bé koli bè ki faan cɛnyɛ taanri larigɛ nī !»62 A kacuɔnrilɔ kàfɔli kpuɔwɔ wi sí yɛ̀ nɛ̀ yéri nɛ́ Zezi yɛ wè: «Siɛnrɛ wè baa muɔ mɛ́
         léʔ, dàa pe nyu nɛ tari muɔ nɛ̄ dàa dè ?»63 A Zezi wi 'pìiri. A kacuɔnrilɔ kàfɔli kpuɔwɔ wi 'wi yɛ: «Kàli Kulocɛliɛ wewiiwe nɛ̄
         wè, ma ki juu we mɛ́ a ki yē muɔ wī Kulocɛliɛ Siɛnnyiɛnɛgɔnwɔ wè, Kulocɛliɛ Jaa wè !»64 A Zezi wi 'wi yɛ: «Tire muɔ 'juu nɛ̀ kúɔ dè; m'bé sí ní ki juu yeli mɛ́, nɛ̀ láʔa
         ŋɔ̀ wè yeli bága Siɛn Pùɔ nyaa wè tɛ́niwɛ Fànʔa Kàfɔli Kulocɛliɛ kàliige mɛ́ gè, dí wi sí de báan kàsadibarɛ
         nī dè nyìʔɛnɛ nī lè.»65 A kacuɔnrilɔ kàfɔli kpuɔwɔ wi 'fali nɛ̀ wi bururo píle dè nɛ̀ cɛnminɛ wìi nɛ̄ sɛni,
         nɛ́ jo: «Wi 'Kulocɛliɛ tiʔɛlɛ wè wī, we màakuu ní wè ki nɛ̄ʔ bè siɛnrɛ táà lúʔu wàa
         nyuɔ nɛ̄ cíginiʔ. Ti n'dɛ, dàa wi 'cúʔɔ nɛ̀ juu dè, ye mìɛni nyɛ́nì ti lúʔu. 66 Ye 'jo mɛni ?»A pe 'jo: «Wi 'yɛli nɛ́ kpúumɔ ní wī !»67 Kire tiʔɛ nī gè, a pe 'fali nɛ sùlugú nɛ wáari wi nɛ̄ yiʔɛ nī gè, a bìli 'wi kpúɔn
         kaguruyo ní, a pàli wi kpúɔn gbandeliye nɛ̄ yè, 68 nɛ́ jo: «-Ki wéli ma ki juu we mɛ́ wêli, muɔ ŋáà wī Kulocɛliɛ Siɛnnyiɛnɛgɔnwɔ wè,
         ŋáa wi 'muɔ kpúɔn wè ?»Piɛri 'ki juu nɛ́ jo wire sì Zezi cɛ́n wèʔ(Mar 14.66-72; Luk 22.56-62; Zan 18.15-18,25-27)69 Piɛri wire cé sí puu baa tɛ́niwɛ kpànʔanɛ kpáa dàligɛ nī gè; a cɛliwɛ wáà kɛ́ni tòrí, baakuɔwɔ
         wáà wi puu, a wire 'jo: «Muɔ míɛni 'puu baa nɛ́ Zezi ní wè Galile wuu wè.»70 A Piɛri wi 'ti tíɛnɛ pe mìɛni yiʔɛ mɛ́ gè nɛ́ jo: «Miì cɛ́nì ti cɛ́nʔ, dàa muɔ nɛ
         nyu dèʔ.»71 Bà wi 'yiri nɛ̀ kɛ́ baa wìile kɔli mɛ́ gè, a baakuɔcuɔ wáà ní nɛ̀ sɛ́nì wi nyaa, a
         wi 'bìli yɛ bèle bàli pe 'puu baa bèle: «Ŋàa wi 'puu baa nɛ́ Zezi ní wè, Nazarɛtiyé wuu wè.»72 A Piɛri wi ní nɛ̀ ti kìɛ, nɛ̀ cɛ́nì kàli nɛ̀ taʔa baa nɛ́ jo: «Mi sì nàguɔ ŋáà cɛ́n wèʔ !»73 Cɛ̀ri sìʔɛrɛ, bìli pe 'puu baa bèle, a pe 'sìʔɛrɛ nɛ̀ kpɔni Piɛri nɛ̄ wè nɛ́ wi yɛ:
         «Káaliyɛ wè ti nīʔ, pe tògo wuu wáà wī muɔ wè, muɔ juugɛnmɛ tíimɛ piī nɛ ki tìí.»74 A wi 'yɛ̀ nɛ nyu nɛ kàlí nɛ tari wìi nɛ̄, nɛ́ jo: «Mi sì nàguɔ ŋáà cɛ́n wèʔ !»Kire lɛ̀lɛ nī lè a gòpɔli wi 'nyɛni.75 A Piɛri wi 'sɔ̀ngi nɛ̀ taa nɛ́ Zezi siɛnrɛ ní dè, dàa wi cé juu wi mɛ́ dè, nɛ́ jo:
         «Sɛ́ni nɛ́ gòpɔli wi nyɛni wè, muɔ bé ti kìɛ bè taa tɔliyɔ taanri bé jo muɔ sì mi
         cɛ́nʔ.»A wi sí yiri kpànʔanɛ nɛ̀ sɛ́nì nyɛni funbiɛnrɛ nɛ̄ kpuʔɔ.
         
            
               	Ki 'nyaa yaanyiɛmɛ piǐ sî puu de tíin Siimɔ nɛ̄ wèʔ, nɛ̀ taʔa gíi nɛ̄, a yaanyiɛmɛ
                     yē siɛn nɛ̄ wi nɛ̌ de nyaʔami siɛnnɛ nīʔ.

               	Girɛki siɛnrɛ nī dè ki 'jo: «alibatiri» kùngboli. Ki 'nyaa lagbɛnrɛ natukɔli wáà wi
                     'puu, pe nɛ̂ wi le kùngbuʔulo kálì nī, sìndɛnigɛ kùngbuʔulo. Sìndɛniviiye yáà yi 'puu,
                     pe yi ye «alibatiri» sìndɛnigɛ.

               	Pe 'puu nɛ natukɔli ŋáà tíʔi wè nɛ kúbilo kurugi nɛ pínɛ níɛ pe tɔ́ngi.

               	Torimakiyaʔa lìile lɛ̀lɛ nī lè, pe nɛ̂ cé Ŋúnuyɔ 113-118 ŋúnudo ŋú dè.

               	Wéli baa Zaka 13.7.

               	Wéli baa Zaka 13.7; Mat 26.31; Zan 16.32.

               	Zuufulo pe kàyuʔujuulo gboli lire ni 'puu. Nàguɔlɔ togo nɛ́ kpɔrigɔ pe 'puu baa gboli
                     náà nī lè. Kacuɔnrilɔ kàfɔli kpuɔwɔ wire wi 'puu ki gboli ni yiɛginiwɛ wè.

Pe 'kɛ́ nɛ́ Zezi ní wè Pilati tiʔɛ nī(Mar 15.1; Luk 23.1-2; Zan 18.28-32)271 Sínbiniwuuro nī dè, a kacuɔnrilɔ kàfɔlilɔ pe mìɛni bèle, nɛ́ kùlo ni liɛlɛ ní bèle, a pe sɛ́nì pìye nyaa pe mìɛni bèle Zezi wori nɛ̄ dè, bè wi kpúu wè. 2 A pe 'wi puɔ nɛ́ wi kɔ́ri nɛ̀ sɛ́nì kɛn Pilati mɛ́, ki tiʔɛ tɛ́nimɛ fànʔafɔli wè.Zudasi wi sɛ́nì wìi kpúu(Kakpi 1.18-19)3 Zudasi wè, bà wire kɛ́nì ki 'nyaa a pe 'Zezi kpúu wori juu dè nɛ̀ cáan nigbe nɛ̄ wè,
         a ki 'wi biɛn. A wi sɛ́nì walifiiwe togo nɛ́ kpɔrigɔ líɛ wè nɛ̀ koli nɛ̀ kɛ́ kacuɔnrilɔ kàfɔlilɔ kúrugu bèle peli nɛ́ liɛlɛ ní bèle, 4 nɛ̀ sɛ́nì jo: «Mi nyɛ́nì kapiile kpíʔile, nɛ́ pɛ́nì siɛnpowo kɛn wè, ŋàa wiì kaala
         kpíʔile lèʔ.»A pe sí wi yɛ: «Kire 'weli líɛ gáa mɛ́ ? Muɔ wori dī tire dè.»5 A wi 'fali nɛ̀ wali wáa wè baa Kulocɛliɛ Gbùʔɔrɔsaʔa nī gè nɛ́ yiri, nɛ̀ kɛ́ nɛ̀ sɛ́nì wìi puɔ nɛ̀ kpúu. 6 A kacuɔnrilɔ kàfɔlilɔ pe 'wali jó wè nɛ́ jo: «Wali ŋáà felige wiì yɛli bè le baa Kulocɛliɛ
         Gbùʔɔrɔsaʔa wali yalege nī gèʔ, bɛ̀ ki 'nyaa sìsiɛn wali+ wī wè.»7 A pe sɛ́nì pìye nyaa nɛ̀ juu, nɛ́ wali ŋáà líɛ wè nɛ̀ sɛ́nì cuufaanwa siʔi suɔ gè,
         nɛ̀ kire kpíʔile nabɔnminɔ kúutɔnmɔ. 8 Kire nɛ̄ pe 'siʔi gáà ki míʔɛ le gè nɛ̀ jo «sìsiɛn siʔi+», kire míʔɛ kire ki tíin baa pàngɛ gè.9 A kire kpíʔile, a Kulocɛliɛ siɛnjuuwo wi siɛnrɛ ti 'fori, Zeremii siɛnrɛ dè; wi 'jo:A pe 'walifiiwe togo nɛ́ kpɔrigɔsuɔ wè,siɛn ŋáà lɔri Isirayɛli pìilepe cé juu nɛ̀ bìɛ ti nɛ̄ dè;10 nɛ́ sí ti líɛ nɛ̀ le cuufaanwasiʔi nī gè,majo mɛni Kàfɔli wi cé ti juunɛ̀ gbɛ̀ngɛ mi mɛ́ wè+.Pilati wi 'Zezi yúgo wè(Mar 15.2-5; Luk 23.3-5; Zan 18.33-38)11 A pe sɛ́nì Zezi yérige wè Pilati yiʔɛ mɛ́ gè fànʔafɔli wè.A wi 'wi yúgo nɛ́ jo: «Muɔ wī lé Zuufulo kùlofɔli wè ?»A Zezi wi sí wi yɛ: «Tire muɔ 'juu nɛ̀ kúɔ dè.»12 Dìi sí kacuɔnrilɔ kàfɔlilɔ nɛ́ liɛlɛ pe 'puu nɛ nyu nɛ tari wi nɛ̄ wè, wiì yafiɛn juuʔ.13 A Pilati kɛ́nì wi yɛ: «Muɔ wè ti lúru léʔ, dàa pe nyu nɛ tari muɔ nɛ̄ dè ?»14 A wi 'píɛ wi nɛ̄, wiì kɛ́nì nyuɔ kɔ̀n nɛ̀ suʔu wi nɛ̄ʔ, a ki 'tɔ̀ni nɛ̀ fànʔafɔli
         wi fungo wúɔ kpuʔɔ.Pe 'Zezi kpúu wori juu dè nɛ̀ ceri(Mar 15.6-15; Luk 23.13-25; Zan 18.39–19.16)15 A Torimakiyaʔa cɛngɛ ki cé gbɛ́nɛ̀ nɔ̀ gè, fànʔafɔli wi nɛ̂ cé kasuulewe wáà nigbe múgu nɛ̀ wáa,
         ŋìi siɛnnɛ pe caa wè. 16 Kasuulewe wáà cé sí puu baa siɛnnɛ pe mìɛni cé wire cɛ́n, pe 'puu nɛ wi ye Barabasi+.17 Bà sí siɛnnɛ pe cé sɛ́nì gbuʔulo bèle, a Pilati wi 'pe yúgo: «Ŋíi yeli nɛ caa mi yige kasuu nī wè, Barabasi lé, dí Zezi wè ŋàa pe
         ye Kirisi wè ?»18 Ki 'nyaa wi cé ki cɛ́n yejaʔa nɛ̄ pe cé Zezi cò wè nɛ̀ kɛ́ wire tiʔɛ nī gè.19 Bà sí wi 'puu tɛ́niwɛ wi kàyuʔujuulo kácunʔɔ nī gè, a wi cuɔ wi 'tunduro tórigo wi
         mɛ́ nɛ́ wi yɛ: «Fǎga tí bé mìɛ le siɛnsinwɛ ŋáà wi wori nī dèʔ ! Ŋɔ́nigɔ káà 'mi fùrɔ
         nɛ̀ tóri pìlige gáà ki 'kúɔ gè wi koligo nī gè.»20 Ki sí nyaa kacuɔnrilɔ kàfɔlilɔ bèle nɛ́ kùlo ni liɛlɛ ní bèle, a pe 'siɛnnɛ súguru bèle pe- Pilati yɛ wè wi- Barabasi yaʔa wè, wí sí Zezi
         wire kpúu. 21 A Pilati wi sí pe yúgo: «Siɛnnɛ bálì pe siin nī bèle, ŋíi yeli nɛ caa mi múgu wáa
         yeli mɛ́ ?»A pe 'wi yɛ: «Barabasi !»22 A Pilati wi sí pe yɛ: «Mi sí gáa kpíʔile nɛ́ Zezi ní wè, ŋàa pe ye Kirisi wè ?»A pe mìɛni 'jo: «-Wi kóri tiiparigɛ nɛ̄ !»23 A wi sí pe yɛ: «Gáa sí wi 'kpíʔile sìpiʔi gè ?»A pe ní nɛ̀ kàa taʔa pe yékpuʔulo nɛ̄ gèle, nɛ́ jo: «-Wi kóri tiiparigɛ nɛ̄ !»24 Bà Pilati 'ki nyaa wire yirimɛ wè baa wèʔ, nɛ̀ yiri kàgbaaligɛ ki cî ga yɛ̀ gè, a
         wi 'luʔɔ líɛ nɛ̀ kiyɛ jíge yè siɛnnɛ pe yiʔɛ mɛ́ gè+, nɛ́ jo: «Mi liɛlɛ wè baa nàguɔ ŋáà wi kpúu wori nī dèʔ, yeli nyùgo wori dī.»25 A siɛnnɛ pe mìɛni 'fali nɛ̀ jo: «ʔaan, wi kùu leguʔu ki- tuu weli nɛ̄, nɛ́ weli pìile
         ní bèle !»26 Kire tiʔɛ nī gè, a wi 'Barabasi múgu wè nɛ̀ wáa nɛ̀ pe kɛn, nɛ́ sí tí a pe 'Zezi wire
         kpúɔn sápiige nɛ̄, nɛ́ wi kɛn pe- sa wi kóri tiiparigɛ nɛ̄ gè.Kapiɛngbuɔnnɔ pe 'pìye nyíɛnɛ Zezi nɛ̄ wè(Mar 15.16-20; Zan 19.2-3)27 A fànʔafɔli wi kapiɛngbuɔnnɔ pe 'Zezi kɔ́ri wè nɛ̀ jíin kàyuʔujuudiʔɛ saʔa nī gè.
         A kapiɛngbuɔn tògo ki mìɛni sɛ́nì kìi pínɛ baa wi táanni. 28 A pe 'wi bururo fòlilo dè wi nɛ̄, nɛ́ burugbuʔɔ nyìʔɛ le wi nɛ̄, 29 nɛ́ sí kùlofɔli ndɔ̀ngɔ tìin wíire wuʔu, nɛ̀ tɔ́n wi nɛ̄ nyùgo nɛ̄ gè, nɛ́ kàgbiile
         le wi mɛ́ kàliige kɔli nī gè, nɛ́ tìgi nɛ̀ káguro wáa wi yiʔɛ mɛ́ gè, nɛ̀ wi kùʔɔ
         nɛ̀ pìye nyíɛnɛ wi nɛ̄, níɛ̀ jo: «We ma síɛri, Zuufulo kùlofɔli !» 30 Níɛ̀ sùlugu nɛ̀ wáa wi nɛ̄, níɛ̀ kàgbiile suɔ lè wi mɛ́ nɛ̀ wi kpúɔn nyùgo nī gè.
         31 Bà pe kɛ́nì pìye nyíɛnɛ wi nɛ̄ nɛ̀ kúɔ wè, a pe 'burugbuʔɔ fòri gè wi nɛ̄, nɛ́ koli
         nɛ̀ wi bururo le dè wi nɛ̄, nɛ́ wi kɔ́ri nɛ̀ kɛ́ bàa wi kóri tiiparigɛ nɛ̄ gè.Pe 'Zezi kóri wè tiiparigɛ nɛ̄ gè(Mar 15.21-32; Luk 23.26-43; Zan 19.17-27)32 Bà pe yigi bèle, nɛ̀ kpàli nɛ́ Siirɛni kàʔa nàguɔ wáà ní, pe 'puu nɛ wi ye Siimɔ;
         a pe 'wi cò fànʔa wi- Zezi tiiparigɛ tugo gè.33 A pe sɛ́nì nɔ̀ tiʔɛ nɛ̄ gè, gàa pe ye Gɔligota wè, ki kɔri wi 'jo: «Ngorilo tiʔɛ».
         34 A pe 'tiibe sìsoribo páà felibe nyaʔami diviɛn nī+, nɛ̀ kɛn wi mɛ́ nɛ́ jo wi- ki gbuɔ. Bɛ̀ ki 'tári wi mɛ́ nyinɛ nɛ̄ lè, wiì fɔ̀li nɛ̀
         ki gbuɔʔ. 35 Bà pe kɛ́nì wi kóri nɛ̀ kúɔ tiiparigɛ nɛ̄ gè, a pe 'bìgele wáa nɛ̀ wi bururo liɛlɛ
         dè pìye nɛ̄+. 36 Nɛ́ tɛ́ni baa nɛ wi wéli. 37 Kɔri ŋíì nɛ̄ pe yé wi kóri wè, a pe 'ki siɛnrɛ sɛbɛ dè nɛ̀ tárigɛ baa, nɛ́ jo: «Ŋàa
         wire wī Zezi wè, Zuufulo kùlofɔli wè.» 38 Pe cé kàyuulo siin kóri nɛ̀ fàri wi nɛ̄; wàa nigbe 'puu wi kàliige mɛ́, ŋìi ní wè
         wi kàmɛgɛ mɛ́+. 39 Kodorilo pe 'puu nɛ wi sɔ́ninɔ níɛ tòrí, náà nyùgo fíige gè+, 40 níɛ̀ jo: «Muɔ ŋáà ma jo muɔ bé gbɛ̀ Kulocɛliɛ Gbùʔɔrɔsaʔa cáan gè, bé koli ki faan cɛnyɛ taanri larigɛ nī gè, ma sí mìɛ suɔ kìɛ ! A ki yē muɔ
         yē Kulocɛliɛ Jaa wè, ma tìgi tiiparigɛ nɛ̄ gè !»41 A kacuɔnrilɔ kàfɔlilɔ nɛ́ Fànʔa Siɛnrɛ sɛbɛcɛ́nminɛ míɛni ní bèle, nɛ́ liɛlɛ ní bèle, a pe 'yɛ̀ nɛ pìye nyíɛnɛ wi nɛ̄, níɛ wáa: 42 «Wi 'pàli suɔ; wire wè, wiǐ sí gbɛ̀ jáa bè wìi suɔʔ. Isirayɛli kùlofɔli wire wī, wi- sí tìgi tiiparigɛ nɛ̄ gè píra ŋáà nī wè, bà we bé tɛ́ngɛ wi
         nɛ̄. 43 Wi 'wi sɔ̀ngirɔ taʔa dè Kulocɛliɛ nɛ̄. Kulocɛliɛ wi- sí wi suɔ píra ŋáà nī wè kìɛ, a ki yē Kulocɛliɛ wiī wi mɛ́ wè+ ! Wiì cé jo lé wire yē Kulocɛliɛ Jaa ?»44 Kàyuulo bílì pe cé pínɛ nɛ̀ kóri nɛ́ wi ní bèle, a peli míɛni 'yɛ̀ nɛ wi teri ki kanumɔ
         nɛ̄ bè.Zezi wi 'kùu(Mar 15.33-41; Luk 23.44-49; Zan 19.28-30)45 Bà cɛngɛ ki pɛ́nì yéri nyùgo nī lɛ̀lɛ níì nī lè, a yebilige 'jíin dàala nī lè tiɛrɛ
         ti mìɛni nī, fúɔ nɛ̀ pɛ́nì taa a cɛngɛ ki 'cɛ̀li.46 Bà cɛngɛ ki pɛ́nì cɛ̀li lɛ̀lɛ níì nī lè, a Zezi wi 'kòkuulo wáa kpuʔɔ, nɛ́ jo: «Elii !
         Elii ! Lema sabakitani ?» Ki kɔri wi 'jo: «Mi Kulocɛliɛ, mi Kulocɛliɛ, gáa nɛ̄ muɔ
         'mi wáa ?»47 Siɛnnɛ bílì pe 'puu baa nɛ̀ ki siɛnrɛ lúʔu dè, a peli 'jo: «Ye- nyaa, wiī nɛ Kulocɛliɛ
         siɛnjuuliɛwɛ Elii yeri.»48 A wàa 'fali nɛ̀ fɛ̀ nɛ̀ sɛ́nì cècuʔu líɛ nɛ̀ ki mígele kàgbiile nɛ̄, nɛ́ ki nígi diviɛn
         tanʔaniwɛ nī, nɛ̀ kɛn wi mɛ́, nɛ́ jo wi- ki suɔn. 49 A bìli pe 'jo: «Yéri wêli, wéri ki wéli, a ki yē Elii wi bága pa wi suɔ !»50 A Zezi wi ní nɛ̀ kòkuugbuɔlɔ wáa, nɛ́ kùu. 51 Kire lɛ̀lɛ nī lè, a Kulocɛliɛ Gbùʔɔrɔsaʔa gunbɔli fɛ̀ni+ wi 'ciɛn nɛ̀ ki líɛ naamɛ gè nɛ̀ pɛ́nì tìgi táanmɛ gè; a dàala ni 'cúungo cúungo,
         a sìndɛnigbaʔala ke 'folilo nɛ̀ jabari. 52 A kpɔ̀ngɔlɔ ke 'folilo nɛ̀ múgolo, a Kulocɛliɛ wuulo nìʔɛnɛ 'nyɛ́ nɛ̀ yiri pe nyɛyɛ
         nī yè.53 Bà Zezi wi 'nyɛ́ nɛ̀ yiri, á pe 'nyɛ́ nɛ̀ yiri pe nyɛyɛ nī yè, a pe sɛ́nì jíin Zerizalɛmi kàʔa nī gè, Kulocɛliɛ kàʔa wàlidɛngɛgɛ gè a siɛnniʔɛnɛ 'pe nyaa.54 Kapiɛngbuɔnnɔ dabataan kàfɔli ŋíì wi 'puu baa nɛ̀ Zezi wéli wè, wire nɛ́ wi kapiɛngbuɔnnyɛninɛ
         ní bèle, bà wire dàala nyaa lè á ni 'cúungo mmɛ gè, nɛ́ gàa ki mìɛni nyaa gè, a fíɛrɛ
         'wi cò kpuʔɔ, a wi 'jo: «Kányiʔɛ tɔ̀ni gī, Kulocɛliɛ Jaa wi 'puu ŋàa wè !»55 Cɛlilɛ 'puu baa nìʔɛnɛ yérile liʔi nɛ wéli. Peli cé taʔa Zezi kúrugu wè nɛ kele kúu
         wi mɛ́, nɛ̀ ki líɛ baa Galile kùlo mɛ́ lè. 56 Maari 'puu baa, Magidala kàʔa wuu wè, nɛ̀ fàri Zaki nɛ́ Yusufu yàa nɛ̄ wè Maari wè,
         nɛ́ Zebede pìile yàa ní wè nɛ̀ pínɛ.Pe sɛ́nì Zezi tɔ́n wè(Mar 15.42-47; Luk 23.50-56; Zan 19.38-42)57 Cɛnguʔɔ gè, a nàguɔ wáà 'kɔ́n Arimate kàʔa mɛ́ nɛ̀ pɛ́nì yiri, lɔrifɔli wi 'puu, pe
         'puu nɛ wi ye Yusufu. Wire míɛni 'puu Zezi pìtɛnmɛwɛ wáà nɛ̀ pínɛ. 58 A wire 'kɛ́ Pilati kúrugu wè nɛ̀ sɛ́nì wi náari wi- kpúu kɛn wè wire mɛ́, Zezi wè. A Pilati wi 'tunduro
         tórigo pe- kpúu kɛn wè. 59 A Yusufu wi sɛ́nì wi mígele fɛ̀ni cìiliwe wáà nī, 60 nɛ́ kɛ́ nɛ̀ sɛ́nì wi le wire tíimɛ nyɛgɛ nī gè ki ní nɛ tíin fɔngɔ. Wi cé ki gbógo
         nɛ̀ kɔ̀n nyagurugo nɛ̄. Nɛ́ kàdɛnigbuʔɔ kòligo nɛ̀ tɔ́n nyɛgɛ ki nyuɔ nɛ̄ gè, nɛ́
         láʔa nɛ̀ kɛ́. 61 Maari wè, Magidala kàʔa wuu wè, nɛ́ Maari ŋíì ní wè, peli 'puu baa tɛ́ninɛ nɛ̀ yiʔɛ
         wáa nyɛgɛ mɛ́ gè.Pe 'kapiɛngbuɔnnɔ tɛ́ngɛ nyɛgɛ táanni gè62 Ki kpìɛnduu gè, cɛndɛnigɛ cɛngɛ+ gè, a kacuɔnrilɔ kàfɔlilɔ bèle nɛ́ Fariziɛnnɛ ní bèle, a pe 'pìye pínɛ Pilati tiʔɛ nī, 63 nɛ́ jo: «Kàfɔli, weli 'sɔ̀ngi nɛ̀ taa, káfinɛgɛfɔli ŋáà+ wè, bà wi 'puu nɛ tíin sìi nɛ̄ wè, wi cé jo: ‹Cɛndaanriwuʔu nɛ̄ gè, m'bé koli bè
         nyɛ́.› 64 Kire nɛ̄ ma tí siɛnnɛ sari nyɛgɛ wéli gè, bè pa taa cɛnyɛ taanriwuʔu nɛ̄ gè. Wi pìtɛnmɛnɛ pe fǎa ga sa wi yùu bè yigeʔ, bé siɛnnɛ yɛ bèle dí wi 'koli nɛ̀ nyɛ́ nɛ̀ yiri kúbilo
         nī bèleʔ. Kire káfinɛgɛ ki bé nɛ́ tóri pélige nɛ̄ gè.»65 A Pilati wi 'pe yɛ: «Kapiɛngbuɔn tògo káà yē bile, yeri waa ye sa pe tɛ́ngɛ peri ki
         sɔ́migi de wéli, mɛni yeli 'ki nyaa ki bé yɛli gè.»66 A pe 'láʔa nɛ̀ kɛ́, nɛ̀ sɛ́nì tí a kapiɛngbuɔnnɔ pe 'yéri nyɛgɛ táanni gè, nɛ́ fìɛ
         tɛ́ngɛ sìndɛnigɛ nɛ̄ gè.
         
            
               	Senari wali wī. Kire 'jo siɛn pe 'kpúu nɛ́ kire wali taa wè. 

               	sìsiɛn siʔi: Kire wi 'jo senari siʔi gī. 

               	Zaka 11.12-13 tire ti 'juu náʔa gè. Wéli baa Zer 18.2-3; 19.1-2; 32.6-15.

               	Barabasi ŋáà wè, girɛki sɛbɛlɛ pálì nyɛ́nì míʔɛ káà taʔa ki nɛ̄, nɛ̀ jo Zezi Barabasi.

               	Wéli baa Fàn 21.6nɛ́ Fàn 21.6kaliwɛgɛ ki táanmɛ gè.

               	Dùʔɔ pe cé kire kpíʔile bè kórilo ni yáʔa nyígi gè wī. Zezi wiì cé sí puu nɛ caa yakaa
                     wire nyaʔamiʔ. Wi 'puu nɛ ki caa bè puu cìiliwe bè sa paʔa.

               	Wéli baa Ŋún 22.18.

               	Wéli baa Eza 53.12.

               	Wéli baa Ŋún 22.7; 109.25,Kaya 2.15.

               	Ŋún 22.9. tire ti 'juu náʔa gè.

               	Ki gunbɔli fɛ̀ni ŋáà wire wi cé tiɛcɛ̀njɛngɛ wàlidɛngɛgɛ wàli gè nɛ̀ láʔa Gbùʔɔrɔsaʔa
                     tiɛsɛnyɛ nɛ̄ yè. Wéli baa Yir 40.3; 26.31-35; Eb 10.20.

               	Girɛki sɛbɛrɛ nī dè ki 'jo cɛngɛ gíì ki 'yɛ̀ nɛ̀ taʔa Gbòboriyaʔajɛngɛ nɛ̄ gè.

               	Dùʔɔ we bé gbɛ̀ siɛnrɛ dáà yiʔɛ dè bè jo «nàguʔɔ gáà gè», Zezi wire pe 'puu nɛ pun
                     mmɛ gè.

Zezi wi 'nyɛ́ nɛ̀ yiri(Mar 16.1-10; Luk 24.1-12; Zan 20.1-10)281 Bà cɛndɛnigɛ ki 'tóri gè, ki kpìɛnduu sínbinimɛ táanni bè cégboli ni cɛnbelige gè, ki ní nɛ tíin
         faʔa wè, a Maari wè Magidala kàʔa wuu wè, nɛ́ Maari ŋíì ní wè, a peli 'kɛ́ bè sa nyaa
         baa kpɔ̀nnɔ mɛ́ lè. 2 A ki 'nyaa a dàala ni 'cúungo cúungo kpuʔɔ, a Kàfɔli wi nyìʔɛnɛ tundunwɔ wáà 'tìgi nyìʔɛnɛ nī lè, nɛ̀ pɛ́nì sìndɛnigɛ ŋɔrigɔ gè nɛ̀ láʔa nɛ́ tɛ́ni ki nɛ̄.
         3 Wi 'puu nɛ nyíʔɛnɛ nyíʔɛnɛgɛnmɛ páà nɛ̄ majo bɛ̀ nyìʔɛnɛ ni sî kɛ́nì fuu nɛ̀ nyíʔɛnɛ
         lè, á wi bururo ní dè fìire pérepere+. 4 Fíɛrɛ kɛnmɛ nɛ̄ bè, siɛnnɛ bálì pe cé tɛ́ngɛ kpɔ̀nnɔ táanni lè pe ni wéli lè, a pe
         'tuu nɛ̀ kò kúbilo tíɛlɛ.5 A nyìʔɛnɛ tundunwɔ wi 'juu nɛ́ cɛlilɛ bálì ní bèle nɛ́ pe yɛ: «Yeli bèle ye fǎri fìʔɛ́ʔ,
         mi nyɛ́nì ki cɛ́n Zezi ŋáà pe 'kóri tiiparigɛ nɛ̄ gè, wire yeli nɛ caa. 6 Wi wè náʔa gèʔ. Wi 'nyɛ́ nɛ̀ yiri majo bɛ̀ wi cé ki juu gè. Yeri báan ye pa nyaa tiʔɛ
         gíì nī pe cé wi le wè. 7 Yeri waa píra ŋáà nī wè, ye sa ti juu wi pìtɛnmɛnɛ mɛ́ bèle dí wi nyɛ́nì nyɛ́ nɛ̀ yiri kúbilo sunʔɔmɔ nī bè. Wi 'kíni yeli yiʔɛ nɛ̄
         baa Galile kùlo mɛ́ lè. Baa yeli báa wi nyaa kire tiʔɛ nī. Dàa tire mi yé je juu yeli mɛ́.»8 A cɛlilɛ bálì pe 'láʔa nyɛgɛ táanni gè, fíɛrɛ nɛ́ fundaanwiɛrɛ kiyɛ nī yè, nɛ̀ fɛ̀
         nɛ̀ kɛ́ bàa ti juu Zezi wi pìtɛnmɛnɛ mɛ́ bèle. 9 Kire lɛ̀lɛ nī lè a Zezi wi sɛ́nì yiri pe nɛ̄, nɛ̀ pe yɛ: «Mi ye síɛri !»A pe sɛ́nì wi fǎa nɛ̀ mígi tɔliyɔ nɛ̄ yè, nɛ̀ kpuʔɔrɔ taʔa wi nɛ̄. 10 A Zezi wi sí pe yɛ: «Ye fǎri fìʔɛ́ʔ. Yeri waa ye sa ki juu mi siinyɛninɛ mɛ́ bèle,
         peri waa Galile tɛ́nimɛ mɛ́, pe báa mi nyaa kire tiʔɛ nī.»Yiɛgininɛ pe 'jànvaa juu Zezi wori nɛ̄ dè11 Bà cɛlilɛ bálì pe waa nɛ tíin bèle, a ki 'nyaa kire lɛ̀lɛ nī lè, kapiɛngbuɔnnɔ bílì
         pe cé tɛ́ngɛ pe kpɔ̀nnɔ wéli lè, pe pàli cé kɛ́ nɛ̀ kúɔ kàʔa mɛ́ gè, nɛ̀ sɛ́nì ti
         mìɛni juu nɛ̀ tìɛ kacuɔnrilɔ kàfɔlilɔ nɛ̄ bèle, gàa ki 'tóri gè. 12 A peli sɛ́nì pínɛ nɛ́ liɛlɛ ní bèle a pe 'pìye nyaa nɛ̀ juu. A pe 'wali kɛn nìʔɛwɛ kapiɛngbuɔnnɔ mɛ́ bèle, 13 nɛ́ pe yɛ: «Ye- ki juu ye jo, ‹Wi pìtɛnmɛnɛ pe 'weli yaʔa weli nɛ ŋɔ́ni, nɛ́ sɛ́nì wi yùu nɛ̀ líɛ pìlige nī gè.› 14 A fànʔafɔli wi 'tire dáà lúʔu dè, weli bé juu bè wi fungo nyígi gè; kire kɛnmɛ báà
         nɛ̄ bè, bà piyè yeli yiɛyɛ gbɛ̀n yèʔ.»15 A pe sí wali suɔ wè, nɛ́ kele kpíʔile gèle mɛni pe cé ki juu pe mɛ́ bèle. A kire siɛnrɛ
         dáà ti 'cɛ̀ri Zuufulo pe mìɛni sunʔɔmɔ nī bè nɛ̀ pɛ́nì nɔ̀ pàngɛ gè.Zezi wi 'tunduro kɛn wi pìtɛnmɛnɛ mɛ́ bèle(Mar 16.14-18; Luk 24.36-49; Zan 20.19-23; Kakpi 1.6-8)16 A pìtɛnmɛnɛ kiɛ nɛ́ nigbe+ peli sí kɛ́ Galile tɛ́nimɛ nī bè, baa nyagurugo gíì mɛ́ Zezi wi cé tìɛ pe nɛ̄ gè. 17 Bà pe sɛ́nì wi nyaa wè, a pe 'kpuʔɔrɔ taʔa wi nɛ̄, nɛ̀ sí ki yaʔa pàli 'puu nɛ káala.18 A Zezi wi 'sìʔɛrɛ nɛ̀ kpɔni pe nɛ̄, nɛ̀ ki juu pe mɛ́ nɛ́ pe yɛ: «Fànʔa ki mìɛni yē
         mi mɛ́ nyìʔɛnɛ nī lè, nɛ́ dàala ní lè. 19 Kire nɛ̄, yeri waa ye sa kùlogolo siɛnfeliye yi mìɛni caa, ye- pe kpíʔile mi pìtɛnmɛnɛ, yéri pe batiize Tuufɔli, nɛ́ Jaafɔli, nɛ́ Kulocɛliɛ Pìle, peli míʔɛ nɛ̄. 20 Yéri pe tìí pe- mi kele ke mìɛni cò, gàli mi 'tìɛ yeli nɛ̄ gèle. Mi wè, mi yē nɛ́
         yeli ní cɛnyɛ yi mìɛni, fúɔ bè pa nɔ̀ duniya kúɔmɔ nɛ̄ bè.»
         
            
               	Girɛki siɛnrɛ nī dè, bururo ti 'puu nɛ fíligi bɛ̀ «nɛzi» tíɛlɛ. Ki 'nyaa a wiire lɛ̀lɛ
                     gbɛ́nɛ̀ nɔ̀ kùlogolo kálì nī wè, nɛ́ nyagurukpaʔaliyɛ naamɛ gè, wiire táà nàa tíri
                     bɛ̀ míige tíɛlɛ, níɛ̀ puu fìige pérepere. Kire pe ye «nɛzi» wè.

               	Pìtɛnmɛwɛ kiɛ nɛ́ siinwuu wè wire wi 'puu Zudasi Isikariyɔti wè, wire wi cé kɛ́nì
                     wìi puɔ nɛ̀ kpúu wè, bà wi cé Zezi pári wè nɛ̀ kúɔ wi leguulo mɛ́ bèle.

ZAN BATIISI WI 'ZEZI KOLIGO GBOBORI GE(1.1-12)Zan Batiisi siɛnjaarirɛ(Mat 3.1-12; Luk 3.1-18; Zan 1.19-28)11 Kulocɛliɛ Jaa wè Zezi Kirisi wè, wi Kataanna Siɛnrɛ+ ti sélidiʔɛ n'gɛ. 2 Faʔa faʔa gè Kulocɛliɛ wi cé Zezi wori juu dè siɛnjuuliɛwɛEzayi sɛbɛ nī wè nɛ́ jo:Nyaa, m'bé mi tundunwɔ tórigo wè muɔ yiʔɛ mɛ́,wi sa muɔ koligo gbòbori gè+.3 Siɛn wáà yē nɛ yékpoli wáaribaa waama kùlo nī lè,nɛ́ jo:«Ye- Kàfɔli wi koligo gbòbori gè,ye- wi kobigele kpíʔile gèleke- sìɛn+.»4 A Zan kɛ́nì pɛn, Zan ŋáà wi 'puu nɛ siɛnnɛ batiize bèle waama kùlo nī lè. Wi 'puu nɛ ki jàarí yékpogbuɔlɔ nī pe mɛ́ nɛ́ jo pe- pe funyɔ
         yiʔɛ yè, pé sí de báan pe pa batɛmi kpíʔile wè, dí Kulocɛliɛ wí sí pe kapiʔile kàsulugo suɔ gè.5 A Zude tɛ́nimɛ siɛnnɛ nɛ́ Zerizalɛmi kàʔa wuulo ní bèle, a pe mìɛni 'fali nɛ̀ kò nɛ yɛ̀gí pe tiɛyɛ nī yè nɛ báan Zan kúrugu wè, nɛ̀
         pɛ́ni ki nyu nɛ́ jo peli nyɛ́nì yéri peli kapiʔile nɛ̄ gèle; Zan wi nɛ̂ sí pe batiize
         Zurudɛn cáʔa nī gè. 6 Nyuʔɔmɔ síire burugbuʔɔ+ wi cé le, nɛ́ ki puɔ nɛ̀ cò nɛ́ sɛ̀ngɛ màʔana ní sɛ̀nnɛ nī gèle. Kàbarirɛ nɛ́ sárigɛ
         ti 'puu wi yaliire dè.7 Wi 'puu nɛ ki jáari níɛ wáa: «Wàa bága pɛn mi kàduʔumɛ gè, wi fànʔa ki 'tóri mi wuʔu
         nɛ̄ gè nɛ̀ fáala, mi sì cɛ́nì nyuɔ nɛ̀ yɛliʔ bè gbɔbi bè wi tɔriyɔ màʔagɛlɛ sáʔala
         gèleʔ+. 8 Mi wè, mi nɛ yeli batɛmi kpínʔini wè nɛ́ luʔɔ ní; wire wè, wi bága pa yeli batɛmi
         kpíʔile wè nɛ́ Kulocɛliɛ Pìle ní.»Zezi batɛmi wè nɛ́ Setɛni puuweligele gèle(Mat 3.13-17; Luk 3.21-22)9 Ki cɛnyɛ nī yè, a Zezi kɛ́nì kɔ́n Nazarɛti mɛ́, Galile kàpile láà nī, nɛ̀ pɛn Zan kúrugu wè, a Zan wi 'wi batiizeZurudɛn cáʔa nī gè.10 Bà wi kɛ́nì je yiri luʔɔ nī gè, nɛ̀ fali nɛ̀ nyìʔɛnɛ nyaa lè a ni 'múgu, nɛ́ Kulocɛliɛ Pìle nyaa lè ni tíri nɛ báan wi kúrugu bɛ̀ gòtolo tíɛlɛ, 11 á siɛnnɛ pe 'fali nɛ̀ yékpoli láà lúʔu baa nyìʔɛnɛ nī lè a ni 'jo: «Muɔ wī mi Jaa
         ŋáà wi 'mi dɛ́ni wè. Mi nɛ fundaanra kpínʔini kpuʔɔ muɔ kɛnmɛ nɛ̄ bè.»12 Bà tire 'tóri dè, a Kulocɛliɛ Pìle ni 'fali nɛ̀ wi kɔ́ri nɛ̀ tórigo waama kùlo nī.
         13 A wi sɛ́nì cɛnyɛ togosiin kúɔ baa nyàʔayɛrɛ sunʔɔmɔ nī bè. Setɛni 'puu nɛ wi pun nɛ
         wéli; nyìʔɛnɛ tundunminɔ pe ní nɛ kele kúu wi mɛ́.ZEZI BAARA DE GALILE TƐNIMƐ NI BE(1.14–9.50)Zezi wi 'wi baara séli dè(Mat 4.12-25; Luk 4.14-15; 5.1-11)14 Bà pe yé kɛ́nì Zan cò nɛ̀ tɔ́n kasuu nī wè, a Zezi wi 'kɛ́ Galile tɛ́nimɛ mɛ́ bè, nɛ̀ sɛ́ni Kulocɛliɛ Kataanna Siɛnrɛ jáari dè. 15 Wi 'puu nɛ ki nyu nɛ́ jo: «Lɛ̀lɛ ni 'nɔ̀, nàa Kulocɛliɛ cé tìɛ nɛ́ jo wi bága wi kùlofɔligɔ
         tɛ́ngɛ gè yeli sunʔɔmɔ nī bè. Ye- yeli funyɔ yiʔɛ yè, yé sí tɛ́ngɛ Kataanna Siɛnrɛ
         nɛ̄ dè.»16 Bà wi 'puu nɛ tári nɛ tòrí Galile kuʔɔjii nyuɔ nɛ̄ gè, a wi sɛ́nì Siimɔ nɛ́ wi cɔni Andire nyaa, pe jùɔlɔ wáari luʔɔ nī gè. Ki 'nyaa fúɔcobilo bīɛlɛ pe 'puu.
         17 A Zezi wi 'pe yɛ: «Ye- taʔa mi nɛ̄, m'bé yeli kpíʔile yeli de siɛnnɛ caa de báan mi
         mɛ́ majo kɛnmɛ bíì nɛ̄ yeli nɛ fúɔlɔ cògí bèle.» 18 A pe 'fali nɛ̀ pe jùɔlɔ cáan bèle, nɛ́ líɛ nɛ̀ taʔa wi nɛ̄.19 Bà pe 'sìʔɛrɛ cɛ̀ri wè, nɛ̀ Zebede jaala nyaa, Zaki nɛ́ wi cɔni Zan; pe 'puu tɛ́ninɛ pe kɔ́ri nī gè nɛ pe jùɔlɔ yori bèle. 20 A Zezi 'fali nɛ̀ pe yɛ: «Ye- taʔa mi nɛ̄.» A pe 'yiri nɛ̀ taʔa wi nɛ̄, nɛ́ pe tuu
         Zebede yaʔa wè baa kɔ́ri nī gè nɛ́ baakuɔlɔ ní bèle.Zezi wi 'gbòdoli cìra nɛ̀ yige nàguɔ wáà nī(Luk 4.31-37)21 A pe sɛ́nì jíin Kapɛrinawu kàʔa nī. Cɛndɛnigɛ cɛngɛ kɛ́nì nɔ̀ gè, a Zezi wi 'kɛ́ nɛ̀ sɛ́ni siɛnnɛ tɛnmɛ bèle tɛnmɛzaʔa mɛ́ gè+. 22 Wi tɛnmɛnɛ ni cé pe fungo wúɔ nɛ́ ki cɛ́n ni 'puu nɛ́ fànʔa ní; niì puu bɛ̀ Fànʔa Siɛnrɛ sɛbɛcɛ́nminɛ+ woli tíɛlɛ lèʔ.23 Gbòdolifɔli wáà 'puu baa tɛnmɛzaʔa nī gè. A wire 'fali nɛ̀ kɛ́nì kòkuulo wáa nɛ́ jo:
         24 «Kaala yē we sunʔɔmɔ nī lé, muɔ nɛ́ weli ní bèle, Nazarɛti kàʔa Zezi ? Muɔ 'pɛn bè pa weli cúʔɔ wī lé ? Mi 'ki cɛ́n siɛn ŋíì muɔ yē wè, muɔ
         wī Kulocɛliɛ Siɛn wè Tiɛlɛ Fùn wè.»25 A Zezi wi 'juu nɛ̀ jɛnmɛ wi nɛ̄, nɛ́ wi yɛ: «-Nyuɔ tɔ́n gè, má yiri nàguɔ ŋáà nī wè !»
         26 A gbòdoli wi 'fali nɛ̀ nàguɔ nyɛri wè nɛ̀ cáan sɛni, a wi 'tuu nɛ figiri, á wi 'fali
         nɛ̀ kòkuugbuɔlɔ wáa sɛni, nɛ́ yiri wi nī.27 A ki 'siɛnnɛ pe fungo wúɔ kátii, a pe 'fali nɛ pìye yúgo nɛ mári sɛni nɛ́ jo: «Cí,
         weli wuulo, tɛnmɛnɛ náà lire 'pɛn fɔnnɔ, ni siɛnrɛ ti sí tɔ̀ni yē kàfɔli siɛnrɛ !
         Wi 'gbòdolilo jáa bèle pe lúru wi nɛ̄ !» 28 A Zezi míʔɛ ki 'fali nɛ̀ yiri Galile tɛ́nimɛ pi mìɛni nī sɛni.Zezi wi 'yaama jáa bè nɛ́ gbòdolilo ní bèle(Mat 8.14-17; Luk 4.38-41)29 Bà pe kɛ́nì yiri tɛnmɛzaʔa nī gè, a Zaki nɛ́ Zan pe 'kɛ́ nɛ́ Zezi ní wè Siimɔ nɛ́ Andireyé kpáa mɛ́. 30 Siimɔ cuɔ yàa wiì puu gbɛ̀nwɛʔ, céri ti yé fúugo wi nɛ̄, a wi 'sínɛ. A pe 'fali nɛ̀
         wi wori juu dè Zezi mɛ́ wè. 31 A wi sɛ́nì wi cò kɔli nɛ̄ gè nɛ̀ yɛ̀gɛ, a wi 'yɛ̀ nɛ̀ tɛ́ni. A cefuuro ti 'láʔa wi
         nɛ̄. A wi 'yɛ̀ nɛ yagbuɔrɔ kpínʔini pe mɛ́.32 Ki cɛnguʔɔ gè, bà cɛngɛnyɛni ni kɛ́nì jíin lɛ̀lɛ níì nī lè, a siɛnnɛ pe 'pɛn nɛ́ pe
         yaala pe mìɛni ní Zezi kúrugu wè, nɛ̀ gbòdolilofɔlilɔ pínɛ bèle. 33 A siɛnnɛ pe sɛ́nì gbuʔulo nɛ̀ tɔ́n wìile nɛ̄ lè. 34 A Zezi wi 'yaala feliye sáa puʔɔ, nɛ̀ gbòdolilo sáa cìra nɛ̀ yige siɛnnɛ nī bèle.
         Wiì puu nɛ yèrí ki nɛ̄ gbòdolilo peri nyuʔ. Ki 'nyaa peli yé wi cɛ́n siɛn ŋíì wī wè.Zezi wi 'kɛ́ Galile kàaya yáà mɛ́ nɛ̀ sɛ́ni Kulocɛliɛ siɛnrɛ jáari dè(Luk 4.42-44)35 Ki kpìɛnduu sínbinimɛ nī bè, ki ní nɛ tíin wuɔmɔ nī dè, a Zezi wi 'yiri nɛ̀ kɛ́ tiʔɛ
         káà nī, baa siɛnnɛ sì puu bèleʔ, nɛ̀ sɛ́ni Kulocɛliɛ náari. 36 A Siimɔ kɛ́nì yiri nɛ wi tiʔɛ caa nɛ mári, wire nɛ́ wi pínɛnyɛninɛ ní bèle. 37 Bà pe kɛ́nì sɛ́nì wi nyaa wè, a Siimɔ wi 'wi yɛ: «Je siɛnnɛ pe mìɛni yē baa nɛ muɔ
         tiʔɛ caa nɛ mári.»38 A wi 'pe yɛ: «Ye- puu we- kɛ́ kayɔbigɔ káà kiiyɛ mɛ́, kàʔa táanni vòbigele mɛ́ gèle,
         mi- sa Kulocɛliɛ siɛnrɛ jáari dè baa kire tiɛyɛ míɛni nī yè, kire kɛnmɛ nɛ̄ mi 'pɛn.»
         39 A pe 'kɛ́. A wi 'kɛ́ Galile tɛ́nimɛ tiɛrɛ pi mìɛni nī; wi 'puu nɛ Kulocɛliɛ siɛnrɛ nyu dè pe tɛnmɛzaaya nī yè, níɛ gbòdolilo cìrá bèle nɛ yigi siɛnnɛ nī bèle.Zezi wi 'yaanyiɛmɛfɔli wáà puʔɔ(Mat 8.1-4; Luk 5.12-16)40 A yaanyiɛmɛfɔli+ wáà kɛ́nì pɛn nɛ̀ pɛ́nì káguro wáa Zezi táanni wè, nɛ̀ wi fiɛn nɛ́ wi yɛ: «A muɔ
         'fɔ̀li ki nɛ̄ wè, muɔ bé gbɛ̀ mi puʔɔ mi cìile !»41 A wi nyinimɛ 'jíin Zezi nī wè kpuʔɔ. A wi 'kɔli taʔa wi nɛ̄ nɛ́ wi yɛ: «Mi 'fɔ̀li
         ki nɛ̄, puʔɔ ma cìile.» 42 Tiɛnugo nī gè, a yaanyiɛmɛ pi 'fali nɛ̀ yiri nàguɔ wi céri nī dè, a wi 'puʔɔ.43 A Zezi 'fali nɛ̀ ki juu nɛ̀ gbɛ̀ngɛ wi nɛ̄ sɛni, nɛ́ wi yɛ: «Lúʔu m'mɛ́, fǎga tí bé
         ti juu siɛn mɛ́ʔ. 44 Te waa ma sa mìɛ tìɛ Kulocɛliɛ Gbùʔɔrɔsaʔa kacuɔnriwɔ wire nɛ̄, má sí cìilimɛ yakɔnrɔ
         kɔ̀n dè, dàa Misa cé tìɛ dè+; kire ki bé puu fìɛ wè pe mìɛni mɛ́ bèle, bè ki tìɛ muɔ nyɛ́nì puʔɔ.»45 Nɛ̀ ki yaʔa bà nàguɔ wi 'kɛ́ wè, a wi 'fali nɛ̀ sɛ́ni ki jáari nɛ mári siɛnnɛ mɛ́
         bèle tiɛrɛ ti mìɛni nī, a kire ki 'kɛn Zezi sì ní nɛ̀ gbɛ̀ nɛ̀ jíin kàʔa káà nīʔ,
         siɛnnɛ sunʔɔmɔ nīʔ, fúɔ macɛn a wi 'kɛ́ nɛ̀ sɛ́nì kò kpànʔanɛ, baa siɛnnɛ sì puu bèleʔ.
         A siɛnnɛ pe 'kò nɛ yɛ̀gí pe tiɛyɛ nī yè nɛ waa wi kúrugu.
         
            
               	Bà Kulocɛliɛ wi 'kacɛ̀ngbuʔɔ gíì kpíʔile siɛnnɛ pe suɔgoligo nī gè, nɛ́ Suɔfɔli tórigo
                     wè duniya nī wè, kire siɛnrɛ tire dī Kataanna Siɛnrɛ dè.

               	Siɛnrɛ dáà tiī nɛ nyu Zezi wori nɛ̄ dè bɛ̀ Yewe tíɛlɛ. Náʔa gè Mariki siɛnrɛ dáà nī
                     dè, Zan Batiisi sí wī tundunwɔ wè. Mal 3.1 tire ti 'juu náʔa gè.

               	Eza 40.3 tire ti 'juu náʔa gè.

               	Zan bururo legɛnmɛ pi 'puu bɛ̀ faʔa faʔa Kulocɛliɛ siɛnjuuliɛwɛ Elii kɛnmɛ tíɛlɛ bè.
                     Wéli baa Kùlo2 1.8.

               	Gìi ki 'juu baa girɛki sɛbɛ nī wè, ki 'jo: «Mi sì cɛ́nì nyuɔ nɛ̀ yɛliʔ bè wi tɔriyɔ
                     màʔagɛlɛ sáʔala gèleʔ.» Kire kɔri wi 'ki tìɛ sùkulolo baara ti 'puu bè wàa tɔriyɔ
                     màʔagɛlɛ sáʔala gèle.

               	Ki 'puu nɛ kpínʔini Zuufulo mɛ́ bèle, nàguɔ nɛ̂ gbɛ̀ nɛ sɛ́nì jíin pe tɛnmɛzaʔa nī
                     gè nɛ Kulocɛliɛ siɛnrɛ nyu dè nɛ tìí siɛnnɛ nɛ̄ bèle.

               	Zuufulo pálì pe 'puu nɛ ye Fànʔa Siɛnrɛ sɛbɛcɛ́nminɛ bèle. Peli pe 'puu nɛ nyaʔa baa
                     Kulocɛliɛ siɛnjuuliɛwɛ Misa kajuudiʔɛlɛ sɛbɛ nī wè. Peli pe cé Kulocɛliɛ caagoligo
                     cɛ́n dè nɛ siɛnsɛnminɛ tìí bèle. Nɛ̀ sí ki taa pe 'puu sínʔɛsinʔɛ kele nī gèle nɛ̀
                     pɛ́nì tóri.

               	Nɛ̀ yɛli nɛ́ Zuufulo pe kaliʔɛlɛ kɛnmɛ ní bè, pe 'puu nɛ yaanyiɛmɛ tɔ́ri bè bɛ̀ dɛ́ngɛ
                     yaama tíɛlɛ, ki césɛngɛ yaama pi nɛ̂ siɛn kari wè, wi nɛ̌ ní gbɛ̀ri jiin siɛnnɛ nīʔ.
                     Peli mɛ́ bèle a ki yaama báà pi cé gbɛ́nɛ̀ siɛn cò wè, pe nɛ̂ wi cìra nɛ̀ yige kàʔa
                     nī gè. A siɛn 'cò nɛ̀ taa ki siɛn ŋáà nɛ̄ wè, wire míɛni wi nɛ̂ kò núʔɔwɔ wī, fúɔ
                     bè pa lɛ̀lɛ láà nɔ̀.

               	A yaanyiɛmɛfɔli ŋíì cé gbɛ́nɛ̀ pɔ́ri wè, ki siɛn wi cé yɛli bè kɛ́ Kulocɛliɛ Gbùʔɔrɔsaʔa
                     mɛ́ gè bàa wìi tìɛ kacuɔnriwɔ nɛ̄ wè. Wire wi nɛ̂ yaanyiɛmɛ yakɔnrɔ tìɛ dè siɛn nɛ̄
                     wè, dìi wori dī baa Misa kajuʔulo nī gèle, níɛ̀ nɛ́ péli nɛ̀ ki juu siɛnnɛ mɛ́ bèle
                     dí yaanyiɛmɛfɔli wi 'cìile wè. Wéli baa Lev 14.2-32.

Zezi wi 'siɛnmɔnigiwɔ puʔɔ nɛ̀ wi kapiʔile láʔa gèle(Mat 9.1-8; Luk 5.17-26)21 Cɛnyɛ yáà kɛ́nì tóri yè, a Zezi wi 'koli nɛ̀ kɛ́ Kapɛrinawu kàʔa mɛ́. Bà siɛnnɛ pe
         'wi pɛn wori lúʔu dè, 2 a pe 'kɛ́ wi kúrugu, nɛ̀ sɛ́nì jíin nɛ̀ saʔa+ le gè ki nyì, gìi nī wi 'puu nɛ sùɔ́n gè; tóridiʔɛ sì cé ní nɛ̀ puu baa wìile nī
         lèʔ. A wi 'fali nɛ Kulocɛliɛ siɛnrɛ nyu dè pe mɛ́.3 A siɛnnɛ pálì kɛ́nì siɛnmɔnigiwɔ líɛ baa nɛ báan wi kúrugu, á siɛnnɛ sicɛri 'wi tugo.
         4 Piyè sɛ́nì tóridiʔɛ taa wìile nī lèʔ. A pe 'tánʔa binge naamɛ gè, nɛ̀ ki fùru nɛ́
         yaawa tìrige wè baa laamɛ nī bè Zezi kúrugu wè, sínɛwɛ wi yasinɛgɛ nɛ̄ gè. 5 Bà Zezi 'pe tɛ́ngɛlɛ nyaa lè mmɛ gè, a wi 'siɛnmɔnigiwɔ yɛ wè: «Mi pùɔ, muɔ kapiʔile
         ke 'láʔa muɔ nɛ̄.»6 Fànʔa Siɛnrɛ sɛbɛcɛ́nminɛ pálì 'puu baa tɛ́ninɛ, a peli 'ki sɔ̀ngi nɛ̀ jo: 7 «Gáa siɛnrɛ nàguɔ ŋáà wi 'juu mmɛ gè kɛnmɛ báà nɛ̄ bè ? Je wiī nɛ Kulocɛliɛ míʔɛ córi
         gè wī ! Ŋáasiɛn wi bé gbɛ̀ kapiʔile láʔa siɛn nɛ̄, nɛ̀ yiri Kulocɛliɛ nigbe nī ?»8 A Zezi wi 'fali nɛ̀ ki cɛ́n sɛni wi fungo nī gè gìi pe sɔ̀ngí gè. A wi 'fali nɛ̀ pe
         yɛ: «Gáa nɛ̄ kire sɔ̀ngirɔ dáà tiī yeli funyɔ nī yè ? 9 Gíi ki 'juu madɛni, bè siɛnmɔnigiwɔ yɛ: ‹Muɔ kapiʔile ke 'láʔa muɔ nɛ̄›, á kire 'laa
         bè jo: ‹Yɛ̀ ma muɔ yasinɛgɛ líɛ gè mari tári› wè ? 10 Ye sí ki cɛ́n, ki fànʔa yē Siɛn Pùɔ mɛ́ wè náʔa duniya nī wè bè siɛnnɛ kapiʔile láʔala gèle.»A wi 'fali nɛ̀ siɛnmɔnigiwɔ yɛ wè: 11 «Yɛ̀, ma muɔ yasinɛgɛ líɛ gè mari waa kpáa mɛ́.»12 A nàguɔ wi 'fali nɛ̀ yɛ̀ sɛni, nɛ̀ wi yasinɛgɛ líɛ gè nɛ̀ yiri pe mìɛni nyaamɛ nɛ̄.
         A ki 'pe fungo wúɔ, a pe 'jo: «Cí, gáa kafɔnnɔ nī nàa lè ? Wiyè fìɛ ni felige nyaaʔ !»
         A pe 'fali nɛ̀ tuu nɛ Kulocɛliɛ gbùʔɔrɔ́ wè, nɛ wi tòbiló.Zezi wi 'jo kapiigbiʔilile kɛnmɛ nɛ̄ wire 'pɛn(Mat 9.9-13; Luk 5.27-32)13 A Zezi wi 'koli nɛ̀ yiri nɛ̀ kɛ́ Galile kuʔɔjii mɛ́ wè. A siɛnnɛ pe mìɛni 'líɛ nɛ̀
         kɛ́ baa wi kúrugu, a wi sɛ́ni pe tɛnmɛ. 14 Bà wiī nɛ nyaari nɛ tòrí wè, a wi sɛ́nì Levii nyaa, Alife jaa wè, wi 'puu tɛ́niwɛ lanbo suɔdiʔɛ nī gè. A wi 'wi yɛ: «Taʔa mi nɛ̄.»
         A Levii wi 'yɛ̀ nɛ̀ taʔa wi nɛ̄.15 Kire kàduʔumɛ a Zezi wi 'kɛ́ bàa lìi Levii kpáa mɛ́ wire nɛ́ wi pìtɛnmɛnɛ ní bèle. A ki 'nyaa lanbosuɔlɔ 'puu baa nìʔɛnɛ nɛ̀ fàri siɛnpiile pálì nɛ̄; a pe sɛ́nì pínɛ nɛ̀ tɛ́ni bè lìi nɛ́
         wi ní, nɛ́ wi pìtɛnmɛnɛ ní bèle. Ki 'nyaa siɛnnɛ feliye sáa yé tɔ̀ni nɛ̀ taʔa wi nɛ̄.16 Fànʔa Siɛnrɛ sɛbɛcɛ́nminɛ bílì pe 'puu baa bèle, Fariziɛnnɛ tògo wuulo bèle, bà peli kɛ́nì wi nyaa wi líi nɛ́ lanbosuɔlɔ bálì ní bèle, nɛ̀ fàri
         siɛnpiile pálì nɛ̄ bèle, a pe 'fali nɛ̀ sɛ́nì ki juu wi pìtɛnmɛnɛ mɛ́ bèle nɛ́ pe
         yɛ: «Gáa nɛ̄ yeli kàfɔli wi 'tɛ́ni nɛ líi nɛ́ lanbosuɔlɔ ní bèle, peli nɛ́ kapiigbiʔilile
         bálì ní bèle ?»17 A Zezi wi 'ki siɛnrɛ lúʔu dè, a wi 'fali nɛ̀ pe yɛ: «Siɛnwiile wè dùʔɔtɔriwɔ caaʔ;
         yaala pe sî nɛ wi caa. Siɛnsinminɛ bɛ̀ʔ mi 'pɛn bè pa yériʔ, kapiigbiʔilile kɛnmɛ
         nɛ̄ mi 'pɛn.»Kafɔngɔlɔ nɛ́ kaliʔɛlɛ kiyě gbɛ̀ pínɛʔ(Mat 9.14-17; Luk 5.33-39)18 Zanpìtɛnmɛnɛ nɛ́ Fariziɛnnɛ pe 'puu nɛ sún nii. A siɛnnɛ pálì kɛ́nì pɛn Zezi kúrugu wè nɛ̀ pɛ́nì wi yúgo nɛ́ wi yɛ: «Gáa nɛ̄ muɔ
         tíimɛ pìtɛnmɛnɛ peli wè sún niiʔ, nɛ̀ sí ki taa Zan wuulo nɛ́ Fariziɛnnɛ wuulo peli
         nɛ wi nii wè ?»19 A Zezi wi 'kàsiile wáa nɛ̀ pe kɛn nɛ́ pe yɛ: «Cefɔnwɔfɔli wi nàgorilo pe bé gbɛ̀ sún
         le lé bé kɛ́ pe nàgori kúrugu wè wi cefɔnjogo pùrɔrɔ mɛ́ dè lé+ ?» Nɛ́ fali nɛ̀ pe yɛ: «Kire sǐ gbɛ̀ kpíʔileʔ, piyě gbɛ̀ sún le kire lɛ̀lɛ náà nī
         lèʔ, dí pe nàgori wi sí de tíin nɛ́ pe ní wèʔ. 20 Nɛ̀ sí ki yaʔa, lɛ̀lɛ láà nɛ báan, a pe kɛ́nì cefɔnwɔfɔli cò wè nɛ̀ yige pe sunʔɔmɔ
         nī bè; kire lɛ̀lɛ nī lè wi nàgorilo pe bé nɛ́ de sún nii wè.21 «Pe nɛ̌ fɛ̀ni fɔnwɔ kúngo tíʔɛ bè fɛ̀ni liɛwɛ ciɛndiʔɛ jɔliʔ. A kire 'laa wè, fɛ̀ni
         fɔnwɔ wi bé fɛ̀ni liɛwɛ píle wè bè ciɛn, fɛ̀ni wi bé ciɛn bè serige pélige nɛ̄ gè.»22 A Zezi 'fali nɛ̀ ní nɛ̀ pe yɛ, dí pe wè ɛrɛzɛn sunvɔnbɔ nii bè nɛ tɛ́ngi sɛ̀ngɛ foriliʔɛ+ nīʔ, á kire 'laa a sunmɔ pi kɛ́nì liɛ nɛ́ je yɛ̀ bè pi bé yalege foli gè bè ciɛn,
         sunmɔ pi bé wo; sunmɔfɔli wiǐ puu sunmɔ níʔ, wiǐ sí ní puu nɛ́ yalege níʔ. Kire nɛ̄
         sunvɔnbɔ pi 'yɛli a siɛn je pi tɛ́ngɛ bè, wi- pi le forivɔngɔ nī.Zezi wiī cɛndɛnigɛ ki kàfɔli(Mat 12.1-8; Luk 6.1-5)23 Cɛngɛ káà, Zezi nɛ́ wi pìtɛnmɛnɛ ní bèle, pe 'puu nɛ nyaari nɛ tòrí siiye yáà táanni, cɛndɛnigɛ nī ki 'puu. A wi pìtɛnmɛnɛ pe 'yɛ̀ nɛ bíle pìige mùnú gè nɛ káa.24 A Fariziɛnnɛ pe 'Zezi yɛ wè o: «Gáa nɛ̄ muɔ pìtɛnmɛnɛ piyē nɛ kire kpínʔini, kaala náà niì yɛli
         bè kpíʔile cɛndɛnigɛ nī gè wèʔ ?»25 A wi 'pe yɛ: «Yeli sì fìɛ ki 'nyaa baa Kulocɛliɛ siɛnrɛ nī dè lé, gìi kùlofɔli Dawuda wi cé kpíʔile bà fungo cé pe taa wire nɛ́ wi kobinɛnɛ ní bèle, 26 á wi sɛ́nì jíin Kulocɛliɛ Kòridiʔɛ nī gè+ nɛ̀ búru wáà líɛ nɛ̀ káa nɛ́ wi kobinɛnɛ kɛn bèle, kire búru ŋáà wire pe sî tɛ́ngɛ
         Kulocɛliɛ Kòridiʔɛ kpátaʔa nī gè Kulocɛliɛ yiʔɛ mɛ́ gè ? Nɛ̀ ki yaʔa siɛnwariwɛ sì
         cé yɛli bè ki búru ŋáà káa wèʔ, nɛ̀ yiri kacuɔnrilɔ peli yákuɔ nī bèleʔ. Kacuɔnrilɔ kàfɔli ŋáà pe 'puu nɛ ye Abiyatari+ wè, wire cɛnyɛ nī ki 'puu.»27 A wi 'fali nɛ̀ ní nɛ̀ ki juu pe mɛ́ nɛ́ pe yɛ, dí cɛndɛnigɛ ki 'tɛ́ngɛ siɛnnɛ kɛnmɛ
         nɛ̄ wī, kiì nyaa majo siɛnnɛ peli pe 'kpíʔile nɛ̀ tɛ́ngɛ cɛndɛnigɛ kire kɛnmɛ nɛ̄ʔ.
         28 Kire nɛ̄ Siɛn Pùɔ wiī cɛndɛnigɛ míɛni ki Kàfɔli.
         
            
               	Zezi lɛ̀lɛ nī lè saaya yi 'puu binyɛ.

               	Cefɔnjogo pùrɔrɔ tiʔɛ nī gè lìile nɛ́ gbuɔlɔ ni sî puu baa. Pe nɛ̂ cepɔrigɔ pùrɔrɔ
                     pùrɔ dè nɛ̀ taa cégboli. Kire nɛ̄ kàsiile ni 'ki juu nɛ́ jo nabɔnminɔ piyě gbɛ̀ sún
                     le baa kire tiʔɛ nī gèʔ.

               	Ki 'nyaa Zezi lɛ̀lɛ nī lè, wi kùlo siɛnnɛ pe 'puu nɛ sɛ̀ngɛ foriyo kpínʔini nɛ luʔɔ
                     nii gè yire nī, nɛ́ sunmɔ ní bè nɛ̀ pínɛ. Pe nɛ̂ ɛrɛzɛn yasɛnrɛ fórigo dè nɛ̀ luʔɔ
                     yùbu gè nɛ̀ yige, náà ki le sɛ̀ngɛ foriyo nī yè nɛ̀ tɛ́ngɛ; ki luʔɔ ki nɛ̂ puu tànʔa
                     bɛ̀ sikari luʔɔ tíɛlɛ.

               	Kire lɛ̀lɛ nī lè tiʔɛ gíì pe cé kpíʔile Kulocɛliɛ Kòridiʔɛ gè, fɛ̀ni saʔa ki 'puu,
                     kpátaʔa tíɛlɛ.

               	Nyakungɛngɛ Liʔɛ siɛnrɛ nī dè kacuɔnrilɔ kàfɔli wáà pe 'puu nɛ ye Abiyatari wè, wéli
                     baa Sam2 15.35.

Zezi wi 'kavɛnigɛfɔli puʔɔ(Mat 12.9-14; Luk 6.6-11)31 A Zezi wi ní nɛ̀ kɛ́nì kɛ́ baa tɛnmɛzaʔa mɛ́ gè. Nàguɔ wáà 'puu baa nɛ́ kɔli ní fɛ́nigɛ. 2 A Fariziɛnnɛ pe 'kò nɛ Zezi ciʔige wè, a ki yē wi bága kavɛnigɛ nàguɔ ŋáà puʔɔ wè cɛndɛnigɛ nī gè, dí peli sí kateligile taa bè wi cò.3 A Zezi wi 'fali nɛ̀ kɛ́nì juu nɛ́ kavɛnigɛfɔli ní wè nɛ́ wi yɛ: «Yɛ̀ ma pa yéri náʔa
         gɛ, sunʔɔmɔ nī.» 4 Nɛ́ fali nɛ̀ siɛnnɛ yúgo bèle nɛ́ pe yɛ: «Ki 'bìɛ lé siɛn kacɛ̀ngɛ kpíʔile cɛndɛnigɛ
         nī gè lé, dí ma kapiʔi kpíʔile ? Siɛn 'yɛli wi- yawiile suɔ kùu mɛ́ cɛndɛnigɛ nī
         gè lé, dí wi- yawiile kpúu cɛndɛnigɛ nī gè ?» A pe 'pìiri.5 A pe fungbɛnyɛ yi kɛnmɛ pi 'Zezi yáa wè fungo nī gè, a wi 'fali nɛ̀ nyapigele le gèle
         pe nī nɛ pe wéli nɛ tòrí, níɛ pe kɛ̀ní; nɛ́ fali nɛ̀ kɛ́nì kavɛnigɛfɔli yɛ wè: «-Kɔli
         sáʔa gè.» A nàguɔ wi 'ki sáʔa. A kɔli ki 'fali nɛ̀ puʔɔ sɛni.6 Bà kire 'kpíʔile gè, a Fariziɛnnɛ pe 'fali nɛ̀ yiri nɛ̀ sɛ́nì pìye nyaa peli nɛ́ Erodi+ gboli wuulo ní bèle, mɛni pe bé Zezi kpúu wè bè síɛ bè yige pìye sunʔɔmɔ nī bè.Siɛnniʔɛnɛ 'taʔa Zezi kúrugu wè7 A Zezi wi 'pe yaʔa baa nɛ́ yiri nɛ̀ kɛ́ Galile kuʔɔjii mɛ́ wè, wire nɛ́ wi pìtɛnmɛnɛ ní bèle. A siɛnniʔɛmɛ pi 'kɛ́ wi kúrugu baa ki tiʔɛ nī gè. Ma 'jo Galile tɛ́nimɛ
         wuulo yo, ma 'jo Zude tɛ́nimɛ wuulo yo, 8 ma 'jo Zerizalɛmi kàʔa wuulo yo, ma 'jo Idumɛ kùlo+ wuulo yo, peli pe mìɛni 'puu baa. Zurudɛn cáʔa kúrugu wuulo pálì míɛni cé pɛn, nɛ̀ fàri Tiiri nɛ́ Siidɔn tɛ́nimɛ wuulo nɛ̄
         bèle. Siɛnniʔɛmɛ bíì mìɛni pi cé wi kakpiʔiligele wori lúʔu dè, pe mìɛni cé líɛ nɛ̀
         kɛ́ baa wi kúrugu. 9 A Zezi wi 'wi pìtɛnmɛnɛ yɛ bèle pe- kɔ́ri káà sìʔɛrɛ pe yérige wire táanni, siɛnnɛ
         pe fǎa ga wire cɔ̀ri bè tóri luʔɔ nyuɔ nɛ̄ gèʔ. 10 Ki 'nyaa bà wi 'puu nɛ yaala saa pori bèle, a yaala feliye pe mìɛni 'fali nɛ ŋàʔaná
         bè cò daa wi nɛ̄, dùʔɔ peli yaadiʔɛlɛ ke bé puʔɔ. 11 Yaala bílì nī gbòdolilo 'puu bèle, a peli cé gbɛ́nɛ̀ Zezi nyaa wè pe nɛ̂ káguro wáa
         wi mɛ́, níɛ̀ kòkuulo wáa náà jo: «Muɔ wī Kulocɛliɛ Jaa wè !» 12 Zezi nìɛ pe kàanrí náà jo pe fǎga wire kɛnmɛ tìɛ bè siɛnnɛ nɛ̄ bèleʔ.Zezi wi 'wi pìtɛnmɛnɛ kiɛ nɛ́ siin nyíɛnɛ nɛ̀ kɔ̀n(Mat 10.1-4; Luk 6.12-16)13 Kire kàduʔumɛ gè, a Zezi sɛ́nì tánʔa nyagurugo nɛ̄, nɛ̀ siɛnnɛ pálì nyíɛnɛ nɛ̀ kɔ̀n
         gboli nī lè, bìli wi 'puu nɛ caa pe- kò nɛ́ wire ní bèle. A pe 'kɛ́ wi kúrugu. 14 A wi 'peli pàli kiɛ nɛ́ siin nyíɛnɛ nɛ̀ kɔ̀n nɛ peli yeri tundunminɔ. Wi 'puu nɛ ki caa peli bèle, pe- puu wire kúrugu wire de pe tungu pe- sari Kulocɛliɛ
         siɛnrɛ jáari dè; 15 nɛ́ sí fànʔa kɛn gè pe mɛ́ pe- gbɛ̀ri gbòdolilo cìrá bèle de yigi siɛnnɛ nī bèle.16 Bìli kiɛ nɛ́ siin wi cé nyíɛnɛ nɛ̀ kɔ̀n bèle pe míɛyɛ yi n'yɛ: pe 'puu nɛ wàa ye Siimɔ, a Zezi 'míʔɛ káà le wi nɛ̄ nɛ wi ye Piɛri+. 17 nɛ́ Zaki nɛ́ wi cɔni Zan, Zebede jaala bèle, a Zezi 'peli míʔɛ le gè nɛ̀ jo Bowanarigɛsi, ki kɔri wè, «kàsakpɛnigɛ
         pìile+»; 18 nɛ́ Andire, nɛ́ Filipi, nɛ́ Batelemii, nɛ́ Matiye, nɛ́ Toma, nɛ́ Alife jaa wè Zaki,
         nɛ́ Tade, nɛ́ Siimɔ Zelɔti, 19 nɛ wàa ye Zudasi Isikariyɔti, wire wi cî ga Zezi le wè wi leguulo kiyɛ nī yè.Kapiile níì kàsulugo kiǐ ga sa suɔ bè nyaa gèʔ(Mat 12.22-32; Luk 11.14-23; 12.10)20 Kire kàduʔumɛ gè, a Zezi wi 'koli nɛ̀ kɛ́ kpáa mɛ́. A siɛnnɛ pe 'kɛ́ nɛ̀ sɛ́nì gbuʔulo
         nɛ̀ tɔ́n wi nɛ̄. A ki 'pe jáa, piyè gbɛ̀ nɛ̀ larigɛ taa bè lìiʔ wi nɛ́ wi pìtɛnmɛnɛ
         ní bèleʔ. 21 Bà wi saʔa wuulo pe 'tire lúʔu dè, a pe 'jo ngbéyɛrigɛ gī wi nī, nɛ̀ kɛ́ bàa wi kɔ́ri.22 Fànʔa Siɛnrɛ sɛbɛcɛ́nminɛ pálì cé puu baa, peli cé kɔ́n Zerizalɛmi kàʔa mɛ́. A peli 'jo dí wiī nɛ gbòdolilo cìrá bèle gbòdolilo kàfɔli wire fànʔa nɛ̄, Bɛlizebuli wè+.23 A Zezi wi 'pe yeri nɛ̀ kpɔni wìi nɛ̄, nɛ̀ sɛ́ni nyu nɛ́ pe ní kàsiʔile nī, nɛ̀ kɛ́nì
         kàsiile láà wáa nɛ̀ pe kɛn nɛ́ pe yɛ: «Ki bé síɛ mɛni dí Setɛni sí de Setɛni cìrá
         de yigi ? 24 A kùlofɔligɔ ó kùlofɔligɔ siɛnnɛ 'tíla, piyè pínɛ bèleʔ, kire kùlofɔligɔ ki bé tuu
         wī. 25 Ki nugo kire gī, a narigɛ ó narigɛ siɛnnɛ ceri piyè bìɛ bèleʔ, ki narigɛ ki bé tuu
         wī. 26 Bɛ̀ sí ki yē, a Setɛni nɛ túngu nɛ́ wi tíimɛ wuulo ní bèle, wi gboli ni bé wáligi
         bè cɛrigɛ, wi wori ti bé yéri bile wī.»27 A wi 'fali nɛ̀ ní nɛ̀ kàsiile láà wáa nɛ̀ pe kɛn nɛ́ pe yɛ: «Siɛn bé gbɛ̀ sa jíin
         lé nàgalirige saʔa nī bè wi yɛrɛ koli dè, ga tí wiì kíni nɛ̀ ki nàgalirige puɔ gè
         nɛ̀ cáan léʔ ? A wi 'jáa wi nɛ̄ wè, wi bé nɛ́ gbɛ̀ wi saʔa fùʔuro dè.28 «M'bé ki juu yeli mɛ́ kányiʔɛ nɛ̄, kapiʔile feliye yi mìɛni yè, nɛ́ siɛnkarirɛ felide
         díì míɛ siɛnnɛ pe 'juu nɛ̀ tóri pe nyuɔyɔ nī yè, Kulocɛliɛ bága sa kire ki mìɛni yaʔa
         pe nɛ̄. 29 A siɛn ŋíì sí siɛncuʔɔrɔ juu nɛ̀ wáa Kulocɛliɛ Pìle kɔli mɛ́ gè, kire kapiile náà niǐ ga sa yaʔa siɛn nɛ̄ wèʔ, fúɔ bè pa taa lɛ̀gɛlɛ
         ke mìɛni nī; nɛ̀ taʔa gíi nɛ̄, ki siɛn wi 'wìi le kapiile láà nī nàa kàsulugo kiǐ
         ga dí suɔ bè nyaa gèʔ.»30 Zezi wi cé kire siɛnrɛ dáà juu dè nɛ̀ taʔa gíi nɛ̄, bɛ̀ Fànʔa Siɛnrɛ sɛbɛcɛ́nminɛ
         pe yé jo dí gbòdolilo bīɛlɛ wi nī wè.Siɛnnɛ bílì bīɛlɛ Zezi yàa wè nɛ́ wi narigɛ wuulo bèle(Mat 12.46-50; Luk 8.19-21)31 A wi yàa nɛ́ wi cɔninɔ pe kɛ́nì kɔ́n baa nɛ̀ pɛn, nɛ̀ pɛ́nì yéri baa kpànʔanɛ nɛ́
         tundunwɔ tórigo wi kúrugu, nɛ́ jo pe- sa wi yeri baa. 32 Siɛnnɛ pe cé tɛ́ni nɛ̀ wi màʔa nɛ̀ suʔu. A pe sɛ́nì tunduro juu dè wi mɛ́ nɛ́ wi yɛ:
         «Muɔ yàa nɛ́ muɔ cɔninɔ piyē baa kpànʔanɛ gè, pe 'jo ma kɛ́ baa.»33 A Zezi wi 'pe yɛ: «Mi yàa wire wī ŋíi wè, á bíli sí ní mi cɔninɔ bèle ?» 34 Nɛ́ fali nɛ siɛnnɛ wéli bèle nɛ tòrí, bàli pe cé tɛ́ni nɛ̀ wi màʔa nɛ̀ suʔu bèle,
         nɛ́ fali nɛ̀ kɛ́nì jo: «M'bɛlɛ, bàli bīɛlɛ mi yàa wè nɛ́ mi cɔninɔ bèle. 35 Siɛn ŋíì wi nyɛ́ni Kulocɛliɛ fungo kele kúu gèle, wire wī mi cɔni wè, wire wī mi yàa
         wè.»
         
            
               	Erodi wire wi 'puu Galile kùlofɔli wè.

               	Idumɛ kùlo lire 'nyaa Zude tɛ́nimɛ labiɛnnɛ níì ni 'puu a muɔ yéri nɛ́ yiʔɛ waa cɛngɛnyɛnifolimɛ
                     mɛ́ bè, ki kùlo ni nɛ̂ kò muɔ kàliige mɛ́.

               	Piɛri míʔɛ ki kɔri wi 'jo sìndɛnigɛ.

               	Kàsakpɛnigɛ pìile kɔri wè, kire 'jo nàzɔn gbɛ̀nwɛ siɛnnɛ bīɛlɛ pe 'puu, pe funyɔ yi
                     cé wári pe nàa caanri nɛ kele nyu.

               	Zuufulo mɛ́ bèle gbòdolilo pe kàfɔli wire wī Bɛlizebuli wè.

Tàfaliwɛ yaliiwaara kàsiile lè(Mat 13.1-23; Luk 8.4-15)41 A Zezi wi kɛ́nì koli nɛ̀ kɛ́ nɛ̀ sɛ́ni siɛnnɛ tɛnmɛ bèle Galile kuʔɔjii nyuɔ nɛ̄ gè. A siɛnnɛ pe sɛ́nì gbuʔulo nɛ̀ tɔ́n wi nɛ̄, a ki 'nyaa fúɔ a
         wi 'jíin nɛ̀ tɛ́ni kɔ́ri káà nī luʔɔ nī gè, á siɛnnɛ pe 'yéri baa luʔɔ nyuɔ nɛ̄ gè
         nɛ lúru wi mɛ́.2 A wi 'kele sáa juu pe mɛ́ kàsiʔile nī, nɛ̀ kɛ́nì kàsiile láà wáa nɛ̀ pe kɛn nɛ́ pe
         yɛ: 3 «Ye- nyaa, cɛngɛ káà, tàfaliwɛ wáà yé yiri nɛ̀ sɛ́ni yatanʔara wáari+. 4 Bà wi ti wáari nɛ waa dè, a tàa sɛ́nì tuu kodɛnnɛ nī. A sínjari 'yiri nɛ̀ ti júɔ.
         5 A tàa sɛ́nì tuu sìndari tiʔɛ nī, a tire 'fali nɛ̀ caanri nɛ̀ fìin, bɛ̀ tári sì puu
         baa sáa ki tiʔɛ nī gèʔ. 6 Bà cɛngɛ kɛ́nì yiri nɛ wáari níɛ sórigi gè, a ti 'fali nɛ̀ waʔa, bɛ̀ nìre tiì cé jíin
         nɛ̀ kɛ́ dàala laamɛ nī bèʔ. 7 A yatanʔara táà sɛ́nì tuu wíire sunʔɔmɔ nī, a wíire ti 'yɛ̀ nɛ̀ ti cò, tiì gbɛ̀ nɛ̀
         pìgele leʔ. 8 A tàa sɛ́nì tuu dàacɛnnɛ tiʔɛ nī. A tire 'sɔ́migɔ nɛ̀ fìin, nɛ̀ sɛn: tìrige káà, yasɛnrɛ
         togo nɛ́ kpɔrigɔ; kàa, pìgele togotaanri; kàa, pìgele dabataan.»9 Á Zezi wi 'fali nɛ̀ pe yɛ: «A ngbúʔulo yē siɛn ŋíì nɛ̄ wi lúru wè, wi- ti lúʔu.»Kɔri ŋíi nɛ̄ Zezi wi 'puu nɛ nyu kàsiʔile nī gèle(Mat 13.10-17; Luk 6.9-10)10 Bà pe kɛ́nì yiri siɛnnɛ sunʔɔmɔ nī bè, a Zezi kobinɛnɛ nɛ́ wi pìtɛnmɛnɛ kiɛ nɛ́ siin pe 'wi yúgo nɛ́ kàsiʔile ke kɔri ní wè.11 A wi 'pe yɛ: «Yeli bèle, Kulocɛliɛ Kùlofɔligɔ kalarilɛ lè, niī yeli cɛ́nmɛ nī. Siɛnsɛnminɛ mɛ́ bèle, ti nɛ̂ puu kàsiʔile tíɛlɛ.
         12 Kire nɛ̄,Pe nàa wéli,pe nɛ̌ sí de nyaʔaʔ,pe nàa lúru,pe nɛ̌ sí de ti kɔri cɛ́ngi wèʔ.A kire 'laa wè,pe bé koli pɛn Kulocɛliɛ mɛ́,wi- pe kapiʔile wuʔu yaʔa gè pe nɛ̄+.»Zezi wi 'yaliiwaara kàsiile kɔ̀n lè(Mat 13.18-23; Luk 8.11-15)13 A wi 'fali nɛ̀ ní nɛ̀ pe yɛ: «A yeli sì sí kàsiile náà lire kɔri cɛ́n wèʔ, mɛni yeli
         bága ki puu bé kàsiʔile sɛngɛlɛ ke kɔri cɛ́n wè ?» 14 Nɛ́ fali nɛ̀ pe yɛ:«Tàfaliwɛ wire 'nyaa siɛn ŋíì wi 'yiri nɛ Kulocɛliɛ siɛnrɛ jáari dè. 15 Siɛnnɛ pálì yē bɛ̀ kodɛnnɛ tíɛlɛ lè; a pe gbɛ́nɛ̀ Kulocɛliɛ siɛnrɛ juu dè pe mɛ́ dè,
         á pe ti lúʔu dè, Setɛni nɛ̂ pɛ́nì ti yige pe funyɔ nī yè.16 «Pàli funyɔ yē bɛ̀ dàala náà nī sìndari tiʔɛ gè Kulocɛliɛ siɛnrɛ ti lúʔugo nɛ̄ gè.
         A peli gbɛ́nɛ̀ siɛnrɛ lúʔu dè, pe nɛ̂ fali nɛ̀ ti líɛ nɛ́ fundaanra ní sɛni, 17 nɛ̀ sí ki taa siɛnrɛ ti nɛ̌ tɛ́nidiʔɛ kɔ̀n pe funyɔ nī yèʔ. Ti nɛ̌ nìre wáa pe nīʔ,
         lɛ̀lɛ láà cɛ̀ri wuulo pe sî puu kire siɛnnɛ bèle. Ki 'nyaa, a wuʔɔgɔ kɛ́nì nɔ̀ pe
         nɛ̄ bèle, á kire 'laa a siɛnnɛ kɛ́nì pe pari Kulocɛliɛ siɛnrɛ ti kɛnmɛ nɛ̄ bè, pe
         nɛ̂ fali nɛ̀ yiri tɛ́ngɛlɛ nī lè.18 «Pàli funyɔ yē wíire tiʔɛ tíɛlɛ; yatanʔara ti nɛ̂ sɛ́nì tuu wíire sunʔɔmɔ nī bè. 19 A peli gbɛ́nɛ̀ Kulocɛliɛ siɛnrɛ lúʔu dè, duniya kasɔngilɔ gèle, nɛ́ lɔri tàanma ní
         bè, nɛ̀ fàri yɛrɛ ti mìɛni felide nìge nɛ̄ gè, ti nɛ̂ jíin pe funyɔ nī yè nɛ̀ siɛnrɛ
         cɔ̀ri dè. Ti nɛ̌ sɛnʔ.20 «Pàli sí yē baa, peli yē dàacɛnnɛ tiʔɛ tíɛlɛ gè. A peli gbɛ́nɛ̀ Kulocɛliɛ siɛnrɛ lúʔu
         dè, ti nɛ̂ tɛ́nidiʔɛ kɔ̀n pe funyɔ nī yè. Pe nɛ̂ sɛn. Tàa nɛ̂ sɛn nɛ̀ taa tiɛyɛ togo
         nɛ́ kpɔrigɔ; tàa, tiɛyɛ togotaanri tàa, tiɛyɛ dabataan.»Zezi wi 'juu Kulocɛliɛ siɛnrɛ ti lúʔugɛnnɛ nɛ̄ lè(Luk 8.16-18)21 A wi 'fali nɛ̀ ní nɛ̀ pe yɛ: «Pe sî fètinnɛ mù lè nɛ̀ ni tɛ́ngɛ yatɔngɔ láara wī lé ?
         Á kire 'laa, yasinɛgɛ láara pe sî ni tɛ́ngɛ lé ? Fètindaʔaga nɛ̄ túʔu bɛ̀ʔ pe sî ni
         taʔa ? 22 Ye- sí ki cɛ́n, kaala láà fáala sì je ga kò baa làrilɛʔ, gá niì cɛ́nʔ. Kalarilɛ míɛni
         sì je ga kò baa làrilɛʔ, gá niì kɛ́nì yiri kpànʔanɛʔ. 23 A ngbúʔulo yē siɛn ŋíì nɛ̄ wi lúru wè, wi- ti lúʔu.» 24 Nɛ́ fali nɛ̀ pe yɛ: «Yeri yeli sɔ̀ngirɔ yɛri dè siɛnrɛ dáà nɛ̄ dè. Ki 'nyaa yakirile
         níì ní yeli nɛ bìli wuʔu kíri gè, lire ní Kulocɛliɛ bága kíri bè le yeli mɛ́, bé sí
         saʔara taʔa yeli mɛ́. 25 Nɛ́ ki cɛ́n, a yakaa yē siɛn ŋíì mɛ́, pe bé ní wi kɛn. Ŋìi sí wī yakaa fùn wè, cɛ̀ri
         ŋáà tíimɛ wī siɛn mɛ́ wè, pe bé wi suɔ wi mɛ́.»Kulocɛliɛ Kùlofɔligɔ kiī bɛ̀ yatanʔara pìige tíɛlɛ26 A wi ní nɛ̀ pe yɛ: «Ye- tí mi Kulocɛliɛ Kùlofɔligɔ kɛnmɛ juu bè, bè tìɛ yeli nɛ̄. Kulocɛliɛ Kùlofɔligɔ kiī bɛ̀ majo bɛ̀ tàfaliwɛ yē
         mmɛ. Siɛn wi nɛ̂ sɛ́nì yatanʔara tánʔa dè baa siʔi nī gè níɛ̀ kɛ́ kpáa mɛ́. 27 Wi sɛ́ni ŋɔ́ni wī yo, wi sɛ́ni yē baa nyɛwɛ nɛ kele kálì kúu wī yo, wi nɛ̌ cɛ́n mɛni
         yatanʔara ti kɛ́nì puu nɛ́ fìin nɛ̀ liɛ nɛ̀ síɛ wèʔ. 28 Dàala ni nɛ̂ ti yɛ̀gɛ nìi mɛ́. Tìriye yire yi nɛ̂ kíni nɛ̀ yɛ̀ gbíɛn, á yaliire ti
         nɛ̂ nɛ́ kɛ́nì puru nɛ̀ pìimɛ le. 29 A yafalidɛ ti sí kɛ́nì liɛ nɛ̀ nɔ̀ pe ti líɛ dè, siʔifɔli wi nɛ̂ nyàkɔnigɔ caa nɛ̀
         sɛ́nì tuu ti nɛ̄ nɛ ti kɔni.»Kulocɛliɛ Kùlofɔligɔ ki nɛ̂ séli cíʔɛ(Mat 13.31-32,34; Luk 13.18-19)30 A Zezi wi 'fali nɛ̀ pe yɛ: «Gáa felige ní we bé gbɛ̀ Kulocɛliɛ Kùlofɔligɔ tɔ́nminɔ gè ? Kàsiile níi we bága wáa dí ni sí Kulocɛliɛ Kùlofɔligɔ kɛnmɛ tìɛ bè ?31 «Kulocɛliɛ Kùlofɔligɔ kiī bɛ̀ mutaridi pìige+ tíɛlɛ, kire ki 'yìrige yatanʔara ti mìɛni nɛ̄ dè. 32 Nɛ̀ sí ki taa a pe gbɛ́nɛ̀ ki tánʔa gè, ki tìrige ki nɛ̂ yɛ̀ nɛ̀ kpàʔala naaguɔ yafalidɛ
         ti mìɛni nɛ̄ dè, nɛ̀ lère wáa kpolido; sínjari nàa sìɛrɛ tɛ́ngi ki nyúmɔ nī bè.»33 Zezi wi 'puu nɛ Kulocɛliɛ siɛnrɛ nyu dè siɛnnɛ mɛ́ bèle kàsiʔile nī feliye feliye,
         nɛ̀ yɛli nɛ́ pe sìnjilige kɛnmɛ ní bè. 34 Wiì puu nɛ nyu nɛ́ pe ní kàsiʔile fùnʔ. A wi sí cé gbɛ́nɛ̀ kɛ́ni yē nɛ́ wi pìtɛnmɛnɛ ní bèle pìye yákuɔlɔ bèle, wi nɛ̂ kàsiʔile ke kɔri juu wè nɛ̀ tìɛ pe nɛ̄.Zezi wi 'káfaligbuʔɔ yérige cáʔa nī(Mat 8.23-27; Luk 8.22-25)35 Ki cɛnguʔɔ gè, a wi 'wi pìtɛnmɛnɛ yɛ bèle: «Ye- tí we cáʔa jeli gè we- kɛ́ kanyuɔ
         gíì mɛ́ gè.».36 A pe 'yiri siɛnnɛ sunʔɔmɔ nī bè nɛ̀ wi líɛ kɔ́ri nī gè a pe 'kɛ́. Kɔ́riyɔ yáà 'puu
         baa nɛ́ pe ní luʔɔ nī gè. 37 A káfaligbuʔɔ káà sɛ́nì yɛ̀ pe kúrugu baa luʔɔ nī gè, lakuruyo yi yɛ̀gí nɛ jiin kɔ́ri
         nī gè, nɛ caa bè kɔ́ri le gè ki nyì sɛni. 38 Zezi wi 'puu sínɛwɛ baa kɔ́ri kàduʔu mɛ́ gè nɛ ŋɔ́ni, nɛ́ nyùgo kpɔni gè ngbɔnigɔ
         nɛ̄.A wi pìtɛnmɛnɛ pe sɛ́nì wi kpúɔn nɛ̀ yɛ̀gɛ, nɛ́ wi yɛ: «We kàfɔli, je we bé kùu wī,
         ki wè muɔ nɛ̄ gbɛ̀ligɛ léʔ ?»39 A wi 'yɛ̀, nɛ̀ fali nɛ̀ jɛnmɛ káfaligɛ nɛ̄ gè nɛ́ juu cáʔa nɛ̄ gè, nɛ́ jo: «Yéri sɔ́gi,
         má muɔ nyuɔ tɔ́n gè !» A káfaligɛ ki 'fali nɛ̀ yéri sɛni, a tiʔɛ ki 'fali nɛ̀ nyígi
         yólilo sɛni.40 A wi 'fali nɛ̀ yiʔɛ nɛ̀ wi pìtɛnmɛnɛ yɛ bèle: «Gáa fíɛrɛ dī yeli nī kɛnmɛ báà nɛ̄
         bè ? Yeli tùʔɔ nɛ tíin tɛ́ngɛlɛ fùn wī lé ?»41 A fíɛrɛ 'pe cò kpuʔɔ a pe 'yɛ̀ nɛ pìye yúgo níɛ wáa: «Ŋáasiɛn wī ŋàa wire wè ? Káfaligɛ
         nɛ́ cáʔa ní gè, ti mìɛni nɛ lúru wi nɛ̄ !»
         
            
               	Zezi kùlo siɛnnɛ mɛ́ bèle a pe je yatanʔara tánʔa dè, pe nɛ̂ ti wáa bɛ̀ mɛ̀ni tíɛlɛ.
                     Yè ki jènyinɛ wéli lè baa sɛbɛ nī wè.

               	Eza 6.9-10 tire ti 'juu náʔa gè nɛ̀ yɛli nɛ́ girɛki siɛnliɛrɛ ní dè.

               	Yatanʔara táà felide dī mutaridi wè; ti wè náʔa weli kùlo nī lèʔ. We bé gbɛ̀ ti tɔ́nminɔ
                     nɛ́ feni ní, bɛ̀ ti yìrige dè.

Zezi wi 'gbòdolilo cìra nɛ̀ yige nàguɔ wáà nī(Mat 8.28-34; Luk 8.26-39)51 Bà pe sɛ́nì luʔɔ jeli gè nɛ̀ kɛ́ labiɛnnɛ níì mɛ́ lè, a ki 'nyaa pe 'jíin Gerasa tɛ́nimɛ+ nī. 2 Kpɔ̀ngɔli+ táanni ki 'puu. Bà Zezi nɛ yigi kɔ́ri nī gè, a nàguɔ wáà 'fali nɛ̀ yiri baa kpɔ̀ngɔli
         nī wè nɛ wi kpàlí, gbòdoli 'puu wi nī. 3 Wi kòridiʔɛ kire ki 'puu kpɔ̀ngɔli wè. Siɛn fànʔa sì puu bè gbɛ̀ wi puɔ bè yérigeʔ,
         a ki nɛ́ cɛ yē nyùʔɔdiriye ní pe 'wi puɔ wèʔ. 4 A pe yé wi puɔ nɛ́ nyùʔɔmɔ ní felige ó felige, wi nɛ̂ ti mìɛni píle nɛ̀ celile. Siɛn
         sì puu nɛ jàʔá bè gbɛ̀ wi cò bè yérigeʔ. 5 Wi 'puu nɛ nyaari pìlige nɛ́ cɛnvugo kpɔ̀ngɔli nī wè, nɛ́ nyaguruyo naamɛ tiɛyɛ ní,
         níɛ̀ nɛ kòkuulo wáari, nɛ wìi kpúɔn nɛ celile nɛ́ sìndari ní.6 Bà wi kɛ́nì Zezi wéli wè nɛ̀ nyaa wi báan baa liʔi wè, a wi 'líɛ nɛ fé nɛ waa wi kúrugu,
         nɛ̀ sɛ́nì káguro wáa wi táanni, 7 nɛ́ fali nɛ̀ kòkuugbuɔlɔ wáa sɛni, nɛ́ wi yɛ: «Gáa gī muɔ nɛ́ mi sunʔɔmɔ ní bè Zezi,
         Kulocɛliɛ Jaa, Kulocɛliɛ ŋáà wī Duniya wi Mìɛni Nyùgo nɛ̄ gè ? -Ki kpíʔile nɛ́ Kulocɛliɛ ní, má fǎga mi wuʔɔʔ.»8 Ki 'nyaa Zezi wi cé ki juu nɛ̀ gbɛ̀ngɛ gbòdoli mɛ́ wè nɛ́ wi yɛ wi- yiri nàguɔ nī
         wè. 9 Nɛ́ fali nɛ̀ wi yúgo nɛ́ wi yɛ: «Pe 'muɔ ye gáa ?»A wi 'jo: «Pe 'mi ye ‹Nìʔɛnɛ›; weli tɔ̀ni yē náʔa nìʔɛbɛlɛ wī.» 10 A wi 'fali nɛ̀ tuu nɛ Zezi náari wè, nɛ wi fiɛn nɛ́ wi yɛ wi fǎga peli cìra bè yige
         baa ki tɛ́nimɛ báà nī bèʔ.11 Tiɛliyɛ tògo káà 'puu baa nyagurugo nɛ̄ gè nɛ caa nɛ káa, tiɛliyɛ yi tɔ̀ni nɛ̀ puu
         nìʔɛyɛ. 12 A gbòdolilo pe 'fali nɛ̀ tuu nɛ Zezi fiɛn wè, nɛ́ wi yɛ a wi 'peli cìra wi- tí peli
         sa jíin tiɛliyɛ nyáà nī yè. 13 A Zezi wi 'yéri ki nɛ̄. A pe 'fali nɛ̀ yiri nàguɔ nī wè, nɛ̀ sɛ́nì jíin tiɛliyɛ nī
         yè. A tatogo ki mìɛni 'fɛ̀ nɛ̀ tìgi nyagurugo nɛ̄ gè, nɛ̀ sɛ́nì tuu cáʔa nī gè, nɛ̀
         yíbiri nɛ̀ kùu. Tiɛliyɛ yi 'puu nɛ waa tiɛliyɛ sirakiɛ mɛ́ (2 000).14 Siɛnnɛ bílì pe 'puu nɛ yi nári bèle, a pe 'fɛ̀ nɛ̀ sɛ́nì ti juu kàʔa wuulo mɛ́ bèle,
         nɛ́ vòyo wuulo mɛ́ bèle. A siɛnnɛ pe 'pɛn bè pa nyaa, gàa ki 'kpíʔile gè. 15 Nɛ̀ pɛ́nì yiri Zezi kúrugu wè, nɛ̀ nàguɔ nyaa wè tɛ́niwɛ, ŋàa nī gbòdolilo tògo ki
         'puu gè, a wi 'bururo le nɛ ní cìiliwe nɛ̀ kele yiʔɛ cɛ́n. A fíɛrɛ 'pe cò.16 Bìli pe yé puu baa nɛ̀ kele ke tórigɛnmɛ nyaa bè, a peli 'ti yiʔɛ juu nɛ̀ tìɛ siɛnnɛ
         nɛ̄ bèle, gìi ki 'tóri gbòdolilofɔli nɛ́ tiɛliyɛ sunʔɔmɔ ní bè. 17 A siɛnnɛ pe 'yɛ̀ nɛ Zezi fiɛn wè, wi- yiri peli tɛ́nimɛ nī bè.18 Bà Zezi 'láʔa nɛ waa bàa jíin kɔ́ri nī gè, a nàguɔ wi 'wi fiɛn nɛ́ wi yɛ wi- tí wire
         kò nɛ́ wi ní. 19 Zezi wiì yéri ki nɛ̄ʔ, nɛ́ sí wi yɛ: «Te waa kpáa mɛ́, ma sa ti juu muɔ saʔa wuulo
         mɛ́ bèle gìi míɛ Kàfɔli Kulocɛliɛ wi 'kpíʔile muɔ mɛ́ gè, nɛ́ bɛ̀ wi 'nyinimɛ taa
         muɔ nɛ̄ wè.»20 A nàguɔ wi 'láʔa nɛ̀ kɛ́, nɛ̀ sɛ́ni ki jáari nɛ mári Kàaya Kiɛ kùlo+ ni mìɛni nī, kakpuʔɔ gíì Zezi wi 'kpíʔile wire mɛ́ gè. A ki 'kpíʔile siɛnnɛ pe mìɛni
         mɛ́ kafɔnnɔ.Zayurusi sɛ́nì wi póri yaama wori juu dè Zezi mɛ́(Mat 9.18-26; Luk 8.40-42)21 A Zezi nɛ́ wi pìtɛnmɛnɛ ní bèle, a pe 'koli nɛ̀ jíin kɔ́ri nī gè nɛ̀ kɛ́ luʔɔ kanyuɔ
         gíì mɛ́ gè. Bà pe sɛ́nì yiri bèle, a siɛnnɛ pe 'fali nɛ̀ pɛ́nì gbuʔulo nɛ̀ tɔ́n Zezi
         nɛ̄ wè baa luʔɔ nyuɔ nɛ̄ gè. 22,23 A tɛnmɛzaʔa kàfɔli wáà kɛ́nì pɛn, pe 'puu nɛ wi ye Zayurusi, nɛ̀ pɛ́nì káguro wáa wi táanni nɛ
         wi náari nɛ yobilo nɛ́ wi yɛ: «Mi póri+ wiī baa nɛ yáa nɛ waa bè kùu. Nyuɔ mi nɛ̄ ma sa kiyɛ taʔa wi nɛ̄, ma wi puʔɔ wi-
         kò sìi nɛ̄.» 24 A Zezi wi 'yɛ̀ nɛ̀ pínɛ nɛ́ wi ní. A siɛnniʔɛmɛ pi 'taʔa wi kúrugu, nɛ̀ wi cɔ̀ri.Zezi wi 'gbélige yaama láʔa cɛliwɛ wáà nɛ̄(Luk 8.43-48)25 Cɛliwɛ wáà 'puu baa, gbélige yaama 'puu wi nɛ̄, fúɔ nɛ̀ pɛ́nì taa yiʔɛlɛ kiɛ nɛ́ siin.
         26 Ki cuɔ wi cé tóri wajaala sáa tiɛyɛ nī, a wi kɔliyɛrɛ ti mìɛni 'kúɔ baa ki koliyo
         nī yè. Kire nɛ́ ki mìɛni kàa pɔ́rimɔ sì cɛ́nʔ; kàa cɛ ki puu nɛ fàrí wi yaama nɛ̄
         bè. 27 Bà sí wi kɛ́nì Zezi wori lúʔu dè, a wi sɛ́nì jíin siɛnnɛ nī bèle, nɛ̀ cò nɛ̀ taa Zezi
         burugo nɛ̄ gè kàduʔu mɛ́ gè. 28 Wi cé ki sɔ̀ngi nɛ̀ jo: «A mi cɛ́nì cò nɛ̀ taa wi burugo kire yákuɔ nɛ̄ gè, m'bé puʔɔ.»
         29 Bà sí wi sɛ́nì cò nɛ̀ taa Zezi burugo nɛ̄ gè mmɛ gè, a wi gbélige ki 'fali nɛ̀ yéri
         sɛni. A wi 'fali nɛ̀ ki cɛ́n wire nyɛ́nì puʔɔ sɛni.30 Ki lɛ̀nunɔ nī lè a Zezi 'fali nɛ̀ ki cɛ́n fànʔa káà nyɛ́nì yiri wire nī. A wi 'yiʔɛ
         nɛ̀ siɛnnɛ yúgo bèle nɛ́ pe yɛ: «Ŋáa wi 'cò nɛ̀ taa mi burugo nɛ̄ gè ?»31 A wi pìtɛnmɛnɛ pe 'wi yɛ: «Muɔ tíimɛ 'siɛnnɛ nyaa bèle bɛ̀ pe 'muɔ màʔa nɛ̀ suʔu kayɔbiyɔ yi mìɛni
         nɛ̄ yè mmɛ gè, nɛ́ ní nɛ̀ jo ŋáa wi 'cò nɛ̀ taa muɔ nɛ̄ lé ?»32 A wi 'fali nɛ siɛnnɛ wéli bèle nɛ tòrí, bè ki cɛ́n siɛn ŋíì wi 'cò nɛ̀ taa wire nɛ̄
         wè. 33 Cɛliwɛ wire yé sí ki cɛ́n gìi ki 'kpíʔile gè. A fíɛrɛ 'wi cò, a wi 'fali nɛ fún sɛni.
         A wi 'fali nɛ̀ sɛ́nì káguro wáa Zezi yiʔɛ mɛ́ gè, nɛ̀ kányiʔɛ ki mìɛni juu wi mɛ́.
         34 A Zezi wi 'wi yɛ: «Nɛ póri, muɔ tɛ́ngɛlɛ ni 'muɔ suɔ. Te waa yanyige nɛ̄, Kulocɛliɛ-
         ma yaʔa gbɛ̀nwɛ.»Zayurusi póri wi 'kùu a Zezi 'koli nɛ̀ wi nyɛ́(Luk 8.49-56)35 Bà Zezi nɛ tire nyu nɛ tíin dè, a siɛnnɛ pálì 'kɔ́n baa tɛnmɛzaʔa kàfɔli kpáa mɛ́ gè, ŋàa póri wi 'puu nɛ yáa wè, nɛ̀ pɛ́nì jo: «Muɔ póri wiī baa kùuzinɛwɛ,
         fǎga ní kpáan de Kàfɔli fùrɔ́ wèʔ.»36 A Zezi wi 'ki siɛnrɛ lúʔu dè, a wi 'fali nɛ̀ nàguɔ yɛ wè: «Mìɛ lìri, má taa ma tɛ́ngɛ
         díɛ.» 37 Nɛ́ fali nɛ̀ Piɛri nɛ́ Zaki kɔ́ri, nɛ̀ fàri Zaki wi cɔni Zan nɛ̄. A pe taanri pe 'pínɛ nɛ̀ kɛ́ nɛ́ wi ní. Wiì cé ní nɛ̀ fɔ̀li ki nɛ̄ a wàa fàri
         pe nɛ̄ʔ, nɛ̀ yiri Piɛri, nɛ́ Zaki nɛ́ wi siinyɛni Zan wè.38 A pe sɛ́nì jíin tɛnmɛzaʔa kàfɔli wi saʔa nī gè, a Zezi wi 'kɔnrɔ nyaa dè baa gbùʔɔgbuɔ,
         siɛnnɛ pe nyɛni nɛ cáaduu kɔnrɔ wáari dè. 39 A wi 'pe yɛ: «Gáa kɔnrɔ ye wáari gbùʔɔgbuɔ mmɛ gè, níɛ cáaduu kɔnrɔ wáari dè ? Pùɔ
         wiì kùuʔ, wiī nɛ ŋɔ́ni wī.» 40 A pe 'yɛ̀ nɛ wi tíʔɛʔ.A wi 'fali nɛ̀ pe mìɛni yɛ pe- yiri kpànʔanɛ, á ki 'kò wire nɛ́ wi kobinɛnɛ peli,
         nɛ̀ fàri pùɔ wi tuu nɛ́ wi yàa nɛ̄ wè. A pe 'jíin saʔa laamɛ nī bè. 41 A Zezi wi 'fali nɛ̀ sɛ́nì pìcapile cò lè kɔli nɛ̄ gè, nɛ́ wi yɛ: «Talita kumi+ !» Kire kɔri wi 'jo: «Pìcapile, mi 'jo ma yɛ̀ !»42 A pìcapile ni 'fali nɛ̀ yɛ̀ nɛ tári sɛni. A ki 'pe fungo wúɔ kátii, a fíɛrɛ 'pe cò
         kpuʔɔ. Pìcapile ni yiʔɛlɛ ke 'puu yiʔɛlɛ kiɛ nɛ́ siin. 43 A Zezi 'fali nɛ̀ ki juu nɛ̀ gbɛ̀ngɛ pe nɛ̄ nɛ́ pe yɛ pe fǎga tí siɛn- ki cɛ́nʔ, nɛ́
         fali nɛ̀ jo pe- suro kɛn pìcapile mɛ́ lè ni- lìi.
         
            
               	Gerasa tɛ́nimɛ piī Galile kuʔɔjii cɛngɛnyɛnifolimɛ mɛ́.

               	Nyɛyɛ yi 'puu pe nɛ̂ yi túgu nɛ̀ yaʔa sìndɛnigbaʔala nɛ̄, á kire 'laa kàwiiye yáà
                     nɛ̂ puu sìndɛnigbaʔala láara túguyaʔaya bɛ̀ bùuwiiye kɛnmɛ tíɛlɛ.

               	Kàaya Kiɛ kùlo ni 'puu Galile kuʔɔjii cɛngɛnyɛnifolimɛ mɛ́.

               	Girɛki siɛnrɛ nī dè ki 'jo pùɔ wi 'puu nɛ tíin cíɛwɛ wī.

               	Aramiyé siɛnrɛ nī Zezi wi cé juu mmɛ gè.

            

         
      

   
      
         6
Nazarɛti kàʔa siɛnnɛ piyè tɛ́ngɛ Zezi nɛ̄ wèʔ(Mat 13.53-58; Luk 4.16-30)61 Bà tire 'tóri dè, a Zezi wi 'yiri ki kàʔa nī gè nɛ̀ kɛ́ kàʔa gíì mɛ́ pe 'wi gbó á
         wi 'liɛ wè+. A wi pìtɛnmɛnɛ pe 'pínɛ nɛ́ wi ní. 2 Cɛndɛnigɛ cɛngɛ kɛ́nì nɔ̀ gè, a wi 'kɛ́ nɛ̀ sɛ́ni siɛnnɛ tɛnmɛ bèle tɛnmɛzaʔa mɛ́ gè. Siɛnniʔɛnɛ 'puu baa nɛ lúru wi mɛ́. Wi tɛnmɛnɛ ni cé pe fungo wúɔ, a pe 'jo:
         «Sé wi 'kɔ́n nɛ́ dàa ti mìɛni ní dè ? Sé wi 'kire sìnjilige gáà taa gè ? Kakpoliyo
         nyáà wi kpínʔini nyáà yè, ŋáa wi 'ki fànʔa kɛn gè wi mɛ́ ? 3 Wire bɛ̀ʔ lé kátɛngbunʔɔ wè, Maari jaa wè ? Zaki nɛ́ Zoze, nɛ́ Zudi nɛ́ Siimɔ pe luɔ wire túʔu bɛ̀ʔ ? Wi cɔninɔ bèle
         cɛlilɛ bèle pe túʔu wè bile nɛ́ we ní náʔa kàʔa nī gè ?» A kire 'fali nɛ̀ kò pe mɛ́
         kúrugodiɛlɛ.4 A Zezi wi 'pe yɛ: «Siɛnnɛ piyē nɛ tɔ́ri nɛ́ Kulocɛliɛ siɛnjuuwo ní wè tiɛrɛ ti mìɛni nī, nɛ̀ sí ki taa wi wè nɛ kpuʔɔrɔ tari wi kàʔa tíimɛ nī gèʔ, nɛ́ wi saʔa wuulo sunʔɔmɔ nīʔ nɛ́ wi narigɛ wuulo sunʔɔmɔ
         nī bèʔ.»5 A kire 'ki kɛn Zezi sì kakpoliyo kpíʔile baa ki kàʔa nī gèʔ. Yaala pálì cɛ̀ri yákuɔ
         nɛ̄ wi cé kiyɛ taʔala yè nɛ̀ pe puʔɔ. 6 Ki cé wi fungo wúɔ bɛ̀ piyè cé tɛ́ngɛ wi nɛ̄ wèʔ.Zezi wi 'wi pìtɛnmɛnɛ tun bèle siin siin(Mat 10.5-15; Luk 9.1-6)A wi 'kò nɛ nyaari ki tiʔɛ tɛ́nimɛ vòyo nī yè nɛ Kulocɛliɛ siɛnrɛ nyu dè siɛnnɛ mɛ́
         bèle. 7 Nɛ̀ kɛ́nì wi pìtɛnmɛnɛ kiɛ nɛ́ siin yeri bèle, nɛ̀ pe tun siin siin, nɛ́ sí fànʔa kɛn gè pe mɛ́ pe- gbɛ̀ri
         gbòdolilo cìrá bèle de yigi siɛnnɛ nī bèle. 8 Wi cé ki juu nɛ̀ gbɛ̀ngɛ pe nɛ̄ pe fǎga yafiɛn líɛ bè le pìye kúrugu tánʔana wuʔuʔ,
         nɛ̀ yiri kàgbiile nīʔ. Nɛ́ ní nɛ̀ ki juu pe mɛ́ nɛ́ pe yɛ pe fǎga yaliire líɛʔ, nɛ́
         kpɔ̀bilɔʔ, nɛ́ waliʔ; 9 nɛ́ sí jo pe- tɔriyɔ le, pe fǎga sí buruyo siin siin líɛʔ. 10 Nɛ́ fali nɛ̀ ní nɛ̀ pe yɛ: «A yeli sɛ́nì tìrige saʔa ó saʔa nī, ye- kò baa ki saʔa
         nī gè fúɔ bè taa yeli pa yiri baa. 11 Nɛ̀ pínɛ a yeli 'kɛ́ tiʔɛ ó tiʔɛ nī, a siɛn sì yeli tìrigeʔ, nɛ̀ pínɛ a pe 'cíi piyè
         lúʔu yeli siɛnrɛ nɛ̄ dèʔ, a ye kɛ́ni waa wè, ye- yeli yedaʔala cúbugo cúru gè ye wo
         baa ki tiʔɛ nī gè+. Kire ki bé puu pe mɛ́ fìɛ wè bè pe sɔ̀mi wè.»12 A pìtɛnmɛnɛ pe 'kɛ́ nɛ̀ sɛ́ni Kulocɛliɛ siɛnrɛ jáari dè nɛ mári siɛnnɛ mɛ́ bèle, níɛ
         ki nyu nɛ́ jo ki 'yɛli pe- pe funyɔ yiʔɛ yè, pé tɛ́ngɛ Kulocɛliɛ nɛ̄. 13 Pe 'puu nɛ gbòdolilo cìrá bèle nɛ yigi siɛnnɛ nī bèle, níɛ sùnmɔ pɔ̀li yaakpɔlilɔ
         sáa nɛ̄ nɛ pe pori.Kùlofɔli Erodi wi 'tí a pe Zan Batiisi nyùgo ceri gè(Mat 14.1-12; Luk 9.7-9)14 Bà Zezi míʔɛ ki yé yiri kùlo nī lè mmɛ gè, a kùlofɔli Erodi wi kɛ́nì wi wori lúʔu dè. Pàli yé jo dí Zan Batiisi wi 'koli nɛ̀ nyɛ́ nɛ̀ yiri kúbilo nī bèle, dí kire ki 'tí a wi 'jáa nɛ kakpoliyo
         kpínʔini yè. 15 A pàli 'jo dí siɛnjuuliɛwɛElii wī, a bìli 'jo dí faʔa faʔa Kulocɛliɛ siɛnjuuliɛwɛ wáà wī.16 Bà Erodi kɛ́ni ki siɛnrɛ dáà lúru dè nɛ mári mmɛ gè, a wi 'jo: «Zan ŋáà mi yé tí pe
         wi nyùgo ceri gè, je wire wi 'koli nɛ̀ yiri.»17,18 Ki 'nyaa Erodi wire tíimɛ wi cé siɛnnɛ tórigo a 'pe 'Zan cò wè nɛ̀ wi puɔ nɛ́ wi tɔ́n
         kasuu nī, Erodiyadi kɛnmɛ nɛ̄, wi cɔni Filipi cuɔ ŋáà wi cé suɔ wi mɛ́ wè. Bà Zan
         cé sí puu nɛ nyu Erodi nɛ̄ wè nɛ́ jo dí kiì yɛliʔ wi- wi cɔni wi cuɔ suɔ wè wi mɛ́
         wè, a Erodi sí kapiɛngbuɔnnɔ tórigo a pe sɛ́nì Zan cò wè nɛ̀ nyùʔɔdiriye le wi nɛ̄
         nɛ́ sɛ́nì wi tɔ́n kasuu nī. 19 Zan siɛnjuuro míɛni tiì cé Erodiyadi dɛ́ni wèʔ, a wi sí nɛ wi caa nɛ́ kpúumɔ ní. Wiì
         cé sí ki larigɛ taa gèʔ. 20 Ki 'nyaa Erodi wi 'puu nɛ Zan fìʔɛ́ wè; wi cé ki cɛ́n Zan wiī siɛnsinwɛ nɛ̀ wìi wàli
         nɛ̀ tɛ́ngɛ Kulocɛliɛ mɛ́. A wi 'kò nɛ wi wéli wi leguulo nɛ̄ bèle. A wi cé gbɛ́nɛ̀
         Zan siɛnrɛ lúʔu dè ti nɛ̂ fungo nyaʔami gè wi nī, nɛ̀ ki yaʔa ki cé wi dɛ́ni bèri
         Zan siɛnrɛ lúru dè.21 Cɛngɛ káà, a lɛ̀jɛnnɛ láà kɛ́nì nìi kɛn Erodiyadi mɛ́ wè. Ki 'nyaa, cɛngɛ gíì Erodi
         yiɛziile ni cé màʔa nɛ̀ nɔ̀ lè, a wi 'pùrɔrɔ tɛ́ngɛ ki cɛngɛ nī gè, nɛ̀ wi taʔara
         baakuɔnyɛninɛ yeri bèle, nɛ́ kapiɛngbuɔnnɔ kàfɔlilɔ ní bèle nɛ̀ fàri Galile siɛnkpolilo nɛ̄ bèle, nɛ́ jo pe- sa lìi wire kpáa mɛ́.22 Ki cɛngɛ gè, a Erodiyadi póri wi 'kɛ́ nɛ̀ sɛ́nì sɔ́migɔ nɛ̀ yúɔ Erodi wi yiʔɛ mɛ́
         gè a ki 'wi dɛ́ni wire nɛ́ bàli wi cé yeri bèle. A wi 'sinboriwo yɛ wè: «Yɛgɛ ó yɛgɛ
         muɔ nɛ caa ma ki juu, m'bé ki kɛn muɔ mɛ́.» 23 Nɛ́ fali nɛ̀ nyuɔ kún nɛ̀ kɛn sinboriwo mɛ́ wè, nɛ́ wi yɛ dí a ki nɛ́ cɛ́nì nyaa wire kùlo ni tílaga kire wi caa,
         wire bé ki kɛn wi mɛ́.24 A sinboriwo wi 'yiri nɛ̀ sɛ́nì wi yàa yúgo wè nɛ́ jo: «Yàa, mi- wi yɛ gáa mi nɛ caa ?»A wi yàa wi 'fali nɛ̀ wi yɛ: «Sa wi yɛ Zan Batiisi nyùgo muɔ nɛ caa.»25 A sinboriwo wi 'fali nɛ̀ fɛ̀ nɛ̀ kɛ́ nɛ̀ sɛ́nì kùlofɔli yɛ wè: «Mi nɛ ki caa ma Zan
         Batiisi nyùgo kɛn gè m'mɛ́ yalege nī náʔa, píra píra ŋáà nī wè.»26 A ki siɛnrɛ ti 'laamɛ cúʔɔ kùlofɔli nī wè kátii. Bɛ̀ sí wi cé nyuɔ kún nɛ̀ kɛ́n sinboriwo
         mɛ́ wè bìli yiʔɛ mɛ́ wi cé yeri bèle, a wi 'ki nyaa wire sì ní gbɛ̀ sùnʔɔrɔ wire nyasiɛnrɛ
         nī dèʔ. 27 A wi 'fali nɛ̀ wi kapiɛngbuɔnwɔ wáà nigbe tórigo, bàli pe sî nɛ wi wéli bèle, nɛ́
         wi yɛ wi sa Zan nyùgo ceri gè wiri báan. A kapiɛngbuɔn nàguɔ wi 'kɛ́ nɛ̀ sɛ́nì Zan
         nyùgo ceri gè baa kasuu nī wè, 28 nɛ̀ le yalege nī, nɛ̀ pɛ́nì kɛn sinboriwo mɛ́ wè, a wi 'ki kɛn wi yàa mɛ́ wè.29 A ki siɛnrɛ ti 'nɔ̀ Zan wi pìtɛnmɛnɛ nɛ̄ bèle. A pe 'kɛ́ nɛ̀ sɛ́nì kpúu líɛ wè nɛ̀ sɛ́nì wi tɔ́n.Zezi wi 'siɛnnɛ siramuʔɔ sirakogunɔ kɛn a pe 'lìi(Mat 14.13-21; Luk 9.10-17; Zan 6.1-14)30 Bìli Zezi wi cé tun bèle, a pe kɛ́nì pìye pínɛ làa nɛ̄ wi táanni, nɛ pe baara ti kɛnmɛ
         nyu bè nɛ tìí wi nɛ̄, kele gílì peli yé kpíʔile nɛ̀ tóri gèle, nɛ́ tɛnmɛnɛ níì peli
         'kɛn nɛ̀ màʔa siɛnnɛ mɛ́ bèle.31 A Zezi wi 'pe yɛ: «Yeri báan we- kɛ́ larigɛ nī ye sa ŋɔ́ ye taa cɛ̀ri.» Ki 'nyaa siɛnnɛ
         pe 'puu nɛ gbunʔuni nɛ tɔ́ngi pe nɛ̄ nìʔɛbɛlɛ, larigɛ sì cé ní nɛ̀ puu baa pe- gbɛ̀
         taa bè lìiʔ. 32 A pe 'jíin kɔ́ri káà nī nɛ̀ sìʔɛrɛ siɛnnɛ táanni bèle, nɛ̀ kɛ́ larigɛ nī baa siɛnnɛ
         sì puu bèleʔ.33 Bà siɛnnɛ pe kɛ́nì pe wéli nɛ̀ nyaa pe waa bèle, a pe 'ki cɛ́n peli bīɛlɛ. A pe 'yiri
         kàaya nī yè nɛ̀ kɛ́ wi kúrugu, nɛ̀ sɛ́nì pe yiʔɛ caanri.34 Bà Zezi wi sɛ́nì yiri kɔ́ri nī gè, nɛ̀ siɛnniʔɛmɛ nyaa bè; a pe nyinimɛ 'jíin wi nī
         kpuʔɔ. Pe 'puu bɛ̀ sìnbaara tíɛlɛ, nàʔavɔli fùn. A wi 'fali nɛ pe tɛnmɛ kele sáa nɛ̄
         sɛni.35 Bà ki kɛ́nì mɔgɔ nɛ̀ lɛ̀lɛ láà kúɔ lè, a wi pìtɛnmɛnɛ pe sɛ́nì juu nɛ́ wi ní ngbúʔulo táanni, nɛ́ wi yɛ: «Tiʔɛ gáà kiī sìnbirige, cɛngɛ
         ki sí nɛ kúu; 36 -siɛnnɛ yaʔa bèle peri waa vòbiire nī dè nɛ́ vòyo nyáà yi 'we màʔa nɛ̀ suʔu wè, pe
         sa yaliire caa pe lìi.»37 A wi sí pe yɛ: «Ye- pe kɛn pe- lìi yeli tíimɛ bèle.»A pe 'wi yɛ: «Wali denarilɛ+ sirakeli (200) búru sí we baa suɔ lé bè pe kɛn pe- káa wè ?»38 A wi 'pe yɛ: «Ye sa wéli baa, búrulo jori bīɛlɛ baa yeli mɛ́ ?» A pe sɛ́nì wéli baa,
         nɛ́ pɛ́nì wi yɛ: «Búrulo kogunɔ nɛ́ fúɔlɔ siin.»39 A wi 'pe yɛ: «Ye- siɛnnɛ tɛ́ngɛ bèle gbuʔulo gbuʔulo, nyàpirige nɛ̄ gè.» 40 A pe 'tɛ́ni gbuʔulo gbuʔulo. Pàli 'puu dabataandaan (100), pàli, togosiin nɛ́ kpɔrigɔ
         kpɔrigɔ.41 A Zezi 'fali nɛ̀ búrulo kogunɔ líɛ bèle nɛ́ fúɔlɔ siin ní bèle, nɛ̀ yiʔɛ yɛ̀gɛ gè
         nyìʔɛnɛ nī, nɛ̀ Kulocɛliɛ síɛri wè. Nɛ́ fali nɛ̀ búrulo kúnminɔ bèle nɛ̀ kɛn wi pìtɛnmɛnɛ
         mɛ́ bèle, a pe 'wi liɛlɛ siɛnnɛ nɛ̄ bèle. Nɛ́ fali nɛ̀ ní nɛ̀ fúɔlɔ kúnminɔ bèle nɛ̀
         pe kɛn, a pe 'pe liɛlɛ nɛ̀ tóri siɛnnɛ nɛ̄ bèle. 42 A pe mìɛni 'káa nɛ̀ tín, 43 a búru káagoriro ti 'juɔnyiʔɛnɛ kiɛ nɛ́ siin nyì, nɛ́ fúɔlɔ bálì pe cé kò bèle. 44 Siɛnnɛ bílì pe cé káa búru nɛ̄ wè pe 'puu nàguɔlɔ siramuʔɔ sirakogunɔ (5 000).Zezi wi 'tánʔa nɛ̀ tóri luʔɔ nɛ̄(Mat 14.22-23; Zan 6.16-21)45 Bà tire 'tóri dè, a Zezi wi 'fali nɛ̀ ki juu nɛ̀ gbɛ̀ngɛ wi pìtɛnmɛnɛ mɛ́ bèle nɛ́ pe yɛ pe- jíin kɔ́ri káà nī, pe- luʔɔ jeli gè pe kíni wire yiʔɛ nɛ̄
         kanyuɔ gíì mɛ́ gè Bɛtisayida kàʔa mɛ́ gè, dí wire bé siɛnnɛ tórigo bèle béri waa pe
         kúrugu. 46 Bà wi kɛ́nì siɛnnɛ tórigo bèle nɛ̀ kúɔ wè, a wi 'kɛ́ nɛ̀ sɛ́nì tánʔa nyagurugo naamɛ
         bè Kulocɛliɛ náari.47 Bà cɛngɛ ki kɛ́nì kúɔ nɛ báan cɛnguɔwuɔmɔ lɛ̀lɛ nī lè, a ki 'nyaa wi pìtɛnmɛnɛ pe
         'puu nɛ tíin baa kuʔɔjii sunʔɔmɔ nī bè nɛ́ kɔ́ri ní gè, á wire ní baa kpànʔanɛ gè
         wìi nigbe. 48 Lɛ̀lɛ níì nī Zezi kɛ́nì je pe nyaa bèle, ki ní gòpɔpeliwe nyɛni lɛ̀lɛ nī. Káfaligɛ
         ki 'puu nɛ wáari nɛ pe kpàlí, a kɔ́ri ki 'kò pe mɛ́ píribinʔɛ. A wi 'líɛ nɛ̀ taʔa
         pe kúrugu nɛ tári nɛ waa luʔɔ nɛ̄ gè, nɛ̀ sɛ́nì kò cɛ̀ bé pe fɛ́nigɛ. 49 Bà pe kɛ́nì wi wéli nɛ̀ nyaa wi tári luʔɔ nɛ̄ gè, a pe 'jo dùʔɔ kikuuyirige ki 'puu,
         nɛ kòkuʔulo wáari. 50 Pe mìɛni cé wi nyaa, a nyìnɛ ni 'yiri pe nī.A Zezi wi 'fali nɛ̀ juu nɛ́ pe ní, nɛ́ pe yɛ: «Ye- yeli nàzɔnnɔ tɛ́ngɛ bèle, mi wī.
         Ye fǎri fìʔɛ́ʔ !» 51 Nɛ́ fali nɛ̀ jíin pe kúrugu kɔ́ri nī gè, nɛ̀ tɛ́ni. A káfaligɛ ki 'yéri. A ki 'pe
         fungo wúɔ kátii. 52 Ki 'nyaa pe funyɔ yi 'puu nɛ tíin nɛ pe kàlí búru kanyuʔɔninɔ wori nɛ̄ dè. Pe sícilige
         ki 'puu nɛ tíin tɔ́ngɔ.Zezi wi 'yaala puʔɔ Zenɛzarɛti kùlo nī(Mat 14.34-36)53 A pe sɛ́nì cáʔa jeli gè nɛ̀ jíin Zenɛzarɛti kùlo+ nī, a pe 'kɔ́ri yérige gè luʔɔ nyuɔ nɛ̄ gè. 54 Bà Zezi 'yiri kɔ́ri nī gè, a siɛnnɛ pe 'fali nɛ̀ wi nyaa nɛ̀ cɛ́n sɛni. 55 A ki 'fali nɛ̀ kò a siɛnnɛ pe yé gbɛ́nɛ̀ Zezi wori lúʔu dè tiʔɛ ó tiʔɛ nī, pe nàa
         waa nɛ pe yaala líi bèle fìtuʔɔlɔ nī nɛ báan Zezi kúrugu wè. 56 A kire 'fali nɛ̀ kò a Zezi cé gbɛ́nɛ̀ kɛ́ tiʔɛ ó tiʔɛ nī, gìi ki 'vòro tiɛyɛ kúɔ yè
         nɛ́ siiye ní yè, nɛ́ kàaya ní yè, siɛnnɛ pe nɛ̂ pe yaala tugo bèle nɛ̀ sɛ́nì tɛ́ngɛ
         dàliyɛ nɛ̄ yè, níɛ̀ nɛ wi fiɛn wi- tí yaala pe- cò daa wi burugo nyuɔ kire yákuɔ nɛ̄.
         Yaala bílì mìɛni sí pe 'puu nɛ cògí nɛ tari wi burugo nɛ̄ gè, pe nɛ̂ puʔɔ.
         
            
               	Zezi wi 'liɛ Nazarɛti kàʔa nī, Galile tɛ́nimɛ nī ki 'puu.

               	Yedaʔala cúbugo ki cúrugo ki kɔri wi 'ki tìɛ, peli yafiɛn ní wè tíin baa nɛ́ ki tiʔɛ
                     ní gèʔ.

               	Denari nigbe wire 'puu baakuɔwɔ cɛnbogo sàri.

               	Zenɛzarɛti kùlo niī Kapɛrinawu kàliige mɛ́ cɛngɛnyɛnifolimɛ mɛ́.

Kaliʔɛlɛ wori dè(Mat 15.1-20)71 Fànʔa Siɛnrɛ sɛbɛcɛ́nminɛ pálì cé kɔ́n Zerizalɛmi kàʔa mɛ́. A pe sɛ́nì gbuʔulo Zezi táanni wè, peli nɛ́ Fariziɛnnɛ ní bèle. 2 A pe kɛ́nì ki ciʔige nɛ̀ nyaa Zezi pìtɛnmɛnɛ pálì 'tɛ́ni nɛ líi nɛ́ pe kiyɛ ní yè núʔɔyɔ, kire 'jo piyè yé yi jíge nɛ̀ yɛli nɛ́
         Zuufulo pe kaliʔɛlɛ jígegɛnmɛ ní bèʔ. 3 Ki sí nyaa, Fariziɛnnɛ peli nɛ́ Zuufulo sɛnminɛ ní bèle, pe kaliɛlɛ nī, a siɛn wi
         je lìi wi 'yɛli wi- kiyɛ jíge yè bè nɔ̀ kabuʔulo nɛ̄. 4 Nɛ̀ pínɛ a siɛn wi 'kɔ́n cɛ́ni mɛ́ gè, a wi 'laa wiì wìi jíge nɛ̀ mùnu, wi nɛ̌ gbɛ̀
         yakaa káaʔ. Pe kaliʔɛlɛ ke feliye yiī nìʔɛyɛ: yagbuʔɔlɔ jígege yē baa, sikɔntasaala
         jígege yē baa, kányiɛrɛ kàjuʔɔlɔ jígege yē baa.5 A Fariziɛnnɛ nɛ́ Fànʔa Siɛnrɛ sɛbɛcɛ́nminɛ pe 'sìʔɛrɛ nɛ̀ kpɔni Zezi nɛ̄ wè nɛ̀ wi
         yúgo nɛ́ wi yɛ: «Gáa nɛ̄ muɔ pìtɛnmɛnɛ pe wè nɛ kaliʔɛlɛ kpóri gèle ? -Pe wéli bèle,
         bà pe líi nɛ́ kiyɛ ní yè kariyɛ yè.»6 A Zezi wi 'pe yɛ: «Siɛnrɛ díì Kulocɛliɛ siɛnjuuliɛwɛEzayi wi cé juu yeli kɛnmɛ nɛ̄ bè nɛ́ jo jànvaafɔlilɔ bīɛlɛ yeli bèle, ki siɛnrɛ ti 'yɛli
         baa círɛ ! Ki siɛnrɛ tiī baa sɛbɛ nī wè, a Kulocɛliɛ wi 'ki juu nɛ́ jo:Nyawari nɛ̄ siɛnnɛ bálìpiyē nɛ mi kpóri yákuɔ,nɛ̀ sí ki taa pe funyɔ nī yèpe 'líili mi nɛ̄.7 Kpuʔɔrɔ díì piyē nɛ tarimi nɛ̄ dè,ti mìɛni yē wíra wī.Siɛnnɛ kajuʔulonɛ́ siɛnnɛ kaliʔɛlɛ nɛ̄piyē nɛ siɛnnɛ tɛnmɛ bèle+.»8 A Zezi 'fali nɛ̀ ní nɛ̀ ki juu pe mɛ́ nɛ́ pe yɛ: «Yeli 'Kulocɛliɛ kajuudiɛlɛ cíi lè,
         nɛ́ kò nɛ tári kaliʔɛlɛ nɛ̄. 9 Yeli tɔ̀ni nɛ̀ jáa bèri Kulocɛliɛ kajuudiʔɛlɛ kɛ́ngi gèle de wáari wè, bé sí taa de
         yeli kaliʔɛlɛ kpóri gèle. 10 Kulocɛliɛ siɛnjuuliɛwɛ Misa wi cé ki juu wi sɛbɛ nī wè nɛ́ jo: ‹Te muɔ tuu nɛ́ muɔ yàa kpóri wè›, dí ‹a siɛn
         ó siɛn wi tuu faʔa, á kire 'laa nɛ̀ wi yàa faʔa wè, ki siɛn wi 'yɛli pe- wi kpúu wī+.›11 «Yeli bèle, yeli nɛ̂ fɔ̀li ki nɛ̄ níɛ̀ jo a siɛn 'wi siivɔli yɛ: ‹Gìi ki 'puu náʔa
         m'mɛ́ mi gbɛ̀ muɔ sáʔa wè, ki kɛ́nì kpíʔile kɔriban.› Kire kɔri wi 'jo: ‹Mi kɛ́nì
         ki kɛn Kulocɛliɛ mɛ́.› 12 Yeli nɛ̂ yéri ki nɛ̄ siɛn wi fǎga ní yafiɛn kpíʔile wi siivɔli mɛ́ wè cíginiʔ. 13 Kire kɛnmɛ báà nɛ̄ bè yeli nɛ̂ Kulocɛliɛ siɛnrɛ faʔa dè nɛ́ yeli kaliʔɛlɛ ní gèle.
         Kele kálì sáa nɛ tíin baa, gìli yeli nɛ kpínʔini nɛ tòrí bɛ̀ gàli tíɛlɛ gèle.»Kele gílì ke nyɛ́ni siɛn nɔ́ri wè Kulocɛliɛ yiʔɛ mɛ́ gè(Mat 15.10-20)14 A Zezi wi 'fali nɛ̀ siɛnniʔɛmɛ yeri bè nɛ̀ kpɔni wìi nɛ̄ cígini, nɛ́ pe yɛ: «Ye mìɛni
         yeri lúru mi mɛ́, yéri siɛnrɛ ti kɔri cɛ́ngi wè. 15 Yakaa wè kɔ́ngi kpànʔanɛ nɛ jíin siɛn nī wè nɛ wi nɔ́riʔ; nɛ̀ sí ki taa kele gílì
         ke yɛ̀gí siɛn fungo nī gè, keli ke sî siɛn núʔɔ wè. 16 [A ngbúʔulo yē siɛn ŋíì nɛ̄, siɛn wiri lúru cɛ̀ngɛ.]»17 Bà pe kɛ́nì yiri siɛnnɛ sunʔɔmɔ nī bè nɛ̀ kɛ́ kpáa mɛ́ gè, a wi pìtɛnmɛnɛ pe sɛ́nì wi yúgo nɛ́ kàsiile náà ni kɔri ní wè.18 A wi 'pe yɛ: «Yeli sí nɛ tíin sìnjilige fùn wī lé ? Yeli sì ki cɛ́n lé yakaa wè kɔ́ngi
         kpànʔanɛ nɛ jiin siɛn fungo nī gè bè gbɛ̀ wi núʔɔʔ lé ? 19 Nɛ́ ki cɛ́n ki nɛ̌ jíin siɛn wi nàzɔn nī wèʔ. Ki 'nyaa ki nɛ̂ kɛ́ liyɛ nī wī. Kire
         kàduʔumɛ gè siɛn wi nɛ̂ kɛ́ kàfuʔu mɛ́.» Zezi wi cé kire siɛnrɛ juu dè bè ki tìɛ yaliire
         ti mìɛni yē cɛ̀nrɛ, tàa wè baa peri tire fúnʔ.20 A wi ní nɛ̀ jo: «Sɔ̀ngirɔ díì ti nyɛ́ni yɛ̀gí siɛn fungo nī gè, tire ti nyɛ́ni siɛn
         nɔ́ri wè Kulocɛliɛ yiʔɛ mɛ́ gè. 21 Siɛnnɛ pe funyɔ yire nī, laamɛ nī, sɔ̀ngibiire, kanuʔɔrɔ, kàyuugo, siɛnkpuʔu, 22 ceyuugo, fungbuʔɔ, sìpiire, síciligele kakpiʔiligele, nyabiɛnnɛ, míɛcuʔɔgɔ siɛnrɛ,
         nìɛnyiɛnigɛ, sìnjilimɛfun kakpiʔiligele, 23 tire kakolido dáà ti mìɛni felide tiī nɛ kɔ́ngi siɛn fungo nī wī níɛ̀ wi núʔɔ Kulocɛliɛ
         yiʔɛ mɛ́ gè.»Zezi wi 'gbòdoli cìra nɛ̀ yige cɛliwɛ wáà póri nī(Mat 15.21-28)24 Bà Zezi kɛ́nì tire juu nɛ̀ kúɔ dè, a wi 'yiri baa ki tiʔɛ nī gè nɛ̀ kɛ́ Tiiri kùlo
         mɛ́, nɛ̀ sɛ́nì jíin saʔa káà nī, wiì puu nɛ caa siɛnnɛ pe- ki cɛ́n wire yē baa ki
         saʔa nī gèʔ. Kire nɛ́ ki mìɛni ní, a ki kɛ́nì cɛ́n. 25 A cɛliwɛ wáà kɛ́nì wi wori lúʔu dè. Gbòdoli 'puu wi póri nī wè. A cɛliwɛ wi 'fali
         nɛ̀ kɛ́ Zezi kúrugu wè, nɛ̀ sɛ́nì káguro wáa wi táanni, 26 nɛ́ wi náari nɛ́ wi yɛ wi sa gbòdoli cìra wè wi yige wire pùɔ nī wè. Zuufuwo bɛ̀ʔ
         wi 'puu ki cuɔ wèʔ, Siirii kùlo wuu wi 'puu á wi sí kɔ́n Fenisii tɛ́nimɛ nī.27 A Zezi wi 'wi yɛ: «-Pìile yaʔa bèle pe- lìi pe tín gbínʔɛnɛ, kiì yɛli we pìile pe
         suro líɛ dè we wáa panbigele mɛ́ʔ»28 A cɛliwɛ wi sí jo: «ʔaan, kányiʔɛ gī Kàfɔli, kire nɛ́ ki mìɛni ní, panbigele ke nàa
         pìile pe siliiworo jún dè tabali láara wè nɛ káa.»29 A Zezi 'fali nɛ̀ wi yɛ: «Bɛ̀ muɔ 'jáa nɛ̀ siɛnrɛ dáà juu dè, te waa, gbòdoli wi 'yiri
         muɔ póri nī wè.»30 A cɛliwɛ wi 'láʔa nɛ̀ kɛ́, nɛ̀ sɛ́nì pùɔ nyaa wè sínɛwɛ yasinɛgɛ nɛ̄ gè, a gbòdoli
         wi 'yiri wi nī.Zezi wi 'dùnɔ puʔɔ31 A Zezi wi koli nɛ̀ yiri Tiiri kùlo tɛ́nimɛ nī bè, nɛ̀ tóri Siidɔn kàʔa mɛ́, nɛ̀ sɛ́nì
         sùuri Kàaya Kiɛ kùlo nī lè nɛ̀ kɛ́ Galile kuʔɔjii mɛ́ wè.32 A siɛnnɛ pe pɛ́nì yiri nɛ́ nàguɔ wáà ní wi kúrugu; ki nàguɔ wi 'puu dùnɔ, siɛnrɛ tiì
         puu nɛ waa wi mɛ́ʔ. A pe 'Zezi fiɛn wè nɛ́ wi yɛ wi- kɔli taʔa wi nɛ̄.33 A wi 'nàguɔ kɔ́ri wè nɛ̀ yiri siɛnnɛ sunʔɔmɔ nī bè, nɛ̀ sɛ́nì kabiʔɛlɛ le gèle wi
         mɛ́ ngbúʔulo nī gèle, nɛ́ tínʔɛ sùlugu nɛ̀ taʔa wi mɛ́ nyinɛ nɛ̄ lè, 34 nɛ́ fali nɛ̀ yiʔɛ yɛ̀gɛ gè nyìʔɛnɛ nī, nɛ̀ ŋɔ́ nɛ̀ tìgi, nɛ́ fali nɛ̀ kɛ́nì dùnɔ yɛ
         wè: «Efata !» Kire kɔri wè: «múgu.»35 A dùnɔ wi ngbúʔulo ke 'fali nɛ̀ múgu wálilɛ sɛni, a wi nyinɛ ni 'yɛ̀, bɛ̀ ni 'puu
         tárilɛ lè, a wi 'fali nɛ nyu wálilɛ sɛni.36 A Zezi wi 'ki juu nɛ̀ gbɛ̀ngɛ pe mɛ́ nɛ́ pe yɛ pe fǎa ga ti juu siɛn mɛ́ʔ. Kire nɛ́
         ki mìɛni ní, a Zezi cé gbɛ́nɛ̀ kaala níì wuʔu juu nɛ̀ gbɛ̀ngɛ nɛ́ jo pe fǎa ga ni
         juu siɛn mɛ́ wèʔ, kire kaala lire nī pe nɛ̂ kɛ́nì yiʔɛ le nɛ ni nyu nɛ mári.37 A ki 'siɛnnɛ pe mìɛni fungo wúɔ kátii, a pe 'yɛ nɛ nyu níɛ wáa: «ʔá, nàguɔ ŋáà wi
         kakpiʔiligele ke mìɛni tɔ̀ni yē cɛ̀ngɛlɛ ! Ye- wéli, bɛ̀ wiī nɛ dùnɔnɔ pori bèle pe
         lúru bèle, níɛ bobobilo míɛni pori bèle pe nyu bèle !»
         
            
               	Eza 29.13 tire ti 'juu náʔa gè.

               	Yir 20.12; 21.17; Fàn 5.16 tire ti 'juu náʔa gè.

Zezi wi 'siɛnnɛ siramuʔɔ kɛn a pe 'lìi(Mat 15.32-39)81 Cɛngɛ káà cígini, a siɛnnɛ pe sɛ́nì gbuʔulo nɛ̀ tɔ́n Zezi nɛ̄ wè, nɛ̀ ki yaʔa yaliire
         sì cé puu baa pe- lìiʔ. A Zezi wi 'wi pìtɛnmɛnɛ yeri bèle nɛ̀ pɛ́nì pe yɛ: 2 «Siɛnniʔɛmɛ báà pi nyinimɛ yē mi nī: ki cɛnyɛ taanri yī ŋɔ̀ wè bɛ̀ piyē mi kúrugu
         bèle, yafiɛn wè pe mɛ́ bè káaʔ. 3 Mi sí wè caa bè pe yɛ peri waa nɛ́ fungo ní gèʔ. Pe ŋɔri ti baa kúɔ koligo nɛ̄. Pe
         pàli sí kɔ́n tiɛliiliye nī.»4 A pìtɛnmɛnɛ pe 'siɛnnugoro kɛn wi mɛ́ nɛ́ wi yɛ: «Sé sí we bé búru taa wè náʔa sìnbirige
         gáà nī gè, bé sí siɛnnɛ bálì kɛn bèle pe- káa bè tín wè ?»5 A Zezi wi 'pe yúgo: «Búrulo jori bīɛlɛ baa yeli mɛ́ ?» A pe 'wi yɛ búrulo kɔlisiin.6 A wi 'ki juu nɛ̀ gbɛ̀ngɛ siɛnniʔɛmɛ mɛ́ bè, pe- tɛ́ni dàala nɛ̄ lè. Nɛ́ fali nɛ̀ búrulo
         kɔlisiin líɛ bèle nɛ̀ Kulocɛliɛ síɛri, nɛ́ wi celile nɛ̀ kɛn wi pìtɛnmɛnɛ mɛ́ bèle,
         pe- wi liɛlɛ siɛnnɛ nɛ̄ bèle. A pe 'wi liɛlɛ siɛnnɛ nɛ̄ bèle. 7 Fúɔpigele cɛ̀ri 'puu baa nɛ̀ pínɛ. A wi 'ke líɛ, nɛ̀ Kulocɛliɛ síɛri, nɛ́ fali nɛ̀
         wi pìtɛnmɛnɛ yɛ bèle pe- ke liɛlɛ siɛnnɛ nɛ̄ bèle. 8 A pe mìɛni 'káa nɛ̀ tín. A káagoriro ti 'juɔnyiʔɛnɛ kɔlisiin le a ke 'nyì. 9 Siɛnnɛ pe yé siɛnnɛ siramuʔɔ kúɔ (4 000), bàli pe 'puu baa bèle. A Zezi wi 'fali nɛ̀
         pe tórigo pe tiɛyɛ nī yè. 10 Nɛ́ fali nɛ̀ jíin kɔ́ri nī gè wire nɛ́ wi pìtɛnmɛnɛ ní bèle nɛ̀ kɛ́ Damanuta kùlo
         mɛ́+.Fariziɛnnɛ pe 'Zezi siʔɛ wè nɛ̀ wéli(Mat 16.1-12)11 Fariziɛnnɛ nɛ́ Sadusiɛnnɛ ní bèle, pe 'puu nɛ caa bè Zezi puu wè bè wéli. A pe 'pɛn nɛ̀ pɛ́nì wi yɛ wi- kakpuʔɔ
         káà kpíʔile wi tìɛ peli nɛ̄ gàa ki 'kɔ́n nyìʔɛnɛ nī lè.12 A Zezi wi 'ŋɔ́ nɛ̀ tìgi, nɛ́ fali nɛ̀ jo: «Gáa nɛ̄ kɛ̀nnɛ náà wuulo piyē nɛ kakpuʔɔ
         caa bè nyaa ? M'bé ki juu yeli mɛ́ kányiʔɛ nɛ̄, kakpuʔɔ yafiɛn sì ga tíi kpíʔile bè
         tìɛ pe nɛ̄ʔ.» 13 Nɛ́ fali nɛ̀ láʔa pe táanni nɛ̀ sɛ́nì jíin kɔ́ri nī gè cígini, a pe 'kɛ́ luʔɔ kanyuɔ
         gíì mɛ́ gè.Pìtɛnmɛnɛ pe sɔ̀ngirɔ ti 'weri(Mat 16.5-12)14 Zezi wi pìtɛnmɛnɛ pe yé fìʔɛ, piyè cé búru líɛʔ. Búrukɛnigɛ nigbe yákuɔ ki 'puu pe mɛ́ baa kɔ́ri nī
         gè. 15 Zezi wi 'puu nɛ ki nyu nɛ ki gbɛ̀ngí pe mɛ́ nɛ́ pe yɛ: «Ye- yìye cò díɛ ! Yeri yìye
         ciʔige Fariziɛnnɛ pe sìnvari nɛ̄ dè, nɛ́ Erodi sìnvari ní dè.»16 A wi pìtɛnmɛnɛ pe 'ki sɔ̀ngi nɛ̀ jo dùʔɔ bɛ̀ peli sì búru líɛ wè kire siɛnrɛ wi 'juu
         bɛ̀.17 A wi 'pe sɔ̀ngirɔ cɛ́n dè, nɛ̀ sí pe yɛ: «Gáa nɛ yeli nɛ kire sɔ̀ngí nɛ́ jo yeli sì
         búru líɛ wèʔ ? Yeli tùʔɔ nɛ tíin yeli wè kele ke kɔri cɛ́ngi wèʔ wī lé ? Gáa ki 'yeli
         laamɛ tɔ́n bè yeli nī mmɛ gè ? 18 Nyapigele kiyē yeli nɛ̄, yeli tùʔɔ wè nyaʔaʔ ke nī wī lé ? Ngbúʔulo kiyē yeli nɛ̄,
         yeli wè lúruʔ ke nī wī lé+ ? Yeli wè sɔ̀ngí nɛ tariʔ lé ? 19 Bà mi cé siɛnnɛ siramuʔɔ sirakogunɔ (5 000) kɛn bèle a pe 'káa nɛ̀ tín nɛ́ búrulo
         kogunɔ ní bèle ? Juɔnyiʔɛnɛ jori ke cé kò káagoriro nɛ̄ dè ?»A pe 'jo: «Juɔnyiʔɛnɛ kiɛ nɛ́ siin.»20 A wi ní nɛ̀ pe yúgo: «Á bà mi cé búrulo kɔlisiin tíʔɛ bèle nɛ̀ siɛnnɛ siramuʔɔ (4 000)
         kɛn bèle pe káa bèle, juɔnyiʔɛnɛ jori ke cé kò ?»A pe 'jo: «Juɔnyiʔɛnɛ kɔlisiin.»21 A wi 'pe yɛ: «Ki mɛni á yeli nɛ tíin yeli sì fìɛ ki cɛ́n ?»Zezi wi 'fúɔn múgu22 A pe sɛ́nì jíin Bɛtisayida kàʔa nī. A siɛnnɛ pe 'fúɔn wáà kɔ́ri nɛ̀ pɛ́nì yiri wi
         kúrugu, nɛ̀ wi fiɛn nɛ́ wi yɛ wi- cò fúɔn nɛ̄ wè.23 A wi 'fúɔn cò wè kɔli nɛ̄ nɛ̀ yiri nɛ́ wi ní vògo kúrugu gè, nɛ̀ sɛ́nì tíɛnrɛ sùlugu
         nɛ̀ kurugo wi mɛ́ nyapigele nɛ̄ gèle, nɛ́ kiyɛ taʔa yè wi nɛ̄ nɛ́ wi yúgo nɛ́ jo:
         «Muɔ nɛ yakaa nyaʔa lé ?»24 A fúɔn wi 'nyapigele yɛ̀gɛ gèle nɛ̀ wéli, nɛ́ fali nɛ̀ jo: «Mi nɛ siɛnnɛ nyaʔa bèle,
         piyē bɛ̀ tiire tíɛlɛ nɛ́ sí nɛ tári.»25 A Zezi 'koli nɛ̀ kiyɛ taʔa yè wi mɛ́ nyapigele nɛ̄ gèle, a wi nyapigele ke 'múgu a
         wi 'fali nɛ nyaʔa wálilɛ sɛni. 26 A Zezi 'fali nɛ̀ wi yɛ wiri waa kpáa mɛ́, wi fǎga sí sari nyaari de mári vògo nī gèʔ.Piɛri 'ki juu nɛ́ jo Zezi wire wī Kirisi wè(Mat 16.13-20; Luk 9.18-21)27 A Zezi nɛ́ wi pìtɛnmɛnɛ ní bèle a pe 'yiri kire tiʔɛ nī gè, nɛ̀ kɛ́ vòyo nyíì yī baa Filipi Sezare+ kàʔa tɛ́nimɛ nī bè. Bà pe 'yiri nɛ waa koligo nɛ̄ gè, a wi 'wi pìtɛnmɛnɛ yúgo bèle
         nɛ́ pe yɛ: «Siɛnnɛ pe 'jo mi yē ŋáasiɛn ?»28 A pe 'wi yɛ: «Pàli 'jo Zan Batiisi wī muɔ wè, a bìli 'jo siɛnjuuliɛwɛElii wī muɔ, pàli sí yē nɛ wáa dí Kulocɛliɛ siɛnjuuwo wáà wī muɔ wè.»29 A wi ní nɛ̀ pe yúgo: «Á yeli bèle, yeli 'jo mi yē ŋáasiɛn ?»A Piɛri wi 'siɛnnugoro kɛn dè nɛ́ jo: «Muɔ wī Kulocɛliɛ Siɛnnyiɛnɛgɔnwɔ wè.»30 A Zezi 'fali nɛ̀ ki juu nɛ̀ gbɛ̀ngɛ pe nɛ̄ nɛ́ pe yɛ pe fǎa ga ti juu siɛn mɛ́ʔ.Zezi wi 'wi wuʔɔgɔ wori juu dè pìtɛnmɛnɛ mɛ́ bèle(Mat 16.21-23; Luk 9.22)31 Bà wi 'tire juu dè, nɛ̀ fali nɛ̀ séli nɛ pe tɛnmɛ sɛni, nɛ́ jo: «Ki 'nyaa fànʔa, Siɛn Pùɔ wi- wuʔɔgɔ suɔ kátii, nɛ̀ pínɛ, liɛlɛ pe bága de wi kɛ́ngi de wáari peli nɛ́ kacuɔnrilɔ kàfɔlilɔ ní bèle, nɛ́ Fànʔa Siɛnrɛ sɛbɛcɛ́nminɛ ní bèle. Kire kàduʔumɛ gè pe bé wi kpúu. A wi sí kùu wè, cɛndaanriwuʔu nɛ̄ gè wi
         bé koli bè nyɛ́ bè yiri.» 32 Zezi wi 'puu nɛ siɛnrɛ dáà nyu dè nɛ láʔala, wiì puu nɛ ti nyu nɛ káalaʔ.A Piɛri 'fali nɛ̀ wi yeri nɛ̀ sìʔɛrɛ kàsɛngɛ nɛ̄, nɛ̀ sɛ́nì jo wi nɛ̄ jùuyi, dí gáa siɛnrɛ
         wi 'juu mmɛ gè ?33 A Zezi 'fali nɛ̀ yiʔɛ nɛ̀ wi pìtɛnmɛnɛ bílì wéli bèle, nɛ́ fali nɛ̀ juu nɛ̀ Piɛri kàanri wè sɛni, nɛ́ wi yɛ: «Sìʔɛrɛ mi
         táanni Setɛni muɔ, muɔ wè Kulocɛliɛ wori sɔ̀ngíʔ, siɛnnɛ sɔ̀ngirɔ dī muɔ nī.»Mɛni siɛn 'yɛli bè puu bé taʔa Zezi nɛ̄ wè(Mat 16.24-28; Luk 9.23-27)34 A wi 'fali nɛ̀ siɛnniʔɛmɛ yeri bè nɛ̀ fàri wi pìtɛnmɛnɛ nɛ̄ bèle, nɛ́ ki juu pe mìɛni mɛ́ nɛ́ pe yɛ: «A siɛn ŋíì nɛ ki caa bè taʔa mi nɛ̄
         wè, siɛn wi- fìʔɛ nɛ́ wìi wobowo ní wè, wí sí wi tiiparigɛ líɛ gè+, wi- taʔa mi nɛ̄. 35 Á kire 'laa a siɛn ó siɛn nɛ ki caa bè wi sìi suɔ wè, wi bága pùunni wi sìi nī wè.
         A ŋìi sí pùunni wi sìi nī wè mi kɛnmɛ nɛ̄ bè nɛ́ Kataanna Siɛnrɛ ti kɛnmɛ nɛ̄ bè, wi bága wi suɔ.36 «Ki 'gáa láa kúɔ, a siɛn 'duniya lɔri ti mìɛni taa dè, nɛ́ sɛ́nì kóligo bànguɔ sìi
         nī wè ? 37 Gáa siɛn bé gbɛ̀ kɛn wi sìi sìndiʔɛ nī gè ? 38 M'bé ki juu yeli mɛ́, a siɛn 'ki nyaa fìɛrɛwuʔu bè wìi taʔa mi nɛ̄ náʔa duniya ŋáà
         nī wè, duniya ŋáà wi wè síngi Kulocɛliɛ yiʔɛ mɛ́ gèʔ, kapiʔile duniya ŋáà wè, nɛ̀
         pínɛ a siɛn 'mi siɛnrɛ nyaa dè ti fìɛrɛ tɔ́ngi wi nɛ̄ wè, bɛ̀ Siɛn Pùɔ míɛni wi bága fìɛrɛ tɔ́n ki siɛn nɛ̄ wè, a wi kɛ́nì pɛn wi Tuu kpuɔmɔ nàjɛnrɛ nī
         dè nɛ́ nyìʔɛnɛ tunduncɛ̀nminɛ ní bèle.»
         
            
               	Damanuta kùlo niī Galile kuʔɔjii cɛngɛnyɛnijiinmɛ mɛ́.

               	Wéli baa Zer 5.21; Ezek 12.2.

               	Kàʔa gíì Filipi Sezari wi 'tɛ́ngɛ gè, kire kàʔa kire gī Filipi Sezare wè.

               	A ki 'juu mmɛ gè nɛ́ jo siɛn wi- wi tiiparigɛ líɛ gè, kire kɔri wi 'jo: «Ma puu gbòboriyaʔawa
                     bè muɔ sìi kɛn wè bɛ̀ Zezi tíɛlɛ wè.»

91 A wi 'fali nɛ̀ ní nɛ̀ pe yɛ: «M'bé ki juu yeli mɛ́ kányiʔɛ nɛ̄, pàli yē bile we sunʔɔmɔ
         nī, piyě ga kùuʔ, bé nɛ́ Kulocɛliɛ Kùlofɔligɔ nyaa gè ki- pɛn nɛ́ fànʔa ní.»Zezi kɛnmɛ pi 'yiʔɛ(Mat 17.1-13; Luk 9.28-36)2 Cɛnyɛ kɔlini 'kúɔ kire kàduʔumɛ gè, a Zezi wi 'Piɛri kɔ́ri, wire nɛ́ Zaki nɛ́ Zan, a pe 'kɛ́ nyagurukpaʔaligɛ naamɛ nɛ̀ sɛ́nì kò baa pìye yákuɔlɔ. Bà piyē baa bèle,
         a Zezi wi kɛnmɛ pi kɛ́nì yiʔɛ pe nyaamɛ nɛ̄ bè, 3 a wi bururo ti mìɛni 'yiʔɛ nɛ fíligi pérepere, nɛ nyíʔɛnɛ ! Yajigewe wè bile duniya
         nī wè bè gbɛ̀ yɛrɛ jíge ti- mùnu bè yɛli nɛ́ wi yɛrɛ ti nyíʔɛnɛgɛnmɛ ní bèʔ. 4 Cɛ̀ri 'sìʔɛrɛ a pe 'fali nɛ̀ Kulocɛliɛ siɛnjuuliɛlɛ nyaa, Elii nɛ́ Misa, a pe 'pɛn nɛ̀ pɛ́ni nyu nɛ́ Zezi ní wè.5 A Piɛri 'fali nɛ̀ Zezi yɛ wè: «Tɛnmɛfɔli, kiī pɔ́rigɔ bà wiyē náʔa gè; tí we kpátaaya
         taanri kpúɔn, kàa nigbe- puu muɔ wuʔu, kàa sí puu Misa wuʔu, dí kàa sí puu Elii wuʔu.» 6 Ki 'nyaa fíɛrɛ siɛnrɛ Piɛri wi cé juu mmɛ gè. Bà kele gálì ke 'kpíʔile mmɛ gè, a fíɛrɛ
         'jíin pe nī kpuʔɔ; Piɛri wiì ní nɛ̀ ki cɛ́n gìi wire bé juu gèʔ.7 A kàsadibagɛ káà 'tìgi nɛ̀ pe tɔ́n. A pe 'juumɔ páà lúʔu baa kàsadibagɛ laamɛ nī bè,
         a pi 'jo: «Ŋàa wire wī mi Jaa wè, ŋàa wi 'mi dɛ́ni wè. Yeri lúru wi nɛ̄.»8 Cɛ̀ri sìʔɛrɛ, a pe ga je wéli wè piyè ní nɛ̀ siɛn nyaaʔ, gá Zezi wire nigbe bɛ̀ʔ,
         wi 'puu baa nɛ́ pe ní bèle.Zezi 'jo dí siɛnjuuliɛwɛ Elii wi nyɛ́nì pɛn nɛ̀ kúɔ9 Bà pe kɛ́ni tíri nyagurugo nɛ̄ gè, a Zezi wi 'ki juu nɛ̀ gbɛ̀ngɛ pe nɛ̄, nɛ́ pe yɛ
         pe fǎa ga kaala náà ni wori juu dè siɛn mɛ́ʔ, gàa pe 'nyaa baa nyagurugo nɛ̄ gèʔ,
         fúɔ bè taa Siɛn Pùɔ wi ga nyɛ́ yiri kúbilo sunʔɔmɔ nī bè. 10 A pe 'ki siɛnrɛ cò dè pe funyɔ nī yè, níɛ pìye yúgo kúbilo nyɛ́yirile wori nɛ̄ dè,
         nɛ́ jo: «Siɛnrɛ dáà tire kɔri wire yē ŋíi wī mmɛ gè, a pe 'jo bè nyɛ́ bè yiri kúbilo
         sunʔɔmɔ nī bè ?»11 A pe 'fali nɛ̀ kɛ́nì wi yúgo nɛ́ wi yɛ: «Gáa kɛnmɛ nɛ̄ Fànʔa Siɛnrɛ sɛbɛcɛ́nminɛ pe 'jo dí siɛnjuuliɛwɛElii wi 'yɛli bè kíni pɛn wè ?»12 A wi 'pe yɛ: «Kányiʔɛ gī, Elii wi 'yɛli bè kíni pɛn, bè pa kele ke mìɛni gbòbori bè
         tɛ́ngɛ mɛni ke 'kíni nɛ̀ puu gèle+. A ki sí yē bɛ̀ gè, gíi nɛ̄ Kulocɛliɛ Nyakungɛngɛ Liʔɛ siɛnrɛ ti 'ki juu nɛ́ jo dí Siɛn Pùɔ wi bága pa wuʔɔgɔ suɔ kátii siɛnnɛ kiyɛ
         nī yè, peri wi máami de wi kɛ́ngi de wáari wè ?13 «M'bé sí ki juu yeli mɛ́, Elii wi nyɛ́nì pɛn nɛ̀ kúɔ, a siɛnnɛ pe 'pe nyɛni kele kpíʔile
         gèle wi nɛ̄ pìye fungo, nɛ̀ yɛli nɛ́ gìi ní ki cé sɛbɛ nɛ̀ yaʔa nɛ́ wi míʔɛ ní gè+.»Zezi wi 'gbòdoli cìra nɛ̀ yige pùɔ wáà nī(Mat 17.14-21; Luk 9.37-43)14 Bà pe kɛ́nì líɛ nɛ waa pìtɛnmɛnɛ bílì kúrugu bèle, nɛ̀ sɛ́nì ki nyaa a siɛnniʔɛmɛ 'gbuʔulo nɛ̀ pe màʔa nɛ̀ suʔu, á
         Fànʔa Siɛnrɛ sɛbɛcɛ́nminɛ ní bèle nɛ kìí nɛ́ pe ní. 15 Bà siɛnnɛ pe kɛ́nì Zezi wéli wè nɛ̀ nyaa wè, a pe 'fɛ̀ nɛ̀ sɛ́nì wi kpàli. Ki 'nyaa
         wi pɛnnɛ ni cé pe fuu kpuʔɔ.16 A wi 'pe yúgo nɛ́ pe yɛ: «Siɛnrɛ díi nɛ̄ ye 'puu nɛ kìí nɛ́ pe ní bèle ?»17,18 A nàguɔ wáà 'fali nɛ̀ juu baa siɛnnɛ sunʔɔmɔ nī bè nɛ́ jo: «Tɛnmɛfɔli, ki 'nyaa gbòdolilo
         pálì bīɛlɛ náʔa nɛ̀ mi jaa kpíʔile wè a wi 'kò bobogo, náa wi wuʔɔ. A ki gbòdolilo
         pe gbɛ́nɛ̀ yɛ̀ wi kúrugu tiʔɛ ó tiʔɛ nī, pe nàa wi líi nɛ cáanri, kpɔ́rigɔ nàa yigi
         wi mɛ́ nyuɔ nī gè, á wi nàa gànʔana káa gèle. Wi nɛ̂ fali nɛ̀ siile. Wire ní mi 'pɛn
         muɔ kúrugu. Mi 'muɔ pìtɛnmɛnɛ náari bèle pe- wi cìra, piyè jáa nɛ̀ gbòdoli ŋáà cìra
         wè nɛ̀ yige wi nīʔ.»19 A Zezi 'fali nɛ̀ jo: «ʔé, yeli bèle yirile náà wuulo bèle, yeli yē tɛ́ngɛlɛ fùn. Lɛ̀lɛ
         jori yeli tùʔɔ nɛ̀ jo mi- ga kúɔ bile nɛ́ yeli ní ? Mɛni yeli tùʔɔ nɛ̀ jo mi- ga yeli
         cò síɛ ? Ye- wi líɛ ye sìʔɛrɛ náʔa mi mɛ́.»20 A pe 'pùɔ líɛ wè nɛ̀ pɛn wi kúrugu. Bà gbòdolilo pe pɛ́nì Zezi nyaa wè, a pe 'fali
         nɛ̀ pùɔ kpúɔn wè sɛni, a pùɔ wi 'nyɛri nɛ̀ tuu, nɛ kòligí dàala nɛ̄ lè níɛ kpɔ́rigɔ
         yigi.21 A Zezi wi 'tuufɔli yúgo wè nɛ́ jo: «Ki lɛ̀lɛ jori nī ŋɔ̀ wè, bà gbòdoli ŋáà wiī wi
         kúrugu wè ?»A tuufɔli wi 'jo: «Ti 'wi líɛ wi pìire lɛ̀lɛ nī, 22 dí ki 'tɔliyɔ nyuɔ kúɔ, gbòdolilo bálì pe nɛ̂ kɛ́nì wi yɛ̀gɛ nɛ̀ sɛ́nì cáan kàsun
         nī, làa nɛ̄ pe nɛ̂ sɛ́nì wi wáa luʔɔ nī bè wi kpúu. A ki yē muɔ bé jáa, ma nyinimɛ
         taa weli nɛ̄ má nyuɔ weli nɛ̄.»23 A Zezi wi 'wi yɛ: «A ki yē m'bé jáa lé ? A tɛ́ngɛlɛ yē siɛn ŋíì mɛ́, kele ke mìɛni
         bé gbɛ̀ kpíʔile wi mɛ́.»24 A pùɔ wi tuu wi 'fali nɛ̀ yékpoli wáa sɛni, nɛ́ jo: «Mi 'tɛ́ngɛ muɔ nɛ̄, nyuɔ mi nɛ̄
         má mi sáʔa mi tɛ́ngɛlɛ ni cíɛmɛ láara bè !»25 Bà Zezi kɛ́nì siɛnnɛ nyaa bèle a pe je de gbunʔuni de tɔ́ngi pe nɛ̄ bèle, a wi 'juu
         nɛ̀ jɛnmɛ gbòdoli nɛ̄ wè nɛ́ wi yɛ: «Gbòdoli muɔ ŋáà ma nyɛ́ni siɛnnɛ kpínʔini bèle
         pe kòrí bobobilo nɛ́ dùnɔnɔ bèle, mi 'jo ma yiri pùɔ ŋáà nī wè, mi fǎga ní muɔ nyaa
         muɔ ní jíin wi nīʔ.»26 A gbòdoli wi 'fali nɛ̀ tuu nɛ kòkuugbuɔlɔ wáari sɛni, nɛ́ fali nɛ̀ pùɔ yàʔara yàʔara
         wè nɛ̀ wi 'siile, nɛ́ fali nɛ̀ yiri wi nī sɛni. A pùɔ wi 'kò baa majo wi 'kùu wī,
         a siɛnnɛ sáa 'jo dùʔɔ wi 'kùu wī. 27 Nɛ̀ ki yaʔa bà Zezi sɛ́nì wi cò kɔli nɛ̄ gè, a wi 'nyɛ́, nɛ̀ fali nɛ̀ yɛ̀ nɛ̀ yéri.28 Bà pe kɛ́nì kɛ́ kpáa mɛ́ gè, á ki 'nyaa peli yákuɔ pe 'puu baa nɛ́ Zezi ní wè, a wi
         pìtɛnmɛnɛ pe 'wi yúgo kàsɛngɛ nɛ̄ nɛ́ jo: «Gáa nɛ̄ weli sì jáa nɛ̀ gbòdoli ŋáà cìra
         wè nɛ̀ yige pùɔ ŋáà nī wè ?»29 A wi 'pe yɛ: «Yafiɛn sǐ gbɛ̀ gbòdoli ŋáà wi felige yige wè siɛn nīʔ, ga náarigɛ bɛ̀ʔ.»Zezi wi 'koli nɛ̀ wi kùu nɛ́ wi nyɛ́yirile wori juu dè(Mat 17.22-23; Luk 9.43-45)30 Bà pe kɛ́nì yiri baa kire tiʔɛ nī gè, a pe 'tóri Galile kùlo mɛ́. Zezi wiì puu nɛ caa siɛnnɛ pe ki cɛ́nʔ. 31 Ki 'nyaa wi 'puu nɛ wi pìtɛnmɛnɛ tɛnmɛ bèle nɛ́ pe yɛ: «Pe bé Siɛn Pùɔ cò wè bè le siɛnnɛ pe kiyɛ nī, pe- wi kpúu. A wi sí kùu wè, cɛndaanriwuʔu nɛ̄ gè
         wi bé nyɛ́ bè yiri.» 32 Wi pìtɛnmɛnɛ piyè cé siɛnrɛ dáà ti kɔri cɛ́n wèʔ, piyè cé sí sori nɛ̀ wi yúgoʔ.Siɛn ŋíì wī kpuɔwɔ wè Kulocɛliɛ yiʔɛ mɛ́ gè(Mat 18.1-5; Luk 9.46-48)33 A pe sɛ́nì jíin Kapɛrinawu kàʔa nī. Bà pe kɛ́ni yē saʔa nī gè, a Zezi wi 'pe yúgo:
         «Gíi wori nɛ̄ ye 'puu nɛ kìí baa koligo nɛ̄ gè ?» 34 A pe 'pìiri. Ki 'nyaa bà pe 'puu koligo nɛ̄ gè pe 'puu nɛ pìye kìí ŋíi wi 'kpúʔɔ pe
         mìɛni nī bèle.35 A Zezi 'fali nɛ̀ tɛ́ni, nɛ́ pe mìɛni kiɛ nɛ́ siin yeri bèle nɛ̀ pɛ́nì ki juu pe mɛ́
         nɛ́ pe yɛ: «A siɛn ŋíì nɛ caa bè puu péliwe wè, wi- puu bìli pe mìɛni kàdotɔnwɔ, nɛ́
         pe mìɛni baakuɔwɔ.» 36 Nɛ́ fali nɛ̀ pùɔ wáà líɛ nɛ̀ pɛ́nì wi yérige pe sunʔɔmɔ nī bè, nɛ̀ wi líɛ nɛ̀ cò,
         nɛ́ pe yɛ: 37 «A siɛn ŋíì 'pùɔ ŋáà wi wàa cò cɛ̀ngɛ mi míʔɛ kire kɛnmɛ nɛ̄ bè, mi siɛn wi 'cò cɛ̀ngɛ.
         A ŋìi sí mi cò cɛ̀ngɛ wè, m'bɛ̀ʔ siɛn wi 'cò cɛ̀ngɛʔ, ki 'nyaa Ŋàa wi 'mi tun wè wire
         siɛn wi 'cò cɛ̀ngɛ.»A siɛn ŋíì wè weli leguuwo wèʔ wiī nɛ́ weli ní(Luk 9.49-50)38 A Zan 'fali nɛ̀ kɛ́nì wi yɛ: «Tɛnmɛfɔli, weli 'nàguɔ wáà nyaa wi gbòdolilo cìrá nɛ yigi
         siɛnnɛ nī bèle nɛ́ muɔ míʔɛ ní gè, nɛ̀ ki yaʔa ki nàguɔ wi wè nɛ́ weli níʔ, weli tɔ̀ni
         nɛ̀ puu nɛ caa bè wi cìra láʔa ki baara nɛ̄ dè.»39 A Zezi wi 'wi yɛ: «Ye fǎri wi cɔ̀rí de láʔalaʔ, nɛ̀ taʔa gíi nɛ̄, a siɛn 'mi míʔɛ
         yeri gè nɛ̀ kakpuʔɔ kpíʔile wè, siɛn wiǐ ní gbɛ̀ yiʔɛ de sìpiʔi nyu de wáari mi kɔli
         mɛ́ gèʔ. 40 A siɛn ŋíì wè weli leguuwo wèʔ, ki siɛn wiī nɛ́ weli ní wī. 41 M'bé ki juu yeli mɛ́, a siɛn ŋíì 'luʔɔ kɛn yeli wàa mɛ́ a wi 'gbuɔ bɛ̀ yeli yē Kirisi wuulo bèle, kányiʔɛ nɛ̄, siɛn wiǐ sa fɔ̀n wi tɔ̀ni nī wèʔ.Kele gílì ke nyɛ́ni siɛn nii kapiile nī lè(Mat 18.6-9; Luk 17.1-2)42 «A siɛn ŋíì yē kúrugodiʔɛ pìile bálì pe wàa cíɛwɛ mɛ́ wè, bàli pe 'tɛ́ngɛ mi nɛ̄ bèle,
         kire siɛn wè a pe cɛ́nì tírɛ sìndɛnigbuʔɔ puɔ wi mɛ́ yétiige nī gè nɛ́ sɛ́nì wi wáa
         kuʔɔjii sícuumɔ tiʔɛ nī gè, kire cî pɔ́ri wi mɛ́.43 «Nɛ̀ pínɛ, a ki yē muɔ kɔli kiī nɛ muɔ kanʔa muɔ nɛ tun kapiile nī lè, ma ki ceri
         ma wáa. Ki 'pɔ́ri muɔ- puu kajerige ní bé sí sa bànguɔ sìi taa wè, sɛ́ni muɔ kiyɛ
         yi siin yi- puu muɔ nɛ̄ dí muɔ ga sa puu kusiʔi kàsun nī gè, kàsun gáà ki wè fíri nɛ nyaʔa gèʔ. 44 [Ki tiʔɛ fiɛnrɛ ti wè kúu nɛ nyaʔaʔ, ki kàsun míɛni ki wè nɛ fíri nɛ nyaʔaʔ+.]45 «A ki sí yē muɔ tɔligɔ ki muɔ kanʔa muɔ nɛ tun kapiile nī lè, ma ki ceri ma wáa. Kire
         'pɔ́ri muɔ- puu tajerige ní bé sa bànguɔ sìi taa wè, sɛ́ni muɔ- puu nɛ́ muɔ tɔliyɔ
         yi siin ní yè bága sa jíin kusiʔi tiɛpiʔi nī gè. 46 [Kire tiʔɛ fiɛnrɛ ti wè kúu nɛ nyaʔaʔ, ki kàsun míɛni ki wè nɛ fíri nɛ nyaʔaʔ.]+47 «A ki yē muɔ nyapile ni nyɛ́ni muɔ kanʔa muɔ nɛ tun kapiile nī lè, ma ni kɔ̀n ma wáa
         liʔi. Ki 'pɔ́ri muɔ puu nyapilenigbefɔli baa jíin Kulocɛliɛ Kùlofɔligɔ nī gè, sɛ́ni muɔ- puu nɛ́ nyapigele siin ní gèle pe ga sa muɔ wáa kusiʔi kàsun nī
         gè. 48 Kire tiʔɛ fiɛnrɛ ti wè nɛ kúu nɛ nyaʔaʔ, ki kàsun míɛni ki wè fíri nɛ nyaʔaʔ+.49 «Kiī cɛ́ngɛ, siɛn ó siɛn, kàsun ki bága sa wi cìile bè wi gbòbori bè yaʔa Kulocɛliɛ
         mɛ́, majo mɛni pe sî sarigɛ gbòbori nɛ̀ yaʔa nɛ́ yasuʔɔgɔ ní kɛnmɛ bíì nɛ̄+.50 «Yacɛngɛ gī yasuʔɔgɔ gè, a ki tàanma pi sí kúɔ ki nī gè, gáa ní ye bé ki tɛ́ni ? Ye-
         puu tàanma nɛ̄ nɛ́ yìye ní majo bɛ̀ yasuʔɔgɔ ki sî sɔ́migɔ nɛ̀ yiri yɛgɛ nī wè.»
         
            
               	Wéli baa Mal 3.23.

               	Siɛnrɛ tiī nɛ nyu nɛ waa Zan Batiisi baara koligo nī.

               	Girɛki sɛbɛliɛlɛ pálì nyɛ́nì tiɛlɛ náà le lè baa.

               	Tiɛlɛ náà ni wè baaʔ Girɛki sɛbɛliɛlɛ pálì nīʔ.

               	Wéli baa Eza 66.24.

               	Girɛki sɛbɛ nī wè ki 'jo: siɛn ó siɛn, kàsun ki bága sa sɔ́migɔ bè yiri wi nī bɛ̀
                     yasuʔɔgɔ tíɛlɛ. Wéli baa Lev 2.13.Pe nɛ̂ cé yasuʔɔgɔ wo pe kakuɔrɔ yakɔnrɔ nɛ̄ dè.

ZEZI WI 'YIRI GALILE TƐNIMƐ NI BE NƐ KƐ ZERIZALƐMI KAʔA MƐ(10.1-52)Zezi 'jo cepɔrigɔ kiì yɛli bè cúʔɔʔ(Mat 19.1-12; Luk 16.18)101 A Zezi kɛ́nì yiri baa kire tiʔɛ nī gè, a wi 'yiri Galile tɛ́nimɛ nī bè, nɛ̀ kɛ́ Zude tɛ́nimɛ nī Zurudɛn cáʔa kúrugu gè. Bà wi sɛ́nì yiri wè, a siɛnniʔɛmɛ pi sɛ́nì gbuʔulo nɛ̀ tɔ́n wi nɛ̄.
         A wi 'fali nɛ̀ séli nɛ pe tɛnmɛ sɛni majo bɛ̀ wi sî dàli nɛ ki kpínʔini gè.2 A Fariziɛnnɛ pálì kɛ́nì pɛn wi kúrugu nɛ̀ pɛ́nì sìnjiligele yúgolo láà wáa wi mɛ́ níɛ sɔ̀ngí peli
         bé wi cáan siɛnrɛ nī dè, nɛ̀ wi yúgo nɛ́ wi yɛ: «Ki 'yɛli lé nàguɔ gbɛ̀ wi cuɔ yaʔa
         wè lé ?»3 A Zezi wi 'yúgolo láà wáa pe mɛ́ nɛ̀ pínɛ nɛ́ pe yɛ: «Gíi ki 'juu baa Kulocɛliɛ siɛnjuuliɛwɛMisa sɛbɛ nī wè ?»4 A pe 'jo: «Misa sɛbɛ wi 'ki juu nɛ́ jo dí a nàguɔ je wi cuɔ yaʔa wè, wi- ceyaʔa sɛbɛ
         kpíʔile wi- kɛn wi mɛ́, wí nɛ́ gbɛ̀ cɛliwɛ yaʔa wè+.»5 A Zezi wi 'pe yɛ: «Yeli fungbɛnyɛ yire kɛnmɛ nɛ̄ Misa wi cé ki kajuudiɛlɛ náà sɛbɛ
         lè, 6 nɛ́ kire liɛlɛ yige baa wè, duniya wi sélimɛ nɛ̄ bè, Kulocɛliɛ wi cé pe faan nàguɔ nɛ́ cɛliwɛ+. 7 Kire nɛ̄ a nàguɔ 'cɛliwɛ líɛ wè, wi bé láʔa wi tuu nɛ́ wi yàa nɛ̄ wè, bé sí wìi puɔ
            wi cuɔ nɛ̄ wè.8 Pe siin pe bé kò cetinnɛ nigbe. Kiǐ ní nyaa piyē siinʔ, píra ŋáà nī wè piyē cetinnɛ nigbe wī+.9 «Kire kɛnmɛ nɛ̄, a Kulocɛliɛ sí gìi pínɛ gè, siɛn fǎga ki láʔa kìi nɛ̄ʔ.»10 Bà pe kɛ́nì koli nɛ̀ kɛ́ kpáa mɛ́ gè, a wi pìtɛnmɛnɛ pe sɛ́nì wi yúgo nɛ́ siɛnrɛ dáà ti kɛnmɛ ní. 11 A wi 'pe yɛ: «A nàguɔ ŋíì 'wi cuɔ yaʔa wè nɛ́ sɛ́nì cɛliwɛ wáà wiiyɛ líɛ wè, wi 'ceyuugo
         kpíʔile, wi 'tuu kapiile nī wi cepeliwe mɛ́ wè. 12 Nɛ̀ pínɛ a cɛliwɛ 'wi pɔli cíi wè nɛ́ sɛ́nì tɛ́ni nàgaʔa káà kiiyɛ nɛ̄ gè, wi nàjaara
         kpíʔile.»Zezi wi 'diba taʔa pìile nɛ̄ bèle(Mat 19.13-15; Luk 18.15-17)13 A siɛnnɛ pálì kɛ́nì pe pìile líɛ nɛ̀ pɛn Zezi kúrugu wè, wi pa cò pe nɛ̄. A wi pìtɛnmɛnɛ pe 'yɛ̀ nɛ nyu ki siɛnnɛ nɛ̄ bèle. 14 Kiì Zezi dɛ́ni wèʔ. A wi 'pe yɛ: «Ye- pìile yaʔa bèle peri báan mi mɛ́, ye fǎri pe
         cìráʔ; siɛnnɛ bílì kɛnmɛ bī bɛ̀ pe tíɛlɛ bèle, peli wuʔu gī Kulocɛliɛ Kùlofɔligɔ gè+.15 «M'bé ki juu yeli mɛ́ kányiʔɛ nɛ̄, a siɛn ŋíì sì fɔ̀liʔ Kulocɛliɛ Kùlofɔligɔ nɛ̄ gè
         bɛ̀ pùɔ tíɛlɛ wè, ki siɛn wiǐ ga tíi bé jíin baaʔ.» 16 Bà wi 'tire juu nɛ̀ kúɔ dè, a wi 'fali nɛ pìile cògí bèle nɛ tárigi wìi nɛ̄, níɛ kiyɛ
         taʔala yè pe nɛ̄ nɛ tòrí, nɛ̀ diba taʔa pe nɛ̄.Lɔrifɔli yúgolo lè(Mat 19.16-30; Luk 18.18-30)17 Bà Zezi kɛ́nì láʔa nɛ waa wè, a nàguɔ wáà 'fɛ̀ nɛ̀ sɛ́nì káguro cáan wi táanni, nɛ́
         wi yúgo nɛ́ jo: «Tɛnmɛfɔli cɛ̀nwɛ, gáa mi 'yɛli bè kpíʔile bé bànguɔ sìi taa wè ?»
         18 A Zezi wi 'wi yɛ: «Gáa nɛ̄ muɔ nɛ mi yeri tɛnmɛfɔli cɛ̀nwɛ ? Siɛn wè bile cɛ̀nwɛʔ
         nɛ̀ yiri Kulocɛliɛ nigbe nīʔ. 19 Yúgolo náà muɔ 'wáa nàa lè, gíi ki 'juu baa kajuudiʔɛlɛ kiɛ nī gèle, gìli Kulocɛliɛ wi 'tìɛ siɛnjuuliɛwɛMisa nɛ̄ wè ? Kiì jo léʔ:Ma fǎga siɛn kpúuʔ;fǎga ceyuugo kpíʔileʔ;fǎga kàyuugo kpíʔileʔ;fǎga finɛ daʔa muɔ siɛnnyɛni nɛ̄ʔ;ma fǎga siɛn nùʔɔrɔʔ+;má sí de muɔ tuu nɛ́ muɔ yàa kpóri bèle+ ?»20 A nàguɔ wi 'wi yɛ: «Tɛnmɛfɔli, mi 'dàa ti mìɛni kpíʔile nɛ̀ fori ti nyɔgɔlɔ nī gèle
         níɛ tíin cíɛwɛ.»21 A nàguɔ wi kaala ni 'Zezi dɛ́ni wè, a wi 'yiʔɛ le gè wi nī nɛ̀ wi wéli nɛ̀ taa, nɛ́
         fali nɛ̀ kɛ́nì wi yɛ: «Kaala nigbe 'kò muɔ nɛ̄; te waa ma sa muɔ kɔliyɛrɛ pári dè,
         ma wali kɛn wè fɔ̀ngɔfɔlilɔ mɛ́, bɛ̀ muɔ bé lɔri taa nyìʔɛnɛ nī lè. Píra ŋáà nī wè mári báan ma pa taʔa mi nɛ̄.»22 Bà nàguɔ wi 'siɛnrɛ dáà lúʔu dè a wi yiʔɛ ki 'piɛn, a wi 'láʔa nɛ̀ kɛ́ funbiɛnrɛ ní.
         Ki 'nyaa lɔri 'puu wi mɛ́ nìʔɛrɛ.23 A Zezi 'fali nɛ̀ yiʔɛ nɛ̀ wi pìtɛnmɛnɛ wéli bèle nɛ̀ tóri, nɛ́ fali nɛ̀ pe yɛ: «Kiī gbɛ̀ligɛ lɔrifɔlilɔ mɛ́ bèle pe- ka
         sa jíin Kulocɛliɛ Kùlofɔligɔ nī gè.» 24 Siɛnrɛ dáà ti yé wi pìtɛnmɛnɛ pe funyɔ wúɔ kátii. A wi 'fali nɛ̀ ní nɛ̀ pe yɛ: «Nɛ
         pìile, kiī gbɛ̀ligɛ díɛ bè jíin Kulocɛliɛ Kùlofɔligɔ nī gè ! 25 Kiī fáari nyuʔɔmɔ mɛ́ wi- sùuri mísɛni kàwiile nī, nɛ̀ tóri lɔrifɔli nɛ̄ wi sa jiin
         Kulocɛliɛ Kùlofɔligɔ nī gè.»26 A pe funyɔ yi ní nɛ̀ curugo nɛ̀ serige. A pe 'jo: «A ki sí yē bɛ̀, ŋáasiɛn sí wi bága
         sa suɔ ?»27 A Zezi 'yiʔɛ le gè pe nī nɛ̀ pe wéli, nɛ́ fali nɛ̀ kɛ́nì pe yɛ: «Siɛnnɛ mɛ́ bèle,
         kiǐ gbɛ̀ kpíʔileʔ; nɛ̀ sí ki taa Kulocɛliɛ wire mɛ́ wè, kele ke mìɛni bé gbɛ̀ kpíʔile.
         Nɛ́ ki cɛ́n yakaa sì Kulocɛliɛ jáaʔ.»28 A Piɛri 'fali nɛ̀ wi yɛ: «Ma sí ki wéli, weli bèle, weli 'weli yɛrɛ ti mìɛni yaʔa nɛ́ taʔa
         muɔ nɛ̄.»29 A Zezi wi 'wi yɛ: «M'bé ki juu yeli mɛ́ kányiʔɛ nɛ̄, a siɛn ó siɛn 'wi saʔa, nɛ́ wi
         siinyɛninɛ nàguɔlɔ nɛ́ wi siinyɛninɛ cɛlilɛ, nɛ́ wi yàa, nɛ́ wi tuu, nɛ́ wi pìile,
         nɛ́ wi siiye yaʔa mi míʔɛ kire kɛnmɛ nɛ̄ bè, nɛ́ Kataanna Siɛnrɛ tire kɛnmɛ nɛ̄ bè, 30 siɛn wi bé ti feliye dabataandaan taa náʔa duniya nī wè: ma 'jo saaya yo, siinyɛninɛ
         nàguɔlɔ yo, siinyɛninɛ cɛlilɛ yo, nuufɔlilɔ yo, pìile yo, siiye yo. Nɛ̀ pínɛ siɛnnɛ
         pe bé wi pari bèri wi wuʔɔ mi kɛnmɛ nɛ̄ bè. Kire kàduʔumɛ gè siɛn wi báa bànguɔ sìi
         taa wè mbànʔa. 31 Nìʔɛnɛ yē pélile pàngɛ gè, pe nìʔɛnɛ bága puu kàdotɔnminɔ, dí kàdotɔnminɔ pe sí puu
         pélile.»Zezi wi ní nɛ̀ wi kpúu wori nɛ́ wi nyɛ́yirile wori juu dè(Mat 20.17-19; Luk 18.31-34)32 Bà pe kɛ́nì yiri nɛ waa Zerizalɛmi kàʔa mɛ́ gè, a Zezi wi 'kíni wi pìtɛnmɛnɛ pe yiʔɛ mɛ́. A sànviige 'yɛ̀ nɛ pe wáari. Siɛnnɛ bílì pe cé taʔa pe kúrugu bèle fíɛrɛ
         'puu nɛ peli míɛni cògí. A Zezi 'fali nɛ̀ ní nɛ̀ wi pìtɛnmɛnɛ kiɛ nɛ́ siin kɔ́ri bèle
         nɛ̀ sɛ́ni nyu nɛ tìí pe nɛ̄ kele gílì ke bé wire taa gèle, 33 nɛ́ pe yɛ: «We m'bɛlɛ we waa Zerizalɛmi kàʔa mɛ́. Pe báa Siɛn Pùɔ cò wè bè le kacuɔnrilɔ kàfɔlilɔ kiyɛ nī, peli nɛ́ Fànʔa Siɛnrɛ sɛbɛcɛ́nminɛ ní bèle. Pe bé kàyuʔu juu wi nɛ̄, bè wi kpúu wori juu dè bè ceri, bé sí wi kɛn kùlogolo kálì siɛnnɛ mɛ́. 34 Pe béri pìye nyíɛnɛ wi nɛ̄, béri tíɛnrɛ sùlugú de wáari wi nɛ̄. Pe bé wi kpúɔn sápiige
         ní; bé sí kúɔ bé wi kpúu. A wi sí kùu wè, cɛnyɛ taanri kire kàduʔumɛ gè, wi bé koli
         bè nyɛ́ bè yiri.»Zaki nɛ́ Zan pe 'Zezi náari wè yakaa nɛ̄(Mat 20.20-28)35 Zebede jaala bèle Zaki nɛ́ Zan wè, a peli 'sìʔɛrɛ nɛ̀ kpɔni Zezi nɛ̄ wè, nɛ̀ wi náari nɛ́ wi yɛ: «Tɛnmɛfɔli, weli
         nɛ caa bè muɔ náari kaala nigbe nɛ̄, a muɔ 'fɔ̀li ma ni kpíʔile weli mɛ́.»36 A wi 'pe yúgo: «Gíi yeli nɛ caa mi- kpíʔile yeli mɛ́ ?»37 A pe 'wi yɛ: «Weli nɛ ki caa a muɔ kɛ́ni yē baa muɔ kùlofɔligɔ kpuɔmɔ nī bè, ma tí
         weli siin nī bèle wàa nigbe- puu tɛ́niwɛ muɔ kàliige mɛ́, dí ŋìi wi sí tɛ́ni muɔ kàmɛgɛ
         mɛ́ gè.»38 A Zezi wi 'pe yɛ: «Gàa yeli nɛ náari gàa gè, yeli sì ki cɛ́nʔ; yeli bé gbɛ̀ jáa lé
         bè gbuɔ yagbuɔlɔ níì nī mi je gbuɔ lè ? Á kire bɛ̀ʔ, wuʔɔgɔ batɛmi ŋáà mi je taa ŋàa wè, yeli bé gbɛ̀ ki batɛmi wi felige kpíʔile wè lé ?»39 A pe 'jo: «ʔaan, weli bé jáa.»A wi 'pe yɛ: «Kányiʔɛ gī, yeli bága gbuɔ mi yagbuɔlɔ nī lè, bè míɛni gbɛ̀ mi batɛmi
         wi feliwe kpíʔile wè. 40 Gìi sí ki 'mi kàliige nɛ́ mi kàmɛgɛ tɛ́nigɛ kúɔ gè, m'bɛ̀ʔ mi nyɛ́ni ki kanʔaʔ. Bìli
         mɛ́ ki 'gbòbori nɛ̀ yaʔa gè, peli mɛ́ ki báa kɛn.»41 Bà pìtɛnmɛnɛ bílì sɛnminɛ pe 'siɛnrɛ dáà lúʔu dè, a pe funyɔ yi 'tanʔana Zaki nɛ́
         Zan kúrugu bèle. 42 A Zezi wi 'pe yeri nɛ̀ pɛ́nì pe yɛ: «Yeli 'ki cɛ́n siɛnnɛ bílì siɛnnɛ pe sɔ̀ngí piyē
         kùlogolo kùlofɔlilɔ bèle, pe nàa pe kàtɛninɛ cɔ̀rí bèle, á siɛnkpolilo peli nɛ̂ sí
         nɛ pe fànʔa kpúɔn gè siɛnnɛ nɛ̄ bèle gbɛ̀ngɛ. 43 Bà sí bɛ̀ʔ ki 'yɛli bè puu yeli sunʔɔmɔ nī bèʔ. A ŋìi nɛ caa bè puu kpuɔwɔ yeli nī
         bèle, siɛn wi 'yɛli bè puu yeli baakuɔwɔ. 44 Nɛ̀ pínɛ a ŋìi nɛ caa bè puu péliwe wè yeli nī bèle, siɛn wi- puu ye mìɛni sùkulowo.
         45 Nɛ́ ki cɛ́n Siɛn Pùɔ wiì pɛn siɛnnɛ pe pari baara wi mɛ́ʔ, wi 'pɛn bè pari baara siɛnnɛ mɛ́ bèle, bé sí
         wi sìi kɛn wè siɛnniʔɛnɛ nyùzuɔrɔ wuʔu nɛ̄.»Zezi wi 'fúɔn nàguɔ wáà múgu wi nyaʔa(Mat 20.29-34; Luk 18.35-43)46 A pe sɛ́nì jíin Zeriko kàʔa nī. Bà pe kɛ́nì koli nɛ yigi ki kàʔa nī gè wire nɛ́ wi
         pìtɛnmɛnɛ ní bèle nɛ́ siɛnniʔɛmɛ bíì ní pi cé puu wi kúrugu bè, fúɔn nàguɔ wáà 'puu tɛ́niwɛ
         koligo nyuɔ nɛ̄ gè nɛ náari. Pe 'puu nɛ ki nàguɔ ye wè Baritimɛ, nɛ wi tuu ye wè Tiimɛ.
         47 Bà fúɔn ŋáà wi kɛ́nì lúʔu dí Zezi Nazarɛti kàʔa wuu wire wi tòrí wè, a wi 'fali nɛ̀ kòkuulo le sɛni, nɛ nyu níɛ wáa: «-Nyinimɛ
         taa mi nɛ̄, Zezi, Dawuda Jaa !» 48 A siɛnniʔɛnɛ pe 'yɛ̀ nɛ nyu wi nɛ̄ nɛ́ wi yɛ wi- pìiri. A wi ní nɛ̀ kàa taʔa wi kòkuulo
         nɛ̄ lè, níɛ siɛnnuro nyu dè nɛ́ jo: «-Nyinimɛ taa mi nɛ̄, Dawuda Jaa !»49 A Zezi wi 'yéri nɛ́ pe yɛ pe- sa wi kɔ́ri baa. A pe sɛ́nì wi kɔ́ri nɛ́ wi yɛ: «Mìɛ
         lìri, má yɛ̀ mari báan, wi 'jo ma kɛ́ baa.» 50 A nàguɔ wi 'fali nɛ̀ wi burugbuʔɔ láʔa gè nɛ̀ wáa nɛ́ fali nɛ̀ yo nɛ̀ yɛ̀ sɛni, nɛ̀
         pɛn Zezi kúrugu wè.51 A Zezi wi pɛ́nì wi yúgo nɛ́ wi yɛ: «Gáa muɔ nɛ caa mi- kpíʔile muɔ mɛ́ ?»A fúɔn wi 'wi yɛ: «ʔé, tɛnmɛfɔli, mi nɛ ki caa bè ní de nyaʔa cígini wī !»52 A Zezi wi 'wi yɛ: «Te waa, muɔ tɛ́ngɛlɛ ni 'muɔ puʔɔ.» Tiɛnugo nī gè a wi 'fali nɛ
         nyaʔa sɛni. A wi 'líɛ nɛ̀ taʔa Zezi kúrugu wè, nɛ̀ pínɛ nɛ́ wi ní.
         
            
               	Wéli baa Fàn 24.1,3.

               	Sél 1.27 tire ti 'juu náʔa koliyo 6-8 nī yè.

               	Sél 2.24 tire ti 'juu náʔa gè.

               	Wéli baa Mat 18.3; Luk 18.17.

               	ma fǎga siɛn nùʔɔrɔʔ:Fàn 24.14tire ti 'juu náʔa gè.

               	Náʔa gè kajuudiʔɛlɛ kiɛ tiʔɛ wori táà Zezi wiī nɛ pun. Wiì sí kele juu gèle nɛ̀ taʔala
                     kìye nɛ̄ bɛ̀ Nyakungɛngɛ Liʔɛ tiʔɛ tíɛlɛ gèʔ.Yir 20.12-16; Fàn 5.16-20 tire ti 'juu náʔa gè.

Pe 'Zezi kpàli wè Zerizalɛmi kàʔa nī gè bɛ̀ kùlofɔli tíɛlɛ(Mat 21.1-11; Luk 19.28-40)111 Bà pe sɛ́ni nɔ̀gí Zerizalɛmi kàʔa nɛ̄ gè, Bɛtifaze nɛ́ Betanii vòyo+ táanni yè, baa Wolivi Tiire nyagurugo táanni gè+, a Zezi wi 'wi pìtɛnmɛnɛ pálì siin tun nɛ́ pe yɛ: 2 «Yeri waa baa vògo gáà mɛ́ gè, n'gɛ baa we yiʔɛ mɛ́ gè. A yeli sɛ́nì nɔ̀ wè, yeli
         bé sèfɛnbile nyaa puɔlɔ, siɛn fìɛ tánʔa ni nɛ̄ʔ; ye- ni sáʔa yeri báan. 3 A siɛn 'yeli yúgo: ‹Gáa nɛ̄ yeli nɛ kire kpínʔini ?› ye- wi yɛ: ‹Kàfɔli wi màakuu
         yē ni nɛ̄, a wi 'kúɔ wi bé koli ni tórigo náʔa, fáari fáari.› »4 A pìtɛnmɛnɛ pe 'láʔa nɛ̀ kɛ́, nɛ̀ sɛ́nì sèfɛnnɛ nyaa lè puɔlɔ saʔa káà wìile táanni
         koligo nyuɔ nɛ̄ gè, a pe 'ni sáʔa. 5 Siɛnnɛ bílì pe 'puu baa bèle, a pe 'pe yúgo: «ʔɛn, gíi ye kpínʔini mmɛ gè ? Ki mɛni
         á yiyē nɛ sèfɛnbile sáʔala lè ?»6 A pìtɛnmɛnɛ pe 'siɛnnugoro kɛn dè pe mɛ́ dìi Zezi wi cé juu pe mɛ́ dè. A pe 'pe yaʔa
         a pe 'kɛ́. 7 A pe sɛ́nì sèfɛnbile kɛn lè Zezi mɛ́ wè, nɛ́ pe bururo fòlilo dè nɛ̀ taʔala ni nɛ̄.
         A Zezi wi 'tánʔa nɛ̀ tɛ́ni ni nɛ̄+. 8 Siɛnnɛ sáa cé pe bururo fòlilo dè nɛ̀ cáan koligo nī gè. A pàli 'kɛ́ nɛ̀ sɛ́nì wabunro
         kúnminɔ nyàʔa nī nɛ̀ pɛ́nì cáan koligo nī gè+. 9 Bìli pe 'puu yiʔɛmɛ gè, á bìli ní kàduʔumɛ gè, a pe mìɛni fali nɛ yékpuʔulo wáari
         sɛni níɛ wáa:«Wozana+ !Ye- tí we- kpuʔɔrɔ taʔaKulocɛliɛ nɛ̄ !Siɛn ŋáà wi báanKàfɔli wi míʔɛ nɛ̄ gè,Kulocɛliɛ wi- kpuʔɔrɔ taʔa wi nɛ̄+ !10 Ki 'yɛli Kulocɛliɛ wi- kpuʔɔrɔ taʔaweli tuuliʔɛ Dawuda kùlofɔligɔ nɛ̄ gè+,gàa ki báan nɛ tíin gè !Wozana, nyìʔɛnɛ tiɛliiliyeyi mìɛni yirifundaanra kpínʔiniki wori nɛ̄ dè+ !»11 A Zezi wi sɛ́nì jíin Zerizalɛmi kàʔa nī gè, nɛ̀ fali Kulocɛliɛ Gbùʔɔrɔsaʔa mɛ́ gè; nɛ̀ sɛ́nì jíin nɛ̀ wéli nɛ̀ màʔa ki kàluʔulo ke mìɛni nī. Kire lɛ̀lɛ nī lè
         cɛngɛ ki yé kúɔ nɛ̀ kúɔ. A pe 'yiri wire nɛ́ wi pìtɛnmɛnɛ kiɛ nɛ́ siin ní bèle nɛ̀
         Betanii vògo koligo líɛ.Zezi wi 'sàanfiidiige káà dɛngɛ(Mat 21.18-19)12 Ki kpìɛnduu gè, bà pe kɛ́nì yiri Betanii vògo nī gè nɛ waa wè, a fungo 'Zezi taa wè.
         13 A wi 'sàanfiidiige+ káà wéli nɛ̀ nyaa baa liʔi, wɛrɛ 'puu ki nɛ̄. A wi 'líɛ nɛ̀ kɛ́ tiige mɛ́ gè nɛ sɔ̀ngí
         wire báa yasɛnrɛ nyaa baa ki nɛ̄. Wiì sɛ́nì yafiɛn nyaaʔ, nɛ̀ yiri wɛrɛ nīʔ. Ki 'nyaa
         tiige ki sɛn lɛ̀lɛ niì cé fìɛ nɔ̀ʔ+. 14 A wi 'jo: «Siɛn sǐ ní muɔ yasɛngɛ káa bè nyaa púloʔ.» A wi pìtɛnmɛnɛ pe 'ki siɛnrɛ lúʔu dè.Zezi wi 'yaparilɛ cìra bèle nɛ̀ yige Kulocɛliɛ Gbùʔɔrɔsaʔa nī gè(Mat 21.12-17; Luk 19.45-48; Zan 2.13-22)15 A pe 'koli nɛ̀ kɛ́ Zerizalɛmi kàʔa mɛ́ gè. Bà Zezi wi sɛ́nì jíin Kulocɛliɛ Gbùʔɔrɔsaʔa dàligɛ nī gè, nɛ̀ fali nɛ yaparilɛ+ pe mìɛni cìrá nɛ yigi kpànʔanɛ peli nɛ́ yasuɔlɔ ní bèle baa Kulocɛliɛ Gbùʔɔrɔsaʔa
         dàligɛ nɛ̄ gè, nɛ́ walifɛnivɔlilɔ+ pe tabalilɛ ŋɔrigɔ bèle nɛ̀ cáan nɛ́ gòtoparilɛ pe kácuɔnrɔ ní dè.16 Wiì puu nɛ siɛn yɛri wi- yakaa líi nɛ Kulocɛliɛ Gbùʔɔrɔsaʔa pari gè nɛ jiniʔ. 17 A wi 'fali nɛ̀ séli nɛ pe tɛnmɛ nɛ́ pe yɛ: «Gíi ki 'juu baa Kulocɛliɛ siɛnsɛbɛrɛ nī dè ? Kiì jo léʔ: Pe bága de mi saʔa yeri gè náarigɛ saʔa kùlogolo ke mìɛni wuulo mɛ́ bèle lé+ ? Á yeli sí pɛ́nì ki kpíʔile kàyuulo kòridiʔɛ.»18 A kacuɔnrilɔ kàfɔlilɔ pe 'ki siɛnrɛ lúʔu dè, peli nɛ́ Fànʔa Siɛnrɛ sɛbɛcɛ́nminɛ ní bèle. A pe 'fali nɛ kɛnmɛ caa bè wi woli cúʔɔ lè. Fíɛrɛ cé sí puu nɛ pe cògí,
         bɛ̀ siɛnnɛ pe 'puu nɛ cúru wi tɛnmɛnɛ nɛ̄ lè. Zezi tɛnmɛnɛ ni cé tɔ̀ni nɛ̀ siɛnnɛ
         pe funyɔ cò yè kpuʔɔ.19 Ki cɛnguʔɔ gè, a Zezi nɛ́ wi pìtɛnmɛnɛ pe 'yiri kàʔa nī gè.Tɛ́ngɛlɛ nɛ́ náarigɛ nɛ́ kiyaʔa wori dè(Mat 21.20-22)20 Ki kpìɛnduu sínbinimɛ táanni bè, a pe sɛ́nì sàanfiidiige nyaa gè a ki 'nyígi nɛ̀ kùu
         (gàa Zezi cé dɛngɛ gè), a ki nìre ti mìɛni 'kùu. 21 A Piɛri 'sɔ̀ngi nɛ̀ taa nɛ̀ jo: «Tɛnmɛfɔli, nyaa, tiige gíì muɔ cé dɛngɛ gè, ki 'waʔa.»22 A Zezi wi 'siɛnnugoro kɛn pe mɛ́ nɛ́ pe yɛ: «Ye- tɛ́ngɛ Kulocɛliɛ nɛ̄ wè. 23 M'bé ki juu yeli mɛ́ kányiʔɛ nɛ̄, a siɛn 'juu nɛ́ nyagurugo gáà ní gè nɛ́ ki yɛ: ‹Kɔ́n
         náʔa gè ma sa tuu kuʔɔjii nī wè !›, a siɛn wiì káala wi fungo nī gèʔ, nɛ́ sí ti juu
         nɛ́ tɛ́ngɛ ki nɛ̄ gàa wire 'juu ki bé kpíʔile wè, bɛ̀ ki bé kpíʔile siɛn mɛ́ wè. 24 Kire nɛ̄, m'bé ki juu yeli mɛ́, a yeli nɛ yɛgɛ ó yɛgɛ caa nɛ́ ki náari gè, ye- tɛ́ngɛ
         ki nɛ̄ yeli 'ki taa, bɛ̀ ki bé kpíʔile yeli mɛ́. 25 Nɛ̀ pínɛ a yeli 'yɛ̀ nɛ̀ yéri lɛ̀lɛ ó lɛ̀lɛ níɛ Kulocɛliɛ náari wè, a ki yē siɛn 'kaala
         kpíʔile yeli nɛ̄, ye- ki yaʔa siɛn nɛ̄ wè, gìi ki bé tí yeli Tuu ŋáà wī baa nyìʔɛnɛ nī lè, wire míɛni wi- yeli tuudiʔɛlɛ wuʔu yaʔa gè yeli nɛ̄. 26 [Á kire 'laa, a yeli wè ki yɛri bìli nɛ̄ bèleʔ, yeli Tuu ŋáà wī baa nyìʔɛnɛ nī lè,
         wire míɛni wiǐ yeli tuudiʔɛlɛ wuʔu yaʔa gè yeli nɛ̄ʔ+.]»Ŋáa míʔɛ nɛ̄ Zezi wiī nɛ wi kele kúu gèle(Mat 21.23-27; Luk 20.1-8)27 A pe 'koli nɛ̀ pɛn Zerizalɛmi kàʔa mɛ́ gè. A Zezi wi kɛ́ni nyaari nɛ tòrí baa Kulocɛliɛ Gbùʔɔrɔsaʔa nī gè, a kacuɔnrilɔ kàfɔlilɔ pe 'sìʔɛrɛ nɛ̀ kpɔni wi nɛ̄, peli nɛ́ Fànʔa Siɛnrɛ sɛbɛcɛ́nminɛ ní bèle nɛ̀ fàri liɛlɛ nɛ̄ bèle. 28 A pe sɛ́nì wi yúgo nɛ́ wi yɛ: «Ŋáasiɛn fànʔa nɛ̄ muɔ nɛ kele gálì kúu gèle ? Ŋáasiɛn
         wi 'kire kàfɔligɔ kɛn gè muɔ mɛ́ nɛ́ jo muɔ de ti kúu ?»29 A Zezi wi 'pe yɛ: «Ye- tí mi yeli yúgo bínɛ kaala nigbe ní yákuɔ. A yeli 'siɛnnugoro
         kɛn dè m'mɛ́ dè, m'bé nɛ́ ki juu yeli mɛ́ ŋáa fànʔa nɛ̄ mi nɛ kele gálì kúu gèle.
         30 Ŋáa wi cé Zan tun wè wi- pari siɛnnɛ batiize bèle ? Kulocɛliɛ wi cé wi tun lé, dí siɛnnɛ bīɛlɛ ? Ye- kire siɛnnugoro kɛn dè m'mɛ́
         wêli.»31 A pe 'pìye kìɛ kìɛ, nɛ́ kɛ́nì jo: «A we 'jo Kulocɛliɛ mɛ́ wè, wi bé jo gáa nɛ̄ wiyè
         cé sí tɛ́ngɛ wi siɛnrɛ nɛ̄ dèʔ ? 32 A we sí ní nɛ̀ ki juu nɛ́ jo siɛnnɛ mɛ́ wè, ʔá.»Pe 'puu nɛ fìʔɛ́ siɛnnɛ nɛ̄ bèle kire tiɛlɛ náà nī lè, nɛ̀ taʔa gíi nɛ̄, siɛnnɛ pe
         mìɛni tɔ̀ni nɛ puu nɛ Zan tɔ́ri wè Kulocɛliɛ siɛnjuuwo wáà kányiʔɛ. 33 Kire tiʔɛ gáà nī gè, a pe 'Zezi yɛ wè: «Weli sì cɛ́nʔ.»A Zezi míɛni wi sí pe yɛ: «Ao, mi míɛni sǐ ga tíi bé ki juu yeli mɛ́ʔ, ŋáa fànʔa nɛ̄
         mi nɛ kele gálì kúu gèleʔ.»
         
            
               	Bɛtifaze nɛ́ Betanii vòyo yè: yi siin yiī baa Wolivi Tiire nyagurugo ki sɔrigɔ nī
                     gè; Wolivi Tiire nyagurugo kire gè, Sedurɔn kápaligɛ yē ki sunʔɔmɔ nɛ́ Zerizalɛmi
                     kàʔa ní gè.

               	Yasɛnrɛ tiige káà gī wolivi tiige gè. Ki nɛ̂ sɛn bɛ̀ nyàwuʔɔ tíɛlɛ; ki yasɛnrɛ ti
                     sí kpólilo nyàwuʔɔ wori nɛ̄ dè.

               	Tiɛlɛ náà niī nɛ siɛn sɔ̀ngí nɛ tari Kulocɛliɛ siɛnjuuliɛwɛ Zakarii siɛnrɛ táà nɛ̄
                     (wéli baa Zaka 9.9).

               	Pe yé kire kpíʔile bè Zezi kpàli wè nɛ́ fundaanra ní wī. Wéli baa Zan 12.13.

               	Gbíɛn wè wozana siɛnrɛ dáà ti kɔri wi yé jo: We Kàfɔli, pa we suɔ. Wéli baa Ŋún 118.25-26. Lɛ̀lɛ láà kɛ́nì pɛ́nì nɔ̀ a ki siɛnrɛ ti 'kò Kulocɛliɛ gbùʔɔrɔ kòkuulo.

               	Wozana: Wéli baa Ŋún 118.25-26; Mat 21.9.

               	Dawuda kùlofɔligɔ gè, kire gī nugo nɛ́ Kulocɛliɛ siɛnnyiɛnɛgɔnwɔ wi fànʔa ní gè, kire
                     'jo Dawuda Jaa wè (wéli baa Sam2 7.11-16; Eza 11.1-5; Luk 1.32-33; Kakpi 2.29).

               	Wéli baa Luk 1.32-33; 2.14; Kakpi 2.29.

               	Sàanfiidiige ki feliye yiī siin, piyē nɛ kàa káa, kàa sí wè nɛ káaʔ.

               	Bɛ̀ ki 'nyaa yasɛnrɛ sì puu tiige gáà nɛ̄ gèʔ, á wɛrɛ sí ní baa dè, kire 'ki tìɛ a
                     ki yé cɛ́nì puu yasɛnrɛ lɛ̀lɛ nī wè, yafiɛn sì cî nyaa baa ki nɛ̄ʔ.

               	Ki 'nyaa pe 'puu nɛ sarigɛ kɔ̀ngí baa Kulocɛliɛ Gbùʔɔrɔsaʔa nī gè. A siɛnnɛ pe sí
                     fali nɛ̀ Kulocɛliɛ Gbùʔɔrɔsaʔa dàligɛ kpíʔile gè jaʔawaadiʔɛ, nɛ kakuɔrɔ yakɔnrɔ felide
                     ti mìɛni pári baa: yajuuro yo, sùnmɔ yo, yasuʔɔgɔ yo, nɛ́ sunmɔ ní bè nɛ̀ pínɛ.

               	Walifɛnivɔlilɔ pe 'puu nɛ kùlo wali fɛ̀ni wè Kulocɛliɛ Gbùʔɔrɔsaʔa wali nɛ̄ wè.

               	Eza 56.7 nɛ́ Zer 7.11 tire ti 'juu náʔa gè.

               	Siɛnkɛnigɛ gáà kiī sɛbɛliɛlɛ pálì nī, ki sí wè baa pàli nīʔ. Wéli baa Mat 6.15.

Ɛrɛzɛn siʔi kàsiile lè(Mat 21.33-46; Luk 20.9-18)121 A wi 'fali nɛ̀ kàsiile láà wáa nɛ̀ pe kɛn siɛnrɛ nī dè nɛ́ pe yɛ:«Nàguɔ wáà cé ɛrɛzɛn+ siʔi fáli. A wi 'siʔi sùlu gè, nɛ́ sí ɛrɛzɛn fórigodiʔɛ gbòbori baa siʔi nī gè, nɛ́
         kpáala kpúɔn kpàʔalilɛ baa siʔi nī gè, nɛ́ siʔi kɛn gè ɛrɛzɛnfalilɛ pálì mɛ́ peri
         ki fáli, nɛ́ kɛ́ tánʔana nɛ̄. 2 Bà ɛrɛzɛn cuɔ lɛ̀lɛ ni kɛ́nì nɔ̀ lè, a siʔifɔli wi 'wi tundunwɔ wáà tórigo baa ɛrɛzɛnfalilɛ
         mɛ́ bèle, pe- sa ɛrɛzɛn yasɛnrɛ táà kɛn wi mɛ́ wi sa wire kɛn. 3 A pe sɛ́nì tundunwɔ cò wè nɛ̀ wi kpúɔn nɛ́ wi cìra nɛ̀ tórigo kawaaya. 4 A siʔifɔli wi ní nɛ̀ tundunwɔ wáà tórigo pe kúrugu. A pe ní nɛ̀ sɛ́nì wire míɛni cò
         nɛ̀ wi kpúɔn nɛ̀ nyùgo fòlilo gè, nɛ̀ wi máama. 5 A siʔifɔli wi ní nɛ̀ tundunwɔ wáà tórigo. A pe sɛ́nì wire kpúɔn nɛ̀ kpúu. Fúɔ nɛ̀
         pɛ́nì taa tundunminɔ pe 'nyuɔ káà kúɔ. A pe 'bìli kpúɔn nɛ̀ luɔ, nɛ̀ bìli kpúu.6 «A ki pɛ́nì kò siʔifɔli wi jaa wire yákuɔ, ŋàa wi cé wi dɛ́ni nɛ̀ tóri wè. A wi ní
         nɛ̀ wire míɛni tun baa pe mɛ́ siɛn sɛnwɛ wè, níɛ sɔ̀ngí pe báa fìɛrɛ taa wire jaa
         nɛ̄ wè.7 «Kire nɛ́ ki mìɛni ní, a baakuɔlɔ bálì pe sɛ́nì sɔ̀ngirɔ kɛn kɛn pìye mɛ́ nɛ́ jo:
         ‹Ŋàa wire cɛ wī wi kɔriliiwe. Ye- tí we- wi kpúu, kɔrigɔ ki bé kò weli wuʔu !› 8 A pe 'fali nɛ̀ wi kɔ́ri nɛ̀ sɛ́nì wi kpúu, nɛ́ wi líɛ nɛ̀ sɛ́nì wáa siʔi kúrugu gè.9 «Píra ŋáà nī wè yeli nɛ sɔ̀ngí gíi siʔifɔli wi bága pa kpíʔile, a wi kɛ́nì kɔ́n baa
         tánʔana nɛ̄ lè nɛ̀ pɛn wè ? Wi bé pa wi ɛrɛzɛnfalilɛ bálì kpúu bèle, bé sí wi siʔi
         kɛn gè ɛrɛzɛnfalilɛ pálì piyeyɛ mɛ́. 10 Yeli sì fìɛ ki 'nyaa baa Kulocɛliɛ siɛnsɛbɛrɛ+ nī dè lé, tiʔɛ gíì nī ki 'juu nɛ́ jo:Sìndɛnigɛ+gíì saafaannape cé wáa gè,kire ki kɛ́nì kò saʔa kàluulokàdɛnipelige gè,gàa ki 'saʔa cò gènɛ̀ yérige gè.11 Kire sí nyɛ́nì taaKàfɔli wire mɛ́,nɛ́ sí ní kakpuʔɔ weli mɛ́+.»12 Bà Zezi wi 'siɛnrɛ dáà juu dè, a wi leguulo pe 'fali nɛ kàrigí bè kɛnmɛ caa bè wi
         cò. Ki 'nyaa pe cé ki cɛ́n dí peli mɛ́ Zezi wi cé kàsiile náà wáa lè nɛ̀ kɛn; piyè
         sí gbɛ̀ nɛ̀ sori nɛ̀ kɔli taʔa wi nɛ̄ʔ. Ki 'nyaa pe 'puu nɛ fìʔɛ́ siɛnniʔɛmɛ nɛ̄ bè.
         A pe 'núgo wi táanni nɛ̀ kɛ́.Lanbo sàrigɛ wori dè(Mat 22.15-22; Luk 20.19-26)13 A pe sɛ́nì Fariziɛnnɛ gboli wuulo pálì tórigo wi kúrugu, nɛ̀ fàri Erodi tògo wuulo pálì nɛ̄, pe- sa wi taa bè cò wi nyasiɛnrɛ táà nī. 14 A peli 'kɛ́ wi kúrugu nɛ̀ sɛ́nì wi yɛ: «Tɛnmɛfɔli, weli 'ki cɛ́n kányiʔɛ kire nɛ̄
         muɔ 'tɔ̀ni nɛ tári. Muɔ wè cɔ̀rí siɛn nyaamɛ nɛ̄ʔ. Muɔ wè siɛn yigi siɛn nīʔ. Muɔ
         'tɔ̀ni nɛ siɛnnɛ tɛnmɛ bèle Kulocɛliɛ koligo nɛ̄ gè nɛ́ kányiʔɛ ní. Ki 'yɛli lé weri
         lanbo sàrí wè Wurɔmiyé kùlofɔgbuɔwɔ+ mɛ́ wè Sezari wè, dí mɛni ?»15 A Zezi wi 'pe jànvaa cɛ́n wè, a wi 'fali nɛ̀ pe yɛ: «Gáa nɛ̄ yeli je mi puu wéli ?
         Ye- denari walikpege káà kɛn náʔa mi- nyaa.» 16 A pe 'wi kɛn nɛ́ wali+ wáà ní. A wi 'pe yúgo: «Ŋáasiɛn jènyinɛ nī náʔa nàa nɛ̄ lè, nɛ́ míʔɛ ní gè sɛbɛgɛ
         gè ?»A pe 'wi yɛ: «Wurɔmiyé kùlofɔgbuɔwɔ Sezari wuʔu gī.» 17 A wi 'pe yɛ: «A gìi yē Sezari wuʔu gè, ye- ki kɛn Sezari mɛ́ wè. Gìi sí gī Kulocɛliɛ
         wuʔu gè, ye- ki kɛn Kulocɛliɛ mɛ́ wè.»A wi kɛnmɛ pi 'pe fungo wúɔ kátii.Nyɛ́yirile nɛ́ cepɔrigɔ wori dè(Mat 22.23-33; Luk 20.27-40)18 A Sadusiɛnnɛ pálì 'kɛ́ Zezi kúrugu wè; peli pe sî jo dí nyɛ́yirile wè baa wèʔ. A pe 'wi yúgo nɛ́
         jo: 19 «Tɛnmɛfɔli, Misa wi 'ki sɛbɛ nɛ̀ yaʔa we mɛ́ nɛ́ jo, dí a nàguɔ 'cɛliwɛ líɛ nɛ́ kùu nɛ́ wi yaʔa, wiì
         pùɔ sii wi nɛ̄ wèʔ, wi siinyɛni wi- cɛliwɛ líɛ wè, wi- pìile sii wi- kɛn wi siinyɛni
         ŋáà mɛ́ wi 'kùu wè+.20 «Ki sí nyaa, siinyɛninɛ nàguɔlɔ kɔlisiin 'puu baa. A péliwe wi 'cɛliwɛ líɛ, nɛ̀ kɛ́nì
         kùu, wiì pùɔ sii wi nɛ̄ʔ. 21 A siinwuu wi 'cɛliwɛ líɛ wè, nɛ̀ kɛ́nì kùu wire míɛni wè, wiì pùɔ sii cɛliwɛ nɛ̄ wèʔ.
         A taanriwuu wi 'wi líɛ; pe wàa sì kɛ́nì pùɔ sii wi nɛ̄ʔ; 22 fúɔ nɛ̀ pɛ́nì taa pe mìɛni kɔlisiin bálì bèle, wàa sì pùɔ sii cɛliwɛ nɛ̄ wèʔ. Pe mìɛni
         kàduʔumɛ gè, a cɛliwɛ míɛni wi pɛ́nì kùu. 23 Kúbilo nyɛ́yirile nɛ̄ lè, a pe kɛ́nì nyɛ́ nɛ̀ yiri bèle, ŋíi wuu wi bé puu cɛliwɛ
         wè pe nī bèle, nɛ́ ki cɛ́n pe mìɛni kɔlisiin pe 'wi tɛ́ngɛ nɛ̀ nyaa cɛliwɛ wè ?»24 A Zezi wi 'pe yɛ: «Yeli 'pùunni, kire sí taa bɛ̀ yeli sì Kulocɛliɛ siɛnsɛbɛrɛ cɛ́n dèʔ, nɛ́ míɛni bɛ̀ yeli sì Kulocɛliɛ fànʔa cɛ́n gèʔ. 25 Á kire 'laa wè o, a kúbilo pe kɛ́nì nyɛ́ nɛ̀ yiri bèle, nàguɔ sǐ cɛliwɛ líɛʔ, cɛliwɛ
         míɛni sì tɛ́ni nàgaʔa nɛ̄ʔ. Ki 'nyaa pe bé puu kɛnmɛ bíì nɛ̄ nyìʔɛnɛ tundunminɔ yē bèle baa nyìʔɛnɛ nī lè. 26 Gìi ki 'kúbilo nyɛ́yirile wori kúɔ dè, yeli sì fìɛ ki 'nyaa baa léʔ siɛnjuuliɛwɛ Misa sɛbɛ nī wè, bà Kulocɛliɛ wi cé ki juu Misa mɛ́ wè kàsun tiinbile tiʔɛ nī gè
         nɛ́ wi yɛ: ‹Mi wī Birayima Kulocɛliɛ wè, nɛ ní Siaga Kulocɛliɛ wè, nɛ ní Yakuba Kulocɛliɛ wè› lé+ ?»27 A Zezi wi 'fali nɛ̀ pe yɛ: «Kire nɛ ki tìí kúbilo wuu bɛ̀ʔ Kulocɛliɛ wèʔ, wiile wuu
         wī. A ki yē yeli nɛ sɔ̀ngí kúbilo piyě ga nyɛ́ yiriʔ wè, yeli 'pùunni nɛ̀ líili.»Kulocɛliɛ kajuudiɛlɛ náà ni 'kpúʔɔ nɛ̀ tóri lè(Mat 22.34-40; Luk 10.25-28)28 Fànʔa Siɛnrɛ sɛbɛcɛ́nwɛ wáà 'puu baa nɛ̀ siɛnrɛ dáà lúʔu dè, a ti 'wi fungo nyígi gè. Bà wi 'Zezi nyaa wè
         a wi 'siɛnrɛ sɔ́migɔ dè nɛ̀ juu nɛ̀ siɛnnɛ bálì kɛn bèle, a wi 'fali nɛ̀ sìʔɛrɛ nɛ̀
         kpɔni wi nɛ̄, nɛ̀ wi yúgo nɛ́ wi yɛ: «Kulocɛliɛ kajuudiʔɛlɛ ke mìɛni nī gèle, níi
         nī pélile lè ?»29 A Zezi wi 'siɛnnugoro kɛn wi mɛ́ nɛ́ wi yɛ: «Kulocɛliɛ kajuupelile lire nī nàa lè:-Ki sɔ́migɔ ma lúʔu Isirayɛli,we Kàfɔli Kulocɛliɛwire nigbe wī Kulocɛliɛ wè.30 -Muɔ Kàfɔli Kulocɛliɛ woli yaʔa lè ni- muɔ dɛ́ninɛ́ muɔ fungo ki mìɛni ní,nɛ́ muɔ pìle ni mìɛni ní,nɛ́ muɔ sìnjilige ki mìɛni ní,nɛ́ muɔ ŋɔri ti mìɛni ní+.31 «Kasiinwoli lire sí nī nàa lè:-Muɔ siɛnnyɛni woli yaʔa lè ni- muɔ dɛ́nikɛnmɛ bíì nɛ̄ muɔ 'mìɛ dɛ́ni wè+.«Kajuulo láà wè baaʔ nɛ̀ kpúʔɔ nɛ̀ tóri gàli nɛ̄ gèleʔ.»32 A sɛbɛcɛ́nwɛ wi 'jo: «Bɛ̀ ki tɔ̀ni yē, tɛnmɛfɔli, kányiʔɛ kire muɔ 'juu gè, Kulocɛliɛ
         wiī nigbe, wàa ní wè baa nɛ̀ fàri wire nɛ̄ʔ+. 33 Siɛn 'yɛli bè Kulocɛliɛ kaala yaʔa lè ni- wi dɛ́ni nɛ́ wi fungo ki mìɛni ní, nɛ́ wi
         sìnjilige ki mìɛni ní, nɛ́ wi ŋɔri ti mìɛni ní+; bé míɛni wi siɛnnyɛni woli yaʔa ni- wi dɛ́ni bɛ̀ wìi tíɛlɛ+. A siɛn nɛ kire kpínʔini gè, ki 'pɔ́ri kakuɔrɔ kaasuʔuro ti mìɛni nɛ̄, nɛ́ kakuɔrɔ feliye yi mìɛni ní yè+.»34 Bà nàguɔ ŋáà wi 'siɛnrɛ dáà cɛ́n dè nɛ̀ juu dè nɛ́ sìnjilige ní mmɛ gè, a Zezi wi
         'wi yɛ: «Muɔ wè liiliwe Kulocɛliɛ Kùlofɔligɔ nɛ̄ gèʔ.» Siɛn sì ń'nɛ̀ sori nɛ̀ wi yúgoʔ.Kirisi wiī Dawuda jaa nɛ́ ní wi Kàfɔli(Mat 22.41-46; Luk 20.41-44)35 Bà Zezi wi 'puu nɛ siɛnnɛ tɛnmɛ bèle baa Kulocɛliɛ Gbùʔɔrɔsaʔa nī gè, a wi kɛ́nì pe yúgo nɛ́ pe yɛ: «Mɛni nɛ̀ síɛ Fànʔa Siɛnrɛ sɛbɛcɛ́nminɛ pe 'jo dí Kulocɛliɛ Siɛnnyiɛnɛgɔnwɔ wiī Dawuda Jaa ? 36 Dawuda wire tíimɛ wiì cé ki juu Kulocɛliɛ Pìle fànʔa nɛ̄ gè lé, nɛ́ jo:Kàfɔli wi 'ki juumi Kàfɔli mɛ́ wènɛ́ wi yɛ:Tɛ́ni mi kàliige mɛ́ gèfúɔ bè taa mi ga muɔ leguulo cáan bèlemuɔ tɔliyɔ láara yè+.37 «A ki sí yē bɛ̀ wè, á Dawuda wire tíimɛ nɛ wi yeri wire Kàfɔli wè, mɛni Kulocɛliɛ Siɛnnyiɛnɛgɔnwɔ wi bé ní gbɛ̀ puu wi jaa wè ?»Siɛnniʔɛmɛ 'puu nɛ lúru Zezi mɛ́ wè nɛ́ fundaanra ní.Siɛnnɛ pe fǎga puu bɛ̀ Fànʔa Siɛnrɛ sɛbɛcɛ́nminɛ tíɛlɛ bèleʔ(Mat 23.1-36; Luk 20.45-47)38 Bà Zezi wi 'puu nɛ siɛnnɛ tɛnmɛ bèle, a wi kɛ́nì pe yɛ: «Yeri yìye ciʔige Fànʔa Siɛnrɛ sɛbɛcɛ́nminɛ nɛ̄ bèle: burugboliyo lege ki 'pe dɛ́ni, pe nàa ki caa siɛnnɛ peri peli síɛri gbuʔulo
         tiɛyɛ nī yè. 39 Tɛnmɛzaaya nī yè, yiʔɛmɛ tɛ́nidiɛyɛ yire yi 'pe dɛ́ni, yire pe nàa caa. A lìile yē tiʔɛ gíì
         nī, kpolilo tɛ́nidiɛyɛ yire pe nàa caa. 40 Peli sí pe nyɛ́ni lakicɛlilɛ saaya fùʔuró yè nɛ pe yɛrɛ líi dè nɛ waa nɛ́ ti ní, níɛ̀
         nɛ Kulocɛliɛ náari wè nɛ mɔgi siɛnnɛ peri peli nyaʔa. Pe kàyuʔu ki bága sa puu gbɛ̀ligɛ
         bè tóri siɛnsɛnminɛ wuʔu nɛ̄ gè !»Fuunmɔfɔli lakicuɔ yakɛngɛ wori dè(Luk 21.1-4)41 A Zezi wi 'fali nɛ̀ kɛ́nì sɛ́nì tɛ́ni baa Kulocɛliɛ Gbùʔɔrɔsaʔa wali lediʔɛ yalege táanni gè, nɛ siɛnnɛ ciʔige bèle, bà pe 'puu nɛ báan nɛ wali nii
         wè baa nɛ tòrí bèle. A lɔrifɔlilɔ sáa pɛ́nì wali nìʔɛwɛ le baa yalege nī gè. 42 A fuunmɔfɔli lakicuɔ wáà kɛ́nì pɛ́nì walikpegele siin+ le baa yalege nī gè.43 A Zezi wi 'wi pìtɛnmɛnɛ yeri bèle nɛ̀ pɛ́nì pe yɛ:«Ye- nyaa, m'bé ki juu yeli mɛ́ kányiʔɛ nɛ̄, fuunmɔfɔli lakicuɔ ŋáà yeli nɛ nyaʔa
         ŋàa wè, wire wi 'kɛn nìʔɛgɛ nɛ̀ tóri siɛnnɛ pe mìɛni nɛ̄ bèle, bàli pe 'pɛn nɛ̀ pɛ́nì
         wali le náʔa wali yalege gáà nī gè; 44 nɛ̀ taʔa gíi nɛ̄ ? Bìli mìɛni pe pɛ́nì wali le wè yalege nī gè, bà pe 'taa á wali
         ŋíì 'taʔa pe mɛ́ pe màakuu ní wè wi nɛ̄ wèʔ, wire pe 'le baa yalege nī gè. Nɛ̀ sí
         ki taa cɛliwɛ ŋáà wè, wi nɛ́ wi fuunmɔ pi mìɛni ní bè, cɛ̀ri ŋíì wi 'puu wi mɛ́ wi-
         gbɛ̀ wi nyalii taa wè, wire wi pɛ́nì le baa wali yalege nī gè.»
         
            
               	Yasɛnrɛ táà felide dī ɛrɛzɛn wè, ti nɛ̂ yɛ̀ fétire nɛ̄. Ki wè náʔa weli kùlo nī lèʔ.
                     Pe nàa ki yasɛnrɛ tíʔi dè nɛ sunmɔ kóri. Weli mɛ́ bèle we bé gbɛ̀ ɛrɛzɛn yasɛnrɛ tɔ́nminɔ
                     dè nɛ́ kábebe ní.

               	Kulocɛliɛ siɛnsɛbɛrɛ tire 'nyaa kele gílì faʔa faʔa Kulocɛliɛ siɛnjuuliɛlɛ pe yé sɛbɛ
                     nɛ̀ cáan gèle. Ŋún 118.22-23 tire ti 'juu náʔa gè.

               	Zuufulo mɛ́ bèle ki sìndɛnigɛ gáà ki nɛ̂ puu majo mɛni gèdinnɛ ni sî saʔa cò gè nɛ̀
                     yérige gè.

               	Koliyo 10-11 tiʔɛ nī gè, Ŋún 118.22-23 tire ti 'juu náʔa gè.

               	A muɔ yē Wurɔmi kùlofɔgbuɔwɔ wáà wè, pe nàa muɔ ye Sezari. Kùlofɔli wire mɛ́ siɛnnɛ
                     pe 'puu nɛ lanbo sàrí wè.

               	Pe 'puu nɛ pe wali ye wè denari. Denari nigbe wi 'puu baakuɔwɔ cɛnbogo sàri wè.

               	Wéli baa Fàn 25.5.

               	Wéli baa Yir 3.6. Kulocɛliɛ siɛnliɛlɛ pálì bīɛlɛ Birayima wè, nɛ́ Siaga wè, nɛ́ Yakubayé bèle. Pe 'kùu
                     kiī faʔa; pe siɛnrɛ tiī baa Nyakungɛngɛ Liʔɛ siɛnrɛ nī dè.

               	Wéli baa Fàn 6.4,5.

               	Wéli baa Lev 19.18.

               	Wéli baa Fàn 6.4; Eza 45.21.

               	Wéli baa Fàn 6.5.

               	Wéli baa Lev 19.18.

               	Zuufulo mɛ́ bèle yajuuro kakuɔrɔ ŋíì pe sî dàli nɛ kɔ̀ngí Kulocɛliɛ mɛ́ wè, pe nɛ̂
                     yajuʔu sórigo gè wī.

               	Wéli baa Ŋún 110.1.

               	Nɛ̀ yɛli nɛ́ pe wali wi kɛnmɛ ní bè, a pe cɛ́nì weli wali wi darisikeli tíla tiɛyɛ
                     sicɛri, walikpegele gálì ke siin kiyè yé tílaga nigbe kúɔʔ.

Zezi wi 'duniya kúɔ lɛ̀lɛ wori juu dè(Mat 24.1-14; Luk 21.5-19)131 Bà Zezi kɛ́nì yiri Kulocɛliɛ Gbùʔɔrɔsaʔa nī gè, a wi pìtɛnmɛwɛ wáà 'wi yɛ: «Tɛnmɛfɔli, wéli saaya nyáà nɛ̄ yè nɛ́ sìndari dáà ní dè, bà pe 'ti sɔ́migɔ
         nɛ̀ faan dè !»2 A Zezi wi 'wi yɛ: «Fǎri ti wéli de cúru ti nɛ̄ʔ, m'bé ki juu muɔ mɛ́, ma tɛ́ngɛ mi
         siɛnrɛ nɛ̄ dè, saakpoliyo nyáà míɛ muɔ nɛ nyaʔa nyàa yè, sìndɛnigɛ káà fáala sì je
         ga kò bile taʔaga kàa nɛ̄ʔ, ti mìɛni bága ŋɔrigɔ bè cáan.»3 A Zezi wi kɛ́nì kɛ́ nɛ̀ sɛ́nì tɛ́ni Wolivi Tiire nyagurugo nɛ̄ gè+, gàa ki 'yiʔɛ wáa Kulocɛliɛ Gbùʔɔrɔsaʔa mɛ́ gè. A Piɛri nɛ́ Zaki, nɛ́ Zan, nɛ́ Andire, a pe 'kɛ́ wi kúrugu nɛ̀ sɛ́nì wi yúgo kàsɛngɛ nɛ̄ nɛ́ wi yɛ: 4 «-Ki juu weli mɛ́, gáa lɛ̀lɛ nī kele gálì ke bága kpíʔile ? Nɛ̀ pínɛ fìɛ ŋíi wi bága
         ki tìɛ dí kele gálì ke mìɛni kpíʔile lɛ̀lɛ ni 'nɔ̀ wè+ ?»5 A Zezi wi 'ki juu pe mɛ́ nɛ́ pe yɛ: «Yeri yìye ciʔige, siɛn fǎa ga yeli fáanni bè
         yeli pùunniʔ. 6 Siɛnniʔɛnɛ bága pɛn bè pari nyu nɛ́ mi míʔɛ ní bé jo peli bīɛlɛ Kulocɛliɛ Siɛnnyiɛnɛgɔnwɔ wè. Ki siɛnnɛ pe bé pàli sáa fáanni bè pùunni. 7 A yeli kɛ́ni kapiɛnnɛ wori lúru, nɛ kapiɛnnɛ tùnmɔ lúru, ye fǎga ki yaʔa ki de fíɛrɛ
         cògí yeli nɛ̄ʔ, ki 'kàri fànʔa wī kire kele gálì ke 'yɛli bè kpíʔile. Ye fǎga sí de
         sɔ̀ngi duniya wi kúɔ lɛ̀lɛ lire ni 'nɔ̀ʔ. 8 Ki 'nyaa kùlo láà bága yɛ̀ bè sa tuu kùlo láà nɛ̄, fànʔa káà bága yɛ̀ bè sa tuu fànʔa
         káà nɛ̄+, dàala ni béri cúungu tiɛyɛ yáà nī, fungo míɛni bága pa tuu tiɛyɛ yáà nī. Kire ki
         bé nɛ́ puu fùrɔgɔ ki sélimɛ bè, majo bɛ̀ cesiʔi liyɛ sî nɛ cesiiwe yáa wè.»Fùrɔgɔ yē baa tɛ́ngɛlɛ nī lè(Mat 24.9-13)9 «Yeli bèle, ye- sí de ciʔige; siɛnnɛ pe bága de yeli cògí de waa nɛ́ yeli ní kàyuʔujuulo gbuʔulo nī gèle; pe sari yeli kpúɔn nɛ́ sápinyiʔɛnɛ ní tɛnmɛzaaya nī yè. Nɛ̀ pínɛ pe béri yeli yeri kùlofɔlilɔ kpáaya mɛ́ nɛ́ fànʔafɔlilɔ tiɛyɛ nī,
         mi míʔɛ kire kɛnmɛ nɛ̄ bè. Kire bé kpíʔile kaala, yeli bé puu mi wori ti juufɔlilɔ
         siɛnnɛ pe yiʔɛ mɛ́ gè. 10 Nɛ̀ pínɛ Kataanna Siɛnrɛ ti 'yɛli bè kíni bè jáari kùlogolo tiɛrɛ ti mìɛni nī wī.11 «A pe sí kɛ́ni yeli yeri nɛ mári fànʔafɔlilɔ tiɛyɛ nī yè, nɛ yeli dàridari nɛ mári
         mmɛ gè, ye fǎga ki yaʔa sànviige kíni de yeli wáariʔ gìi yeli bága sa juu gèʔ. A Kulocɛliɛ
         sɛ́nì siɛnrɛ díì nyɔ́gɔ yeli nī bèle, ye- tire juu. Yeli bɛ̀ʔ ye béri nyu kire lɛ̀lɛ
         nī lèʔ; Kulocɛliɛ Pìle lire ni béri nyu yeli sìndiʔɛ nī.12 «Siɛn bága wi laayirinyɛni kɛn kùu mɛ́, tuufɔlilɔ pálì bága cɛ de pe pìile kanʔa bèle
         kùu mɛ́. Nɛ̀ pínɛ pìile pálì bága leguuro le nɛ́ pe siivɔlilɔ ní bèle bè pe kɛn kùu
         mɛ́. 13 Yeli kaala ni bága siɛnnɛ pe mìɛni biɛn mi míʔɛ kire kɛnmɛ nɛ̄. A siɛn ŋíì sí ki kpàri
         nɛ̀ cò nɛ̀ pɛ́nì paʔa wè, kire siɛn wire wi bága sa suɔ.14 «A yeli kɛ́nì tètii kaala+ nyaa lè a ni 'jíin tiʔɛ gíì nī niì cé yɛli bè puu lèʔ, kire lɛ̀lɛ nī lè a bìli yē
         Zude tɛ́nimɛ nī peri fé peri waa nyaguruyo mɛ́. Siɛn ŋíì wi nyɛ́ni siɛnrɛ dáà wéli dè,
         wi- ti kɔri cɛ́n wè. 15 Kire lɛ̀lɛ míɛni nī lè, a siɛn yē binge naamɛ, siɛn wi fǎga jo wi bé tìgi bè jíin
         yakaa líɛ baa saʔa nī gèʔ. 16 A ŋìi yē siʔi mɛ́, wi fǎga jo wi bé koli pɛn kpáa mɛ́ bè pa burugbuʔɔ líɛʔ. 17 ʔá, kire cɛnyɛ nyáà nī yè, yawuʔɔ bé laʔalafɔlilɔ taa bèle, peli nɛ́ bìli pe pìile
         kanʔa pe ŋɔri wè ! 18 Yeri Kulocɛliɛ náari yeli fɛ̀jɛngɛ ki fǎa ga pa nyaa wiire lɛ̀lɛ nīʔ. 19 Ki cɛnyɛ yi bága tɔ̀ni puu wuʔɔgɔ lɛ̀lɛ nī kátii, ki felige fìɛ kpíʔileʔ, nɛ̀ líɛ
         duniya sélimɛ nɛ̄ bè, bɛ̀ Kulocɛliɛ duniya faan wè, fúɔ nɛ̀ pɛ́nì nɔ̀ pàngɛ gèʔ+; ki felige míɛni sì sí ní ga kpíʔile bè nyaaʔ. 20 A kiì cé nyaa Kàfɔli wi je ki cɛnyɛ nyáà werige yè, siɛn sì cî suɔʔ. Nɛ̀ sí ki taa,
         wi wuulo peli kɛnmɛ nɛ̄ bè, bàli Kulocɛliɛ wire 'nyíɛnɛ nɛ̀ kɔ̀n bèle, a wi 'ki cɛnyɛ
         nyáà yaʔa yè yi- puu weriye.21 «Kire nɛ̄, a siɛn 'yeli yɛ: ‹Kirisi wiī náʔa gɛ !› á kire 'laa ‹wiī baa mmɛ !› ye fǎga tɛ́ngɛ wi nɛ̄ʔ. 22 Nɛ́ ki cɛ́n Kirisile jànvaafɔlilɔ nɛ́ Kulocɛliɛ siɛnjuulo jànvaafɔlilɔ pálì bága yiri.
         Pe béri kanyuʔɔnigɔlɔ kpínʔini, nɛ́ kakpoliyo ní de pínɛ. Fúɔ a ki cɛ́nì taa bìli
         Kulocɛliɛ wi 'nyíɛnɛ nɛ̀ kɔ̀n bèle, pe bé pe fáanni bè pùunni. 23 Yeri yìye ciʔige; mi 'yeli sɔ̀mi nɛ̀ yaʔa nɛ̀ kúɔ.»Siɛn Pùɔ pɛnjɛngɛ wori dè(Mat 24.29-31; Luk 21.25-28)24 «A wuʔɔgbuʔɔ gáà ki kɛ́nì tóri kire cɛnyɛ nyáà nī yè,Cɛngɛ ki bé yiʔɛ bè kò yebilige,Yege kiǐ ní de kpìɛnmɛ cáanriʔ.25 Ŋɔgɔlɔ ke bé tìgi nyìʔɛnɛ nī lè bè tuu;fànʔa tiɛyɛ nyáà yī baa nyìʔɛnɛ nī lè,yi bé cúungo+.26 «Píra ŋáà nī wè, dí siɛnnɛ pe sí Siɛn Pùɔ nyaa wè wiri báan kàsadibarɛ naamɛ gè nyìʔɛnɛ nī lè nɛ́ fànʔa ní, nɛ́ kpuɔmɔ ní bɛ̀
         ki caa mmɛ+. 27 Kire lɛ̀lɛ míɛni nī lè, wi bé nyìʔɛnɛ tundunminɔ tórigo bèle pe pa wi wuulo kɔ́ri bèle, bìli wi 'nyíɛnɛ nɛ̀ kɔ̀n bèle, duniya labinʔɛnɛ
         sicɛri nī gèle bè pe pínɛ, bè ki líɛ duniya láʔala láà mɛ́ bèri waa nìi mɛ́ lè.»Sàanfiidiige kàsiile lè(Mat 24.32-35; Luk 21.29-33)28 «Ye- sí tɛnmɛnɛ taa sàanfiidiige kàsiile nī lè: lɛ̀lɛ níì nī ki sî lèvɔnrɔ wáa dè
         náà wabunro yige dè, yeli nɛ̂ ki cɛ́n ŋùʔɔ ki 'jíin. 29 Ki nugo kire gī, a yeli kɛ́nì kele gálì nyaa gèle ke kpínʔini gèle, ye- ki cɛ́n Siɛn Pùɔ wiī bile wìile nɛ̄ lè, wi pɛn lɛ̀lɛ ni 'kò túɔn. 30 M'bé ki juu yeli mɛ́ kányiʔɛ nɛ̄, lɛ̀lɛ náà wuulo piyě ga kùu kúɔʔ, dí kele gálì ke
         mìɛni ke sí kpíʔile. 31 Nyìʔɛnɛ nɛ́ dàala ní lè tire bága tóri, mi siɛnrɛ tiǐ sí ga tóri bè nyaaʔ.Siɛn sì duniya kúɔjɛngɛ cɛ́n gèʔ nɛ̀ yiri Tuufɔli wire yákuɔ nīʔ(Mat 24.36-44)32 «Gìi ki 'kire cɛngɛ kúɔ gè nɛ́ ki lɛ̀lɛ ní lè, siɛn sì ki cɛ́nʔ; nyìʔɛnɛ tundunminɔ tíimɛ piyè ki cɛ́nʔ, nɛ̀ Jaafɔli pínɛ wè; ga laa Tuufɔli wire bɛ̀ʔ. 33 Ye- sí de ciʔige, ye puu nyɛminɛ nɛ̀ taʔa gíi nɛ̄ yeli sì ki lɛ̀lɛ cɛ́n lèʔ. 34 Ki cɛngɛ ki bága puu majo nàguɔ wáà wi 'kɛ́ tánʔana nɛ̄. A siɛn wi 'yiri wi saʔa nī
         gè nɛ́ ki yaʔa wi baakuɔlɔ mɛ́ bèle, bɛ̀ sí wi waa wè, nɛ̀ pe kakuʔɔlɔ tìɛ gèle pe
         nɛ̄, wàa nɛ́ wi baara, wàa nɛ́ wi baara. Ŋàa wi 'puu wìile nɛ̄ lè nɛ kpáa wéli gè,
         a wi 'wi yɛ wiri kòrí nyɛwɛ wiri wi baara kúu dè. 35 Kire nɛ̄, ye- puu nyɛminɛ, bɛ̀ yeli sì saʔafɔli wi pɛn lɛ̀lɛ cɛ́n lèʔ: dùʔɔ cɛnguʔɔ
         ki bága pa puu yo, nyìjaliɛlɛ nɛ̄ wī yo, gòpɔpeliwe nyɛni lɛ̀lɛ nī wī yo, sínbiniwuuro
         nī wī yo, wàa sì kire cɛ́nʔ. 36 Kiì sí yɛli wi ga pa yeli fuuʔ, ki- nyaa yeli puu de ŋɔ́niʔ. 37 Siɛnrɛ dáà mi nɛ nyu dàa dè yeli mɛ́ dè, ye mìɛni mɛ́ mi nɛ ti nyu: ye- puu nyɛminɛ
         yeri kele ciʔige gèle.»
         
            
               	Gòrigo 'puu baa Kulocɛliɛ Gbùʔɔrɔsaʔa sunʔɔmɔ nɛ́ nyagurugo sunʔɔmɔ ní bè, a Zeziyé
                     pe 'ki jeli.

               	Ki 'nyaa pìtɛnmɛnɛ pe 'puu nɛ sɔ̀ngí a Kulocɛliɛ Gbùʔɔrɔsaʔa ki kɛ́nì cáan cɛngɛ ó
                     cɛngɛ gè, duniya wi kúɔjɛngɛ kire ki bé puu kire cɛngɛ gè.

               	Wéli baa Eza 19.2.

               	Wéli baa Dan 9.27; 11.31; 12.1.

               	Wéli baa Dan 12.1.

               	Wéli baa Eza 13.10; 34.4.

               	Wéli baa Dan 7.13.

Piyē nɛ kɛnmɛ caa bè Zezi cò wè(Mat 26.1-5; Luk 22.1-2; Zan 11.45-53)141 Ki yé kò cɛnyɛ siin dí Torimakiyaʔa Fundaanra+ nɛ́ Sìnvarifun Búru Fundaanra+ cɛngɛ ki sí nɔ̀. Kacuɔnrilɔ kàfɔlilɔ nɛ́ Fànʔa Siɛnrɛ sɛbɛcɛ́nminɛ pe 'puu nɛ kɛnmɛ caa bè Zezi cò wè sìnjiligele nɛ̄ bè wi kpúu. 2 A pe kɛ́nì ki sɔ̀ngi nɛ̀ jo: «Kiì yɛli ki- puu fundaanra cɛnyɛ yire nīʔ, á kire 'laa
         kàgbaaligɛ bága yɛ̀ siɛnnɛ sunʔɔmɔ nī bè.»Cɛliwɛ wáà pɛ́nì lagbɛnrɛ natukɔli wo Zezi nɛ̄ wè(Mat 26.6-13)3 Zezi wi 'puu Betanii vògo mɛ́ Siimɔ Yaanyiɛmɛfɔli saʔa nī, pe ní nɛ líi. Bà wi líi wè, a cɛliwɛ wáà pɛ́nì jíin saʔa nī
         gè; lagbɛnrɛ natukɔli cɛ̀njɛnwɛ kùngboli+ 'puu wi mɛ́ còlo nɛ ní nyìnɛ natukɔli nɛ̄ wè. A wi 'kùngboli jaa lè, nɛ̀ natukɔli
         wo wè Zezi nyùgo nɛ̄ gè.4 A ki 'siɛnnɛ pálì biɛn, a pe 'fali nɛ nyu nɛ kúnʔɔri sɛni, nɛ́ jo: «Ki 'gáa kúɔ, bɛ̀
         wi 'lagbɛnrɛ natukɔli ŋáà cúʔɔ wè kɛnmɛ báà nɛ̄ bè ? 5 Je wi sî gbɛ̀ pári wali denarilɛ+ sirakeli dabataan (300) nɛ̄, bè wali kɛn wè fuunmɔfɔlilɔ mɛ́ !» Pe funyɔ yi cé tɔ̀ni
         nɛ̀ yɛ̀ cɛliwɛ kúrugu wè kpuʔɔ.6 A Zezi wi 'pe yɛ: «Ye- cɛliwɛ ŋáà yaʔa wè yanyige nɛ̄, gáa nɛ̄ ye wi cɔ̀rí mmɛ gè ?
         Kacɛ̀ngɛ wi 'kpíʔile mi kɔli mɛ́ gè. 7 Fuunmɔfɔlilɔ piyē bile nɛ́ yeli ní súuri, a ki kɛ́nì yeli dɛ́ni lɛ̀lɛ ó lɛ̀lɛ á yeli
         je kacɛ̀ngɛ kpíʔile wàa nɛ̄ wè, yeli bè gbɛ̀ ki kpíʔile; mi wè, mi sí wè bile nɛ́
         yeli ní súuriʔ. 8 Cɛliwɛ ŋáà wè gìi nɛ̄ wi 'jáa gè, kire wi 'kpíʔile: wi 'mi céri gbòbori dè nɛ̀ yaʔa
         nɛ́ natukɔli ní wè náʔanɛ ti- ga sa tɔ́n dè+.9 «M'bé ki juu yeli mɛ́ kányiʔɛ nɛ̄, a Kataanna Siɛnrɛ ti kâ sɛ́nì jáari tiʔɛ ó tiʔɛ nī duniya nī wè, cɛliwɛ ŋáà wi wori míɛni ti bé juu
         baa ki tiʔɛ nī gè, gàa wi 'kpíʔile gè; siɛnnɛ peri sɔ̀ngí de tari nɛ́ wi ní.»Zudasi sɛ́nì juu nɛ̀ bìɛ nɛ́ Zezi leguulo ní bèle(Mat 26.14-16; Luk 22.3-6)10 Kire lɛ̀lɛ nī lè, Zudasi Isikariyɔti wè, pìtɛnmɛnɛ kiɛ nɛ́ siin pe wàa wi 'puu; a wi 'kɛ́ kacuɔnrilɔ kàfɔlilɔ kúrugu bèle, nɛ̀ sɛ́nì pe yɛ wire bé gbɛ̀ Zezi le wè pe kiyɛ nī. 11 Bà pe 'Zudasi siɛnrɛ lúʔu dè mmɛ gè, a ki 'pe dɛ́ni kpuʔɔ, a pe 'nyuɔ fɛ̀ni wi mɛ́
         nɛ́ wi yɛ yéri peli bága wi kɛn nɛ́ wali ní. A Zudasi wi 'fali nɛ kɛnmɛ caa, mɛni
         wire bága lɛ̀jɛnnɛ láà taa bé sí Zezi cò wè bè le pe kiyɛ nī yè.Zezi wi 'Torimakiyaʔa suro lìi dè nɛ́ wi 'pìtɛnmɛnɛ ní bèle(Mat 26.17-25; Luk 22.7-14,21-23; Zan 13.21-30)12 Sìnvarifun Búru Fundaanra cɛnbelige gè, cɛngɛ gíì pe sî Torimakiyaʔa Fundaanra sìnbaara kpúu dè, a wi pìtɛnmɛnɛ pe 'wi yúgo: «Sé muɔ nɛ caa we- sa Torimakiyaʔa suro suʔɔ dè muɔ lìi wè ?»13 A wi 'fali nɛ̀ pìtɛnmɛnɛ pálì siin tun, nɛ́ pe yɛ: «Yeri waa baa kàʔa mɛ́ gè. Yeli báa kpàli nɛ́ nàguɔ wáà
         ní luʔɔ kàjuʔɔ yē wi mɛ́ tugogo; ye- taʔa wi nɛ̄. 14 A wi sɛ́nì jíin tiʔɛ gíì nī, ye- saʔafɔli yúgo wè: ‹Tɛnmɛfɔli wi 'jo sé wire saʔa
         ki yē, baa wire báa Torimakiyaʔa suro lìi dè nɛ́ wire pìtɛnmɛnɛ ní bèle ?› 15 Siɛn wi bé saʔa káà tìɛ yeli nɛ̄ baa saataʔaligɛ nī gè, ki laamɛ piī kpuɔbɔ a pe
         'ki gbòbori nɛ̀ yaʔa nɛ̀ kúɔ; ye- sa suro suʔɔ dè kire tiʔɛ nī.»16 A pìtɛnmɛnɛ pe 'kɛ́ nɛ̀ sɛ́nì kele ke mìɛni nyaa kɛnmɛ bíì nɛ̄ Zezi wi cé ti juu pe
         mɛ́ dè. A pe 'Torimakiyaʔa suro suʔɔ dè.17 Cɛngɛ kɛ́nì kúɔ gè, a Zezi wi 'pɛn nɛ́ wi pìtɛnmɛnɛ kiɛ nɛ́ siin ní bèle. 18 Pe kɛ́nì tɛ́ni nɛ líi bèle, a wi 'pe yɛ: «M'bé ki juu yeli mɛ́ kányiʔɛ nɛ̄, wàa nigbe
         yē bile yeli nī, nɛ líi nɛ́ mi ní; wi bága mi le leguulo pe kiyɛ nī.»19 A ki siɛnrɛ ti 'laamɛ piɛn pe nī, a pe 'yɛ̀ nɛ wi yúgo nigbe nigbe, nɛ́ jo: «Mi wī
         lé ?»20 A wi 'pe yɛ: «Yeli kiɛ nɛ́ siin bálì ye 'kiyɛ nii yè nɛ́ mi ní sipiɛnunɔ nī lè, yeli
         wàa wī.21 «Siɛn Pùɔ wi bé kùu, nɛ̀ yɛli nɛ́ gìi ní Kulocɛliɛ siɛnsɛbɛrɛ ti 'juu wi wori nɛ̄ dè. Yawuɔʔɔ bé sí siɛn taa wè, ŋàa wi je Siɛn Pùɔ le wè wi leguulo
         kiyɛ nī yè ! A ki siɛn wiì yé cɛ́nì sii nɛ̀ yiri náʔa duniya nī wèʔ, kire kaala sî
         cɛ pɔ́ri wi mɛ́.»Kàfɔli wi 'wi lìizɛnnɛ lìi lè nɛ́ wi pìtɛnmɛnɛ ní bèle(Mat 26.26-30; Luk 22.15-20)22 Bà pe líi bèle, a wi 'fali nɛ̀ kɛ́nì búru líɛ wè, nɛ̀ barigɛ kɛn Kulocɛliɛ mɛ́, nɛ́
         wi kúnminɔ nɛ̀ kɛn pìtɛnmɛnɛ mɛ́ bèle, nɛ́ pe yɛ: «Ye- suɔ, mi céri tire dī dàa dè.» 23 Nɛ́ fali nɛ̀ diviɛn yagbuɔlɔ líɛ lè, nɛ̀ Kulocɛliɛ síɛri, nɛ́ pe kɛn a pe 'gbuɔ nɛ̀
         tóri pe mìɛni bèle.24 Á wi 'fali nɛ̀ pe yɛ: «Mi sìsiɛn kire gī, Kulocɛliɛ nyakungɛngɛ+ sìsiɛn gè. Ki bé wo+ siɛnniʔɛnɛ kɛnmɛ nɛ̄. 25 M'bé ki juu yeli mɛ́ kányiʔɛ nɛ̄, miǐ ní ɛrɛzɛn yasɛnrɛ luʔɔ káà gbuɔ cíginiʔ, fúɔ bè taa cɛngɛ gíì m'bé ní ga ki gbuɔ Kulocɛliɛ Kùlofɔligɔ nī gèʔ.»26 A pe ŋúnuyɔ yáà ŋú, nɛ́ yiri nɛ̀ kɛ́ Wolivi Tiire nyagurugo mɛ́ gè.Zezi wi 'ki juu Piɛri mɛ́ nɛ́ jo wi bága cíi wire nɛ̄(Mat 26.31-35; Luk 22.31-34; Zan 13.36-38)27 A Zezi wi kɛ́nì pe yɛ: «Yeli ye mìɛni bága fɛ̀ bé mi wáa, nɛ̀ taʔa gíi nɛ̄, Kulocɛliɛ siɛnsɛbɛrɛ ti 'jo:M'bága sìnbanaʔawakpúu wè;sìnbaara ti bé sí fɛ̀bè curugo bè màʔa+.28 «A mi sí kɛ́nì koli nɛ̀ nyɛ́ nɛ̀ yiri wè, m'bé kíni yeli yiʔɛ nɛ̄ baa Galile kùlo mɛ́ lè.»29 A Piɛri 'fali nɛ̀ wi yɛ: «A ki nɛ́ cɛ́nì nyaa pe mìɛni bága fɛ̀ bé muɔ wáa wè, mi wè, miǐ
         ga fɛ̀ bé muɔ wáaʔ.»30 A Zezi 'fali nɛ̀ wi yɛ: «M'bé ki juu muɔ mɛ́ kányiʔɛ nɛ̄, pàngɛ pìlige gáà nī gè,
         sɛ́nì gòpɔli wi- nyɛni tɔliyɔ siin yè, muɔ bé ti kìɛ bè taa tɔliyɔ taanri bé jo muɔ
         sì mi cɛ́nʔ.»31 A Piɛri wi ní nɛ̀ ki juu nɛ̀ gbɛ̀ngɛ nɛ́ jo: «M'bé tɔ̀ni ki juu muɔ mɛ́ kányiʔɛ nɛ̄,
         a ki nɛ́ cɛ́nì nyaa mi 'yɛli bè kùu nɛ́ muɔ ní wè, miǐ ga tíi bé ti kìɛ bé jo mi sì
         muɔ cɛ́nʔ.» A bìli pe mìɛni 'ki siɛnnuro juu dè.Zezi wi 'Kulocɛliɛ náari wè Zɛtisemani tiʔɛ nī gè(Mat 26.36-46; Luk 22.39-46)32 A pe sɛ́nì nɔ̀ tiʔɛ káà nī, pe ki ye Zɛtisemani+. A wi 'wi pìtɛnmɛnɛ yɛ bèle: «Ye- tɛ́ni bile, dí mi sa Kulocɛliɛ náari.» 33 Nɛ́ fali nɛ̀ Piɛri, nɛ́ Zaki, nɛ́ Zan kɔ́ri nɛ̀ pínɛ nɛ́ wìi ní. Kire lɛ̀lɛ nī lè a fíɛrɛ séli nɛ wi cògí, a wi 'ki nyaa
         gbɛ̀ligɛ.34 A wi 'pe yɛ: «Laamɛ pi 'piɛn mi nī fúɔ nɛ waa bè mi kpúu. Ye- kò bile nyɛminɛ.» 35 Nɛ́ fali nɛ̀ sìʔɛrɛ pe táanni nɛ̀ kɛ́ yiʔɛ nɛ̄ cɛ̀, nɛ̀ sɛ́nì tìgi nɛ̀ tuu nɛ náari,
         nɛ́ jo a ki yē ki bé gbɛ̀ kpíʔile lɛ̀lɛ náà ni fùrɔgɔ ki fǎga nɔ̀ wire nɛ̄ wèʔ.36 Wi yé ki náari nɛ́ jo: «Tuufɔli Aba, muɔ fànʔa yē kele ke mìɛni nī, -wuʔɔgɔ gáà líili
         gè mi nɛ̄. Mi sí wè ki mɛ́ gìi mi nɛ caa gè, fúɔ macɛn gìi muɔ nɛ caa gè.»37 Bà wi 'kúɔ kire náarigɛ nɛ̄ gè, a wi 'pɛn pìtɛnmɛnɛ kúrugu bèle, nɛ̀ pɛ́nì pe nyaa
         pe ŋɔ́ni. A wi 'Piɛri yeri wè nɛ́ wi yɛ: «Siimɔ yo, muɔ nɛ ŋɔ́ni wī lé ? Muɔ sì cɛ́nì gbɛ̀nɛ jáa nɛ̀ kò nyɛwɛ nɛ̀ lɛ̀lɛ cɛ̀ri kúɔ
         léʔ ? 38 Ye- kò nyɛminɛ yeri náari, gìi ki bé tí yeli fǎga tuu Setɛni puuwelige nī gèʔ. Siɛn
         pìle lire tɔ̀ni nɛ cɛ̀ngɛ sɔ̀ngí, céri fànʔa kire ki 'cɛ́ri.»39 A wi 'koli nɛ̀ kɛ́, nɛ̀ sɛ́nì náarigɛ nugo kpíʔile gè cígini. 40 Bà wi kɛ́nì koli nɛ̀ pɛn wè, nɛ̀ ní nɛ̀ pɛ́nì pe nyaa pe ŋɔ́ni. Ŋɔ́nimɔ 'puu pe yiɛyɛ
         nī yè kpuʔɔ; piyè jáa nɛ̀ yakaa juuʔ.41 Bà wi kɛ́nì pɛn tadaanriwuʔu nɛ̄ gè, nɛ̀ pɛ́nì pe yɛ: «Yeli nɛ ŋɔ́ni nɛ ŋɔ́gi nɛ taʔa
         wī lé ? Lɛ̀lɛ ni 'nɔ̀, Siɛn Pùɔ wiī còlewe kapiigbiʔilile kiyɛ nī yè. 42 Ye- yɛ̀ we- kɛ́, ŋàa wi je mi le mi leguulo kiyɛ nī yè n'ŋɛ, wi 'nɔ̀ nɛ̀ kúɔ we nɛ̄.»Zezi leguulo pe 'wi cò(Mat 26.47-56; Luk 22.47-53; Zan 18.3-12)43 Bà Zezi nɛ tire nyu nɛ tíin wè, a Zudasi wi 'fali nɛ̀ pɛ́nì yiri. Pìtɛnmɛnɛ kiɛ nɛ́ siin nī bèle wàa wi 'puu. Siɛnnɛ 'puu wi kúrugu nìʔɛbɛlɛ. Kacuɔnrilɔ kàfɔlilɔ, nɛ́ Fànʔa Siɛnrɛ sɛbɛcɛ́nminɛ, nɛ́ liɛlɛ peli tiʔɛ nī pe cé kɔ́n, nɛ̀ pɛn Zezi wi còdiʔɛ nī gè. Bìli yē ŋɔsiile ní, bìli yē
         kàgbelide ní.44 Ki 'nyaa pe yé juu nɛ̀ bìɛ nɛ́ Zezi wi còvɔli ní wè, kɛnmɛ bíì nɛ̄ Zudasi wi bé Zezi
         cò wè bè le pe kiyɛ nī yè; a Zudasi wi 'pe yɛ: «A yeli kâ sɛ́nì mi nyaa a mi 'siɛn
         ŋíì síɛri nɛ́ wi suɔn gàangbuʔulo nɛ̄ gèle, wire wī, ye wi cò. Yeri waa nɛ́ wi ní
         yéri wi wéli cɛ̀ngɛ.»45 Bà pe sí pɛ́nì nɔ̀ bèle, a Zudasi wi 'fali nɛ̀ sɛ́nì sìʔɛrɛ nɛ̀ kpɔni Zezi nɛ̄ wè,
         nɛ̀ wi suɔn suɔn, nɛ́ fali nɛ̀ wi yɛ: «Tɛnmɛfɔli !» 46 A siɛnnɛ pe 'fali nɛ̀ sɛ́nì tɔ́n wi nɛ̄, nɛ̀ wi cò sɛni. 47 Bìli pe 'puu baa bèle, a pe wàa nigbe 'fali nɛ̀ ŋɔsii píle nɛ̀ yige sɛni, nɛ̀ fali
         nɛ̀ kacuɔnrilɔ kàfɔli baakuɔwɔ ngbóli láà kpúɔn nɛ̀ láʔa sɛni.48 A Zezi wi 'pe yɛ: «Mi kúrugu lé ye 'yiri mmɛ gè nɛ́ kàgbelide ní, nɛ́ ŋɔsiile ní,
         ma cɛ jo dùʔɔ kàyuuwo còdiʔɛ nī ye 'pɛn ? 49 Mi 'puu nɛ tɛ̀ní nɛ́ yeli ní cɛngɛ ó cɛngɛ baa Kulocɛliɛ Gbùʔɔrɔsaʔa nī gè nɛ siɛnnɛ tɛnmɛ bèle, yeli sì mi còʔ. Nɛ̀ sí ki taa píra ŋáà nī wè ki bé sí
         kpíʔile, bè yɛli nɛ́ Kulocɛliɛ siɛnsɛbɛrɛ ní dè ti nyɔgɔlɔ nī gèle.» 50 Kire lɛ̀lɛ nī lè, a pìtɛnmɛnɛ pe mìɛni 'fɛ̀ nɛ́ wi wáa.51 Nàgapunwɔ wáà cé taʔa wi nɛ̄ nɛ wi tɔ̀lí, niì cé bururo leʔ. Fɛ̀ni fɛ́lifɛlilɛ wi
         cé mígi wìi nɛ̄ʔ. A pe 'ki nàgapunwɔ cò wè, 52 a wi 'fɛ̀ni paʔala wè nɛ̀ wáa pe mɛ́, nɛ́ fɛ̀ nɛ̀ suɔ fòribiɛ.Pe 'Zezi cò wè nɛ̀ kɛ́ kàyuʔujuudiʔɛ nī(Mat 26.57-68; Luk 22.54-55,63-71; Zan 18.13-14,19-24)53 A pe 'fali nɛ̀ Zezi cò wè nɛ̀ kɛ́ kacuɔnrilɔ kàfɔli tiʔɛ nī gè. A kacuɔnrilɔ kàfɔlilɔ nɛ́ liɛlɛ ní bèle, nɛ̀ fàri Fànʔa Siɛnrɛ sɛbɛcɛ́nminɛ nɛ̄ bèle, a pe 'pìye pínɛ. 54 Piɛri cé taʔa wi kúrugu nɛ́ kò liʔi, nɛ̀ sɛ́nì jíin baa kacuɔnrilɔ kàfɔli kpáa nī gè, nɛ̀
         tɛ́ni baakuɔlɔ táanni bèle nɛ kàsun wari.55 Kacuɔnrilɔ kàfɔlilɔ bèle nɛ́ Zuufulo pe kàyuʔujuulo gboli ni mìɛni lè, pe 'puu nɛ ki caa bè siɛnrɛ táà taa bè lúʔu wàa nyuɔ nɛ̄ Zezi wori nɛ̄
         dè, bé sí wi taa bè wi kpúu. Piyè sí siɛnrɛ taaʔ. 56 Ki 'nyaa siɛnnɛ sáa yé finɛ nɛ̀ taʔa wi nɛ̄, nɛ̀ ki yaʔa pe siɛnrɛ tiì puu nuroʔ.57 A siɛnnɛ pálì kɛ́nì yɛ̀ nɛ̀ yéri, nɛ́ káfinɛrɛ táà juu nɛ̀ taʔa Zezi nɛ̄ wè, nɛ́ jo:
         58 «Weli cɛ́nì lúʔu wi mɛ́ dí Kulocɛliɛ Gbùʔɔrɔsaʔa gáà gè pe 'faan gàa gè, dí wire bé ki cáan bé koli ki sɔ́migɔ faan cɛnyɛ taanri larigɛ
         nī, kiǐ cɛ puu siɛnnɛ wofanʔaʔ.» 59 Kire tiɛlɛ náà tíimɛ nī lè, pe nyasiɛnrɛ tiì puu nuro pe mɛ́ʔ.60 A kacuɔnrilɔ kàfɔli kpuɔwɔ wi kɛ́nì yɛ̀ nɛ̀ yéri nɛ́ Zezi yɛ wè: «Siɛnrɛ táà tùʔɔ
         wè baa muɔ mɛ́ lé bè juuʔ, dàa míɛ siɛnnɛ pe 'nyu nɛ tari muɔ nɛ̄ dè ?»61 A Zezi wi 'píɛ wi nɛ̄, wiì yafiɛn juuʔ.A kacuɔnrilɔ kàfɔli kpuɔwɔ wi ní nɛ̀ wi yúgo: «Muɔ wī lé Kulocɛliɛ Siɛnnyiɛnɛgɔnwɔ wè, Kulocɛliɛ ŋáà we kpóri wè, wi jaa wè ?»62 A Zezi wi 'wi yɛ: «ʔaan, mi wī; yeli bága Siɛn Pùɔ nyaa wè tɛ́niwɛ Fànʔa Kàfɔli Kulocɛliɛ kàliige mɛ́ gè+, dí wi sí de báan kàsadibarɛ nī dè nyìʔɛnɛ nī lè+.»63 Funyɛrigɛ nɛ̄ gè, a kacuɔnrilɔ kàfɔli kpuɔwɔ wi 'fali nɛ̀ wi bururo píle dè nɛ̀ cɛnminɛ
         wìi nɛ̄ sɛni, nɛ́ jo: «Nyùgo ní nɛ tíin ki nɛ̄ lé, we- ní de siɛnrɛ caa bè lúʔu wàa
         nyuɔ nɛ̄ ? Wàa sì ní siɛnrɛ juuʔ ti- tóri dàa nɛ̄ dèʔ. 64 Yiyè ti lúʔuʔ lé, siɛnrɛ dáà wi 'juu nɛ̀ Kulocɛliɛ míʔɛ cúʔɔ gè ? Ye 'jo mɛni ?»A pe mìɛni 'jo: «Wi 'yɛli nɛ́ kpúumɔ ní wī !». 65 A pàli 'fali nɛ̀ séli nɛ tíɛnrɛ sùlugú nɛ wáari wi nɛ̄ sɛni. A pe 'wi yiʔɛ puɔ gè
         nɛ̀ tɔ́n, náà wi kpúɔn kaguruyo ní, níɛ̀ jo: «Kulocɛliɛ siɛnrɛ juu ma siɛn tìɛ wè
         wêli, ŋàa wi 'muɔ kpúɔn wè !» A Kulocɛliɛ Gbùʔɔrɔsaʔa kpáa wélifɔlilɔ míɛni pe 'wi
         kpúɔn gbandeliye nɛ̄ yè.Piɛri 'jo wire sì Zezi cɛ́n wèʔ(Mat 26.69-75; Luk 22.56-62; Zan 18.15-18,25-27)66,67 Piɛri 'puu baa táanmɛ gè kpáa dàligɛ nɛ̄ gè. A kacuɔnrilɔ kàfɔli baakuɔcuɔ wáà sɛ́nì wi nyaa tɛ́niwɛ wi- kàsun wari gè. A wi 'nyapigele le gèle wi
         nī nɛ̀ wi wéli, nɛ́ kɛ́nì jo: «Muɔ míɛni 'puu baa nɛ́ Zezi ní wè Nazarɛti wuu wè.»68 A Piɛri wi 'ti kìɛ nɛ́ jo: «Miì ti cɛ́n dàa muɔ nɛ nyu dèʔ, miì nyùgo cɛ́n ti nɛ̄ʔ.»
         Nɛ́ fali nɛ̀ yɛ̀ nɛ̀ yiri kpáa nī gè, nɛ̀ kɛ́ kobigo mɛ́, baa wìile kɔli mɛ́. [A gòpɔli
         wi 'nyɛni.]69 A baakuɔcuɔ wi ní nɛ̀ kɛ́nì sɛ́nì wi nyaa; a wi 'bìli yɛ bèle, bìli pe 'puu bèle:
         «Pe gboli wuu wáà wi muɔ wè.» 70 A Piɛri wi ní nɛ̀ ti kìɛ.Cɛ̀ri sìʔɛrɛ, bìli pe 'puu baa bèle a peli ní nɛ̀ Piɛri yɛ wè: «Káaliyɛ wè ti nīʔ,
         pe gboli wuu wáà wī muɔ wè, nɛ̀ taʔa gíi nɛ̄, Galile wuu wī muɔ wè.»71 A Piɛri wi 'yɛ̀ nɛ nyu nɛ kàlí nɛ tari wìi nɛ̄, nɛ́ jo: «Nàguɔ ŋáà siɛnrɛ yeli nɛ
         nyu dàa dè, mi sì wi cɛ́n púloʔ.»72 Kire lɛ̀lɛ nī lè, a gòpɔli wi ní nɛ̀ nyɛni taziin nɛ̄ wè. A Piɛri wi 'sɔ̀ngi nɛ̀ taa
         nɛ́ Zezi siɛnrɛ ní dè, dàa wi cé juu wi mɛ́ nɛ́ wi yɛ: «Sɛ́ni gòpɔli wi- nyɛni tɔliyɔ
         siin wè, muɔ bé ti kìɛ bè taa tɔliyɔ taanri bé jo muɔ sì mi cɛ́nʔ.» A Piɛri 'fali
         nɛ nyɛni sɛni.
         
            
               	Torimakiyaʔa Fundaanra ti kɔri wè, ki 'nyaa bà Kulocɛliɛ cé Isirayɛli siɛnnɛ suɔ bèle
                     kùu mɛ́ wè Ezipiti kùlo nī lè faʔa faʔa gè, a ki 'kò Zuufulo mɛ́ bèle kaliɛlɛ, pe
                     nàa ki fundaanra kpínʔini dè yiɛlɛ ó yiɛlɛ.

               	Sìnvarifun búru wire 'nyaa búru ŋíì Isirayɛli siɛnnɛ pe yé tugo nɛ̀ yiri Ezipiti kùlo
                     nī lè lɛ̀lɛ níì nī pe 'puu nɛ yigi ki kùlo nī lè. Ki búru wi 'puu piyè cé yatanʔanigɛ
                     le wi nīʔ. A ki 'kò kaliɛlɛ Zuufulo mɛ́ bèle, a ki lɛ̀lɛ ni gbɛ́nɛ̀ nɔ̀ pe nɛ̂ ki
                     búru kpíʔile wè, pe nɛ̌ sìnvari le wi nīʔ.

               	Ki kùngboli ni 'puu sìndɛnigɛ woli a pe 'ni tɛn, yétiige ní gè sìtɔnigɔ. A pe yé je
                     natukɔli yige wè, pe nɛ̂ cé ni jaa wī. Ki natukɔli wi 'puu nɛ kɔ́ngi liʔi, kire nɛ̄
                     wi lɔri ti 'puu gbɛ̀nrɛ; nùdaanna yɛgɛ gíì ní pe yé wi kpíʔile wè, pe 'puu nɛ ki ye
                     náari.

               	Wali denarilɛ sirakeli dabataan wire sî bìɛ tàfaliwɛ yiɛbolo sàri mɛ́.

               	Zuufulo pe kaliɛlɛ nī: pe nɛ̂ kúbilo fári bèle nɛ́ nùdaanna sùnmɔ ní.

               	Nyakungɛngɛ Liʔɛ siɛnrɛ nī dè Kulocɛliɛ wi cé nyuɔ kún nɛ̀ kɛn Isirayɛli siɛnnɛ mɛ́
                     bèle nɛ́ jo pe bé puu wire wuulo lɛ̀gɛlɛ ke mìɛni. Píra ŋáà nī wè bà Zezi kɛ́nì pɛn
                     duniya nī wè, nyakungɛngɛ ki siɛnrɛ tire ti waa nuro: a siɛn ó siɛn wìi taʔa Zezi
                     nɛ̄ wè, wi 'kò Kulocɛliɛ wuu.

               	Faʔa gè yajuuro dáà pe 'puu nɛ kɔnigi kakuɔrɔ wè, tire sìsiɛn kire ki 'puu nɛ ŋɔri
                     kanʔa nyakungɛngɛ mɛ́ gè (wéli baa Yir 24.3-8). Píra ŋáà nī wè Zezi wire tíimɛ wī kakuɔrɔ wè, wire sìsiɛn kire gī Kulocɛliɛ nyakungɛngɛ
                     fɔngɔ fìɛ wè. Kire ki bága wo wi kùujɛngɛ gè nìʔɛnɛ kɛnmɛ nɛ̄ bè.

               	Zaka 13.7 tire ti 'juu náʔa gè.

               	Sepile láà ni 'puu Wolivi Tiire nyagurugo táanmɛ gè, á pe 'ki sùlu a ki 'kò larigɛ
                     nī kiiyɛ. A fundaanra lèlɛ cé gbɛ́nɛ̀ nɔ̀ wè, siɛnnɛ nɛ sɛ́ni sìnɛ́ baa ki tiʔɛ nī
                     gè.

               	Wéli baa Ŋún 110.1.

               	Wéli baa Dan 7.13.

Pe 'kɛ́ nɛ́ Zezi ní wè Pilati tiʔɛ nī(Mat 27.1-2,11-14; Luk 23.1-5; Zan 18.28-38)151 Bà kpìɛnmɛ pi 'yɛ̀ nɛ̀ tuu ki ní nɛ tíin faʔa pɛ́npɛn wè, a kacuɔnrilɔ kàfɔlilɔ pe 'pìye pínɛ nɛ̀ juu nɛ̀ bìɛ peli nɛ́ liɛlɛ ní bèle, nɛ́ Fànʔa Siɛnrɛ sɛbɛcɛ́nminɛ ní bèle, nɛ̀ fàri kàyuʔujuulo gboli ni mìɛni nɛ̄ lè.A pe 'Zezi puɔ wè, nɛ́ wi kɔ́ri nɛ̀ kɛ́ nɛ̀ sɛ́nì wi kɛn Pilati+ mɛ́+.2 A Pilati wi sɛ́nì wi yúgo nɛ́ wi yɛ: «Muɔ wī lé Zuufulo kùlofɔli wè ?»A Zezi wi 'wi yɛ: «Tire muɔ 'juu nɛ̀ kúɔ dè.»3 A kacuɔnrilɔ kàfɔlilɔ pe 'yɛ̀ nɛ kele sáa nyu nɛ tari wi nɛ̄. 4 A Pilati wi ní nɛ̀ wi yúgo nɛ́ wi yɛ: «Siɛnrɛ wè muɔ mɛ́ʔ bè juu lé ? Ma sí ki wéli,
         kele gílì ke mìɛni pe nyu nɛ tari muɔ nɛ̄ gèle.»5 Zezi wiì ní nɛ̀ yakaa juu nɛ́ wi níʔ. A ki tɔ̀ni nɛ̀ Pilati wi fungo wúɔ.Zuufulo pe 'jo dí Zezi wi 'yɛli bè kpúu wī(Mat 27.15-26; Luk 23.13-25; Zan 18.39–19.16)6 A Torimakiyaʔa cɛngɛ ki cé gbɛ́nɛ̀ nɔ̀ gè, siɛnnɛ pe nɛ̂ cé kasuulewe wáà tìɛ, Pilati wi nɛ̂ wi múgu nɛ̀ wáa.7 Kasuulewe wáà cé sí puu baa pe wi ye Barabasi. Kàsii wáà cé yɛ̀ siɛnnɛ pálì sunʔɔmɔ
         nī nɛ́ kùlo ni kàfɔlilɔ ní bèle, a pe 'siɛn kpúu ki kàsii wi nyùgo nī gè; Barabasi
         wire nɛ́ pàli pe cé puu kàsii wi yiʔɛ mɛ́ gè.8 A siɛnnɛ pe 'kɛ́ Pilati kúrugu wè nɛ̀ sɛ́nì wi yɛ dí gìi wi sî dàli nɛ kpínʔini gè,
         wi- ki kpíʔile peli mɛ́. 9 A Pilati wi sí pe yúgo: «Yeli nɛ ki caa mi Zuufulo kùlofɔli yaʔa wè lé ?» 10 Ki 'nyaa Pilati wi cé ki cɛ́n yejaʔa nɛ̄ kacuɔnrilɔ kàfɔlilɔ pe yé Zezi cò wè nɛ̀ kɛ́ wire tiʔɛ nī gè.11 A kacuɔnrilɔ kàfɔlilɔ pe 'fali nɛ̀ tuu nɛ siɛnnɛ súguru bèle pe- Pilati yɛ wè wi-
         Barabasi wire yaʔa.12 A Pilati wi 'koli nɛ̀ pe yɛ: «Gíi ye caa mi- kpíʔile nɛ́ nàguɔ ŋáà wire ní wè, ŋàa
         ye yeri Zuufulo kùlofɔli wè ?»13 A pe 'fali nɛ̀ tuu nɛ yékpuʔulo wáari sɛni, nɛ́ jo: «-Wi kóri tiiparigɛ+ nɛ̄ !»14 A Pilati wi 'pe yɛ: «Gáa wi 'kpíʔile sìpiʔi wuʔu gè ?»A pe ní nɛ̀ kàa fàri pe yékpuʔulo nɛ̄ gèle nɛ́ jo: «-Wi kóri tiiparigɛ nɛ̄ !»15 Pilati wi 'puu nɛ caa bè siɛnnɛ pe fungo nyígi gè, a wi 'fali nɛ̀ tí a pe Barabasi
         múgu wè nɛ̀ wáa, nɛ́ Zezi kɛn wè a pe 'wi kpúɔn sápiiye ní, nɛ́ wi kɛn pe sa wi kóri
         tiiparigɛ nɛ̄.Kapiɛngbuɔnnɔ pe 'wuʔɔgɔ taʔa Zezi nɛ̄ wè(Mat 27.27-31; Zan 19.2-3)16 A kapiɛngbuɔnnɔ pe 'Zezi kɔ́ri wè nɛ̀ jíin fànʔafɔli kpáa dàligɛ nī gè, kire gī kàyuʔujuudiʔɛ
         gè. A pe 'fali nɛ̀ kapiɛngbuɔn tògo ki mìɛni yeri nɛ̀ gbuʔulo.17 A pe 'burugbuʔɔ nyìʔɛ le Zezi nɛ̄ wè, nɛ́ wíire ndɔ̀ngɔ+ tìin nɛ̀ tɔ́n wi nɛ̄ nyùgo nī gè, 18 nɛ́ fali nɛ tòrí nɛ wi síɛri níɛ̀ jo: «We ma síɛri, Zuufulo kùlofɔli !»19 Pe nɛ̂ kàgbiile tíʔɛ nɛ̀ wi kpúɔn nyùgo nī gè, níɛ̀ sùlugu nɛ̀ wáa wi nɛ̄, náà káguro
         wáa wi yiʔɛ mɛ́ gè nɛ̀ pìye nyíɛnɛ wi nɛ̄, níɛ̀ jo peli 'wi kpúʔɔ wī bɛ̀. 20 Bà pe kɛ́nì pìye nyíɛnɛ nɛ̀ kúɔ wi nɛ̄ wè, nɛ́ wi tíʔɛ nɛ̀ tín pìye fungo wè, a pe
         'burugbuʔɔ nyìʔɛ fòri gè wi nɛ̄, nɛ́ wi wi bururo le dè wi nɛ̄, nɛ́ fali nɛ̀ wi kɔ́ri
         nɛ̀ yiri kpànʔanɛ bè sa wi kóri tiiparigɛ nɛ̄.Pe 'Zezi kóri wè tiiparigɛ nɛ̄(Mat 27.32-44; Luk 23.26-43; Zan 19.17-27)21 Nàguɔ wáà cé kɔ́n siʔi mɛ́ nɛ tòrí, pe 'puu nɛ wi ye Siimɔ. Siirɛni kàʔa wuu wi 'puu,
         Alɛgizandiri nɛ́ Wurufusiyé tuu wire wi 'puu. A pe 'wi cò fànʔa a wi 'Zezi tiiparigɛ tugo gè. 22 A pe 'Zezi kɔ́ri wè nɛ̀ tánʔa tiʔɛ káà nɛ̄, pe ki ye Gɔligota, kire kɔri wi 'jo: «Ngorilo
         tiʔɛ»; 23 nɛ̀ sɛ́nì tiibe páà felibe nyaʔami diviɛn nī nɛ̀ kɛn wi mɛ́; piyē nɛ ki tiibe ye bè
         «miiri», nɛ́ jo wi- ki gbuɔ. A Zezi wi 'cíi, wiì gbuɔ ki nɛ̄ʔ.24 A pe 'fali nɛ̀ wi kóri tiiparigɛ nɛ̄ gè, nɛ́ wi bururo liɛlɛ dè pìye nɛ̄. Pe cé kɛnmɛ páà kpíʔile nɛ̀ bìgele wáa bè
         pe liʔɛlɛ taagɛnmɛ cɛ́n bè.25 Lɛ̀lɛ níì nī pe yé Zezi kóri wè, cɛngɛ ki yé kò cɛ̀ béri báan dɔngɔnlɛlɛ mɛ́. 26 Kɔri ŋíì nɛ̄ pe yé wi kóri wè, a pe 'ki siɛnrɛ sɛbɛ dè nɛ̀ tárigɛ baa, nɛ́ jo: «Zuufulo
         kùlofɔli.»27 Pe cé kàyuulo siin kóri nɛ̀ fàri wi nɛ̄; wàa nigbe 'puu wi kàliige mɛ́, ŋìi ní wè
         wi kàmɛgɛ mɛ́. 28 [A kire kpíʔile siɛnrɛ díì ti 'juu baa Kulocɛliɛ siɛnsɛbɛrɛ nī dè nɛ́ jo: «Pe 'wi tɔ́ri nɛ̀ le siɛnpiile nī bèle», a ki siɛnrɛ ti 'fori+.]29 A kodorilo pe yé gbɛ́nɛ̀ sɛ́nì wi nyaa wè, pe nàa wi teri, níɛ̀ nɛ nyùgo fíigi náà
         jo: «ʔɛn, kiī mɛni wī ? Muɔ ŋáà ma jo muɔ bé gbɛ̀ Kulocɛliɛ Gbùʔɔrɔsaʔa cáan gè, bé koli ki faan cɛnyɛ taanri larigɛ nī gè, 30 ma sí mìɛ suɔ kìɛ, tìgi tiiparigɛ nɛ̄ gè !»31 A kacuɔnrilɔ kàfɔlilɔ nɛ́ Fànʔa Siɛnrɛ sɛbɛcɛ́nminɛ míɛni ní bèle, a pe 'yɛ̀ nɛ pìye nyíɛnɛ wi nɛ̄, níɛ wáa: «Ye- wi pugo wéli wè wêli
         díɛ, wi 'pàli suɔ, wire wè wiǐ sí gbɛ̀ wìi suɔʔ. 32 Kulocɛliɛ Siɛnnyiɛnɛgɔnwɔ wè, Isirayɛli kùlofɔli wè, wi- tìgi píra ŋáà nī wè tiiparigɛ nɛ̄ gè we- nyaa ! Bɛ̀ weli bé tɛ́ngɛ wi nɛ̄ !» Bìli pe cé pínɛ nɛ̀ kóri nɛ́ wi ní
         bèle, a peli míɛni 'yɛ̀ nɛ wi teri.Zezi wi 'kùu tiiparigɛ nɛ̄ gè(Mat 27.45-56; Luk 23.44-49; Zan 19.28-30)33 Bà cɛngɛ ki pɛ́nì yéri nyùgo nī lɛ̀lɛ níì nī lè, a yebilige 'jíin dàala tiɛrɛ ti mìɛni
         nī, fúɔ nɛ̀ pɛ́nì taa a cɛngɛ ki 'cɛ̀li. 34 Bà cɛngɛ ki pɛ́nì cɛ̀li lɛ̀lɛ níì nī lè, a Zezi wi 'kòkuulo wáa kpuʔɔ, nɛ́ jo: «Eloyi,
         Eloyi, lama sabakitani ?» Kire kɔri wi 'jo: «Mi Kulocɛliɛ, mi Kulocɛliɛ, gáa nɛ̄ muɔ
         'mi wáa+ ?»35 Siɛnnɛ bílì pe 'puu baa nɛ̀ ki siɛnrɛ lúʔu dè, a peli 'jo: «Ye- nyaa, wiī nɛ Kulocɛliɛ
         siɛnjuuliɛwɛ Elii yeri.»36 A wàa 'fɛ̀ nɛ̀ sɛ́nì cècuuro líɛ, nɛ̀ ti mígele kàgbiile nɛ̄, nɛ́ ki nígi diviɛn tanʔaniwɛ
         nī, nɛ̀ kɛn wi mɛ́, nɛ́ jo wi- ki suɔn. Nɛ́ fali nɛ̀ jo: «Ye- pìiri wéri ki wéli,
         a ki yē Elii wi bága pa wi tìrige tiiparigɛ gáà nɛ̄ gè.»37 Kire lɛ̀lɛ nī lè, a Zezi wi 'fali nɛ̀ kòkuugbuɔlɔ wáa sɛni, nɛ̀ kùu.38 A Kulocɛliɛ Gbùʔɔrɔsaʔa gunbɔli fɛ̀ni+ wi 'ciɛn tiɛyɛ siin, nɛ̀ ki líɛ naamɛ gè nɛ̀ pɛ́nì tìgi táanmɛ gè. 39 Kapiɛngbuɔnnɔ dabataan (100) kàfɔli ŋíì wi 'puu baa yériwe Zezi táanni wè, bà wire
         'wi kùugɛnmɛ nyaa bè mmɛ gè, a wi 'jo: «Kányiʔɛ gī, nàguɔ ŋáà wi tɔ̀ni nɛ̀ puu Kulocɛliɛ
         Jaa !»40 Cɛlilɛ pálì 'puu baa nɛ̀ pínɛ yérile liʔi nɛ wéli. Maari wi 'puu baa, Magidala kàʔa
         wuu wè, nɛ̀ fàri Zaki Píle nɛ́ Zozeyé yàa nɛ̄ wè, ŋàa pe ye Maari wè nɛ̀ pínɛ wè,
         nɛ́ Salomɛ ní. 41 Ki 'nyaa bà Zezi wi 'puu Galile kùlo mɛ́ lè, kire cɛlilɛ bálì pe cé taʔa wi kúrugu nɛ̀ kò wi pìtɛnmɛnɛ pálì, nɛ baara
         wi mɛ́. Cɛlilɛ pálì sáa 'puu baa nɛ̀ pínɛ, peli cé taʔa wi kúrugu nɛ̀ kɛ́ Zerizalɛmi kàʔa mɛ́ gè.ZEZI NYƐYIRILE WORI DE(15.42–16.20)Pe sɛ́nì Zezi tɔ́n wè(Mat 27.57-61; Luk 23.50-56; Zan 19.38-42)42,43 Ki cɛnguʔɔ gè, a Arimate kàʔa nàguɔ wáà 'wìi lìri nɛ́ kɛ́ Pilati kúrugu wè, nɛ̀ sɛ́nì wi náari nɛ́ wi yɛ wi- kpúu kɛn wè. Ki 'nyaa ki kpìɛnduu cî
         puu cɛndɛnigɛ, pe nɛ̂ jo gbòboriyaʔajɛngɛ. Zuufulo pe kàyuʔujuulo gboli siɛnkpuɔwɔ wáà wi 'puu ki nàguɔ ŋáà wè, pe 'puu nɛ wi ye Yusufu; wire míɛni puu nɛ sɔ̀ngí nɛ
         yɛri Kulocɛliɛ Kùlofɔligɔ wori nɛ̄ dè.44 A ki 'Pilati wi fungo wúɔ, bɛ̀ ki 'nyaa Zezi wi cé kùu nɛ̀ kúɔ wè. A wi 'kapiɛngbuɔnnɔ
         dabataan (100) kàfɔli yeri wè nɛ̀ pɛ́nì wi yúgo, a ki yē Zezi wi cé kùu a ki 'mɔgɔ.
         45 Bà wi 'kapiɛngbuɔn nàguɔ wi nyasiɛnrɛ taa dè, a wi 'kpúu kɛn wè Yusufu mɛ́ wè.46 A wi sɛ́nì kúutɔnfɛni suɔ, nɛ̀ sɛ́nì Zezi láʔa wè tiiparigɛ nɛ̄ gè, nɛ̀ wi puɔ fɛ̀ni
         nī wè nɛ̀ sɛ́nì le nyɛgɛ nī. Ki nyɛgɛ ki 'puu gbòboriguʔɔ, a pe 'ki gbógo nɛ̀ kɔ̀n
         nyagurugo nɛ̄. Bà wi 'Zezi le wè nɛ̀ kúɔ nyɛgɛ nī gè, nɛ́ fali nɛ̀ sìndɛnigbuʔɔ ŋɔrigɔ
         gè nɛ̀ ki wìile tɔ́n lè. 47 Maari wè, Magidala kàʔa wuu wè, nɛ́ Maari ŋíì ní wè Zozeyé yàa wè, pe 'puu baa nɛ̀
         Zezi wi tɔ́ndiʔɛ nyaa gè.
         
            
               	Wurɔmiyé baakuɔwɔ wi 'puu Pilati wè, á pe sí wi kpíʔile Zude tɛ́nimɛ fànʔafɔli, majo
                     pàngɛ gè bà pe sî pirefe tórigo kàʔa káà mɛ́ gè.

               	Ki 'nyaa a Zuufulo pe kàyuʔujuugboli (pe 'puu nɛ ki gboli ye le Sannedirɛn) ni cé
                     gbɛ́nɛ̀ kàyuʔu juu siɛn wáà nɛ̄ wè, a siɛnrɛ ti 'tuu wi nɛ̄ wè á pe je siɛn kpúu wè,
                     Wurɔmiyé fànʔafɔli ŋáà wè Pilati wè, wire wi nɛ̂ wi kabiɛlɛ taʔa sɛbɛ nɛ̄ wè nɛ̀ koligo
                     kɛn gè.

               	Wurɔmi kùlo wuulo mɛ́ bèle, a siɛn cé kapiigbuɔlɔ kpíʔile wè, pe nɛ̂ wi kóri tiiparige
                     nɛ̄, níɛ̀ ki yɛ̀gɛ nɛ̀ yérige nɛ́ siɛn ní wè. Ki tiige ki nɛ̂ puu sìtɔnigɔ, á pe nɛ̂
                     sí ki pari nɛ̀ jeli nɛ́ kàgbelige káà ní naamɛ gè. Piyè puu nɛ Wurɔmiyé peli kóri
                     tiiparigɛ nɛ̄ gèʔ; sùkulolo yákuɔ kɛnmɛ nɛ̄ ki yé tɛ́ngɛ, peli nɛ́ siɛnpiile bílì
                     pe wè Wurɔmiyé bèleʔ.

               	Wurɔmiyé kùlofɔlilɔ bururo ti nɛ̂ puu nyìɛrɛ, á pe nɛ̂ kùlofɔli ndɔ̀ngɔ tɔ́n gè.

               	Wéli baa Eza 53.12.

               	Ŋún 22.1 tire ti 'juu náʔa gè.

               	Zezi lɛ̀lɛ nī lè fɛ̀ni síkpiliwe wáà 'puu baa puɔwɔ Kulocɛliɛ Gbùʔɔrɔsaʔa nī gè, nɛ̀
                     ki pari nɛ̀ jeli. Kacuɔnrilɔ kàfɔli wire yákuɔ wi 'puu nɛ ki fɛ̀ni ŋáà jini wè nɛ
                     waa Kulocɛliɛ Gbùʔɔrɔsaʔa ki laamɛ nī bè, nɛ waa nɛ siɛnnɛ pe kele cuɔnri gèle.

Zezi wi 'nyɛ́ nɛ̀ yiri(Mat 28.1-8; Luk 24.1-12; Zan 20.1-10)161 Bà cɛndɛnigɛ ki 'tóri gè, a Maari wè, Magidala kàʔa wuu wè, nɛ́ Salomɛ, nɛ̀ fàri Maari ŋíì nɛ̄
         wè Zakiyé yàa wè, a peli sɛ́nì natukɔli sùnmɔ suɔ bàa nyɛri kpúu nɛ̄ wè. 2 Cégboli ni cɛnbelige gè+, bà kpìɛnmɛ pi 'yɛ̀ nɛ̀ tuu pɛ́npɛn wè, a pe 'líɛ nɛ̀ kɛ́ baa kpɔ̀nnɔ mɛ́ lè.3 Bà pe waa bèle, nɛ pìye yúgo níɛ wáa. «Ŋáasiɛn sí cɛ wi- báa taa bé sìndɛnigɛ gáà
         ŋɔrigɔ gè láʔa we kɛn wè ?» 4 Pe kɛ́nì je wéli bèle, nɛ̀ sìndɛnigɛ nyaa gè baa láʔaga nyɛgɛ ki wìile nɛ̄ lè. Sìndɛnigɛ
         ki tɔ̀ni nɛ̀ puu kpuʔɔ. 5 A pe sɛ́nì jíin nyɛgɛ nī gè, nɛ̀ nàgapunyɛliwɛ wáà nyaa baa tɛ́niwɛ pe kàliige mɛ́
         gè, buruviige ní. A fíɛrɛ 'pe cò kpuʔɔ.6 A nàgapunwɔ wi 'fali nɛ̀ pe yɛ: «Ye fǎri fìʔɛ́ʔ, Nazarɛti kàʔa Zezi ŋáà pe 'kóri tiiparigɛ nɛ̄ gè, wire bɛ̀ʔ lé yeli nɛ caa ? Wi wè náʔaʔ, wi 'koli nɛ̀ nyɛ́ nɛ̀ yiri. Ye- nyaa
         tiʔɛ gíì nī pe cé wi sínge wè. 7 Gìi gī baa gè, yeri waa ye sa ki juu wi pìtɛnmɛnɛ mɛ́ bèle, nɛ̀ fàri Piɛri nɛ̄ wè, dí Zezi wi 'kíni yeli yiʔɛ nɛ̄ baa Galile kùlo mɛ́ lè. Baa yeli báa wi nyaa kire tiʔɛ nī, majo bɛ̀ wi cé ki juu yeli mɛ́ wè.»8 A cɛlilɛ bálì pe 'fali nɛ̀ yiri nyɛgɛ nī gè, nɛ fé nɛ waa; pe mìɛni 'puu nɛ fún céri
         nɛ̄ dè fíɛrɛ nɛ̄ dè. Piyè sɛ́nì sori nɛ̀ yafiɛn juu siɛn mɛ́ʔ, bɛ̀ fíɛrɛ ti yé cíi
         pe nɛ̄ bèle.Zezi wi 'wìi tìɛ Magidala kàʔa Maari nɛ̄ wè(Mat 28.9-10,16-20; Luk 24.13-49; Zan 20.11-23; Kakpi 1.6-8)9 [Bà Zezi wi 'nyɛ́ nɛ̀ yiri cégboli ni cɛnbelige nɛ̄ gè sínbiniwuuro nī dè, a wi 'kíni
         nɛ̀ wìi tìɛ Magidala kàʔa Maari nɛ̄ wè siɛnpeliwe wè; kire Maari wire nī wi yé gbòdolilo
         feliye kɔlisiin cìra nɛ̀ yige bèle. 10 A Maari wire 'kɛ́ nɛ̀ sɛ́nì ti juu Zezi wi pínɛnyɛninɛ mɛ́ bèle, bàli pe yé kíni nɛ̀
         puu nɛ kòrí nɛ́ wi ní bèle. Pe 'puu nɛ nyɛni nɛ wi kùugo wuʔu yáa gè, 11 nɛ̀ sí ki taa bà pe sɛ́nì cɛliwɛ wi siɛnrɛ lúʔu dè á wi jo dí Zezi wiī sìi nɛ̄ wè,
         dí wire nyɛ́nì wi nyaa wè, piyè tɛ́ngɛʔ.12 Kire kàduʔumɛ gè, a Zezi wi ní nɛ̀ wìi tìɛ felige káà kiiyɛ nɛ̄ pìtɛnmɛnɛ pálì siin
         nɛ̄ siʔi koligo nɛ̄. 13 A peli mìɛni 'kɛ́ nɛ̀ sɛ́nì ti juu bìli mɛ́ bèle. Piyè ní nɛ̀ tɛ́ngɛ peli nyasiɛnrɛ
         nɛ̄ dèʔ.Zezi wi 'wìi tìɛ wi pìtɛnmɛnɛ nɛ̄ bèle14 Kire kàduʔumɛ gè, a pe kiɛ nɛ́ nigbe pe kɛ́nì tɛ́ni nɛ líi cɛngɛ káà. A Zezi wi sɛ́nì
         yiri baa pe nɛ̄. A wi 'jo pe nɛ̄ jùuyi pe sìndɛngɛlɛ wori nɛ̄ dè, dí gáa nɛ̄ pe yé
         pe funyɔ gbɛ̀n yè, piyè tɛ́ngɛ wèʔ, bɛ̀ wire 'nyɛ́ nɛ̀ yiri á bìli pe 'wire nyaa wè ?15 A wi 'fali nɛ̀ ní nɛ̀ pe yɛ: «Yeri waa duniya tiɛrɛ ti mìɛni nī, ye sari Kataanna Siɛnrɛ jáari dè siɛnnɛ pe mìɛni mɛ́. 16 A siɛn ŋíì 'tɛ́ngɛ nɛ́ wi batɛmi kpíʔile wè, ki siɛn wi bé suɔ, a ŋìi sì sí tɛ́ngɛʔ, kàyuʔu báa tuu kire siɛn nɛ̄ wè Kulocɛliɛ
         tiʔɛ nī. 17 Bìli pe 'tɛ́ngɛ bèle, fìɛlɛ bálì m'bɛlɛ bìli pe bé puu pe kúrugu de ki tìí gè: mi
         míʔɛ fànʔa nɛ̄ gè, pe béri gbòdolilo cìrá de yigi siɛnnɛ nī, bèri siɛnrɛ táà nyu siɛnfɔnrɔ;
         18 a ki cɛ́nì nyaa pe 'wɔ̀bugɔ cò nɛ́ pe kiyɛ ní yè yo, a pe cɛ́nì yakaa gbuɔ gìi ki
         bé gbɛ̀ siɛn kpúu yo, kiǐ yafiɛn kpíʔile pe nɛ̄ʔ. Pe béri kiyɛ taʔala yaala nɛ̄ peri
         pori.»Zezi wi 'yɛ̀ nɛ̀ kɛ́ nyìʔɛnɛ nī(Luk 24.50-53; Kakpi 1.9-11)19 Bà weli Kàfɔli Zezi wi 'kire siɛnrɛ dáà juu dè nɛ̀ kúɔ pe mɛ́ mmɛ gè, a wi 'fali nɛ̀
         yɛ̀ nɛ̀ kɛ́ nyìʔɛnɛ nī, nɛ̀ sɛ́nì tɛ́ni Kulocɛliɛ kàliige mɛ́ gè.20 A pìtɛnmɛnɛ pe 'láʔa nɛ̀ kɛ́, nɛ̀ sɛ́ni Kataanna Siɛnrɛ jáari dè nɛ mári tiɛrɛ ti mìɛni nī, we Kàfɔli ní wè nɛ pe sári baara nɛ̄ dè, nɛ kanyuʔɔnigɔlɔ
         kpínʔini nɛ ki tìí pe siɛnrɛ tiī kányiʔɛ.]
         
            
               	Zuufulo mɛ́ bèle, a cɛndɛnigɛ ki gbɛ́nɛ̀ tóri gè, ki kpìɛnduu nɛ̂ puu cégboli ni cɛnbelige.

Siɛnrɛ ti sɛbɛgɔri wi 'juu nɛ̀ tìɛ Towofiili nɛ̄11 Kele nìʔɛgɛlɛ gílì ke 'tóri bile we sunʔɔmɔ nī bè, pàli nìʔɛnɛ nyɛ́nì tàa sɛbɛ ki
         kele nɛ̄ gèle. 2 Kire 'nyaa gìi tundunpelile peli tíimɛ cé kíni nɛ̀ nyaa sélimɛ nɛ̄ bè, nɛ́ ki kele
         sɛbɛ gèle nɛ̀ yaʔa bile we mɛ́ gèle, peli sí bīɛlɛ pe 'puu Kulocɛliɛ siɛnrɛ ti baakuɔlɔ
         bèle. 3 Mi míɛni wè, mi siinyɛni cɛ̀nwɛ Towofiili, mi 'ki nyaa ki 'pɔ́ri, a mi 'ki kele gálì
         ke mìɛni siʔɛ nɛ̀ ke caa yɛ́rirɛ nɛ̀ ki líɛ baa ke sélimɛ nɛ̄ bè, nɛ̀ ke sɛbɛ nɛ̀
         taʔala kìye kúrugu, bè ti tórigo muɔ mɛ́. 4 Gìi ki bé tí tɛnmɛnɛ níì muɔ 'lúʔu nyasiɛnrɛ nī dè, ma tɛ́ngɛ ki nɛ̄ káaliyɛ wè ki
         siɛnrɛ nī dèʔ.ZAN BATIISI NƐ ZEZI SIILE WORI DE(1.5–2.52)Nyìʔɛnɛ tundunwɔ wi 'Zan Batiisi sii wori juu dè5 Erodi Liʔɛ fànʔa lɛ̀lɛ nī lè, Zude kùlofɔli wè, Kulocɛliɛ Gbùʔɔrɔsaʔakacuɔnriwɔ wáà 'puu baa, pe 'puu nɛ wi yeri Zakarii. Kacuɔnriwɔ Abiya wè, wire gboli wuu wáà wi 'puu. Pe 'puu nɛ wi cuɔ yeri wè Ɛlizabɛti, Arawɔn tùlugo póri wi 'puu. 6 Pe mìɛni siin pe 'puu siɛnsinminɛ Kulocɛliɛ yiʔɛ mɛ́ gè, nɛ Kàfɔli wi kajuʔulo nɛ́ wi sínmɛ kakpiʔiligele ke mìɛni koliyo tári yè kolimɔ fùn. 7 Piyè sí cé pùɔ taaʔ, bɛ̀ ki 'nyaa cesiʔi ki yé cíi Ɛlizabɛti mɛ́ wè. Á ki sí ní nɛ̀
         nyaa pe siin pe cé liɛ nɛ̀ tóri.8 Làa nɛ̄ a ki kɛ́nì nyaa Zakarii wire nɛ̄ ki cé nɔ̀ bè kacuɔnrirɔ+ baara kúɔ dè baa Kulocɛliɛ Gbùʔɔrɔsaʔa nī gè, nɛ̀ yɛli nɛ́ bɛ̀ pe gboli ni cé dàli
         nɛ ki kpínʔini gè. 9 Ki 'nyaa pe kaliɛlɛ ni 'puu pe nɛ̂ cé kacuɔnriwɔ kàfɔli wáà tìɛ+, wire wi nɛ̂ jíin nɛ̀ sɛ́nì nùdaanna wusuna sórigo wè baa Kàfɔli wi Gbùʔɔrɔsaʔa+ nī gè. 10 A siɛnniʔɛmɛ pi 'kɛ́ nɛ̀ sɛ́nì kò baa kpànʔanɛ gè nɛ Kulocɛliɛ náari wè, nùdaanna
         wusuna wi sórigo lɛ̀lɛ nī lè.11 Bà Zakarii wi 'puu baa wusuna sórigodiʔɛ nī gè, a Kàfɔli wi nyìʔɛnɛ tundunwɔ wáà sɛ́nì wìi tìɛ wi nɛ̄, nɛ̀ yéri wusuna sórigodiʔɛ ki kàliige mɛ́ gè. 12 Bà Zakarii 'wi nyaa wè a ki 'wi 'sɔ̀ngirɔ nyaʔami dè nɛ̀ fíɛrɛ cò wi nɛ̄.13 A nyìʔɛnɛ tundunwɔ wi 'wi yɛ: «Fǎri fìʔɛ́ Zakariiʔ, ki 'nyaa muɔ náarigɛ ki nyɛ́nì
         cò. Muɔ cuɔ wè Ɛlizabɛti wè, wi bé laala taa bè nàgabile sii. Ma ga pùɔ wi míʔɛ le
         gè mari wi ye Zan. 14 Muɔ bé fundaanra taa kpuʔɔ, bà muɔ fungo ki bé nyígi. Nɛ̀ pínɛ siɛnniʔɛmɛ bága de
         fundaanra kpínʔini wi siile ni wori nɛ̄ dè. 15 Ki 'nyaa wi bága pa puu siɛnkpuɔwɔ Kàfɔli wi yiʔɛ mɛ́ gè. Wiǐ ga sunmɔ gbuɔʔ, nɛ̀
         pínɛ, wiǐ ga yakaa gbuɔ ki- puu gbɛ̀ngɛʔ+. Kulocɛliɛ Pìle ni bé wi nyì dí wiri tíin baa wi yàa liyɛ nī yè. 16 Wi bága Isirayɛli pìile nìʔɛbɛlɛ kɔ́ri bè pɛn pe Kàfɔli mɛ́ wè, pe Kulocɛliɛ wè. 17 Wi bága pari Kulocɛliɛ baara kúu dè+, dí Kulocɛliɛ Pìle ni sí de wi yiʔɛ kíni gè, nɛ́ fànʔa káà ní Elii kɛnmɛ tíɛlɛ bè. Bà wi bé tuufɔlilɔ pe funyɔ fɔ̀li yè pe pìile kúrugu bèle, bé sí
         siɛnciile kpíʔile bèle peri sínmɛ koligo tári. Kire kɛnmɛ báà nɛ̄ bè wi bé siɛnnɛ
         pálì gbòbori bè yaʔa Kàfɔli mɛ́ wè, bè pe gbòbori bè yaʔa pe- puu Kàfɔli wi wuulo.»18 A Zakarii wi sí nyìʔɛnɛ tundunwɔ yúgo wè nɛ́ jo: «Mɛni kire kele gálì ke bága tóri
         bè síɛ dí mi sí ki cɛ́n wè ? Bɛ̀ liɛrɛ tire 'nɛ cò nɛ̀ kúɔ ŋɔ̀ wè, mi cuɔ míɛni wè,
         kanugo kire gī.»19 A tundunwɔ wi 'wi yɛ: «Mi wī Gabiriyɛli wè, mi 'mi yéri Kulocɛliɛ yiʔɛ mɛ́ gè á wi
         'mi tun mi- pa kataanna tunduro dáà juu dè muɔ mɛ́. 20 Ki sí n'gɛ, muɔ bé kò bobogo, muɔ sǐ ní gbɛ̀ juuʔ, fúɔ bè pa taa cɛngɛ gíì kele gálì
         ke bé pa kpíʔile ke kpíʔile lɛ̀lɛ nī lè, bɛ̀ muɔ sì tɛ́ngɛ mi siɛnrɛ nɛ̄ dèʔ. Ti bé
         sí ga pa kpíʔile ti lɛ̀lɛ nī lè.»21 Kire lɛ̀lɛ nī lè, siɛnnɛ pe 'puu nɛ Zakarii siri wè baa kpànʔanɛ gè, níɛ sɔ̀ngí nɛ
         fùrɔ́ bɛ̀ wi kɛ́ni mɔgi baa Kulocɛliɛ Gbùʔɔrɔsaʔa nī gè. 22 Bà wi kɛ́nì yiri wè, wiì puu nɛ̀ gbɛ̀ nɛ nyu nɛ́ pe níʔ. A pe 'ki cɛ́n dí wi bé puu
         bè kaala láà nyaa baa Kulocɛliɛ Gbùʔɔrɔsaʔa nī gè. A wi 'kò bobogo, nɛ nyu nɛ́ pe
         ní kabiʔɛlɛ siɛnrɛ nī. 23 Bà wi baara cɛnyɛ yi pɛ́nì nyì yè, a wi 'koli nɛ̀ kɛ́ wi tiʔɛ nī gè.24 Kire cɛnyɛ yi kàduʔumɛ gè, a wi cuɔ wè Ɛlizabɛti wè, a wi 'laala líɛ, nɛ̀ ni làrigɛ
         nɛ̀ pɛ́nì taa yeye kogunɔ. 25 A Ɛlizabɛti wi 'jo: «ʔé, Kàfɔli wi 'gàa kpíʔile gè m'mɛ́ lé ! Gìi ki 'puu nɛ fìɛrɛ
         tɔ́ngi mi nɛ̄ siɛnnɛ yiʔɛ mɛ́ gè, wi 'ki láʔa mi nɛ̄.»Nyìʔɛnɛ tundunwɔ wi 'Zezi sii wori juu dè Maari mɛ́ wè26 Yeye kɔliniwuʔu nɛ̄ gè, a Kulocɛliɛ wi 'wi nyìʔɛnɛ tundunwɔ tun wè baa Galile tɛ́nimɛ kàʔa káà mɛ́, pe ki kàʔa yeri gè Nazarɛti. Nyìʔɛnɛ tundunwɔ ŋáà wè pe wi yeri Gabiriyɛli. 27 Wi cé wi tun sinboriwo wáà mɛ́, pe wi yeri Maari; wiì cé fìɛ nàguɔ cɛ́nʔ. Nàguɔ wáà cé wi cò kɔnimɔ nɛ̄; pe ki nàguɔ yeri wè Yusufu. Dawuda saʔa tùlugo wuu wáà wi 'puu.28 A nyìʔɛnɛ tundunwɔ wi sɛ́nì yiri Maari kúrugu wè, nɛ̀ wi yɛ: «Mi nɛ muɔ síɛri, muɔ
         ŋáà ma 'kpuʔɔrɔ taa Kulocɛliɛ mɛ́ wè; we Kàfɔli wiī nɛ́ muɔ ní.»29 A siɛnrɛ dáà ti 'fungo curugo gè Maari nī wè. Wi ki sɔ̀ngí síɛrilɛ náà lire kɔri wi
         'jo gáa wī mmɛ gè ?30 A nyìʔɛnɛ tundunwɔ wi 'wi yɛ: «Fǎri fìʔɛ́ʔ, Maari, muɔ nyɛ́nì kpuʔɔrɔ taa Kulocɛliɛ
         mɛ́. 31 Nyaa, muɔ bé laala taa, bàga nàgabile sii; ma pùɔ wi míʔɛ le gè mari wi ye Zezi. 32 Wi bága pa míʔɛ taa, pe béri wi yeri Kulocɛliɛ ŋáà wī Duniya wi Mìɛni Nyùgo nɛ̄ gè wi Jaa. Kàfɔli Kulocɛliɛ wi bé wi tuuliʔɛ Dawuda kùlofɔligɔ kɛn gè wi mɛ́+. 33 Wi bága pa puu Yakuba saʔa nyùgo nɛ̄ gè lɛ̀gɛlɛ ke mìɛni nī. Wi kùlofɔligɔ kiì je ga tíi bé kúɔ bè nyaaʔ+.» 34 A Maari wi 'nyìʔɛnɛ tundunwɔ yɛ wè: «Mɛni ki bé puu bè síɛ ? Miì fìɛ nàguɔ cɛ́nʔ.»35 A nyìʔɛnɛ tundunwɔ wi 'wi yɛ: «Kulocɛliɛ Pìle ni bé pɛn muɔ mɛ́, dí Kulocɛliɛ ŋáà wī Duniya wi Mìɛni Nyùgo nɛ̄ gè, wi fànʔa ki
         nyúmɔ pi sí tɔ́n muɔ nɛ̄. Kire nɛ̄ pùɔ ŋáà wi bé sii wè, wi bé puu siɛnciiliwe tiɛlɛ
         fùn, pe béri wi yeri Kulocɛliɛ Jaa. 36 Te nyaʔa, muɔ siinyɛni wè Ɛlizabɛti wè, wiī baa nɛ́ laala ní nɛ̀ pínɛ, wire ŋáà liɛrɛ
         ti 'wi cò nɛ̀ kúɔ wè; wi yeye kɔliniwuʔu kire ki waa gàa gè. Wire sí siɛnnɛ pe 'puu
         nɛ yeri sìndigicuɔ wè. 37 Muɔ̀ nyaa lé, yakaa sì Kulocɛliɛ jáaʔ.»38 A Maari wi 'fali nɛ̀ jo: «Kuo, Kàfɔli wi baakuɔwɔ mi yē. Ki- taa ki kpíʔile mi mɛ́
         bè yɛli nɛ́ muɔ siɛnjuuro ní dè.»A nyìʔɛnɛ tundunwɔ wi 'láʔa nɛ̀ kɛ́.Maari wi 'kɛ́ Ɛlizabɛti síɛridiʔɛ nī39 Ki cɛnyɛ nī yè a Maari kɛ́nì yɛ̀ nɛ̀ parigɛ nɛ̀ kɛ́ nyaguruyo kùlo mɛ́ lè, Zude tɛ́nimɛ kàʔa káà mɛ́+, 40 nɛ̀ sɛ́nì jíin Zakarii saʔa nī gè, nɛ̀ Ɛlizabɛti síɛri wè. 41 Bà Ɛlizabɛti wi 'Maari síɛrilɛ lúʔu lè mmɛ gè, a wi pùɔ wi 'yo nɛ̀ yɛ̀ baa wi liyɛ
         nī yè, a Ɛlizabɛti wi 'nyì Kulocɛliɛ Pìle nɛ̄ lè.42 A wi 'fali nɛ̀ yékpoli wáa kpuʔɔ nɛ́ jo: «Cɛlilɛ pe mìɛni+ nī bèle muɔ nyɛ́nì kpuʔɔrɔ taa, a muɔ laala pùɔ wi 'kpuʔɔrɔ taa nɛ̀ pínɛ. 43 Mi sí tɔ̀ni nɛ̀ ki taa tànʔa, á mi Kàfɔli wi yàa wi 'pɛn mi tiʔɛ nī gè ! 44 Nyaa, bà mi 'muɔ síɛrilɛ lúʔu lè mi ngbúʔulo nī gèle, a pùɔ wi 'yo nɛ̀ yɛ̀ náʔa mi
         liyɛ nī yè, fundaanra nɛ̄ dè. 45 Muɔ wuʔu kiī tànʔa, muɔ ŋáà ma 'tɛ́ngɛ Kàfɔli wi siɛnrɛ nɛ̄ dè, nɛ́ ki cɛ́n gàa wi
         'juu gè ki bé kpíʔile wī.»Maari wi 'ŋúnugo ŋú nɛ̀ Kulocɛliɛ gbùʔɔrɔ wè46 A Maari wi 'jo:«Mi nɛ Kàfɔli gbùʔɔrɔ́ wèmi fungo nī gè.47 Mi fungo kiī fundaanra nɛ̄mi Suɔfɔli Kulocɛliɛwire kɛnmɛ nɛ̄.48 Ki 'nyaa wi 'fɔ̀li nɛ̀ sɔ̀ngi nɛ̀ taanɛ́ wi baakuɔwɔ ní wè,mi nyùʔɔwɔ felige wè.Nɛ̀ láʔa píra ŋáà nī wè,kɛ̀ngɛlɛ ke mìɛni wuulope béri ki nyubé jo mi nyɛ́nì fundaanra taa,49 bɛ̀ ki 'nyaaŊɔri Ti Mìɛni Kulocɛliɛwi 'kakpoliyo kpíʔile mi mɛ́ wè.ʔé, wi míʔɛ ki 'nyuɔ díɛ !50 Bìli pe wi fìʔɛ́ bèlewiī nɛ nyinimɛ taʔa pe nɛ̄+lɛ̀gɛlɛ ke mìɛni nī.51 Wi 'wi kɔli tíʔɛ gènɛ̀ kakpoliyo kpíʔile,nɛ̀ nìɛnyiɛnigɛfɔlilɔ cɛrigɛ bèle.52 Wi 'fànʔafɔlilɔ tìrige bèlepe fànʔafɔlilɔ kácuɔnyɔ nɛ̄ yè,bìli sí pe pìye cɛ́rigi bèle,a wi 'peli yɛ̀gɛ naamɛ.53 Bìli nɛ̄ fungo 'tuu bèle,a wi 'pe kɛn nɛ́ yacɛ̀nrɛ nínɛ̀ pe funyɔ nyígi yè,nɛ́ sí lɔrifɔlilɔ cìra bèlenɛ̀ tórigo kawaaya.54 Wi nyinimɛ pi 'wi kɛna wi 'sɔ̀ngi nɛ̀ taanɛ̀ wi baakuɔwɔ sáʔa wè,Isirayɛli wè+,55 majo bɛ̀ wi cé ki juuweli tuuliɛyɛ mɛ́ yè,Birayima wènɛ́ wi siimɛ tùlugo wuulo ní bèle,nɛ́ jo ki béri kpínʔinilɛ̀lɛ ó lɛ̀lɛ wè+.»56 A Maari wi 'kò baa nɛ́ Ɛlizabɛti ní wè nɛ̀ yeye taanri felige kúɔ, nɛ́ nɛ́ kɛ́nì koli
         nɛ̀ kɛ́ wi tiʔɛ nī gè.Pe 'Zan Batiisi sii wè nɛ̀ wi míʔɛ le gè57 Bà Ɛlizabɛti laala ni kɛ́nì nɔ̀ wi- ni sii lè, a wi 'pùɔ sii wè wi ní nàgabile. 58 A wi tɛ́ninyɛninɛ nɛ́ wi narigɛ wuulo pe 'ki siɛnrɛ dáà lúʔu dè, dí Kàfɔli wi nyɛ́nì nyinimɛ taa Ɛlizabɛti nɛ̄ wè kpuʔɔ. A pe 'yɛ̀ nɛ fundaanra kpínʔini nɛ́
         wi ní ki wori nɛ̄ dè. 59 Bà pùɔ wi cɛnyɛ kataanri yi pɛ́nì nyì yè, a pe 'wi kɛnɛkɛnɛ nɛ́ sí jo pe bé wi tuu míʔɛ le gè wi nɛ̄, bèri wi yeri Zakarii.60 A wi yàa wi sí 'jo: «ʔéʔe díɛʔ ! We 'yɛli bèri wi yeri Zan !»61 A pe 'wi yɛ: «Ŋáa wī bile muɔ narigɛ nī gè nɛ́ míʔɛ gáà ní gè ?» 62 A pe 'yɛ̀ nɛ nyu nɛ́ pùɔ wi tuu ní wè kabiʔɛlɛ siɛnrɛ nī, nɛ wi yúgo mɛni wi caa peri
         pùɔ yeri wè de síi.63 A wi 'tí a pe 'wi kɛn nɛ́ kòlopile ní, a wi 'míʔɛ sɛbɛ gè nɛ̀ jo: Wi míʔɛ gè, pe wi
         yeri Zan. A ki 'pe mìɛni fungo wúɔ.64 A Zakarii nyuɔ ki 'fali nɛ̀ múgu sɛni, a wi 'koli nɛ nyu, nɛ Kulocɛliɛ tòbiló wè.
         65 A fíɛrɛ 'pe tɛ́ninyɛninɛ pe mìɛni cò, a Zude nyaguruyo tɛ́nimɛ wuulo pe mìɛni 'yɛ̀ nɛ kaala náà ni wori nyu dè nɛ mári. 66 Siɛnnɛ bílì pe cé kele gálì ke wori lúʔu dè, a pe 'ti mìɛni cò pe funyɔ nī yè, nɛ̀
         kò nɛ ki sɔ̀ngí nɛ́ jo: «Pùɔ ŋáà wi je ga pa puu gáa siɛn feliwe wī ?» Ki 'nyaa Kàfɔli
         Kulocɛliɛ wi cé kɔli tɔ́n wi nɛ̄.Zakarii wi 'Kulocɛliɛ siɛnrɛ juu dè nɛ̀ tìɛ67 Pùɔ wi tuu wè Zakarii wè, a Kulocɛliɛ Pìle ni 'wi tín, a wi 'yɛ̀ nɛ Kulocɛliɛ siɛnrɛ nyu dè nɛ tìí nɛ́ jo:68 «Kpuʔɔrɔ yē Kàfɔli nɛ̄ wè,Isirayɛli Kulocɛliɛ wè,bɛ̀ wi pɛ́nì wi kùlo wuulowéli bèlenɛ́ pe suɔ nɛ̀ yige ki nī bèle.69 Wi 'we kɛn nɛ́ suɔfɔgbuɔwɔ+ní díɛ,Dawuda saʔa tùlugo+ nī gè,wi baakuɔwɔ wè,70 nɛ̀ yɛli nɛ́ bɛ̀ wi cé tíinɛ̀ ti juu nɛ̀ yaʔa wi siɛnjuuliɛlɛpe nyuɔyɔ nī yè+.71 Kire suɔlɔ lire nyaabɛ̀ wi 'weli suɔ weli leguulope kiyɛ nī yè,nɛ́ bàli míɛni ní weli 'biɛn bèle.72 Wi 'wi nyinimɛ tìɛ bèweli tuuliɛyɛ nɛ̄ yè,nɛ̀ ń'nɛ̀ sɔ̀ngi nɛ̀ taa nɛ́wi nyakungɛngɛ ní gè,kiī tiɛlɛ fùn wè,73 wi cé ki kàli wi nyakungɛngɛki siɛnrɛ nɛ̄ dènɛ̀ kɛn Birayima mɛ́weli tuuliʔɛ gè+, nɛ́ jo74 wire bé weli suɔleguulo pe kiyɛ nī yè,dí weli sí de baara wire mɛ́fíɛrɛ fùn+,75 Kulocɛliɛ fíɛrɛ sí puu weli nī,weri tári sínmɛ koligo nīwi yiʔɛ mɛ́ gèweli sìi cɛnyɛ yi mìɛninī yè+.76 Muɔ sí wè, pùɔ muɔ wè,pe bága de muɔ yeriKulocɛliɛ siɛnjuuwo,Kulocɛliɛ ŋáà wīDuniya wi Mìɛni Nyùgo nɛ̄ gè.Ki 'nyaa muɔ ma bága pa kíniKàfɔli wi yiʔɛ mɛ́ gè,bè wi koligo gbòbori gè,77 bé sí suɔlɔ ni taagoligowori juu dèwi kùlo wuulo mɛ́ bèlepe- ki cɛ́n,pe kapiʔile kàsulugo suɔlɔ niwori dè.78 Nɛ̀ taʔa gíi nɛ̄,Kulocɛliɛ wiī nɛ nyinimɛ tari kpuʔɔweli kɔli mɛ́ gè.Kire nyinimɛ pire kɛnmɛ nɛ̄wi 'tí a kpìɛnmɛ foli weli mɛ́baa nyìʔɛnɛ nī lèbɛ̀ cɛngɛnyɛnifolimɛ cɛngɛ kpìɛnmɛ tíɛlɛ,79 bè pa kpìɛnmɛ cáan bìli mɛ́piyē yebilige nī gè nɛ́ nítɛ́ninɛ kùu wuɔmɔ nī bè,bé sí weli tɔliyɔ kɔ́ri yè bè nyɔ́gɔ yanyige koligo nī+.»80 Pùɔ wire wè, wi 'puu nɛ liʔi cɛ̀ngɛ, nɛ yɛ̀gí nɛ́ ŋɔri ní wi fungo nī gè. Wi yé sɛ́nì
         kò waama kùlo nī fúɔ nɛ̀ taa a wi tun lɛ̀lɛ ni pɛ́nì nɔ̀, a wi sɛ́nì wìi tìɛ Isirayɛli
         wuulo nɛ̄ bèle.
         
            
               	Kacuɔnrilɔ pe 'puu nìʔɛbɛlɛ kátii. Pe nìɛ tòrí taʔalimɛ taʔalimɛ nɛ nùdaanna wusuna
                     sórigi wè baa Kulocɛliɛ Gbùʔɔrɔsaʔa nī gè. Kakuɔrɔ táà ti 'puu tire dè cégbuʔulo siin
                     ó cégbuʔulo siin pe nɛ̂ cé ti kúɔ. Pe nɛ̂ cé bìle wáa, lire ni nɛ̂ siɛn tìɛ wè, ŋàa
                     wi 'yɛli bè wusuna sórigo wè Kulocɛliɛ mɛ́ wè.

               	Ki 'nyaa pe nɛ̂ cé kɛnmɛ páà kpíʔile, Kulocɛliɛ wi- kacuɔnriwɔ tìɛ wè ŋàa wire nɛ
                     caa wè.

               	Kire tiʔɛ kire ki 'puu tiɛcɛ̀ngɛ wàlidɛngɛgɛ gè; kacuɔnriwɔ wire yákuɔ wi 'puu bè
                     gbɛ̀ jíin baa ki tiʔɛ nī gè bè nùdaanna wusuna sórigo wè (wéli baa Yir 30.7).

               	Wéli baa Tɔ́r 6.3; Kàyu 13.4-5.

               	Náʔa gè we 'siɛnrɛ cìile dè nɛ̀ ki tìɛ Zan wi bága pa Kulocɛliɛ baara ti yiʔɛ kíni.
                     Girɛki siɛnrɛ nī dè Kulocɛliɛ míʔɛ ki wè baaʔ.

               	Wéli baa Sam2 7.17; Ŋún 132.11.

               	Yakuba saʔa kire nyaa Isirayɛli siɛnnɛ bèle. A we 'ki pínɛ nɛ̀ yeri mmɛ gè nɛ́ jo
                     Yakuba saʔa gè, ki nugo kire gī we bé gbɛ̀ jo Isirayɛli siɛnnɛ.

               	Kiì juu nɛ̀ fílige tiʔɛ gíì nyɛ́gɛ nī Ɛlizabɛti kpáa ki 'puu gèʔ. Gìi ki 'cɛ́n gè,
                     a siɛn yé je kɛ́ Zude tɛ́nimɛ mɛ́ bè tɔliyɔ nɛ̄ yè, cɛnboyo taanri tánʔana wi nɛ̂
                     tánʔa.

               	mìɛni:Wi wè baa girɛki siɛnrɛ nī dèʔ. We 'kire gbèle náà le lè baa nyaʔafolido nī dè bè
                     ŋɔri kɛn siɛnrɛ mɛ́ dè wī.

               	Wéli baa Ŋún 103.17.

               	Wéli baa Eza 41.8-9; Ŋún 98.3.

               	Wéli baa Sél 17.6-8,19; 22.18.

               	Girɛki siɛnrɛ nī dè ti 'jo: nɛ́ nyɛnɛ ní, suɔlɔ woli, Kire kɔri wi 'jo suɔfɔli ŋáà wī jáafɔli wè kátii wè. Wéli baa Ezek 29.21.

               	Girɛki siɛnrɛ nī dè ti 'jo Dawuda saʔa nī gè. Nyaʔafolido nī dè we 'siɛnrɛ sɛbɛ dè nɛ̀ fílige bè ki tìɛ bà Dawuda lɛ̀lɛ ni 'tóri
                     lè kɛ̀ngɛlɛ nìʔɛgɛlɛ nyɛ́nì kúɔ á kele gálì ke 'nɔ̀ gèle.

               	Wéli baa Ŋún 132.17; Eza 9.5-6; Mis 7.20; Zer 23.5-6.

               	Wéli baa Sél 22.16.

               	Wéli baa Sof 3.15.

               	Wéli baa Zer 31.33; 32.39; Tiit 2.14.

               	Wéli baa Eza 9.1-2; Mat 4.16.

Zezi wi siile wori n'dɛ(Mat 1.18-25)21 Ki sí nyaa ki cɛnyɛ nī yè kùlofɔgbuɔwɔ Wogusi+ wi cé fànʔa siɛnrɛ táà juu nɛ́ jo pe- tɔ́rilɔ kpíʔile kùlo ni mìɛni nī lè. 2 Tɔ́rilɔ náà lire ni 'puu pélile lè, Kirinusi sí wi 'puu Siirii fànʔafɔli wè kire lɛ̀lɛ
         nī lè.3 Siɛnnɛ pe mìɛni 'puu nɛ yɛ̀gí nɛ waa pe kàaya mɛ́ yè nɛ pe míɛyɛ sɛbɛ yè. 4 A Yusufu míɛni wè, bɛ̀ ki 'nyaa Dawuda saʔa tùlugo wuu wi 'puu wè, a wi 'yiri Nazarɛti kàʔa nī gè Galile kùlo nī lè, nɛ̀ kɛ́ Betilɛmi kàʔa mɛ́ Zude tɛ́nimɛ nī; wi tuuliʔɛ Dawuda kàsiʔi+ kire ki 'puu. 5 A wi 'Maari kɔ́ri wè, ŋàa wi cé kɔ̀n kɔnimɔ+ nɛ̄ bè, a pe 'kɛ́ bàa pe míɛyɛ sɛbɛ yè. Maari wi 'puu nɛ́ laala ní.6 A ki 'nyaa bà piyē baa Betilɛmi kàʔa mɛ́ gè, a Maari liyɛ yi kɛ́nì wi yɛ̀gɛ. 7 A wi 'wi pìpeliwe sii wè nàgabile, nɛ̀ wi le fɛ̀ninɛ nī nɛ́ wi sínge pàngogo nī. Ki
         'nyaa piyè cé tiʔɛ taa baa nabɔndirige saʔa nī gèʔ.Nyìʔɛnɛ tundunwɔ sɛ́nì kataanna juu lè sìnbanaʔana pálì mɛ́8 Sìnbanaʔana pálì cé puu baa ki tiʔɛ nī gè baa nyàʔa nī nɛ pe sìnbaara nári dè nɛ sùɔ́n
         baa nyàʔa nī gè. 9 A Kàfɔli wi nyìʔɛnɛ tundunwɔ wáà sɛ́nì yiri pe nɛ̄, a Kàfɔli wi kpuɔmɔ nɛ́ wi cɛ̀nmɛ pi 'càanna nɛ̀ jíin pe nī,
         nɛ̀ pe màʔa nɛ̀ suʔu. A fíɛrɛ 'pe cò kpuʔɔ. 10 A nyìʔɛnɛ tundunwɔ wi 'pe yɛ: «Ye fǎri fìʔɛ́ʔ ! Ye- nyaa, kataanna mi je juu yeli
         mɛ́, ni bé pɛn nɛ́ fundaangbuɔrɔ ní kùlo wuulo pe mìɛni mɛ́. 11 Pàngɛ gè, Suɔfɔli nyɛ́nì sii yeli mɛ́ Dawuda kàʔa nī gè, wire wī Kulocɛliɛ Siɛnnyiɛnɛgɔnwɔ wè, we Kàfɔli wè+. 12 Ye- nyaa fìɛ n'ŋɛ ŋàa wi bé ki tìɛ yeli nɛ̄ bèle: yeli báa pìfinʔɛ nyaa a pe 'ki le
         fɛ̀ni nī, nɛ́ ki sínge pàngogo nī.»13 Cɛ̀ri 'sìʔɛrɛ a nyìʔɛnɛ tundunminɔ pálì 'tìgi nìʔɛbɛlɛ nyìʔɛnɛ nī lè, nɛ̀ pɛ́nì fàri
         nyìʔɛnɛ tundunwɔ ŋíì nɛ̄ wè. A pe 'tuu nɛ ŋú nɛ Kulocɛliɛ tòbiló wè nɛ́ jo:14 «Kpuʔɔrɔ 'yɛli Kulocɛliɛ nɛ̄ wè nyìʔɛnɛ tiɛliiliye yi mìɛni nī yè;yanyige- sí puu dàala nɛ̄ lè siɛnnɛ pe sunʔɔmɔ nī bè, bìli pe 'wi dɛ́ni bèle !»Sìnbanaʔana pe 'kɛ́ Betilɛmi kàʔa mɛ́15 Bà nyìʔɛnɛ tundunminɔ bálì pe kɛ́nì láʔa nɛ̀ kɛ́ nyìʔɛnɛ nī lè, a sìnbanaʔana pe 'sɔ̀ngirɔ kɛn kɛn pìye
         mɛ́, wàa ó wàa, wi nɛ̂ jo: «Ye- puu we- kɛ́ Betilɛmi kàʔa mɛ́ gè we sa nyaa wêli kaala
         náà nɛ̄ lè, nàa wori Kàfɔli wi 'tí a we lúʔu dàa dè.»16 A pe 'fali nɛ̀ fìɛlɛ nɛ̀ kɛ́, nɛ̀ sɛ́nì yiri nɛ̀ Maari nyaa wè nɛ́ Yusufu ní wè, nɛ́ pùɔ ní wè pe 'wi sínge pàngogo nī. 17 Bà pe kɛ́nì wi wéli nɛ̀ kúɔ wè, a pe 'kele ke yiʔɛ juu nɛ̀ tìɛ siɛnnɛ nɛ̄ bèle, dìi
         peli 'lúʔu pùɔ wi koligo nī gè. 18 A ki 'siɛnnɛ pe mìɛni fungo wúɔ, bìli pe cé 'sìnbanaʔana bálì pe siɛnrɛ lúʔu dè. 19 Kele gílì pe yé juu gèle, a Maari wi 'kò nɛ kele gálì sɔ̀ngí gèle wi fungo nī gè.20 A sìnbanaʔana pe sí koli nɛ̀ kɛ́. Bà pe waa bèle, a pe 'yɛ̀ nɛ Kulocɛliɛ tòbiló wè,
         nɛ wi míʔɛ kpóri gè, kele gílì mìɛni peli sɛ́nì nyaa gèle, nɛ́ dìi peli 'lúʔu dè,
         á ti 'kpíʔile nɛ̀ yɛli nɛ́ dàa ní ti cé juu peli mɛ́ bèle.Pe sɛ́nì Zezi kɛn wè Kulocɛliɛ mɛ́ Gbùʔɔrɔsaʔa mɛ́ gè21 Bà pùɔ wi cɛnyɛ kataanri yi 'nyì yè, a ki 'nɔ̀ pe- wi kɛnɛkɛnɛ. A pe 'wi míʔɛ le gè Zezi+, míʔɛ gíì nyìʔɛnɛ tundunwɔ wi cé tìɛ gè nɛ̀ ki yaʔa pùɔ wi yàa wiì cé fìɛ wi laala taa lèʔ.22 Bà cɛnyɛ yi pɛ́nì nyì Yusufu nɛ́ Maari pe- sa pe cìilimɛ kele kúɔ gèle bè yɛli nɛ́ Misa Fànʔa Siɛnrɛ ní dè+, a pe 'wi líɛ nɛ̀ kɛ́ Zerizalɛmi mɛ́ nɛ̀ sɛ́nì wi kɛn Kàfɔli mɛ́ wè. 23 Ki 'nyaa Kàfɔli wi Fànʔa Siɛnrɛ ti 'ki juu nɛ́ jo:Jaafɔpeliwe ó jaafɔpeliwe'yɛli pe- wi láʔa pe kɛn Kàfɔli mɛ́ wè+.24 Nɛ̀ pínɛ pe nɛ̂ kakuɔrɔ táà kúɔ nɛ̀ yɛli nɛ́ gàa Kàfɔli wi 'juu wi Fànʔa Siɛnrɛ nī
         dè: kire 'nyaa gòtogolo siin, á kire 'laa gòriwuʔɔlɔ siin+.25 Ki sí nyaa nàguɔ wáà 'puu baa Zerizalɛmi kàʔa mɛ́ gè, pe wi yeri Simɛyɔ; siɛnsinwɛ
         wi 'puu ki nàguɔ wè. Wi 'puu nɛ Kulocɛliɛ koligo gbùʔɔrɔ́ gè, níɛ ki siri cɛngɛ gíì
         Kulocɛliɛ wi bága Isirayɛli fungo nyígi gè. Kulocɛliɛ Pìle ni cé tɔ̀ni nɛ̀ puu nɛ́ ki nàguɔ ŋáà ní wè. 26 Kulocɛliɛ Pìle ni cé ki tìɛ wi nɛ̄ dí wiǐ ga kùuʔ, ka laa wiì Kàfɔli Kulocɛliɛ Siɛnnyiɛnɛgɔnwɔ nyaa wè nyapile nɛ̄ gbíɛn wèʔ. 27 A ki 'nyaa Kulocɛliɛ Pìle ni 'wi kɔ́ri nɛ̀ kɛ́ baa Kulocɛliɛ Gbùʔɔrɔsaʔa mɛ́ gè.Bà pùɔ+ wi siivɔlilɔ pe kɛ́nì pɛn bè pa wi kele kúɔ gèle bè yɛli nɛ́ Misa Fànʔa Siɛnrɛ kaliɛmɛ
         ní bè, 28 a Simɛyɔ wi pɛ́nì pùɔ suɔ wè nɛ̀ cò, nɛ́ kpuʔɔrɔ taʔa Kulocɛliɛ nɛ̄ wè nɛ́ jo:29 «Píra ŋáà nī wè, mi Kàfɔli, muɔ baakuɔwɔ+ yaʔa wèwi- kùu yanyige nɛ̄, nɛ̀ yɛli nɛ́ muɔ nyasiɛnrɛ ní dè.30 Nɛ̀ taʔa gíi nɛ̄, mi nyapigele ke nyɛ́nì suɔlɔ nyaa lè muɔ woli lè,31 nàa muɔ 'gbòbori nɛ̀ yaʔa kùlogolo siɛnnɛ pe mìɛni mɛ́ bèle.32 Kire 'nyaa kpìɛnmɛ bèri kùlogolo kálì siɛnnɛ tìí bèle+,nɛ́ bé kpuʔɔrɔ taʔa muɔ siɛnnɛ nɛ̄ bèle, Isirayɛli wè+.»33 A siɛnrɛ dáà ti 'pùɔ wi tuu nɛ́ wi yàa fungo wúɔ, dàa Simɛyɔ wi 'juu pùɔ wi koligo
         nī gè.34 A Simɛyɔ wi 'diba kpíʔile pe mɛ́, nɛ́ sí siɛnrɛ juu pùɔ wi yàa mɛ́ wè, Maari wè, nɛ́
         wi yɛ: «Nyaa, ki 'kàri fànʔa pùɔ ŋáà wi ga pa puu tuudiɛlɛ pàli mɛ́, bé sí puu yɛ̀ridiɛlɛ
         pàli nìʔɛnɛ mɛ́ Isirayɛli nī wè. Nɛ̀ pínɛ wi bága pa puu fìɛ wáà peri pìye kìí wi wori nɛ̄ dè+. 35 Kire tiʔɛ gáà nī gè siɛnniʔɛnɛ laamɛ sɔ̀ngirɔ bè yiri kpànʔanɛ. Gìi sí ki 'muɔ kɛnmɛ
         kúɔ bè, kayaʔa káà bága de muɔ sórigi nàzɔn nī wè majo ŋɔsii wi 'muɔ súu+.»Kulocɛliɛ siɛnjuuwo Ani wi 'kpuʔɔrɔ taʔa Kulocɛliɛ nɛ̄ wè36 Kulocɛliɛ siɛnjuuwo wáà 'puu baa cɛliwɛ, pe 'puu nɛ wi yeri Ana. Fanuwɛli póri wi 'puu, nɛ ní Azɛri saʔa tùlugo wuu. Wi cé tɔ̀ni nɛ̀ liɛ. Wi cé tɛ́ni
         nàgaʔa nɛ̄ nɛ̀ taa yiʔɛlɛ kɔlisiin, nɛ̀ ki líɛ wi sinborimɔ lɛ̀lɛ nī lè. 37 Wi pɔli wi cé kùu nɛ́ wi yaʔa a wi 'kò lakicuɔ nɛ̀ taa a wi yɛziʔile ke pɛ́nì nyì
         yiʔɛlɛ togosicɛri nɛ́ sicɛri. Wiì puu nɛ laʔa baa Kulocɛliɛ Gbùʔɔrɔsaʔa mɛ́ gèʔ, nɛ Kulocɛliɛ baara kúu dè pìlige nɛ́ cɛnvugo, nɛ sún nii níɛ náari. 38 A wi pɛ́nì yiri lɛ̀lɛ níì nī Simɛyɔ wi 'puu nɛ nyu nɛ tíin wè, nɛ̀ fali nɛ síɛrigɛ
         kanʔa Kulocɛliɛ mɛ́, níɛ pùɔ wi wori nyu dè siɛnnɛ pe mìɛni mɛ́ bèle bàli pe 'puu
         nɛ Zerizalɛmi kàʔa suɔjɛngɛ siri gè.39 Bà pe kɛ́nì kúɔ kire kele gálì nɛ̄ gèle nɛ̀ yɛli nɛ́ Kàfɔli wi Fànʔa Siɛnrɛ ní dè, a pe 'koli nɛ̀ kɛ́ pe kàʔa mɛ́ gè Nazarɛti kàʔa gè, Galile tɛ́nimɛ nī bè.40 Pùɔ wire sí wè, wi 'puu nɛ liʔi nɛ yɛ̀gí cɛ̀ngɛ nɛ́ ŋɔri ní; wi sìnjilige ní gè nɛ
         kpóri nɛ waa. Kulocɛliɛ kpuʔɔrɔ ti 'puu wi nɛ̄.Zezi wi jíinbelile lè Kulocɛliɛ Gbùʔɔrɔsaʔa nī gè41 Yiɛlɛ ó yiɛlɛ Zezi wi siivɔlilɔ pe 'puu nɛ yɛ̀gí nɛ waa Zerizalɛmi kàʔa mɛ́ gè nɛ waa nɛ Torimakiyaʔa Fundaanra kpínʔini dè+. 42 Bà wi pɛ́nì yiʔɛlɛ kiɛ nɛ́ siin taa gèle, a pe 'kɛ́ fundaanra mɛ́ dè majo bɛ̀ pe cé
         dàli nɛ ki kpínʔini gè.43 Bà fundaanra cɛnyɛ yi kɛ́nì tóri yè, á pe 'koli nɛ waa pe kàʔa mɛ́ gè, a Zezi wire
         'kò baa Zerizalɛmi kàʔa mɛ́ gè, nɛ̀ ki yaʔa wi siivɔlilɔ piyè ki cɛ́nʔ. 44 Peli 'puu nɛ ki sɔ̀ngí wiī baa nɛ́ peli kobinɛnɛ ní bèle koligo nɛ̄ gè. A pe 'tánʔa
         cɛnbogo. Bà piyè kɛ́nì wi nyaa wèʔ, a pe 'wi caa nɛ̀ màʔa pe siinyɛninɛ sunʔɔmɔ nī
         bè nɛ́ pe cɛ́nfɔlilɔ ní bèle. 45 Bà pe kɛ́nì wi caa nɛ̀ fùrɔ, piyè wi nyaa wèʔ, a pe 'koli nɛ̀ kɛ́ Zerizalɛmi kàʔa
         mɛ́ gè wi caadiʔɛ nī gè.46 Cɛndaanriwuʔu nɛ̄ gè, a pe sɛ́nì wi nyaa Kulocɛliɛ Gbùʔɔrɔsaʔa nī gè tɛ́niwɛ Misa Fànʔa Siɛnrɛ tɛnmɛfɔlilɔ pe sunʔɔmɔ nī bè, wi lúru pe mɛ́ nɛ́ sí nɛ yúgoyo wáari pe mɛ́. 47 Bìli pe 'puu nɛ wi juugɛnmɛ nyaʔa bè, a ki 'pe mìɛni fungo wúɔ, mɛni wi cé kele cɛ́n
         gèle níɛ siɛnnugoro kanʔa dè pe mɛ́ wè.48 Bà pe sɛ́nì wi nyaa mmɛ gè, a ki 'pe fungo wúɔ kátii a wi yàa wi 'wi yɛ: «Mi pùɔ,
         gáa muɔ 'kpíʔile nɛ́ weli ní mmɛ gè ? Je mi nɛ́ muɔ tuu ní wè, funyɔ yi cé cúʔɔ we
         nī wī á wiyē nɛ muɔ caa nɛ mári wè !»49 A wi 'pe yɛ: «Gáa kɛnmɛ nɛ̄ ye 'puu nɛ mi caa ? Yeli sì ki cɛ́nʔ lé dí mi cé yɛli
         bè puu náʔa mi Tuu wi kele nɛ̄ gèle lé ?»50 Nɛ̀ ki yaʔa peli bèle, piyè cé siɛnrɛ dáà ti kɔri cɛ́n wèʔ, dàa wi 'juu pe mɛ́ bèle.51 A wi 'yɛ̀ nɛ̀ kɛ́ nɛ́ pe ní Nazarɛti kàʔa mɛ́ gè; wi 'puu nɛ lúru pe nɛ̄. Wi yàa wi cé sí puu nɛ sɔ̀ngí siɛnrɛ dáà ti
         mìɛni nɛ̄ dè wi fungo nī gè.52 Zezi wi 'puu nɛ liʔi nɛ yɛ̀gí cɛ̀ngɛ wi cetinnɛ nɛ̄ lè nɛ́ wi sìnjilige ní gè, nɛ̀
         kpuʔɔrɔ taa Kulocɛliɛ mɛ́ wè nɛ́ siɛnnɛ ní bèle nɛ̀ pínɛ.
         
            
               	Peli mɛ́ bèle míɛpinɛgɛ 'puu pe mɛ́, pe nɛ̂ jo Sezari.

               	Wéli baa Sam1 17.12; Zan 7.42.

               	Bà ki 'juu mmɛ gè nɛ́ jo Yusufu wi cé Maari kɔ̀n wè kɔnimɔ nɛ̄ bè, ki 'nyaa wiì cé
                     fìɛ Maari líɛ wè nɛ̀ tɛ́ngɛ cɛliwɛ wīʔ. Pe 'puu nɛ tíin nɛ cepɔrigɔ kele cuɔnri gèle
                     nɛ tíin wī.

               	Wéli baa Mat 1.21; Zan 4.42.

               	Zezi míʔɛ ki kɔri wè: Yewe nɛ siɛn suu.

               	Wéli baa Lev 12.3,6.

               	Yir 13.2,12,15 tire ti 'juu náʔa gè.

               	Wéli baa Lev 12.6-8; Tɔ́r 6.10. Ki 'nyaa fɔ̀ngɔfɔlilɔ pe 'puu Zezi siivɔlilɔ bèle, kire nɛ̄ a pe 'gòtolo kɛn nɛ̀naʔaga
                     sìndiʔɛ.

               	Zezi wire pe pun, bà wi 'puu nɛ tíin pùɔ wè.

               	Girɛki siɛnrɛ nī dè, siɛnkaanna náà ni kɔri wi bé gbɛ̀ jo sùkulowo nɛ̀ pínɛ.

               	Siɛnrɛ dáà ti kɔri wi 'jo Zezi wi bé kùlogolo siɛnnɛ tìɛ bèle Kulocɛliɛ koligo kodanʔara
                     nɛ̄ dè.

               	Wéli baa Eza 42.6; 49.6.

               	Wéli baa Eza 8.14.

               	Náʔa koligo gáà nī gè, we 'siɛnrɛ ŋáana dè ti tùluyo nī yè. Siɛnrɛ ti kɔri wi sí yē
                     nuwɔ nyaʔafolido nī dè nɛ́ girɛki siɛnrɛ ní dè.

               	Wéli baa Yir 23.15; Fàn 16.1.

ZEZI BAARA TI GBOBORIYAʔALA WORI DE(3.1–4.13)Zan Batiisi wi 'Kulocɛliɛ siɛnrɛ jáari dè siɛnnɛ mɛ́ bèle(Mat 3.1-10; Mar 1.1-6)31 Lɛ̀lɛ níì nī kùlofɔgbuɔwɔ Tibɛri wi cé yiʔɛlɛ kiɛ nɛ́ kogunɔ taa fànʔa nɛ̄ gè, Pɔnsi Pilati wi 'puu Zude tɛ́nimɛ fànʔafɔli wè, Erodi ní Galile tɛ́nimɛ kùlofɔli wè, Erodi wi siinyɛni ŋíì pe 'puu nɛ yeri Filipi wè, wire 'puu Iture
         tɛ́nimɛ nɛ́ Tirakoniti tɛ́nimɛ kùlofɔli wè, Lisaniyasi sí ní Abilɛni tɛ́nimɛ kùlofɔli
         wè. 2 Ana nɛ́ Kayifa peli pe 'puu kacuɔnrilɔ kàfɔlilɔ bèle.Kire lɛ̀lɛ lire nī Kulocɛliɛ siɛnrɛ ti cé sɛ́nì juu Zan mɛ́ baa waama kùlo nī lè, Zan wè Zakarii jaa wè. 3 A Zan wi 'pɛn Zurudɛn cáʔa tɛ́nimɛ nī bè nɛ̀ pɛ́ni batɛmi wuʔu nyu gè siɛnnɛ mɛ́ bèle, batɛmi ŋáà wi bé ki tìɛ dí siɛn nyɛ́nì wi fungo yiʔɛ
         gè, dí Kulocɛliɛ wí sí pe kapiʔile kàsulugo suɔ gè. 4 Kire siɛnrɛ tire ti 'juu nɛ̀ yɛli nɛ́ dàa baa Kulocɛliɛ siɛnjuuliɛwɛEzayi sɛbɛ nī wè, ti 'jo:Siɛn wáà yē nɛ yékpoli wáari baa waama kùlo nī lè, nɛ́ jo:«Ye- Kàfɔli wi koligo gbòbori gè,ye- wi kobigele kpíʔile gèle ke- sìɛn+.5 A gòrigo yē tiʔɛ ó tiʔɛ nī, ki bé tɔ́n,nɛ̀ pínɛ nyaguruyo yi mìɛni yènɛ́ nyagurupigele ní gèle,ti bé cɛrigɛ bè tìrige wī+.Koliyo nyáà yī koliyo yè, yi bé kpíʔile bè sìɛn+;kojuʔɔyɔ yi bé gbòbori bè tɔ́nminɔ bè yɛli+.6 Bɛ̀ siɛn ó siɛn bé suɔlɔ+nyaa lè, Kulocɛliɛ woli lè.»7 A Zan wi sí 'yɛ̀ nɛ ki nyu siɛnniʔɛmɛ mɛ́ bè, bà pe 'puu nɛ báan wi kúrugu nɛ batɛmi kpínʔini wè, nɛ́ pe yɛ: «Yeli bèle wɔmɔri siimɛ wuulo bèle, ŋáasiɛn wi kɛ́nì ye yɛ yeri fé
         Kulocɛliɛ funyɛrigɛ nɛ̄ gè gàa ki báan baa gè ? 8 Ye- sí de yasɛnrɛ sɛngi dàa ti béri ki tìí yeli nyɛ́nì yiʔɛ yeli funyɔ nī yè. Yé fǎga
         sí séli de ki sɔ̀ngí yeli funyɔ nī yèʔ bé jo: ‹Weli tuuliʔɛ gīBirayima wèʔ+›. A kire 'laa m'bé ki juu yeli mɛ́ ye- ki cɛ́n, Kulocɛliɛ wi fànʔa yē bè gbɛ̀ sìndɛniyɛ
         nyáà yiʔɛ yè yi- kò pìile bè kɛn Birayima mɛ́ wè. 9 Nɛ̀ pínɛ kágbaʔa nyuɔ kiī kɛ́ngɛ nɛ̀ kúɔ tiiye nìre nɛ̄ dè. Tiige ó tiige ki wè nɛ
         yasɛnrɛ sɛngi cɛ̀nrɛ dèʔ, ki tiige ki bé ceri bè wáa kàsun nī wī.»10 A siɛnnɛ pe 'wi yúgo: «Gáa weli 'yɛli bè kpíʔile ?»11 A wi 'siɛnnugoro kɛn dè pe mɛ́ nɛ́ pe yɛ: «A buruyo siin yē muɔ mɛ́ wè, ma kàa kɛn
         ŋìi mɛ́ yakaa wè yē wèʔ. A yaliire míɛni yē ŋìi mɛ́, siɛn wi- ki kpíʔile bɛ̀ wi pínɛ+.»12 Lanbosuɔlɔ míɛni cé sɛ́nì batɛmi kpíʔile wè, a peli míɛni wi yúgo nɛ́ jo: «Gíi weli 'yɛli bè
         kpíʔile ?»13 A wi 'pe yɛ: «Gìi pe 'jo yeli de suu siɛnnɛ mɛ́ bèle, ye fǎga ki yaʔa ki tóri kire
         nɛ̄ʔ.»14 A kapiɛngbuɔnnɔ pálì míɛni sɛ́nì wi yúgo nɛ́ jo: «Á weli bèle, gáa weli 'yɛli bè kpíʔile ?»A wi 'pe yɛ: «Ye fǎga yakaa cáan bè suɔ siɛn mɛ́ʔ, nɛ̀ pínɛ ye fǎga kaala finɛ bè
         taʔa siɛn nɛ̄ʔ. Ye- yeli sàri wire yaʔa wi- yeli yɛli.»Zan Batiisi wi 'jo wàa bága pɛn(Mat 3.11-12; Mar 1.7-8)15 Siɛnnɛ pe 'puu nɛ siri níɛ ki sɔ̀ngí a ki yē Zan wire wī Kulocɛliɛ Siɛnnyiɛnɛgɔnwɔ+ wè.16 A Zan wi 'siɛnnugoro kɛn dè pe mìɛni mɛ́ nɛ́ pe yɛ: «Mi wè, luʔɔ batɛmi mi nɛ kpínʔini yeli nɛ̄; wàa sí yē nɛ báan baa, wi fànʔa ki 'tóri mi wuʔu nɛ̄ gè
         nɛ̀ fáala. Mi sì cɛ́nì nyuɔ nɛ̀ yɛliʔ bè wi tɔriyɔ màʔagɛlɛ sáʔala gèleʔ. Wire wè
         wi bága pa yeli batɛmi kpíʔile wè nɛ́ Kulocɛliɛ Pìle ní, nɛ́ kàsun ní. 17 Wi delige kiī wi mɛ́ cògo, wi bé wi kásuɔ píɛ wè bé sí yaliire+ koli dè bè le wi síkanʔa nī gè. Sìge gè, bé sí kire sórigo kàsun nī, gàa ki wè nɛ
         fíri nɛ nyaʔa gèʔ.»18 A Zan wi ń'nɛ̀ juu nɛ̀ pe yɛri kɛnmɛ sáa nɛ̄, nɛ̀ Kataanna Siɛnrɛ juu dè pe mɛ́.Zan Batiisi wi 'kúɔ wi baara nɛ̄ dè(Mat 14.3-4; Mar 6.17,18)19 Nɛ̀ sí ki yaʔa bà Zan wi 'puu nɛ Erodi cɔ̀rí wè, kùlofɔli wè, Erodiyadi wori nɛ̄ dè, wi cɔni cuɔ ŋáà wi cé suɔ wi mɛ́ wè,
         nɛ̀ fàri Erodi wi kacuʔɔrɔ ti mìɛni nɛ̄ dè, 20 a Erodi wi ní nɛ̀ kàa fàri wi kapiʔile nɛ̄ gèle, nɛ̀ Zan cò wè nɛ̀ tɔ́n kasuu nī.SETƐNI WI 'PƐNGƐLƐ CAAN ZEZI YIʔƐ MƐ GE(3.21–4.13)Zezi batɛmi siɛnrɛ ti n'dɛ(Mat 3.13-17; Mar 1.9-11)21 Bà kùlo ni mìɛni ni 'puu nɛ báan nɛ batɛmi kpínʔini wè, a Zezi míɛni wi pɛ́nì wi batɛmi kpíʔile wè. Bà wi kɛ́ni náari wè, a nyìʔɛnɛ ni
         'múgu. 22 A Kulocɛliɛ Pìle ni 'tìgi nɛ ní bɛ̀ gòtolo tíɛlɛ, nɛ̀ pɛ́nì tɛ́ni wi nɛ̄. A pe 'yékpoli láà lúʔu baa
         nyìʔɛnɛ nī lè a siɛnrɛ ti 'jo: «Muɔ wī mi Jaa wè, ŋàa wi 'mi dɛ́ni wè. Mi nɛ fundaanra
         kpínʔini kpuʔɔ muɔ wori nɛ̄ dè.»Zezi wi tuuliɛyɛ yè(Mat 1.1-16)23 Lɛ̀lɛ níì nī Zezi wi cé wi baara séli dè, wi yiʔɛlɛ ke cé yiʔɛlɛ togo nɛ́ kpɔrigɔ
         kúɔ. Pàli 'puu nɛ ki sɔ̀ngí nɛ̀ jo Yusufu jaa wī, Yusufu n'ŋɛ Elii jaa wè. 24 Elii tuu wè pe 'puu nɛ wi yeri Matati. Matati tuu wè pe 'puu nɛ wi yeri Levii. Levii tuu wè pe 'puu nɛ wi yeri Mɛliki. Mɛliki tuu wè pe 'puu nɛ wi yeri Yanayi.
         Yanayi tuu wè pe 'puu nɛ wi yeri Yusufu. 25 Yusufu tuu wè pe 'puu nɛ wi yeri Matatiyasi. Matatiyasi tuu wè pe 'puu nɛ wi yeri
         Amɔsi. Amɔsi tuu wè pe 'puu nɛ wi yeri Nawumi. Nawumi tuu wè pe 'puu nɛ wi yeri Ɛsili.
         Ɛsili tuu wè pe 'puu nɛ wi yeri Nagayi. 26 Nagayi tuu wè pe 'puu nɛ wi yeri Maati. Maati tuu wè pe 'puu nɛ wi yeri Matatiyasi.
         Matatiyasi tuu wè pe 'puu nɛ wi yeri Sɛmɛyini. Sɛmɛyini tuu wè pe 'puu nɛ wi yeri
         Yosɛki. Yosɛki tuu wè pe 'puu nɛ wi yeri Yoda.27 Yoda tuu wè pe 'puu nɛ wi yeri Yowanani. Yowanani tuu wè pe 'puu nɛ wi yeri Eresa.
         Eresa tuu wè pe 'puu nɛ wi yeri Zorobabɛli. Zorobabɛli tuu wè pe 'puu nɛ wi yeri Salatiɛli.
         Salatiɛli tuu wè pe 'puu nɛ wi yeri Nɛri. 28 Nɛri tuu wè pe 'puu nɛ wi yeri Mɛliki. Mɛliki tuu wè pe 'puu nɛ wi yeri Adi. Adi tuu
         wè pe 'puu nɛ wi yeri Kosami. Kosami tuu wè pe 'puu nɛ wi yeri Ɛlimadami. Ɛlimadami
         tuu wè pe 'puu nɛ wi yeri Eri. 29 Eri tuu wè pe 'puu nɛ wi yeri Yesuwe. Yesuwe tuu wè pe 'puu nɛ wi yeri Eliyezeri.
         Eliyezeri tuu wè pe 'puu nɛ wi yeri Yorimi. Yorimi tuu wè pe 'puu nɛ wi yeri Matati.
         Matati tuu wè pe 'puu nɛ wi yeri Levii.30 Levii tuu wè pe 'puu nɛ wi yeri Simɛyɔ. Simɛyɔ tuu wè pe 'puu nɛ wi yeri Zuda. Zuda
         tuu wè pe 'puu wi yeri Yusufu. Yusufu tuu wè pe 'puu nɛ wi yeri Yonami. Yonami tuu
         wè pe 'puu nɛ wi yeri Eliyakiimi. 31 Eliyakiimi tuu wè pe 'puu nɛ wi yeri Mɛleya. Mɛleya tuu wè pe 'puu nɛ wi yeri Mɛna.
         Mɛna tuu wè pe 'puu nɛ wi yeri Matata. Matata tuu wè pe 'puu nɛ wi yeri Natan. Natan
         tuu wè pe 'puu nɛ wi yeri Dawuda+. 32 Dawuda tuu wè pe 'puu nɛ wi yeri Yese+. Yese tuu wè pe 'puu nɛ wi yeri Wobɛdi. Wobɛdi tuu wè pe 'puu nɛ wi yeri Bowozi.
         Bowozi tuu wè pe 'puu nɛ wi yeri Sala. Sala tuu wè pe 'puu nɛ wi yeri Nasɔn.33 Nasɔn tuu wè pe 'puu nɛ wi yeri Aminadabi. Aminadabi tuu wè pe 'puu nɛ wi yeri Adimini.
         Adimini tuu wè pe 'puu nɛ wi yeri Arinii. Arinii tuu wè pe 'puu nɛ wi yeri Ezurɔn.
         Ezurɔn tuu wè pe 'puu nɛ wi yeri Perɛzi. Perɛzi tuu wè pe 'puu nɛ wi yeri Zuda. 34 Zuda tuu wè pe 'puu nɛ wi yeri Yakuba. Yakuba tuu wè pe 'puu nɛ wi yeri Siaga. Siaga tuu wè pe 'puu nɛ wi yeri Birayima+. Birayima tuu wè pe 'puu nɛ wi yeri Tera. Tera tuu wè pe 'puu nɛ wi yeri Nakɔri.
         35 Nakɔri tuu wè pe 'puu nɛ wi yeri Serugu. Serugu tuu wè pe 'puu nɛ wi yeri Erewu. Erewu
         tuu wè pe 'puu nɛ wi yeri Pelɛgi. Pelɛgi tuu wè pe 'puu nɛ wi yeri Ebɛri. Ebɛri tuu
         wè pe 'puu nɛ wi yeri Sela.36 Sela tuu wè pe 'puu nɛ wi yeri Kayinami. Kayinami tuu wè pe 'puu nɛ wi yeri Aripakisadi.
         Aripakisadi tuu wè pe 'puu nɛ wi yeri Sɛmi. Sɛmi tuu wè pe 'puu nɛ wi yeri Nɔwe. Nɔwe tuu wè pe 'puu nɛ wi yeri Lamɛki. 37 Lamɛki tuu wè pe 'puu nɛ wi yeri Mɛtusalɛmi. Mɛtusalɛmi tuu wè pe 'puu nɛ wi yeri
         Enɔki. Enɔki tuu wè pe 'puu nɛ wi yeri Yɛrɛdi. Yɛrɛdi tuu wè pe 'puu nɛ wi yeri Maʔalalɛli.
         Maʔalalɛli tuu wè pe 'puu nɛ wi yeri Kayinami. 38 Kayinami tuu wè pe 'puu nɛ wi yeri Enɔsi. Enɔsi tuu wè pe 'puu nɛ wi yeri Sɛti. Sɛti
         tuu wè pe 'puu nɛ wi yeri Adama. Kulocɛliɛ wire sí wī Adama Tuu wè+.
         
            
               	Koliyo 4-6 tiʔɛ nī gè, Eza 40.3-5 tire ti 'juu náʔa gè nɛ̀ yɛli nɛ́ girɛki siɛnliɛrɛ ní dè.

               	Wéli baa Eza 49.11; Zak 4.7.

               	Wéli baa Eza 42.16; 45.2.

               	Wéli baa Eza 57.14.

               	Kulocɛliɛ wi bé siɛnnɛ suɔ bèle pe kapiʔile nī gèle.

               	Wéli baa Zan 8.39.

               	Wéli baa Eza 58.7.

               	Girɛki siɛnrɛ nī dè ti 'jo: Kirisi. Ki kɔri wi 'jo Kulocɛliɛ Siɛnnyiɛnɛgɔnwɔ.

               	Girɛki siɛnrɛ nī dè yaliire díì pe 'tìɛ baa dè pe ti yeri bíle.A we je ti tɔ́nminɔ nɛ́ weli wori ní dè we bé jo sìge.

               	Wéli baa Sam2 5.14; Kùlo1 3.5; 14.4.

               	Wéli baa Sam1 16.1; 17.12; Wurɔ 4.18-22.

               	

               	Koliyo 34-38 tiʔɛ nī gè, wéli baa Sél 4.3-22; 11.10-26.

Zezi wi 'fànʔa taa Setɛni puuwelige nɛ̄ gè(Mat 4.1-11; Mar 1.12-13)41 Bɛ̀ Kulocɛliɛ Pìle ni 'Zezi nyì wè mmɛ gè, a wi 'yiri baa Zurudɛn cáʔa tiʔɛ nī gè, a Kulocɛliɛ Pìle ni 'wi kɔ́ri nɛ̀ kɛ́ waama kùlo mɛ́ lè. 2 A wi sɛ́nì cɛnyɛ togosiin kúɔ baa, gbòdolilo kàfɔli ní wè nɛ wi pun nɛ wéli kele nī gèle. A wi 'kò sìnlii nī ki cɛnyɛ nyáà yi mìɛni nī
         yè. Bà ki cɛnyɛ yi sí pɛ́nì nyì yè, a fungo 'wi taa.3 A gbòdolilo kàfɔli wi 'Zezi yɛ wè: «A ki yē muɔ yē Kulocɛliɛ Jaa wè, ma juu nɛ́ sìndɛnigɛ
         gáà ní gè ki- yiʔɛ ki kò búru+.»4 A Zezi wi 'siɛnnugoro kɛn wi mɛ́ nɛ́ wi yɛ: «Kulocɛliɛ siɛnsɛbɛrɛ ti 'ki juu nɛ́ jo:Suro yákuɔ bɛ̀ʔ siɛn béri líibé sí puu sìi nɛ̄ wèʔ,fúɔ macɛn siɛnrɛ díì mìɛniKulocɛliɛ wi 'juu dè+.»5 A gbòdolilo kàfɔli wi 'wi kɔ́ri nɛ̀ yɛ̀gɛ tiɛkpaʔaligɛ káà nī, nɛ̀ sɛ́nì duniya kùlofɔliyɔ
         yi mìɛni tìɛ yè wi nɛ̄ lɛ̀nunɔ nī sɛni, 6 nɛ́ fali nɛ̀ Zezi yɛ wè: «Fànʔa gáà ki mìɛni gè nɛ́ ki kpuɔmɔ ní bè m'bé ti kɛn muɔ
         mɛ́, nɛ̀ taʔa gíi nɛ̄, pe nyɛ́nì ti kɛn m'mɛ́, nɛ̀ pínɛ a siɛn ŋíì 'mi dɛ́ni m'bé
         ti kɛn ki siɛn mɛ́ wè. 7 A muɔ 'káguro wáa mi yiʔɛ mɛ́ gè nɛ̀ mi gbùʔɔrɔ wè, ti mìɛni bé kò muɔ wori.»8 A Zezi wi sí wi yɛ: «Kulocɛliɛ siɛnsɛbɛrɛ ti 'ki juu nɛ́ jo:Te muɔ Kàfɔli Kulocɛliɛ wire gbùʔɔrɔ́,wire nigbe mɛ́ muɔ 'yɛli bèri baara+.»9 A gbòdolilo kàfɔli wi 'wi kɔ́ri nɛ̀ kɛ́ Zerizalɛmi kàʔa mɛ́, nɛ̀ sɛ́nì wi tárigɛ Kulocɛliɛ Gbùʔɔrɔsaʔa mijuulo naamɛ gè, nɛ́ wi yɛ: «A ki yē muɔ yē Kulocɛliɛ Jaa wè, ma kún náʔa gè ma
         tuu, 10 nɛ́ ki cɛ́n Kulocɛliɛ siɛnsɛbɛrɛ ti 'ki juu nɛ́ jo:Kulocɛliɛ wi bé ki juubè gbɛ̀ngɛ nyìʔɛnɛ tundunminɔmɛ́ bèlemuɔ kɛnmɛ nɛ̄ bèpe- pa muɔ sɔ́migɔ bè cò.11 Dí pe bé muɔ tuʔɔlɔ bè còpe kiyɛ nī yè,kire ga buu muɔ tɔligɔ káàfǎga círi daa kàdɛnigɛ káà nɛ̄ʔ+.»12 A Zezi wi 'siɛnnugoro kɛn dè wi mɛ́ nɛ́ wi yɛ: «Kulocɛliɛ siɛnsɛbɛrɛ ti 'jo:Fǎga jo muɔ bé muɔ Kàfɔli Kulocɛliɛ puu wè bè wéliʔ+.»13 Bà gbòdolilo kàfɔli wi kɛ́nì wi 'puu nɛ̀ wéli nɛ̀ fùrɔ wè, a wi 'láʔa Zezi táanni
         wè nɛ̀ kɛ́, níɛ wi lɛ̀lɛ siri lè.KELE GALI ZEZI WI 'KPIʔILE GALILE TƐNIMƐ NI BE(4.14–9.50)Zezi wi 'wi baara séli dè Galile tɛ́nimɛ nī bè(Mat 4.12-17; Mar 1.14-15)14 A Zezi wi 'koli nɛ̀ kɛ́ Galile tɛ́nimɛ nī bè; Kulocɛliɛ Pìle ni fànʔa ki 'puu nɛ́ wi ní. A wi míʔɛ ki 'yiri ki tiʔɛ tɛ́nimɛ pi mìɛni nī. 15 A wi sɛ́ni siɛnnɛ tɛnmɛ bèle pe tɛnmɛzaaya nī yè; siɛnnɛ pe mìɛni 'tɔ̀ni nɛ̀ puu nɛ kpuʔɔrɔ tari wi nɛ̄.Nazarɛti wuulo pe 'cíi Zezi nɛ̄ wè16 A wi 'kɛ́ Nazarɛti kàʔa mɛ́, baa wi cé liɛ kire tiʔɛ nī. Nɛ̀ yɛli nɛ́ bɛ̀ wi cé dàli nɛ ki kpínʔini
         gè, a wi sɛ́nì jíin tɛnmɛzaʔa nī gè cɛndɛnigɛ cɛngɛ gè, nɛ̀ yɛ̀ nɛ̀ yéri bè Kulocɛliɛ siɛnrɛ wéli dè bé ti juu bè tìɛ siɛnnɛ nɛ̄
         bèle. 17 A pe 'wi kɛn nɛ́ Kulocɛliɛ siɛnjuuliɛwɛEzayi sɛbɛ ní wè. Bà wi 'sɛbɛ sáʔala wè+, nɛ̀ siɛnrɛ nyaa dè tiʔɛ gíì nī ki 'juu nɛ́ jo:18 Kàfɔli wi Pìle niī nɛ́ mi ní,nɛ́ ki cɛ́n wi 'mi nyíɛnɛ nɛ̀ kɔ̀n nɛ̀ kɔli tɔ́n mi nɛ̄,mi de Kataanna Siɛnrɛ jáari dè fuunmɔfɔlilɔ mɛ́ bèle.A wi ní nɛ̀ mi tun mi- ki jáari siɛnnɛ bálì mɛ́ pe 'cò bèle, dí pe 'kò pìyemɛ;bé sí fúɔnnɔ múgu bèle peri nyaʔa;bìli pe nyɛ́ni wuʔɔ bèle mi pe suɔ pe wuʔɔvɔlilɔ mɛ́ bèle.19 Mi Kàfɔli wi kpuʔɔrɔ kɛn yiɛlɛ wori jáari dè+.20 A wi 'koli nɛ̀ sɛbɛ kùru wè nɛ̀ kɛn tɛnmɛzaʔa baakuɔwɔ mɛ́ wè, nɛ́ kɛ́ nɛ̀ sɛ́nì tɛ́ni.
         A pe mìɛni bèle baa tɛnmɛzaʔa nī gè a pe 'yiɛyɛ taʔa yè Zezi nɛ̄ wè.21 A wi 'fali nɛ̀ séli nɛ ki nyu pe mɛ́ nɛ́ jo: «Pàngɛ gè Kulocɛliɛ siɛnsɛbɛrɛ dáà yeli
         'lúʔu yeli ngbúʔulo nī gèle, ti nyɛ́nì fori.»22 A pe mìɛni 'yɛ̀ nɛ wi wori nyu dè níɛ cúru wi nyasiɛntaanra ti wuʔu nɛ̄ gè. A pe 'jo:
         «Yusufu jaa wire túʔu bɛ̀ʔ pugo ?»23 A wi 'pe yɛ: «Mi 'ki cɛ́n yeli bága kàsiile náà wáa lè bè mi kɛn cɛngɛ káà bé jo:
         ‹Wajaawa, ma sí mìɛ gbari kìɛ ! Gìi ki 'tóri baa Kapɛrinawu kàʔa mɛ́ gè weli nyɛ́nì
         ki wori lúʔu dè; ma sí ki felige kpíʔile gè náʔa muɔ kàsiʔi nī gè !› »24 A wi ní nɛ̀ jo: «M'bé ki juu yeli mɛ́ kányiʔɛ nɛ̄, pe wè nɛ Kulocɛliɛ siɛnjuuwo sɔ́migi
         wè nɛ kpàlí wi tuu kàʔa nī gèʔ+.25 «M'bé ti juu yeli mɛ́ kányiʔɛ nɛ̄, lakicɛlilɛ pe 'puu nìʔɛbɛlɛ Isirayɛli kùlo nī lè Elii cɛngɛ nī gè, bà waama pi cé yéri nɛ̀ taa yiʔɛlɛ taanri nɛ́ yeye kɔlini yè. Kàsaʔa
         sì cé tuuʔ, á fungo ki 'cùru kùlo ni mìɛni nī lè. 26 Nɛ̀ sí ki taa Kulocɛliɛ wiì cé Elii tun wè pe wàa nigbe mɛ́ Isirayɛli kùlo nī lèʔ.
         Ki 'nyaa wi cé wi tun lakicuɔ wáà tiʔɛ nī Sarɛpita kàʔa mɛ́ baa Siidɔn tɛ́nimɛ nī
         bè+, wi sa wi sáʔa. 27 Nɛ̀ pínɛ yaanyiɛmɛfɔlilɔ pe cé niʔɛ Isirayɛli kùlo nī lè Eliize cɛngɛ nī gè, Kulocɛliɛ
         siɛnjuuliɛwɛ wè. Nɛ̀ sí ki taa pe wàa fáala sì cé puʔɔ nɛ̀ cìileʔ, ka laa Naama yákuɔ
         bɛ̀ʔ, Siirii kùlo nàguɔ wè+.»28 Bìli pe mìɛni pe 'puu baa tɛnmɛzaʔa nī gè, bà pe kɛ́nì siɛnrɛ dáà lúʔu dè, a pe funyɔ
         yi 'yɛ̀ kpuʔɔ. 29 A pe 'wi cò nɛ̀ wi ŋɔrigɔ nɛ̀ yige kàʔa kúrugu gè, nɛ̀ fali nɛ́ wi ní nyagurugo láʔala
         nɛ̄ lè; ki 'nyaa kàʔa ki 'puu fanʔa nyagurugo naamɛ wī. Pe 'puu nɛ caa bàa wi ŋɔrigɔ
         cáan nyagurugo jùlɔgɔ nī gè wī. 30 A Zezi wi sí sùuri nɛ̀ yiri pe sunʔɔmɔ nī bè nɛ̀ fali wi koligo nī+.Zezi wi 'gbòdolifɔli wáà puʔɔ Kapɛrinawu kàʔa nī(Mar 1.21-28)31 A Zezi wi 'kɛ́ Kapɛrinawu kàʔa mɛ́ gè, n'gɛ baa Galile tɛ́nimɛ nī bè. A cɛndɛnigɛ cɛngɛ cé gbɛ́nɛ̀ nɔ̀ gè, wi nɛ̂ cé sɛ́ni siɛnnɛ tɛnmɛ bèle. 32 Wi tɛnmɛnɛ ni kɛnmɛ pi cé siɛnnɛ pe fungo wúɔ, ki 'nyaa wi siɛnrɛ ti 'puu nɛ́ fànʔa
         ní+.33 Nàguɔ wáà 'puu baa tɛnmɛzaʔa nī gè, gbòdolifɔli wi 'puu ki nàguɔ wè. A wire 'fali nɛ̀ kɛ́nì kòkuugbuɔlɔ wáa sɛni,
         nɛ́ jo: 34 «ʔé, Zezi, Nazarɛtiyé wuu, gáa gī muɔ nɛ́ weli sunʔɔmɔ ní bè ? Muɔ 'pɛn bè pa weli cúʔɔ wī lé ? Mi 'ki
         cɛ́n siɛn ŋíì wī muɔ wè, muɔ wī Tiɛlɛfun Siɛn wè, ŋàa Kulocɛliɛ 'tun wè.»35 A Zezi wi 'juu nɛ̀ jɛnmɛ wi nɛ̄, nɛ́ wi yɛ: «-Nyuɔ tɔ́n gè, má yiri nàguɔ ŋáà nī wè !»A gbòdoli wi 'nàguɔ nyɛri wè nɛ̀ cáan siɛnnɛ sunʔɔmɔ nī bè sɛni, nɛ́ yiri wi nī; wiì
         wi luɔʔ. 36 A fíɛrɛ siɛnnɛ pe mìɛni cò, pe nyu nɛ pìye tìí nɛ́ jo: «Cí, siɛnrɛ díì felige dī mmɛ
         gè ? Tire yē nɛ́ pìle ní nɛ́ ní fànʔa ní díɛ ! Wi cɛ́ni nyu gbòdolilo+ nɛ̄ bèle pe yigi siɛnnɛ nī bèle !»37 A Zezi míʔɛ ki 'yiri ki tiʔɛ tɛ́nimɛ pi mìɛni nī.Zezi wi 'yaala sáa puʔɔ(Mat 8.14-17; Mar 1.29-34)38 Bà tire 'tóri dè, a Zezi wi 'yiri tɛnmɛzaʔa nī gè nɛ̀ kɛ́ Siimɔ kpáa mɛ́. Siimɔ cuɔ yàa wiì puu gbɛ̀nwɛʔ, céri ti yé fúugo wi nɛ̄ kpuʔɔ. A pe 'Zezi
         náari wè nɛ́ wi yɛ wi- wi puʔɔ. 39 A Zezi wi sɛ́nì gbɔbi wi táanni, nɛ́ fali nɛ̀ juu nɛ̀ jɛnmɛ cefuuro nɛ̄ dè. A ti 'fali
         nɛ̀ wi yaʔa sɛni, a wi 'yɛ̀ nɛ yagbuɔrɔ kpínʔini pe mɛ́.40 Cɛngɛnyɛni ni kɛ́nì jíin lè, bìli mɛ́ yaala 'puu bèle, a pe 'pɛn nɛ́ pe yaala feliye
         yi mìɛni ní Zezi kúrugu wè. A wi 'wi kiyɛ taʔala yè pe nɛ̄ nigbe nigbe, nɛ̀ pe puʔɔ.41 Gbòdolilo feliye sáa cé yiri yaala nī bèle níɛ kòkuʔulo wáari náa wáa: «Muɔ wī Kulocɛliɛ
         Jaa wè !»Zezi wi 'puu nɛ jɛnmɛ gbòdolilo nɛ̄ bèle, wiì puu nɛ yèrí ki nɛ̄ peri nyuʔ. Ki 'nyaa
         pe yé ki cɛ́n dí wire wī Kulocɛliɛ Siɛnnyiɛnɛgɔnwɔ wè.Zezi wi 'yiri Kapɛrinawu kàʔa nī gè(Mar 1.35-39)42 Ki kpìɛnduu gè, bà kpìɛnmɛ pi 'tuu bè, a Zezi wi 'yiri nɛ̀ kɛ́ larigɛ nī baa siɛnnɛ
         sì puu bèleʔ. A siɛnniʔɛmɛ pi 'yiri nɛ wi caa nɛ mári. Bà pe sɛ́nì wi nyaa wè, a pe
         'jo wi- kò baa nɛ́ peli ní, wi fǎga láʔa peli nɛ̄ʔ.43 A Zezi wi sí pe yɛ: «Ki 'yɛli mi sa Kulocɛliɛ Kùlofɔligɔ ki Kataanna Siɛnrɛ juu dè kàsɛnyɛ nī yè bè pínɛ, nɛ̀ taʔa gíi nɛ̄, kire kɛnmɛ nɛ̄ Kulocɛliɛ wi 'mi tun.»44 A wi 'kɛ́ nɛ̀ sɛ́ni Kulocɛliɛ siɛnrɛ nyu dè tɛnmɛzaaya nī yè Zude tɛ́nimɛ nī bè.
         
            
               	Zuufulo mɛ́ bèle, peli suro tire ti 'puu búru wè.

               	Fàn 8.3 tire ti 'juu náʔa gè.

               	Fàn 6.13 tire ti 'juu náʔa gè. Tiɛlɛ náà ni siɛnrɛ ti kɔri wi 'jo nɛ̀ pínɛ má sí de baara Kàfɔli Kulocɛliɛ wire nigbe mɛ́.

               	Ŋún 91.11-12 tire ti 'juu náʔa gè.

               	Fàn 6.16 tire ti 'juu náʔa gè.

               	Ki 'nyaa kire lɛ̀lɛ nī lè pe nɛ̂ cé sɛbɛ kùru wè fìtuɔlɔ kùrugɛnmɛ nɛ̄, níɛ wi puɔ.

               	Koliyo 18-19 tiʔɛ nī gè, Eza 61.1-2 tire ti 'juu náʔa gè nɛ̀ yɛli nɛ́ girɛki siɛnliɛrɛ nɛ́ dè.

               	Wéli baa Mat 13.57; Zan 4.44.

               	Wéli baa Kùlo1 17.9.

               	Wéli baa Kùlo2 5.1-14.

               	Wéli baa Zan 7.30; 8.59; 10.39.

               	Wéli baa Mat 7.28-29.

               	Wéli baa Mat 7.28-29.

Zezi wi 'wi pìtɛnmɛpelile yeri bèle(Mat 4.18-22; Mar 1.16-20)51 Cɛngɛ káà, Zezi wi 'puu yériwe Zenɛzarɛti kuʔɔjii+ nyuɔ nɛ̄ gè. A siɛnniʔɛmɛ sɛ́nì gbuʔulo nɛ̀ wi cɔ̀ri, bè Kulocɛliɛ siɛnrɛ lúʔu dè.
         2 A wi 'kɔ́riyɔ siin wéli nɛ̀ nyaa baa luʔɔ kanyuɔ nɛ̄ gè; siɛnnɛ sì puu yi nīʔ. Fúɔcobilo
         pe yé yiri yi nī nɛ̀ sɛ́ni pe jùɔlɔ jíri bèle. 3 A Zezi wi 'jíin kɔ́ri káà nī, Siimɔ wuʔu ki 'puu. A wi 'Siimɔ yɛ wè wi- kɔ́ri sìʔɛrɛ gè baa luʔɔ gògogo nɛ̄ gè liʔi cɛ̀.
         A wi 'fali nɛ̀ tɛ́ni nɛ siɛnnɛ tɛnmɛ bèle sɛni.4 Bà wi kɛ́nì juu nɛ̀ kúɔ wè, a wi 'Siimɔ yɛ wè: «-Kɔ́ri sìʔɛrɛ gè sícuumɔ tiʔɛ nī,
         yé jùɔlɔ wáa bèle ye fúɔlɔ pálì cò.»5 A Siimɔ wi 'wi yɛ: «Tɛnmɛfɔli, weli 'cáan nɛ̀ fùrɔ pìlige ki mìɛni nī; weli sì yafiɛn
         taaʔ. Bɛ̀ sí muɔ 'ki juu wè, m'bé jùɔ wáa wè.»6 Bà pe 'jùɔlɔ wáa bèle, nɛ̀ fúɔlɔ cò nìʔɛbɛlɛ fúɔ a jùɔlɔ pe séli nɛ celile. 7 A pe 'pe fúɔconyɛninɛ yeri bèle, bàli pe 'puu baa kɔ́ri gíì nī gè, a pe pɛ́nì pe sáʔa.
         A pe 'kɔ́riyɔ yi siin le yè a yi 'nyì fúɔlɔ nɛ̄ bèle, fúɔ yi waa bè tìgi nɛ́ pe ní
         luʔɔ nī gè.8 Bà Siimɔ Piɛri 'kire nyaa gè, a wi 'tìgi nɛ̀ káguro wáa Zezi yiʔɛ mɛ́ gè, nɛ́ fali nɛ̀ jo: «Kàfɔli,
         sìʔɛrɛ mi táanni, mi yē kapiibuuwo.»9 Ki 'nyaa fúɔlɔ bálì pe yé cò bèle, pe yé niʔɛ nɛ̀ tóri. A fíɛrɛ 'wi cò kpuʔɔ wire
         nɛ́ bìli pe 'puu baa kɔ́riyɔ nī yè. 10 Zebede pìile bèle, Zaki nɛ́ Zan ní wè, pe 'puu baa nɛ̀ pínɛ, a fíɛrɛ 'pe cò nɛ̀ pínɛ.A Zezi wi 'Siimɔ yɛ wè: «Fǎga ki yaʔa fíɛrɛ- puu muɔ nī Siimɔʔ ! Nɛ̀ láʔa pàngɛ nɛ̄
         wè, muɔ bé kò de siɛnnɛ caa de báan+ m'mɛ́.»11 A pe 'fali nɛ̀ kɔ́riyɔ píri yè nɛ̀ pɛn luʔɔ kanyuɔ mɛ́ gè, nɛ́ pe baakuɔyɛrɛ ti mìɛni
         yaʔa nɛ́ taʔa wi nɛ̄.Zezi wi 'yaanyiɛmɛfɔli puʔɔ(Mat 8.1-4; Mar 1.40-45)12 Làa nɛ̄ Zezi wi 'puu kàʔa káà nī. A yaanyiɛmɛfɔli+ wáà pɛ́nì yiri wi kúrugu, yaama pi cé wi céri ti mìɛni cò. A wi sɛ́nì tuu nɛ̀ cúbulo
         Zezi yiʔɛ mɛ́ gè nɛ́ jo: «Kàfɔli, a muɔ 'fɔ̀li, muɔ bé gbɛ̀ mi cìile.»13 A Zezi wi 'kɔli sáʔa gè nɛ̀ cò nɛ̀ taa nàguɔ nɛ̄ wè, nɛ́ jo: «Mi 'fɔ̀li ki nɛ̄, puʔɔ
         ma cìile.» A yaanyiɛmɛ pi 'fali nɛ̀ láʔa nàguɔ nɛ̄ wè sɛni.14 A Zezi wi 'ki juu nɛ̀ gbɛ̀ngɛ wi mɛ́ nɛ́ wi yɛ: «Fǎga tíi bé ti juu siɛn mɛ́ʔ. Te
         waa ma sa mìɛ tìɛ Kulocɛliɛ Gbùʔɔrɔsaʔakacuɔnriwɔ wire nɛ̄, má sí muɔ cìilimɛ yakɔnrɔ kɔ̀n dè, dàa Misa cé tìɛ dè, kire ki bé puu fìɛ wè pe mìɛni mɛ́ bèle, bè ki tìɛ muɔ nyɛ́nì puʔɔ+.»15 Kire nɛ́ ki mìɛni ní Zezi míʔɛ ki ń'nɛ̀ koli nɛ yigi nɛ waa. A ki 'kò, siɛnnɛ pe báan
         nɛ gbunʔuni wi nɛ̄ nìʔɛbɛlɛ nɛ wi siɛnrɛ lúru dè, dí wi sí de pe yaala pori bèle.
         16 Nɛ̀ ki yaʔa Zezi wi nàa yigi pe táanni nɛ waa larigɛ nī baa siɛnnɛ wè yē wèʔ, nɛ waa
         nɛ Kulocɛliɛ náari wè.Zezi wi 'siɛnmɔnigiwɔ puʔɔ(Mat 9.1-8; Mar 2.1-12)17 Cɛngɛ káà Zezi wi 'puu nɛ siɛnnɛ tɛnmɛ bèle; Fariziɛnnɛ gboli wuulo 'puu baa, nɛ̀ fàri Fànʔa Siɛnrɛ sɛbɛcɛ́nminɛ pálì nɛ̄. Pàli yé kɔ́n Galile kàpiire nī, a pàli 'yɛ̀ Zude kàpiire nī, a pàli 'yɛ̀ Zerizalɛmi kàʔa mɛ́. Kàfɔli Kulocɛliɛ wi fànʔa ki 'puu Zezi mɛ́ wè, wi- yaala pori bèle. 18 A nàguɔlɔ pálì kɛ́nì siɛnmɔnigiwɔ tugo yasinɛgɛ nī nɛ̀ pɛn. Pe 'puu nɛ caa bè jíin
         nɛ́ yaawa ní wè bàa wi tɛ́ngɛ Zezi yiʔɛ mɛ́ gè. 19 A pe 'cáan nɛ̀ fùrɔ, piyè tóridiʔɛ taa nɛ́ yaawa ní wèʔ, bɛ̀ siɛnnɛ pe yé niʔɛ bèle.
         A pe 'tánʔa binge naamɛ gè nɛ̀ ki fùru, nɛ́ yaamɔnigiwɔ tìrige wè nɛ́ wi yasinɛgɛ
         ní gè, nɛ̀ tɛ́ngɛ baa Zezi yiʔɛ mɛ́ gè siɛnnɛ sunʔɔmɔ nī bè.20 Bà Zezi wi 'pe tɛ́ngɛlɛ nyaa lè mmɛ gè, a wi 'yaawa yɛ wè: «Nàgori, muɔ kapiʔile ke
         'láʔa muɔ nɛ̄.»21 A Fànʔa Siɛnrɛ sɛbɛcɛ́nminɛ bèle, nɛ́ Fariziɛnnɛ ní bèle, a peli 'fali nɛ kúnʔɔri
         baa pe funyɔ nī yè níɛ wáa: «Nàguɔ ŋáà wi cɛ́ni wìi sɔ̀ngí mɛni wī, níɛ nyu nɛ Kulocɛliɛ
         míʔɛ córi gè ? Ŋáasiɛn wi bé gbɛ̀ kapiʔile láʔa siɛn nɛ̄ nɛ̀ yiri Kulocɛliɛ nigbe
         nī+ ?»22 A Zezi wi 'pe sɔ̀ngirɔ cɛ́n dè. A wi 'fali nɛ̀ pe yɛ: «Gáa nɛ̄ kire sɔ̀ngirɔ dáà tiī
         yeli funyɔ nī yè ? 23 Gíi ki 'juu madɛni bè siɛn yɛ: ‹Muɔ kapiʔile ke 'láʔa muɔ nɛ̄›, á kire 'laa bè jo,
         ‹Yɛ̀ mari tári› wè ? 24 Ye sí ki cɛ́n ki fànʔa yē Siɛn Pùɔ mɛ́ wè náʔa duniya nī wè bè siɛnnɛ kapiʔile láʔala gèle.»A wi 'fali nɛ̀ siɛnmɔnigiwɔ yɛ wè: «M'bé ki juu muɔ mɛ́: ‹Yɛ̀, ma muɔ yasinɛgɛ líɛ
         gè mari waa kpáa mɛ́.› »25 A wi 'fali nɛ̀ yo nɛ̀ yɛ̀ sɛni pe nyaamɛ nɛ̄, nɛ̀ wi yasinɛgɛ líɛ gè nɛ̀ yiri nɛ waa
         kpáa mɛ́ gè, níɛ Kulocɛliɛ gbùʔɔrɔ́ wè.26 A ki 'pe mìɛni fungo wúɔ. A pe 'tɔ̀ni nɛ̀ 'tuu nɛ Kulocɛliɛ gbùʔɔrɔ́ wè nɛ́ fíɛrɛ
         ní kpuʔɔ. A pe 'jo: «ʔá, we tɔ̀ni nɛ̀ kafɔngɔlɔ nyaa pàngɛ gè !»Zezi wi 'Levii yeri wi- taʔa wire nɛ̄(Mat 9.9-13; Mar 2.13-17)27 Bà tire 'tóri dè, a Zezi wi 'yiri nɛ̀ kɛ́, nɛ̀ sɛ́nì lanbosuɔwɔ wáà nyaa tɛ́niwɛ lanbo suɔdiʔɛ nī gè, pe 'puu nɛ wi yeri Levii. A wi 'wi yɛ: «Taʔa
         mi nɛ̄.»28 A Levii wi 'wi baara ti mìɛni yaʔa nɛ́ yɛ̀ nɛ̀ taʔa wi nɛ̄.29 A Levii wi sɛ́nì suʔɔgbuɔlɔ suʔɔ wi kpáa mɛ́ gè Zezi mɛ́ wè. Lanbosuɔlɔ 'puu baa nìʔɛnɛ
         nɛ̀ fàri siɛnnɛ pálì nɛ̄, a pe 'tɛ́ni nɛ líi nɛ́ pe ní.30 A ki 'nyaa Fariziɛnnɛ bèle nɛ́ pe Fànʔa Siɛnrɛ sɛbɛcɛ́nminɛ ní bèle, a peli 'yɛ̀ nɛ nyu nɛ kúnʔɔri Zezi pìtɛnmɛnɛ nɛ̄ bèle, nɛ́ pe yɛ: «Gáa nɛ̄ yeli nɛ líi níɛ gbun nɛ́ lanbosuɔlɔ ní bèle, peli nɛ́
         kapiigbiʔilile ní bèle ?»31 A Zezi wi 'siɛnnugoro kɛn dè pe mɛ́ nɛ́ pe yɛ: «Siɛnwiile wè dùʔɔtɔriwɔ caaʔ; yaala
         pe sî nɛ wi caa. 32 Siɛnsinminɛ bɛ̀ʔ mi 'pɛn bè pa yériʔ; kapiigbiʔilile kɛnmɛ nɛ̄ mi 'pɛn, pe- pe funyɔ
         yiʔɛ yè.»33 A pe 'Zezi yɛ wè: «Zan pìtɛnmɛnɛ pe 'dàli nɛ sún nii níɛ náari. Fariziɛnnɛ wuulo piyē nɛ ki kpínʔini nɛ pínɛ. Muɔ wuulo peli yē nɛ líi
         wī níɛ gbun.»34 A Zezi wi 'pe yɛ: «Yeli sǐ gbɛ̀ cefɔnwɔfɔli wi nàgorilo cò bèle pe- sún leʔ, dí pe
         nàgori wi sí puu baa nɛ́ pe ní wèʔ ? 35 Nɛ̀ sí ki yaʔa, lɛ̀lɛ láà nɛ báan baa, a pe kɛ́nì cefɔnwɔfɔli cò wè nɛ̀ yige pe sunʔɔmɔ
         nī bè, kire lɛ̀lɛ nī lè wi nàgorilo pe bé nɛ́ de sún nii wè.»Yafɔngɔ nɛ́ yaliʔɛ kàsiile lè(Mat 9.16-17; Mar 2.21-22)36 A Zezi wi ní nɛ̀ kàsiile láà wáa nɛ̀ pe kɛn nɛ́ pe yɛ: «Siɛn nɛ̌ fɛ̀ni fɔnwɔ ceri
         bè fɛ̀ni liɛwɛ ciɛndiʔɛ jɔli bè tɔ́nʔ. A kire 'laa wè, ki bé nyaa fɛ̀ni fɔnwɔ wire
         'ciɛn nɛ̀ cúʔɔ wī; buruvɔngɔ fɛ̀nipile nɛ́ buruliʔɛ ní gè tiǐ yɛli nɛ́ tìi níʔ. 37 Bɛ̀ ki yē nɛ̀ pínɛ, sunmɔ báà pi tíin fɔnbɔ bè, pe nɛ̌ pi le sɛ̀ngɛ foriliʔɛ nīʔ.
         Á kire 'laa wè sunmɔ bè, bà pi yē fɔnbɔ bè, pi bé forigo foli gè bè ciɛn; sunmɔ pi
         bé wo bè cúʔɔ, forigo míɛni gè ki bé cúʔɔ+.38 «Gìi pe 'yɛli bè kpíʔile gè, ki 'yɛli pe sunvɔnbɔ le bè forivɔnyɔ nī. 39 Nɛ̀ pínɛ a siɛn 'sunliɛbɛ gbuɔ bè, wi nɛ̌ ní de caa bè gbuɔ fɔnbɔ nɛ̄ bèʔ. Wi nɛ̂
         jo liɛbɛ pi 'tɛ́ni fɔnbɔ nɛ̄ bè.»
         
            
               	Galile kuʔɔjii míʔɛ káà gī (wéli baa Mar 6.53).

               	Girɛki siɛnrɛ ti 'jo: Muɔ bé kò de siɛnnɛ cògí. Kire kɔri wè, bɛ̀ Siimɔ wi 'puu nɛ fúɔlɔ cògí wè, píra ŋáà nī wè wi bé yiʔɛ de siɛnnɛ
                     kɔ́ri de báan Zezi koligo nī gè.

               	Césɛngɛ yaama páà felibe pi 'puu, pi wè nubo nɛ́ yaanyiɛmɛ báà we 'cɛ́n pàngɛ gèʔ.
                     A ki yaama pi cé siɛn ŋíì cò wè, pe nɛ̂ cé wi cìra nɛ̀ yige kàʔa nī gè, wiì cé yɛli
                     bèri nyaʔami siɛnnɛ nīʔ.

               	Wéli baa Lev 14.2-32.

               	Wéli baa Lev 24.16; Ŋún 32.5; 103.3; Eza 43.25.

               	Siɛnnɛ bálì mɛ́ bèle, pe 'puu nɛ sunmɔ nii bè nɛ pi tɛ́ngi sɛ̀ngɛ foriyo nī. 

Zezi wiī cɛndɛnigɛ ki Kàfɔli(Mat 12.1-8; Mar 2.23-28)61 Cɛndɛnigɛ cɛngɛ káà, Zezi wi 'puu nɛ tòrí bíle siʔi káà nī. A wi pìtɛnmɛnɛ pe 'yɛ̀ nɛ bíle pìige mùnú gè nɛ káa.2 A Fariziɛnnɛ pálì 'taa nɛ̀ pe yúgo nɛ́ jo: «Gáa yeli nɛ kpínʔini mmɛ gè, níɛ kaala náà kúu lè,
         nàa niì yɛli bè kpíʔileʔ cɛndɛnigɛ nī gè+ ?»3 A Zezi wi 'siɛnnugoro kɛn dè pe mɛ́ nɛ́ pe yɛ: «Yeli sì ki wéliʔ baa lé Kulocɛliɛ siɛnsɛbɛrɛ nī dè+, gìi Dawuda nɛ́ wi kobinɛnyɛninɛ pe cé kpíʔile cɛndɛnigɛ cɛngɛ gè bà fungo ki cé pe taa bèle+ ? 4 Je wi cé jíin Kulocɛliɛ saʔa nī gè nɛ̀ búru líɛ wè, ŋàa pe cé kɛn Kulocɛliɛ mɛ́ wè,
         nɛ̀ wi káa nɛ́ wàa kɛn bìli mɛ́ bèle, bàli pe 'puu nɛ́ wi ní bèle. Nɛ̀ sí ki yaʔa
         ki búru ŋáà wè siɛn wɛriwɛ sì cé yɛli bè wi káaʔ, nɛ̀ yiri kacuɔnrilɔ peli yákuɔ nī bèleʔ+.»5 A wi ní nɛ̀ pe yɛ: «Siɛn Pùɔ wiī cɛndɛnigɛ ki kàfɔli.»Zezi wi 'kamɔnigɔfɔli puʔɔ cɛndɛnigɛ cɛngɛ nī gè(Mat 12.9-14; Mar 3.1-6)6 Cɛndɛnigɛ cɛngɛ káà cígini, a Zezi wi 'kɛ́ tɛnmɛzaʔa mɛ́ gè nɛ̀ sɛ́ni siɛnnɛ tɛnmɛ bèle. A ki 'nyaa nàguɔ wáà 'puu baa, kàliige ki 'puu
         wi nɛ̄ mɔ̀nigɔ. 7 A Fànʔa Siɛnrɛ sɛbɛcɛ́nminɛ bèle nɛ́ Fariziɛnnɛ ní bèle, a pe 'yɛ̀ nɛ wi wéli nɛ ciʔige, a ki yē wi bé siɛn puʔɔ cɛndɛnigɛ nī gè,
         bé sí còdiɛlɛ taa wi nɛ̄.8 Zezi wi cé sí nyɛ́nì pe sɔ̀ngirɔ cɛ́n dè. A wi 'juu nɛ́ kamɔnigɔ nàguɔ ní wè nɛ́ wi
         yɛ: «Yɛ̀ ma pa yéri náʔa gè sunʔɔmɔ nī.»A wi 'yɛ̀ nɛ̀ yéri. 9 A Zezi wi 'pe yɛ: «Ye- tí mi- yeli yúgo, cɛndɛnigɛ cɛngɛ nī gè, siɛn 'yɛli wi- kacɛ̀ngɛ
         kpíʔile lé, dí wi kapiʔi kpíʔile ? Ki 'yɛli ma siɛn suɔ kapiile nī lé, dí ma siɛn
         sìi cúʔɔ ?»10 A wi 'fali nɛ pe mìɛni wéli nɛ̀ tóri, nɛ́ kamɔnigɔfɔli yɛ̀ wè: «-Muɔ kɔli sáʔa gè !»A wi 'ki sáʔa, a kɔli ki 'fali nɛ̀ puʔɔ sɛni. 11 A ki 'pe biɛn nɛ waa bè kàala yɛ̀gɛ pe nī. A pe 'yɛ̀ nɛ nyu nɛ kúnʔɔri nɛ tìí pìye
         nɛ̄, nɛ̀ jo gáa pe bé kpíʔile Zezi nɛ̄ wè ?Zezi wi 'wi pìtɛnmɛnɛ kiɛ nɛ́ siin nyíɛnɛ bèle nɛ̀ kɔ̀n(Mat 5.1; 10.1-4; Mar 3.13-19)12 Ki cɛnyɛ nyáà nī yè, a Zezi wi 'kɛ́ nyagurugo naamɛ gè nɛ̀ sɛ́ni Kulocɛliɛ náari.
         A wi 'kò baa nɛ̀ náari nɛ̀ kpìɛnmɛ tuu.13 Bà kpìɛnmɛ pi 'tuu bè, a wi 'wi pìtɛnmɛnɛ yeri bèle nɛ̀ pɛ́nì pàli kiɛ nɛ́ siin nyíɛnɛ nɛ̀ kɔ̀n nɛ peli yeri tundunminɔ. 14 Pe míɛyɛ yi n'yɛ: pe 'puu nɛ wàa yeri Siimɔ, a wi 'míʔɛ káà le wi nɛ̄ nɛ wi yeri Piɛri, nɛ́ Andire, Siimɔ wi siinyɛni wè, nɛ́ Zaki, nɛ́ Zan, nɛ́ Filipi, nɛ́ Batelemii, 15 nɛ́ Matiye, nɛ́ Toma, nɛ́ Zaki, Alife jaa wè, nɛ́ Siimɔ Zelɔti wè, 16 nɛ́ Zudi, Zaki jaa wè, nɛ́ Zudasi Isikariyɔti, ŋàa wi cé kɛ́nì Zezi le wè wi leguulo
         kiyɛ nī yè.Zezi wiī nɛ siɛnnɛ tɛnmɛ bèle níɛ yaala pori bèle(Mat 4.23-25; Mar 3.7-11)17 A wi 'tìgi nyagurugo nɛ̄ gè nɛ́ pe ní nɛ̀ sɛ́nì yéri tiʔɛ káà nī, kire 'puu kpàanjali.
         A wi pìtɛnmɛnɛ pe 'pɛn nìʔɛbɛlɛ nɛ̀ fàri siɛnniʔɛmɛ nɛ̄ bè, kùlo ni wuulo bèle: Zude tɛ́nimɛ siɛnnɛ, Zerizalɛmi kàʔa wuulo, nɛ́ Tiiri nɛ́ Siidɔn kàaya wuulo bèle, baa kuʔɔjii táanni wè. 18 Pe cé pɛn wi kúrugu bè pa lúʔu, dí wi- sí pe puʔɔ pe yaama nɛ̄ bè, nɛ̀ pínɛ bìli bīɛlɛ
         gbòdolilo 'puu pe kúrugu bèle, a wi 'pe puʔɔ. 19 Siɛnniʔɛmɛ pi mìɛni 'puu nɛ caa bè cò bè taa wi nɛ̄, ki 'nyaa fànʔa káà 'puu nɛ yigi
         wi nī nɛ siɛnnɛ pe mìɛni pori.Zezi wi 'siɛnrɛ juu fundaanrafɔlilɔ nɛ́ yawuʔɔfɔlilɔ wori nɛ̄ dè(Mat 5.1-12)20 A Zezi wi 'yiʔɛ yɛ̀gɛ gè nɛ̀ wi pìtɛnmɛnɛ wéli bèle nɛ́ jo:«Yeli bálì bīɛlɛfuunmɔfɔlilɔ bèle+,yeli wuʔu kiī tànʔa,nɛ̀ taʔa gíi nɛ̄,Kulocɛliɛ Kùlofɔligɔkiī yeli wuʔu.21 Yeli bálì bīɛlɛfungo yē yeli nɛ̄ ŋɔ̀ wè,yeli wuʔu kiī tànʔa,nɛ̀ taʔa gíi nɛ̄,yeli bága tín.Yeli bálì ye nyɛni ŋɔ̀ wè,yeli wuʔu kiī tànʔa,nɛ̀ taʔa gíi nɛ̄,yeli bága de tíʔɛ.22 A yeli kɛ́nì siɛnnɛ biɛn bèle,pe yeli kɛ́ngi nɛ wáari,nɛ yeli teri,nɛ nyu nɛ yeli míʔɛ córi gènɛ́ jo yeli yē sìpiile bèle,Siɛn Pùɔ míʔɛkire kɛnmɛ nɛ̄ bè,yeli wuʔu kiī tànʔa.23 Yeri fundaanra kpínʔiniyeri yogi kire cɛngɛ gáà gè,ki 'nyaa yeli tɔ̀niwiī nìʔɛwɛ nyìʔɛnɛ nī lè.Kanugo kire pe tobilope cé puu nɛ kpínʔiniKulocɛliɛ siɛnjuulonɛ̄ bèle+.24 Yeli bálì sí bīɛlɛ lɔrifɔlilɔ bèle,yawuʔɔ yē yeli nɛ̄,nɛ̀ taʔa gíi nɛ̄,yeli nyɛ́nì yeli fundaanrataa dè nɛ̀ kúɔ.25 Yeli bálì sí ye líi nɛ tíngikpíɛnnɛ ŋɔ̀ wè,yawuʔɔ yē yeli nɛ̄,nɛ̀ taʔa gíi nɛ̄,fungo bága pa yeli taa.Yeli bálì sí ye tíʔɛ ŋɔ̀ wè,yawuʔɔ yē yeli nɛ̄,nɛ̀ taʔa gíi nɛ̄,kayaʔa bága kò yeli nīyeli béri nyɛni de yobilo.26 Yawuʔɔ yē yeli nɛ̄a siɛnnɛ pe mìɛninɛ cɛ̀ngɛ nyu yeli kɔli mɛ́ gè,ki 'nyaa kanugo kirepe tobilo pe 'puu nɛ kpínʔininɛ́ siɛnnɛ bílì nípe 'puu nɛ káfinɛrɛ nyuníɛ̀ jo peli yēKulocɛliɛ siɛnjuulo bèle.Zezi wi 'jo we- weli leguulo woli yaʔa lè ni we dɛ́ni(Mat 5.38-48)27 «Yeli bálì ye mi siɛnrɛ lúru dè, m'bé sí ki juu yeli mɛ́: Ye- ki yaʔa yeli leguulo
         pe- yeli dɛ́ni. A yeli 'siɛnnɛ bílì biɛn wè, yeri kacɛ̀ngɛ kpínʔini ki siɛnnɛ nɛ̄
         bèle. 28 A siɛnnɛ bílì nɛ yeli dɛngi wè, yeri diba kpínʔini pe mɛ́. A bìli nɛ yeli wuʔɔ wè,
         yeri Kulocɛliɛ náari wè pe mɛ́.29 «A siɛn 'muɔ kpúɔn gbandelige nɛ̄ gè, ma gbandelige gíì yiʔɛ gè wi mɛ́. A siɛn nɛ
         caa bè muɔ burugo suɔ gè, ma fǎga cíi wi mɛ́ muɔ burugbuʔɔ nɛ̄ gèʔ. 30 A siɛn ó siɛn 'muɔ náari, ma wi kɛn. A wàa 'muɔ yɛgɛ líɛ, ma fǎga jo wi- ki kɛnʔ.31 «Nɛ̀ pínɛ, gìi yeli nɛ caa siɛnnɛ peri kpínʔini yeli mɛ́ gè, yeli míɛni bèle yeri
         ki kpínʔini pe mɛ́ de pínɛ. 32 A ki sí yē bìli yeli 'dɛ́ni bèle peli yákuɔlɔ pe 'yeli dɛ́ni bèle, ŋáa wi bé yeli
         tòbilo kire nɛ̄ ? Kapiigbiʔilile tíimɛ bèle, bìli bīɛlɛ tàanma nɛ̄ nɛ́ pe ní bèle,
         pe míɛni nɛ̀ puu nɛ́ pe ní tàanma nɛ̄. 33 Nɛ̀ pínɛ, a yeli nɛ kacɛ̀ngɛ kpínʔini yákuɔ bìli nɛ̄ pe nyɛ́ni kacɛ̀ngɛ kpínʔini yeli
         nɛ̄ bèle, ŋáa wi bé yeli tòbilo kire nɛ̄ ? Kapiigbiʔilile piyē nɛ ki kpínʔini nɛ pínɛ !
         34 A yeli nɛ fuɔrɔ nii yákuɔ bìli nɛ̄ yeli 'ki cɛ́n pe bága ti tɔ́n yeli mɛ́ bèle, ŋáa
         wi bé yeli tòbilo kire gáà nɛ̄ gè ? Kapiigbiʔilile míɛni pe nàa fuɔrɔ nii pe kapiigbiʔilenyɛninɛ
         nɛ̄ bèle, pe ga ki felige kpíʔile gè peli mɛ́.35 «Gìi gī baa gè, yeri wìyedɛnigɛ kpínʔini nɛ́ yeli leguulo ní bèle, yeri kacɛ̀ngɛ kpínʔini,
         yeri siɛnnɛ cingi bèle, yé fǎga sí de ki siri pe- ki felige kpíʔile gè yeli mɛ́ʔ.
         Bɛ̀ yeli tɔ̀ni wi bé niʔɛ, dí yeli sí puu Kulocɛliɛ ŋáà wī Duniya wi Mìɛni Nyùgo nɛ̄ gè wire pìile. Ki 'nyaa wire fungo kiī cɛ̀ngɛ nɛ́ kacɛ̀ngɛ kitiifɔlilɔ ní bèle, nɛ ní
         cɛ̀ngɛ nɛ́ siɛnpiile ní bèle nɛ̀ pínɛ. 36 Yeri nyinimɛ tari bɛ̀ yeli Tuu tíɛlɛ wè, wiī nɛ nyinimɛ tari wè+.»Zezi wi 'jo we fǎri siɛnnɛ kàyuʔu nyuʔ(Mat 5.48; 7.1-12; 10.24-25; 15.14)37 «Ye fǎri kàyuʔu nyu siɛn nɛ̄ʔ, bɛ̀ Kulocɛliɛ míɛni sǐ ga kàyuʔu juu yeli nɛ̄ʔ. Ye
         fǎri kàyuʔu cáanri pàli nɛ̄ʔ, bɛ̀ Kulocɛliɛ míɛni sǐ ga kàyuʔu cáan yeli nɛ̄ʔ. Yeri
         ki yɛri siɛnnɛ nɛ̄ bèle, bɛ̀ Kulocɛliɛ míɛni wi bága ki yaʔa yeli nɛ̄.38 «Yeri kanʔa, bɛ̀ Kulocɛliɛ míɛni wi bága yeli kɛn bè pínɛ. Yalejɛ̀nnɛ wi bága tíʔɛ
         bè kíri bè le yeli mɛ́, bè ki farigi bè ki cúungo ki- nyì bè wo bé ki le burugboliyo
         nī yè. Ki 'nyaa yakirile níì ní yeli nɛ bìli wuʔu kíri gè, lire ní Kulocɛliɛ bága
         kíri bè le yeli mɛ́.»39 A wi ní nɛ̀ kàsiile láà wáa pe mɛ́ nɛ́ pe yɛ: «Fúɔn wáà bé gbɛ̀ wàa cò lé ? Je pe
         mìɛni siin pe bága sa láʔa tuu kàtiʔɛ káà nī ! 40 Pìtɛnmɛwɛ wiì kpúʔɔ nɛ̀ tóri wi tɛnmɛfɔli nɛ̄ wèʔ. Nɛ̀ sí ki yaʔa siɛn ó siɛn wi tɛnmɛfɔli
         wi 'wi sɔ́migɔ nɛ̀ tìɛ wè, wi bé puu bɛ̀ wi kàfɔli tíɛlɛ wè+.41 «Mɛni nɛ̀ síɛ muɔ nɛ karigɛ nyaʔa gè muɔ siɛnnyɛni wi nyapile nī lè, nɛ́ sí kò muɔ
         wè kàgɛnigɛ nyaʔa gè baa muɔ tíimɛ woli nī lèʔ ? 42 A kire 'laa mɛni nɛ̀ síɛ muɔ bé gbɛ̀ muɔ siɛnnyɛni yɛ wè: ‹Nɛ siinyɛni, tí mi karibile
         náà fiɛ lè n'nɛ baa muɔ nyapile nī lè.› Nɛ̀ sí ki taa muɔ tíimɛ wè, muɔ wè kàgɛnigɛ
         nyaʔa gè muɔ woli nī lèʔ. Jànvaafɔli wī muɔ wè, kíni ma kàgɛnigɛ yige gè muɔ nyapile
         lire nī, bɛ̀ muɔ bé nɛ́ péli de sɔ́migi de nyaʔa bè gbɛ̀ karigɛ fiɛ gè muɔ siɛnnyɛni
         mɛ́ wè.»Tiige kiī nɛ cɛ́ngi ki yasɛnrɛ nɛ̄ wī(Mat 7.17-20; 12.33-35)43 «Nɛ̀ taʔa gíi nɛ̄, tiige gáà gī cɛ̀ngɛ gè ki nɛ̌ yasɛnjuʔɔrɔ sɛnʔ, tiicuʔɔgɔ míɛni
         ki nɛ̌ yasɛnrɛ sɛn cɛ̀nrɛʔ. 44 Ki 'nyaa tiige ó tiige, kiī nɛ cɛ́ngi ki tíimɛ yasɛnrɛ nɛ̄. Pe wè sàanfiidiige yasɛnrɛ
         cuu wíire tiige nīʔ, pe míɛni wè nɛ ɛrɛzɛn cuu wíifiige tiige nīʔ. 45 Funjɛ̀ngɛfɔli wè, wi nàa kacɛ̀ngɛ kpínʔini nɛ́ wi funjɛ̀ngɛ lɔri ní dè. Siɛnpiiwe
         míɛni wè, sìpiire dáà dī wi nī dè, tire wi nàa kpínʔini. Nɛ̀ taʔa gíi nɛ̄, kaala náà
         ni 'siɛn fungo nyì gè lire nyuɔ ki nàa nyu.»Saaya siin wori dè(Mat 7.24-27)46 «Ki mɛni á yeli nìɛ mi yeri ‹Kàfɔli, Kàfɔli !›, nɛ̀ sí ki taa gàa mi nɛ nyu gè yeli wè ki kpínʔiniʔ wè ? 47 Siɛn ó siɛn wi 'pɛn mi mɛ́ nɛ̀ pɛ́ni mi siɛnrɛ lúru dè níɛ tári ti nɛ̄ dè, ye- tí
         mi- ki siɛn wi kɛnmɛ tìɛ bè yeli nɛ̄. 48 Ki siɛn wiī siɛn wáà tíɛlɛ wi 'tuu nɛ saʔa faanri, a wi 'saʔa kàkpuɔn túgu wè nɛ̀ cùugo nɛ̀ sɛ́nì nɔ̀ sìndɛnigɛ nɛ̄. A kàsakpuʔɔ káà kɛ́nì tuu, a lakoligo
         ki 'fúu nɛ̀ kɛ́ saʔa gáà mɛ́ gè, kiì jáa nɛ̀ ki ŋɔrigɔ nɛ̀ cáanʔ, bɛ̀ ki 'nyaa saʔa
         ki cé sɔ́migɔ nɛ̀ faan gè.49 «Siɛn ŋíì sí wi 'mi siɛnrɛ lúʔu dè nɛ́ kò wi wè ti tári dèʔ, ki siɛn wiī bɛ̀ siɛn
         wáà tíɛlɛ, wi 'wi saʔa faan gè dàrimiʔɛ nɛ̄; wiì saʔa kàkpuɔn túgu bèʔ. Bà luʔɔ ki
         kɛ́nì fúu nɛ kɛ́ngi saʔa gáà nɛ̄ gè, a ki 'fali nɛ̀ kabari nɛ̀ tuu sɛni, nɛ̀ muʔɔrɔ
         púgɔ púgɔ.»

Zezi wi 'kapiɛngbuɔnnɔ dabataan kàfɔli baakuɔwɔ puʔɔ(Mat 8.5-13)71 Bà Zezi wi 'kire siɛnrɛ dáà ti mìɛni juu dè á ti 'jíin siɛnnɛ pe ngbúʔulo nī gèle,
         a wi sɛ́nì jíin Kapɛrinawu kàʔa nī gè.2 Kapiɛngbuɔnnɔ dabataan (100) kàfɔli wáà sùkulowo 'puu yaawa baa ki kàʔa nī gè nɛ waa
         bè kùu. Wi sí cé wi kàfɔli dɛ́ni wè kpuʔɔ. 3 A ki nàguɔ wi 'Zezi wori lúʔu dè, a wi 'Zuufulo pe liɛlɛ pálì tun wi mɛ́ pe- sa wi náari wi pa wire sùkulowo puʔɔ wè wire kɛn. 4 Bà liɛlɛ pe sɛ́nì yiri Zezi kúrugu wè, a pe 'wi fiɛn nɛ́ wi yɛ: «Nàguɔ ŋáà wi 'nyuɔ
         nɛ̀ yɛli muɔ- ki kpíʔile wi mɛ́, 5 nɛ̀ taʔa gíi nɛ̄, weli kùlo siɛnnɛ pe 'wi dɛ́ni, nɛ̀ pínɛ wire wi 'tɛnmɛzaʔa faan gè nɛ̀ we kɛn.»6 A Zezi wi 'kɛ́ nɛ́ pe ní. Bà sí pe sɛ́nì nɔ̀ túɔn kpáa nɛ̄ gè, a tunduro 'kɔ́n baa
         kapiɛngbuɔn nàguɔ wi kpáa mɛ́ gè, a wi 'wi nàgorilo tórigo a pe pɛ́nì Zezi yɛ wè:
         «Kàfɔli, fǎga mìɛ fùrɔ bè pɛn náʔa mi tiʔɛ nī gèʔ; miì nyuɔ nɛ̀ yɛli muɔ jíin mi saʔa
         nī gèʔ. 7 Kire cɛ ki 'ki kɛn mi sì fɔ̀li nɛ̀ kɛ́ mi tíimɛ wè bè sa muɔ yeri wèʔ. Ma sí taa ma
         nyanyɛni láà juu, bà mi baakuɔwɔ wi bé puʔɔ. 8 Ki 'nyaa mi tíimɛ wè mi yē pàli fànʔa láara wī, á mi míɛni sí ní kapiɛngbuɔnnɔ pálì
         kàfɔli. A mi 'wàa yɛ: ‹Te waa !› wi nɛ̂ kɛ́. A mi sí ní nɛ̀ wàa yɛ: ‹Te báan náʔa !›
         wi nɛ̂ pɛn. A mi 'mi baakuɔwɔ wáà yɛ: ‹Te gàa kire kpínʔini !›, kire wi nɛ̂ kpíʔile.»9 Bà Zezi wi 'siɛnrɛ dáà lúʔu dè, a ti 'wi fungo wúɔ. A wi 'yiʔɛ nɛ̀ siɛnrɛ juu siɛnniʔɛmɛ
         mɛ́ bè, bàa pi 'puu wi kúrugu wè, nɛ́ jo: «M'bé ki juu yeli mɛ́, Isirayɛli kùlo tíimɛ nī bè, mi sì fìɛ tɛ́ngɛlɛ náà ni felige nyaaʔ.»10 A tundunminɔ pe 'koli nɛ̀ kɛ́ kpáa mɛ́ gè, nɛ̀ sɛ́nì baakuɔwɔ nyaa wè a wi 'puʔɔ.Lakicuɔ wáà pùɔ cé kùu Nayini kàʔa mɛ́ a Zezi koli nɛ̀ wi nyɛ́11 Bà tire 'tóri dè, a Zezi wi 'líɛ nɛ̀ kɛ́ kàʔa káà mɛ́, pe ki kàʔa yeri gè Nayini,
         a wi pìtɛnmɛnɛ bèle nɛ́ siɛnniʔɛmɛ ní bè a pe 'kɛ́ nɛ́ wi ní. 12 Bà wi sɛ́nì nɔ̀ kàʔa ki jíinmɛ nɛ̄ bè, nɛ̀ pe nyaa pe 'kpúu wáà tugo; lakicuɔ wáà
         pìnigbiile ni cé kùu. A kàʔa ki siɛnniʔɛmɛ pi 'pínɛ nɛ́ cɛliwɛ ŋáà ní wè.13 Bà Kàfɔli wi 'cɛliwɛ ŋáà nyaa wè mmɛ gè, a wi nyinimɛ 'wi taa. A wi 'cɛliwɛ yɛ wè:
         «Fǎri nyɛniʔ !», 14 nɛ́ fali nɛ̀ kɛ́ nɛ̀ sɛ́nì kúutugolo cò lè. Bìli pe cé kpúu tugo wè a pe 'yéri.A Zezi wi 'jo: «Nàgapunwɔ muɔ, mi 'jo ma yɛ̀ !»15 A kpúu wi 'yɛ̀ nɛ̀ tɛ́ni, nɛ̀ fali nɛ nyu, a Zezi wi 'wi kɛn wi yàa mɛ́ wè. 16 A fíɛrɛ 'pe mìɛni cò, a pe 'yɛ̀ nɛ Kulocɛliɛ síɛri wè nɛ́ jo: «Kulocɛliɛ siɛnjuukpuɔwɔ 'pɛn we sunʔɔmɔ nī ! Nɛ̀ pínɛ Kulocɛliɛ wi 'pɛn bè pa wi kùlo wuulo wéli bèle !»17 A kaala náà ni wori ti 'yiri, pe Zezi wi wori nyu dè Zude tɛ́nimɛ pi mìɛni nī nɛ́ ki kàpiire ti mìɛni ní dè.Zan Batiisi wi 'siɛnnɛ tun Zezi mɛ́ wè(Mat 11.2-19)18 A Zan wi pìtɛnmɛnɛ pe sɛ́nì dáà ti mìɛni juu dè nɛ̀ tìɛ Zan nɛ̄ wè. A Zan wi sí pàli siin yéri pe nī,
         19 nɛ̀ pe tun baa Kàfɔli mɛ́ wè nɛ́ jo pe sa wi yúgo: «Muɔ wī lé ŋàa wi cé yɛli bága
         pɛn wè, á kire 'laa weri wàa wiiyɛ siri de tíin lé ?»20 A ki nàguɔlɔ pe 'kɛ́ Zezi kúrugu wè, nɛ̀ sɛ́nì wi yɛ: «Zan Batiisi wi 'weli tun náʔa
         muɔ mɛ́ we- pa muɔ yúgo: ‹Muɔ wī lé ma cé yɛli bága pɛn wè, dí weri wàa wiiyɛ siri
         de tíin lé ?› »21 Kire lɛ̀lɛ náà nī lè Zezi wi sí cé yaala sáa puʔɔ, nɛ́ bìli pe 'puu nɛ wuʔɔ pe céri
         nī dè, nɛ́ gbòdolifɔlilɔ ní bèle; wi cé ki kpíʔile nɛ̀ pínɛ a fúɔnnɔ nìʔɛnɛ 'jáa nɛ
         nyaʔa.22 A Zezi wi 'siɛnnugoro kɛn tundunminɔ mɛ́ bèle nɛ́ pe yɛ: «Yeri waa ye sa ki juu Zan
         mɛ́ wè gàa yeli 'nyaa gè, nɛ́ gìi ní yeli 'lúʔu gè: fúɔnnɔ piyē nɛ nyaʔa, siɛnmɔnigilɔ
         piyē nɛ tári, yaanyiɛmɛfɔlilɔ piyē nɛ pori nɛ cìilé, dùnɔnɔ piyē nɛ lúru, kúbilo piyē
         nɛ nyɛ́gi, nɛ̀ pínɛ Kataanna Siɛnrɛ tiī nɛ nyu fuunmɔfɔlilɔ mɛ́ bèle+. 23 A siɛn ŋíì sì kúrugo nɛ̀ tuu mi kɛnmɛ nɛ̄ bèʔ, kire siɛn wi wuʔu kiī tànʔa.»Zezi wi 'Zan Batiisi wori juu dè(Mat 11.7-11)24 Bà Zan tundunminɔ pe 'koli nɛ̀ kɛ́ bèle, a Zezi wi 'yɛ̀ nɛ nyu Zan wori nɛ̄ dè nɛ́ siɛnniʔɛmɛ
         ní bè bàa pi 'puu baa wi táanni bèle, nɛ́ jo: «Gáa ye cé yiri bè sa wéli waama kùlo
         nī lè ? Nyàʔanivɛgɛ tìrige lé ye cé kɛ́ bè sa wéli, á káfaligɛ ní gè nɛ ki fíigi lé ?
         25 Gáayɛgɛ sí ye yé kɛ́ bàa wéli ? Burujɛ̀nrɛfɔli ye yé kɛ́ bàa wéli lé ? Ye- nyaa, bìli
         pe nyɛ́ni burujɛ̀nrɛ nii dè níɛ̀ nɛ kpolilo lìile líi lè, kùlofɔlilɔ kpáaya nī pe
         yē. 26 Gáa ye cé kɛ́ bè sa wéli ? Kulocɛliɛ siɛnjuuwo lé ye cé kɛ́ bè sa wéli ? ʔaan, bɛ̀ sí ki yē, wi sí nyɛ́nì kpúʔɔ nɛ̀ tóri Kulocɛliɛ
         siɛnjuuwo nɛ̄. 27 N'dɛ, dàa Kulocɛliɛ siɛnsɛbɛrɛ ti 'juu ki siɛn wi wori nɛ̄ dè:Nyaa, m'bé mi tundunwɔ tórigo wè muɔ yiʔɛ mɛ́,wi sa muɔ koligo gbòbori gèmuɔ mɛ́+.28 «M'bé ki juu yeli mɛ́, siɛnnɛ bílì mìɛni cɛlilɛ 'sii bèle, wàa fìɛ kpúʔɔ pe nī nɛ̀
         tóri Zan nɛ̄ wèʔ. Nɛ̀ sí ki taa Kulocɛliɛ Kùlofɔligɔ nī gè, ŋìi wi 'cɛ́ri pe mìɛni nī bèle, wi 'kpúʔɔ nɛ̀ tóri Zan nɛ̄ wè.»29 Siɛnniʔɛmɛ pi mìɛni bè, nɛ̀ fàri lanbosuɔlɔ nɛ̄ bèle, bà pe 'Zezi siɛnrɛ dáà lúʔu dè, a pe 'ki juu nɛ̀ jo dí Kulocɛliɛ kakpiʔiligele
         kiyē síngele+, ki 'nyaa Zan wi cé pe batɛmi kpíʔile wè+. 30 Nɛ̀ sí ki taa Fariziɛnnɛ bèle, nɛ́ Fànʔa Siɛnrɛ kacɛ́nminɛ ní bèle, a peli 'cíi Kulocɛliɛ nyɛ́ni kaala nɛ̄ lè pe sìi nī wè, piyè cé yéri ki
         nɛ̄ʔ nɛ̀ Zan batɛmi kpíʔile wèʔ.31 A Zezi wi ní nɛ̀ jo: «Ŋáasiɛn ní m'bé yirile náà ni siɛnnɛ tɔ́nminɔ bèle ? Ŋáasiɛn
         felige ní pe bé gbɛ̀ wúɔ yɛli ? 32 Piyē bɛ̀ pìile tíɛlɛ tɛ́ninɛ dàligɛ nɛ̄ níɛ yúgoyo wáari pìye mɛ́; wàa ó wàa wi nɛ̂
         jo:‹Weli 'maʔana wíi yeli mɛ́,yeli sì yúɔʔ;a weli ní nɛ̀ kùugo kayaʔa ŋúnugo ŋú, yeli sì nyɛniʔ.›33 «Ki 'nyaa Zan Batiisi wi 'pɛn, wiì puu nɛ suro líiʔ, wiì puu nɛ sunmɔ gbunʔ. A ye
         'jo: ‹Gbòdoli wī wi kúrugu+.› 34 Siɛn Pùɔ wi kɛ́nì pɛn wè, nɛ̀ pɛ́ni líi níɛ gbun. A ye 'jo: ‹Yaliimɛ nɛ́ sungbuɔ nàguɔ wī;
         lanbosuɔlɔ peli bīɛlɛ wi nàgorilo bèle peli nɛ́ kapiigbiʔilile ní bèle.› 35 Nɛ̀ sí ki taa sìnjilige gáà ki 'kɔ́n Kulocɛliɛ mɛ́ wè, ki sínmɛ piī nɛ cɛ́ngi ki pìile
         pe mìɛni kakpiʔiligele nī gèle+.»Zezi wi 'kapiigbiʔilige cuɔ wáà kapiʔile yaʔa wi nɛ̄(Mat 26.6-13; Mar 14.3-9)36 Làa nɛ̄ a Fariziɛn nàguɔ wáà 'Zezi yeri wè pe- sa pínɛ pe lìi. A wi 'kɛ́ nɛ̀ sɛ́nì jíin Fariziɛn nàguɔ
         wi saʔa nī gè, a pe 'tɛ́ni nɛ líi. 37 A ki 'nyaa cɛliwɛ wáà 'puu baa kàʔa nī gè, pe cé wi cɛ́n kapiigbiʔiliwe wi 'puu. Bà
         wi 'Zezi pɛn wori lúʔu dè dí wiī baa nɛ líi Fariziɛn nàguɔ wi saʔa nī gè, a wi 'kɛ́
         nɛ́ lagbɛnrɛ natukɔli cɛ̀njɛnwɛ kùngboli ní+, 38 nɛ̀ sɛ́nì jíin nɛ̀ yéri Zezi kàduʔu mɛ́ gè wi tɔliyɔ táanni yè+. Nɛ̀ kɛ́nì tuu nɛ nyɛni nɛ yéturo ŋu dè Zezi tɔliyɔ nɛ̄ yè, níɛ wi nzìire tíʔi dè
         nɛ yi kurugi, níɛ yi suɔn kpuʔɔ, nɛ́ natukɔli tíʔɛ wè nɛ̀ yi tùugu+.39 Fariziɛn nàguɔ ŋáà wi cé Zezi yeri wè pe sa lìi wè, bà wi 'kaala náà nyaa lè mmɛ gè,
         a wi 'ki sɔ̀ngi wi fungo nī gè nɛ́ jo: «A ki yē nàguɔ ŋáà wiī Kulocɛliɛ siɛnjuuwo wè, wi cé yɛli bè ki cɛ́n siɛn ŋíì felige wī cɛliwɛ ŋáà wè, nɛ́ pɛ́ni cògí nɛ tari
         wi nɛ̄ wè, kapiigbiʔiliwe wī !»40 A Zezi wi 'siɛnnugoro kɛn wi mɛ́ nɛ́ wi yɛ: «Siimɔ, siɛnrɛ yē náʔa mi mɛ́ bè juu muɔ
         mɛ́.»A wi 'jo: «Tɛnmɛfɔli, mi nɛ lúru+.»41 A Zezi wi 'wi yɛ: «Fuɔrɔfɔlilɔ pálì siin 'puu baa, wàa fuʔɔ cé yɛ̀ wali denari+ pígele sirasiin dabataan (500), ŋìi wuʔu ní gè wali denari pígele togosiin nɛ́ kpɔrigɔ.
         42 Bɛ̀ yakaa sì puu pe mɛ́ bè ki sàri gè, a fuʔɔfɔli wi 'fuɔrɔ yaʔa dè pe nɛ̄ pe mìɛni
         siin bèle. Pe siin bálì nī bèle, ŋíi wī fuʔɔfɔli wi bé wi dɛ́ni bè tóri wè ?»43 A Siimɔ wi 'jo: «Mi nɛ sɔ̀ngí ŋìi fuʔɔ ki cé niʔɛ nɛ̀ tóri gè, wire wī.»A Zezi wi 'wi yɛ: «ʔaan, bɛ̀ gī, muɔ ti sɔ́migɔ nɛ̀ nyaa.»44 A wi 'fali nɛ̀ yiʔɛ nɛ̀ yiʔɛ wáa cɛliwɛ mɛ́ wè nɛ́ Siimɔ yɛ wè: «Muɔ 'cɛliwɛ ŋáà nyaa
         wè í ? Bà mi 'jíin náʔa muɔ saʔa nī gè, muɔ sì luʔɔ kɛn mi mɛ́ mi- mi tɔliyɔ jíge
         yèʔ+. Wire sí wè, wi yéturo tire wi 'tíʔɛ nɛ̀ mi tɔliyɔ nyígi yè nɛ́ yi kurugo nɛ́ wi
         nzìire ní dè. 45 Muɔ sì mi suɔn suɔnʔ. Wire sí wè, bà wi tíi nɛ̀ jíin wè, wiì fìɛ láʔa mi tɔliyɔ yi
         suɔnrigɔ nɛ̄ gèʔ. 46 Muɔ sì mi nyùgo tùugu gè nɛ́ sùnmɔ níʔ. Wire sí wè, wi 'natukɔli tíʔɛ nɛ̀ mi tɔliyɔ
         tùugu yè. 47 Kire nɛ̄ m'bé ki juu muɔ mɛ́, wi kapiʔile gèle bɛ̀ ke 'niʔɛ nɛ́ cɛ́ri gèle, ke nyɛ́nì
         yaʔa wi nɛ̄. Ki 'nyaa siɛnmɛ nìge yē wi nī kpuʔɔ. Siɛn ŋíì sí nɛ̄ pe 'ki yaʔa cɛ̀ri
         wè, wi siɛnmɛ nìge ki nɛ̂ cɛ́ri.»48 A Zezi wi 'fali nɛ̀ cɛliwɛ yɛ wè: «Muɔ kapiʔile ke 'láʔa muɔ nɛ̄+.»49 Bìli pe 'puu baa lìidiʔɛ nī gè, a pe 'yɛ̀ nɛ nyu nɛ kúnʔɔri nɛ́ jo: «Ŋáasiɛn cɛ wī
         ŋàa wire wè, á wiī kapiʔile láʔala ?»50 A Zezi wi ní nɛ̀ cɛliwɛ yɛ wè: «Muɔ tɛ́ngɛlɛ ni nyɛ́nì muɔ suɔ; te waa yanyige nɛ̄.»
         
            
               	Wéli baaEza 35.5-6; 61.1.

               	Mal 3.1 tire ti 'juu náʔa. Wéli baa Mar 1.2.

               	Náʔa gè girɛki siɛnrɛ dè, we bé ní gbɛ̀ ti yiʔɛ bè jo, Pe 'Kulocɛliɛ wi sínmɛ wori juu dè, á kire 'laa we bé ní gbɛ̀ ti yiʔɛ bè jo: Pe 'ki juu nɛ̀ jo Kulocɛliɛ wiī sínwɛ.

               	Wéli baa 3.12; Mat 21.32.

               	Wéli baa Mar 1.6.

               	Siɛnrɛ dáà ti 'juu nɛ̀ kɛ́ kàsiile nī wī. Girɛki siɛnrɛ nī dè ti 'jo: Sìnjilige ki sínmɛ wori ti nyɛ́nì cɛ́n ki pìile pe mìɛni mɛ́ bèle.

               	Natukɔli kùngboli náà ni cé sɔ́migɔ nɛ̀ nyuɔ cɛ̀ngɛ, bɛ̀ ni 'puu alibatiri woli lè.

               	Ki 'nyaa a pe je lìi wè, pe nɛ̂ tɛ́ni níɛ̀ tɔliyɔ wáa yè kàduʔu mɛ́ níɛ̀ cɛ̀li nɛ̀
                     kɛ́ yiʔɛmɛ.

               	Wéli baa Zan 12.3.

               	Girɛki siɛnrɛ nī dè ti 'jo: Tɛnmɛfɔli, te nyu.

               	Denari nigbe wi cé bìɛ weli pàngɛ tàfaliwɛ cɛnbogo sàri mɛ́.

               	Wéli baa Sél 18.4; 19.2; Zan 13.5; Tim1 5.10.

               	Wéli baa 5.21.

Cɛlilɛ pálì 'pínɛ nɛ́ Zezi ní wè a pe 'Kulocɛliɛ Siɛnrɛ jáari dè81 Kire kàduʔumɛ gè a Zezi wi 'líɛ nɛ nyaari nɛ tòrí kàaya nī yè nɛ́ vòyo nī yè, nɛ siɛnnɛ
         tɛnmɛ bèle níɛ Kulocɛliɛ KùlofɔligɔKataanna Siɛnrɛ jáari dè. Pìtɛnmɛnɛ kiɛ nɛ́ siin pe 'puu nɛ́ wi ní. 2 Cɛlilɛ bílì nī wi cé gbòdolilo cìra nɛ̀ yige bèle, nɛ́ bìli wi cé puʔɔ bèle, a peli
         pàli 'kɛ́ nɛ́ wi ní: Maari ŋáà pe yeri Magidala kàʔa wuu wè, ŋàa nī Zezi wi cé gbòdolilo
         kɔlisiin cìra bèle nɛ̀ yige wè, 3 nɛ̀ fàri Yowana nɛ̄, Kuza cuɔ wè, Kuza ŋáà wi 'puu Erodi saʔa kele ke cuɔnrifɔli wè, nɛ́ Suzani, nɛ́ cɛlilɛ pálì nìʔɛnɛ ní. Ki cɛlilɛ bálì
         pe 'puu nɛ pe kɔliyɛrɛ kanʔa dè Zezi wi baara koligo nī gè.Yatanʔarafɔli kàsiile lè(Mat 13.1-9; Mar 4.1-9)4 Siɛnniʔɛmɛ 'puu nɛ gbunʔuni Zezi nɛ̄ wè, pàli míɛni 'puu nɛ yɛ̀gí kàaya nī yè nɛ báan
         wi kúrugu. A wi 'juu nɛ́ pe ní kàsiile nī nɛ́ pe yɛ: 5 «Tàfaliwɛ wáà yé yiri nɛ̀ sɛ́ni yatanʔara wáari. Bà wi ti wáari nɛ waa dè, a tàa sɛ́nì
         tuu kodɛnnɛ nī a siɛnnɛ pe 'tánʔana nɛ̀ tóri ti nɛ̄, a sínjari 'ti júɔ. 6 A tàa sɛ́nì tuu sìndɛnigɛ tiʔɛ nī, bà ti 'yɛ̀ dè nɛ̀ waʔa, bà nyumɔ sì puu baa wèʔ.
         7 A yatanʔara táà sɛ́nì tuu wíire sunʔɔmɔ nī, a wíire ti 'pínɛ nɛ̀ yɛ̀ nɛ́ ti ní, nɛ̀
         ti cò. 8 A tàa sɛ́nì tuu dàacɛnnɛ tiʔɛ nī, a tire 'yɛ̀ nɛ̀ yasɛnrɛ sɛn nɛ̀ taa ti tiɛyɛ dabataan.»
         Bà Zezi wi 'tire juu nɛ̀ kúɔ dè, a wi 'juu yékpogbuɔlɔ nī nɛ́ jo: «A ngbúʔulo yē siɛn
         ŋíì nɛ̄ wi lúru wè, wi- ti lúʔu !»9 A wi pìtɛnmɛnɛ pe 'wi yúgo nɛ́ kàsiile ni kɔri ní wè.10 A wi 'siɛnnugoro kɛn dè pe mɛ́ nɛ́ pe yɛ: «Kulocɛliɛ Kùlofɔligɔ ki kalarigɛlɛ ke 'kɛn yeli mɛ́ yè ke cɛ́n. Siɛnsɛnminɛ mɛ́ bèle ti nɛ̂ puu kàsiʔile
         tíɛlɛ:Peri wéli,pé fǎga sí de nyaʔaʔ.Peri lúru,pé fǎga sí de siɛnrɛti kɔri cɛ́ngi wèʔ+.»Zezi wi 'yatanʔarafɔli kàsiile kɔri juu wè(Mat 13.18-23; Mar 4.13-20)11 «Kàsiile náà ni kɔri wi n'ŋɛ: Yatanʔara dè, Kulocɛliɛ siɛnrɛ tire dī. 12 Dìi sí ti 'tuu koligo nyuɔ nɛ̄ gè, tire 'yē bìli pe sî siɛnrɛ lúʔu dè á gbòdolilo kàfɔli nɛ̂ pɛ́nì ti yige pe funyɔ nī yè, gìi ki bé tí pe fǎga tɛ́ngɛ bé sí suɔ bèleʔ. 13 Dìi dī sìndɛnigɛ nɛ̄ gè, tire 'nyaa bàli pe sî siɛnrɛ lúʔu dè níɛ̀ ti cò nɛ́ fundaanra
         ní dè, nɛ̀ sí ki yaʔa piyè nìre wáaʔ. Peli tɛ́ngɛlɛ ni sî puu lɛ̀lɛ cɛ̀ri woli wī.
         A puuwelige kɛ́nì nɔ̀ pe nɛ̄ bèle, pe nɛ̂ yiri tɛ́ngɛlɛ nī lè. 14 Yatanʔara díì ti 'tuu wíire sunʔɔmɔ nī bè, kire 'yē bìli pe sî siɛnrɛ lúʔu dè á ki
         nɛ̂ nyaa kasɔngilɔ gèle nɛ́ lɔri caʔa ní gè, nɛ́ duniya wi yataanma ní bè, tire nɛ̂
         pɛn nɛ̀ pɛ́nì pe cɔ̀ri; pe nɛ̌ yasɛnrɛ sɛn ti- liɛʔ. 15 Yatanʔara díì sí ti 'tuu dàacɛnnɛ nī lè, tire yē bìli pe 'Kulocɛliɛ siɛnrɛ cò dè nɛ́
         funjɛ̀ngɛ ní, nɛ́ funviige ní, nɛ́ jáa nɛ̀ gbɛ̀nmɛ le nɛ̀ yasɛnrɛ sɛn wè.»Fètinnɛ kàsiile lè(Mar 4.21-25)16 «Siɛn nɛ̌ fètinnɛ mù lè bé yatɔngɔ tɔ́n ni nɛ̄ʔ, á kire 'laa bè ni tɛ́ngɛ yasinɛgɛ
         láaraʔ. Pe sî fètinnɛ mù lè níɛ̀ ni taʔa fètindaʔaga naamɛ wī, gìi ki bé tí a bìli
         'jíin peri nyaʔa fètinnɛ ni kpìɛnmɛ nɛ̄ bè.17 «Ki 'nyaa kaala láà fáala sì je ga kò baa làrilɛʔ, gá niì cɛ́nʔ. Kalarilɛ míɛni sì
         je ga kò sìnjɛ́n nī, fúɔ ni bága yiri kpànʔanɛ wī+. 18 Kire kɛnmɛ nɛ̄ ye- sí de yìye ciʔige, mɛni yeli nɛ kele lúru gèle nɛ síi wè. Nɛ́ ki
         cɛ́n, a yakaa yē siɛn ŋíì mɛ́, pe bé wi kɛn. Ŋìi sí wī yakaa fùn wè, gìi wi sɔ̀ngí
         kiī wire wuʔu gè, pe bé ní cɛ ki suɔ wi mɛ́ wī.»Bìli bīɛlɛ Zezi narigɛ wuulo bèle(Mat 12.46-50; Mar 3.31-35)19 A ki 'nyaa Zezi wi yàa wè nɛ́ wi cɔninɔ ní bèle a pe 'pɛn wi kúrugu, nɛ̀ sí ki taa
         piyè gbɛ̀ nɛ̀ taa nɛ̀ nɔ̀ wi nɛ̄ʔ, bà siɛnnɛ pe cé niʔɛ bèle.20 A wàa 'wi yɛ: «Muɔ yàa wè nɛ́ muɔ cɔninɔ ní bèle, piyē baa yérile kpànʔanɛ; piyē nɛ
         caa bè muɔ nyaa.»21 A Zezi wi 'siɛnnugoro kɛn nɛ́ jo: «Mi yàa wè nɛ́ mi cɔninɔ bèle, peli bīɛlɛ bàli pe
         nyɛ́ni Kulocɛliɛ siɛnrɛ lúru dè níɛ ti tári dè.»Zezi wi 'káfaligbuʔɔ yérige cáʔa nī(Mat 8.23-27; Mar 4.35-41)22 Cɛngɛ káà Zezi wi yé jíin kɔ́ri nī nɛ́ wi pìtɛnmɛnɛ ní bèle, a wi kɛ́nì pe yɛ: «Ye- tí we cáʔa jeli gè we- kɛ́ kanyuɔ gíì mɛ́ gè.»A pe 'líɛ nɛ waa. 23 Bà pe waa kɔ́ri nī gè, a ŋɔ́nimɔ kɛ́nì Zezi suɔ wè. A káfaligbuʔɔ sɛ́nì yɛ̀ nɛ̀ pe
         tɔ́n baa kuʔɔjii nī wè, luʔɔ ní gè nɛ yɛ̀gí nɛ jíin kɔ́ri nī gè, kɔ́ri ki waa bè nyì.
         A ti 'kò gbɛ̀lidɛ wī.24 A pe 'Zezi yɛ̀gɛ wè nɛ́ jo: «Kàfɔli, Kàfɔli, je we bé kùu wī !»A wi 'yɛ̀, nɛ̀ jɛnmɛ káfaligɛ nɛ̄ gè nɛ́ lakuruyo ní yè, a ti 'yéri a tiʔɛ ki 'kò
         nyíge+. 25 A wi 'pe yɛ: «Yeli tɛ́ngɛlɛ niī sé ?»A fíɛrɛ 'pe cò a ki 'pe fungo wúɔ, a pe 'yɛ̀ nɛ nyu nɛ tìí pìye nɛ̄ nɛ́ jo: «Ŋáasiɛn
         wī ŋàa wè ! Fúɔ wiī nɛ nyu káfaligɛ nɛ̄ gè nɛ́ luʔɔ ní gè, ti lúru wi nɛ̄ !»Zezi wi 'gbòdolifɔli wáà puʔɔ(Mat 8.28-34; Mar 5.1-20)26 A pe 'luʔɔ jeli gè nɛ̀ sɛ́nì kɔ́ri yérige gè Gerasa tɛ́nimɛ nī+, ki tiʔɛ ki cé yiʔɛ wáa Galile tɛ́nimɛ mɛ́ bè. 27 Bà Zezi wi 'tɔliyɔ cáan yè dàala nɛ̄ lè mmɛ gè, a ki tiʔɛ nàguɔ wáà pɛ́nì wi kpàli,
         ki 'nyaa gbòdoli 'puu wi nī. Ki cé mɔgɔ nàguɔ ŋáà wiì puu nɛ bururo niiʔ, wi míɛni
         wiì puu nɛ kòrí saʔa nīʔ, wi kòridiʔɛ kire ki 'puu kpɔ̀ngɔli wè. 28 Bà wi 'Zezi nyaa wè, a wi 'kòkuulo wáa, nɛ́ fali nɛ̀ sɛ́nì tuu wi táanni sɛni, nɛ́
         juu nɛ̀ kàanri nɛ́ jo: «Gáa gī muɔ nɛ́ mi sunʔɔmɔ ní bè Zezi, Kulocɛliɛ Jaa, Kulocɛliɛ
         ŋáà wī Duniya wi Mìɛni Nyùgo nɛ̄ gè ? Mi nɛ muɔ fiɛn wī, fǎga mi wuʔɔʔ !»29 Ki 'nyaa Zezi wi 'puu nɛ nyu gbòdoli nɛ̄ wè gbɛ̀ngɛ nɛ́ jo wi- yiri nàguɔ nī wè. Ki
         cé tɔliyɔ nyuɔ kúɔ, gbòdoli wi nɛ̂ cé nàguɔ ŋáà yɛ̀gɛ wè; pe nɛ̂ cé nyùʔɔdiriye tíʔɛ
         nɛ̀ wi puɔ níɛ wi tɔliyɔ le yè timɔri kpàʔaliyɛ nī. Kire nɛ́ ki mìɛni ní wi nɛ̂ ti
         píle nɛ̀ celile; wi gbòdoli wi nɛ̂ wi kɔ́ri nɛ̀ kɛ́ waamatiɛyɛ nī.30 A Zezi wi 'wi yúgo: «Pe muɔ yeri gáa ?»A wi 'jo: «Pe mi ye Nìʔɛnɛ.»Gbòdolilo pe yé tɔ̀ni nɛ̀ puu nàguɔ ŋáà nī wè nìʔɛbɛlɛ. 31 A pe 'yɛ̀ nɛ Zezi náari wè wi fǎga peli cɔ̀ri bè peli nyɔ́gɔ láʔalafun kàtiʔɛ nī gèʔ.32 Tiɛliyɛ tògo káà cé sí puu baa nyagurugo nɛ̄ gè nɛ caa nɛ káa, tiɛliyɛ yi tɔ̀ni nɛ̀
         puu nìʔɛyɛ+. A gbòdolilo pe 'Zezi fiɛn wè nɛ́ wi yɛ wi- tí peli sa jíin tiɛliyɛ nyáà nī yè. A
         wi 'jo ao. 33 A gbòdolilo pe 'yiri nàguɔ nī wè, nɛ̀ sɛ́nì jíin tiɛliyɛ nī yè. A tatogo ki 'fɛ̀ nɛ̀
         tìgi nyagurugo nɛ̄ gè, nɛ̀ sɛ́nì tuu lakpuʔɔ nī gè, nɛ̀ yíbiri nɛ̀ kùu.34 Bìli pe 'puu nɛ tiɛliyɛ nári yè+, bà peli 'kaala náà nyaa lè mmɛ gè, a pe 'fɛ̀ nɛ̀ sɛ́nì ti juu kàʔa wuulo mɛ́ bèle
         nɛ́ vòyo wuulo mɛ́ bèle. 35 A siɛnnɛ pe 'pɛn nɛ̀ pɛ́nì ki 'nyaa, gàa ki tóri gè. A pe 'kɛ́ Zezi kúrugu wè, nɛ̀
         sɛ́nì nàguɔ ŋáà nyaa wè, ŋàa nī gbòdolilo pe 'yiri bèle, a wi 'cìile nɛ̀ bururo le,
         nɛ́ tɛ́ni Zezi tɔliyɔ táanni yè. A siɛnnɛ pe 'fíɛ. 36 Bìli pe cé gbòdolilo nàguɔ wi puʔɔgɛnmɛ nyaa bè, a peli 'ti yiʔɛ juu nɛ̀ tìɛ pe nɛ̄.
         37 A Gerasa tiʔɛ ki tɛ́nimɛ siɛnniʔɛmɛ pi mìɛni 'Zezi fiɛn wè wi- yiri peli tiʔɛ nī gè,
         ki 'nyaa fíɛrɛ 'puu nɛ pe cògí kpuʔɔ. A Zezi wi koli nɛ̀ jíin kɔ́ri nī gè nɛ̀ kɛ́.38 Nàguɔ ŋáà nī gbòdolilo pe cé yiri bèle, a wi 'Zezi náari wè dí wire bé kò nɛ́ wi ní.
         Nɛ̀ sí ki yaʔa a Zezi wi 'wi tórigo wi tiʔɛ nī nɛ́ wi yɛ: 39 «Te waa muɔ kpáa mɛ́ gè, ma sa ti mìɛni juu ma tìɛ, gàa Kulocɛliɛ wi 'kpíʔile muɔ
         mɛ́ gè.»A wi 'kɛ́ nɛ̀ sɛ́ni ki jáari nɛ mári kàʔa ki mìɛni nī gè, gàa Zezi wi 'kpíʔile wire
         mɛ́ wè.Zezi wi 'Zayurusi póri nyɛ́ wè nɛ́ cɛliwɛ wáà puʔɔ(Mat 9.18-26; Mar 5.21-43)40 Bà Zezi wi 'koli nɛ̀ kɛ́ wè, a siɛnniʔɛmɛ pi sɛ́nì wi kpàli, ki 'nyaa pe mìɛni 'puu
         nɛ wi siri baa wī. 41 A nàguɔ wáà pɛn wi kúrugu, pe 'puu nɛ wi yeri Zayurusi, tɛnmɛzaʔa kàfɔli wáà wi 'puu. A wi pɛ́nì káguro wáa Zezi táanni wè, nɛ̀ wi fiɛn nɛ́ wi yɛ wi-
         kɛ́ baa wire kpáa mɛ́ gè. 42 Ki 'nyaa wi pìnigbiile lè pìcapile lè, ni 'puu nɛ yáa nɛ̀ je kùu; pùɔ wi yiʔɛlɛ ke
         'puu yiʔɛlɛ kiɛ nɛ́ siin. Bà Zezi wi 'líɛ nɛ waa wè, a siɛnniʔɛmɛ pi 'wi màʔa nɛ̀
         suʔu nɛ̀ wi cɔ̀ri.43 Ki sí nyaa cɛliwɛ wáà 'puu baa, gbélige yaama 'puu wi nɛ̄, fúɔ nɛ̀ taa yiʔɛlɛ kiɛ
         nɛ́ siin. Wi cé wi wali wi mìɛni cúʔɔ wè wajaala tiɛyɛ nī+, siɛn sì jáa nɛ̀ wi puʔɔʔ. 44 A wi 'sɛ́nì màʔa Zezi kàduʔu mɛ́ gè, nɛ̀ cò wi burugo nyuɔ nɛ̄ gè. A wi gbélige ki
         'fali nɛ̀ yéri sɛni.45 A Zezi wi 'jo: «Ŋáasiɛn wi 'cò nɛ̀ taa mi burugo nɛ̄ gè ?»A pe mìɛni 'jo peli sì cɛ́nʔ, a Piɛri 'jo: «Kàfɔli, bɛ̀ siɛnnɛ pe 'niʔɛ mmɛ gè, nɛ́ muɔ cɔ̀ri mmɛ gè o...»46 A Zezi wi 'jo: «Siɛn 'cò nɛ̀ taa mi nɛ̄, mi 'ki 'nyaa fànʔa káà 'yiri mi nī.»47 Bà cɛliwɛ wi 'ki 'nyaa wire sǐ gbɛ̀ làriʔ wè, a wi 'yɛ̀ nɛ fún, nɛ̀ sɛ́nì tuu Zezi
         tɔliyɔ láara yè, nɛ́ ki juu siɛnnɛ pe mìɛni yiʔɛ mɛ́ gè gìi ki 'tí á wire 'cò nɛ̀
         taa wi nɛ̄ wè, nɛ́ bɛ̀ wire 'fali nɛ̀ puʔɔ wè.48 A Zezi wi 'wi yɛ: «Nɛ póri, muɔ tɛ́ngɛlɛ ni 'muɔ suɔ, te waa yanyige nɛ̄+.»49 Bà Zezi wi nyu nɛ tíin wè, a siɛn wáà 'kɔ́n baa tɛnmɛzaʔa kàfɔli wi kpáa mɛ́ gè nɛ̀ pɛ́nì Zayurusi yɛ wè: «Muɔ póri wi 'kùu nɛ̀ kúɔ, fǎga ní
         kpáan de tɛnmɛfɔli fùrɔ́ wèʔ.»50 Bà Zezi wi 'ti lúʔu wè, a wi 'Zayurusi yɛ wè: «Fǎri fìʔɛ́ʔ, taa ma tɛ́ngɛ yákuɔ, muɔ
         póri wi bé suɔ.»51 Bà wi sɛ́nì nɔ̀ baa Zayurusi kpáa mɛ́ gè, wiì fɔ̀li a siɛn jíin nɛ́ wi ní baa saʔa
         nī gèʔ, nɛ̀ yiri Piɛri, nɛ́ Zan, nɛ́ Zaki, nɛ́ pùɔ wi tuu ní wè nɛ́ wi yàa ní wèʔ. 52 Siɛnnɛ pe mìɛni 'puu nɛ nyɛni gbùʔɔgbuɔ nɛ pùɔ wi kùugo wuʔu yáa gè.A Zezi wi 'pe yɛ: «Ye fǎri nyɛniʔ ! Pùɔ wiì kùuʔ; wiī nɛ ŋɔ́ni wī.»53 A pe 'yɛ̀ nɛ wi kùʔɔ́ nɛ tíʔɛ, ki 'nyaa pe cé ki cɛ́n dí pùɔ wi 'kùu wī.54 A wi 'pìcapile cò lè kɔli nɛ̄ gè, nɛ́ wi yeri kpuʔɔ nɛ́ jo: «Pùɔ, yɛ̀ !»55 A wi pìle ni 'koli nɛ̀ pɛ́nì jíin wi nī, a wi 'fali nɛ̀ yɛ̀ sɛni. A Zezi wi 'jo pe-
         wi kɛn nɛ́ suro ní wi- lìi. 56 A ki 'pùɔ wi siivɔlilɔ pe fungo wúɔ. A Zezi wi 'ki juu nɛ̀ gbɛ̀ngɛ pe mɛ́ nɛ́ pe yɛ
         pe fǎga ti juu siɛn mɛ́ʔ, gàa ki tóri gèʔ.
         
            
               	Eza 6.9-10tire ti 'juu náʔa gè.

               	Wéli baa Mat 10.26; Luk 12.2.

               	Wéli baa Ŋún 65.8; 89.10; 107.23-32.

               	Pe tiʔɛ gáà yeri gè nɛ pínɛ Gedara (wéli baa Mat 8.28).

               	Wéli baa Mar 5.11.

               	Kire kùlo wuulo pe 'puu nɛ pe tiɛliyɛ nári yè wī. Yi nɛ̌ puu wáayaʔaya yìimɛ bɛ̀ weli
                     woyo tíɛlɛ yèʔ.

               	Wi cé wi wali mìɛni cúʔɔ wè wajaala tiɛyɛ nī:Siɛnkɛnigɛ gáà ki wè baa girɛki sɛbɛliɛlɛ pálì nìʔɛnɛ nīʔ.

               	Wéli baa Luk 7.50.

Zezi wi 'wi pìtɛnmɛnɛ kiɛ nɛ́ siin tun bèle(Mat 10.5-15; Mar 6.7-13)91 A Zezi wi 'wi pìtɛnmɛnɛ kiɛ nɛ́ siin yeri bèle, nɛ̀ fànʔa nɛ́ ŋɔri kɛn pe mɛ́ pe- jáa gbòdolilo pe mìɛni
         nɛ̄ bèle, nɛ́ bèri jàʔá de yaama feliye yi mìɛni pori bè de pínɛ. 2 Nɛ̀ pe tun pe sari Kulocɛliɛ Kùlofɔligɔ ki wori jáari dè bé sí de yaala pori bèle.3 Wi sí cé ki juu pe mɛ́ nɛ́ pe yɛ: «A ye waa bèle, ye fǎga yafiɛn líɛ tánʔana wuʔuʔ,
         ye fǎga kàgbiile líɛʔ, nɛ́ kpɔ̀bilɔ níʔ, nɛ́ yaliire+ níʔ, nɛ́ wali níʔ, nɛ́ buruyo siin siin níʔ. 4 A ki 'nyaa yeli sɛ́nì tìrige saʔa ó saʔa nī, ye- kò baa kire tiʔɛ nī gè fúɔ bè taa
         yeli ga pa yiri baa. 5 Tiʔɛ ó tiʔɛ nī piyè yeli tìrige wèʔ, a ye kɛ́nì yiri ki kàʔa nī gè níɛ waa wè, ye-
         yeli tɔliyɔ cúbugo cúru gè ye wo baa ki tiʔɛ nī gè. Kire ki bé puu pe mɛ́ fìɛ wè bè
         pe sɔ̀mi wè.»6 A pìtɛnmɛnɛ pe 'yɛ̀ nɛ̀ kɛ́ nɛ̀ sɛ́ni Kataanna Siɛnrɛ jáari dè nɛ mári vòyo nī yè, níɛ yaala pori bèle.Erodi sɔ̀ngirɔ ti 'nyaʔami(Mat 14.1-2; Mar 6.14-16)7 Kele gílì mìɛni ke 'puu nɛ kpínʔini nɛ tòrí gèle, bà kùlofɔli Erodi wi kɛ́nì ki wori lúʔu dè, a ki 'wi sɔ̀ngirɔ nyaʔami dè. Ki 'nyaa pàli 'puu nɛ ki
         nyu níɛ wáa dí Zan wi nyɛ́nì koli nɛ̀ nyɛ́ nɛ̀ yiri kúbilo nī bèle. 8 A pàli ní nɛ̀ jo dí Elii wi 'pɛn, a pàli sí ní nɛ̀ jo dí faʔa faʔa Kulocɛliɛ siɛnjuuliɛwɛ wáà wi 'koli nɛ̀ nyɛ́ nɛ̀ yiri.9 A Erodi wi 'jo: «Zan wire wè mi cé nyɛ́nì wire nyùgo ceri gè. Ŋáasiɛn cɛ wī, ŋàa wori
         pe nyu nɛ mári dàa dè+ ?» A wi 'yɛ̀ nɛ wi caa bè wi nyaa.Zezi wi 'siɛnnɛ siramuʔɔ sirakogunɔ kɛn a pe 'lìi(Mat 14.13-21; Mar 6.30-44; Zan 6.1-14)10 Pìtɛnmɛnɛ bílì Zezi wi cé tun bèle, bà pe kɛ́nì kɔ́n baa nɛ̀ pɛn bèle, a pe pɛ́nì pe baara
         ti yiʔɛ juu nɛ̀ tìɛ Zezi nɛ̄ wè, gìi peli sɛ́nì kpíʔile gè. A Zezi wi 'pe kɔ́ri nɛ̀
         yiri larigɛ nī, a pe 'kɛ́ kàʔa káà táanni, pe ki yeri Bɛtisayida. 11 Bà siɛnnɛ pe kɛ́nì ki cɛ́n wi 'kɛ́ wè, a pe 'líɛ nɛ̀ kɛ́ wi kúrugu baa. A Zezi wi
         sɛ́nì pe kpàli; wi 'puu nɛ Kulocɛliɛ Kùlofɔligɔ wori nyu dè pe mɛ́. Siɛnnɛ bílì pe 'puu yaala níɛ ki caa bè puʔɔ wè, a wi 'pe puʔɔ.12 Bà cɛngɛ ki kɛ́ni kúu gè, a pìtɛnmɛnɛ kiɛ nɛ́ siin pe sɛ́nì juu nɛ́ Zezi ní wè, nɛ́
         wi yɛ wi- siɛnnɛ yaʔa bèle peri waa vòyo mɛ́ yè, nɛ́ vòbiire dáà ti 'pe màʔa nɛ̀ suʔu
         dè, pe sa yaliire caa pe- lìi, pe sí súɔndiɛyɛ caa, á kire 'laa wè tiʔɛ gáà nī pe
         yē gè, kiī tiɛwaʔa.13 A Zezi wi sí pe yɛ: «Ye- pe kɛn pe- lìi yeli tíimɛ bèle.»A pe 'jo: «Yakaa wè náʔa weli mɛ́ʔ, nɛ̀ yiri búrulo kogunɔ nɛ́ fúɔlɔ siin nī. Macɛn
         weli tíimɛ we bé sa yaliire caa bè suɔ siɛnniʔɛmɛ báà pi mìɛni mɛ́ bè wī.»14 Ki 'nyaa siɛnnɛ bálì pe 'puu baa bèle, nàguɔlɔ pe cé siɛnnɛ siramuʔɔ sirakogunɔ (5 000)
         kúɔ. A Zezi wi 'wi pìtɛnmɛnɛ yɛ bèle pe- tí siɛnnɛ pe tɛ́ni gbuʔulo gbuʔulo, siɛnnɛ togosiin nɛ́ kpɔrigɔ kpɔrigɔ.15 A pe 'tí a siɛnnɛ pe mìɛni tɛ́ni gbuʔulo gbuʔulo nɛ̀ yɛli nɛ́ bɛ̀ Zezi 'ki juu gè.
         16 A Zezi wi 'búrulo kogunɔ líɛ bèle nɛ́ fúɔlɔ siin ní bèle, nɛ̀ yiʔɛ yɛ̀gɛ gè nyìʔɛnɛ
         nī, nɛ̀ Kulocɛliɛ síɛri ti wuʔu nɛ̄ gè. Nɛ́ fali nɛ búru kúnminɔ wè, nɛ́ fúɔlɔ ní
         bèle nɛ kanʔa pìtɛnmɛnɛ mɛ́ bèle, pe- ti liile nɛ tòrí siɛnnɛ nɛ̄ bèle.17 A pe mìɛni 'káa nɛ̀ tín, a káagoriro ti 'juɔnyiɛyɛ kiɛ nɛ́ siin le yi 'nyì.Piɛri 'ki juu nɛ́ jo Zezi wire wī Kulocɛliɛ Siɛnnyiɛnɛgɔnwɔ wè(Mat 16.13-19; Mar 8.27-29)18 Làa nɛ̄ Zezi wi 'puu nɛ Kulocɛliɛ náari larigɛ káà nī; wi pìtɛnmɛnɛ pe 'puu baa wi ní.A wi kɛ́nì pe yúgo nɛ́ jo: «Siɛnnɛ piyē nɛ wáa dí mi yē ŋáasiɛn ?»19 A pe 'jo: «Pàli 'jo muɔ yē Zan ŋàa wi 'puu nɛ siɛnnɛ batiize bèle, a pàli 'jo Elii wī muɔ wè, a pàli 'jo Kulocɛliɛ siɛnjuuliɛwɛ wáà wi 'koli nɛ̀ nyɛ́ nɛ̀ yiri+.»20 A Zezi wi sí pe yúgo: «Á yeli bèle, yeli 'jo mi yē ŋáasiɛn ?»A Piɛri wi siɛnnugoro kɛn dè nɛ́ jo: «Muɔ wī Kulocɛliɛ Siɛnnyiɛnɛgɔnwɔ wè.»21 A Zezi wi 'ki juu nɛ̀ gbɛ̀ngɛ pe nɛ̄ nɛ́ jo pe fǎa ga ti juu siɛn mɛ́ʔ. 22 Nɛ́ fali nɛ̀ pe yɛ: «Ki 'kàri fànʔa, Siɛn Pùɔ wi- wuʔɔgɔ suɔ kátii, nɛ̀ pínɛ, liɛlɛ pe bága de wi kɛ́ngi de wáari peli nɛ́ kacuɔnrilɔ kàfɔlilɔ ní bèle, nɛ́ Fànʔa Siɛnrɛ sɛbɛcɛ́nminɛ ní bèle. Kire kàduʔumɛ gè pe bé wi kpúu. Cɛndaanriwuʔu nɛ̄ gè wi bé koli bè nyɛ́
         bè yiri.»Gìi siɛn 'yɛli bè kpíʔile bé taʔa Zezi nɛ̄ wè(Mat 16.24-28; Mar 8.34–9.1)23 Bà Zezi 'kúɔ tire nɛ̄ dè, a wi 'fali nɛ̀ ki juu siɛnnɛ pe mìɛni mɛ́ nɛ́ jo: «A siɛn
         ŋíì nɛ ki caa bè taʔa mi nɛ̄ wè, siɛn wi- fìʔɛ nɛ́ wìi tíimɛ ní wè, wí sí wi tiiparigɛ líɛ gè+ cɛngɛ ó cɛngɛ, wi- taʔa mi nɛ̄. 24 A kire 'laa, a siɛn ó siɛn nɛ ki caa bè wi sìi suɔ wè, wi bága pùunni wi sìi nī wè.
         A ŋìi sí pùunni wi sìi nī wè mi kɛnmɛ nɛ̄ bè, wi bága wi taa. 25 Ki 'gáa láa kúɔ, a siɛn 'duniya lɔri ti mìɛni taa dè, nɛ́ wìi pùunni nɛ̀ cúʔɔ wire
         tíimɛ wè ? 26 Nɛ̀ taʔa gíi nɛ̄, a siɛn 'ki 'nyaa mi nɛ fìɛrɛ tɔ́ngi wire nɛ̄, nɛ́ mi siɛnrɛ ní dè
         nɛ̀ pínɛ wè, Siɛn Pùɔ míɛni wi bága sa fìɛrɛ tɔ́n wi nɛ̄, a wi kɛ́nì pɛn wi kpuɔmɔ nī bè nɛ́ Tuufɔli wi
         kpuɔmɔ ní bè, nɛ́ nyìʔɛnɛ tunduncɛ̀nminɛ kpuɔmɔ ní bè. 27 M'bé ki juu yeli mɛ́ kányiʔɛ nɛ̄, pàli yē bile náʔa gè, pe bága de tíin sìnguu nī
         bé sí Kulocɛliɛ Kùlofɔligɔ nyaa gè.»Zezi kɛnmɛ pi 'yiʔɛ(Mat 17.1-8; Mar 9.2-8)28 Cɛnyɛ kataanri felige 'tóri kire kàduʔumɛ gè, a Zezi wi 'Piɛri kɔ́ri, wire nɛ́ Zan nɛ́ Zaki, a pe sɛ́nì tánʔa nyagurugo naamɛ gè bàa Kulocɛliɛ náari. 29 Bà Zezi wi 'puu nɛ náari wè, a wi yiʔɛ ki kɛnmɛ pi kɛ́nì yiʔɛ, a wi bururo míɛni ti
         'yiʔɛ nɛ fíligi pérepere, níɛ nyíʔɛnɛ. 30 Cɛ̀ri sìʔɛrɛ a nàguɔlɔ pálì siin 'pɛn nɛ̀ pɛ́ni nyu nɛ́ wi ní. Kulocɛliɛ siɛnjuuliɛlɛ
         Misa nɛ́ Elii peli pe 'puu. 31 Pe yé pɛn pe kpuɔmɔ nàjɛnrɛ nī dè, nɛ̀ pɛ́ni nyu nɛ́ Zezi ní wè wi kárilɛ wori nɛ̄
         dè bàa Kulocɛliɛ kele fori gèle Zerizalɛmi kàʔa mɛ́ gè. 32 Ŋɔ́nimɔ pi yé Piɛri nɛ́ wi kobinɛnɛ mɔ́nigɔ bèle, a pe kɛ́nì síʔi nɛ̀ nyɛ́, nɛ̀ Zezi
         wi kpuɔmɔ nɛ́ wi cɛ̀nmɛ nyaa bè, nɛ́ nàguɔlɔ bálì siin ní bèle, bàli pe yé pɛ́ni nyu
         nɛ́ wi ní bèle.33 Bà siɛnnɛ bálì pe kɛ́nì láʔa Zezi táanni wè nɛ̀ kɛ́ wè, a Piɛri wi 'Zezi yɛ wè: «Tɛnmɛfɔli,
         kiī pɔ́rigɔ bà wiyē náʔa gè; tí we kpátaaya taanri kpúɔn, kàa- puu muɔ wuʔu, kàa-
         puu Misa wuʔu, dí kàa sí puu Elii wuʔu.» Piɛri wiì yé ki cɛ́nʔ, gàa wire nɛ nyu gèʔ.
         34 Bà Piɛri wi nyu nɛ tíin wè, a kàsadibagɛ káà pɛ́nì tìgi pe nī nɛ̀ pe tɔ́n. A fíɛrɛ
         'pe cò kpuʔɔ.35 A yékpoli láà 'juu baa kàsadibagɛ nī gè nɛ́ jo: «Ŋàa wire wī mi Jaa wè, wire mi 'nyíɛnɛ
         nɛ̀ kɔ̀n wè. Yeri lúru wi nɛ̄ !»36 Bà yékpoli ni kɛ́nì juu nɛ̀ kúɔ wè, a pe 'ki 'nyaa Zezi wire yákuɔ. A pe 'pìiri, piyè
         kɛ́nì kele gálì ke wori sɔli dè nɛ̀ cáan siɛn táanni ki cɛnyɛ nī yèʔ.Zezi wi 'pùɔ wáà puʔɔ gbòdolilofɔli wi 'puu(Mat 17.14-18; Mar 9.14-27)37 Ki kpìɛnduu gè bà pe 'tìgi nyagurugo nɛ̄ gè, a siɛnniʔɛmɛ 'kɛ́ nɛ̀ sɛ́nì wi kpàli.
         38 A ki 'nyaa nàguɔ wáà 'puu baa siɛnniʔɛmɛ nī bè, a wire 'kòkuulo wáa kpuʔɔ nɛ́ jo:
         «Tɛnmɛfɔli, nyuɔ mi nɛ̄ ma mi jaa wéli wè nɛ́ mi ní; wire nigbe yákuɔ wī mi mɛ́ yo !
         39 Ki 'nyaa gbòdoli wáà wi sî kɛ́nì fuu nɛ̀ wi cáan wi nàa figiri náà nɛ kòkuulo wáari
         nɛ jɔ̀ligɔ ŋu. Wi nɛ̂ wi kàli nɛ̀ mɔgɔ níɛ̀ nɛ́ kɛ́nì wi yaʔa cáanwa fírɛgɛtɛ. 40 Mi 'muɔ pìtɛnmɛnɛ náari bèle pe- gbòdoli ŋáà cìra wè pe yige wi nī; piyè jáaʔ.»41 A Zezi wi 'siɛnnugoro kɛn dè nɛ́ jo: «ʔé, yeli bèle yirile náà wuulo bèle, yeli yē
         tɛ́ngɛlɛ fùn, yeli wè sínminɛʔ ! Lɛ̀lɛ jori m'bé ní kúɔ bile nɛ́ yeli ní cígini, bé
         yeli kpàri bè cò wè ? Muɔ jaa líɛ wè ma sìʔɛrɛ náʔa mi mɛ́.»42 Bà pùɔ wi je yɛ̀ bèri báan wè, a gbòdoli wi 'wi nyɛri nɛ̀ cáan a wi 'tuu nɛ figiri.
         A Zezi wi 'gbòdolipiiwe kàanri wè nɛ́ wi yɛ wi- yiri pùɔ nī wè, nɛ̀ puɔ puʔɔ wè nɛ̀
         kɛn wi tuu mɛ́ wè.43 A ki 'kpíʔile pe mìɛni mɛ́ kafɔnnɔ a pe 'Kulocɛliɛ fànʔa nyaa gè bɛ̀ kiī 'kpúʔɔ gè.
         A pe mìɛni 'yɛ̀ nɛ cúru Zezi wi kakpiʔiligele ke mìɛni wori nɛ̄ dè.Zezi wi ń'nɛ̀ ki juu nɛ̀ yaʔa nɛ́ jo pe bága wire kpúu(Mat 17.22-23; Mar 9.30-32)A wi 'wi pìtɛnmɛnɛ yɛ bèle nɛ́ jo: 44 «Ye- mi siɛnrɛ sɔ́migɔ dè ye lúʔu yeli ngbúʔulo nī gèle: lɛ̀lɛ láà nɛ báan baa, pe
         bé Siɛn Pùɔ cò wè bè le siɛnnɛ pe kiyɛ nī.»45 Piyè nyùgo cɛ́n siɛnrɛ dáà nɛ̄ dèʔ; ti kɔri wi cé làri pe nɛ̄, kire ga buu pe fǎga
         ti kárigɔli cɛ́nʔ. A pe 'fíɛ; piyè fɔ̀li nɛ̀ wi yúgo nɛ́ ti kɔri ní wèʔ.Ŋìi wi 'kpúʔɔ wè(Mat 18.1-5; Mar 9.33-37)46 Làa nɛ̄ a kàkiɛrɛ kɛ́nì yɛ̀ pìtɛnmɛnɛ pe sunʔɔmɔ nī bè, pe pìye kìí ŋíi wi 'kpúʔɔ pe mìɛni nī bèle ? 47 A Zezi wi 'pe sɔ̀ngirɔ cɛ́n dè. A wi 'fali nɛ̀ pùɔ wáà líɛ nɛ̀ yérige wìi táanni,
         48 nɛ́ pe yɛ: «A siɛn ŋíì 'pùɔ ŋáà cò wè cɛ̀ngɛ mi kɛnmɛ nɛ̄ bè, mi siɛn wi 'cò cɛ̀ngɛ.
         A siɛn ŋíì sí mi cò cɛ̀ngɛ wè, ŋàa wi 'mi tun wè, wire siɛn wi 'cò cɛ̀ngɛ+. Bè ki juu kányiʔɛ nɛ̄ gè, ŋìi wi 'wìi cɛ́rigɛ ye mìɛni nī bèle, wire wī kpuɔwɔ wè.»A siɛn wè yeli túnguʔ wiī nɛ́ yeli ní wī49 A Zan sí jo: «Weli Kàfɔli, weli 'siɛn wáà nyaa wi gbòdolilo cìrá nɛ yigi siɛnnɛ nī bèle
         nɛ́ muɔ míʔɛ ní; wi sí wè nɛ́ weli níʔ. Kire nɛ̄ a weli sí wi cɔ̀ri wi- láʔa ti nɛ̄.»50 A Zezi wi 'wi yɛ: «Ye fǎri siɛn cɔ̀rí de láʔala ti nɛ̄ʔ, nɛ̀ taʔa gíi nɛ̄, siɛn ŋíì
         wi wè yeli túngu wèʔ, ki siɛn wiī nɛ́ yeli ní wī.»ZEZI WII NƐ WAA ZERIZALƐMI KAʔA MƐ(9.51–19.27)Samarii tɛ́nimɛ wuulo pálì 'cíi piyè Zezi tìrige wè nabɔnrɔ nɛ̄ʔ51 Bà Zezi wi yɛ̀gɛrilɛ lɛ̀lɛ ni kɛ́ni nɔ̀gí bè kɛ́ nyìʔɛnɛ nī lè, a Zezi wi 'ki yɛ̀gɛ wi fungo nī gè bè kɛ́ Zerizalɛmi kàʔa mɛ́. 52 A wi 'tundunminɔ siin tórigo baa wi yiʔɛ mɛ́ gè. A peli 'kɛ́ nɛ̀ sɛ́nì jíin Samarii vògo káà nī, bè wi kele gbòbori gèle. 53 A ki tiʔɛ wuulo pe 'cíi, piyè wi tìrige nabɔnrɔ nɛ̄ʔ, bɛ̀ ki 'nyaa Zerizalɛmi mɛ́
         wi 'puu nɛ waa wè.54 Bà Zaki nɛ́ Zan pe 'kire nyaa gè, a pe 'Zezi yɛ wè: «Kàfɔli, muɔ nɛ ki caa lé we- kàsun tìrige nyìʔɛnɛ
         nī lè we siɛnnɛ bálì pe woli cúʔɔ lè lé ?»55 A Zezi wi 'yiʔɛ nɛ̀ yiʔɛ wáa pe mɛ́ nɛ́ juu pe nɛ̄ nɛ́ pe yɛ: [«Yeli sì ki cɛ́n setɛni
         ŋíì wi 'sɔ̀ngirɔ dáà felide le dè yeli nī bèleʔ. 56 Siɛn Pùɔ wiì pɛnʔ bè pari siɛnnɛ kpúu bèle wīʔ, wi 'pɛn bè pa pe suɔ wī.»] A pe 'koli nɛ̀
         vògo káà kiiyɛ koligo líɛ.Siɛn 'yɛli wi- láʔa yɛrɛ ti mìɛni nɛ̄ wí sí taʔa Zezi nɛ̄(Mat 8.19-22)57 Bà pe waa bèle, a siɛn wáà sɛ́nì Zezi yɛ wè: «A muɔ nɛ waa tiʔɛ ó tiʔɛ nī, m'bé taʔa
         muɔ nɛ̄.»58 A Zezi wi 'wi yɛ: «Nyàʔapɔnminɔ bèle kàwiiye yē pe mɛ́; sínjapigele míɛni gèle, ke
         lali nyìʔɛnɛ nī lè, sìɛrɛ yē ke mɛ́; Siɛn Pùɔ wire sí wè, tiʔɛ cɛ wè wi mɛ́ wi- nyùgo kpɔni gèʔ.»59 A Zezi wi 'ki juu wàa wiiyɛ mɛ́ nɛ́ wi yɛ: «Taʔa mi nɛ̄.»A kire siɛn wi 'jo: «Kàfɔli, -ki yaʔa mi- koli kɛ́ bàa mi tuu tɔ́n wè gbínʔɛnɛ.»60 A Zezi wi sí wi yɛ: «-Kúbilo yaʔa bèle peri pìye tɔ́ngi+, muɔ wè mári waa ma sari Kulocɛliɛ Kùlofɔligɔ wori jáari dè.»61 A wàa ní nɛ̀ wi yɛ: «Kàfɔli, mi 'tɔ̀ni nɛ ki caa bè taʔa muɔ nɛ̄. Ma sí tí mi- kɛ́
         bè sa sàri mi saʔa wuulo nɛ̄ bèle.»62 A Zezi wi 'wi yɛ: «Siɛn ŋíì wi 'nìɛyɛ tìɛ cò gè nɛ̀ kúɔ wè, nɛ́ ní nɛ paʔala nɛ wéli
         kàduʔu mɛ́ gè, ki siɛn wiǐ gbɛ̀ Kulocɛliɛ Kùlofɔligɔ baara woli nyuɔ lèʔ.»
         
            
               	Girɛki siɛnrɛ nī dè, yaliire tiʔɛ nī gè pe jo búru. Ki 'nyaa peli mɛ́ bèle búru wire pe 'puu nɛ káa kpuʔɔ. Ki búru wi 'puu pe nɛ̂ wi kpúɔn
                     wi nɛ̂ puu bɛ̀ dùʔu sipiɛlɛ tíɛlɛ.

               	Wéli baa Luk 23.8.

               	Wéli baa Luk 9.8.

               	tiiparigɛ líɛ gè: Kire kɔri wi 'jo: ma yéri ma wuʔɔgɔ sige gè nɛ́ kùu ní wè, mari lúru Zezi mɛ́ wè.

               	Wéli baa Mat 10.40,42; Zan 12.44; 13.20.

               	Náʔa gè kúbilo peli 'nyaa siɛnnɛ bílì piyè Zezi kayerile lúʔu lèʔ.

Zezi wi 'tunduro kɛn pìtɛnmɛnɛ togotaanri nɛ́ kpɔrigɔ nɛ́ siin mɛ́(Mat 9.37-38; 10.7-16; Mar 6.8-11)101 Bà tire 'tóri dè, a Kàfɔli wi 'pìtɛnmɛnɛ pálì togotaanri nɛ́ kpɔrigɔ nɛ́ siin tun, nɛ̀ pe tórigo siɛnnɛ siin siin wìi yiʔɛ
         mɛ́ gè, kàʔa ó kàʔa nɛ́ tiʔɛ ó tiʔɛ nī wire yé je ga sa tóri wè, 2 nɛ́ pe yɛ: «Yafalidɛ dáà ti 'yɛli bè líɛ bè nyɔ́gɔ dè tiī nìʔɛrɛ, nɛ̀ sí ki taa baakuɔlɔ
         pe sí wè sáaʔ.«Ye- sí de yafalidɛ ti kàfɔli náari wè, wi- baakuɔlɔ pálì tórigo wi yafalidɛ ti líɛdiʔɛ
         nī gè. 3 Yeri waa+, mi 'yeli tun bɛ̀ sìnbapigele tíɛlɛ kàdafiire sunʔɔmɔ nī. 4 Ye fǎga pàtiɛlɛ líɛʔ, ye fǎga kpɔ̀bilɔ líɛʔ, ye fǎga tɔriyɔ líɛʔ, ye fǎga siɛn síɛri
         koligo nɛ̄ gèʔ.5 «A yeli sɛ́nì tìrige saʔa ó saʔa nī, ye- kíni ye jo: ‹Yanyige ki- taa buu náʔa saʔa
         gáà nī gè !› 6 A yanyige siɛn yē baa ki saʔa nī gè, yeli yanyige ki bé kɛ́ wi kúrugu, á kire bɛ̀ʔ
         wè, ki bé koli bè pɛn yeli mɛ́. 7 Ye- kò baa ki saʔa nī gè, yeri líi nɛ́ saʔa wuulo ní bèle; a pe 'yeli kɛn nɛ́ yɛgɛ
         ó yɛgɛ ní, yeri ki káa; yakaʔa gī yo, yagbuʔɔ gī yo, yeri gbun.«Ki 'nyaa baakuɔwɔ wi 'yɛli nɛ́ wi sàri ní wè+. Ye fǎri jíin de mári saaya nī yèʔ.8 «A yeli sɛ́nì jíin kàʔa ó kàʔa nī, a pe 'yeli tìrige nabɔnrɔ nɛ̄ wè, nɛ́ yeli kɛn
         nɛ́ yaliire ó yaliire ní, yeri ti líi. 9 A yaala yē baa ye- pe puʔɔ, yé sí pe yɛ: ‹Kulocɛliɛ Kùlofɔligɔ ki 'sìʔɛrɛ nɛ̀ kpɔni yeli nɛ̄.› 10 A yeli sí sɛ́nì jíin kàʔa káà nī, á piyè yeli tìrige nabɔnrɔ nɛ̄ dèʔ, ye- kɛ́ kàʔa
         ki kogboliyo nī yè ye- sari ki nyu ye jo: 11 ‹Yeli kàʔa cúbugo gáà tíimɛ ki 'tári weli tɔliyɔ nɛ̄ yè, weli ki 'cúru nɛ̀ wáa yeli
         kúrugu. Ye- sí ki cɛ́n, Kulocɛliɛ Kùlofɔligɔ ki 'sìʔɛrɛ nɛ̀ kpɔni yeli nɛ̄.› 12 M'bé ki juu yeli mɛ́, kàyuʔujuujɛngɛ gè, Sodɔmi kàʔa wuulo kàyuʔu ki bé ní cɛ màʔa bè puu yɔ́rigɔ bè tóri ki kàʔa gáà ki kàyuʔu nɛ̄
         gè.»Kàaya nyíì yi 'cíi yiì tɛ́ngɛ Zezi nɛ̄ wèʔ13 «Yawuʔɔ yē yeli nɛ̄, Korazɛn wuulo yeli bèle ! Yawuʔɔ yē yeli nɛ̄ Bɛtisayida wuulo
         yeli bèle ! Nɛ̀ taʔa gíi nɛ̄, kakpoliyo nyíì yi 'kpíʔile nɛ̀ tóri náʔa yeli tiʔɛ nī
         gè, a ki yē yi cé kpíʔile Tiiri nɛ́ Siidɔn kàaya nī yè, bìinɛ pe cé gbànvaʔara líɛ
         nɛ̀ le nɛ́ tɛ́ni cúnʔɔ nī, bè ki tìɛ peli 'pe funyɔ yiʔɛ yè. 14 Kire nɛ̄ Tiiri nɛ́ Siidɔnyé kàyuʔu+ ki bága puu yɔ́rigɔ pe nɛ̄ bè tóri yeli nɛ̄. 15 Á muɔ wè, Kapɛrinawu kàʔa muɔ wè, dùʔɔ muɔ je ga yɛ̀ nyìʔɛnɛ nī wī lé+ ? ʔéʔe díɛʔ, muɔ bága cɛ tìgi kusiʔi nī wī.16 «A siɛn ŋíì 'yeli siɛnrɛ lúʔu dè, mi siɛnrɛ wi 'lúʔu; a ŋìi sí yeli wáa wè, mi wi
         'wáa. A siɛn ŋíì sí mi wáa wè, Kulocɛliɛ ŋáà wi 'mi tun wè, wire siɛn wi 'wáa nɛ̀
         pínɛ+.»Pìtɛnmɛnɛ togotaanri nɛ́ kpɔrigɔ nɛ́ siin pe 'koli nɛ̀ pɛn17 A pìtɛnmɛnɛ togotaanri nɛ́ kpɔrigɔ nɛ́ siin pe 'koli nɛ̀ pɛn nɛ́ fundaanra ní, nɛ̀
         pɛ́nì jo: «Kàfɔli, gbòdolilo pe mìɛni nɛ yèrí weli mɛ́, muɔ míʔɛ kire kɛnmɛ nɛ̄ bè !»18 A Zezi wi sí pe yɛ: «Mi 'Setɛni nyaa wè a wi 'ciɛn nɛ̀ tìgi nyìʔɛnɛ nī lè bɛ̀ kàsakpɛnigɛ kpìɛnmɛ tíɛlɛ, nɛ̀ tuu+.19 «Ye- nyaa, mi nyɛ́nì fànʔa kɛn yeli mɛ́ yeri tánʔana de tòrí wɔ̀burɔ nɛ̄ dè nɛ́ náana
         ní bèle, nɛ́ leguuwo wi fànʔa ki feliye yi mìɛni yè, kire nɛ̄ yafiɛn sǐ gbɛ̀ yakaa
         kpíʔile yeli nɛ̄ʔ. 20 Ye fǎga sí de fundaanra kpínʔini bɛ̀ gbòdolilo piyē yèrí yeli wori nɛ̄ dèʔ; yeri fundaanra
         kpínʔini bɛ̀ yeli míɛyɛ yiī baa sɛbɛyɛ nyìʔɛnɛ nī lè.»Kulocɛliɛ wi 'tɛ́ngɛlɛ kele tìɛ gèle pìile nɛ̄(Mat 11.25-27; 13.16-17)21 Kire lɛ̀lɛ nī lè a Kulocɛliɛ Pìle ni 'fundaanra nyɔ́gɔ Zezi fungo nī gè a wi 'jo: «Tuufɔli, muɔ wī nyìʔɛnɛ nɛ́ dàala
         kàfɔli wè ! Mi 'kpuʔɔrɔ taʔa muɔ nɛ̄, bɛ̀ muɔ 'kele gálì làrigɛ gèle kacɛ́nminɛ nɛ̄
         bèle nɛ́ siɛnsicilile ní bèle, nɛ́ sí ke tìɛ pìile nɛ̄ bèle. ʔaan, Tuufɔli, kire muɔ
         'nyaa ki 'muɔ dɛ́ni gè !»22 A wi ń'nɛ̀ jo: «Mi Tuu wi nyɛ́nì kele ke mìɛni le mi kiyɛ nī. Siɛn sì ki cɛ́nʔ ŋáa
         wī Jaafɔli wèʔ, nɛ̀ yiri Tuufɔli wire yákuɔ nīʔ. Nɛ̀ pínɛ siɛn sì ki cɛ́n ŋáa wī Tuufɔli
         wèʔ, nɛ̀ yiri Jaafɔli wire yákuɔ nī wèʔ, nɛ́ siɛn ŋáà ní Jaafɔli wi 'yéri ki nɛ̄ bè
         wi tìɛ wi nɛ̄ wè.»23 A wi 'yiʔɛ wi pìtɛnmɛnɛ mɛ́ bèle nɛ̀ siɛnrɛ juu pe mɛ́ peli yákuɔlɔ wori, nɛ́ jo: «Gàa yeli nɛ nyaʔa gè,
         bìli pe 'ki 'nyaa gè pe wuʔu kiī tànʔa. 24 A kire 'laa m'bé ki juu yeli mɛ́, ki láa 'puu Kulocɛliɛ siɛnjuulo nɛ́ siɛnsinminɛ nìʔɛnɛ nɛ̄, bè gàa nyaa gè, gàa yeli nɛ nyaʔa gè, nɛ̀ sí ki taa piyè
         gbɛ̀nɛ ki 'nyaaʔ. Nɛ̀ pínɛ pe 'puu nɛ caa bè gàa lúʔu gè, gàa yeli nɛ lúru gè; piyè
         sí ki taa nɛ̀ lúʔuʔ.»Samarii kùlo nàguɔ funjɛ̀ngɛfɔli kàsiile lè(Mat 22.34-40; Mar 12.28-34)25 Làa nɛ̄ Fànʔa Siɛnrɛ kacɛ́nwɛ wáà 'puu nɛ caa bè Zezi puu wè bè wéli, a wi sɛ́nì wi yúgo nɛ́ jo: «Tɛnmɛfɔli, gáa
         mi 'yɛli bè kpíʔile bé sí bànguɔ sìi taa wè ?»26 A Zezi wi 'wi yɛ: «Gíi ki 'juu baa Misa Fànʔa Siɛnrɛ nī dè ? Gáa muɔ 'nyaa baa ?»27 A nàguɔ wi 'jo:-Muɔ Kàfɔli Kulocɛliɛ woli yaʔa lèni- muɔ dɛ́ninɛ́ muɔ fungo ki mìɛni ní,nɛ́ muɔ pìle ni mìɛni ní,nɛ́ muɔ ŋɔri ti mìɛni ní,nɛ́ muɔ sìnjilige ki mìɛni ní.Má sí muɔ siɛnnyɛni woli yaʔa lèni- muɔ dɛ́nikɛnmɛ bíì nɛ̄ muɔ 'mìɛ dɛ́ni wèʔ+.28 A Zezi wi 'wi yɛ: «Bɛ̀ gī, muɔ ti 'sɔ́migɔ nɛ̀ juu, te kire kpínʔini, muɔ bé sìi taa
         wè.»29 Misa Fànʔa Siɛnrɛ kacɛ́nwɛ ŋáà wi 'puu nɛ caa bè ki tìɛ wire yē sínwɛ, a wi 'Zezi
         yɛ wè: «Ŋáa sí wī mi siɛnnyɛni wè ?»30 A Zezi wi 'kàsiile wáa nɛ̀ wi kɛn nɛ́ wi yɛ: «Nàguɔ wáà yé kɔ́n Zerizalɛmi kàʔa mɛ́, nɛ waa Zeriko kàʔa mɛ́. A kàyuulo sɛ́nì tuu wi nɛ̄ koligo nɛ̄ gè, nɛ̀ wi
         kpúɔn nɛ́ wi yɛrɛ ti mìɛni suɔ wi mɛ́, nɛ́ wi yaʔa baa cáanwa koligo nī gè, wi wè
         kúbilo níʔ, wi sí ní wè nɛ́ wiile níʔ.31 «A kacuɔnriwɔ wáà kɛ́ni tòrí, nɛ̀ nàguɔ nyaa wè. A wi 'wàli nɛ̀ tóri kàsɛngɛ nɛ̄.32 «Cígini, a Levii saʔa tùlugo wuu wáà kɛ́ni tòrí, nɛ̀ nàguɔ ŋáà nyaa wè. A wire míɛni 'wàli nɛ̀ tóri kàsɛngɛ nɛ̄.33 «Píra ŋáà nī wè, a Samarii+ kùlo+ wuu wáà kɛ́ni tòrí nɛ waa tánʔana nɛ̄. Nɛ̀ sɛ́nì nàguɔ nyaa wè. A wi nyinimɛ 'jíin
         wi nī kpuʔɔ. 34 A wi 'sìʔɛrɛ nɛ̀ kpɔni wi nɛ̄, nɛ̀ sùnmɔ nɛ́ diviɛn wo nɔmirɔ nɛ̄ dè nɛ́ ti puɔ nɛ̀
         tɔ́n, nɛ́ wi líɛ nɛ̀ taʔa wi sèfɛnnɛ nɛ̄ lè, nɛ̀ kɛ́ nɛ́ wi ní kodorilo saʔa káà mɛ́,
         nɛ̀ sɛ́nì kò wi táanni. 35 Ki kpìɛnduu sínbinimɛ táanni bè, a wi 'wali denarilɛ siin kɔ̀n nɛ̀ kɛn kodorilo saʔa ki kàfɔli mɛ́ wè nɛ́ wi yɛ wiri nàguɔ ŋáà gbari wè,
         dí a wire kɛ́nì kɔ́n baa tánʔana nɛ̄ lè, a wi kɛ́nì gìi kɔ̀n a ki 'tóri gàa nɛ̄ gè
         nàguɔ wi koligo nī gè, wire bé pa ki sàri wi mɛ́.»36 A Zezi wi 'fali nɛ̀ Misa Fànʔa Siɛnrɛ kacɛ́nwɛ yúgo wè nɛ́ jo: «Siɛnnɛ bálì pe taanri
         nī bèle, muɔ nɛ sɔ̀ngí ŋíi wi 'nàguɔ ŋáà líɛ wè bɛ̀ wi siɛnnyɛni tíɛlɛ wè ?»37 A wi 'siɛnnugoro kɛn dè nɛ́ jo: «Ŋàa wi 'nyinimɛ taa nàguɔ nɛ̄ wè, wire wī.»A Zezi wi sí wi yɛ: «Te waa muɔ míɛni wè, ma sari ki felige kpínʔini gè.»Zezi wi 'kɛ́ Mariti nɛ́ Maari kpáa mɛ́38 Bà pe waa bèle wire nɛ́ wi pìtɛnmɛnɛ ní bèle, a pe sɛ́nì nɔ̀ vògo káà nɛ̄, a Zezi wi 'jíin baa ki vògo nī gè. Cɛliwɛ wáà
         'puu baa pe 'puu nɛ wi yeri Mariti, a wire 'wi tìrige nabɔnrɔ nɛ̄+. 39 Ki cuɔ wi siinyɛni wáà 'puu baa nɛ́ wi ní, pe 'puu nɛ wi yeri Maari. A wire 'tɛ́ni
         Kàfɔli tɔliyɔ táanni yè+ nɛ wi siɛnrɛ lúru dè.40 Mariti wire yiʔɛ ki 'puu gbɛ̀ngɛ wi kakuʔɔlɔ nɛ̄ gèle. A wi 'pɛn nɛ̀ pɛ́nì yéri nɛ́
         jo: «Kàfɔli, kiì muɔ líɛʔ yafiɛn mɛ́ lé, bɛ̀ mi siinyɛni wi 'kakuʔɔlɔ yaʔa gèle mi
         nigbe mɛ́ wè ? Ma sí juu nɛ́ wi ní wi pa mi sáʔa.»41 A Kàfɔli wi 'wi yɛ: «Mariti, Mariti, muɔ fungo ki 'curugo a muɔ 'mìɛ cɔ̀ri nɛ́ kaniʔɛgɛlɛ
         ní. 42 Kaala nigbe ni nyɛ́nì kpúʔɔ. Maari wire nyɛ́nì kacɛ̀nnɛ nyíɛnɛ lè nɛ̀ kɔ̀n; niì je
         ga tíi bé suɔ wi mɛ́ʔ.»
         
            
               	Girɛki sɛbɛrɛ nī dè, ti 'jo Ye- nyaa.

               	Wéli baa Mat 10.10; Kor1 9.14; Tim1 5.18.

               	Wéli baa Eza 23; Ezek 26–28.

               	Wéli baa Eza 14.13,15.

               	Wéli baa Mat 10.40; Zan 12.44; 13.20.

               	Weli baa Eza 14.12; Zan 12.31.

               	Fàn 6.5; Lev 19.18 tire ti 'juu náʔa gè. Wéli baa Mat 22.37-39; Mar 12.29-31; Gal 5.14.

               	Kùlo láà míʔɛ gī Samarii wè, Isirayɛli kùlo nī lè. Piyè cé Zuufulo dɛ́ni bèleʔ.

               	Wéli baa Zan 4.12.

               	Wéli baa Zan 11.1-5; 12.1-7.

               	Kire tɛ́nigɛnnɛ náà niī nɛ ki tìí siɛn wiī pìtɛnmɛwɛ wī.

Zezi wi 'siɛnnɛ tɛnmɛ bèle náarigɛnmɛ nɛ̄ bè(Mat 6.9-13)111 Cɛngɛ káà Zezi wi 'puu nɛ náari baa tiʔɛ káà nī. Bà wi kɛ́nì kúɔ wè, a wi pìtɛnmɛwɛ wáà 'wi yɛ: «Kàfɔli, -weli tɛnmɛ náarigɛnmɛ nɛ̄ bè, bɛ̀ Zan tíɛlɛ wè wi 'wi pìtɛnmɛnɛ tɛnmɛ bèle wè.»2 A wi 'pe yɛ: «A yeli je náari wè, ye jo:‹Weli Tuu Kulocɛliɛ+,siɛn ó siɛn 'yɛli bèrimuɔ míʔɛ kpóri gè,muɔ wī Kulocɛliɛ wè.Muɔ Kùlofɔligɔ ki de báan !3 Cɛngɛ ó cɛngɛmari weli siliire+ kanʔa dèweli mɛ́.4 Weli kapiʔile yaʔa gèle weli nɛ̄,majo mɛni weli míɛni bèleweli nɛ ki yɛri bìli nɛ̄pe 'kapiʔile kpíʔile weli nɛ̄ bèle.Fǎga ki yaʔa weli tuupuuwelige nīʔ.› »Wàa nɛ́ wi nàgori kàsiile lè5 A wi 'pe yɛ: «Yeli nī bèle ŋíi wī bile a siɛn wi nàgori wi 'kɛ́ wi kúrugu, ki ní nyìjaliɛlɛ
         nɛ̄, nɛ̀ sɛ́nì wi yɛ: ‹Nàgori, búrulo taanri fuʔɔ le mi nɛ̄. 6 Ki 'nyaa mi nàgori wáà nɛ báan náʔa mi mɛ́; yakaa sí wè náʔa bè kɛn wi mɛ́ wi- káaʔ,›
         7 dí ŋìi wi sí kò baa saʔa laamɛ nī bè bé wi yɛ: ‹Fǎri mi fùrɔ́ʔ ! Kɔ̀ri kiī sùʔɔgɔ,
         weli yē sínɛguɔlɔ mi nɛ́ mi pìile ní bèle, miǐ ní gbɛ̀ yɛ̀ bè yakaa líɛ bè kɛn muɔ
         mɛ́ʔ.› 8 M'bé ki juu yeli mɛ́, a wiì cɛ́nì yɛ̀ʔ pe nàgorigo kire kɛnmɛ nɛ̄ bè, wi bé yɛ̀ bɛ̀
         ki 'nyaa siɛn wi 'cíi nɛ wi yiʔɛ gbɛ̀ngí gè fìɛrɛ fùn wè, bè wi kɛn nɛ́ yɛrɛ ti mìɛni
         ní dè dìi nɛ̄ wi màakuu wi yē wè.A siɛn 'yɛgɛ náari wi bé ki taa(Mat 7.7-11)9 «Kire nɛ̄ m'bé ki juu yeli mɛ́, yeri náari, yeli bé taa; yeri caa, yeli bé nyaa; yeri
         kɔ̀ri kóli gè, pe bé ki múgu yeli mɛ́. 10 Ki 'nyaa siɛn ó siɛn wi náari wi nɛ̂ taa, ŋìi wi caa wi nɛ̂ nyaa, a ŋìi nɛ kɔ̀ri kóli
         gè, pe nɛ̂ ki múgu wi mɛ́. 11 Yeli nī bèle, tuufɔli ŋíi wī baa a wi jaa wi 'wi náari fúɔ nɛ̄ wè, wi nɛ̂ wɔ̀bugɔ
         kɛn wi mɛ́ fúɔ larigɛ nī gè ? 12 A kire 'laa a pùɔ wi 'wi náari gòcɛnnɛ nɛ̄, wi- wi kɛn nɛ́ náa ní wè ? 13 A ki sí yē yeli bálì bīɛlɛ sìpiile bèle, yeli 'jáa bè gbɛ̀ yacɛ̀nrɛ kɛn yeli pìile
         mɛ́ bèle, yeli sì ki cɛ́n lé yeli Tuu ŋáà wī baa nyìʔɛnɛ nī lè, wi bé wi Pìle kɛn lè bìli mɛ́ pe wi náari bèle, bè tóri yeli kɛngɛnmɛ nɛ̄ bè ?»Zezi wi wè Bɛlizebuli baakuɔwɔʔ(Mat 9.32-34; 12.22-30; Mar 3.22-27)14 Làa nɛ̄ Zezi wi 'puu nɛ gbòdoli bobogo cìrá nɛ yigi siɛn wáà nī. Bà gbòdoli wi 'yiri
         wè, a bobogo ki 'yɛ̀ nɛ nyu, a ki 'siɛnniʔɛmɛ pi fungo wúɔ. 15 Nɛ̀ sí ki taa a pàli 'jo: «Wiī nɛ gbòdolilo cìrá bèle gbòdolilo kàfɔli wire fànʔa nɛ̄, Bɛlizebuli wè.»16 A pàli 'yɛ̀ nɛ wi pun nɛ wéli, nɛ́ jo wi- fìɛ wáà kpíʔile wi tìɛ peli nɛ̄ ŋàa wi
         'kɔ́n nyìʔɛnɛ nī lè. 17 A wi sí pe funzɔngirɔ cɛ́n dè, a wi 'pe yɛ: «A kùlo ó kùlo tíla niì pínɛ lèʔ, ni bé
         cúʔɔ wī, saaya yi nàa láʔala nɛ tun yiī nɛ̄+ wī. 18 A ki sí yē Setɛni gboli wuulo piyē nɛ túngu baa peli pìye nɛ̄ bèle, mɛni wi kùlofɔligɔ
         ki bé gbɛ̀ kìi taa bè síɛ ? Ye- tire sɔ̀ngi wêli, bɛ̀ yeli 'jo Bɛlizebuli fànʔa nɛ̄
         mi nɛ gbòdolilo cìrá bèle. 19 A ki yē Bɛlizebuli fànʔa nɛ̄ mi nɛ gbòdolilo cìrá bèle mi wè, á yeli siɛnnɛ bèle,
         ŋáa fànʔa nɛ̄ peli nɛ pe cìrá ? Ye- sí ki cɛ́n, peli pe bága yeli kàyuʔu juu gè sî.20 «A ki sí yē Kulocɛliɛ fànʔa nɛ̄ mi nɛ gbòdolilo cìrá bèle nɛ yigi siɛnnɛ nī bèle wè,
         kire 'ki tìɛ Kulocɛliɛ Kùlofɔligɔ ki 'pɛn yeli mɛ́ wī. 21 A ŋɔrifɔli gbɛ́nɛ̀ yakpuɔnrɔ líɛ nɛ̀ tɛ́ngɛ wìi táanni bèri wi saʔa wéli gè wire tíimɛ
         wè, wi kɔliyɛrɛ ti nɛ̂ puu yakaa sì je ti taaʔ. 22 Nɛ̀ sí ki taa a ŋɔrifɔli wáà kɛ́nì pɛn, ŋàa wi 'tóri wire nɛ̄ wè, nɛ̀ pɛ́nì tuu wi
         nɛ̄ nɛ́ jáa wi nɛ̄ wè, wi bé wi yakpuɔnrɔ ti mìɛni suɔ wi mɛ́, dàa nɛ̄ wi cé wi fungo
         taʔa gè, bé sí wi yɛrɛ líɛ dè bè ti liɛlɛ bè màʔa. 23 A siɛn ŋíì wè nɛ́ mi ní wèʔ, siɛn wiī nɛ mi túngu wī. Nɛ̀ pínɛ, a ŋìi wè nɛ siɛnnɛ
         pínɛ nɛ gbunʔuniʔ nɛ́ mi ní wè, wiī nɛ pe cɛrigi wī+.»Te mìɛ ciʔige gbòdolilo pe fǎga ní koli bè pɛnʔ(Mat 12.43-45)24 «A gbòdoli wi gbɛ́nɛ̀ yiri siɛn wáà nī wè, wi nɛ̂ sɛ́ni nyaari nɛ mári waamatiɛyɛ
         nī nɛ ŋɔ́diɛlɛ caa, wi nɛ̌ tiʔɛ taaʔ. Wi nɛ̂ sí jo: ‹M'bé koli bè kɛ́ mi saʔa mɛ́
         gè, gàa nī mi 'yiri gè.› 25 A wi 'koli nɛ̀ pɛn wè, wi nɛ̂ pɛ́nì tiʔɛ nyaa gè píʔɛ, a pe 'ki kólilo. 26 Kire tiʔɛ gáà nī gè, gbòdoli wi nɛ̂ kɛ́ nɛ̀ sɛ́nì gbòdolilo kɔlisiin kɔ́ri, bàli pe
         'pii nɛ̀ tóri wire nɛ̄ wè, pe nɛ̂ pɛn nɛ̀ pɛ́nì jíin nɛ̀ tɛ́ni siɛn nī wè, wi kɛnmɛ
         pi nɛ̂ serige nɛ̀ tóri pélige nɛ̄ gè.»Fundaanra dáà dī kányiʔɛ wori dè27 Bà Zezi wiī nɛ siɛnrɛ dáà nyu dè mmɛ gè, a cɛliwɛ wáà 'yékpoli yɛ̀gɛ lè nɛ̀ juu kpuʔɔ
         baa siɛnnɛ sunʔɔmɔ nī bè nɛ́ wi yɛ: «Cɛliwɛ ŋáà wi 'muɔ sii wè, nɛ́ muɔ kɛn a muɔ
         ŋɔri wè, kpuʔɔrɔ yē wi nɛ̄ díɛ !»28 A Zezi wi sí jo: «Ma cɛ jo, bìli pe nyɛ́ni Kulocɛliɛ siɛnrɛ lúru dè níɛ ti tári dè,
         kpuʔɔrɔ yē peli nɛ̄.»Siɛnnɛ pe 'jo Zezi wi- kakpuʔɔ káà kpíʔile(Mat 12.38-42; Mar 8.11-12)29 Bà siɛnniʔɛmɛ pi kɛ́ni gbunʔuni bè, a Zezi wi 'pe yɛ: «Kɛ̀nnɛ náà wuulo pe 'pii nɛ̀
         pínɛ pe 'cíi Kulocɛliɛ nɛ̄, nɛ́ sí jo macɛn peli nɛ caa bè kakpuʔɔ káà nyaa. Kakpuʔɔ
         yafiɛn sì je kpíʔile bè tìɛ yeli nɛ̄ʔ, ga laa Zonasi wori tire bɛ̀ʔ. 30 Ki 'nyaa, bɛ̀ Zonasi wi 'puu fìɛ Niniivi kàʔa wuulo mɛ́ bèle+, bɛ̀ Siɛn Pùɔ míɛni wi bé puu fìɛ pàngɛ wuulo mɛ́ bèle. 31 Cɛngɛnyɛnifolimɛ kàliige mɛ́ cɛliwɛ ŋáà wī kùlofɔli wè, wi bága yɛ̀ kàyuʔujuujɛngɛ gè bè kàyuʔu juu cáan pàngɛ wuulo nɛ̄ bèle. Ki 'nyaa cɛliwɛ ŋáà wi cé yɛ̀ baa dàala
         láʔala mɛ́ lè nɛ̀ pɛn nɛ̀ pɛ́nì Sulomani sìnjilige juugɛnmɛ nyaa bè+; ye- sí nyaa pàngɛ gè, wàa yē bile nɛ̀ tóri Sulomani nɛ̄ wè. 32 Niniivi siɛnnɛ pe bé yɛ̀ bè yéri bé sí kàyuʔu juu pàngɛ wuulo nɛ̄ bèle, bè siɛnrɛ
         cáan dè pe nɛ̄. Nɛ̀ taʔa gíi nɛ̄, bɛ̀ ki 'nyaa peli cé pe funyɔ yiʔɛ yè bà Zonasi
         wi cé Kulocɛliɛ siɛnrɛ jáari dè pe mɛ́ bèle, nɛ̀ sí ki taa wàa yē bile nɛ̀ tóri Zonasi
         nɛ̄ wè.Céri fètinnɛ lè(Mat 5.15; 6.22-23; Mar 4.21)33 «Siɛn nɛ̌ fètinnɛ mù lè níɛ̀ sɛ́nì ni làrigɛʔ, á kire 'laa bè ni tɛ́ngɛ yatɔngɔ láaraʔ.
         Pe sî fètinnɛ mù lè níɛ̀ ni taʔa fètindaʔaga naamɛ wī, gìi ki bé tí a bìli 'jíin peri
         nyaʔa fètinnɛ ni kpìɛnmɛ nɛ̄ bè.34 «Nyapigele keli gīɛlɛ siɛn cetinnɛ ni fètinnɛ lè. A muɔ nyapigele ke gbɛ́nɛ yē wiʔile
         gèle, muɔ cetinnɛ ni mìɛni ni nɛ̂ puu kpìɛnmɛ nī nɛ̀ pínɛ. A ke sí yē cúʔɔgɔlɔ gèle,
         muɔ cetinnɛ ni nɛ̂ puu yebilige nī. 35 Ma sí mìɛ cò sî, muɔ kpìɛnmɛ pi fǎga kò yebiligeʔ. 36 A ki sí yē muɔ cetinnɛ ni mìɛni niī kpìɛnmɛ nī wè, yebilige tiɛlɛ wè baaʔ wè+, bà muɔ wobowo wè, muɔ bé puu kpìɛnmɛ nī, majo bɛ̀ fètinnɛ cî nɛ kpìɛnmɛ cáanri siɛn
         mɛ́ wè.»Zezi wiì ti tɛ́ni Fariziɛnnɛ nɛ́ kacinʔɛmɛfɔlilɔ nɛ̄ bèleʔ(Mat 23.1-36; Mar 12.38-40)37 Bà Zezi kɛ́nì juu nɛ̀ kúɔ wè, a Fariziɛn wáà sɛ́nì wi yɛ wi- kɛ́ pe sa lìi wire kpáa mɛ́. A wi 'kɛ́ pe sɛ́nì tɛ́ni nɛ líi.
         38 A ki 'Fariziɛn wi fungo wúɔ, bà wi 'Zezi nyaa wè wi sɛ́ni líi kiyɛ bàjige nī wè, pe
         kaliʔɛlɛ kajigegɛnmɛ nɛ̄ bèʔ.39 A Kàfɔli wi sí wi yɛ: «Bɛ̀ yeli yē yeli Fariziɛnnɛ bèle, yeli nɛ̂ yakuʔulo nɛ́ piɛrɛ kàduuyo
         jíge yè ti nɛ̂ mùnu; nɛ̀ sí ki taa yeli funyɔ yiī nyìyɛ yɛcaanzuɔrɔ nɛ́ sìpiire ní.
         40 Ledomɔ bī yeli nī, á kire 'laa wè, ŋàa wi 'yalele+ ni kàduʔu kpíʔile gè, wire bɛ̀ʔ wi 'ni laamɛ kpíʔile bè lé ? 41 Gìi ki 'pɔ́ri gè, gàa gī baa yeli yalegele nī gèle, ye- ki kɛn fuunmɔfɔlilɔ mɛ́. Kire
         gī cìilimɛ bè.42 «Yawuʔɔ yē yeli nɛ̄ yeli Fariziɛnnɛ bèle, bɛ̀ ki 'nyaa yeli nɛ naaguɔ yafalidɛ felide
         ti mìɛni+ kiɛkiɛwuʔulo kɔ̀ngí gèle, níɛ̀ sí Kulocɛliɛ sínmɛ koligo cíi gè nɛ́ Kulocɛliɛ dɛ́nigɛ
         ní gè. Tire dáà tire yeli cé yɛli bèri kpínʔini, yé fǎga sí cé dìi yaʔa dèʔ.43 «Yawuʔɔ yē yeli nɛ̄ díɛ yeli Fariziɛnnɛ bèle ! Bɛ̀ ki 'nyaa tɛnmɛzaaya nī yè yiʔɛmɛ tɛ́nidiɛyɛ yire yi 'yeli dɛ́ni, nɛ̀ pínɛ yeli nàa ki caa siɛnnɛ peri
         yeli síɛri gbuʔulo tiɛyɛ nī yè. 44 Yawuʔɔ yē yeli nɛ̄ ! Yeli yē bɛ̀ nyɛyɛ tíɛlɛ làriyɛ, siɛnnɛ pe nìɛ tári nɛ tòrí yi
         nɛ̄ pe nɛ̌ ki cɛ́n nyɛyɛ yīʔ+.»45 A Fànʔa Siɛnrɛ kacɛ́nwɛ wáà 'fali nɛ̀ wi yɛ: «Tɛnmɛfɔli, bà muɔ nɛ dàa nyu dè, je muɔ sí nɛ weli teri wī.»46 A Zezi wi 'wi yɛ: «Yeli míɛni bèle, Fànʔa Siɛnrɛ kacɛ́nminɛ yeli bèle, yawuʔɔ yē yeli
         nɛ̄ nɛ̀ pínɛ, bɛ̀ ki 'nyaa yeli nɛ̂ tugoluburo puɔ dè dàa ti 'tugo mabiɛn dè, nɛ̀
         ti tugo siɛnnɛ mɛ́ bèle, nɛ̀ sí ki taa yeli tíimɛ bèle yeli nɛ̌ fɔ̀li bè cɛ kabiɛlɛ
         le ti láara bè pe sáʔaʔ.47 «Yawuʔɔ yē yeli nɛ̄, bɛ̀ ki 'nyaa yeli ye nyɛ́ni Kulocɛliɛ siɛnjuuliɛlɛ nyɛyɛ faanri yè; yeli tuuliɛyɛ yire sí yi 'pe kpúu.48 «Píra ŋáà nī wè, yeli tíimɛ ye nyɛ́ni ki tìí nɛ́ sí yéri ki nɛ̄ gàa yeli tuuliɛyɛ
         yi 'kpíʔile gè: kire 'jo pe 'Kulocɛliɛ siɛnjuuliɛlɛ kpúu bèle, yeli bèle á yeli sí
         nɛ pe nyɛyɛ faanri yè.49 «Kire kɛnmɛ nɛ̄ Kulocɛliɛ wè, nɛ́ wi sícilige ní gè, a wi 'ti juu nɛ́ jo: ‹M'bé mi
         siɛnjuulo tórigo baa pe mɛ́ nɛ́ tundunminɔ ní; pe báa pe pàli kpúu, bé sí pàli wuʔɔ.› 50 Kire nɛ̄ Kulocɛliɛ siɛnjuulo bálì pe mìɛni pe 'kpúu bèle, nɛ̀ tíi nɛ̀ ki líɛ baa duniya
         wi sélimɛ nɛ̄ bè, Kulocɛliɛ wiǐ ga pe yaʔa sìnyugo nīʔ yirile náà wuulo bèleʔ, 51 nɛ̀ ki líɛ Abɛli kpúʔu+ nɛ̄ gè fúɔ nɛ̀ sɛ́nì nɔ̀ Zakarii kpúʔu nɛ̄ gè, bɛ̀ pe cé wi kpúu gbùʔɔrɔdiʔɛ nɛ́ Kulocɛliɛ Kòridiʔɛ sunʔɔmɔ ní bè wè+. ʔaan, m'bé ki juu yeli mɛ́, ki kàyuʔu kiì je ga kò ga kiì juu pàngɛ siɛnnɛ nɛ̄ bèleʔ.52 «Yawuʔɔ yē yeli nɛ̄, Fànʔa Siɛnrɛ kacɛ́nminɛ yeli bèle, bɛ̀ ki 'nyaa yeli nyɛ́nì kacɛ́nnɛ
         ni wìile kɔ̀rikaanna líɛ wè wè ! Yeli wè jíin baaʔ; bìli sí pe ki caa bè jíin bèle
         yeli nɛ̌ ní pe yaʔa pe jíinʔ.»53 Bà Zezi kɛ́nì yiri baa kire tiʔɛ nī gè, a Fànʔa Siɛnrɛ sɛbɛcɛ́nminɛ bèle nɛ́ Fariziɛnnɛ
         ní bèle, a pe 'yɛ̀ nɛ wi cinʔɛ nɛ yúgo kele nìʔɛgɛlɛ nɛ̄, 54 nɛ ki caa bè wi taa cò wi siɛnjuuro nī dè.

Yeri yìye ciʔige ye fǎga puu jànvaafɔlilɔʔ(Mat 10.26-27)121 Kire lɛ̀lɛ nī lè, a siɛnniʔɛbobo pi 'pìi pínɛ, pe 'puu nɛ waa siɛnnɛ siramuʔɔyɔ nyuɔ
         mɛ́, a ki 'nyaa bɛ̀ pe 'niʔɛ bèle, pe pìye tánʔana nɛ tari. A Zezi wi 'séli nɛ nyu
         nɛ́ wi pìtɛnmɛnɛ ní bèle nɛ́ pe yɛ: «Yeri yìye ciʔige Fariziɛnnɛsìnvari nɛ̄ dè, kire 'jo jànvaafɔlilɔ fungo gè. 2 Kaala láà fáala sì je ga kò fuudɔnnɔʔ, gá laa niì yiri kpànʔanɛʔ; kalarilɛ míɛni sì
         je ga kò gá siɛn sì ni cɛ́nʔ+. 3 Kire nɛ̄ a yeli 'siɛnrɛ ó siɛnrɛ juu yebilige nī gè, pe bága ti lúʔu kpìɛnmɛ nɛ̄,
         nɛ̀ pínɛ a yeli 'siɛnrɛ palilɛ nɛ̀ juu ngbúʔulo táanni saʔa laamɛ nī, pe bága de ti
         jáari binyɛ naamɛ.»Zezi wi 'ki tìɛ siɛn ŋíì nɛ̄ siɛn 'yɛli bèri fìʔɛ́ wè(Mat 10.28-31)4 «M'bé ki juu yeli mɛ́, yeli bèle mi nàgorilo bèle, ye fǎri fìʔɛ́ʔ bìli nɛ̄ pe sî siɛn
         kpúu wè nɛ̀ cetinnɛ lire cúʔɔ nɛ̀ yige baa wèʔ. A kire 'kúɔ pe nɛ̌ ní gbɛ̀ yafiɛn
         kpíʔile cíginiʔ. 5 Ŋàa yeli 'yɛli bèri fìʔɛ́ wè, m'bé sí wi tìɛ yeli nɛ̄. Yeri fìʔɛ́ ŋàa wī a muɔ 'kùu
         wè, wi fànʔa yē bè gbɛ̀ muɔ líɛ bè wáa bànguɔ kàsun nī gè, kányiʔɛ nɛ̄ yeri wire fìʔɛ́ wire wè. 6 Pe nɛ̌ dúʔu kàʔasiɛnrɛluʔulo kogunɔ pári gèle tɛmɛnɛ+ siin nɛ̄ ? Nɛ̀ sí ki taa Kulocɛliɛ wiì fìʔɛ nɛ́ ke làa fáala níʔ. 7 Bɛ̀ ki yē nɛ̀ pínɛ, yeli nzìire ti mìɛni nyuɔ kiī cɛ́ngɛ. Ye fǎri fìʔɛ́ʔ, yeli 'pɔ́ri
         kàʔasiɛnrɛluʔulo nìʔɛgɛlɛ nɛ̄.»A siɛn 'tɛ́ngɛ Zezi nɛ̄ wè wi 'yɛli bè tí siɛnnɛ pe- ki cɛ́n(Mat 10.32-33; 10.19-20)8 «M'bé sí ki juu yeli mɛ́, siɛn ó siɛn wi 'yéri ki nɛ̄ siɛnnɛ yiʔɛ mɛ́ gè nɛ̀ jo wire
         yē mi wuu wè, bɛ̀ Siɛn Pùɔ míɛni wi bága siɛn wi wori juu dè Kulocɛliɛ nyìʔɛnɛ tundunminɔ pe yiʔɛ mɛ́ gè bé jo wiī wire wuu. 9 A ŋìi sí jo wire sì mi cɛ́n siɛnnɛ yiʔɛ mɛ́ gèʔ, Siɛn Pùɔ míɛni wi bága jo wire sì
         wi cɛ́nʔ Kulocɛliɛ nyìʔɛnɛ tundunminɔ yiʔɛ mɛ́ gè.10 «A siɛn 'siɛncuʔɔrɔ juu nɛ̀ wáa Siɛn Pùɔ mɛ́ wè, Kulocɛliɛ bé ti yaʔa ti- kúɔ wi nɛ̄.
         A siɛn ŋíì sí siɛncuʔɔrɔ juu nɛ̀ wáa Kulocɛliɛ Pìle kɔli mɛ́ gè, Kulocɛliɛ wiǐ ga kire yaʔa ki- kúɔ bè nyaaʔ.11 «A pe kɛ́nì yeli cò nɛ waa nɛ́ yeli ní tɛnmɛzaaya mɛ́ yè, á kire 'laa kùlo ni yiɛgininɛ tiɛyɛ nī yè, nɛ́ fànʔafɔlilɔ tiɛyɛ ní yè, ye
         fǎga ki yaʔa sànviige de yeli wáariʔ, gìi yeli báa juu bé sí suɔ wèʔ, nɛ́ gáa cɛ yeli
         báa juu wèʔ. 12 Ki 'nyaa Kulocɛliɛ Pìle ni bé yeli tìɛ kire lɛ̀lɛ nī lè gìi yeli 'yɛli bè juu gè.»Lɔrifɔli ledogo kàsiile lè13 A siɛn wáà 'juu baa siɛnniʔɛmɛ sunʔɔmɔ nī bè nɛ́ wi yɛ: «Tɛnmɛfɔli, juu nɛ́ mi siinyɛni
         ní wè, wi- weli kɔrigɔ tíla gè, wí mi kɛn nɛ́ mi liɛlɛ ní lè.»14 A Zezi wi 'wi yɛ: «Nàguɔ muɔ, ŋáasiɛn wi 'mi tɛ́ngɛ mi de yeli kàyuʔu nyu, á kire
         'laa mi- puu yeli yɛrɛ ti liɛlɛfɔli wè ?»15 A wi 'fali nɛ̀ pe yɛ: «Ye- yìye cò fungbuʔɔ feliye yi mìɛni nɛ̄ yè, á kire 'laa wè
         a siɛn cɛ́nì lɔri taa a ti 'niʔɛ felige ó felige, tire nī bɛ̀ʔ siɛn wi sìi wi yēʔ.»16 A wi 'kàsiile láà wáa pe mɛ́ nɛ́ pe yɛ: «Lɔrifɔli nàguɔ wáà siʔi yafalidɛ ti cé nyuɔ
         wi mɛ́. 17 A wi 'sɔ̀ngi baa wi fungo nī gè nɛ̀ jo: ‹Gáa cɛ m'bé kpíʔile ? Tiʔɛ wè bileʔ baa m'bé
         mi yaliire tɛ́ngɛ dèʔ.› 18 Nɛ́ fali nɛ̀ jo: ‹Mi 'ki 'nyaa gàa m'bé kpíʔile gè. M'bé mi síkaanya cáan yè, bé yàa
         faan kpoliyo bè mi yaliire ti mìɛni le dè baa nɛ́ mi kɔliyɛrɛ ní dè nɛ̀ pínɛ. 19 Píra ŋáà nī wè bé sí nìɛ yɛ: Lɔri tɔ̀ni yē m'mɛ́ tɛ́ngɛrɛ nìʔɛrɛ píra ŋáà nī wè, ti
         bé yiʔɛlɛ sáa kúɔ. Tɛ́ni mari ŋɔ́gi ! Mári líi ! Mári gbun ! Mari fundaanra kpínʔini !›
         20 A Kulocɛliɛ wi sí wi yɛ: ‹Ledogo wéli díɛ, pàngɛ pìlige gáà nī gè, m'bé muɔ pìle yige
         lè muɔ nī. Dàa sí muɔ 'gbòbori nɛ̀ tɛ́ngɛ píi dàa dè, ŋáa mɛ́ ti bé kò ?› »21 A Zezi wi 'fali nɛ̀ jo: «Bɛ̀ ki bága kpíʔile nɛ́ siɛn ó siɛn ní, siɛn ŋáà wi nyɛ́ni
         lɔri caa dè nɛ gbunʔuni wìi wori dè; wi lɔrifɔligɔ kiì sí cɛ́n Kulocɛliɛ mɛ́ wèʔ.»Siɛn 'yɛli bè tɛ́ngɛ Kulocɛliɛ nɛ̄(Mat 6.25-34)22 Kire kàduʔumɛ gè, a Zezi wi 'wi pìtɛnmɛnɛ yɛ bèle: «M'bé ki juu yeli mɛ́, ye fǎri sɔ̀ngí yeli sìi wori nɛ̄ dèʔ bé jo gáa yeli
         bága káaʔ, nɛ̀ pínɛ ye fǎri yobilo gáa yeli bága leʔ. 23 Sìi woli niì kpúʔɔ nɛ̀ fáala lé yaliire wuʔu nɛ̄ gè, a siɛn cetinnɛ wuʔu míɛni ki
         'kpúʔɔ bururo lege nɛ̄ gè lé ? 24 Ye- kàrinyiɛyɛ kɛnmɛ sɔ̀ngi bè; yi wè yatanʔara táriʔ, yi wè yaliire líi nɛ tɛ́ngiʔ;
         yaliire tɛ́ngɛdiʔɛ wè ti mɛ́ʔ, bé nɛ́ ga jo síkaanyaʔ. Nɛ̀ sí ki taa Kulocɛliɛ wiī
         nɛ ti kanʔa ti- líi. Yeli 'tóri sínjiɛnrɛ nɛ̄ dè nɛ̀ fáala. 25 Ŋáasiɛn wī yeli nī bèle wi 'jo wire nɛ́ wire sɔ̀ngirɔ ti mìɛni ní dè, wire bé gbɛ̀
         jáa bè kàa taʔa wire sìi yiʔɛlɛ nɛ̄ gèle ? 26 A ki sí nyaa yeli sǐ gbɛ̀ yafiɛn kpíʔile kaala náà nyùʔɔnɔ koligo nī gèʔ, gíi nɛ̄
         yeli kire 'sɔ̀ngirɔ líɛ dè nɛ̀ le yeli funyɔ nī yè, nɛ sɔ̀ngí kasɛngɛlɛ ke wori nɛ̄
         dè ?27 «Ye- nyàʔa fiɛnrɛ wéli dè bɛ̀ ti sî yɛ̀ dè, ti wè baara kúuʔ, ti wè kɔ̀rirɔ càanná
         nɛ bururo tìínʔ. Nɛ̀ sí ki taa kùlofɔli Sulomani wè nɛ́ wi nàbuɔrɔ ti mìɛni ní dè, wiì kɛ́nì bururo le a ti 'nyuɔ nɛ̀ nyàʔa fiɛnrɛ
         dáà ti làa nigbe kúɔʔ. 28 Nyàʔa gáà gī baa sìnbirige nī gè pàngɛ gè, a Kulocɛliɛ wiī nɛ ki fèrí kire kɛnmɛ nɛ̄
         bè, nɛ̀ sí ki taa mbànʔa kàsun bága ki sórigo gè, wiǐ yeli nàbuɔrɔ yaʔa dè ti- ga
         nyuɔ bè tóri nyàʔa wori nɛ̄ dè lé ? Yeli tɛ́ngɛlɛ ni 'cɛ́ri.29 «Kire nɛ̄ ye fǎga yeli sɔ̀ngirɔ yaʔa dè ti de nyaʔamiʔ, yeli de caa de mári gáa yeli
         bága káaʔ ? Gáa yeli bága gbuɔʔ ? 30 Duniya siɛnnɛ bílì piyè Kulocɛliɛ cɛ́n wèʔ, peli bīɛlɛ pe fé ti kúrugu; yeli Tuu wi
         'ki cɛ́n yeli màakuu yē ti nɛ̄. 31 Gìi wuʔu ki 'kpúʔɔ gè, yeri Kulocɛliɛ Kùlofɔligɔ kire caa, bɛ̀ Kulocɛliɛ wi bé tire dáà fàri dè baa yeli mɛ́.»Weri lɔri caa nyìʔɛnɛkaʔa wori(Mat 6.19-21)32 «Fǎri fìʔɛ́ʔ, sìnbatogo píle muɔ wèʔ. Ki 'nyaa ki 'yeli Tuu dɛ́ni wè wi- Kùlofɔligɔ
         kɛn gè yeli mɛ́. 33 Ye- yeli kɔliyɛrɛ pári dè ye- kpuʔɔrɔ kpíʔile nɛ́ ti ní. Yé sí pàtiɛlɛ kpíʔile, bàli
         piyè ga cúʔɔ bè nyaa bèleʔ. Ye- lɔri caa ye tɛ́ngɛ nyìʔɛnɛ nī lè, dàa tiǐ ga kúɔ bè nyaa dèʔ. Kire tiʔɛ nī gè, kàyuuwo sǐ gbɛ̀ nɔ̀ baaʔ, dɔnwɔ
         míɛni sǐ gbɛ̀ yɛgɛ cúʔɔ baaʔ. 34 Nɛ̀ taʔa gíi nɛ̄, a yeli lɔri tiī tiʔɛ gíì nī gè, baa yeli funyɔ yi nɛ̂ puu kire tiʔɛ
         nī.»Zezi 'jo we- puu gbòboriyaʔala35 «Ye- yìye puɔ ye yìye gbòbori ye yaʔa baara ti kɛnmɛ nɛ̄ bè. Yeli fètingele ke- puu
         de nyíi. 36 Ye- puu majo bàli pe nyɛ́ni pe kàfɔli siri wè, dí wi ga kɔ́n baa cepɔrigɔ mɛ́ gè bè
         pa kɔ̀ri kóli gè dí peli sí ki múgu wi mɛ́ wè. 37 Kire baakuɔlɔ bálì pe wuʔu kiī tànʔa, bìli bīɛlɛ a pe kàfɔli wi kɛ́nì pɛn nɛ́ pɛ́nì
         pe nyaa nyɛminɛ bèle. M'bé ki juu yeli mɛ́ kányiʔɛ nɛ̄, wi bé wi baakuɔyɛrɛ líɛ dè
         bè le, bé sí tí pe- tɛ́ni, béri tòrí de pe kanʔa nɛ́ yaliire ní peri líi. 38 A ki cɛ yē nyìjaliɛlɛ nɛ̄ wi 'pɛn yo, á kire 'laa gòpɔpeliwe nyɛni lɛ̀lɛ nī yo, nɛ́
         pɛ́nì pe nyaa nyɛminɛ bèle, ki bé pɔ́ri ki baakuɔlɔ bálì mɛ́ bèle díɛ !39 «Ye- sí dàa lúʔu dè: a ki yē saʔafɔli wi 'ki cɛ́n lɛ̀lɛ níì nī kàyuuwo wi bé pɛn wire
         tiʔɛ nī gè, wi bé wi saʔa yaʔa gè pe pa ki kaa bè jíin lé ? 40 Kire sí gī, yeli míɛni bèle ye- puu gbòboriyaʔala, nɛ̀ taʔa gíi nɛ̄, lɛ̀lɛ níì yeli
         wè sɔ̀ngí lèʔ, kire lɛ̀lɛ lire nī Siɛn Pùɔ wi bága pɛn.»Baakuɔsinwɛ wè nɛ́ ŋàa ní wi wè sínwɛ wèʔ(Mat 24.45-51)41 A Piɛri wi 'wi yɛ: «Kàfɔli, weli yákuɔ mɛ́ muɔ kàsiile náà wáa lè lé, dí siɛnnɛ pe mìɛni mɛ́ wī ?»42 A Kàfɔli wi 'wi yɛ: «Saʔa baakuɔwɔ ŋíi cɛ siɛn bé taa wi- puu tɛ́ngɛmɛ siɛn wè, bé
         sí puu síciliwe, dí wi kàfɔli wi- sí wi tɛ́ngɛ wi- puu wi baakuɔlɔ pe yiɛginiwɛ wè,
         bèri pe yaliire kanʔa dè pe mɛ́ ti kɛn lɛ̀lɛ nī lè ? 43 Kire baakuɔwɔ wi wuʔu kiī tànʔa, a wi kàfɔli wi kɛ́nì pɛn nɛ́ pɛ́nì wi nyaa wi kire
         kpínʔini gè. 44 M'bé ki juu yeli mɛ́ kányiʔɛ nɛ̄, wi bé wi tɛ́ngɛ wi kɔliyɛrɛ ti mìɛni nyùgo nɛ̄.45 «Dùʔɔ baakuɔwɔ ŋáà wi bé ki sɔ̀ngi wi fungo nī gè bé jo: ‹Mi kàfɔli wi kɛ́ni mɔgi
         baa, wiì je wári bɛnʔ›, bé tuu wi baakuɔnyɛninɛ nɛ̄ bèle, nàguɔlɔ nɛ́ cɛlilɛ ní bèle,
         de pe kpúɔn, bèri líi béri sunmɔ gbun nɛ tun. 46 A kire baakuɔwɔ ŋáà wi kàfɔli wi kɛ́nì pɛ́nì yiri wè, nɛ̀ ki yaʔa baakuɔwɔ wiì puu
         nɛ kire cɛngɛ sɔ̀ngí gèʔ nɛ́ ki lɛ̀lɛ ní lè wè, wi kàfɔli wi bé tún nɛ́ wi ní, bé
         wi wàli bè wáa wi sa puu nɛ́ siɛnkolilo ní bèle. 47 A baakuɔwɔ ŋíì 'ki cɛ́n gìi wire kàfɔli wi caa gè, nɛ́ sí kò wiì ki kpíʔile gèʔ, ki
         baakuɔwɔ wi bé kpuɔnniʔɛrɛ suɔ díɛ ! 48 A ŋìi sì sí ki cɛ́nʔ nɛ́ kakpuɔnnɔ kpíʔile lè, pe bé wi kpúɔn bè yɛli.«Ki 'nyaa a pe 'siɛn ó siɛn kɛn nìʔɛgɛ wè, pe míɛni bága de nìʔɛgɛ caa ki siɛn mɛ́
         wè de pínɛ. A pe sí siɛn ŋíì tɛ́ngɛ kele nìʔɛgɛlɛ nyùgo nɛ̄ wè, pe bága wi yúgo nɛ́
         nìʔɛgɛ ní.»Pàli bága de túngu Zezi kɛnmɛ nɛ̄ bè(Mat 10.34-36)49 «Kàsun mi 'pɛn bè pa le dàala nɛ̄ lè. Mi sí nɛ ki caa ki kàsun ki- cò bɛ̀ ki yē ŋɔ̀
         wè. 50 Batɛmi wáà yē baa, mi 'yɛli bè wire kpíʔile. Mi laamɛ pi sí yē náʔa mi nī cúʔɔbɔ fúɔ bè
         taa ki batɛmi wi pa kpíʔile ! 51 Yeli nɛ ki sɔ̀ngí lé yanyige mi 'pɛn bè pa nyɔ́gɔ dàala nɛ̄ lè ? ʔéʔe díɛʔ ! Mi pɛn
         bè pa wàlimɛ nyɔ́gɔ siɛnnɛ nī bèle. 52 Bà ki láʔa píra ŋáà nī wè, a siɛnnɛ kogunɔ yē narigɛ nī, pàli taanri béri túngu nɛ́
         siin ní, dí siin sí puu de túngu nɛ́ taanri ní. 53 Pùɔ tuu béri túngu nɛ́ wi pùɔ ní wè; pùɔ míɛni béri túngu nɛ́ wi tuu ní wè. Nuufɔli
         béri túngu nɛ́ wi póri ní; pórifɔli míɛni béri túngu nɛ́ wi yàa ní wè. Cɛliwɛ béri
         túngu nɛ́ wi jaa cuɔ ní; jaafɔli wi cuɔ míɛni wi béri túngu nɛ́ wi pɔnuu ní wè+.»Siɛn 'yɛli wiri sɔ̀ngí lɛ̀gɛlɛ nɛ̄ gèle(Mat 16.2-3)54 A Zezi wi 'ki juu siɛnniʔɛmɛ mɛ́ bè nɛ́ pe yɛ: «Je a yeli gbɛ́nɛ̀ nyìʔɛnɛ nyaa lè
         a ni 'wúɔ cɛngɛnyɛnijiinmɛ mɛ́ bè, yeli nɛ̂ jo dí kàsaʔa bé pɛn, bà sí ki nɛ̂ kpíʔile.
         55 A yeli kɛ́nì káfaligɛ nyaa gè ki 'kɔ́n cɛngɛnyɛnifolimɛ kàliige mɛ́ gè, yeli nɛ̂ jo
         dí káfugo bé nyíʔɛri, bà sí ki nɛ̂ kpíʔile. 56 Jànvaafɔlilɔ bīɛlɛ yeli bèle ! Dàala kɛnmɛ bè nɛ́ nyìʔɛnɛ kɛnmɛ ní bè, yeli nɛ jàʔá
         nɛ ti kele wéli gèle nɛ ke cɛ́ngi, mɛni sí yeli wè jàʔáʔ bè gbɛ̀ lɛ̀lɛ náà ni kɛnmɛ
         wéli bè, bè pi cɛ́n wè+ ?Tí ye- juu ye lúʔu yìye mɛ́ nɛ́ muɔ kàsiitunnyɛni ní wè(Mat 5.25-26)57 «Gìi sí ki 'sìɛn nɛ̀ yɛli gè, gáa nɛ̄ yeli wè gbɛ̀nɛ kire cuɔnri yeli tíimɛ bèleʔ ?
         58 A ye waa kàyuʔujuufɔli tiʔɛ nī gè muɔ nɛ́ ŋàa ní ye túngu wè, ma ŋàʔana ma tí ye-
         ti juu ye lúʔu yìye mɛ́ koligo nɛ̄ gè. A kire 'laa wi bága sa muɔ kɛn kàyuʔujuufɔli
         mɛ́ wè, wire bé muɔ tórigo kasuusaʔa kàfɔli mɛ́ wè wi- muɔ cò bè tɔ́n. 59 M'bé sí ki juu yeli mɛ́, muɔ sǐ ga tíi bé yiri baa tiʔɛ gáà nī gèʔ, ka laa muɔ sì
         ki mìɛni sàri nɛ̀ pɛ́nì ki láʔa wèʔ.»
         
            
               	Wéli baa 8.17.

               	Girɛki siɛnrɛ nī dè wali ŋíì nyuɔ pe 'tìɛ gè, dirami kàjaʔa tiɛyɛ kiɛ.

               	Wéli baa Mis 7.6.

               	Wéli baa Mat 16.2-3.

Siɛn 'yɛli wi- wi fungo yiʔɛ gè á kire 'laa wi bé kùu131 Kire lɛ̀lɛ nī lè a siɛnnɛ pálì 'pɛn nɛ̀ pɛ́nì ki juu Zezi mɛ́ wè, bɛ̀ Pilati wi cé Galile siɛnnɛ pálì kpúu lɛ̀lɛ níì nī pe 'puu baa pe kakuɔrɔ kúɔdiʔɛ nī gè, a pe sìsiɛn ki
         'nyaʔami nɛ́ pe yajuuro sìsiɛn ní gè.2 A Zezi wi 'pe yɛ: «Yeli nɛ sɔ̀ngí Galile siɛnnɛ bálì pe kapiʔile ke cé pii nɛ̀ tóri
         Galile siɛnsɛnminɛ nɛ̄ bèle wī lé, á pe 'kùu piiwe ŋáà taa wè ? 3 ʔéʔe díɛʔ ! M'bé ti juu yeli mɛ́, a yeli sì yeli funyɔ yiʔɛ yèʔ nɛ́ láʔa yeli kapiʔile
         nɛ̄ gèle, bà yeli ye mìɛni bé kùu bɛ̀ pe tíɛlɛ.4 «Nɛ̀ pínɛ, siɛnnɛ kiɛ nɛ́ kataanri bílì nɛ̄ saakpaʔaligɛ ki cé kaa nɛ̀ tuu Silowe
         tiʔɛ nī gè nɛ̀ pe kpúu bèle, yeli nɛ sɔ̀ngí peli cé pii nɛ̀ tóri siɛnnɛ pe mìɛni nɛ̄
         bèle wī lé, baa Zerizalɛmi kàʔa nī gè lé ? 5 ʔéʔe, m'bé ti juu yeli mɛ́, a yeli sì funyɔ yiʔɛ yèʔ, bà yeli ye mìɛni bé kùu bɛ̀
         pe tíɛlɛ.»Yasɛnrɛfun sàanfiidiige kàsiile lè6 A Zezi wi 'kàsiile láà wáa pe mɛ́ nɛ́ jo: «Nàguɔ wáà cé sàanfiidiige cɔ́ri wi ɛrɛzɛn siʔi nī. Làa nɛ̄ a wi kɛ́nì kɛ́ bè sa yasɛnrɛ táà cuɔ baa tiige nī gè, wiì sɛ́nì yasɛngɛ
         yafiɛn nyaa baaʔ. 7 A wi 'juu nɛ́ ɛrɛzɛn siʔi ki baakuɔwɔ ní wè nɛ́ wi yɛ: ‹Ki yiʔɛlɛ taanri wī ŋɔ̀ wè
         bà mi nɛ báan náʔa sàanfiidiige gáà mɛ́ gè bè pa yasɛnrɛ caa wè, mi nɛ̌ sí pa yasɛnrɛ
         taaʔ. Kire nɛ̄ ma ki ceri ma cáan. Gáa nɛ̄ ki bé tiʔɛ suɔ gè wíra wè ?›8 «A baakuɔwɔ wi 'wi yɛ: ‹Kàfɔli, tí we ki yaʔa ki- yiɛlɛ láà màʔa. M'bé kàtiʔɛ túgu
         bè ki màʔa bé sí fuɔnrɔ le ki láara. 9 Dùʔɔ ki bé sɛn yiɛlɛ láà. A kiì sí ní nɛ̀ sɛn gèʔ, bà muɔ bé ki ceri bè núgo baa.› »Zezi wi 'cɛliwɛ wáà puʔɔ cɛndɛnigɛ cɛngɛ nī gè10 Cɛndɛnigɛ cɛngɛ káà, Zezi wi 'puu nɛ siɛnnɛ tɛnmɛ bèle tɛnmɛzaʔa káà mɛ́. 11 A ki 'nyaa cɛliwɛ wáà 'puu baa, wi 'puu kpɔliwɔ; gbòdoli wáà wi yé wi kpíʔile a wi
         'kò kùruwo nɛ̀ taa yiʔɛlɛ kiɛ nɛ́ kataanri. Cɛliwɛ ŋáà wi cé kò kùruwo, wiì puu nɛ̀
         gbɛ̀nɛ yèrí bè sáʔaʔ.12 Bà Zezi wi 'wi nyaa wè, a wi 'wi yeri nɛ̀ pɛ́nì wi yɛ: «Cɛliwɛ muɔ, muɔ 'puʔɔ nɛ̀
         yiri muɔ yaama nī bè.» 13 Nɛ́ fali nɛ̀ wi kɔli taʔa gè cɛliwɛ nɛ̄ wè. A wi 'fali nɛ̀ puʔɔ sɛni tiɛnugo nī gè,
         nɛ̀ yɛ̀ nɛ̀ yéri céwu. A wi 'yɛ̀ nɛ Kulocɛliɛ gbùʔɔrɔ́ wè.14 A kire 'tɛnmɛzaʔa kàfɔli biɛn wè, bɛ̀ Zezi wi 'cɛliwɛ ŋáà puʔɔ wè cɛndɛnigɛ nī gè, a wi 'ki juu siɛnniʔɛmɛ
         mɛ́ bè, nɛ́ jo: «Cɛnyɛ kɔlini yī baa baakuɔcɛnyɛ yè. Ye- sí de báan kire cɛnyɛ yire
         nī ye pari pori yeli yaama nī bè, yé sí cɛndɛnigɛ cɛngɛ yaʔa gè !»15 A Kàfɔli wi 'siɛnnugoro kɛn wi mɛ́ nɛ́ wi yɛ: «Jànvaafɔlilɔ bīɛlɛ yeli bèle. Yeli ye mìɛni
         bèle, cɛndɛnigɛ cɛngɛ gè, yeli ye mìɛni nigbe nigbe bèle yeli nɛ̌ dúʔu yeli nìɛyɛ
         sáʔala yè á kire 'laa yeli sèfɛngɛlɛ gèle, nɛ̀ sɛ́nì ke kɛn ke nɛ̂ gbuɔ lé ? 16 Cɛliwɛ ŋáà sí wè, Birayima siimɛ tùlugo wuu wáà wī, bɛ̀ wi tíi yē puɔjaanwa Setɛni kiyɛ nī yè nɛ̀ taa ki yiʔɛlɛ
         kiɛ nɛ́ kataanri wī ŋɔ̀ wè, yeli jo kiì yɛli wi- suɔ fùrɔgɔ gáà nī gè cɛndɛnigɛ cɛngɛ
         nī gè pàngɛ gè í ?»17 Bà Zezi wi 'siɛnrɛ dáà juu dè, a ti 'fìɛrɛ wáa wi kìɛvɔlilɔ pe mìɛni nɛ̄ bèle. Siɛnniʔɛmɛ
         pi mìɛni sí cé puu fundaanra nɛ̄ kacɛ̀ngɛlɛ kakpiʔiligele gálì mìɛni ke 'puu nɛ kpínʔini
         pe nyaʔa gèle.Mutaridi pìige kàsiile lè(Mat 13.31-32; Mar 4.30-32)18 A Zezi wi sí jo: «Yeli cɛ́n gáayɛgɛ ní we bé gbɛ̀ Kulocɛliɛ Kùlofɔligɔ tɔ́nminɔ gè ? Gáayɛgɛ ní cɛ m'bé gbɛ̀ ki tɔ́nminɔ ? 19 Kulocɛliɛ Kùlofɔligɔ kiī bɛ̀ mutaridi pìige tíɛlɛ, á nàguɔ wáà 'ki líɛ nɛ̀ sɛ́nì ki
         tánʔa wi naaguɔ nī. A ki 'fìin nɛ̀ liɛ nɛ̀ kò tiige, a sínjapigele 'kò nɛ waa nɛ ke
         sìɛrɛ tɛ́ngi dè ki lère nɛ̄ dè.»Sìnvari kàsiile lè(Mat 13.33)20 A Zezi wi ní nɛ̀ jo: «Gáayɛgɛ ní m'bé Kulocɛliɛ Kùlofɔligɔ tɔ́nminɔ gè ? 21 Kiī bɛ̀ sìnvari tíɛlɛ, a cɛliwɛ wáà 'ti líɛ nɛ̀ ti nyaʔami míiniʔɛmɛ nī+, a míimɛ pi mìɛni pi 'yɛ̀.»Bìli pe bága jíin Kulocɛliɛ Kùlofɔligɔ nī gè(Mat 7.13-14,21-23)22 Zezi wi 'puu nɛ tòrí kàaya nī yè nɛ́ vòyo ní yè níɛ siɛnnɛ tɛnmɛ bèle nɛ waa koligo
         nɛ̄ gè, bà wi 'puu nɛ waa tánʔana nɛ̄ lè Zerizalɛmi kàʔa mɛ́ gè.23 A siɛn wáà kɛ́nì wi yúgo nɛ́ jo: «Kàfɔli, siɛnnɛ cɛ̀ri yákuɔ pe bága suɔ lé ?»A wi 'siɛnnugoro kɛn dè pe mɛ́ nɛ́ jo: 24 «Yeri yìye cìʔilé yeri jíin wìile níì nī còrilo lè, á kire 'laa m'bé ki juu yeli mɛ́,
         siɛnniʔɛnɛ nɛ ki caa bè jíin baa, piyě sí ga jáaʔ.25 «A saʔa kàfɔli wi kɛ́nì yɛ̀ nɛ̀ kɔ̀ri tɔ́n gè yeli bé kò baa kpànʔanɛ gè, yeli bé
         béri yéri baa de kɔ̀ri kóli gè bé jo: ‹Kàfɔli, -kɔ̀ri múgu gè weli mɛ́ !›«Wi bé yeli yɛ: ‹Mi sì yeli cɛ́nʔ. Sé yeli kɔ́n ?›26 «Kire lɛ̀lɛ nī lè yeli bé yɛ̀ de ki nyu bé jo: ‹Weli we 'puu nɛ wuu nɛ líi níɛ gbun
         nɛ́ muɔ ní wè, nɛ̀ pínɛ muɔ 'siɛnnɛ tɛnmɛ bèle nɛ̀ tóri weli kàʔa kogboliyo nī yè.›27 «Kàfɔli wi bé ki juu yeli mɛ́ bé jo: ‹Mi sì yeli kɔ́ndiʔɛ cɛ́nʔ. Ye- núgo mi táanni,
         kakoligbiʔilile bīɛlɛ yeli ye mìɛni bèle !›28 «Kire lɛ̀lɛ nī lè pe bé yeli cìra bè yige kpànʔanɛ. A yeli kɛ́nì Birayima, nɛ́ Siaga, nɛ́ Yakubayé nyaa bèle, peli nɛ́ Kulocɛliɛ siɛnjuulo pe mìɛni ní bèle baa Kulocɛliɛ Kùlofɔligɔ nī gè, kɔnwaara nɛ́ gànʔana cérigige kiǐ puu nyaamɛʔ. 29 Siɛnnɛ bé yɛ̀ cɛngɛnyɛnifoligɔli mɛ́, pàli bé yɛ̀ cɛngɛnyɛnijiingɔli mɛ́, bìli bé
         yɛ̀ cɛngɛnyɛnifolimɛ kàmɛgɛ mɛ́, pàli bé yɛ̀ cɛngɛnyɛnifolimɛ kàliige mɛ́, bè sa tɛ́ni
         de líi baa Kulocɛliɛ Kùlofɔligɔ nī gè. 30 Ye- nyaa, kàdotɔnminɔ pálì bága kò pélile, dí pélile pálì sí kò kàdotɔnminɔ.»Zezi wi 'nyɛni nɛ̀ wáa Zerizalɛmi kàʔa nɛ̄ gè(Mat 23.37-39)31 Kire lɛ̀lɛ nī lè, a Fariziɛnnɛ pálì 'pɛn nɛ̀ pɛ́nì Zezi yɛ wè: «Yiri náʔa gè ma kɛ́ kayɔbigɔ káà nɛ̄, á kire 'laa
         Erodi wiī nɛ ki caa bè muɔ kpúu.»32 A wi 'pe yɛ: «Yeri waa ye sa ti juu nyáʔapuun ŋáà mɛ́ wè, ye wi yɛ dí mi nɛ gbòdolilo
         cìrá bèle, nɛ̀ pínɛ m'bé yaala puʔɔ bèle pàngɛ gè nɛ́ mbànʔa ní wè; cɛndaanriwuʔu
         nɛ̄ gè m'bé kúɔ mi baara nɛ̄ dè. 33 Nɛ̀ kire liɛlɛ yige baa, ki 'nyaa fànʔa mi 'yɛli bèri waa mi tánʔana nɛ̄ lè wī, pàngɛ
         gè nɛ́ mbànʔa ní wè, nɛ́ mbànʔagurugu gè. Nɛ̀ taʔa gíi nɛ̄, kiǐ gbɛ̀ kpíʔileʔ, dí
         Kulocɛliɛ siɛnjuuwo sí kùu Zerizalɛmi kúrugu gèʔ.34 «ʔé Zerizalɛmi, Zerizalɛmi ! Muɔ wī ma nyɛ́ni Kulocɛliɛ siɛnjuulo kpúu bèle, níɛ tundunminɔ
         wáari bèle nɛ́ sìndari ní dè, bìli Kulocɛliɛ 'tun muɔ mɛ́ bèle. ʔé, ki 'tɔliyɔ nyuɔ
         kúɔ bà mi nɛ ki caa bè muɔ pìile yeri bèle bè pe pínɛ bèle, majo mɛni gònuu cî wi
         gòpiire pínɛ dè wi fíkɛnyɛ láara yè ! Nɛ̀ sí ki taa yeli sì yéri ki nɛ̄ʔ. 35 Ki sí n'gɛ, pe bága yeli saʔa yaʔa gè yeli mɛ́ waʔa kpéli. M'bé sí ki juu yeli mɛ́,
         yeli sǐ ní mi nyaaʔ, fúɔ bè taa cɛngɛ gíì yeli bága jo:Siɛn ŋáà wi báanKàfɔli wi míʔɛ nɛ̄ gè,Kulocɛliɛ wi- kpuʔɔrɔ taʔa wi nɛ̄+ !»
         
            
               	Míimɛ pi cé culolo togo nɛ́ kogunɔ kúɔ.

               	Ŋún 118.26 tire ti 'juu náʔa gè.

Zezi wi 'yaawa wáà puʔɔ cɛndɛnigɛ cɛngɛ nī gè141 Cɛndɛnigɛ cɛngɛ káà, a Zezi wi 'kɛ́ Fariziɛnnɛ kàfɔli wáà kpáa mɛ́ bè sa lìi. A pe 'yɛ nɛ wi wéli nɛ ciʔige. 2 A nàguɔ wáà pɛ́nì yéri wi yiʔɛ mɛ́ gè, yaama páà 'puu wi nɛ̄ a céri ti 'yɛ̀ nɛ̀ fiɛ.3 A Zezi wi 'yúgogolo kálì wáa Misa Fànʔa Siɛnrɛ sɛbɛcɛ́nminɛ mɛ́ bèle, peli nɛ́ Fariziɛnnɛ ní bèle nɛ́ pe yɛ: «Cɛndɛnigɛ cɛngɛ nī gè siɛn 'yɛli
         bè yaawa puʔɔ lé, dí wi cíi ?»4 A pe 'pìiri.A Zezi wi 'kɔli taʔa yaawa nɛ̄ wè nɛ̀ wi puʔɔ nɛ́ wi tórigo wi tiʔɛ nī. 5 A wi 'pe yɛ: «Yeli nī bèle, a wàa jaa 'tuu pìndiʔɛ nī gè, á kire 'laa siɛn wi nùɔ
         wè, á ki ní cɛndɛnigɛ cɛngɛ nī gè, siɛn wiǐ parigɛ bè wi yige lé ?»6 Siɛnnugoro sì taa pe mɛ́ bè juuʔ.Zezi wi 'siɛnnɛ yɛ bèle peri kàduʔumɛ tɛ́nidiɛyɛ yire caa7 A Zezi wi kɛ́nì ki ciʔige nɛ̀ nyaa siɛnnɛ bílì pe cé yeri bèle piyē nɛ yiʔɛmɛ tɛ́nidiɛyɛ
         caa yè siliidiɛyɛ nī yè, a wi sí kàsiile náà wáa lè pe mɛ́ nɛ́ pe yɛ: 8 «A siɛn 'muɔ yeri cepɔrigɔ suro lìidiʔɛ nī gè, ma fǎga sa tɛ́ni yiʔɛmɛ tiʔɛ nīʔ. Á
         kire 'laa wè a wàa kɛ́nì pɛn á ki 'nyaa wire yē siɛnkpuɔwɔ nɛ̀ tóri muɔ nɛ̄ wè, 9 ŋàa wi 'yeli yeri bèle, wi bé pa muɔ yɛ: ‹Yɛ̀ má muɔ tɛ́nidiʔɛ kɛn gè ŋàa mɛ́ wè.›
         Kire lɛ̀lɛ nī lè fìɛrɛ bé tɔ́n muɔ nɛ̄, dí muɔ sí yɛ̀ bè sa tɛ́ni baa kàduʔu mɛ́ gè.10 «Gìi ki 'pɔ́ri gè, a pe 'muɔ yeri gboli tiʔɛ nī gè, ma sa tɛ́ni kàduʔu mɛ́ tɛ́nidiʔɛ
         nī. Píra ŋáà nī wè, ŋàa wi 'yeli yeri bèle, a wire kɛ́nì pɛ́nì muɔ yɛ: ‹Nàgori, yɛ̀
         ma pa tɛ́ni náʔa gɛ, yiʔɛmɛ.› Kire lɛ̀lɛ nī lè muɔ bé kpuʔɔrɔ taa nabɔnminɔ bílì pe mìɛni sunʔɔmɔ nī bè. 11 Ki 'nyaa siɛn ó siɛn wi nyɛ́ni wìi kpóri, pe bága wi cɛ́rigɛ; a siɛn ŋíì sí wìi cɛ́rigɛ
         wè, pe bága wi yɛ̀gɛ naamɛ.»12 Ŋàa wi cé Zezi yeri wè pe sa lìi wè, a Zezi wi 'wi yɛ: «A muɔ je siɛnnɛ yeri pe sa
         lìigbuɔlɔ lìi nɛ́ muɔ ní cɛnvugo nɛ̄ á kire 'laa pìlige nī gè, ma fǎga muɔ nàgorilo
         yeriʔ, fǎga muɔ siinyɛninɛ yeriʔ, fǎga muɔ narigɛ wuulo yeriʔ, fǎga muɔ tɛ́ninyɛninɛ
         yeriʔ bàli bīɛlɛ lɔrifɔlilɔ bèleʔ, á kire 'laa pe bága ki felige kpíʔile gè muɔ mɛ́,
         bè ki fuʔɔ tɔ́n gè muɔ mɛ́.13 «Gìi ki 'yɛli gè, a muɔ 'lìigbuɔlɔ suʔɔ nɛ́ je siɛnnɛ yeri pe sa lìi wè, ma fuunmɔfɔlilɔ
         yeri, ma siɛnkpɔlilɔ yeri, ma cìʔile nigbenigbefɔlilɔ yeri, ma fúɔnnɔ yeri, 14 bà muɔ bé diba taa. Nɛ̀ taʔa gíi nɛ̄, bàli piyě gbɛ̀ ki felige kpíʔile gè muɔ mɛ́ʔ,
         nɛ̀ sí ki taa muɔ bága ki tɔ̀ni taa wè siɛnsinminɛ nyɛ́yirile cɛngɛ gè.»Lìigbuɔlɔ kàsiile lè(Mat 22.1-10)15 Bìli pe 'puu baa nɛ́ wi ní lìidiʔɛ nī gè, bà peli 'siɛnrɛ dáà lúʔu dè, a wàa 'Zezi
         yɛ wè: «Siɛn ŋíì wi bága lìi Kulocɛliɛ Kùlofɔligɔ nī gè, wire wuʔu kiī tànʔa !»16 A Zezi wi 'wi yɛ: «Nàguɔ wáà cé suʔɔgbuɔlɔ suʔɔ nɛ́ siɛnniʔɛnɛ yeri pe- sa lìi. 17 Bà lìi lɛ̀lɛ ni kɛ́nì nɔ̀ lè, bàli wi cé yeri bèle, a wi 'wi baakuɔwɔ tun wè wi sa
         ti juu pe mɛ́ peri báan, dí suro kele ke mìɛni nyɛ́nì gbòbori nɛ̀ kúɔ. 18 A pe mìɛni bèle a ki 'kpíʔile majo nyanugo nɛ̄ pe 'puu nɛ̀ 'jo peli yē cɔ̀rilɔ, dí
         wi- peli kpàri wi cò.«A péliwe wi 'jo: ‹Mi péli nɛ̀ siʔi suɔ, ki 'yɛli mi sa nyaa ki nɛ̄. M'ma fiɛn wī,
         -mi kpàri ma cò.›19 «A wàa ní nɛ̀ jo: ‹Mi 'nɛ̀faliyɛ kiɛ suɔ, m'bé kɛ́ bàa yi siʔɛ bè wéli. M'ma fiɛn
         wī, -mi kpàri ma cò.›20 «A wàa 'jo: ‹Mi nyɛ́nì cɛliwɛ pɔri; miǐ gbɛ̀ mìɛ taa bè kɛ́ baaʔ.›21 «A baakuɔwɔ wi 'pɛn nɛ̀ pɛ́nì ti juu wi kàfɔli mɛ́ wè. A ki 'wi kàfɔli wi fungo yɛ̀gɛ
         gè, a wi 'wi baakuɔwɔ yɛ wè: ‹Te waa píra píra ŋáà nī wè baa kàʔa laamɛ nī bè kogboliyo
         nī yè nɛ́ kobigele ní gèle, ma sa fuunmɔfɔlilɔ yeri, nɛ́ cìʔile nigbenigbefɔlilɔ ní,
         nɛ́ fúɔnnɔ ní, nɛ́ siɛnkpɔlilɔ ní, mari báan.›22 «Kire kàduʔumɛ gè, a baakuɔwɔ wi pɛ́nì wi kàfɔli yɛ wè: ‹Kàfɔli, gàa muɔ 'juu gè mi
         'ki kpíʔile nɛ̀ kúɔ; tɛ́nidiɛrɛ sí nɛ tíin náʔa saʔa nī gè.›23 «A wi kàfɔli wi 'wi yɛ: ‹Yiri mari waa koliyo nī yè nɛ́ kobigele ní gèle, ma sa pàli
         cìʔile peri báan; mi saʔa ki 'yɛli bè nyì wī. 24 M'bé tɔ̀ni ki juu yeli mɛ́, mi suro táà sì je ga tíi bé jíin siɛnnɛ bílì pe wàa nyuɔ
         nī gèʔ, bìli mi cé kíni nɛ̀ yeri bèleʔ.› »A siɛn nɛ caa bè puu Zezi pìtɛnmɛwɛ ki siɛnrɛ ti n'dɛ(Mat 10.37-38)25 Siɛnniʔɛmɛ cé taʔa Zezi kúrugu wè koligo nɛ̄ gè, a wi kɛ́nì yiʔɛ nɛ̀ pe yɛ: 26 «A siɛn 'taʔa mi kúrugu wè, a mi woli niì kpúʔɔ wi mɛ́ nɛ̀ tóri wi tuu nɛ̄ wè, nɛ́
         wi yàa ní wè, nɛ́ wi cuɔ ní wè, nɛ́ wi pìile ní bèle, nɛ̀ wi siinyɛninɛ nàguɔlɔ nɛ́
         cɛlilɛ ní bèle, nɛ́ wire tíimɛ sìi ní wè, ki siɛn wiǐ gbɛ̀ puu mi pìtɛnmɛwɛʔ+. 27 A siɛn ŋíì sì wi tiiparigɛ líɛ gè nɛ́ taʔa mi kúrugu wèʔ, ki siɛn wiǐ gbɛ̀ puu mi pìtɛnmɛwɛʔ+. 28 Yeli nī bèle, ŋáasiɛn wi 'jo a wi je saakpaʔaligɛ faan gè, siɛn wi nɛ̌ kíni bè tɛ́ni
         bè sɔ̀ngi wali ŋíì wi bé jíin saʔa ki baara nī dèʔ, a ki yē wali yē wire mɛ́ sáa bè
         gbɛ̀ ki kúɔ wè ? 29 Nɛ̀ taʔa gíi nɛ̄, ki fǎa ga nyaa wire 'saʔa kàkpuɔn túgu wè bè kúɔ, bága ki yaʔa sìnguɔ nīʔ, dí siɛnnɛ pe sí de wire tíʔɛʔ, bìli pe mìɛni
         'wi nyaa ki sélidiʔɛ nī gè, 30 bé jo: ‹Nàguɔ ŋáà wi 'saʔa séli gè, wiì kɛ́nì jáa nɛ̀ ki kúɔʔ !›31 «Bɛ̀ ki yē nɛ̀ pínɛ, a kùlofɔli wáà je sa kapiɛnnɛ kpúɔn nɛ́ kùlo láà kùlofɔli ní
         wè, wi nɛ̂ kíni nɛ̀ tɛ́ni bè sɔ̀ngi, a ki yē siɛnnɛ siramuʔɔyɔ siin sirakiɛ (10 000)
         bé gbɛ̀ kapiɛnnɛ jáa lè, a ki yē ŋìi wi siɛnnɛ piyē siɛnnɛ siramuʔɔyɔ kogunɔ (20 000)
         yè. 32 A ki yē wiǐ jáa wèʔ, wi bé pe yaʔa peri tíin liʔi bé sí tunduro tórigo pe sa wi yúgo
         mɛni yanyige ki bé puu bè taa pe sunʔɔmɔ nī bè.33 «Bɛ̀ ki yē nɛ̀ pínɛ, yeli nī bèle a siɛn ŋíì sì wi kɔliyɛrɛ ti mìɛni yaʔa dè, wiǐ
         gbɛ̀ puu mi pìtɛnmɛwɛʔ.»Yasuʔɔgɔ kàsiile lè(Mat 5.13; Mar 9.50)34 «Yacɛngɛ gī yasuʔɔgɔ gè; a tàanma pi sí kúɔ ki nī gè, gáa ní pe bé ki tɛ́ni ? 35 Kiǐ ní gbɛ̀ dàala woli nyuɔ, ki míɛni sǐ ní gbɛ̀ nɛ̀junʔɔ woli nyuɔʔ. Pe nɛ̂ ki wáa
         kpànʔanɛ wī. A ngbúʔulo yē siɛn ŋíì nɛ̄ wi lúru wè, wi- ti lúʔu.»
         
            
               	Siɛnrɛ dáà ti kɔri wi 'jo Kulocɛliɛ woli yaʔa lè ni kpúʔɔ wi mɛ́ bè tóri wi siivɔlilɔ
                     nɛ́ wi siinyɛninɛ nɛ̄ bèle.

               	Wéli baa 9.23 kaliwɛgɛ ki táanmɛ gè.

Sìnbuɔ kàsiile lè(Mat 18.12-14)151 Lanbosuɔlɔ bèle, nɛ́ kapiigbiʔilile ní bèle, a pe mìɛni 'sìʔɛrɛ nɛ̀ kpɔni Zezi nɛ̄ wè nɛ wi
         siɛnrɛ lúru dè. 2 Fariziɛnnɛ bèle, nɛ́ Fànʔa Siɛnrɛ sɛbɛcɛ́nminɛ ní bèle, a pe 'yɛ̀ nɛ nyu nɛ kúnʔɔri níɛ waa: «Kapiigbiʔilile bálì peli wi tí pe
         kòrí nɛ́ wi ní; wi cɛ́ni pínɛ nɛ líi nɛ́ pe ní+ !»3 A Zezi wi 'kàsiile náà wáa lè nɛ̀ pe kɛn nɛ́ pe yɛ: 4 «Ŋáasiɛn wī bile yeli nī bèle, a sìnbaala dabataan (100) yē wi mɛ́ wè, á wàa nigbe
         'pùunni pe nī bèle, wiǐ bìli togosicɛri nɛ́ kpɔrigɔ nɛ́ kacɛri yaʔa bèle baa sìnbirige
         nī gè léʔ, bé kɛ́ bàa sìnbuɔ ŋíì caa wè, ŋàa wi 'pùunni wè, fúɔ bè taa wi ga wi caa
         bè wi nyaa lé ? 5 A wi sɛ́nì wi caa nɛ̀ wi nyaa wè, wi nɛ̂ wi líɛ nɛ̀ taʔa fíkanʔa nɛ̄ nɛ́ fundaanra
         ní. 6 A wi 'pɛn kpáa mɛ́ gè, wi bé pa wi nàgorilo yeri bèle nɛ́ wi tɛ́ninyɛninɛ ní bèle,
         bé pe yɛ: ‹Ye- puu fundaanra nɛ̄ nɛ́ mi ní ! Mi sìnbuɔ wáà cé pùunni, mi kɛ́nì wi
         caa nɛ̀ wi nyaa.›7 «M'bé ki juu yeli mɛ́, bɛ̀ fundaanra bága puu bè pínɛ nyìʔɛnɛ nī lè kapiigbiʔiliwe nigbe kɛnmɛ nɛ̄ bè a wi 'wi fungo yiʔɛ gè, bè tóri siɛnsinminɛ
         togosicɛri nɛ́ kpɔrigɔ nɛ́ kacɛri nɛ̄ bèle, peli bálì pe màakuu wi wè ki nɛ̄ bè ní
         pe funyɔ yiʔɛ yèʔ.»Wali pùunniwɔ kàsiile lè8 «A kire 'laa ye- ki sɔ̀ngi, ki- nyaa wali dirami pígele kiɛ+ yē cɛliwɛ wáà mɛ́, dí wali dirami kpèle nigbe sí pùunni. Cɛliwɛ wiǐ fètinnɛ cáanʔ
         lé, bé saʔa píɛ gè bè wali caa wè funnyige nɛ̄, fúɔ bè taa wi pa wali caa wè bè wi
         nyaa lé ? 9 A wi 'wi caa nɛ̀ wi nyaa wè, wi bé wi nàgorilo yeri bèle nɛ́ wi tɛ́ninyɛninɛ ní bèle,
         bè pe yɛ: ‹Yeri fundaanra kpínʔini nɛ́ mi ní ! Mi nyɛ́nì mi wali nyaa wè, ŋàa wi cé
         pùunni wè.›10 «M'bé ki juu yeli mɛ́, bɛ̀ ki yē nɛ̀ pínɛ a kapiigbiʔiliwe nigbe yiʔɛ wi fungo nī
         gè, ki nɛ̂ puu fundaanra nyìʔɛnɛ tundunminɔ mɛ́ bèle, Kulocɛliɛ wuulo bèle.»Jaafɔlilɔ siin kàsiile lè11 A Zezi wi ní nɛ̀ jo: «Nàguɔ wáà 'puu baa, jaafɔlilɔ siin 'puu wi mɛ́. 12 A cɔnifɔli wi kɛ́nì pe tuu yɛ wè o: ‹Aba, mi liɛlɛ kɛn lè náʔa m'mɛ́, gìi m'bága taa
         muɔ kɔrigɔ nī gè.› A tuufɔli wi 'wi kɔliyɛrɛ liɛlɛ dè pe nɛ̄.13 «Kiì mɔgɔʔ kire kàduʔumɛ gè, a jaafɔciɛwɛ wi 'wi kɔrigɔ yɛrɛ ti mìɛni pínɛ nɛ̀ ti
         pári nɛ́ wali líɛ wè nɛ̀ kɛ́ kùlo láà nī liʔi wómi, nɛ̀ sɛ́nì wi lɔri lìi dè nɛ̀ ti
         cúʔɔ kacirɛcirɛrɛ nī. 14 Bà wi kɛ́nì wali wi mìɛni lìi wè nɛ̀ kúɔ wè, a fungo 'tuu ki kùlo nɛ̄ lè nɛ̀ digi
         siɛnnɛ nɛ̄ bèle. A wi kɔliyɛrɛ ti mìɛni pɛ́nì kúɔ, a wi 'kò fuunmɔ nī.15 «A wi 'yɛ̀ nɛ̀ kɛ́ ki kùlo siɛn wáà kúrugu nɛ̀ sɛ́nì wìi kɛn wi mɛ́. A nàguɔ wi 'wi
         tórigo siʔi mɛ́ wi- sari wire tiɛliyɛ gbún yè. 16 Tiɛliyɛ yi yaliire ti káa láa ki nɛ̂ puu wi nɛ̄, wire taa bè yakaa le baa liyɛ nī
         yè; siɛn nɛ̌ sí wi kɛn nɛ́ tàa níʔ.17 «A sɔ̀ngirɔ kɛ́nì pɛn wi mɛ́ a wi 'jo: ‹Baakuɔlɔ pe 'nyuɔ kúɔ baa mi tuu mɛ́ wè, piyē
         nɛ líi nɛ yaliisɛnrɛ yɛri, á mi sí ní náʔa gè fungo nɛ waa bè mi kpúu ? 18 M'bé yɛ̀ bè kɛ́ mi tuu kúrugu wè, bàa wi yɛ: Aba, mi nyɛ́nì kapiile kpíʔile Kulocɛliɛ
         nɛ̄, nɛ̀ kapiile kpíʔile muɔ nɛ̄ nɛ̀ pínɛ; 19 mi sì ní nɛ̀ yɛli peri mi yeri muɔ jaaʔ, -mi kpíʔile bɛ̀ muɔ baakuɔwɔ wáà tíɛlɛ.›20 «A jaafɔli ŋáà wi 'yɛ̀ nɛ̀ kɛ́ wi tuu tiʔɛ nī gè. Bà wi sɛ́ni nɔ̀gí wè níɛ tíin liʔi
         wè, a wi tuu wi 'wi wéli nɛ̀ nyaa baa liʔi. A wi nyinimɛ 'jíin wi tuu nī wè, a wi
         'fɛ̀ nɛ̀ kɛ́ nɛ̀ sɛ́nì wi wáa nɛ̀ mígi, nɛ̀ wi suɔn suɔn.21 «A jaafɔli wi 'wi yɛ: ‹Aba, mi 'kapiile kpíʔile nyìʔɛnɛ nɛ̄ lè, nɛ̀ kapiile kpíʔile muɔ nɛ̄; mi sì yɛli muɔ ní de mi yeri muɔ pùɔʔ.›22 «A wi tuu wi 'juu nɛ́ wi sùkulolo ní bèle nɛ́ pe yɛ: ‹Yeri fìɛlɛ́, ye mi burugbuʔɔ
         líɛ gè de báan, gìi ki 'nyuɔ nɛ̀ tóri ti mìɛni nɛ̄ dè, ye pa le wi nɛ̄, yé fìʔiwe
         le wi nɛ̄, nɛ́ tɔriyɔ ní. 23 Yéri waa ye sa nɛ̀piɛyɛlilɛ cò lè yeri báan nìi nī sùnmɔ ní bè, ye pa ni kɔni we-
         ni suʔɔ we káa, wéri fundaanra kpínʔini. 24 Ki 'nyaa mi jaa ŋáà wi cé kùu, wi sí koli nɛ̀ nyɛ́; wi cé pùunni, we 'koli nɛ̀ wi
         nyaa !› A pe 'tuu nɛ fundaanra kpínʔini.25 «Ki sí nyaa nàguɔ wi jaaliɛwɛ wi 'puu siʔi mɛ́. Bà wi kɛ́nì kɔ́n baa nɛ báan wè, bà
         wi pɛ́ni nɔ̀gí kpáa nɛ̄ gè, nɛ yakpuɔnrɔ tùnmɔ lúru nɛ́ yayuɔrɔ kàgbaaligɛ ní. 26 A wi 'baakuɔwɔ wáà yeri nɛ̀ pɛ́nì wi yúgo dí gáa gī baa. 27 A baakuɔwɔ wi 'wi yɛ dí wi cɔni wire wi 'pɛn, dí wi tuu wi nyɛ́nì tí a pe 'nɛ̀piɛyɛlilɛ
         kpúu lè, nìi nī sùnmɔ ní bè, bɛ̀ wire jaa wi 'pɛn gbɛ̀nwɛ wè.28 «A ki 'jaafɔliɛwɛ biɛn wè, a wi 'nàʔa sín nɛ́ jo wire sǐ jíin baa kpáa nī gèʔ. A tuufɔli
         wi 'yiri nɛ̀ sɛ́ni wi fiɛn. 29 A wi 'wi tuu yɛ wè: ‹Ki 'yiʔɛlɛ nyuɔ kúɔ bɛ̀ mi yē nɛ muɔ baara kúu dè, mi fìɛ kɛ́nì
         muɔ kajuulo láà cíi nɛ̀ nyaaʔ, nɛ̀ sí ki taa muɔ sì fìɛ cɛ́nì mi kɛn nɛ́ síkapile
         níʔ mi- fundaanra kpíʔile nɛ́ mi nàgorilo ní bèleʔ. 30 Píra ŋáà nī wè bà muɔ jaa ŋáà wi kɛ́nì pɛn wè, lɔriliijuʔɔwɔ ŋáà wè, wi 'muɔ lɔri
         cúʔɔ dè nàjaacɛlilɛ nī bèle, a muɔ 'nɛ̀piɛyɛlilɛ kpúu lè nìi nī sùnmɔ ní bè, nɛ̀ kɛn
         wire mɛ́.›31 «A tuufɔli wi 'wi yɛ: ‹Nɛ jaa, muɔ yē bile nɛ́ mi ní súuri; yɛgɛ ó yɛgɛ gī mi wuʔu
         gè, je muɔ wuʔu gī. 32 Muɔ cɔni ŋáà wè, wi sí cé kùu, nɛ́ koli nɛ̀ nyɛ́, wi cé pùunni wī á we sí ní nɛ̀ wi
         nyaa. Kire nɛ̄ ki 'yɛli we- ki pùrɔ, weri fundaanra kpínʔini.› »
         
            
               	Wéli baa Mat 9.10-13.

               	Dirami nigbe wi 'bìɛ weli pàngɛ tàfaliwɛ cɛnbogo sàri mɛ́.

Walicowo siɛnsicirawɛ wori dè161 Zezi wi cé ki juu wi pìtɛnmɛnɛ mɛ́ bèle nɛ́ pe yɛ: «Nàguɔ wáà 'puu baa, lɔrifɔli wi 'puu, á walicowo ní wi mɛ́ nɛ
         wi lɔri kele gbòbori gèle. A pe kɛ́nì wi yɛ dí wi walicowo ŋáà wiī nɛ wi lɔri líi
         dè nɛ córi. 2 A lɔrifɔli wi sí wi yeri nɛ̀ pɛ́nì wi yúgo: ‹Siɛnrɛ díì pe nyu muɔ wori nɛ̄ dè, kiī
         mɛni wī ? Ma sí kàa juu mi mɛ́ wêli mi wali wi cògɛnmɛ nī bè. Miì cɛ́n ga muɔ bé ní
         gbɛ̀ri mi wali kele cuɔnri gèleʔ.›3 «A walicowo wi 'sɔ̀ngi baa wi fungo nī gè nɛ́ jo: ‹Mɛni cɛ m'bé ki puu píra ŋáà nī
         wè ? Mi kàfɔli wi 'jo wi bé mi yige wi wali wi cuɔnrigɔ kele nī gèle. Ŋɔri sí wè mi
         nīʔ bè gbɛ̀ri kàtiɛrɛ túruʔ. Bè sí ní sari siɛnnɛ náari wè, ki béri fìɛrɛ tɔ́ngi mi
         nɛ̄. 4 Cúɔʔ, mi 'ki cɛ́n gàa m'bé kpíʔile gè a wi kɛ́nì mi wáa wi wali wi cuɔnrigɔ baara
         nī dè, dí pàli sí mi kɔ́ri bè kɛ́ pe kpáaya mɛ́ yè.›5 «A wi 'wi kàfɔli wi fuɔrɔfɔlilɔ yeri bèle nɛ̀ pɛn nigbe nigbe. A wi 'péliwe yúgo wè:
         ‹Mi kàfɔli wi fuʔɔ ki 'yɛ̀ muɔ nɛ̄ jori ?›6 «A wi 'jo: ‹Wolivi sùnmɔ kùngbonyiɛyɛ+ dabataan.›«A wi 'wi yɛ: ‹Suɔ, muɔ sɛbɛ n'ŋɛ, -ki sɛbɛ baa fáarifaari kùngbonyiɛyɛ togosiin nɛ́
         kpɔrigɔ.›7 «A wi ní nɛ̀ yiʔɛ ŋìi mɛ́ wè, nɛ̀ wi yɛ: ‹A muɔ wè, jori wī muɔ fuʔɔ gè ?›«A wi 'jo: ‹Bíle gbànvaanyiɛyɛ dabataan.›«A wi 'wi yɛ: ‹Suɔ, muɔ sɛbɛ n'ŋɛ, -ki sɛbɛ gbànvaanyiɛyɛ togosicɛri.›8 «A walicowo sícirawɛ ŋáà wi kàfɔli wi 'wi síɛri, bɛ̀ wi cé sìnjilige kakpiʔilile kpíʔile
         lè. Ki 'nyaa pàngɛ siɛnnɛ pe 'cìlige nɛ̀ tóri pe kakpiʔiligele nī gèle nɛ́ pe siɛnnyɛninɛ
         ní bèle nɛ̀ tóri kpìɛnmɛ pìile+ nɛ̄ bèle.9 «Kire nɛ̄ m'bé ki juu yeli mɛ́, yeri nàgorifɔlilɔ caa yìye nɛ̄ nɛ́ duniya lɔri ní
         dè, dùʔɔ a ti kɛ́nì kúɔ cɛngɛ gíì gè, Kulocɛliɛ wi sa yeli kpàli bànguɔ kòridiɛyɛ
         nī yè. 10 A siɛn ŋíì yē tɛ́ngɛmɛ siɛn kayirigele nī gèle, bɛ̀ wi bé puu tɛ́ngɛmɛ siɛn bè pínɛ
         kakpoligolo nī gèle. A ŋìi sí yē sícirawɛ kayirigele nī gèle, bɛ̀ míɛni wi bé puu
         sícirawɛ kakpoligolo nī gèle.11 «A yeli sí wè tɛ́ngɛmɛ siɛnnɛ duniya lɔri ti koligo nī gèʔ, ŋáasiɛn wi bága yeli tɛ́ngɛ
         kányiʔɛ lɔri ti nyùgo nɛ̄ gè ? 12 A yeli wè sínmɛ kpínʔini nɛ́ wàa yɛgɛ ní gèʔ, ŋáasiɛn wi bága yakaa kɛn yeli mɛ́ ki-
         puu yeli wuʔu ?13 «Baakuɔwɔ sǐ gbɛ̀ri baara kàfɔlilɔ siin mɛ́ʔ, fúɔ macɛn wàa nigbe bé wi biɛn, dí wàa
         sí wi dɛ́ni. Á kire bɛ̀ʔ wi bé wàa nigbe cò kpuʔɔ, dí ŋìi wi sí wi biɛn. Wi bé fàan
         wàa nɛ̄ bé sí de ŋìi cúɔnnɔ wè. Yeli sǐ gbɛ̀ puu Kulocɛliɛ sùkulolo, bé ní puu lɔri
         sùkuloloʔ.»Zezi wi 'kele nìʔɛgɛlɛ juu(Mat 5.31-32; Mar 10.11-12)14 Fariziɛnnɛ bèle, bɛ̀ wali wi 'pe dɛ́ni bèle, pe 'puu nɛ Zezi siɛnrɛ lúru dè níɛ pìye nyíɛnɛ
         wi nɛ̄. 15 A Zezi wi sí pe yɛ: «Yeli bèle, yeli nɛ yìye kpínʔini siɛnsinminɛ siɛnnɛ yiʔɛ mɛ́
         gè; Kulocɛliɛ wi sí yeli funyɔ cɛ́n yè. Ki 'nyaa yɛgɛ gíì siɛnnɛ piyē nɛ tɔ́ri kpuʔɔ
         gè, kiī núʔɔgɔ Kulocɛliɛ yiʔɛ mɛ́ gè.16 «Misa Fànʔa Siɛnrɛ dè, nɛ́ Kulocɛliɛ siɛnjuulo pe sɛbɛlɛ ní bèle, ti 'puu bile fúɔ nɛ̀ pɛ́nì nɔ̀ Zan lɛ̀lɛ nī lè. Nɛ̀ láʔa kire lɛ̀lɛ nɛ̄ lè, Kulocɛliɛ Kùlofɔligɔ ki Kataanna Siɛnrɛ tiī nɛ jáari; siɛn ó siɛn sí nɛ wìi ŋàʔaná bè jíin baa.17 «Kiī fáari nyìʔɛnɛ nɛ́ dàala mɛ́ lè ti- tóri dè; gìi sí ki 'Misa Fànʔa Siɛnrɛ kúɔ
         dè, làa cíɛlɛ sì je ga tuu dàala nɛ̄ʔ.18 «Nàguɔ ó nàguɔ wi 'wi cuɔ yaʔa wè nɛ́ wàa wiiyɛ líɛ wè, wi 'ceyuugo kpíʔile; a nàguɔ
         ŋíì sí ń'nɛ̀ cɛliwɛ líɛ ŋìi wī wi pɔli wi 'wi yaʔa wè, ki nàguɔ wi 'ceyuugo kpíʔile.»Lazari nɛ́ lɔrifɔli kàsiile lè19 «Lɔrifɔli nàguɔ wáà 'puu baa, lagbɛnrɛ burujɛ̀nrɛ+ wi 'puu nɛ nii, níɛ sɔ́migi nɛ líi, nɛ ní fundaanra nɛ̄ cɛngɛ ó cɛngɛ. 20 Fuunmɔfɔli wáà cé sí puu baa sínɛwɛ lɔrifɔli ŋáà wi kpáa wìile yiʔɛ mɛ́ gè, pe 'puu
         nɛ wi ye Lazari, nɔmirɔ ní wi nɛ̄ nɛ̀ màʔa céri nɛ̄ dè. 21 Ki láa 'puu wi nɛ̄ bèri siliiworo jún dè lɔrifɔli wi lìidiʔɛ nī gè de káa; pɔ̀nminɔ
         'puu nɛ báan nɛ wi nɔmirɔ laala dè.22 «A fuunmɔfɔli wi kɛ́nì kùu, a nyìʔɛnɛ tundunminɔ pe 'wi líɛ nɛ̀ kɛ́ Birayima kúrugu wè nyìʔɛnɛkaʔa nī gè. A lɔrifɔli míɛni wi kɛ́nì pɛ́nì kùu, a pe sɛ́nì wi tɔ́n.
         23 Bà wiī baa kusiʔi nī gè nɛ wuʔɔ wè, a wi kɛ́nì yiʔɛ yɛ̀gɛ gè, nɛ̀ Birayima wéli wè nɛ̀ nyaa baa liʔi,
         nɛ́ Lazari ní wè baa wi táanni.24 «A wi 'kòkuulo wáa nɛ́ jo: ‹Mi tuu Birayima yo, -nyinimɛ taa mi nɛ̄ ! Lazari tun wè
         wi- wi kabiɛlɛ nígi lè luʔɔ nī, wi- nyinɛ nyígi lè mi nɛ̄ yo ! ʔé, mi yē fùrɔwɔ náʔa
         kàsunnyige gáà nī gè !›25 «A Birayima wi sí wi yɛ: ‹Mi pùɔ, sɔ̀ngi ma taa, muɔ cé nyɛ́nì yacɛ̀nrɛ ti mìɛni taa
         nɛ̀ kúɔ muɔ sìi nī wè; Lazari wire sí yé puu fuunmɔ nī. Píra ŋáà nī wè wiī náʔa yanyige
         nɛ̄; muɔ sí ŋɛ ma nyɛ́ni wuʔɔ. 26 Nɛ̀ kire liɛlɛ yige baa, weli nɛ́ yeli ní bèle, kàtiɛkpuʔɔ sícuugo yē we sunʔɔmɔ nī
         bè, gìi ki bé tí a siɛn je yɛ̀ náʔa weli tiʔɛ nī gè bè kàtiʔɛ gáà jeli gè bè kɛ́ yeli
         tiʔɛ nī gè, siɛn wi fǎga gbɛ̀ jáaʔ. Kanugo kire gī nɛ̀ pínɛ, siɛn sǐ gbɛ̀ yɛ̀ baa
         yeli tiʔɛ nī gè bè kàtiʔɛ jeli gè bè pɛn náʔa weli kúruguʔ.›27 «A lɔrifɔli wi sí jo: ‹Mi nɛ muɔ fiɛn wī, aba, ma sí Lazari tun wè baa mi tuu kpáa
         mɛ́ gè. 28 Mi siinyɛninɛ kogunɔ nɛ tíin baa; Lazari wi sa ti juu wi- pe sɔ̀mi, wàa fǎga ní ga
         pɛn náʔa tiʔɛ gáà nī gèʔ, wuʔɔgɔ tiʔɛ gáà gèʔ.›29 «A Birayima wi 'wi yɛ: ‹Misa wiī baa nɛ́ pe ní, nɛ̀ fàri Kulocɛliɛ siɛnjuulo nɛ̄ bèle, peri lúru baa pe mɛ́.›30 «A wi ní nɛ̀ jo: ‹ʔéʔe díɛʔ, aba Birayima, nɛ̀ sí ki taa a wàa 'jáa nɛ̀ yiri náʔa
         kúbilo sunʔɔmɔ nī bè nɛ̀ kɛ́ pe kúrugu bèle, pe bé pe funyɔ yiʔɛ yè.›31 «A Birayima wi 'wi yɛ: ‹A piyè lúʔu Misa mɛ́ wèʔ wire nɛ́ Kulocɛliɛ siɛnjuulo ní bèle
         wè, a ki nɛ́ cɛ́nì nyaa siɛn wáà 'nyɛ́ nɛ̀ yiri náʔa kúbilo nī bèle nɛ̀ sɛ́nì juu
         nɛ́ pe ní bèle, kiì je pe líɛ yafiɛn mɛ́ʔ.› »
         
            
               	Girɛki siɛnrɛ nī dè ti 'jo: sùnmɔ bati nyíʔɛnɛ dabataan; sùnmɔ kíri yalele láà ni 'puu peli mɛ́ bati wè. Bati yakirinyɛni nigbe ni 'puu nɛ waa liitirile sirakeli tekacɛri nɛ́ kpɔrigɔ mɛ́ (390).
                     Kire 'jo fuʔɔ ki 'puu nìʔɛgɛ.

               	kpìɛnmɛ pìile: peli nyaa siɛnnɛ bílì bīɛlɛ Kulocɛliɛ Kùlofɔligɔ wuulo bèle.

               	Girɛki siɛnrɛ nī dè ti 'jo kábebe céri bururo kire nyaa lagbɛnrɛ fɛ̀ni wi puu, wire
                     lɔrifɔlilɔ pe 'puu nɛ nii.

Kapiile wori dè nɛ́ kiyaʔa ní wè(Mat 18.6-7; Mar 9.42)171 A Zezi wi 'wi pìtɛnmɛnɛ yɛ bèle: «Kúrugodiʔɛlɛ kiyě gbɛ̀ laaʔ, kire 'kàri fànʔa wī. A siɛn ŋíì sí kpíʔile
         kaala á kúrugodiɛlɛ taa wè, kire siɛn wè yawuʔɔ yē wi nɛ̄. 2 A pe cɛ́nì tírɛ sìndɛnigbuʔɔ puɔ ki siɛn mɛ́ wè yétiige nī gè nɛ́ wi líɛ nɛ̀ sɛ́nì
         wáa kuʔɔjii nī wè, kire bé cɛ bèli bè pɔ́ri ki siɛn mɛ́ wè, a ki 'nyaa siɛn wi 'kpíʔile
         tuudiɛlɛ yìrile bálì pe wàa mɛ́ wè.3 «Kire nɛ̄ yeri yìye ciʔige.«A muɔ siinyɛni wi 'kapiile kpíʔile muɔ nɛ̄ wè, ma juu nɛ́ wi ní ma wi sɔ̀mi. A wi
         'wi yéri wi kapiile nɛ̄ lè, ma ki yaʔa wi nɛ̄. 4 A ki 'nyaa muɔ siinyɛni wi 'tuu muɔ mɛ́ nɛ̀ taa tɔliyɔ kɔlisiin cɛngɛ nī gè, nɛ́ sí
         koli nɛ̀ muɔ náari tɔliyɔ kɔlisiin yè, ma ki yaʔa wi nɛ̄.»Gìi tɛ́ngɛlɛ ni bé gbɛ̀ kpíʔile lè(Mat 17.19,20)5 A tundunminɔ pe sí Kàfɔli yɛ wè: «-Kàa fàri weli tɛ́ngɛlɛ nɛ̄ lè.»6 A wi 'pe yɛ: «A ki yē tɛ́ngɛlɛ yē yeli mɛ́ bɛ̀ mutaridi pìle kpúʔɔgɛnmɛ tíɛlɛ bè,
         yeli bé gbɛ̀ juu nɛ́ tiige gáà ní gè bé ki yɛ: ‹Kɔ́n náʔa gè ma sa tuu kuʔɔjii nī
         wè !› Bà ki bé lúʔu yeli mɛ́.7 «Ŋíi wī bile yeli nī bèle, a baakuɔwɔ yē siɛn mɛ́ wè, á ki 'nyaa baakuɔwɔ wi 'kɔ́n
         siʔi mɛ́, á kire 'laa wi- kɔ́n yajuuro nàʔadiʔɛ nī nɛ̀ pɛn wè, dí siɛn wi sí fali
         baakuɔwɔ yɛ wè: ‹Te báan fáari ma pa tɛ́ni ma lìi› wè ? 8 Siɛn wiǐ túʔu baakuɔwɔ yɛ wè: ‹Muɔ nàbuɔrɔ le dè má sí mi yagbuɔrɔ gbòbori dè ma pa
         tɛ́ngɛ mi táanni, mi- lìi bé gbuɔ kúɔ, dí muɔ nɛ́ ga lìi bé gbuɔ muɔ wè.› Bà túʔu
         bɛ̀ʔ ? 9 Yeli nɛ sɔ̀ngí lé wi bé baakuɔwɔ síɛri wè lé, gàa wire 'juu gè á wi 'ki kpíʔile gè ?
         ʔéʔe. 10 Yeli míɛni bèle, gàa pe 'jo ye kpíʔile gè, a yeli kɛ́nì ki mìɛni kpíʔile nɛ̀ láʔa
         gè, ye- jo: ‹Baakuɔlɔ yákuɔ túʔu bɛ̀ʔ weli bèle, dìi pe kɛn weli mɛ́ dè, tire weli
         'kúɔ.› »Zezi wi 'yaanyiɛmɛfɔlilɔ kiɛ puʔɔ11 Píra ŋáà nī wè bà Zezi wi 'puu nɛ waa Zerizalɛmi kàʔa mɛ́ gè, a ki 'nyaa wi cé yɛli bè sùuri Samarii tɛ́nimɛ nɛ́ Galile tɛ́nimɛ sunʔɔmɔ ní bè. 12 A ki 'nyaa wi sɛ́ni jíin vògo káà nī gè, níɛ tóri wè, a yaanyiɛmɛfɔlilɔ nàguɔlɔ kiɛ
         pálì pɛ́nì wi 'kpàli, a pe 'yéri baa liʔi, 13 nɛ́ yékpuʔulo wáa Zezi mɛ́ wè nɛ́ jo: «Kàfɔli Zezi, -nyinimɛ taa weli nɛ̄ !»14 Bà Zezi wi 'pe nyaa bèle, a wi 'pe yɛ: «Yeri waa ye sa yìye tìɛ Kulocɛliɛ Gbùʔɔrɔsaʔa ki kacuɔnrilɔ nɛ̄ bèle+.»A pe 'líɛ nɛ waa, nɛ̀ sɛ́nì puʔɔ koligo nɛ̄ gè. 15 Bà wàa nigbe kɛ́nì ki 'nyaa wire 'puʔɔ wè, a wire 'koli nɛ̀ pɛn, nɛ̀ pɛ́ni kòkuulo
         wáari kpuʔɔ nɛ Kulocɛliɛ gbùʔɔrɔ́ wè. 16 A wi 'kɛ́ nɛ̀ sɛ́nì tuu nɛ̀ yiʔɛ cúbulo gè dàala nɛ̄ Zezi tɔliyɔ táanni yè nɛ́ wi
         síɛri nɛ̀ barigɛ kɛn wi mɛ́. Nɛ̀ sí ki taa Samariiyé wuu wi 'puu+.17 A Zezi wi 'jo: «Pe mìɛni kiɛ piyè puʔɔ nɛ̀ cìile léʔ ? Bìli kacɛri peli 'kò sé ? 18 Pàli sì ní nɛ̀ taa baaʔ bè pa Kulocɛliɛ gbùʔɔrɔ wè lé, nɛ̀ yiri nabɔnwɔ ŋáà wire nigbe nī wè ?»19 A wi 'fali nɛ̀ wi yɛ: «Yɛ̀ mari waa, muɔ tɛ́ngɛlɛ ni 'muɔ suɔ.»Kulocɛliɛ Kùlofɔligɔ ki 'pɛn we mɛ́(Mat 24.23-28,37-41)20 Làa nɛ̄ Fariziɛnnɛ pe cé Zezi yúgo wè nɛ́ jo: «Gáa lɛ̀lɛ nī Kulocɛliɛ Kùlofɔligɔ ki bága pɛn ?»A wi 'siɛnnugoro kɛn pe mɛ́ nɛ́ pe yɛ: «Kulocɛliɛ Kùlofɔligɔ kiǐ je ga pɛn bè puu
         yanyaʔa wīʔ. 21 Siɛn bɛ̀ʔ wi bága jo: ‹N'gɛ náʔa gɛ !› á kire 'laa, ‹N'gɛ baa mmɛ !› Ki 'nyaa Kulocɛliɛ
         Kùlofɔligɔ kiī bile yeli sunʔɔmɔ nī bè nɛ̀ kúɔ wī.»22 A wi 'wi pìtɛnmɛnɛ yɛ bèle: «Lɛ̀lɛ láà nɛ báan baa, yeli bága de ki caa bè Siɛn Pùɔ wi cɛngɛ káà nigbe nyaa, yeli sǐ sí ki 'nyaaʔ. 23 Pàli bága yeli yɛ: ‹N'ŋɛ baa mmɛ !› á kire 'laa, ‹N'ŋɛ náʔa gɛ !› Ye fǎga kɛ́ baaʔ,
         ye fǎga de fé de waa baaʔ. 24 Nɛ̀ taʔa gíi nɛ̄, kɛnmɛ bíì nyìʔɛnɛ ni sî nyíʔɛnɛ níɛ̀ ciɛn lè, nɛ̀ ki líɛ láʔala
         láà mɛ́ nɛ̀ sɛ́nì nɔ̀ láʔala níì mɛ́ lè, bɛ̀ Siɛn Pùɔ pɛnjɛngɛ ki bága puu. 25 Gìi sí ki bé kíni kpíʔile gè, Siɛn Pùɔ wi 'yɛli bè wuʔɔ kátii; yirile náà ni wuulo
         pe béri wi kɛ́ngi de wáari.26 «Kɛnmɛ bíì nɛ̄ kele ke cé tóri Nɔwe lɛ̀lɛ nī lè+ bɛ̀ ki bága puu Siɛn Pùɔ cɛnyɛ nī yè. 27 Siɛnnɛ pe 'puu nɛ líi níɛ gbun, nɛ cepɔriyɔ kpínʔini, nɛ pe pìile cepɔriyɔ kpínʔini
         nɛ pínɛ, fúɔ nɛ̀ taa cɛngɛ gíì Nɔwe wi kɛ́nì jíin kɔ́rikpuʔɔ nī gè, á kàsakpiile ni 'tìgi nɛ̀ siɛnnɛ pe mìɛni cúʔɔ bèle.28 «Kanugo kire ki 'puu Lɔti lɛ̀lɛ nī lè+: siɛnnɛ pe 'puu nɛ líi, nɛ gbun, nɛ yɛrɛ suu, nɛ yaparirɛ pári, nɛ tiire cɔ́ri, nɛ
         saaya faanri. 29 Nɛ̀ sí ki taa cɛngɛ gíì Lɔti cé kɛ́nì yiri Sodɔmi kàʔa nī gè, a siʔɛ kàsunsindari 'tìgi nyìʔɛnɛ nī lè+, nɛ̀ siɛnnɛ pe mìɛni cúʔɔ bèle.30 «Kire felige ki bága kpíʔile cɛngɛ gíì Siɛn Pùɔ wi kɛ́nì wìi tìɛ wè. 31 Kire cɛngɛ gáà gè, a siɛn ŋíì yē binge naamɛ+ á wi yɛrɛ ní dè baa saʔa laamɛ nī bè, siɛn wi fǎga jo wi bé tìgi bè ti líɛʔ. Nɛ̀
         pínɛ a siɛn ŋíì yē siʔi mɛ́, siɛn wi fǎga jo wi bé koli pɛn kpáa mɛ́ʔ. 32 Ye- sɔ̀ngi ye taa nɛ́ Lɔti cuɔ+ wori ní dè. 33 A siɛn ŋíì nɛ ki caa bè wi sìi suɔ wè, wi bága pùunni wi sìi nī wè. A ŋìi sí pùunni
         wi sìi nī wè mi kɛnmɛ nɛ̄ bè, wi bága wi taa.34 «M'bé ki juu yeli mɛ́, kire cɛngɛ pìlige gáà nī gè, siɛnnɛ siin bé puu yasinɛnugo
         nɛ̄ gè, pe bé wàa nigbe líɛ, bé wàa nigbe yaʔa. 35 Cɛlilɛ siin bága puu de wúu de tire tírɛ nɛ̄; pe bé wàa nigbe líɛ, bé wàa yaʔa. 36 [Nàguɔlɔ siin bé puu siʔi nī, Kulocɛliɛ bé wàa líɛ dí ŋìi wi sí kò+.»]37 A pìtɛnmɛnɛ pe 'Zezi yúgo wè nɛ́ jo: «Kàfɔli, sétiʔɛni kire bága kpíʔile ?»A wi 'pe yɛ: «Tiʔɛ gíì nī yakuugo ki yē gè, kire tiʔɛ nī dìbarɛ ti nìɛ tìi pínɛ+.»
         
            
               	Wéli baa Lev 14.2-3.

               	A ki 'juu mmɛ gè nɛ́ jo Samariiyé wuu wi 'puu wè, kire siɛnkaanna náà niī ki tìí dí
                     Zezi kùlo wuulo piyè cé puu nɛ tɔ́ri nɛ́ Samariiyé wuulo ní bèleʔ. Pe 'puu nɛ pe tɔ́ri
                     bɛ̀ siɛnnɛ felige káà tíɛlɛ, pe felige ki 'puu nyaʔamigɛ.

               	Wéli baa Sél 6.6; 7.7.

               	Wéli baa Sél 19.24.

               	Piyē nɛ siʔɛ tíʔi dè nɛ fìɛligɛ gbari, Cebaala nɛ̂ jo digiri, Cùʔɔlɔ nɛ̂ jo kiribi. Wéli baa Sél 19.24; Zɔbi 18.15; Tìɛ 9.17-18; 14.10; 19.20; 20.10; 21.8.

               	Kire kùlo wuulo mɛ́ bèle, saaya yi 'puu binyɛ, siɛn nɛ̂ gbɛ̀nɛ tánʔa baa nɛ̀ sɛ́ni
                     káfaligɛ suu.

               	Baa Sélimɛ Sɛbɛ nī wè, Lɔti cuɔ wiì cé Kulocɛliɛ siɛnrɛ lúʔu dèʔ, a wi 'yiʔɛ nɛ̀ kò
                     yasuʔɔgɔ yafanʔa (wéli baa Sél 19.26).

               	Girɛki sɛbɛliɛlɛ pálì nyɛ́nì koligo gáà ki siɛnrɛ le dè baa, majo bɛ̀ ti 'juu Mat 24.40 tiʔɛ nī gè.

               	Wéli baa Mat 24.28.

Lakicuɔ nɛ́ kàyuʔujuufɔli kàsiile lè181 A Zezi wi 'kàsiile láà wáa nɛ̀ wi pìtɛnmɛnɛ kɛn bèle bè ki tìɛ dí siɛn 'yɛli bèri náari súuri sìnvurɔ nī, pe fǎa ga jo peli 'fùrɔʔ.
         2 Wi cé pe yɛ: «Kàyuʔujuufɔli wáà 'puu baa kàʔa káà nī, wiì puu nɛ fìʔɛ́ Kulocɛliɛ nɛ̄ʔ,
         bé nɛ́ ga jo bè siɛn tɔ́riʔ. 3 Lakicuɔ wáà 'puu baa ki kàʔa nī gè, wi 'puu nɛ waa kàyuʔujuufɔli ŋáà tiʔɛ nī gè nɛ
         nyu nɛ́ wi ní, wi- wire tànʔa kɛn gè wire mɛ́ wire kàsiitunnyɛni nɛ̄ wè. 4 A ki 'tɔliyɔ nyuɔ kúɔ, kàyuʔujuufɔli wi nɛ̂ cíi. Nɛ̀ sí ki taa a wi kɛ́nì ki sɔ̀ngi
         nɛ́ jo: ‹A ki cɛ yē mi wè fìʔɛ́ʔ Kulocɛliɛ nɛ̄ wè, nɛ̀ pínɛ mi wè nɛ tɔ́riʔ nɛ́ siɛn
         ní wè, 5 bà sí lakicuɔ ŋáà wiī nɛ báan nɛ mi fùrɔ́ nɛ́ wi siɛnrɛ ní dè, m'bé wi tànʔa kɛn gè
         wi mɛ́, wi fǎga kò de mi yiʔɛ gbɛ̀ngí gèʔ.› »6 A Kàfɔli Zezi wi sí siɛnrɛ dáà juu dè nɛ̀ taʔa baa nɛ́ jo: «Yeli 'kàyuʔujuuwo siɛnkoliwo
         ŋáà wi siɛnrɛ lúʔu dè í ? 7 Kulocɛliɛ wire wè do, bàli wi 'nyíɛnɛ nɛ̀ kɔ̀n bèle, wiǐ ga tànʔa kɛn gè pe mɛ́ʔ lé,
         bà piyē nɛ kòkuʔulo wáari gèle wi kúrugu pìlige nɛ́ cɛnvugo wè ? Wi bé ki yaʔa ki
         mɔgɔ lé, wi fǎga pe sáʔaʔ fáarifaari lè ? 8 M'bé ki juu yeli mɛ́, wi bé pe tànʔa kɛn gè pe mɛ́ fáarifaari.«A Siɛn Pùɔ wi kɛ́nì pɛn wè, wi bé pa tɛ́ngɛlɛ nyaa niri tíin bile duniya nī wè lé ?»Fariziɛn nàguɔ nɛ́ lanbosuɔwɔ kàsiile lè9 Píra ŋáà nī wè, siɛnnɛ bílì pe 'puu nɛ pìye sɔ̀ngí peli yē sínminɛ bèle, níɛ siɛnnɛ
         sɛnminɛ cúɔnnɔ bèle, a Zezi wi 'kàsiile náà wáa lè nɛ̀ pe kɛn nɛ́ jo: 10 «Nàguɔlɔ pálì siin cé kɛ́ Kulocɛliɛ Gbùʔɔrɔsaʔa mɛ́ gè bè sa Kulocɛliɛ náari wè, wàa 'puu Fariziɛn, ŋìi ní wè lanbosuɔwɔ. 11 A Fariziɛn nàguɔ wi sɛ́nì yéri níɛ náari nɛ́ jo: ‹Kulocɛliɛ, mi nɛ muɔ síɛri, mi wè
         bɛ̀ siɛnsɛnminɛ tíɛlɛ bèleʔ: kàyuulo, siɛnkolilo, ceyuulo, majo bɛ̀ lanbosuɔwɔ ŋáà
         tíɛlɛ wèʔ. 12 Mi nɛ sún nii wè tɔliyɔ siin cégboli nī lè, níɛ mi kɔliyɛrɛ ti mìɛni kiɛkiɛwuʔulo+ kanʔa gèle.›13 «Lanbosuɔwɔ wire wè, a wi 'yéri baa liʔi, wiì cɛ́nì puu nɛ caa bè yiʔɛ yɛ̀gɛ gè naamɛʔ,
         wi 'puu nɛ nyu nɛ yobilo+ nɛ́ jo: ‹ʔé, Kulocɛliɛ, -nyinimɛ taa mi nɛ̄, kapiigbiʔiliwe wī mi wè.›14 «M'bé ki juu yeli mɛ́ wire wè, a wire 'koli nɛ̀ kɛ́ wi kpáa mɛ́ gè, a Kulocɛliɛ wi
         'wi tɔ́ri siɛnsinwɛ. Fariziɛn nàguɔ wire wè, Kulocɛliɛ wiì wi tɔ́ri siɛnsinwɛʔ. Ki
         'nyaa siɛn ó siɛn wi nyɛ́ni wìi tɛ́ngi naamɛ gè, Kulocɛliɛ bága wi tìrige; a siɛn
         ŋíì sí wìi tìrige wè, Kulocɛliɛ bága wi yɛ̀gɛ+.»Zezi wi 'diba taʔa pìile nɛ̄ bèle(Mat 19.13-15; Mar 10.13-16)15 Làa nɛ̄ siɛnnɛ pálì yé yɛ̀ nɛ pe pìile líi nɛ báan Zezi kúrugu wè, wi pa cò pe nɛ̄.
         Bà pìtɛnmɛnɛ pe kɛ́nì pe nyaa pe kire kpínʔini gè, a pe 'yɛ̀ nɛ nyu siɛnnɛ nɛ̄ bèle.16 A Zezi wi 'pìile yeri bèle nɛ̀ kpɔni wìi nɛ̄ nɛ́ fali nɛ̀ pìtɛnmɛnɛ yɛ bèle: «Ye-
         pìile yaʔa bèle peri báan mi mɛ́, ye fǎri pe cìráʔ. Nɛ̀ taʔa gíi nɛ̄, siɛnnɛ bílì
         kɛnmɛ bī bɛ̀ pe tíɛlɛ bèle, peli wuʔu gī Kulocɛliɛ Kùlofɔligɔ gè.17 «M'bé ki juu yeli mɛ́ kányiʔɛ nɛ̄, a siɛn ŋíì sì fɔ̀liʔ Kulocɛliɛ Kùlofɔligɔ nɛ̄ gè
         bɛ̀ pùɔ tíɛlɛ wè, ki siɛn wiǐ ga tíi bé jíin baaʔ.»Lɔrifɔli nàguɔ wori dè(Mat 19.16-30; Mar 10.17-31)18 A Zuufulo yiɛginiwɛ wáà 'Zezi yúgo wè nɛ́ jo: «Tɛnmɛfɔli cɛ̀nwɛ, gáa mi 'yɛli bè kpíʔile
         bé sí bànguɔ sìi taa wè ?»19 A Zezi wi 'wi yɛ: «Gáa nɛ̄ muɔ nɛ mi yeri tɛnmɛfɔli cɛ̀nwɛ ? Siɛn wè bile cɛ̀nwɛʔ
         nɛ̀ yiri Kulocɛliɛ nigbe nīʔ. 20 Muɔ sì dúʔu kajuudiʔɛlɛ cɛ́n gèleʔ ?Fǎga ceyuugo kpíʔileʔ,fǎga siɛn kpúuʔ,fǎga kàyuugo kpíʔileʔ,fǎga finɛ taʔamuɔ siɛnnyɛni nɛ̄ʔ,te muɔ tuu nɛ́ muɔ yàa kpóri wè+.»21 A nàguɔ wi 'jo: «Mi 'dàa ti mìɛni kpíʔile nɛ̀ fori ti nyɔgɔlɔ nī gèle níɛ tíin cíɛwɛ.»22 Bà Zezi wi 'siɛnrɛ dáà lúʔu dè mmɛ gè, a wi 'nàguɔ yɛ wè: «Kaala nigbe sí ní nɛ̀ kò
         muɔ nɛ̄. Muɔ kɔliyɛrɛ ti mìɛni pári dè, ma wali kɛn wè fɔ̀ngɔfɔlilɔ mɛ́, bɛ̀ muɔ bé
         lɔri taa nyìʔɛnɛ nī lè. Píra ŋáà nī wè mári báan ma pa taʔa mi nɛ̄.»23 Bà wi 'siɛnrɛ dáà lúʔu dè a ti 'laamɛ piɛn wi nī kpuʔɔ; ki 'nyaa lɔri 'puu wi mɛ́
         nìʔɛrɛ kátii. 24 Bà Zezi wi 'wi nyaa a laamɛ pi 'cúʔɔ wi nī kpuʔɔ mmɛ gè, a wi 'jo: «Kiī gbɛ̀ligɛ lɔrifɔlilɔ
         mɛ́ bèle pe- ka sa jíin Kulocɛliɛ Kùlofɔligɔ nī gè. 25 Kiī fáari nyuʔɔmɔ mɛ́ wi- sùuri mísɛni kàwiile nī, nɛ̀ tóri lɔrifɔli nɛ̄ wi sa jiin
         Kulocɛliɛ Kùlofɔligɔ nī gè.»26 Bìli pe 'puu nɛ lúru wi mɛ́ bèle a pe sí jo: «A ki sí yē bɛ̀, ŋáasiɛn sí wi bága sa
         suɔ ?»27 A Zezi wi 'jo: «Gìi ki 'siɛnnɛ jáa bèle, kiǐ gbɛ̀ Kulocɛliɛ jáaʔ.»28 A Piɛri sí jo: «Ma sí ki wéli, weli 'weli kɔliyɛrɛ yaʔa dè nɛ́ taʔa muɔ nɛ̄.»29 A Zezi wi 'pe yɛ: «M'bé ki juu yeli mɛ́ kányiʔɛ nɛ̄, a siɛn ó siɛn 'wi saʔa, nɛ́ wi
         cuɔ, nɛ́ wi siinyɛninɛ, nɛ́ wi siivɔlilɔ, nɛ́ wi pìile yaʔa Kulocɛliɛ Kùlofɔligɔ kire
         kɛnmɛ nɛ̄ bè, 30 siɛn wi bé ti felide nìʔɛrɛ taa náʔa duniya ŋáà nī wè. Nɛ̀ pínɛ wi bé bànguɔ sìi taa
         wè mbànʔa.»Zezi wi 'wi kpúu wori juu nɛ́ wi nyɛ́yirile wori juu dè tadaanriwuʔu nɛ̄ gè(Mat 20.17-19; Mar 10.32-34)31 Làa nɛ̄ a Zezi wi 'wi pìtɛnmɛnɛ kiɛ nɛ́ siin kɔ́ri bèle nɛ̀ sɛ́nì pe yɛ: «We m'bɛlɛ we waa Zerizalɛmi kàʔa mɛ́. Kele gílì Kulocɛliɛ siɛnjuulo pe yé sɛbɛ Siɛn Pùɔ wori nɛ̄ dè, ti mìɛni báa fori. 32 Pe báa wi kɛn kùlogolo kálì siɛnnɛ mɛ́, pe béri pìye nyíɛnɛ wi nɛ̄ de wi teri, béri tíɛnrɛ sùlugú de wáari wi
         nɛ̄. 33 Pe bé wi kpúɔn nɛ́ sápiige ní, kire kàduʔumɛ gè, bé sí wi kpúu. Cɛndaanriwuʔu nɛ̄
         gè, wi bé koli bè nyɛ́ bè yiri.»34 Nɛ̀ ki yaʔa pìtɛnmɛnɛ piyè cé yafiɛn cò siɛnrɛ dáà nī dèʔ. Ti kɔri wi cé làri pe nɛ̄;
         piyè cé ti kárigɔli cɛ́nʔ.Zezi wi 'fúɔn wáà puʔɔ35 Bà wi kɛ́ni sìʔɛrɛ́ nɛ nɔ̀gí Zeriko kàʔa nɛ̄ gè, a ki 'nyaa fúɔn nàguɔ wáà 'puu tɛ́niwɛ
         koligo nyuɔ nɛ̄ gè nɛ siɛnnɛ náari bèle. 36 Bà wi kɛ́nì siɛnniʔɛmɛ tùnmɔ lúʔu bè á piyē tòrí bèle, a wi 'pe yúgo gáa gī baa ?37 A pe 'wi yɛ dí Zezi Nazarɛti kàʔa wuu wire wi nyɛ́ni tòrí.38 A wi 'kòkuulo wáa nɛ́ jo: «-Nyinimɛ taa mi nɛ̄ Zezi, Dawuda Jaa !» 39 Bìli pe 'puu yiʔɛ mɛ́ gè, a pe 'yɛ̀ nɛ nyu wi nɛ̄ nɛ́ wi yɛ wi- pìiri. A wi ní nɛ̀
         kàa taʔa wi kòkuulo nɛ̄ lè, nɛ́ jo: «Zezi yo, Dawuda Jaa, -nyinimɛ taa mi nɛ̄ !»40 A Zezi wi 'yéri, nɛ́ jo pe sa wi kɔ́ri baa de báan. Bà wi 'pɛn wè, a Zezi wi 'wi yúgo:
         41 «Gáa muɔ nɛ caa mi kpíʔile muɔ mɛ́ ?»A wi 'jo: «Kàfɔli, mi- nɛ caa bè ní de nyaʔa wī !»42 A Zezi wi 'wi yɛ: «Te nyaʔa sî, muɔ tɛ́ngɛlɛ ni 'muɔ puʔɔ.»43 Tiɛnugo nī gè a wi 'fali nɛ nyaʔa sɛni. A wi 'líɛ nɛ̀ taʔa Zezi kúrugu wè níɛ Kulocɛliɛ
         tòbiló wè. Bà siɛnniʔɛmɛ pi mìɛni 'kire nyaa gè, a peli míɛni 'yɛ̀ nɛ Kulocɛliɛ gbùʔɔrɔ́ wè.
         
            
               	Gìi siɛnnɛ pe 'dàli nɛ yeri yáʔa wè, kire nyaa gìi siɛn wi sî taa wè, ki tílaya kiɛ tiʔɛ nigbe kire wi 'yɛli bè kɛn
                     Kulocɛliɛ mɛ́.

               	nyu nɛ yobilo: Zuufulo mɛ́ bèle, a siɛn gbɛ́nɛ kayaʔa siɛnrɛ nyu dè, wi nyɛni níɛ̀ nɛ sìndinge kpúɔn
                     gè. Wéli baa Zaka 12.10; Luk 23.27.

               	Wéli baa Mat 23.12; Luk 14.11.

               	Yir 20.12-16; Fàn 5.16-20 tire ti 'juu náʔa gè.

Zezi wi 'kɛ́ Zase kpáa mɛ́191 A Zezi wi sɛ́nì jíin Zeriko kàʔa nī gè; wi 'puu nɛ sùurí ki nī. 2 Nàguɔ wáà 'puu baa, pe 'puu nɛ wi míʔɛ yeri gè Zase; lanbosuɔlɔ kàfɔli wáà wi 'puu, nɛ ní lɔrifɔli. 3 Wi 'puu nɛ ki caa bè Zezi nyaa wè bè ki cɛ́n siɛn ŋíì felige wī wè, wiì cé sí je
         gbɛ̀ jáaʔ, bɛ̀ siɛnnɛ pe cé niʔɛ bèle. Ki 'nyaa siɛn weriwe wi 'puu. 4 A wi sí fɛ̀ nɛ̀ kɛ́ pe yiʔɛ nɛ̄, nɛ̀ sɛ́nì tánʔa tiige káà nī pe ki yeri siikomɔri
         tiige, gìi ki bé tí a Zezi wi kɛ́ni tòrí wè, wire gbɛ̀ wi nyaa; ki 'nyaa kire tiʔɛ
         kire nī Zezi wi cé yɛli bè tóri.5 Bà Zezi wi kɛ́nì pɛ́nì nɔ̀ baa ki tiʔɛ nī gè, a wi 'yiʔɛ yɛ̀gɛ gè, nɛ́ juu nɛ́ nàguɔ
         ŋáà ní wè nɛ́ wi yɛ: «Zase, te fìɛlɛ́ mari tíri náʔa; pàngɛ gè mi 'yɛli bè sa tìrige
         muɔ kpáa mɛ́.»6 A wi 'fali nɛ̀ tìgi fáarifaari sɛni, nɛ̀ sɛ́nì Zezi kpàli wè nɛ́ fundaanra ní. 7 Siɛnnɛ bílì mìɛni pe 'puu baa nɛ̀ kire gáà nyaa gè, a pe 'yɛ̀ nɛ nyu nɛ kúnʔɔri laamɛ
         nī níɛ wáa dí Zezi wi sɛ́nì tìrige kapiigbiʔiliwe nàguɔ kpáa mɛ́.8 A Zase wi sí yɛ̀ nɛ̀ yéri nɛ́ juu nɛ́ Kàfɔli ní wè nɛ́ jo: «Nyaa, Kàfɔli, m'bé mi
         lɔri ti tílaga kɛn gè fuunmɔfɔlilɔ mɛ́, nɛ̀ pínɛ a ki yē mi 'wàa yùu yakaa nī wè,
         m'bé ki felige tiɛyɛ sicɛri kɛn ki siɛn mɛ́ wè.»9 A Zezi wi 'wi yɛ: «Pàngɛ gè, suɔlɔ ni 'pɛn náʔa saʔa gáà mɛ́ gè, nɛ̀ taʔa gíi nɛ̄,
         Birayima tùlugo wuu wáà wī ŋàa wè nɛ̀ pínɛ. 10 Ki 'nyaa Siɛn Pùɔ wi 'pɛn bè pa siɛnpuunninɔ caa bèle bè pe suɔ wī.»Wali liʔɛlɛ kàsiile lè(Mat 25.14-30)11 Bà Zezi wiī nɛ wi siɛnrɛ nyu dè nɛ waa á siɛnnɛ piyē lúru wi mɛ́ bèle, bà pe kɛ́ni
         sìʔɛrɛ́ nɛ nɔ̀gí Zerizalɛmi kàʔa nɛ̄ gè, a siɛnnɛ pe 'yɛ̀ nɛ ki sɔ̀ngí nɛ̀ jo dùʔɔ Kulocɛliɛ Kùlofɔligɔ ki cî ga fuu bè yiri wī.A Zezi wi sí kàsiile láà wáa pe mɛ́ 12 nɛ́ pe yɛ: «Nàguɔ wáà wi 'puu míɛkpuʔɔfɔli; wi yé je kɛ́ kùlo láà nī liʔi wómi bè
         sa tí pe 'wi tɛ́ngɛ kùlofɔligɔ nɛ̄, bé sí koli bè pɛn. 13 A wi 'wi baakuɔlɔ pálì kiɛ yeri nɛ̀ pɛ́nì tiɛ kpègele nigbe nigbe+ kɛn pe mɛ́, nɛ́ pe yɛ: ‹Ye sari jaʔa wáari nɛ́ wi ní, náʔanɛ mi de báan.›14 «Nɛ̀ sí ki taa wi kɛnmɛ pi cé wi kùlo wuulo biɛn bèle. A pe 'tunduro tórigo baa wi
         yiʔɛmɛ gè nɛ́ jo: ‹Weli wè nàguɔ ŋáà caa wè wi- puu weli kùlofɔli wèʔ.›15 «Kire nɛ́ ki mìɛni a pe 'wi tɛ́ngɛ kùlofɔligɔ nɛ̄ gè. A wi sí koli nɛ̀ pɛn wi kùlo
         mɛ́ lè. Bà wi 'pɛn wè, a wi 'wi baakuɔlɔ kiɛ yeri bèle, bàli mɛ́ wi cé tiɛ kpègele
         kɛn gèle, pe- pa kúnɔ wire mɛ́ tɔ̀ni ŋíì pe 'taa bèle.16 «A péliwe wi pɛ́nì yiri, nɛ̀ jo: ‹Kàfɔli, tiɛ kpège nigbe gáà muɔ cé kɛn mi mɛ́ gè,
         mi 'yàa kiɛ taa nɛ̀ fàri ki nɛ̄.›17 «A wi kàfɔli wi 'wi yɛ: ‹Nicii ! Baakuɔcɛ̀nwɛ wī muɔ wè. Muɔ 'nyaa tɛ́ngɛmɛ siɛn nɛ́
         cɛ̀ri ŋáà ní wè; m'bé muɔ tɛ́ngɛ kàaya kiɛ nyùgo nɛ̄.›18 «A siinwuu míɛni wi pɛ́nì yiri, nɛ̀ jo: ‹Kàfɔli, tiɛ kpège nigbe gáà muɔ cé kɛn mi
         mɛ́ gè, mi 'yàa kogunɔ taa nɛ̀ fàri ki nɛ̄.›19 «A wi kàfɔli wi 'wi yɛ: ‹M'bé muɔ tɛ́ngɛ kàaya kogunɔ nyùgo nɛ̄.›20 «A wàa ní nɛ̀ pɛn nɛ̀ pɛ́nì jo: ‹Kàfɔli, muɔ tiɛ kpège n'gɛ, mi cé ki puɔ fɛ̀nipile
         nī nɛ̀ sɛ́nì ki tɛ́ngɛ. 21 Ki 'nyaa mi puu nɛ fìʔɛ́ muɔ nɛ̄, bɛ̀ muɔ yē fungbɛngɛ siɛn wè. Yɛgɛ gíì muɔ sì tɛ́ngɛ
         gèʔ, muɔ nɛ̂ sɛ́nì ki líɛ, nɛ̀ pínɛ tiʔɛ gíì nī muɔ sì yatanʔara tánʔa wèʔ, muɔ nɛ̂
         sɛ́nì yaliire líɛ baa ki tiʔɛ nī gè›.22 «A wi kàfɔli wi 'wi yɛ: ‹Muɔ nyasiɛnrɛ tire nɛ̄ m'bé muɔ kàyuʔu juu gè, baakuɔsipiiwe
         wī muɔ wè. Muɔ sí cé ki cɛ́n mi yē fungbɛngɛ siɛn wè, dí a mi sì yɛgɛ gíì tɛ́ngɛ gèʔ,
         mi nɛ̂ sɛ́nì ki líɛ, nɛ̀ pínɛ a mi sì yatanʔara díì tánʔa dèʔ, mi nɛ̂ sɛ́nì ti líɛ.
         23 Gáa nɛ̄ muɔ sì mi wali tɛ́ngɛ wè walitɛngɛsaʔa mɛ́, wi- ce tɔ̀ni sii ? A mi cé kɛ́nì
         pɛn, mi cî pa wi líɛ nɛ́ wi tɔ̀ni ní wè lé ?›24 «A wi 'fali nɛ̀ juu nɛ́ bìli ní bèle pe 'puu baa yérile pe táanni bèle, nɛ́ pe yɛ:
         ‹Ye- wi tiɛ kpège suɔ gè wi mɛ́, ye kɛn ŋìi mɛ́ wè tiɛ kpèye kiɛ fɔ̀li mɛ́.›25 «A pe 'wi yɛ: ‹Kàfɔli, tiɛ kpèye kiɛ yē wi mɛ́ nɛ̀ kúɔ !›26 «A wi 'pe yɛ: ‹M'bé ki juu yeli mɛ́, a yakaa yē siɛn ŋíì mɛ́, pe bé ní wi kɛn. Ŋìi
         sí wī yakaa fùn wè, cɛ̀ri ŋáà tíimɛ wī siɛn mɛ́ wè, pe bé wi suɔ wi mɛ́. 27 Píra ŋáà nī wè, mi leguulo bílì piyè puu nɛ caa mi pa puu peli kùlofɔli wèʔ, ye- pe
         cò yeri báan náʔa, ye pa pe kpúu náʔa mi yiʔɛ mɛ́ gè.› »ZEZI WII ZERIZALƐMI KAʔA MƐ(19.28–21.38)Zezi wi 'jíin Zerizalɛmi kàʔa nī gè(Mat 21.1-11; Mar 11.1-11; Zan 12.12-19)28 Bà Zezi wi 'siɛnrɛ dáà juu nɛ̀ kúɔ dè, a wi 'kíni pìtɛnmɛnɛ pe yiʔɛ nɛ̄ nɛ waa Zerizalɛmi kàʔa mɛ́ gè. 29 Bà wi sɛ́ni nɔ̀gí Bɛtifaze nɛ́ Betanii vòyo nɛ̄ yè, Wolivi Tiire nyagurugo táanni gè, a wi 'wi pìtɛnmɛnɛ pálì siin tun nɛ́ pe yɛ: 30 «Yeri waa baa vògo gáà mɛ́ gè, n'gɛ baa we yiʔɛ mɛ́ gè. A yeli sɛ́nì nɔ̀ wè, yeli
         bé sèfɛnbile nyaa puɔlɔ, siɛn fìɛ tánʔa ni nɛ̄ʔ; ye- ni sáʔa yeri báan. 31 A siɛn 'yeli yúgo: ‹Gáa nɛ̄ ye ni sáʔala ?› Ye- siɛn yɛ wè: ‹Kàfɔli wi màakuu yē ni
         nɛ̄.› »32 A tundunminɔ pe 'kɛ́ nɛ̀ sɛ́nì kele nyaa gèle bɛ̀ Zezi wi cé ti juu pe mɛ́ bèle. 33 A pe 'tuu nɛ sèfɛnbile sáʔala lè. A ni kàfɔlilɔ pe 'jo: «ʔɛn, ki mɛni á yiyē sèfɛnbile
         sáʔala lè ?»34 A pe 'jo: «Kàfɔli wi màakuu yē ni nɛ̄.» 35 Nɛ́ fali nɛ̀ ni kɔ́ri nɛ̀ kɛ́ Zezi kúrugu wè.A pe sɛ́nì pe bururo fòlilo dè nɛ̀ taʔala sèfɛnbile nɛ̄ lè, nɛ́ fali nɛ̀ Zezi líɛ
         wè nɛ̀ tɛ́rigɛ ni nɛ̄.36 Bà wi waa wè, a siɛnnɛ pe 'yɛ̀ nɛ pe bururo fòliló dè nɛ cáanri nɛ waa wi mɛ́ koligo
         nī gè. 37 Wolivi Tiire koligo kire pe yé líɛ, ki 'puu nyagurugo nɛ̄. Bà Zezi wi sɛ́ni tíri Wolivi Tiire nyagurugo nɛ̄ gè béri nɔ̀gí Zerizalɛmi kàʔa nɛ̄ gè, a fundaanra 'jíin kpuʔɔ siɛnniʔɛmɛ báà
         pi 'puu wi kúrugu wi pìtɛnmɛnɛ bèle. A pe mìɛni 'fali nɛ̀ ŋúnugo le nɛ ŋú sɛni, nɛ
         Kulocɛliɛ tòbiló wè kakpoliyo yi wuʔu nɛ̄ gè, nyàa Zezi wi yé kpíʔile pe nyaamɛ nɛ̄
         bè. 38 Pe 'puu nɛ ŋú níɛ wáa:«Kulocɛliɛ wi- kpuʔɔrɔ taʔakùlofɔli nɛ̄ wè,wire ŋáà wi báanKàfɔli wire míʔɛ nɛ̄ gè,yanyige- sí puunyìʔɛnɛ nī lè,kpuʔɔrɔ- sí puu Kulocɛliɛ nɛ̄ wènyìʔɛnɛ tiɛliiliye nī yè !»+ !39 A Fariziɛnnɛ pálì 'kò baa siɛnnɛ sunʔɔmɔ nī bè nɛ́ Zezi yɛ wè: «Tɛnmɛfɔli, juu nɛ́ muɔ pìtɛnmɛnɛ
         ní bèle pe- pìiri.»40 A Zezi wi 'siɛnnugoro kɛn dè pe mɛ́ nɛ́ pe yɛ: «M'bé ki juu yeli mɛ́, a bàli pe 'pìiri
         bèle, sìndari béri yékpuʔulo wáari.»Zezi wi 'nyɛni nɛ̀ wáa Zerizalɛmi kàʔa nɛ̄ gè41 Bà Zezi wi sɛ́ni nɔ̀gí Zerizalɛmi kàʔa nɛ̄ gè, á wi 'kàʔa wéli gè nɛ̀ nyaa gè, a wi 'nyɛni nɛ̀ wáa kàʔa nɛ̄ gè, 42 nɛ́ jo: «ʔé, kàʔa muɔ, a ki yē muɔ cé ki cɛ́n mɛni muɔ bé ki puu bé yanyige taa gè
         wè díɛ ! Nɛ̀ sí ki taa, kire tiɛlɛ ni 'làri muɔ nɛ̄ ŋɔ̀ wè. 43 Cɛnyɛ yáà sí nɛ báan baa, muɔ leguulo pe bága pa gunyɔ+ faan bè muɔ cɔ̀ri, bè muɔ màʔa bè suʔu kayɔbiyɔ yi mìɛni nɛ̄, 44 bè yeli tánʔana bè muʔɔrɔ dàala nɛ̄ lè muɔ nɛ́ muɔ pìile ní bèle. Piyě sìndɛnigɛ káà
         yaʔa ki- kò taʔaga kàa nɛ̄ʔ, bɛ̀ ki 'nyaa muɔ sì tɔ́riʔ nɛ́ Kulocɛliɛ pɛnjɛngɛ lɛ̀lɛ ní lè muɔ tiʔɛ nī gè wèʔ.»Zezi wi 'yaparilɛ cìra bèle nɛ̀ yige Kulocɛliɛ Gbùʔɔrɔsaʔa nī gè(Mat 21.12-17; Mar 11.15-17; Zan 2.13-17)45 A Zezi wi sɛ́nì jíin Kulocɛliɛ Gbùʔɔrɔsaʔa dàligɛ nī gè, nɛ̀ fali nɛ yaparilɛ cìrá bèle nɛ yigi kpànʔanɛ, 46 nɛ́ pe yɛ: «Kulocɛliɛ siɛnsɛbɛrɛ ti 'ki juu nɛ́ jo:Mi saʔa ki bága pa puu náarigɛ saʔa+.Á yeli sí pɛ́nì ki kpíʔile kàyuulo kòridiʔɛ+.»47 Wi 'puu baa Kulocɛliɛ Gbùʔɔrɔsaʔa mɛ́ gè cɛngɛ ó cɛngɛ nɛ siɛnnɛ tɛnmɛ bèle. A kacuɔnrilɔ kàfɔlilɔ bèle nɛ́ Fànʔa Siɛnrɛ sɛbɛcɛ́nminɛ ní bèle, peli nɛ́ siɛnnɛ pe yiɛgininɛ ní bèle, pe 'puu nɛ wi caa nɛ́ kpúumɔ ní. 48 Piyè cé sí còdiʔɛ taa wi nɛ̄ʔ, ki 'nyaa siɛnniʔɛmɛ pi mìɛni 'puu nɛ lúru Zezi mɛ́
         wè.
         
            
               	Ki tiɛ ŋáà wi cé baakuɔwɔ cɛnyɛ dabataan sàri kúɔ.

               	Ŋún 118.26 tire ti 'juu náʔa gè. Wéli baa Luk 2.14.

               	Nàgbeliye pe sî cɔ́ri nɛ̀ yérige nɛ̀ tiʔɛ sùlu gè.

               	Eza 56.7 tire ti 'juu náʔa gè.

               	Zer 7.11 tire ti 'juu náʔa gè.

Pe 'Zezi yúgo wè sé wi fànʔa ki 'kɔ́n(Mat 21.23-27; Mar 11.27-33)201 Làa nɛ̄ Zezi wi 'puu nɛ siɛnnɛ tɛnmɛ bèle baa Kulocɛliɛ Gbùʔɔrɔsaʔa mɛ́ gè nɛ Kataanna Siɛnrɛ nyu dè nɛ tìí pe nɛ̄.A kacuɔnrilɔ kàfɔlilɔ pálì 'kɛ́ wi kúrugu peli nɛ́ Fànʔa Siɛnrɛ sɛbɛcɛ́nminɛ pálì ní, nɛ̀ fàri liɛlɛ pálì nɛ̄. 2 Nɛ̀ sɛ́nì wi yɛ: «-Ki juu weli mɛ́, ŋáasiɛn fànʔa nɛ̄ muɔ nɛ kele gálì kúu gèle ?
         Ŋáasiɛn wi 'kire kàfɔligɔ kɛn gè muɔ mɛ́ ?»3 A wi 'pe yɛ: «Mi míɛni wè, m'bé yeli yúgo nɛ́ kaala nigbe ní, ye- ki siɛnnugoro kɛn
         dè m'mɛ́: 4 Ŋáa wi cé Zan tun wè wi- pari siɛnnɛ batiize bèle ? Kulocɛliɛ wi cé wi tun lé, dí siɛnnɛ bīɛlɛ ?»5 A pe sɛ́nì pìye nyaa kàsɛngɛ nɛ̄, nɛ̀ pìye kìɛ kìɛ nɛ́ kɛ́nì jo: «A we 'wi yɛ dí Kulocɛliɛ
         mɛ́ wi cé kɔ́n wè, wi bé jo gáa nɛ̄ wiyè cé sí tɛ́ngɛ wi siɛnrɛ nɛ̄ dèʔ ? 6 A we sí ní nɛ̀ ki juu nɛ́ jo siɛnnɛ mɛ́ wè, siɛnnɛ pe bé we wáa nɛ́ kàdari ní.» Ki
         'nyaa siɛnnɛ pe mìɛni cé tɛ́ngɛ ki nɛ̄ Zan wi 'puu Kulocɛliɛ siɛnjuuwo. 7 Kire tiʔɛ gáà nī gè, a pe 'Zezi yɛ wè: «Weli sì cɛ́nʔ ŋáa wi cé wi tun wi pari siɛnnɛ
         batiize bèleʔ.»8 A Zezi wi 'pe yɛ: «Mi míɛni sǐ ga tíi bé ki juu yeli mɛ́ʔ, ŋáa fànʔa nɛ̄ mi nɛ kele
         gálì kúu gèleʔ.»Ɛrɛzɛnfalilɛ funbinʔɛfɔlilɔ kàsiile lè(Mat 21.33-46; Mar 12.1-12)9 A Zezi wi 'fali nɛ̀ siɛnrɛ táà juu siɛnnɛ mɛ́ bèle kàsiile nī, nɛ́ pe yɛ: «Nàguɔ wáà
         cé ɛrɛzɛn siʔi fáli. Bà wi 'ki fáli gè, a wi 'ki yaʔa ɛrɛzɛnfalilɛ pálì mɛ́, nɛ́ yiri nɛ̀ kɛ́ tánʔana
         nɛ̄ bàa lɛ̀lɛ láà kúɔ baa. 10 Bà ɛrɛzɛn cuɔ lɛ̀lɛ ni kɛ́nì nɔ̀ lè, a siʔifɔli wi 'wi tundunwɔ wáà tórigo baa ɛrɛzɛnfalilɛ
         mɛ́ bèle, pe- sa ɛrɛzɛn yasɛnrɛ táà kɛn wi mɛ́ wi sa wire kɛn. A pe sɛ́nì tundunwɔ
         kpúɔn wè nɛ́ wi cìra nɛ̀ tórigo kawaaya. 11 A siʔifɔli wi ní nɛ̀ tundunwɔ wáà tórigo pe kúrugu. A pe ní nɛ̀ sɛ́nì wi kpúɔn nɛ̀
         wi máama, nɛ́ wi tórigo kawaaya. 12 A siʔifɔli wi ní nɛ̀ taanriwuu tórigo wè, a pe ní nɛ̀ sɛ́nì wire kpúɔn nɛ̀ wi luɔ
         nɛ́ wi cìra.13 «A siʔifɔli wi 'sɔ̀ngi, nɛ̀ kɛ́nì jo: ‹Bɛ̀ ki yē ŋɔ̀ wè, gáa cɛ m'bé kpíʔile? M'bé
         mi jaa tórigo wè, ŋàa wi 'mi dɛ́ni wè, dùʔɔ pe bé sa fìɛrɛ taa wire nɛ̄.›14 «Nɛ̀ sí ki taa bà ɛrɛzɛnfalilɛ bálì pe sɛ́nì jaafɔli ŋáà nyaa wè, a pe 'fali nɛ nyu
         nɛ́ pìye ní nɛ́ jo: ‹Ŋàa wire cɛ wī wi kɔriliiwe wè. Ye- tí we- wi kpúu, dí kɔrigɔ
         ki sí kò weli wuʔu.› 15 A pe 'fali nɛ̀ wi kɔ́ri nɛ̀ yiri siʔi nī gè, nɛ̀ sɛ́nì wi kpúu.»A Zezi wi 'pe yúgo: «Yeli nɛ sɔ̀ngí gáa ɛrɛzɛn siʔi kàfɔli wi bé kpíʔile siɛnnɛ bálì
         nɛ̄ bèle ? 16 Wi bé pa wi ɛrɛzɛnfalilɛ bálì kpúu bèle, bé sí wi siʔi kɛn gè ɛrɛzɛnfalilɛ pálì piyeyɛ
         mɛ́.»Bà siɛnnɛ pe 'siɛnrɛ dáà lúʔu dè, a pe 'jo: «Cí, Kulocɛliɛ- we suɔ ki felige mɛ́ !»17 A Zezi wi sí pe wéli nɛ̀ taa, nɛ́ pe yɛ: «Kulocɛliɛ siɛnsɛbɛrɛ dáà tire kɔri wire sí jo gáa wī:Sìndɛnigɛ gíì saafaannape cé wáa gè,kire ki kɛ́nì kòsaʔa kàluulo kàdɛnipelige gè,gàa ki 'saʔa cò gènɛ̀ yérige gè+.18 «A siɛn ó siɛn tuu ki sìndɛnigɛ gáà nɛ̄ gè, wi bé muʔɔrɔ; a ki sí ní nɛ̀ tuu siɛn
         ó siɛn nɛ̄, ki bé wi muʔɔrɔ+.»Lanbo ŋíì wi 'yɛli bèri sàrí kùlofɔgbuɔwɔ Sezari mɛ́ wè(Mat 22.15-22; Mar 12.13-17)19 Ki lɛ̀nunɔ nī lè a Fànʔa Siɛnrɛ sɛbɛcɛ́nminɛ bèle nɛ́ kacuɔnrilɔ kàfɔlilɔ pe 'yɛ̀ nɛ kɛnmɛ páà caa mɛni peli bé wi cò wè. Nɛ̀ sí ki taa pe 'puu nɛ fìʔɛ́ siɛnnɛ
         nɛ̄ bèle. Ki 'nyaa pe cé ki cɛ́n dí peli mɛ́ Zezi wi cé kàsiile náà wáa lè nɛ̀ kɛn.20 A pe 'kò nɛ wi kakpiʔiligele ciʔige gèle, nɛ́ sí siɛnnɛ pálì tórigo baa wi kúrugu,
         pe- sa pìye kpíʔile peli yē siɛnsinminɛ, bé sí taa bè Zezi taa wè cò wi siɛnjuuro
         nī dè, bè wi kɛn ki tiʔɛ tɛ́nimɛ kùlofɔli mɛ́ wè, pe kàfɔli wè.21 A pe sɛ́nì wi yúgo nɛ́ jo: «Tɛnmɛfɔli, weli 'ki cɛ́n muɔ nyasiɛnrɛ dè nɛ́ muɔ tɛnmɛnɛ
         náà muɔ nɛ kanʔa lè tiī sìɛnrɛ; muɔ wè nɛ siɛnnɛ wéli bèle yiɛyɛ nīʔ níɛ nyuʔ. Ki
         'nyaa muɔ nɛ siɛnnɛ tɛnmɛ bèle Kulocɛliɛ koligo nɛ̄ gè nɛ́ kányiʔɛ ní. 22 Ki 'yɛli weri lanbo sàrí wè lé Wurɔmiyékùlofɔgbuɔwɔ+ Sezari mɛ́ wè, dí mɛni ?»23 A wi 'pe kpìlikpili wéli wè nɛ̀ nyaa, a wi 'pe yɛ: 24 «Ye- denari walikpege káà kɛn náʔa mi nyaa wêli. Ŋáasiɛn jènyinɛ nī náʔa nàa lè, nɛ́ míʔɛ ní
         gè sɛbɛgɛ gè ?»A pe 'jo: «Wurɔmiyé kùlofɔgbuɔwɔ Sezari wori dī.»25 A wi sí pe yɛ: «A ki yē bɛ̀ gè, a gìi yē Sezari wuʔu gè, ye- ki kɛn Sezari mɛ́ wè.
         Gìi sí gī Kulocɛliɛ wuʔu gè, ye- ki kɛn Kulocɛliɛ mɛ́ wè.»26 Piyè jáa nɛ̀ siɛnrɛ taa wi mɛ́ʔ, bè wi cò ti nī siɛnniʔɛmɛ pi yiʔɛ mɛ́ gèʔ. Nɛ̀ pínɛ,
         wi siɛnnugoro ti cé pe fungo wúɔ, a pe 'pìiri.Sadusiɛnnɛ pe 'Zezi yúgo wè nyɛ́yirile wori nɛ̄ dè(Mat 22.23-33; Mar 12.18-27)27 A Sadusiɛnnɛ pálì 'sìʔɛrɛ nɛ̀ kpɔni Zezi nɛ̄ wè, peli pe sî jo dí nyɛ́yirile wè baa wèʔ. A pe
         'wi yúgo nɛ́ jo: 28 «Tɛnmɛfɔli, Misa wi 'ki sɛbɛ nɛ̀ yaʔa we mɛ́ nɛ́ jo, dí a nàguɔ 'cɛliwɛ líɛ nɛ́ kùu nɛ́ wi yaʔa, wiì
         pùɔ sii wi nɛ̄ wèʔ, wi siinyɛni wi- cɛliwɛ líɛ wè, wi- pìile sii wi- kɛn wi siinyɛni
         ŋáà mɛ́ wi 'kùu wè+.29 «Ki sí nyaa, siinyɛninɛ nàguɔlɔ kɔlisiin 'puu baa. A péliwe wi 'cɛliwɛ líɛ, nɛ̀ kɛ́nì
         kùu, wiì pùɔ sii wi nɛ̄ʔ. 30 A kanugo ki ní nɛ̀ siinwuu taa wè. 31 A taanriwuu wi 'cɛliwɛ líɛ wè, fúɔ nɛ̀ taa pe mìɛni kɔlisiin bèle, a pe 'kùu, wàa
         sì kɛ́nì pùɔ sii cɛliwɛ nɛ̄ wèʔ. 32 Kire kàduʔumɛ gè a cɛliwɛ míɛni wi pɛ́nì kùu. 33 Kúbilo nyɛ́yirile nɛ̄ lè, ŋíi wuu wi bé puu cɛliwɛ ŋáà wè pe nī bèle ? Nɛ́ ki cɛ́n
         pe mìɛni kɔlisiin pe 'wi tɛ́ngɛ nɛ̀ nyaa cɛliwɛ.»34 A Zezi wi 'pe yɛ: «Pàngɛ lɛ̀lɛ wuulo bèle nàguɔlɔ bèle nɛ́ cɛlilɛ ní bèle, piyē nɛ
         cepɔrigɔ kpínʔini. 35 Nɛ̀ sí ki taa yirile náà ni báan lè, bìli bīɛlɛ pe 'nyuɔ nɛ̀ yɛli bága sa puu baa
         bèle, a pe kɛ́nì koli nɛ̀ nyɛ́ nɛ̀ yiri bèle, piyè cɛlilɛ líɛʔ, cɛlilɛ míɛni sǐ tɛ́ni
         nàgaʔa nɛ̄ʔ.36 «Ki 'nyaa piyè ní nɛ̀ je kùu cígini wīʔ, píra ŋáà nī wè pe 'kò nubilo nɛ́ nyìʔɛnɛ tundunminɔ ní bèle, nɛ ní Kulocɛliɛ pìile bɛ̀ ki 'nyaa pe 'koli nɛ̀ nyɛ́ bèle. 37 Kúbilo pe bága koli bè nyɛ́ bè yiri; tire Misa wi 'juu nɛ̀ tìɛ wi kasɛbɛgɛlɛ nī gèle
         kàsunnyige tiinbile tiʔɛ nī gè. A wi ''Kàfɔli míʔɛ yeri gè nɛ̀ jo ‹Birayima Kulocɛliɛ, Siaga Kulocɛliɛ, nɛ́ Yakuba Kulocɛliɛ+.› 38 Kúbilo wuu bɛ̀ʔ Kulocɛliɛ wèʔ, wiile wuu wī. Nɛ̀ taʔa gíi nɛ̄, wire mɛ́ wè pe mìɛni
         yē wiile wī.»39 A Fànʔa Siɛnrɛ sɛbɛcɛ́nminɛ pálì 'fali nɛ̀ Zezi siɛnrɛ suʔu dè nɛ́ jo: «Tɛnmɛfɔli, muɔ 'ti sɔ́migɔ nɛ̀ juu !»
         40 Ki 'nyaa piyè cé ní nɛ̀ sori bè wi yúgo nɛ́ yakaa wori ní cíginiʔ.Suɔfɔli wi kɛnmɛ bè nɛ́ kùlofɔli Dawuda ní wè(Mat 22.41-46; Mar 12.35-37)41 A Zezi wi sí pe yɛ: «Mɛni nɛ̀ síɛ Fànʔa Siɛnrɛ sɛbɛcɛ́nminɛ pe 'jo dí Kulocɛliɛ Siɛnnyiɛnɛgɔnwɔ wiī Dawuda Jaa ? 42 Ŋúnuyɔ Sɛbɛ nī wè Dawuda wire tíimɛ wiì dúʔu ki juu nɛ́ jo:Kàfɔli wi 'ki juu mi Kàfɔli mɛ́ wènɛ́ wi yɛ:‹Tɛ́ni mi kàliige mɛ́ gè,43 fúɔ bè taami ga muɔ leguulo kpíʔile bèlemuɔ tɔliyɔ taʔadiʔɛ+.›44 «Bɛ̀ sí ki yē, Dawuda wiī nɛ wi yeri wire Kàfɔli. Mɛni sí wi bé gbɛ̀ puu wi jaa wè ?»Zezi wi 'jo pìtɛnmɛnɛ pe fǎri nàgbuʔɔrɔ kpínʔiniʔ(Mat 23.1-36; Mar 12.37-40)45 Bà siɛnniʔɛmɛ pi mìɛni 'puu nɛ Zezi wi siɛnrɛ lúru dè, a Zezi wi 'wi pìtɛnmɛnɛ yɛ bèle: 46 «Yeri yìye ciʔige Fànʔa Siɛnrɛ sɛbɛcɛ́nminɛ nɛ̄ bèle: burugboliyo lege ki 'pe dɛ́ni; pe nàa ki caa siɛnnɛ peri peli síɛri gbuʔulo
         tiɛyɛ nī yè. Tɛnmɛzaaya nī yè, yiʔɛmɛ tɛ́nidiɛyɛ yire yi 'pe dɛ́ni, yire pe nàa caa. A lìile yē tiʔɛ gíì
         nī, kpolilo tɛ́nidiɛyɛ yire pe nàa caa. 47 Peli sí pe nyɛ́ni lakicɛlilɛ saaya fùʔuró yè nɛ pe yɛrɛ líi dè nɛ waa nɛ́ ti ní, níɛ̀
         nɛ Kulocɛliɛ náari wè nɛ mɔgi siɛnnɛ peri peli nyaʔa. Pe kàyuʔu ki bága sa puu gbɛ̀ligɛ
         bè tóri sɛnminɛ nɛ̄ bèle !»
         
            
               	Ŋún 118.22 tire ti 'juu náʔa gè. Ki sìndɛnigɛ kiī nɛ gèdinnɛ baara kúu, ki nɛ̂ ŋɔri kɛn saʔa
                     mɛ́ gè.

               	Wéli baa Eza 8.14-15.

               	Wurɔmiyé kùlofɔgbuɔwɔ míʔɛ ki 'puu Sezari wè. Pe fànʔafɔlilɔ pálì 'puu tɛ́ninɛ fànʔa
                     nɛ̄ gè Zuufulo kùlo nī lè.

               	Wéli baa Fàn 25.5-6.

               	Wéli baa Yir 3.6.

               	Ŋún 110.1 tire ti 'juu náʔa gè.

            

         
      

   
      
         21
Lakicuɔ wáà 'kpuʔɔrɔ kpíʔile Kulocɛliɛ Gbùʔɔrɔsaʔa nī gè(Mar 12.41-44)211 Bà Zezi wi 'yiʔɛ yɛ̀gɛ gè bè wéli wè, nɛ̀ lɔrifɔlilɔ nyaa bèle pe pe kpuʔɔrɔ nii dè baa Kulocɛliɛ Gbùʔɔrɔsaʔa wali yalege nī gè. 2 A wi kɛ́nì lakicuɔ wáà nyaa, fuunmɔfɔli wi 'puu, a wi sɛ́nì wali tɛmɛnɛ+ siin cáan baa wali yalege nī gè. 3 A Zezi wi 'jo: «M'bé ki juu yeli mɛ́ kányiʔɛ nɛ̄, fuunmɔfɔli lakicuɔ ŋáà wi 'kɛn nìʔɛgɛ
         nɛ̀ tóri bìli pe mìɛni nɛ̄ bèle. 4 Nɛ̀ sí ki taa bìli pe mìɛni bèle, bɛ̀ pe lɔri tiī nìʔɛrɛ dè, a pe 'tàa kɔ̀n nɛ̀ kpuʔɔrɔ
         dáà kpíʔile dè. Cɛliwɛ ŋáà wire sí wè, wi nɛ́ wi fuunmɔ pi mìɛni ní bè, cɛ̀ri ŋáà
         wi 'puu wi mɛ́ wè, a wi 'wi mìɛni kɛn nɛ́ kò waʔanɛ.»Zezi wi 'Kulocɛliɛ Gbùʔɔrɔsaʔa ki cáanna wori juu dè(Mat 24.1-2; Mar 13.1-2)5 Siɛnnɛ pálì 'yɛ̀ nɛ Kulocɛliɛ Gbùʔɔrɔsaʔa wori nyu dè nɛ́ jo kiī cɛ̀ngɛ. Ki 'nyaa pe cé sìndɛnicɛnyɛ tíʔɛ nɛ̀ ki fèri, nɛ́
         yɛrɛ ní dè nɛ̀ pínɛ dàa pe cé kɛn Kulocɛliɛ mɛ́ wè kpuʔɔrɔ dè.A Zezi wi sí pe yɛ: 6 «Dàa mìɛni yeli nɛ nyaʔa dàa dè, cɛngɛ nɛ báan cɛngɛ nī, sìndɛnigɛ káà fáala sì je
         ga kò bile taʔaga kàa nɛ̄ʔ, ti mìɛni bága ŋɔrigɔ bè cáan.»Fìɛlɛ pálì bága kàyuʔujuujɛngɛ lɛ̀lɛ tìɛ lè(Mat 24.3-8; Mar 13.3-8)7 A pe sí wi yúgo: «Tɛnmɛfɔli, gáa lɛ̀lɛ nī kele gálì ke bága kpíʔile ? Fìɛ ŋíi wi bága
         ki tìɛ dí kele gálì ke kpíʔile lɛ̀lɛ ni 'nɔ̀ wè ?»8 A wi 'pe yɛ: «Yeri yìye ciʔige, ye fǎga tí siɛn- yeli fáanni bè yeli pùunniʔ. Nɛ́
         ki cɛ́n siɛnniʔɛnɛ bága pɛn bè pari nyu nɛ́ mi míʔɛ ní gè bé jo peli bīɛlɛ Kulocɛliɛ Siɛnnyiɛnɛgɔnwɔ wè. Ye fǎga taʔa pe nɛ̄ʔ. 9 A yeli kɛ́ni kapinʔɛnɛ tùnmɔ lúru, nɛ cíimɛ kàfulogo wori lúru dè, ye fǎga ki yaʔa
         ki de fíɛrɛ cògí yeli nɛ̄ʔ. Ki 'nyaa kire kele gálì ke 'yɛli bè kíni bè kpíʔile wī,
         nɛ̀ sí ki taa duniya wi kúɔ lɛ̀lɛ lire bɛ̀ʔ gbínʔɛnɛ.»10 A wi ní nɛ̀ pe yɛ: «Kùlo láà bága yɛ̀ bè sa tuu kùlo láà nɛ̄, fànʔa káà bága yɛ̀ bè
         sa tuu fànʔa káà nɛ̄+. 11 Dàala ni bága de cúungu kpuʔɔ tiɛyɛ sáa nī, nɛ̀ pínɛ fungo bága tuu tiɛyɛ yáà nɛ̄,
         nɛ́ yaabiimɛ ní. Kele kálì béri kpínʔini fíɛrɛ wuʔulo kátii, nɛ́ kakpoliyo yáà feliye
         ní nyìʔɛnɛ nī lè, yire yi bé puu fìɛlɛ bèle.12 «Náʔanɛ ki kele gálì ke- sí nɔ̀ gèle, pe béri yeli cògí de yeli wuʔɔ, bèri yeli cògí
         de waa nɛ́ yeli ní tɛnmɛzaaya mɛ́ yè bèri yeli nii kasuusaaya nī, bèri yeli yeri kùlofɔlilɔ kpáaya mɛ́ nɛ́ fànʔafɔlilɔ
         tiɛyɛ nī, mi míʔɛ kire kɛnmɛ nɛ̄. 13 Kire bé kpíʔile kaala, yeli bé puu mi wori ti juufɔlilɔ. 14 Ye- ki le yeli funyɔ nī yè ye ki cɛ́n yeli sì yɛli bèri sɔ̀ngí siɛnrɛ díì yeli baa
         juu bè yìye yige bèleʔ. 15 Mi tíimɛ mi bé siɛnrɛ le yeli nyuɔyɔ nī yè, bé sìnjilige kɛn yeli mɛ́ fúɔ yeli leguuwo
         wáà fáala sǐ gbɛ̀ píle nɛ́ yeli níʔ, bé nɛ́ ga jo bè yeli kìɛʔ. 16 Ki 'nyaa yeli siivɔlilɔ yo, yeli laayirinyɛninɛ yo, yeli narigɛ wuulo yo, yeli nàgorifɔlilɔ
         yo, pe bága yeli cò bè kɛn, pe bé yeli pàli sáa kpúu. 17 Nɛ̀ pínɛ yeli kaala ni bága siɛnnɛ pe mìɛni biɛn mi míʔɛ kire kɛnmɛ nɛ̄. 18 Nɛ̀ sí ki taa yeli nzìige káà nigbe sǐ cɛ́nì je pùunniʔ. 19 A yeli 'kò kpàricogo nī gè, yeli bé yeli sìi suɔ wè.»Kàyuʔu bága juu Zerizalɛmi kàʔa nɛ̄ gè(Mat 24.15-21; Mar 13.14-19)20 «A yeli kɛ́nì Zerizalɛmi kàʔa nyaa gè a kapiɛngbuɔn tòyo pɛ́nì ki màʔa nɛ̀ suʔu gè, ye- ki cɛ́n kàʔa ki cúʔɔ
         lɛ̀lɛ ni 'nɔ̀ wī.21 «Kire lɛ̀lɛ nī lè a bìli yē Zude tɛ́nimɛ nī bè peri fé peri waa nyaguruyo mɛ́. A bìli yē kàʔa laamɛ nī pe- yiri ki
         nī. A bìli yē siiye nī yè, pe fǎga koli bɛn kàʔa mɛ́ gèʔ. 22 Ki 'nyaa kire cɛngɛ kire ki bé puu kapiʔile fuʔɔlɔ tɔ́njɛngɛ gè, nɛ̀ yɛli nɛ́ gìi
         ní Kulocɛliɛ siɛnsɛbɛrɛ ti 'juu dè.23 «Kire cɛnyɛ nyáà nī yè, yawuʔɔ bé laʔalafɔlilɔ taa bèle, peli nɛ́ bìli pe pìile kanʔa
         pe ŋɔri wè ! Nɛ̀ taʔa gíi nɛ̄, kire cɛnyɛ yè, wuʔɔgbuʔɔ káà bé tuu kùlo nɛ̄ lè, nɛ̀
         pínɛ Kulocɛliɛ funyɛrigɛ ki bé nɔ̀ kùlo náà ni wuulo nɛ̄ bèle. 24 Pe bé pe kpúu nɛ́ ŋɔsiile ní, bè bìli cò bè le kasuulo nī kùlogolo tiɛrɛ ti mìɛni
         nī. Kùlogolo kálì wuulo pe bé Zerizalɛmi kàʔa tánʔana gè bè ki pulɔgɔ fúɔ bè taa pe lɛ̀lɛ ni pa nyì.»Kele gílì ke bága tóri Siɛn Pùɔ wi pɛnjɛngɛ gè(Mat 24.29-31; Mar 13.24-27)25 «Fìɛlɛ pálì bé yiri baa cɛngɛ nɛ̄ gè nɛ́ yege ní gè, nɛ́ ŋɔgɔlɔ ní gèle. Náʔa dàala nɛ̄
         lè siɛnnɛ pe laamɛ bé piɛn kpuʔɔ kùlogolo ke mìɛni nī gèle. Ki 'nyaa kuʔɔjii luʔɔ
         ki béri wáari de yɛ̀gí kpuʔɔ naamɛ gè bè pe sɔ̀ngirɔ nyaʔami dè. 26 Fíɛrɛ kɛnmɛ nɛ̄ bè siɛnnɛ pe béri círigi, ki 'nyaa gàa ki báan bè pa tuu duniya nɛ̄
         wè pe bé ki 'nyaa, nɛ̀ pínɛ fànʔa tiɛyɛ nyáà yī baa nyìʔɛnɛ nī lè, yi bé cúungo.27 «Kire lɛ̀lɛ nī lè dí pe sí Siɛn Pùɔ nyaa wè wiri báan kàsadibarɛ naamɛ gè nyìʔɛnɛ nī lè nɛ́ fànʔa ní, nɛ́ kpuɔmɔ ní bɛ̀
         ki caa mmɛ.»28 «A kele gálì ke kɛ́ni kpínʔini gèle, ye- sɔ́migɔ ye yéri, yé yeli nyùyɔ yɛ̀gɛ yè,
         ki 'nyaa yeli suɔ lɛ̀lɛ ni 'nɔ̀ wī.»Kulocɛliɛ Kùlofɔligɔ ki 'sìʔɛrɛ nɛ̀ nɔ̀ túɔn(Mat 24.32-35; Mar 13.28-31)29 A Zezi wi 'juu nɛ́ pe ní kàsiile siɛnrɛ nī nɛ́ pe yɛ: «Ye- sàanfiidiige wéli gè, nɛ́
         tiire ti mìɛni ní dè. 30 A yeli gbɛ́nɛ̀ ti nyaa ti wabunro yigi dè, yeli nɛ̂ ki cɛ́n ki 'kò cɛ̀ dí ŋùʔɔ ki
         sí jíin. 31 Nɛ̀ pínɛ, yeli mìɛni a yeli kɛ́nì kele gálì nyaa gèle ke kpínʔini gèle, ye- ki cɛ́n
         Kulocɛliɛ Kùlofɔligɔ ki lɛ̀lɛ ni 'nɔ̀ túɔn. 32 M'bé ki juu yeli mɛ́ kányiʔɛ nɛ̄, lɛ̀lɛ náà wuulo piyě ga kùu kúɔʔ, dí kele gálì ke
         mìɛni ke sí kpíʔile. 33 Nyìʔɛnɛ nɛ́ dàala ní lè tire bága tóri, mi siɛnrɛ tiǐ sí ga tóri bè nyaaʔ.»Kàfɔli wiī nɛ nyu nɛ we sɔ̀mí we- puu nyɛminɛ tɛ́ngɛlɛ nī lè34 «Ye- yìye cò cɛ̀ngɛ, ye fǎga yeli funyɔ yaʔa yè yi- de nyaʔamiʔ, cègbuʔɔ yaliimɛ,
         nɛ́ sungbuɔdinre, nɛ́ duniya kasɔngilɔ ní gèle. A kire 'laa wè kàyuʔujuujɛngɛ ki bága pa yeli fuu, 35 bɛ̀ pɛnnɛ tíɛlɛ. Ki 'nyaa ni bága tìgi bè siɛnnɛ pe mìɛni tɔ́n dàala ni mìɛni nī lè.36 «Ye- puu nyɛminɛ lɛ̀gɛlɛ ke mìɛni nī, yeri náari gìi ki bé tí yeli gbɛ̀ fànʔa taa
         bè suɔ gàa ki mìɛni mɛ́ gè, gàa ki báan gè, bé sí gbɛ̀ jáa bè yéri Siɛn Pùɔ wi yiʔɛ mɛ́ gè.»Zezi wi 'wi cɛnzɛnyɛ kúɔ yè baa Kulocɛliɛ Gbùʔɔrɔsaʔa mɛ́ gè37 Cɛngɛ ó cɛngɛ, Zezi wi 'puu baa Kulocɛliɛ Gbùʔɔrɔsaʔa mɛ́ gè nɛ siɛnnɛ tɛnmɛ bèle. A pìlige sí cé gbɛ́nɛ̀ wúɔ gè, wi nɛ̂ yiri nɛ̀ kɛ́ nɛ̀
         sɛ́nì súɔn nyagurugo mɛ́ gè, gàa pe yeri Wolivi Tiire nyagurugo gè. 38 A kpìɛnmɛ gbɛ́nɛ̀ tuu bè, siɛnnɛ pe nɛ̂ yɛ̀ faʔa nɛ̀ pɛn wi kúrugu baa Kulocɛliɛ Gbùʔɔrɔsaʔa
         mɛ́ gè, nɛ̀ pɛ́ni lúru wi mɛ́.
         
            
               	Nɛ̀ yɛli nɛ́ kire lɛ̀lɛ wuulo pe wali ní wè, wali ŋáà lakicuɔ ŋáà wi cé le baa wali
                     yalege nī gè, wiì puu yafiɛnʔ.

               	Wéli baa Eza 19.2.

ZEZI WI 'KUU NƐ KOLI NƐ NYƐ(22.1–24.53)Zudasi sɛ́nì juu nɛ̀ bìɛ nɛ́ Zezi leguulo ní bèle(Mat 26.1-5,14-16; Mar 14.1-2,10-11; Zan 11.45-53)221 Sìnvarifun Búru Fundaanra díì pe 'puu nɛ yeri Torimakiyaʔa Fundaanra dè, ki cɛnyɛ yi 'puu nɛ sìʔɛrɛ́ nɛ báan. 2 Kacuɔnrilɔ kàfɔlilɔ nɛ́ Fànʔa Siɛnrɛ sɛbɛcɛ́nminɛ pe 'puu nɛ kɛnmɛ caa mɛni peli bé Zezi kpúu wè bè síɛ wè. Ki 'nyaa pe 'puu nɛ fìʔɛ́
         siɛnnɛ nɛ̄ bèle.3 A Setɛni wi 'jíin Zudasi Isikariyɔti fungo nī gè, pìtɛnmɛnɛ kiɛ nɛ́ siin gboli wuu wáà wi 'puu. 4 A wi 'kɛ́ nɛ̀ sɛ́nì juu nɛ̀ bìɛ nɛ́ kacuɔnrilɔ kàfɔlilɔ ní bèle, peli nɛ́ Kulocɛliɛ
         Gbùʔɔrɔsaʔa wélifɔlilɔ kàfɔlilɔ ní bèle, mɛni wire bé Zezi le wè pe kiyɛ nī yè. 5 A ki 'pe dɛ́ni kpuʔɔ, a pe 'nyuɔ fɛ̀ni wi mɛ́ nɛ́ jo peli bé wi kɛn nɛ́ wali ní. 6 A Zudasi wi 'yéri ki nɛ̄ nɛ́ sí kò nɛ kɛnmɛ caa mɛni wire bé Zezi le wè pe kiyɛ nī,
         dí siɛnniʔɛmɛ pi fǎga ki cɛ́n wèʔ.Torimakiyaʔa Fundaanra suro suʔɔ wori dè(Mat 26.17-25; Mar 14.12-21; Zan 13.21-30)7 A Sìnvarifun Búru Fundaanra cɛngɛ ki pɛ́nì nɔ̀, cɛngɛ gíì pe sî Torimakiyaʔa Fundaanra sìnbaara kpúu dè. 8 A Zezi wi 'Piɛri nɛ́ Zan tun nɛ́ pe yɛ: «Yeri waa ye sa Torimakiyaʔa lìile gbòbori lè, gìi ki bé tí we ga sa lìi wè.»9 A pe 'wi yúgo: «Sé muɔ nɛ caa we sa ni gbòbori ?»10 A wi 'pe yɛ: «A yeli sɛ́nì jíin kàʔa nī gè, yeli bé kpàli nɛ́ nàguɔ wáà ní luʔɔ kagbege
         ní tugogo, ye- taʔa wi nɛ̄. A wi sɛ́nì jíin tiʔɛ gíì nī, 11 ye- saʔafɔli yɛ wè: ‹Tɛnmɛfɔli wi 'jo sé wire saʔa ki yē, baa wire báa Torimakiyaʔa
         suro lìi dè nɛ́ wire pìtɛnmɛnɛ ní bèle ?› 12 Wi bé saʔa káà tìɛ yeli nɛ̄ saataʔaligɛ nī gè baa naamɛ gè, ki laamɛ pi bé puu kpuɔbɔ,
         gbòboriguʔɔ; ye- lìile gbòbori lè kire tiʔɛ nī.»13 Bà Piɛri nɛ́ Zan pe 'kɛ́ bèle, nɛ̀ sɛ́nì kele ke mìɛni nyaa kɛnmɛ bíì nɛ̄ Zezi wi
         cé ti juu pe mɛ́ dè. A pe 'Torimakiyaʔa Fundaanra lìile gbòbori lè.Zezi wi 'wi lìizɛnnɛ lìi lè nɛ́ wi tundunminɔ ní bèle(Mat 26.26-30; Mar 14.22-26)14 Lìi lɛ̀lɛ ni kɛ́nì nɔ̀ lè, a Zezi wi sɛ́nì tɛ́ni pe líi, wire nɛ́ wi tundunminɔ ní bèle. 15 A wi kɛ́nì pe yɛ: «Ki láa 'puu mi nɛ̄ kpuʔɔ bè Torimakiyaʔa lìile náà lìi lè nɛ́ yeli ní bé nɛ́ wuʔɔ wè. 16 M'bé ki juu yeli mɛ́, miǐ ní ga tíi bé ki lìile ni felige lìi lèʔ, fúɔ bè taa ni kɔri
         wi ga fori Kulocɛliɛ Kùlofɔligɔ nī gè.»17 Á wi 'fali nɛ̀ yagbuʔɔ líɛ gè yakuulo nī lè, nɛ̀ Kulocɛliɛ síɛri nɛ́ ki kɛn pe mɛ́
         nɛ́ jo: «Ye- suɔ, ye- ki liɛlɛ yìye nɛ̄. 18 M'bé ki juu yeli mɛ́, miǐ ní ɛrɛzɛn yasɛnrɛ luʔɔ káà gbuɔ cíginiʔ, fúɔ bè taa Kulocɛliɛ Kùlofɔligɔ ki ga pa tɛ́ngɛ.»19 Á wi 'fali nɛ̀ búru líɛ wè, nɛ̀ Kulocɛliɛ síɛri, nɛ́ wi kúnminɔ nɛ̀ liɛlɛ pe nɛ̄ nɛ́
         jo: «Mi céri tire dī dàa dè, ti 'kɛn yeli kɛnmɛ nɛ̄. Yeri kire gáà kpínʔini gè yeri
         sɔ̀ngí de tari nɛ́ mi ní.»20 Bɛ̀ pe 'lìi nɛ̀ kúɔ wè, a wi 'ki kanugo kpíʔile gè, nɛ̀ yagbuɔlɔ líɛ lè, nɛ́ jo: «Yagbuʔɔ
         gáà kiī nɛ ki tìí nyakungɛngɛ fɔngɔ gáà Kulocɛliɛ wi 'kpíʔile nɛ́ siɛnnɛ ní bèle mi sìsiɛn kɛnmɛ nɛ̄ bè, mi sìsiɛn
         gáà kire ki bé wo yeli kɛnmɛ nɛ̄ bè.»Zezi wi 'Zudasi kpìlikpili wori juu dè(Mat 26.20-25; Mar 14.17-21)21 «Ki sí n'gɛ, ŋàa wi je mi le mi leguulo kiyɛ nī yè, ki siɛn wiī bile tɛ́niwɛ nɛ wuu
         nɛ líi nɛ́ mi ní. 22 Kiī cɛ́ngɛ, Siɛn Pùɔ wi bé kùu nɛ̀ yɛli nɛ́ gìi Kulocɛliɛ siɛnsɛbɛrɛ ti 'juu nɛ̀ yaʔa dè. Yawuʔɔ bé sí ga siɛn taa wè díɛ, ŋàa wi 'Siɛn Pùɔ le wè wi leguulo
         kiyɛ nī yè !»23 A pìtɛnmɛnɛpe 'fali nɛ pìye yúgo nɛ mári sɛni, níɛ wáa ŋáasiɛn wi bága kire kaala náà felige
         kpíʔile lè peli nī bèle ?Ŋìi wī 'kpúʔɔ pe mìɛni nī bèle(Mat 18.1; 25.20-28; Mar 9.34; 10.42-45)24 Làa nɛ̄ a kàkiɛrɛ 'yɛ̀ pìtɛnmɛnɛ pe sunʔɔmɔ nī, pe pìye kìí ŋíi wi 'kpúʔɔ pe mìɛni
         nī bèle ?25 A Zezi wi sí pe yɛ: «Kùlogolo ke kùlofɔlilɔ bèle, pe kàtɛninɛ peli nɛ̄ pe sî nɛ pe
         fànʔa kpúɔn gè; bàli sí pe nyɛ́ni fànʔa kpúɔn bìli nɛ̄ bèle, pe nàa caa peri peli
         yeri kacɛ̀nbuulo.26 «Yeli sí bèle, bà bɛ̀ʔ ki 'yɛli bè puu yeli sunʔɔmɔ nī bèʔ. Ki 'nyaa, ŋìi wi 'kpuɔwɔ
         wè yeli nī bèle, wi- wìi kpíʔile cíɛwɛ bìli pe sunʔɔmɔ nī bè; ŋìi sí wī yiɛginiwɛ
         wè, wi 'yɛli bè puu yeli baakuɔwɔ+.27 «Á kire 'laa wè, ŋíi wī kpuɔwɔ wè pe mìɛni nī bèle ? Ŋàa mɛ́ pe sî suʔɔ nɛ̀ tɛ́ngɛ
         á wi nɛ̂ pɛ́nì tɛ́ni nɛ̀ lìi wè lé, dí ŋàa wi sî puu baakuɔwɔ níɛ̀ nɛ suro kanʔa dè ?
         Ŋàa wi sî tɛ́ni nɛ líi wè, wire túʔu bɛ̀ʔ kpuɔwɔ wè ? Mi wè mi sí yē bile yeli sunʔɔmɔ
         nī bè nɛ ní yeli baakuɔwɔ wè+.28 «Yeli bèle, yeli ye 'kò nɛ́ mi ní mi wuʔɔyɔ yi lɛ̀gɛlɛ nī gèle. 29 Kire nɛ̄ mi míɛni wè m'bé kùlofɔligɔ kɛn gè yeli mɛ́ majo bɛ̀ mi Tuu wi 'ki kɛn m'mɛ́
         gè, 30 gìi ki bé tí yeli ga pínɛ bè lìi bé sí pínɛ bè gbuɔ nɛ́ mi ní mi lìidiʔɛ nī gè baa
         mi kùlofɔligɔ nī gè, dí yeli sí puu tɛ́ninɛ kùlofɔlilɔ kácuɔnyɔ nɛ̄ yè, bèri kàyuʔu
         nyu Isirayɛli saʔa tùluyo kiɛ nɛ́ siin nɛ̄ yè.»Zezi wi 'Siimɔ yɛ wè dí wi bága ti kìɛ bé jo wiì wire cɛ́nʔ(Mat 26.31-35; Mar 14.27-31; Zan 13.36-38)31 A Zezi wi kɛ́nì juu nɛ́ Siimɔ+ ní nɛ́ wi yɛ: «Siimɔ, Siimɔ, Setɛni wiī nɛ ki caa bè yeli yàʔara yàʔara majo bɛ̀
         pe sî yaliire cɛli tɛnmɛ nī kɛnmɛ bíì nɛ̄. 32 Mi sí nyɛ́nì Kulocɛliɛ náari wè muɔ wuʔu, gìi ki bé tí muɔ tɛ́ngɛlɛ ni fǎga kúɔ wèʔ.
         A muɔ kɛ́nì koli nɛ̀ pɛn m'mɛ́ wè, ma juu nɛ́ muɔ siinyɛninɛ ní bèle ma pe nàzɔnnɔ
         lìri bèle.»33 A Piɛri wi 'wi yɛ: «Kàfɔli, mi 'gbòbori nɛ̀ yaʔa nɛ̀ kúɔ, a ki cɛ́nì nyaa kasuulere
         dī yo, kùu wī yo, m'bé kɛ́ nɛ́ muɔ ní.»34 A Zezi wi 'wi yɛ: «M'bé ki juu muɔ mɛ́ Piɛri, pàngɛ gè sɛ́ni nɛ́ gòpɔli wi- nyɛni wè, muɔ bé ti kìɛ bè taa tɔliyɔ taanri bé jo
         muɔ sì mi cɛ́nʔ.»Wuʔɔgɔ lɛ̀lɛ ni 'nɔ̀ túɔn35 A Zezi wi 'fali nɛ̀ pe yɛ: «Bà mi cé yeli tun pàtiɛ fùn wè, kpɔ̀bigɔ fùn wè, nɛ́ tɔriyɔ
         fùn wè, yakaa yé sɛ́nì yeli laa lé ?»A pe 'wi yɛ: «Yafiɛnʔ.»36 A wi 'pe yɛ: «Nɛ̀ sí ki taa píra ŋàa nī wè, a pàtiɛ yē ŋìi mɛ́, siɛn wi- wi líɛ. A
         kpɔ̀bigɔ yē ŋìi mɛ́ siɛn wi- ki líɛ. A ŋɔsii sí wè siɛn ŋíì mɛ́ wèʔ, siɛn wi- wi burugo
         pári gè wi- wàa suɔ. 37 A kire 'laa m'bé ki juu yeli mɛ́, kele gílì ke mìɛni Kulocɛliɛ siɛnsɛbɛrɛ ti 'juu dè, ki 'kàri fànʔa ke mìɛni ke- kpíʔile ke nyɔgɔlɔ nī gèle mi sìi nī wè.
         Ki siɛnrɛ ti 'jo: Pe 'wi tɔ́ri nɛ̀ le siɛnpiile nī bèle+.«Bɛ̀ sí ki yē, gìi ki 'sɛbɛ mi wori nɛ̄ dè, ki bé fori.»38 A pe 'wi yɛ: «Kàfɔli, ŋɔsiile siin pálì m'bɛlɛ náʔa bɛlɛ !»A wi 'pe yɛ: «Ki bé yɛli bɛ̀.»Zezi wi sɛ́nì Kulocɛliɛ náari Wolivi Tiire nyagurugo mɛ́(Mat 26.36-46; Mar 14.32-42)39 Bà tire 'tóri dè, a Zezi wi 'yiri nɛ̀ kɛ́ Wolivi Tiire nyagurugo mɛ́ gè, majo mɛni wi sî dàli nɛ ki kpínʔini gè. A wi pìtɛnmɛnɛ pe 'kɛ́ baa nɛ́ wi ní. 40 Bà pe sɛ́nì nɔ̀ bèle, a wi 'pe yɛ: «Yeri Kulocɛliɛ náari wè, gìi ki bé tí yeli fǎga
         tuu Setɛni puuwelige nī gèʔ.»41 Nɛ́ fali nɛ̀ sìʔɛrɛ pe nɛ̄ kàdɛnigɛ wáamɛ líiligɛnmɛ felige, nɛ̀ sɛ́nì káguro wáa
         nɛ Kulocɛliɛ náari wè, nɛ́ jo: 42 «Mi Tuu, a ki yē muɔ nyɛ́ni kaala lè, ma wuʔɔgɔ gáà líili gè mi nɛ̄. Mi sí wè ki mɛ́
         mi nyɛ́ni kaala kpíʔileʔ, fúɔ muɔ nyɛ́ni kaala.»43 [A nyìʔɛnɛ tundunwɔ wáà 'pɛn wi kúrugu nɛ̀ pɛ́nì lèbaanna nyɔ́gɔ wi nī. 44 Bà laamɛ yé piɛn Zezi nī wè kátii wè, a wi 'tuu nɛ náari nɛ́ lèbaanna ní, a wi kárifugo
         ki 'yiʔɛ nɛ̀ kò sìsiɛn tíɛlɛ nɛ sɔli nɛ tun dàala nɛ̄ lè.]45 Bà wi kɛ́nì kúɔ náarigɛ nɛ̄ gè, a wi 'koli nɛ̀ kɛ́ pìtɛnmɛnɛ kúrugu bèle, nɛ̀ sɛ́nì
         pe nyaa pe ŋɔ́ni, bɛ̀ funbiɛnrɛ ti 'puu pe nī bèle. 46 A wi 'pe yɛ: «Yeli nɛ ŋɔ́ni wī lé ? Ye- yɛ̀ yeri Kulocɛliɛ náari, gìi ki bé tí yeli
         fǎga tuu Setɛni puuwelige nī gèʔ.»Pe 'pɛn Zezi còdiʔɛ nī gè(Mat 26.47-56; Mar 14.43-50; Zan 18.3-11)47 Bà Zezi nɛ tire nyu nɛ tíin wè, a pe kɛ́nì siɛnnɛ pálì nyaa a pe 'kɔ́n baa nɛ báan
         nìʔɛbɛlɛ.Zezi pìtɛnmɛnɛ kiɛ nɛ́ siin nī bèle, ŋíì pe 'puu nɛ yeri Zudasi wè, wire wi 'puu pe yiʔɛ mɛ́ gè.
         A wi pɛ́nì sìʔɛrɛ nɛ̀ kpɔni Zezi nɛ̄ wè, bè wi suɔn.48 A Zezi wi sí wi yɛ: «Cí, Zudasi, nyuɔ suɔnrigɔ ní muɔ bé Siɛn Pùɔ le wè wi leguulo kiyɛ nī yè lé ?»49 Pìtɛnmɛnɛ bílì pe 'puu baa Zezi táanni wè, bà pe kɛ́nì ki 'nyaa gìi ki je kpíʔile
         gè, a pe 'wi yɛ: «Kàfɔli, wiyě pe kpúɔnʔ nɛ́ weli ŋɔsiile ní bèle lé ?» 50 A wàa 'fali nɛ̀ ŋɔsii tíʔɛ wè nɛ̀ kacuɔnrilɔ kàfɔli baakuɔwɔ kàliige ngbóli kpúɔn lè nɛ̀ láʔa.51 A Zezi wi 'jo: «Ye- tíi, ki bé yɛli bɛ̀.» Nɛ́ fali nɛ̀ cò ngbóli tiʔɛ nɛ̄ gè nɛ̀ ni
         puʔɔ.52 Á Zezi wi 'fali nɛ̀ juu nɛ́ kacuɔnrilɔ kàfɔlilɔ ní bèle, nɛ́ Kulocɛliɛ Gbùʔɔrɔsaʔa wélifɔlilɔ kàfɔlilɔ ní bèle, nɛ́ liɛlɛ ní bèle, peli bálì pe mìɛni pe cé pɛn wi còdiʔɛ nī gè, nɛ́ pe yɛ: «Mi kúrugu lé ye
         'yiri mmɛ gè nɛ́ kàgbelide ní, nɛ́ ŋɔsiile ní, ma cɛ jo dùʔɔ kàyuuwo còdiʔɛ nī ye
         'pɛn ? 53 Nɛ̀ sí ki taa mi 'puu baa nɛ́ yeli ní cɛngɛ ó cɛngɛ Kulocɛliɛ Gbùʔɔrɔsaʔa nī gè; yeli
         sì sɛ́nì mi còʔ. Yeli lɛ̀lɛ lire sí ni 'nɔ̀ yeli mɛ́, yebilige wuulo fànʔa lɛ̀lɛ lè.»Piɛri wi 'ti kìɛ nɛ́ jo wire sì Zezi cɛ́n wèʔ(Mat 26.57-58,69-75; Mar 14.53-54,66-72; Zan 18.12-18,25-27)54 A pe 'Zezi cò wè nɛ̀ kɛ́ nɛ́ wi ní, nɛ̀ sɛ́nì jíin kacuɔnrilɔ kàfɔli kpáa nī gè. Piɛri cé taʔa wi kúrugu nɛ́ kò liʔi. 55 A pe sɛ́nì kàsun kpíʔile kpáa dàligɛ nī gè nɛ̀ tɛ́ni nɛ wari, a Piɛri wi sɛ́nì tɛ́ni
         pe sunʔɔmɔ nī bè. 56 A baakuɔcuɔ wáà sɛ́nì wi nyaa tɛ́niwɛ kàsun kpìɛnmɛ nɛ̄ bè. A wi 'Piɛri wéli wè nɛ̀
         taa nɛ́ kɛ́nì jo: «Nàguɔ ŋáà míɛni wi 'puu nɛ́ wi ní.»57 A Piɛri wi 'ti kìɛ nɛ́ jo: «Cɛliwɛ muɔ, mi sì wi cɛ́nʔ.»58 Kiì mɔgɔʔ, a nàguɔ wáà ní nɛ̀ sɛ́nì wi nyaa, nɛ̀ jo: «Muɔ míɛni wè, pe gboli wuu wáà
         wī muɔ wè.»A Piɛri wi 'wi yɛ: «M'bɛ̀ʔ ma punʔ.»59 A ki 'lɛ̀lɛ láà cɛ̀ri kúɔ, a wàa ní nɛ̀ sɛ́nì wi nyaa cígini, a wire 'ki juu nɛ̀ gbɛ̀ngɛ
         nɛ́ jo: «Bè ki juu kányiʔɛ nɛ̄ gè, nàguɔ ŋáà míɛni wi 'puu nɛ́ wi ní, nɛ̀ taʔa gíi
         nɛ̄, Galile tɛ́nimɛ wuu wī.»60 A Piɛri wi 'jo: «Dàa muɔ nɛ nyu dàa dè, mi sì ti cɛ́nʔ.»Kire lɛ̀lɛ nī lè, bà siɛnrɛ ti tíin wi nyuɔ nī gè, a gòpɔli wi 'nyɛni. 61 A Kàfɔli Zezi wi 'yiʔɛ nɛ̀ Piɛri wéli wè. A Piɛri wi 'sɔ̀ngi nɛ̀ taa nɛ́ siɛnrɛ díì
         ní Kàfɔli wi cé juu wi mɛ́ dè, nɛ́ jo: «Pàngɛ gè sɛ́ni gòpɔli wi- nyɛni wè, muɔ bé
         ti kìɛ bè taa tɔliyɔ taanri bé jo muɔ sì mi cɛ́nʔ.» 62 A wi 'fali nɛ̀ yiri kpànʔanɛ nɛ̀ sɛ́nì nyɛni yétuviire nɛ̄.Kapiɛngbuɔnnɔ pe 'Zezi wuʔɔ wè(Mat 26.67-68)63 Kire lɛ̀lɛ nī lè, siɛnnɛ bílì kiyɛ nī Zezi wi 'puu wè, a pe 'yɛ̀ nɛ wi tíʔɛ wè níɛ
         wi kpúɔn. 64 Pe nɛ̂ wi yiʔɛ puɔ gè nɛ̀ tɔ́n, níɛ wi yúgo: «-Siɛn tìɛ wè wêli, ŋàa wi 'wi kpúɔn
         wè ?» 65 A pe 'tɔ̀ni nɛ̀ siɛnrɛ feliye sáa juu nɛ̀ taʔa wi nɛ̄, nɛ̀ wi tiʔɛlɛ feliye yi mìɛni.Pe 'kàyuʔu juu Zezi nɛ̄ wè(Mat 26.59-66; Mar 14.55-64; Zan 18.19-24)66 Bà kpìɛnmɛ pi 'yɛ̀ nɛ̀ tuu bè, a kùlo ni liɛlɛ pe 'pìye pínɛ, peli nɛ́ kacuɔnrilɔ kàfɔlilɔ ní bèle, nɛ́ Fànʔa Siɛnrɛ sɛbɛcɛ́nminɛ ní bèle. A pe 'Zezi kɔ́ri wè nɛ̀ kɛ́ pe kàyuʔujuulo gboli mɛ́ lè.67 A pe sɛ́nì wi yúgo: «A ki yē muɔ wī Kulocɛliɛ Siɛnnyiɛnɛgɔnwɔ wè, ma ki juu we mɛ́.»A Zezi wi 'pe yɛ: «A mi cɛ́nì ki juu yeli mɛ́ yeli sǐ tɛ́ngɛ ki nɛ̄ʔ. 68 A mi sí ní nɛ̀ yeli yúgo, yeli sǐ siɛnnugoro kɛn m'mɛ́ʔ. 69 Nɛ̀ sí láʔa bɛ̀ ki yē ŋɔ̀ wè, Siɛn Pùɔ wi bé tɛ́ni Fànʔa Kàfɔli Kulocɛliɛ kàliige mɛ́ gè+.»70 A pe mìɛni 'fali nɛ̀ wi yúgo: «Muɔ sí jo lé muɔ wī Kulocɛliɛ Jaa wè lé ?»A wi 'pe yɛ: «Tire ye 'juu nɛ̀ kúɔ dè, ʔaan, mi wī.»71 A pe 'fali nɛ̀ jo: «We màakuu ní nɛ tíin ki nɛ̄ lé, bé ní siɛnrɛ táà lúʔu wàa nyuɔ
         nɛ̄ ? Dàa wi 'juu wi nyuɔ nī gè, dàa dè we mìɛni 'ti lúʔu.»
         
            
               	Wéli baa Mat 20.26-28; Mar 9.35.

               	Zezi tánʔagɛnmɛ bè nɛ́ wi pìtɛnmɛnɛ ní bèle, ki wè nugo nɛ́ duniya wuulo kpíʔilegɛnmɛ
                     ní bèʔ. Wire wī kpuɔwɔ wè nɛ́ sí nɛ baara yìrile mɛ́ bèle (wéli baa Zan 13.12-17).

               	Siimɔ wè, piyē nɛ wi yeri nɛ pínɛ Piɛri.

               	Eza 53.12 tire ti 'juu náʔa gè.

               	Wéli baa Dan 7.13-14; Ŋún 110.1.

Zezi leguulo pe 'wi cò nɛ̀ kɛ́ Pilati kúrugu(Mat 27.1-2,11-14; Mar 15.1-5; Zan 18.28-38)231 Bà Zezi wi leguulo pe 'tire juu mmɛ gè, a pe gboli ni mìɛni 'fali nɛ̀ yɛ̀ sɛni, nɛ̀
         wi cò nɛ̀ kɛ́ Pilati kúrugu+. 2 A pe sɛ́nì siɛnrɛ feliye sáa kíri nɛ̀ taʔa wi nɛ̄ nɛ́ jo: «Weli sɛ́nì nàguɔ ŋáà cò
         wè wi weli kùlo siɛnnɛ fáanni bèle nɛ́ jo pe fǎri lanbo sàrí wè kùlofɔgbuɔwɔ Sezari mɛ́ wèʔ, dí wire wī Kulocɛliɛ Siɛnnyiɛnɛgɔnwɔ wè, wire yē kùlofɔli.»3 A Pilati wi 'Zezi yúgo wè: «Muɔ wī lé Zuufulo kùlofɔli wè ?»A Zezi wi 'wi yɛ: «Tire muɔ 'juu nɛ̀ kúɔ dè.»4 A Pilati wi 'yiʔɛ nɛ̀ kacuɔnrilɔ kàfɔlilɔ yɛ bèle, peli nɛ́ siɛnniʔɛmɛ ní bè, nɛ́ jo: «Mi sì tuudiɛlɛ nyaa nàguɔ ŋáà nɛ̄ wèʔ.»5 A pe 'fàan nɛ siɛnnuro nyu dè nɛ́ jo: «Wiī nɛ siɛnnɛ súguru bèle Zude tɛ́nimɛ pi mìɛni nī bè nɛ́ wi tɛnmɛnɛ ní lè. Wi 'ki séli Galile tɛ́nimɛ nī nɛ̀ pɛ́nì yiri náʔa gè.»Pe 'Zezi kɔ́ri wè nɛ̀ kɛ́ nɛ́ wi ní Erodi tiʔɛ nī6 Bà Pilati wi 'tire lúʔu dè, a wi 'pe yúgo a ki yē Galile tɛ́nimɛ kùlo wuu wī nàguɔ ŋáà wè. 7 A pe 'siɛnnugoro kɛn dè wi mɛ́ a ki 'nyaa Erodi fànʔa tɛ́nimɛ nī wi 'kɔ́n. A Pilati wi sí wi tórigo Erodi wire kúrugu. Ki cɛnyɛ nī
         yè Erodi tíimɛ wi 'puu baa Zerizalɛmi kàʔa mɛ́ gè.8 Bà Erodi wi 'wi nyaa wè, a ki 'wi dɛ́ni kpuʔɔ. Ki 'nyaa ki cé lɛ̀lɛ láà kúɔ, ki láa
         'puu wire tíimɛ nɛ̄ wè bè Zezi taa wè bè nyaa. Gàa pe 'puu nɛ nyu Zezi wori nɛ̄ dè
         á wiī ki lúru gè, a wi sí nɛ ki sɔ̀ngí wi fìɛ wáà kpíʔile wire nyaa. 9 A wi 'tɔ̀ni nɛ̀ Zezi yúgo wè nɛ́ kele sáa ní, kire nɛ́ ki mìɛni Zezi sì kɛ́nì juu
         nɛ̀ suʔu wi nɛ̄ʔ.10 A kacuɔnrilɔ kàfɔlilɔ bèle nɛ́ Fànʔa Siɛnrɛ sɛbɛcɛ́nminɛ ní bèle, a pe 'yɛ̀ nɛ̀ yéri nɛ́ nyuɔyɔ gbɛ̀n yè, nɛ kele kíri gèle nɛ tari wi nɛ̄.
         11 A Erodi wi 'wìi nyíɛnɛ wi nɛ̄, a pe 'wi tíʔɛ wire nɛ́ wi kapiɛngbuɔnnɔ ní bèle. Píra
         ŋáà nī wè á wi burujɛ̀ngɛ káà le wi nɛ̄, nɛ́ koli nɛ̀ wi tórigo Pilati tíʔɛ nī. 12 Kire cɛngɛ gáà gè a Erodi wè nɛ́ Pilati ní wè a nàgoriro 'jíin pe sunʔɔmɔ nī, nɛ̀
         sí ki taa pe cé kíni nɛ̀ puu leguuro nɛ̄.Pe 'Zezi kpúu wori juu dè nɛ̀ ceri(Mat 27.11-26; Mar 15.1-15; Zan 18.39–19.16)13 A Pilati wi 'kacuɔnrilɔ kàfɔlilɔ yeri bèle nɛ̀ gbuʔulo, peli nɛ́ kùlo ni yiɛgininɛ ní bèle, nɛ̀ fàri siɛnniʔɛmɛ nɛ̄
         bè, 14 nɛ̀ pɛ́nì pe yɛ: «Yeli 'pɛn mi kúrugu nɛ́ nàguɔ ŋáà ní wè nɛ́ jo dí wiī nɛ siɛnnɛ
         súguru bèle kùlo nī lè. Wi sí n'ŋɛ, mi 'wi yúgo nɛ́ kele ke tórigɛnmɛ ní bè ye mìɛni
         nyaamɛ nɛ̄. Miì tuudiɛlɛ fáala nyaa wi nɛ̄ʔ, gìi nɛ̄ yeli nɛ tùngú nɛ́ wi ní wèʔ.
         15 Erodi míɛni wiì tuudiɛlɛ nyaa wi nɛ̄ʔ, kire nɛ̄ wi 'wi tórigo náʔa weli mɛ́. Yeli sì nyaa
         wè léʔ, nàguɔ ŋáà wiì kaala kpíʔile nàa ni 'yɛli nɛ́ kùu ní wèʔ. 16 Gìi mi 'nyaa gè, m'bé tí pe- sápinyiʔɛnɛ kpúɔn wi nɛ̄ bé sí wi wáa.»17 [Ki sí nyaa, a Torimakiyaʔa Fundaanra cɛngɛ ki cé gbɛ́nɛ̀ nɔ̀ gè, Pilati wi cé yɛli bè kasuulewe wáà múgu bè wáa.]18 A pe mìɛni 'fali nɛ̀ yékpuʔulo wáa sɛni tiɛnugo nī, nɛ́ jo: «Ŋàa kpúu wè ma yige bile,
         má Barabasi yige wè kasuu nī wè weli mɛ́ !»19 Ki 'nyaa kàsii wáà cé yɛ̀ baa kàʔa nī gè a pe 'siɛn kpúu ki kàsii wi nyùgo nī gè,
         kire nɛ̄ pe yé Barabasi cò wè nɛ̀ le kasuu nī wè. 20 Ki 'nyaa Zezi wi yaʔa láa 'puu Pilati nɛ̄ wè, a wi ní nɛ̀ siɛnrɛ tìɛ dè pe nɛ̄.21 A pe 'fali nɛ̀ yékpuʔulo wáa sɛni nɛ́ jo: «-Wi kóri tiiparigɛ nɛ̄ ! -Wi kóri tiiparigɛ nɛ̄ !»22 A Pilati wi ní nɛ̀ pe yúgo tadaanriwuʔu nɛ̄ gè nɛ́ pe yɛ: «Gíi sí wi 'kpíʔile sìpiʔi
         gè ? Miì tuudiɛlɛ nyaa wi nɛ̄ʔ, nàa ni 'yɛli nɛ́ kùu ní lèʔ. M'bé tí pe- wi kpúɔn
         sápinyiʔɛnɛ nɛ̄ bé sí wi yaʔa.»23 A pe 'nyuɔyɔ gbɛ̀n yè, nɛ́ jo fúɔ macɛn Zezi wi 'yɛli bè kóri tiiparigɛ nɛ̄ gè wī.
         A pe yékpowaara ti 'wári Pilati nɛ̄ wè nɛ̀ 'fànʔa taa wi nɛ̄.24 A Pilati wi 'siɛnrɛ ceri dè, nɛ́ jo gìi pe caa kire ki bé kpíʔile. 25 Kasuulewe ŋíì wori pe yé juu dè, ŋàa wī kàsii cé yɛ̀ á siɛn 'kùu ki kàsii wi nyùgo
         nī gè, a Pilati wi 'kire kasuulewe yige wè nɛ̀ wáa, nɛ́ sí Zezi kɛn wè pe mɛ́ pe sa
         pe nyɛ́ni kaala kúɔ lè wi nɛ̄.Pe 'Zezi kɔ́ri wè nɛ waa kpúudiʔɛ nī(Mat 27.31-44; Mar 15.21-32)26 Bà pe 'puu nɛ waa nɛ́ Zezi ní wè kóridiʔɛ nī gè, a pe sɛ́nì nàguɔ wáà cò fànʔa wi-
         Zezi tiiparigɛ tugo gè. Siʔi mɛ́ wire cé kɔ́n. Pe 'puu nɛ wi ye Siimɔ, Siirɛni kàʔa+ wuu wi 'puu. 27 Kàʔa siɛnnɛ pe kpuɔmɔ yé yiri nɛ̀ taʔa Zezi kúrugu wè; cɛlilɛ pálì 'puu baa nɛ nyɛni
         nɛ yobilo+ Zezi kɛnmɛ nɛ̄ bè.28 A Zezi wi 'yiʔɛ nɛ̀ juu nɛ́ pe ní nɛ́ pe yɛ: «Ye fǎri nyɛni mi nɛ̄ʔ, Zerizalɛmi kàʔa cɛlilɛ. Yeri nyɛni yìye nɛ̄, nɛ́ yeli pìile. 29 Ye- lúʔu mi mɛ́, cɛngɛ nɛ báan cɛngɛ nī, siɛnnɛ pe bága jo: ‹Sìndigicɛlilɛ wuʔu kiī
         pɔ́rigɔ, peli nɛ́ bálì piyè fìɛ sii nɛ̀ nyaa bèleʔ, nɛ́ bàli piyè pùɔ kɛn a wi 'ŋɔri
         nɛ̀ nyaa wèʔ.›30 «Kire cɛnyɛ nī yè siɛnnɛ pe bága de ki nyu nyaguruyo mɛ́ yè bé jo yi- tìgi yi tuu
         peli nɛ̄, bìli bé jo nyaguruyɛliyɛ yi- peli làrigɛ. 31 Nɛ̀ taʔa gíi nɛ̄, a gàa kiī nɛ kpínʔini tiipirige nɛ̄ gè o, á tiiwaʔagɛ gè do+ ?»32 Pe yé nàguɔlɔ pálì siin cò nɛ̀ pínɛ nɛ̀ kɛ́ nɛ́ pe ní kòridiʔɛ nī gè nɛ́ Zezi ní wè.Ki 'nyaa siɛnpiile pe 'puu peli bèle.Pe 'Zezi kóri wè tiiparigɛ nɛ̄(Mat 27.33-44; Mar 15.22-32; Zan 19.17-27)33 Bà pe sɛ́nì nɔ̀ tiʔɛ nɛ̄ gè gàa pe ye Ngorilo tiʔɛ gè, a kapiɛngbuɔnnɔ pe 'Zezi kóri
         wè tiiparigɛ nɛ̄ gè, nɛ́ siɛnpiile siin ní bèle. A pe 'wàa kóri Zezi kàliige mɛ́ gè nɛ́ ŋìi kóri
         wè kàmɛgɛ mɛ́. 34 [Kire gáà ki mìɛni láara gè, a Zezi wi 'jo: «Aba, -ki yaʔa pe nɛ̄, piyè ki cɛ́n gàa
         pe kpínʔini gèʔ.»]A pe 'bìgele wáa nɛ̀ Zezi wi bururo liɛlɛ dè pìye nɛ̄. 35 Siɛnnɛ pe 'puu yérile nìʔɛnɛ nɛ wéli.A Zuufulo kàfɔlilɔ pe 'yɛ̀ nɛ nyu nɛ Zezi tíʔɛ wè nɛ́ jo: «Wi 'pàli suɔ, wi sí wìi
         suɔ wire tíimɛ wè a ki yē wire wī Kirisi wè, Kulocɛliɛ Siɛnnyiɛnɛgɔnwɔ wè !»36 A kapiɛngbuɔnnɔ míɛni pe 'yɛ̀ nɛ pìye nyíɛnɛ wi nɛ̄. A pe 'sìʔɛrɛ nɛ̀ kpɔni wi nɛ̄
         nɛ́ diviɛn tanʔaniwɛ sìɛn wi nɛ̄ 37 nɛ́ jo: «A ki yē muɔ wī Zuufulo kùlofɔli wè, ma sí mìɛ suɔ kìɛ !» 38 Pe yé siɛnrɛ táà sɛbɛ nɛ̀ tárigɛ baa Zezi nyùgo naamɛ gè nɛ̀ jo: «Zuufulo kùlofɔli
         n'ŋɛ.»39 Siɛnpiile bílì siin pe 'puu kórilo wi táanni bèle, a wàa 'yɛ̀ nɛ wi teri nɛ́ jo: «Muɔ
         bɛ̀ʔ Kulocɛliɛ Siɛnnyiɛnɛgɔnwɔ wè lé, ma mìɛ suɔ kìɛ, má weli míɛni suɔ+ !»40 A ŋìi wi 'jo jùuyi wi kàdɔnwɔ nɛ̄ wè nɛ́ jo: «Muɔ wè fìʔɛ́ Kulocɛliɛ nɛ̄ wèʔ lé, muɔ
         ŋáà ma ki wuʔɔnunɔ suu lè ? 41 Weli bèle wuʔɔlɔ náà ni 'yɛli nɛ́ weli ní; gàa weli kpíʔile gè kire tɔ̀ni wire wī
         weli nɛ̄ ŋàa wè. Wire wè wiì sí yafiɛn kpíʔile a ki 'piiʔ.»42 Bà nàguɔ ŋáà wi 'tire juu nɛ̀ kúɔ mmɛ gè, a wi 'fali nɛ̀ yiʔɛ nɛ̀ Zezi yɛ wè: «Zezi,
         a muɔ kɛ́nì pɛn muɔ kùlofɔligɔ nī gè, ma sɔ̀ngi ma taa nɛ́ mi ní yo.»43 A Zezi wi 'wi yɛ: «M'bé ki juu muɔ mɛ́ kányiʔɛ nɛ̄, pàngɛ gè muɔ bé jíin nɛ́ mi ní
         kusiʔi tiɛcɛ̀ngɛ nī gè.»Zezi wi 'kùu(Mat 27.45-56; Mar 15.33-41; Zan 19.28-30)44 Cɛngɛ ki 'puu nɛ tíin nyùgo nī, a yebilige 'jíin dàala tiɛrɛ ti mìɛni nī, fúɔ nɛ̀
         pɛ́nì taa a cɛngɛ ki 'cɛ̀li. 45 Bà cɛngɛ ki pɛ́nì kò cɛnguɔnyige lɛ̀lɛ níì nī lè, gunbɔli fɛ̀ni ŋáà wi 'puu puɔwɔ
         baa Kulocɛliɛ Gbùʔɔrɔsaʔa nī gè, a wi 'foli nɛ̀ ciɛn wìi sìnjaa.46 A Zezi wi 'kòkuugbuɔlɔ wáa nɛ́ jo: «Aba, mi 'mi pìle le lè muɔ kɔli nī+.» Nɛ́ fali nɛ̀ kùu.47 Kapiɛngbuɔnnɔ dabataan kàfɔli wáà 'puu baa yériwe wi táanni. Bà wire 'tire nyaa dè,
         a wi 'Kulocɛliɛ míʔɛ kpúʔɔ gè nɛ́ jo: «Kányiʔɛ gī, siɛnsinwɛ wi 'tɔ̀ni nɛ̀ puu nàguɔ ŋáà wè !»48 Siɛnniʔɛmɛ bíì mìɛni pi yé pìi kébe bè pa nyaa bè, bà pe kɛ́nì kele gálì nyaa gèle,
         a pe 'koli nɛ waa pe tiɛyɛ nī, níɛ nyɛni nɛ yobilo. 49 Zezi wi cɛ́nfɔlilɔ pe mìɛni bèle, nɛ́ cɛlilɛ bílì pe cé taʔa wi kúrugu bèle nɛ̀ ki
         líɛ baa Galile tɛ́nimɛ mɛ́ bè, a pe 'yéri baa liʔi nɛ kele gálì wéli gèle.Arimateyé nàguɔ wáà sɛ́nì kpúu tɔ́n wè Zezi wè(Mat 27.57-61; Mar 15.42-47; Zan 19.38-42)50,51 Nàguɔ wáà 'puu baa pe 'puu nɛ wi yeri Yusufu, Arimate kàʔa wuu wi 'puu. Funjɛ̀ngɛfɔli
         wi 'puu nɛ ní siɛnsinwɛ. Wire cé puu nɛ sɔ̀ngí nɛ yɛri Kulocɛliɛ Kùlofɔligɔ wori nɛ̄ dè. Zuufulo kàyuʔujuulo gboli wuu wáà wi 'puu. Wiì cé wúɔ nɛ́ wi liɛnyɛninɛ ní bèleʔ, gàa pe 'kpíʔile gè. 52 A wire 'kɛ́ Pilati kúrugu wè nɛ̀ sɛ́nì wi náari wi- kpúu kɛn wè wire mɛ́. 53 A wi sɛ́nì Zezi tìrige wè tiiparigɛ nɛ̄ gè nɛ̀ wi le kúutɔnfɛni nī, nɛ̀ sɛ́nì wi tɔ́n nyɛgɛ káà nī; kpúu sì cé fìɛ tɔ́n
         nɛ̀ nyaa ki nyɛgɛ+ nī gèʔ. Ki nyɛgɛ ki 'puu a pe 'ki gbógo nɛ̀ kɔ̀n nyagurugo nɛ̄.54 Cɛngɛ gíì pe 'Zezi tɔ́n wè ki ní cɛndɛnigɛ gbòboriyaʔajɛngɛ, ki kpìɛnduu sî yé buu cɛndɛnigɛ+. 55 Cɛlilɛ bílì pe cé taʔa Zezi kúrugu wè bɛ̀ wi cé kɔ́n Galile tɛ́nimɛ mɛ́ bè, ki cɛlilɛ pe yé kɛ́ nɛ́ Yusufu ní wè baa wi tɔ́ndiʔɛ nī gè, a pe
         'Zezi síngegɛnmɛ nyaa bè nyɛgɛ. 56 Bà pe 'yiri baa kire tiʔɛ nī gè, a pe 'kɛ́ kpáaya mɛ́ nɛ̀ sɛ́nì natukɔli nɛ́ nùdaanna
         yɛrɛ gbòbori nɛ̀ tɛ́ngɛ. Cɛndɛnigɛ cɛngɛ gè piyè yafiɛn kpíʔileʔ, nɛ̀ yɛli nɛ́ Misa Fànʔa Siɛnrɛ ní dè+.
         
            
               	Pilati: Wéli baa 3.1.

               	Ki kàʔa kiī náʔa Siɛnnɛwuɔlɔ kùlo nī, kire tiʔɛ nī Tiripolii kàʔa ki yē pàngɛ gè.

               	nyɛni nɛ yobilo:Zuufulo mɛ́ bèle, a siɛn gbɛ́nɛ kayaʔa kɔngɔ wáari, wi nìɛ nyɛni níɛ̀ nɛ sìndinge
                     kpúɔn gè. Wéli baa Zaka 12.10; Luk 18.13; 23.48.

               	Wéli baa Oze 10.8; Tìɛ 6.16; 9.6.

               	Wéli baa Mat 27.44; Mar 15.26; Zan 19.10.

               	Ŋún 31.6 tire ti 'juu náʔa gè.

               	Kire tiʔɛ wuulo mɛ́ bèle, pe nɛ̂ nyɛgɛ túgu gè sìndɛnigɛ tiʔɛ nī, nɛ̀ ki wuʔɔbi nɛ̀
                     kɛ́ sìndɛnigɛ laamɛ nī bè.

               	Torimakiyaʔa gbòboriyaʔajɛngɛ nī ki 'puu; ki cɛndɛnigɛ cɛngɛ gáà ki cé kpùʔɔ nɛ̀ tóri.
                     Wéli baa Fàn 16.8.

               	Wéli baa Yir 12.16; 16.22; 20.8; Lev 23.8; Tɔ́r 5.12-14; Fàn 5.12-14.

Zezi wi 'nyɛ́ nɛ̀ yiri(Mat 28.1-10; Mar 16.1-8; Zan 20.1-13)241 Ki kpìɛnduu sínbiniwuuro nī dè, cégboli ni cɛnbelige gè, a cɛlilɛ bálì pe 'yɛ̀ nɛ̀
         kɛ́ baa kpɔ̀nnɔ mɛ́ lè, nɛ́ natukɔli ní wè, nɛ́ nùdaanna yɛrɛ ní dè, dàa pe yé gbòbori
         nɛ̀ yaʔa dè.2 Bà pé sɛ́nì yiri bèle, nɛ̀ sìndɛnigɛ nyaa gè a pe 'ki kòligo nɛ̀ láʔa nyɛgɛ nɛ̄ gè.
         3 A pe sɛ́nì jíin nyɛgɛ nī gè; piyè kpúu nyaa wè baaʔ, Kàfɔli Zezi wèʔ. 4 A ki 'tɔ̀ni nɛ̀ pe fungo wúɔ kátii. Cɛ̀ri 'sìʔɛrɛ a pe 'fali nɛ̀ nàguɔlɔ siin nyaa
         buruviire ní ti fíligi pérepere nɛ pe dɛngi. 5 A fíɛrɛ 'cɛlilɛ cò bèle kpuʔɔ, a pe 'yiɛyɛ cùungu yè dàala nɛ̄. A nàguɔlɔ bálì pe 'fali nɛ̀ pe yɛ: «Ki mɛni á ye pɛ́ni siɛnwiiwe caa wè kúbilo sunʔɔmɔ
         nī ? 6 Wi wè náʔaʔ, wi 'nyɛ́ nɛ̀ yiri. Ye- sɔ̀ngi ye taa nɛ́ siɛnrɛ díì ní wi cé juu yeli
         mɛ́ bà ye 'puu Galile tɛ́nimɛ nī bè. 7 Wiì cé joʔ lé dí ki 'kàri fànʔa pe- Siɛn Pùɔ le wè kapiigbiʔilile kiyɛ nī yè lé, pe- wi kóri tiiparigɛ nɛ̄ lé ? Dí cɛndaanriwuʔu nɛ̄ gè wi bé nyɛ́ bè yiri lé ?»8 A Zezi wi siɛnrɛ ti nɛ́ sɔ̀ngi nɛ̀ tìgi cɛlilɛ bálì nī bèle. 9 A pe 'yiri nyɛgɛ nī gè, nɛ̀ kɛ́, nɛ̀ sɛ́nì ti mìɛni tɔ́ri nɛ̀ tìɛ pìtɛnmɛnɛ kiɛ nɛ́
         nigbe nɛ̄ bèle, nɛ̀ fàri bìli pe mìɛni nɛ̄ bèle. 10 Cɛlilɛ bílì pe cé sɛ́nì siɛnrɛ dáà juu dè pe míɛyɛ yi n'yɛ: Maari 'puu baa Magidala
         kàʔa wuu wè, nɛ̀ fàri Yowana nɛ̄, nɛ́ Zaki yàa ní wè Maari wè. Pe kàdɔnminɔ bílì pe
         'puu nɛ́ pe ní bèle, a peli míɛni 'ki siɛnnuro juu dè Zezi tundunminɔ mɛ́ bèle.11 Nɛ̀ sí ki taa, Zezi tundunminɔ piyè cé nyùgo nyaa cɛlilɛ bálì pe siɛnrɛ nɛ̄ dèʔ. Piyè tɛ́ngɛ ti nɛ̄ʔ. 12 A Piɛri 'yiri nɛ̀ fɛ̀ nɛ̀ kɛ́ baa nyɛgɛ mɛ́ gè. Nɛ̀ sɛ́nì gbɔbi nɛ̀ wéli baa ki laamɛ nī
         bè, nɛ̀ ki nyaa fɛ̀nikoliyo yire yákuɔ. A ki 'wi fungo wúɔ, a wi 'láʔa nɛ̀ kɛ́, nɛ̀
         kò nɛ ki sɔ̀ngí.Zezi wi sɛ́nì yiri pìtɛnmɛnɛ siin nɛ̄ Emayusi vògo koligo nɛ̄(Mar 16.12-13)13 Ki cɛnnugo gè, a ki 'nyaa Zezi wi pìtɛnmɛnɛ pálì siin cé líɛ nɛ waa vògo káà mɛ́, pe ki vògo yeri gè Emayusi. Ki cé líili Zerizalɛmi kàʔa nɛ̄ gè culolo kiɛ nɛ́ nigbe felige. 14 Pe ní nɛ bari kúu wè nɛ waa, nɛ nyu kele gálì ke mìɛni ke wori nɛ̄ dè, gàli ke 'tóri
         gèle. 15 Bà pe bari kúu wè nɛ waa níɛ pìye kìí bèle, a Zezi wire tíimɛ sɛ́nì kpɔni pe nɛ̄,
         a pe 'pínɛ nɛ tári nɛ waa. 16 Nɛ̀ sí ki taa pe nyapigele kiyè gbɛ̀nɛ wi nyaa nɛ̀ cɛ́nʔ.17 A wi kɛ́nì pe yúgo nɛ̀ jo: «Gáa wori cɛ ye nyu, níɛ yìye kìí wè pugo ?»A yúgolo ni 'fungo cúʔɔ pe nī, a pe 'yéri. 18 Pe siin nī bèle, pe 'puu nɛ wàa yeri Kilewopasi, a wire 'wi yɛ: «Ki sí tùʔɔ nɛ̀ nyaa
         muɔ nigbe wī bile Zerizalɛmi nī wè, muɔ sì ki cɛ́nʔ gìi ki 'tóri bile cɛnyɛ nyáà nī
         yè lé ?»19 A wi 'jo: «Gáa felige ki 'tóri bile ?»A pe 'wi yɛ: «Zezi wè Nazarɛtiyé wuu wè, Kulocɛliɛ siɛnjuuwo wi 'puu. Wi siɛnrɛ dè nɛ́ wi kakpiʔiligele ní gèle, ti 'puu nɛ́ ŋɔri ní Kulocɛliɛ
         yiʔɛ mɛ́ gè nɛ́ kùlo ni mìɛni yiʔɛ mɛ́ gè. 20 Weli kacuɔnrilɔ kàfɔlilɔ bèle nɛ́ weli yiɛgininɛ ní bèle, pe 'wi cò nɛ̀ kɛn a pe 'kàyuʔu juu gè nɛ́ jo dí
         wi 'yɛli pe- wi kpúu wī, nɛ́ sí wi kóri tiiparigɛ nɛ̄ gè. 21 Weli bèle weli cé sí weli funyɔ taʔa yè ki nɛ̄ nɛ sɔ̀ngí wire wi cî ga Isirayɛli suɔ wè. Ki sí n'gɛ, ki cɛnyɛ taanriwuʔu gī pàngɛ gè, bà kele gálì ke 'tóri gèle.22 «Nɛ̀ kire liɛlɛ yige baa, weli gboli cɛlilɛ pálì pɛ́nì funwuɔrɔ siɛnrɛ táà juu náʔa
         we mɛ́. Ki 'nyaa peli 'yɛ̀ faʔa pàngɛ sínbinimɛ táanni gè nɛ̀ kɛ́ baa kpɔ̀nnɔ mɛ́
         lè+, 23 piyè sɛ́nì kpúu nyaa wè baaʔ. Bà pe 'kɔ́n baa nɛ̀ pɛn bèle, a pe pɛ́nì we yɛ dí nyìʔɛnɛ tundunminɔ pálì sɛ́nì yiri peli nɛ̄, nɛ̀ jo dí Zezi wiī sìi nɛ̄. 24 A pàli 'yɛ̀ bile weli sunʔɔmɔ nī bè nɛ̀ kɛ́ baa kpɔ̀nnɔ mɛ́ lè, nɛ̀ sɛ́nì yiri nɛ̀
         ki 'nyaa bɛ̀ cɛlilɛ pe cé ki juu gè; wire wè, piyè sí wi nyaa baaʔ.»25 A Zezi wi sí pe yɛ: «ʔé, yeli tɔ̀ni wè sícilile díɛʔ, á yeli funyɔ yi 'nyígi bè tɛ́ngɛ
         gìi mìɛni Kulocɛliɛ siɛnjuuliɛlɛ pe 'juu gè ! 26 Kulocɛliɛ Siɛnnyiɛnɛgɔnwɔ wiì cé yɛliʔ lé bè wuʔɔgɔ gáà suɔ gè lé, bé nɛ́ jíin wi kpuɔmɔ nī bè lé ?» 27 Nɛ́ fali nɛ̀ ki séli Misa nɛ̄ wè, nɛ̀ sɛ́nì tóri Kulocɛliɛ siɛnjuuliɛlɛ+ pe mìɛni nɛ̄ bèle, nɛ̀ Kulocɛliɛ siɛnsɛbɛrɛ ti mìɛni kɔri juu wè nɛ̀ tìɛ pe nɛ̄, gàa ki 'juu baa wire wori nɛ̄ dè+.28 A pe sɛ́nì nɔ̀ vògo nɛ̄ gè gàa mɛ́ pe 'puu nɛ waa bèle. A Zezi wi 'ki kɔ̀rirɔ nɛ́
         ki kpíʔile majo wire 'puu nɛ waa yiʔɛ nɛ̄ wī. 29 A pe 'wi fiɛn nɛ́ wi yɛ wi- kò bile nɛ́ peli ní, dí cɛngɛ ki 'kúɔ nɛ̀ kúɔ, nɛ jiin
         yebilimɛ nī. A wi sí jíin nɛ́ pe nī vògo nī gè nɛ̀ kò baa nɛ́ pe ní.30 Bà pe kɛ́nì tɛ́ni nɛ líi wè, a wi 'búru líɛ wè, nɛ̀ kpuʔɔrɔ taʔa Kulocɛliɛ nɛ̄, nɛ́ fali nɛ wi kúnminɔ nɛ liile pe nɛ̄. 31 A pe yiɛyɛ yi 'fali nɛ̀ múgolo a pe 'wi nyaa nɛ̀ cɛ́n. A wi sí fali nɛ̀ pùunni pe
         nɛ̄. 32 A pe 'yɛ̀ nɛ nyu nɛ pìye tìí, nɛ́ jo: «ʔan haan, je kire nɛ̄ weli funyɔ yi 'puu we
         nī tàanya mmɛ gè, lɛ̀lɛ níì nī wi 'puu nɛ nyu nɛ́ we ní koligo nɛ̄ gè, nɛ́ Kulocɛliɛ
         siɛnsɛbɛrɛ juu dè nɛ̀ cìile we mɛ́ dè !»33 Ki lɛ̀nunɔ nī lè a pe 'yɛ̀ nɛ̀ koli nɛ̀ kɛ́ Zerizalɛmi kàʔa mɛ́ gè. Nɛ̀ sɛ́nì bìli
         kiɛ nɛ́ nigbe nyaa bèle baa gbuʔulibolo nɛ́ pe kòrinyɛninɛ ní bèle.34 A peli 'pe yɛ dí kányiʔɛ tɔ̀ni gī, dí Kàfɔli wi 'koli nɛ̀ nyɛ́ nɛ̀ yiri, dí wi nyɛ́nì
         yiri Siimɔ nɛ̄ a wi 'wi nyaa.35 A peli siin míɛni bèle a pe 'pe wori tɔ́ri dè nɛ̀ tìɛ gàa ki 'tóri baa koligo nɛ̄
         gè, nɛ́ bɛ̀ peli cé wi nyaa nɛ̀ cɛ́n búru wi liɛlɛ lɛ̀lɛ nī lè wè.Zezi wi sɛ́nì wìi tìɛ wi pìtɛnmɛnɛ kiɛ nɛ́ nigbe nɛ̄ bèle(Mat 28.16-20; Mar 16.14-18; Zan 20.19-23; Kakpi 1.6-8)36 Bà pe 'puu nɛ tire nyu nɛ tíin mmɛ gè, a Zezi wire tíimɛ pɛ́nì yéri pe sunʔɔmɔ nī
         bè. A wi 'pe síɛri nɛ́ jo: «Yanyige ki- puu yeli nɛ̄ !»37 A sànviige 'pe wáa, a fíɛrɛ 'pe cò kpuʔɔ a pe 'ki 'nyaa nɛ̀ jo dùʔɔ kikuuyirige gī.38 A wi 'pe yɛ: «Gáa nɛ̄ yeli funyɔ yi 'curugo mmɛ gè á káaliyɛ yi 'jíin yeli funyɔ nī
         yè ? 39 Ye- nyaa mi kiyɛ nɛ̄ yè nɛ́ mi tɔliyɔ ní yè. Je mi tíimɛ wī. Ye- cò ye taa mi nɛ̄,
         ye- ki wéli, céri nɛ́ kácere wè kikuuyirige nɛ̄ʔ ! Nɛ̀ sí ki taa mi wè, tire ti mìɛni
         yē mi nɛ̄.»40 A wi 'fali nɛ̀ kiyɛ tìɛ yè pe nɛ̄ nɛ́ tɔliyɔ ní yè. 41 A ki 'pe fungo wúɔ a fundaanra ti 'cíi pe nɛ̄ nɛ̀ pínɛ, piyè ní nɛ̀ tɛ́ngɛʔ.A wi sí kɛ́nì pe yúgo: «Yakaa tùʔɔ wè bile yeli mɛ́ʔ mi- káa lé ?»42 A pe 'fúɔ fúɔwɔ wáà páʔa nɛ̀ wi kɛn. 43 A wi 'wi suɔ nɛ̀ wi káa pe nyaamɛ nɛ̄.44 A wi 'fali nɛ̀ pe yɛ: «Siɛnrɛ dáà tire mi 'puu nɛ nyu yeli mɛ́ dè, bà mi 'puu nɛ tíin
         bile nɛ́ yeli ní bèle. Mi cé yeli yɛ dí kele gílì mìɛni Misa Fànʔa Siɛnrɛ ti 'juu dè, nɛ́ gìi Kulocɛliɛ siɛnjuuliɛlɛ nɛ́ Ŋúnuyɔ Sɛbɛ wi 'juu mi koligo nī gè, dí ki 'kàri fànʔa ti mìɛni bé fori ti nyɔgɔlɔ
         nī gèle.»45 Nɛ́ fali nɛ̀ pe sìnjilige múgu gè pe- gbɛ̀ Kulocɛliɛ siɛnsɛbɛrɛ ti kɔri cɛ́n wè. 46 A wi 'pe yɛ: «Kulocɛliɛ siɛnsɛbɛrɛ ti 'ki juu nɛ́ jo dí Kulocɛliɛ Siɛnnyiɛnɛgɔnwɔ wi cî ga wuʔɔgɔ suɔ, bé sí ga nyɛ́ bè yiri kúbilo sunʔɔmɔ nī bè cɛndaanriwuʔu nɛ̄
         gè. 47 Nɛ̀ pínɛ wire míʔɛ nɛ̄ gè, pe bága de siɛnnɛ pe funyɔ yi yiʔɛ wori jáari dè kùlogolo
         siɛnfeliye yi mìɛni mɛ́ yè, siɛnnɛ peri pe kapiʔile wuʔu yáa gè bé sí pe funyɔ taʔa
         yè Kulocɛliɛ nɛ̄, dí Kulocɛliɛ wi sí kapiʔile kàsulugo suɔ gè. Ki bé séli Zerizalɛmi kàʔa nɛ̄. 48 Yeli sí bīɛlɛ mi kele ke cɛ́nfɔlilɔ bèle. 49 Ye- nyaa, gàa mi Tuu wi cé juu nɛ́ nyuɔ kún nɛ̀ kɛn ki wori nɛ̄ dè, m'bé ki tórigo yeli mɛ́. Yeli bèle, ye- taa ye kò bile kàʔa nī gè+, fúɔ bè taa naamɛ fànʔa+ ki ga pa tìgi yeli kúrugu bè yeli nyì.»Zezi wi 'yɛ̀ nɛ̀ kɛ́ nyíʔɛnɛ nī(Mar 16.19-20)50 A Zezi wi 'fali nɛ̀ pe kɔ́ri nɛ̀ yiri Betanii vògo kɔli mɛ́, nɛ̀ sɛ́nì wi kiyɛ yɛ̀gɛ
         yè naamɛ nɛ̀ diba kpíʔile pe mɛ́. 51 Bà sí wi nɛ diba kpínʔini wè pe mɛ́ wè, a wi kɛ́nì láʔa pe táanni nɛ̀ fali nɛ yɛ̀gí
         nyìʔɛnɛ nī lè. 52 A pìtɛnmɛnɛ pe 'wi gbùʔɔrɔ, nɛ́ koli nɛ̀ kɛ́ Zerizalɛmi kàʔa mɛ́ gè nɛ́ fundaanra ní kpuʔɔ, 53 nɛ̀ sɛ́nì puu baa súuri Kulocɛliɛ Gbùʔɔrɔsaʔa nī gè nɛ Kulocɛliɛ gbùʔɔrɔ́ wè.
         
            
               	Ki 'nyaa Zezi nyɛgɛ gè pe cé ki gbógo nɛ̀ túgu sìndɛnigbaala láara, ki ní siɛn gbɛ̀
                     jíin baa ki laamɛ nī bè, á pe sìndɛnigɛ tíʔɛ nɛ̀ ki nyuɔ tɔ́n gè (wéli baa 23.53;
                     Mar 15.46).

               	Bà ki 'juu nɛ́ jo Zezi wi 'ki séli Misa nɛ̄ wè nɛ̀ sɛ́nì tóri Kulocɛliɛ siɛnjuuliɛlɛ
                     pe mìɛni nɛ̄ bèle, kire 'ki tìɛ dí Suɔfɔli nyakungɛngɛ gáà Kulocɛliɛ cé kpíʔile gè,
                     ki siɛnrɛ ti 'líɛ baa sélimɛ nɛ̄ bè nɛ̀ sɛ́nì nɔ̀ Nyakungɛngɛ Liʔɛ kúɔmɔ mɛ́ bè.

               	Wéli baa Sél 3.15; Tɔ́r 18.15,18; Eza 53; Ŋún 22.

               	Zerizalɛmi kàʔa nī pe 'puu.

               	Naamɛ fànʔa gíì wori ti 'juu náʔa gè, Kulocɛliɛ Pìle lire pe pun (wéli baa Kakpi 1.8).

Siɛnrɛ ti 'puu kpìɛnmɛ11 Sélimɛ nɛ̄ bè, Siɛnrɛ ti 'puu baa nɛ̀ kúɔ. Nɛ̀ pínɛ Siɛnrɛ ti 'puu nɛ́ Kulocɛliɛ ní,
         Siɛnrɛ ti 'puu Kulocɛliɛ. 2 Siɛnrɛ ti 'puu nɛ́ Kulocɛliɛ ní wè sélimɛ nɛ̄ bè. 3 Siɛnrɛ tire fànʔa nɛ̄ yɛrɛ ti mìɛni nyɛ́nì yiri. Yakaa fáala sì kpíʔile Siɛnrɛ ti
         fùnʔ+. 4 Siɛnrɛ tire nī sìi wi 'puu; sìi wire sí wi 'puu siɛnnɛ pe kpìɛnmɛ bè. 5 A kpìɛnmɛ pi 'yɛ̀ nɛ càanná wuɔmɔ nī bè; wuɔmɔ piì gbɛ̀nɛ jáa nɛ̀ kpìɛnmɛ tɔ́n bèʔ.6 A Kulocɛliɛ wi kɛ́nì nàguɔ wáà tun, pe 'puu nɛ wi ye Zan. 7 Zan wi cé pɛn bè pa wi cɛ́nmɛ juu bè wī, gàa wire 'cɛ́n kpìɛnmɛ wori nī dè, gìi ki
         bé tí siɛnnɛ pe mìɛni pe- tɛ́ngɛ wire kɛnmɛ nɛ̄. 8 Zan wire bɛ̀ʔ wi 'puu kpìɛnmɛ bèʔ, ki 'nyaa wire cé pɛn bè pa wi cɛ́nmɛ juu bè kpìɛnmɛ
         wori nī dè wī. 9 Kire kpìɛnmɛ pire pi 'puu kányiʔɛ kpìɛnmɛ bè, pi 'pɛn náʔa duniya nī wè nɛ̀ pɛ́ni
         càanná siɛnnɛ pe mìɛni mɛ́ bèle.10 Siɛnrɛ ti 'puu bile duniya nī wè; tire fànʔa nɛ̄ duniya wi nyɛ́nì faan, nɛ̀ sí ki
         taa duniya siɛnnɛ piyè ti cɛ́nʔ. 11 Siɛnrɛ ti 'pɛn ti wuulo tíimɛ mɛ́; ti wuulo piyè fɔ̀li ti nɛ̄ʔ. 12 Bìli sí pe 'fɔ̀li ti nɛ̄ dè, a ti 'ki fànʔa kɛn gè pe mɛ́ pe- kò Kulocɛliɛ pìile,
         peli bálì pe 'tɛ́ngɛ ti míʔɛ nɛ̄ gè. 13 Peli bálì bèle, piyè sii siɛnnɛ siigɛnmɛ nɛ̄ʔ, céri nyɛ́ni kaala míɛni bɛ̀ʔ, nàguɔ
         nyɛ́ni kaala bɛ̀ʔ nɛ̀ pínɛʔ. Ki 'nyaa Kulocɛliɛ wi 'sìi fɔnwɔ kɛn pe mɛ́.Siɛnrɛ ti 'yiʔɛ nɛ̀ kò siɛn14 A Siɛnrɛ ti kɛ́nì yiʔɛ nɛ̀ kò siɛn, nɛ̀ pɛ́nì tɛ́ni nɛ́ weli ní. A weli 'wi kpuɔmɔ
         nyaa bè, kpuɔmɔ báà bī Tuufɔli wi Jaa nigbe kpuɔmɔ bè. Kacɛ̀ngɛ nɛ́ kányiʔɛ 'puu wi
         mɛ́ kpuʔɔ.15 Zan wi cé wi cɛ́nmɛ juu bè, nɛ̀ yékpoli yɛ̀gɛ lè nɛ́ ti juu kpuʔɔ, nɛ́ jo: «Ŋàa wire
         wori mi cé juu dè, nɛ́ jo: ‹Ŋàa wi bága pɛn mi kàduʔumɛ gè, wiī mi yiʔɛ mɛ́, ki 'nyaa
         wi 'kíni nɛ̀ puu mi yiʔɛ mɛ́.› »16 Kpuʔɔrɔ dáà dī wi mɛ́ a wi 'tín ti nɛ̄ dè, a weli we mìɛni bèle, a we 'ti taa nɛ̀ taʔala.
         17 'Fànʔa Siɛnrɛ dè, Misa wi 'tire tìɛ; gìi sí ki 'kpuʔɔrɔ kúɔ dè, nɛ́ kányiʔɛ ní gè, Zezi Kirisi wi 'pɛn nɛ́ tire ní.18 Siɛn sì fìɛ Kulocɛliɛ nyaa wè nɛ̀ nyaaʔ; Kulocɛliɛ Jaa nigbiiwe ŋáà wī Kulocɛliɛ wè+, nɛ́ ní baa nɛ̀ kpɔni Tuufɔli nɛ̄ wè, wire wi pɛ́nì Kulocɛliɛ tìɛ wè siɛnnɛ nɛ̄ bèle.Zan wi 'wi cɛ́nmɛ juu bè Zezi wori nɛ̄ dè(Mat 3.1-12; Mar 1.1-8; Luk 3.1-18)19 Zan wi cɛ́nmɛ báà wi cé juu Zezi wori nɛ̄ dè tundunminɔ mɛ́ bèle, ki siɛnrɛ ti n'dɛ.
         Ki 'nyaa Zuufulo pe cé kacuɔnrilɔ pálì yɛ̀gɛ Zerizalɛmi kàʔa mɛ́ gè, peli nɛ́ Leviiyé wuulo pálì ní, nɛ̀ pe tun baa Zan mɛ́, nɛ́ jo pe- sa wi yúgo: «Muɔ wè, ŋáasiɛn wī
         muɔ wè ?»20 A wi 'ti juu nɛ̀ láʔa pe nɛ̄, wiì ti làrigɛʔ, nɛ́ pe yɛ: «M'bɛ̀ʔ Kulocɛliɛ Siɛnnyiɛnɛgɔnwɔ wèʔ.»21 A pe sí wi yúgo: «Ŋáasiɛn sí wī muɔ wè ? Elii lé ?»A wi 'pe yɛ: «ʔéʔe, m'bɛ̀ʔ.»A pe ń'nɛ̀ wi yúgo: «Kulocɛliɛ Siɛnjuuwo ŋáà wi yé je ga pɛn wè+, wire wī lé muɔ wè ?»A wi 'jo: «ʔéʔe, m'bɛ̀ʔ.»22 A pe 'wi yɛ: «Ŋáasiɛn sí wī muɔ wè ? Weli 'yɛli bè sa siɛnnugoro kɛn bàli mɛ́ pe 'weli
         tun bèle. Muɔ tíimɛ wè, muɔ nɛ mìɛ tɔ́ri ŋáasiɛn ?»23 A Zan wi 'wi siɛnnugoro kɛn dè, dàa Kulocɛliɛ siɛnjuuliɛwɛ Ezayi wi cé juu dè, nɛ́ jo: «Mi wè, mi yē nɛ yékpoli wáari lè waama kùlo nī lè nɛ́ jo: Ye- Kàfɔli wi koligo kpíʔile gè
            ki- puu sìnʔɛ+.»24 Bàli pe cé tun bèle, Fariziɛnnɛ bīɛlɛ pe 'puu. 25 A pe 'wi yúgo nɛ́ wi yɛ: «Ki sí mɛni á muɔ nɛ siɛnnɛ batiize bèle, a ki yē muɔ bɛ̀ʔ Kulocɛliɛ Siɛnnyiɛnɛgɔnwɔ wèʔ, muɔ sí ní wè Elii wèʔ, nɛ̀
         pínɛ muɔ bɛ̀ʔ Kulocɛliɛ Siɛnjuuwo wè wèʔ ?»26 A Zan wi 'siɛnnugoro kɛn dè pe mɛ́ nɛ́ pe yɛ: «Mi wè, luʔɔ nī mi nɛ siɛnnɛ batiize
         bèle; wàa sí yē bile yeli sunʔɔmɔ nī bè, yeli sì wi cɛ́nʔ. 27 Wiī nɛ báan baa mi kàduʔumɛ; mi ŋáà wè, miì nyuɔ nɛ̀ yɛliʔ bè cɛ wi tɔriyɔ màʔagɛlɛ
         sáʔala gèleʔ.»28 Tire dáà dè Betanii vògo mɛ́ ki 'kpíʔile, baa Zurudɛn cáʔa kúrugu gè; kire tiʔɛ nī Zan wi 'puu nɛ siɛnnɛ batiize bèle.Zezi wire wī Kulocɛliɛ Sìnbapile lè29 Ki kpìɛnduu gè, a Zan wi 'Zezi wéli wè nɛ̀ nyaa wi báan baa wi kúrugu. A wi 'jo: «Kulocɛliɛ
         Sìnbapile+ n'nɛ, lire ni bé duniya kapiile láʔa lè ! 30 Wire wori mi cé juu dè, nɛ́ jo: ‹Nàguɔ wáà nɛ báan baa mi kàduʔu mɛ́ gè, wi sí nyɛ́nì
         tóri mi nɛ̄. Ki 'nyaa wi 'kíni nɛ̀ puu mi yiʔɛ mɛ́.› 31 Mi tíimɛ mi sì cé wi cɛ́nʔ, nɛ̀ sí ki taa mi 'pɛn nɛ̀ pɛ́ni siɛnnɛ batiize bèle luʔɔ nī gè gìi ki bé tí Isirayɛli siɛnnɛ pe- wi kɛnmɛ cɛ́n bè.»32 A Zan wi ń'nɛ̀ wi cɛ́nmɛ juu bè, wiì ti làrigɛʔ, nɛ́ jo: «Mi cé Kulocɛliɛ Pìle nyaa lè a ni 'kɔ́n baa nyìʔɛnɛ nī lè bɛ̀ gòtolo tíɛlɛ, nɛ̀ pɛ́nì tɛ́ni wi nɛ̄. 33 Mi tíimɛ wè, mi sì cé wi cɛ́nʔ, ki 'nyaa ŋàa wi cé mi tun nɛ́ jo mi pari siɛnnɛ batiize
         bèle luʔɔ nī gè, wire wi cé ki juu m'mɛ́ nɛ́ mi yɛ: ‹A muɔ kɛ́nì Kulocɛliɛ Pìle nyaa lè a ni 'tìgi nɛ̀ sɛ́nì tɛ́ni siɛn ŋíì nɛ̄ wè, ma ki cɛ́n kire siɛn wire wi
         bé siɛnnɛ batiize bèle nɛ́ Kulocɛliɛ Pìle ní lè.›34 «Mi sí nyɛ́nì wi nyaa, kire nɛ̄ mi 'mi cɛ́nmɛ juu bè, miì ti làrigɛʔ: ŋàa wire wī
         Kulocɛliɛ Jaa wè !»Zezi pìtɛnmɛpelile bèle35 Ki kpìɛnduu gè, Zan wi cé ń'nɛ̀ puu baa tiɛnugo nī gè nɛ́ wi pìtɛnmɛnɛ pálì siin ní. 36 A wi kɛ́nì Zezi nyaa wè wi tòrí, a wi 'jo: «Ye- nyaa, Kulocɛliɛ Sìnbapile n'nɛ !»37 Bà wi pìtɛnmɛnɛ siin pe 'tire lúʔu dè, a pe 'líɛ nɛ̀ taʔa Zezi kúrugu wè. 38 Bà Zezi kɛ́nì yiʔɛ nɛ̀ wéli kàduʔu mɛ́ gè, a wi 'pe nyaa wìi kúrugu. A wi 'pe yúgo:
         «Gáa yeli nɛ caa ?»A pe 'jo: «Arabii ! (kire kɔri wi 'jo: ‹Tɛnmɛfɔli›), sétiʔɛni muɔ kòridiʔɛ ki yē ?»39 A wi 'pe yɛ: «Yeri báan ye- pa nyaa.»A pe sí kɛ́ nɛ̀ sɛ́nì Zezi wi kòridiʔɛ cɛ́n gè. A pe 'fali nɛ̀ kò nɛ́ wi ní ki cɛngɛ
         gè. Cɛngɛ ki cé cɛ̀li nɛ̀ kúɔ.40 Pìtɛnmɛnɛ bálì siin pe cé Zan siɛnrɛ lúʔu dè nɛ́ líɛ nɛ̀ taʔa Zezi nɛ̄ wè, pe 'puu
         nɛ wàa ye Andire, SiimɔPiɛri siinyɛni wi 'puu. 41 A Andire wi 'fali nɛ̀ kɛ́ wi siinyɛni kúrugu wè, Siimɔ wè, nɛ̀ sɛ́nì wi yɛ: «Weli
         nyɛ́nì Kulocɛliɛ Siɛnnyiɛnɛgɔnwɔ nyaa wè, ‹Mesii› wè, ŋàa pe sî nɛ ye ‹Kirisi› wè.»42 A wi 'wi kɔ́ri nɛ̀ kɛ́ Zezi kúrugu wè. Bà wi sɛ́nì yiri wè, a Zezi wi 'wi wéli, nɛ́
         wi yɛ: «Muɔ wī Siimɔ wè, Zan jaa wè. Pe béri muɔ ye Sefasi». Ki kɔri wi 'jo: «sìndɛnigɛ».Zezi wi 'Filipi nɛ́ Natanayɛli yeri43 Ki kpìɛnduu gè Zezi 'puu nɛ caa bè kɛ́ Galile tɛ́nimɛ mɛ́, a wi sɛ́nì Filipi nyaa, a wi 'wi yɛ: «Taʔa mi nɛ̄.»44 Bɛtisayida kàʔa wuu wi 'puu Filipi wè, kire kànugo nī Andire nɛ́ Piɛri pe 'puu. 45 A Filipi wi 'kɛ́ Natanayɛli kúrugu nɛ̀ sɛ́nì wi yɛ: «Siɛn ŋáà wori Misa wi cé sɛbɛ Fànʔa Siɛnrɛ nī dè, nɛ́ gìi Kulocɛliɛ siɛnjuuliɛlɛ pe yé juu gè, weli nyɛ́nì ki siɛn nyaa wè: Zezi wè, Yusufu|Yusufu, Maari pɔli|Yusufu, Maari pɔli jaa wè, Nazarɛti kàʔa wuu wè.»46 A Natanayɛli wi 'wi yɛ: «Kacɛ̀nnɛ níi ni bé gbɛ̀ yiri baa Nazarɛti kàʔa nī gè ?»A Filipi wi 'jo: «Te báan ma pa nyaa.»47 Bà Zezi wi kɛ́nì Natanayɛli nyaa wè wi báan wi kúrugu wè, a wi 'Natanayɛli wori juu
         dè nɛ́ jo: «Ye- nyaa, Isirayɛli siɛn tíimɛ wī ŋàa wè, jànvaa fáala wè wi nīʔ.»48 A Natanayɛli wi 'jo: «Sétiʔɛni muɔ 'mi cɛ́n ?»A Zezi wi 'siɛnnugoro kɛn dè wi mɛ́ nɛ́ wi yɛ: «Bà muɔ 'puu baa sàanfiidiige láara
         gè, sɛ́ni Filipi wi- muɔ yeri wè, mi cé muɔ nyaa.»49 A Natanayɛli wi 'jo: «Tɛnmɛfɔli, muɔ wī Kulocɛliɛ Jaa wè, muɔ wī Isirayɛli kùlofɔli wè.»50 A Zezi wi 'wi yɛ: «Bɛ̀ mi 'muɔ yɛ dí mi nyɛ́nì muɔ nyaa lɛ̀lɛ níì nī muɔ 'puu baa
         sàanfiidiige láara gè, kire kɛnmɛ nɛ̄ bɛ̀ʔ lé muɔ 'tɛ́ngɛ ? Muɔ bé sí ní ga kakpoliyo
         yáà nyaa, nyàa yi bé tóri gàa nɛ̄ gè.»51 A Zezi wi ń'nɛ̀ wi yɛ: «M'bé ki juu yeli mɛ́ kányiʔɛ nɛ̄, yeli bága nyìʔɛnɛ nyaa lè
         ni- múgu, dí Kulocɛliɛ nyìʔɛnɛ tundunminɔ pe sí de yɛ̀gí, béri tíri Siɛn Pùɔ nyùgo nī gè+.»
         
            
               	Wéli baa Sél 1.

               	Pàli nyɛ́nì tiɛlɛ náà ni siɛnrɛ yiʔɛ dè nɛ̀ jo: «Pìnigbiiwe ŋáà wī Kulocɛliɛ wè.»

Kana kàʔa cepɔrigɔ wori dè21 Cɛnyɛ siin 'kúɔ, taanriwuʔu nɛ̄ gè, a ki 'nyaa cepɔrigɔ 'puu baa Kana kàʔa mɛ́ gè,
         Galile tɛ́nimɛ nī bè. Zezi yàa wi 'puu baa ki cepɔrigɔ mɛ́ gè. 2 Pe cé Zezi míɛni yeri wè baa ki cepɔrigɔ gáà mɛ́ gè, wire nɛ́ wi pìtɛnmɛnɛ ní bèle. 3 A diviɛn wi kɛ́nì kóligo. A Zezi wi yàa wi 'kɛ́ nɛ̀ sɛ́nì ti juu Zezi mɛ́ wè, nɛ́
         wi yɛ: «Diviɛn wi 'kúɔ pe mɛ́.»4 A Zezi wi 'wi yɛ: «Cɛliwɛ muɔ, gáa gī baa muɔ nɛ́ mi sunʔɔmɔ ní bè ? Mi lɛ̀lɛ niì
         fìɛ nɔ̀ʔ.»5 A wi yàa wi sí ki juu baakuɔlɔ mɛ́ bèle nɛ́ pe yɛ: «A wi kɛ́nì siɛnrɛ ó siɛnrɛ juu
         yeli mɛ́, yeri ti kpínʔini.»6 Ki sí nyaa sìndɛniyɛ kúumasuʔulo kɔlini 'puu baa tɛ́ngɛyɛ; yire nī Zuufulo pe sî nɛ
         luʔɔ kóri gè nɛ pìye kúnminɔ nɛ jíri bè mùnu bè yɛli nɛ́ pe kaliʔɛlɛ ní gèle. Luʔɔ
         liitirile togosicɛri á kire 'laa liitirile tekɔlini (120) felige nɛ̂ gbɛ̀ nɛ̀ jíin
         ki nigbe nī gè. 7 A Zezi wi kɛ́nì ki juu baakuɔlɔ mɛ́ bèle nɛ́ pe yɛ: «Ye- luʔɔ le kàjuɔyɔ nī yè ye
         yi- nyì.»A pe 'luʔɔ kúu gè nɛ̀ yi le a yi 'nyì fúɔ nɛ̀ nɔ̀ nyuɔyɔ nɛ̄ yè. 8 Á wi 'fali nɛ̀ pe yɛ: «Ye- kàa kúu ye sa kɛn sikɛnminɛ pe yiɛginiwɛ mɛ́ wè.»A pe 'ki kúu nɛ̀ sɛ́nì wi kɛn. 9 Bà sikɛnminɛ pe yiɛginiwɛ wi 'diviɛn kúu wè nɛ́ wi gbuɔ nɛ̀ wéli wè, luʔɔ gáà ki cé
         yiʔɛ nɛ̀ kò diviɛn wè, wiì ki cɛ́nʔ sé kire diviɛn wi 'kɔ́nʔ. Nɛ̀ sí ki taa baakuɔlɔ
         peli cé ki cɛ́n, peli bálì pe cé luʔɔ kúu gè. A sikɛnminɛ yiɛginiwɛ wi 'cefɔnwɔfɔli
         yeri wè 10 nɛ̀ pɛ́nì wi yɛ: «Pe sî kíni nɛ̀ diviɛn tàanwa wire kɛn gbínʔɛnɛ nabɔnminɔ mɛ́ bèle,
         a pe kɛ́nì gbuɔ nɛ̀ tuu bèle, píra ŋáà nī wè níɛ̀ nɛ́ péli nɛ̀ diviɛn sìpiɛnwɛ yige
         wè. Muɔ wè, muɔ sí nyɛ́nì diviɛn tàanwa wire tɛ́ngɛ nɛ̀ pɛ́nì nɔ̀ lɛ̀lɛ náà nī lè.»11 Kaala náà lire Zezi wi 'kpíʔile fìɛ péliwe wè Kana kàʔa nī gè Galile tɛ́nimɛ nī bè, a ki kakpuɔlɔ ni 'wi kpuɔmɔ tìɛ bè,
         a wi pìtɛnmɛnɛ pe 'tɛ́ngɛ wi nɛ̄. 12 Bà tire 'tóri dè, a Zezi wi 'kɛ́ Kapɛrinawu kàʔa mɛ́ wire nɛ́ wi yàa ní wè, nɛ́ wi
         cɔninɔ ní bèle, nɛ̀ fàri wi pìtɛnmɛnɛ nɛ̄ bèle. Piyè sɛ́nì cɛnyɛ nìʔɛyɛ kúɔ baa kire
         tiʔɛ nī gèʔ.Zezi wi 'yaparilɛ cìra bèle nɛ̀ yige Kulocɛliɛ Gbùʔɔrɔsaʔa nī gè(Mat 21.12-13; Mar 11.15-17; Luk 19.45-46)13 Bà Zuufulo pe Torimakiyaʔa Fundaanra cɛngɛ ki cé kɛ́nì kò cɛ̀ bé nɔ̀ gè, a Zezi wi 'kɛ́ Zerizalɛmi kàʔa mɛ́. 14 A wi sɛ́nì nɛ̀parilɛ nyaa, nɛ́ sìnbaparilɛ ní baa Kulocɛliɛ Gbùʔɔrɔsaʔa dàligɛ nɛ̄ gè; gòtoparilɛ 'puu baa nɛ̀ pínɛ. Walifɛnivɔlilɔ míɛni 'puu baa tɛ́ninɛ.
         15 A wi 'màʔana tíʔɛ nɛ̀ sápile tìin, nɛ́ pe mìɛni cìra nɛ̀ yige kpànʔanɛ Kulocɛliɛ Gbùʔɔrɔsaʔa
         dàligɛ nī gè, nɛ́ sìnbaara ní dè, nɛ́ nìɛrɛ ní dè, nɛ̀ wali sùʔu wè nɛ̀ wo dàala nɛ̄,
         nɛ́ tabalilɛ ŋɔrigɔ bèle nɛ̀ cáan. 16 Nɛ́ fali nɛ̀ gòtoparilɛ yɛ bèle: «Ye- yɛrɛ dáà koli dè ye yige náʔa gè, ye fǎga mi
         Tuu saʔa kpíʔile gè cédaalaʔ !»17 A wi pìtɛnmɛnɛ pe 'sɔ̀ngi nɛ̀ taa nɛ́ siɛnrɛ díì ní ti 'sɛbɛ dè, ti 'jo:Muɔ saʔa ki woli ni 'kpúʔɔm'mɛ́ nɛ̀ tóri,fúɔ nɛ nàzɔn sóri wèmi nɛ̄+.18 A Zuufulo pe 'wi yúgo nɛ́ wi yɛ: «Fìɛ ŋíi muɔ bé gbɛ̀ kpíʔile bè ki tìɛ weli nɛ̄ dí muɔ bé gbɛ̀ dàa kúɔ dè, dàa muɔ nɛ
         kúu dàa dè ?»19 A Zezi wi 'siɛnnugoro kɛn dè pe mɛ́ nɛ́ pe yɛ: «Ye- Kulocɛliɛ Gbùʔɔrɔsaʔa gáà cáan gè; m'bé koli bè ki yɛ̀gɛ yérige cɛnyɛ taanri larigɛ nī.»20 A Zuufulo pe sí wi yɛ: «Kulocɛliɛ Gbùʔɔrɔsaʔa gáà ki faanna ni 'mɔgɔ yiʔɛlɛ togosiin
         nɛ́ kɔlini, muɔ ga koli bè ki yɛ̀gɛ cɛnyɛ taanri larigɛ nī í ?»21 Nɛ̀ sí ki taa, Kulocɛliɛ Gbùʔɔrɔsaʔa gíì wori Zezi wi 'puu nɛ nyu dè, wi cetinnɛ lire
         wi 'puu nɛ pun. 22 Kire nɛ̄ bà wi yé kɛ́nì koli nɛ̀ nyɛ́ nɛ̀ yiri kúbilo nī bèle, a wi pìtɛnmɛnɛ pe 'sɔ̀ngi
         nɛ̀ taa nɛ́ ki siɛnrɛ dáà ní dè, a pe 'tɛ́ngɛ Kulocɛliɛ siɛnsɛbɛrɛ nɛ̄ dè, nɛ̀ tɛ́ngɛ Zezi wi siɛnrɛ nɛ̄ dè nɛ̀ pínɛ, dàa wi cé juu dè.Zezi wi 'siɛnnɛ pe mìɛni funyɔ cɛ́n yè23 Bà Zezi wi 'puu Torimakiyaʔa Fundaanra tiʔɛ nī gè baa Zerizalɛmi kàʔa mɛ́ gè, a siɛnniʔɛnɛ pe 'wi fìɛlɛ nyaa bèle bàli wi 'puu nɛ kpínʔini bèle, a pe 'tɛ́ngɛ wi nɛ̄. 24 Nɛ̀ sí ki taa Zezi wè, wire sì cé tɛ́ngɛ pe nɛ̄ʔ, nɛ̀ taʔa gíi nɛ̄, wi cé pe cɛ́n
         cɛ̀ngɛ pe mìɛni bèle. 25 Wi màakuu sì puu pe siɛn wori juu bè tìɛ wi nɛ̄ʔ; wire tíimɛ wè, wi cé ki cɛ́n gàa
         gī baa siɛn fungo nī gè.

Nikodɛmi sɛ́nì juu nɛ́ Zezi ní31 Nàguɔ wáà 'puu baa, Fariziɛnnɛ gboli wuu wi 'puu, pe 'puu nɛ wi ye Nikodɛmi. Zuufulo pe kàfɔli wáà wi 'puu. 2 A wire kɛ́nì yɛ̀ nɛ̀ kɛ́ Zezi kúrugu wè pìlige nī, nɛ̀ sɛ́nì wi yɛ: «Tɛnmɛfɔli, weli
         'ki cɛ́n Kulocɛliɛ wi 'muɔ tórigo ma pa weli tɛnmɛ. Á kire 'laa wè, fìɛlɛ bálì muɔ nɛ kpínʔini bèle, siɛn sǐ gbɛ̀ pe kpíʔileʔ, ka laa Kulocɛliɛ sì wúɔ nɛ́
         siɛn ní wèʔ.»3 A Zezi wi 'wi yɛ: «M'bé ki juu muɔ mɛ́ kányiʔɛ nɛ̄, a siɛn sì koli nɛ̀ sii fɔnwɔ wèʔ,
         ki siɛn wiǐ gbɛ̀ jáa bè Kulocɛliɛ Kùlofɔligɔ nyaa gèʔ.»4 A Nikodɛmi wi 'wi yɛ: «Mɛni ki bé gbɛ̀ kpíʔile bè síɛ, dí pe ní koli bè siɛn liɛguɔwɔ
         sii wè ? Siɛn wi bé ní gbɛ̀ jáa lé bè jíin baa wi yàa wi liyɛ nī yè, wi yàa wi- koli
         wi sii lé ?»5 A Zezi wi 'wi yɛ: «M'bé ki juu muɔ mɛ́ kányiʔɛ nɛ̄, a siɛn ŋíì sì sii luʔɔ nɛ́ Kulocɛliɛ Pìle fànʔa nɛ̄ gèʔ, siɛn wiǐ gbɛ̀ jíin Kulocɛliɛ Kùlofɔligɔ nī gèʔ.6 «Siɛn ŋíì lewiile 'sii wè, wire yē siɛn wī; ŋìi sí wi 'sii Kulocɛliɛ Pìle fànʔa nɛ̄
         gè, wire yē pìle wī. 7 Fǎga ki yaʔa ki- puu muɔ mɛ́ funwuɔrɔ wuʔuʔ, bɛ̀ mi 'muɔ yɛ dí ki 'yɛli ye- koli ye
         sii fɔnminɔ wèʔ. 8 Káfaligɛ kiī nɛ wáari a tiʔɛ gíì 'ki dɛ́ni, muɔ nàa ki tùnmɔ lúru bè wī, nɛ̀ sí ki
         taa muɔ nɛ̌ ki cɛ́nʔ sé ki 'kɔ́nʔ, bé nɛ́ ga jo sé ki waaʔ. Siɛn ŋíì wi 'sii Pìle
         fànʔa nɛ̄ gè, bɛ̀ míɛni ki yē.»9 A Nikodɛmi wi sí wi yúgo: «Mɛni kire nɛ̂ kpíʔile nɛ̀ síɛ ?»10 A Zezi wi 'wi yɛ: «Muɔ wī Isirayɛli kùlo tɛnmɛfɔli wè, nɛ́ kò muɔ sì kire cɛ́n léʔ ? 11 M'bé ki juu muɔ mɛ́ kányiʔɛ nɛ̄, kaala níì weli 'cɛ́n lè, lire wori weli nɛ nyu, nɛ̀
         pínɛ gìi weli 'nyaa gè, kire weli nɛ nyu. Nɛ̀ sí ki taa gìi weli 'cɛ́n gè nɛ́ ki juu
         yeli mɛ́ gè, yeli sì weli wori cò dèʔ. 12 A mi nɛ duniya kele nyu gèle yeli mɛ́ wè, á yeli sì jáa nɛ̀ tɛ́ngɛ tire nɛ̄ dèʔ, a
         mi sí kɛ́ni nyìʔɛnɛkaʔa wori nyu yeli mɛ́ dè, mɛni yeli bé gbɛ̀ tɛ́ngɛ tire nɛ̄ dè ? 13 Siɛn sì fìɛ tánʔa baa nyìʔɛnɛ nī lèʔ, nɛ̀ yiri ŋàa wi 'kɔ́n baa nyìʔɛnɛ nī lè nɛ̀
         tìgi wèʔ. Kire siɛn wire sí wī Siɛn Pùɔ wè.14 «Nɛ̀ pínɛ kɛnmɛ bíì nɛ̄ Misa wi cé kányiɛrɛ wɔ̀bugɔ yɛ̀gɛ gè nɛ̀ yérige tiige nɛ̄ gè waama kùlo nī lè+, kire kɛnmɛ pire nɛ̄ Siɛn Pùɔ wi 'yɛli bága yɛ̀gɛ bè yérige, 15 gìi ki bé tí a siɛn ó siɛn 'tɛ́ngɛ wi nɛ̄ wè, siɛn wi- bànguɔ sìi taa wè.16 «Ki 'nyaa duniya siɛnnɛ pe woli ni 'kpúʔɔ Kulocɛliɛ mɛ́ wè, fúɔ a Kulocɛliɛ wi 'wi
         Jaa nigbiiwe kɛn wè, gìi ki bé tí a siɛn ó siɛn 'tɛ́ngɛ wi nɛ̄ wè, siɛn wi woli ni
         fǎga cúʔɔʔ, siɛn wi- bànguɔ sìi taa wè. 17 Kiì nyaa majo Kulocɛliɛ wi 'wi Jaa tórigo wè náʔa duniya nī wè wi pa kàyuʔu juu duniya
         siɛnnɛ nɛ̄ bèle wīʔ, Kulocɛliɛ wi 'wi tórigo gìi ki bé tí duniya siɛnnɛ pe- suɔ wire
         kɛnmɛ nɛ̄ bè. 18 A siɛn ŋíì 'tɛ́ngɛ wi nɛ̄ wè, Kulocɛliɛ wi nɛ̌ kàyuʔu juu wi nɛ̄ʔ. Nɛ̀ sí ki taa siɛn
         ŋíì wiì tɛ́ngɛʔ wi nɛ̄ wè, kàyuʔu ki 'tuu kire siɛn nɛ̄ wè nɛ̀ kúɔ wī, bɛ̀ ki 'nyaa
         wiì tɛ́ngɛ Kulocɛliɛ Jaa nigbiiwe wi míʔɛ nɛ̄ gèʔ.19 «Kàyuʔu ki kɔri wire sí wī ŋàa wè: ki 'nyaa, kpìɛnmɛ pi 'pɛn duniya nī wè, a siɛnnɛ
         pe 'màʔa nɛ̀ yebilige woli yaʔa a ni 'kpúʔɔ pe mɛ́ nɛ̀ tóri kpìɛnmɛ nɛ̄ bè. Kire sí
         nyɛ́nì taa bɛ̀ pe kakpiʔiligele kiyē cúʔɔgɔlɔ gèle. 20 Ki 'nyaa siɛn ó siɛn wi nyɛ́ni kacuʔɔrɔ kpínʔini dè, kpìɛnmɛ pi nɛ̂ kire siɛn biɛn
         wè; wi nɛ̌ de báan kpìɛnmɛ mɛ́ bèʔ. Á kire 'laa wè, wire kakpiʔiligele ke bága yiri
         kpìɛnmɛ nɛ̄. 21 Nɛ̀ sí ki taa siɛn ŋíì wi nyɛ́ni tári kányiʔɛ nɛ̄ gè, wire nàa báan kpìɛnmɛ mɛ́, gìi
         ki bé tí wi kakpiʔiligele ke- yiri kpìɛnmɛ nɛ̄ bè bè yɛli nɛ́ gìi Kulocɛliɛ wi caa
         gè.»Zan wi 'yakaa juu Zezi wori nɛ̄ dè22 Bà tire 'tóri dè, a Zezi wi 'kɛ́ Zude tɛ́nimɛ nī nɛ́ wi pìtɛnmɛnɛ ní bèle, nɛ̀ sɛ́nì kò baa nɛ́ pe ní kire tiʔɛ nī gè nɛ siɛnnɛ batiize bèle. 23 Zan míɛni wi 'puu baa nɛ siɛnnɛ batiize bèle Enɔ lanyuyɔ tiʔɛ nī gè, Saliimi kàʔa táanni
         ki 'puu. Luʔɔ 'puu baa nìʔɛgɛ ki tiʔɛ nī gè; siɛnnɛ pe yɛ̀gí nɛ waa baa Zan wi pe
         batiize. 24 Ki 'nyaa piyè cé fìɛ Zan cò wè nɛ̀ tɔ́n kasuu nī wèʔ.25 A siɛnrɛ kɛ́nì yɛ̀ baa Zan pìtɛnmɛnɛ sunʔɔmɔ nī bè, peli nɛ́ Zuufulo pe wuu wáà ní,
         jígemununɔ kakuɔrɔ wori nɛ̄ dè. 26 A Zan wi pìtɛnmɛnɛ pe 'kɛ́ Zan kúrugu wè nɛ̀ sɛ́nì wi yɛ: «Tɛnmɛfɔli, nàguɔ ŋáà wi
         'puu nɛ́ muɔ ní baa Zurudɛn cáʔa kanyuɔ nɛ̄ gè, á muɔ cé wi wori juu dè, nyaa wiī baa nɛ siɛnnɛ batiize bèle;
         siɛnnɛ pe mìɛni nɛ waa wi kúrugu !»27 A Zan wi 'siɛnnugoro kɛn dè nɛ́ pe yɛ: «Siɛn sǐ gbɛ̀ jáa bè yakaa taaʔ, ka laa Kulocɛliɛ
         bɛ̀ʔ wi 'kire yɛgɛ kɛn gè ki siɛn mɛ́ wèʔ. 28 Yeli tíimɛ yeli bé gbɛ̀ yeli cɛ́nmɛ juu bè dàa mi cé juu yeli mɛ́ dè, nɛ́ yeli yɛ
         dí ‹m'bɛ̀ʔ Kulocɛliɛ Siɛnnyiɛnɛgɔnwɔ wè wèʔ; dí mi wè, tunduro nɛ̄ mi 'pɛn ŋàa wi yiʔɛmɛ gè+.›29 «Cefɔnwɔfɔli wire wuu wi sî puu cefɔnwɔ wè. Cefɔnwɔfɔli wi nàgori wè, wire sî yéri
         nɛ lúru wī, níɛ̀ nɛ fundaanra kpínʔini a wi gbɛ́nɛ̀ cefɔnwɔfɔli wi juumɔ lúʔu bè.
         Kire fundaanra tire felide dī mi nī ŋɔ̀ wè nɛ̀ mi fungo nyì gè. 30 Wire wè, ki 'yɛli wire míʔɛ ki de yigi, dí mi wuʔu ki sí de tɔ́ngi.»Siɛn ŋíì wi 'kɔ́n naamɛ gè31 Siɛn ŋíì wi 'kɔ́n naamɛ gè nɛ̀ pɛn wè, wi 'tóri we mìɛni nɛ̄. Ŋàa sí wī náʔa dàala
         nɛ̄ lè, wire yē dàala wuu wī; dàala kajuʔulo wire sî nɛ nyu. Ŋàa wi 'kɔ́n nyìʔɛnɛ nī lè, wire 'tóri we mìɛni nɛ̄. 32 Gìi wi 'nyaa nɛ́ gìi wi 'lúʔu gè, tire wiī nɛ nyu nɛ tìí we nɛ̄, nɛ̀ sí ki taa siɛn
         sì fɔ̀li ti nɛ̄ʔ dàa wi 'juu dèʔ. 33 Siɛn ŋíì sí wi 'fɔ̀li wi nyasiɛnrɛ nɛ̄ dè, wi 'ki tìɛ Kulocɛliɛ wori tire dī kányiʔɛ
         gè. 34 Ki 'nyaa ŋàa Kulocɛliɛ wi 'tun wè, kire siɛn wiī nɛ Kulocɛliɛ siɛnrɛ nyu dè. Kulocɛliɛ
         wi 'wi Pìle kɛn lè wi mɛ́ nɛ̀ kɔli láʔa n'nɛ̄. 35 Jaafɔli wi 'Tuufɔli dɛ́ni wè, a wi 'kele ke mìɛni le wi kiyɛ nī. 36 A siɛn ŋíì 'tɛ́ngɛ Jaafɔli nɛ̄ wè, wi 'bànguɔ sìi taa wè. A ŋìi sí cíi Jaafɔli nɛ̄
         wè, kire siɛn wiǐ ga bànguɔ sìi taa wèʔ; Kulocɛliɛ funbiɛnrɛ tiī kire siɛn kúrugu
         wè.

Zezi wi 'juu nɛ́ Samarii kàʔa cuɔ wáà ní1,2 Fariziɛnnɛ pe cé kɛ́nì lúʔu dí Zezi wiī nɛ pìtɛnmɛnɛ tari nìʔɛnɛ, níɛ pe batiize nìʔɛbɛlɛ nɛ̀ tóri Zan nɛ̄ wè. [Nɛ̀ sí ki taa Zezi wire tíimɛ wiì puu nɛ siɛnnɛ batiizeʔ, wi pìtɛnmɛnɛ peli
         pe 'puu nɛ ki kpínʔini+.] A Zezi wi 'ti cɛ́n. 3 A wi 'yiri Zude tɛ́nimɛ nī bè nɛ̀ koli nɛ̀ kɛ́ Galile tɛ́nimɛ nī bè. 4 Wi sí cé yɛli bè sùuri bè tóri Samarii tɛ́nimɛ nī. 5 A wi sɛ́nì nɔ̀ Samarii kàʔa káà nɛ̄, pe ki ye Siikaari. Ki kàʔa ki 'puu baa siʔi gáà
         táanni Yakuba cé kɛn wi jaa mɛ́ wè Yusufu wè. 6 Kɔ̀lɔ ŋáà Yakuba cé túgu wè, baa wi 'puu ki siʔi nī gè. Bà Zezi wi cé tánʔa nɛ̀ fùrɔ
         wè, a wi sɛ́nì tɛ́ni kɔ̀lɔ wi nyuɔ nɛ̄ gè; cɛngɛ ki cé yéri nyùgo nī. 7 A Samarii tɛ́nimɛ cuɔ wáà kɛ́nì pɛn bè pa luʔɔ kúu. A Zezi wi 'wi yɛ: «-Luʔɔ káà kɛn
         m'mɛ́ mi gbuɔ.»8 Ki 'nyaa wi pìtɛnmɛnɛ pe cé jíin káʔa nī gè bàa yaliire suɔ.9 A Samarii cuɔ wi 'wi yɛ: «Ki mɛni, á muɔ pɛ́ni mi náari lagbuʔɔ nɛ̄, mi ŋáà wī Samarii
         cuɔ wè, muɔ sí yē Zuufuwo ?»Ki 'nyaa Zuufulo piyè puu nɛ nyaʔami Samarii tɛ́nimɛ wuulo nī bèleʔ.10 A Zezi wi sí siɛnnugoro kɛn wi mɛ́ nɛ́ wi yɛ: «A ki yē muɔ cé Kulocɛliɛ yakɛngɛ cɛ́n
         gè, nɛ́ siɛn ŋáà wi 'muɔ yɛ: ‹-Mi kɛn mi gbuɔ wè›, muɔ tíimɛ ma sî ní koli bè wi náari;
         wi sî muɔ kɛn nɛ́ sìi luʔɔ ní gè.»11 A cɛliwɛ wi 'wi yɛ: «Mi kàfɔli, yakuʔu wè muɔ mɛ́ʔ, kɔ̀lɔ wi sí yē sícuuwo; sé muɔ
         je kire sìi luʔɔ taa gè ? 12 Muɔ 'tóri lé weli tuuliʔɛ Yakuba nɛ̄ wè ? Wire wi 'kɔ̀lɔ ŋáà kɛn wè weli mɛ́, wire
         tíimɛ nyɛ́nì gbuɔ kɔ̀lɔ ŋáà wi luʔɔ nɛ̄ gè, a wi pìile pe 'gbuɔ, a wi yajuuro ti 'gbuɔ.»13 A Zezi wi 'siɛnnugoro kɛn dè wi mɛ́ nɛ́ wi yɛ: «A siɛn ó siɛn luʔɔ gáà gbuɔ gè, luʔɔwuʔɔ
         bé ní ga koli wi taa. 14 A ŋìi sí mi luʔɔ gbuɔ gè, luʔɔ gáà m'bé kɛn siɛn mɛ́ wè, luʔɔwuʔɔ sǐ ń'nɛ̀ je kire
         siɛn taa wè yirile náà nī lèʔ. Nɛ̀ taʔa gíi nɛ̄, luʔɔ gáà m'bé kɛn siɛn mɛ́ wè, ki
         bé kò lawiile bèri kɛ́ngi de yigi bè bànguɔ sìi kɛn wè wi mɛ́.»15 A cɛliwɛ wi 'wi yɛ: «Kàfɔli, -kire luʔɔ kɛn gè m'mɛ́, gìi ki bé tí luʔɔwuʔɔ fǎga ní
         mi taa wèʔ, dí mi fǎga ní de báan náʔa gèʔ bè pari luʔɔ kóri wèʔ.»16 A wi 'wi yɛ: «Te waa ma sa muɔ pɔli yeri wè yeri báan náʔa.»17 A cɛliwɛ wi 'wi yɛ: «Nàguɔ wè m'mɛ́ʔ.»A Zezi wi 'wi yɛ: «Kányiʔɛ muɔ 'juu, nɛ́ jo nàguɔ wè muɔ mɛ́ wèʔ. 18 Nɛ̀ taʔa gíi nɛ̄, muɔ nyɛ́nì kò nàguɔlɔ kogunɔ mɛ́; ŋìi sí mɛ́ muɔ yē ŋɔ̀ wè, muɔ
         pɔli bɛ̀ʔ. Kire nɛ̄ muɔ nyɛ́nì kányiʔɛ juu.»19 A cɛliwɛ wi 'jo: «Kàfɔli, mi 'ki nyaa Kulocɛliɛ siɛnjuuwo wī muɔ wè ! 20 Weli tuuliɛyɛ yè, nyagurugo gáà kire mɛ́ pe 'puu nɛ waa nɛ Kulocɛliɛ gbùʔɔrɔ́ wè;
         yeli bèle, yeli nɛ̂ sí jo tiʔɛ gíì nī Kulocɛliɛ wi 'yɛli bèri gbùʔɔrɔ́ wè Zerizalɛmi kàʔa mɛ́ wī.»21 A Zezi wi 'wi yɛ: «Cɛliwɛ muɔ, tɛ́ngɛ mi nɛ̄, ma ki cɛ́n lɛ̀lɛ láà nɛ báan baa, nyagurugo
         gáà kire nɛ̄ bɛ̀ʔ yeli bága de Tuufɔli gbùʔɔrɔ wèʔ, Zerizalɛmi kàʔa míɛni mɛ́ bɛ̀ʔ yeli bága de wi gbùʔɔrɔ́ʔ. 22 Yeli bèle, yeli nɛ yakaa gbùʔɔrɔ́ gàa yeli sì cɛ́n gèʔ; weli bèle, ŋàa weli nɛ gbùʔɔrɔ́
         wè, weli nyɛ́nì wi cɛ́n, nɛ̀ taʔa gíi nɛ̄, suɔlɔ ni 'kɔ́n Zuufulo mɛ́ wī. 23 Lɛ̀lɛ láà sí yē nɛ báan baa, ni cɛ́nì nɔ̀ nɛ̀ kúɔ, kire lɛ̀lɛ nī lè Kulocɛliɛ gbùʔɔrɔfɔlilɔ
         bèle, kányiʔɛ wuulo bèle, pe béri Tuufɔli gbùʔɔrɔ́ wè nɛ́ Kulocɛliɛ Pìle ní, nɛ́ kányiʔɛ ní. Nɛ́ ki cɛ́n, kire Kulocɛliɛ gbùʔɔrɔfɔlilɔ peli felile Tuufɔli
         wiī nɛ caa. 24 Kulocɛliɛ wiī Pìle, kire nɛ̄ bìli pe wi gbùʔɔrɔ́ bèle, pe 'yɛli peri wi gbùʔɔrɔ́ nɛ́
         Kulocɛliɛ Pìle ní, nɛ́ kányiʔɛ ní.»25 A cɛliwɛ wi 'wi yɛ: «Mi 'ki cɛ́n Mesii wi bága pɛn, ŋàa pe ye Kulocɛliɛ Siɛnnyiɛnɛgɔnwɔ wè; a wire kɛ́nì pɛn wè, wi bé pa
         ti mìɛni yiʔɛ juu bè tìɛ weli nɛ̄.»26 A Zezi wi 'wi yɛ: «Mi wī, mi ŋáà mi nyu nɛ́ muɔ ní wè.»27 Kire lɛ̀lɛ nī lè, a wi pìtɛnmɛnɛ pe pɛ́nì yiri, a ki 'pe fungo wúɔ, bɛ̀ ki 'nyaa wi
         'puu nɛ nyu nɛ́ cɛliwɛ ní wè, nɛ̀ sí ki taa wàa sì yakaa juuʔ, bè jo: «Gáa ma caa
         nɛ́ cɛliwɛ ŋáà ní wè wèʔ ?» á kire 'laa «Gáa ma nyu nɛ́ wi níʔ ?»28 A cɛliwɛ wi 'wi kagbege yaʔa gè baa kɔ̀lɔ táanni wè, nɛ́ jíin kàʔa nī gè nɛ̀ sɛ́nì
         ti juu siɛnnɛ mɛ́ bèle, nɛ́ jo: 29 «Yeri báan ye pa nyaa nàguɔ ŋáà nɛ̄ wè, kele gílì mìɛni mi 'kpíʔile gèle wi 'ke juu
         m'mɛ́, dí wire bɛ̀ʔ í Kulocɛliɛ Siɛnnyiɛnɛgɔnwɔ wè ?»30 A siɛnnɛ pe 'yiri kàʔa nī gè nɛ̀ kɛ́ Zezi kúrugu wè.31 Sɛ́ni nɛ́ pe pa yiri bèle, a wi pìtɛnmɛnɛ pe 'wi fiɛn nɛ́ wi yɛ: «Tɛnmɛfɔli, ki 'yɛli
         ma lìi.»32 A wi 'pe yɛ: «Yaliire táà yē m'mɛ́ bè lìi dìi yeli sì cɛ́n dèʔ.»33 A pìtɛnmɛnɛ pe 'yɛ nɛ nyu níɛ pìye yúgo nɛ́ jo: «Dùʔɔ wàa sí wi kâ pɛ́nì wi kɛn a
         wi 'lìi ?»34 A Zezi wi 'pe yɛ: «Mi yaliire tire yē ŋàa wi 'mi tun wè, mi- wi nyɛ́ni kaala kpíʔile
         lè, bé sí wi baara kúɔ de bè láʔa. 35 Yeli nɛ́ dúʔɔ ki juu níɛ̀ jo: ‹Náʔanɛ yeye sicɛri, yaliire líɛ lɛ̀lɛ ni bé nɔ̀.› Ye-
         sí nyaa, m'bé ki juu yeli mɛ́: ye- yiɛyɛ yɛ̀gɛ yè ye siiye wéli yè: yaliire ti mìɛni
         'liɛ nɛ̀ nɔ̀ pe- ti kún. 36 Ŋàa wi nyɛ́ni yaliire kúnminɔ dè, wi 'wi sàri taa wè; wiī nɛ yaliire kùnú dè nɛ gbunʔuni
         bè bànguɔ sìi taa wè. A kire ki 'kɛn yatanʔawa wè, nɛ́ yaliire líɛfɔli ní wè, a pe
         'pínɛ nɛ fundaanra kpínʔini. 37 Kire sí gī, pe nɛ̂ kàsiile wáa níɛ̀ jo: ‹Wàa nɛ̂ yatanʔara tánʔa dè, á wàa nɛ̂ yaliire
         líɛ dè nɛ̀ nyɔ́gɔ›; ki kàsiile niī kányiʔɛ. 38 Mi nyɛ́nì yeli tun ye sa yaliire kún siʔi gíì nī yeli sì baara nɛ̀ fùrɔ wèʔ. Pàli
         piyeyɛ pe 'baara nɛ̀ fùrɔ, á yeli sɛ́nì puʔɔ pe fùrɔrɔ ti nyúmɔ nī bè.»39 Ki kàʔa gáà nī gè Samarii wuulo nìʔɛnɛ cé tɛ́ngɛ Zezi nɛ̄ wè, cɛliwɛ wi nyasiɛnrɛ
         tire kɛnmɛ nɛ̄ bè, dàa wi cé juu dè, nɛ́ jo: «Wi 'mi kakpiʔiligele ke mìɛni juu m'mɛ́,
         gàli mi 'kpíʔile gèle.» 40 A kire 'tí bà Samarii wuulo pe sɛ́nì yiri Zezi kúrugu wè, a pe 'wi fiɛn nɛ́ wi yɛ:
         «Kò bile nɛ́ weli ní.»A wi 'kò baa nɛ́ pe ní nɛ̀ taa cɛnyɛ siin. 41 A pàli ń'nɛ̀ tɛ́ngɛ nìʔɛnɛ wi siɛnjuuro tire kɛnmɛ nɛ̄ bè. 42 A pe sí cɛliwɛ yɛ wè: «Siɛnrɛ dáà 'muɔ juu dè, tire bɛ̀ʔ ti 'ki kɛn a weli 'tɛ́ngɛʔ,
         ki 'nyaa weli tíimɛ weli nyɛ́nì wi nyasiɛnrɛ lúʔu dè nɛ̀ ki cɛ́n ŋàa wè, kányiʔɛ tɔ̀ni
         gī, wire wī duniya Suɔfɔli wè.»Zezi wi 'koli nɛ̀ kɛ́ Galile tɛ́nimɛ nī43 Cɛnyɛ siin 'tóri kire kàduʔu mɛ́ gè, a Zezi wi 'yiri baa kire tiʔɛ nī gè nɛ̀ kɛ́ Galile tɛ́nimɛ nī. 44 Zezi wire tíimɛ wi cé ti juu nɛ̀ láʔa, nɛ́ jo: «Kulocɛliɛ siɛnjuuwo wi wè nɛ kpuʔɔrɔ tari wi kùlo tíimɛ nī lèʔ.» 45 Bà sí wi sɛ́nì yiri baa Galile tɛ́nimɛ nī bè, a Galile wuulo pe 'wi kpàli cɛ̀ngɛ. Pe mìɛni cé ki 'nyaa gàa wi cé
         kpíʔile Zerizalɛmi kàʔa mɛ́ gè Torimakiyaʔa Fundaanra cɛ̀ngɛ gè. Ki 'nyaa peli míɛni cé kɛ́ baa fundaanra tiʔɛ mɛ́ gè.Zezi wi 'nàguɔ wáà pùɔ puʔɔ46 Zezi wi cé koli nɛ̀ kɛ́ Kana kàʔa mɛ́, n'gɛ baa Galile tɛ́nimɛ nī bè; kire tiʔɛ nī wi cé luʔɔ yiʔɛ gè a ki 'kò diviɛn wè.Fànʔafɔgbuɔwɔ wáà jaa 'puu yaawa Kapɛrinawu kàʔa mɛ́. 47 Bà wire 'Zezi wi pɛn wori lúʔu dè, dí wi 'kɔ́n Zude tɛ́nimɛ nī nɛ̀ pɛn Galile tɛ́nimɛ nī bè, a wi 'kɛ́ wi kúrugu, nɛ̀ sɛ́nì wi náari
         nɛ́ wi yɛ wi sa wire jaa puʔɔ wè wire mɛ́, dí wiī baa nɛ̀ je kùu.48 A Zezi wi 'wi yɛ: «A yeli sì fìɛlɛ nyaa nɛ́ kakpoliyo níʔ, yeli sì je tɛ́ngɛʔ.»49 A fànʔafɔgbuɔwɔ wi 'wi yɛ: «Kàfɔli, te báan á kire 'laa mi pùɔ wi bé kùu wī !»50 A Zezi wi 'wi yɛ: «Te waa, muɔ jaa wiī sìi nɛ̄.»A nàguɔ wi 'tɛ́ngɛ Zezi siɛnrɛ nɛ̄ dè, nɛ̀ láʔa nɛ̀ kɛ́. 51 Bà wi 'puu nɛ waa wè, a wi baakuɔlɔ pe 'kɛ́ nɛ̀ sɛ́nì wi kpàli koligo nɛ̄ gè, nɛ́
         wi yɛ dí wi pùɔ wiī baa sìi nɛ̄. 52 A wi 'pe yúgo lɛ̀lɛ níi nī wi 'pɔ́ri wè, a pe 'wi yɛ dí mbànʔa, cɛngɛ ki cé yéri nyùgo
         nī, dí kire lɛ̀lɛ nī cefuuro ti 'wi wáa. 53 A tuufɔli wi 'ki cɛ́n kire lɛ̀lɛ lire nī Zezi wi cé wire yɛ: «Muɔ jaa wiī sìi nɛ̄.»A wi 'tɛ́ngɛ, wire nɛ́ wi saʔa wuulo pe mìɛni ní bèle.54 A kire 'kpíʔile fìɛ siinwuu wè, ŋàa Zezi wi cé kpíʔile wè, bà wi cé kɔ́n Zude tɛ́nimɛ
         nī bè nɛ̀ pɛn Galile tɛ́nimɛ nī bè.
         
            
               	Girɛki sɛbɛrɛ nī dè siɛnkɛnigɛ gáà kiī baa koliyo 2 nī. Nɛ̀ sí ki taa weli 'ki siɛnrɛ
                     pínɛ dè nɛ́ koligo 1 nī gè bè siɛnrɛ kpíʔile dè ti- kò nuro. Tuɔbuuro Biibile wè BFC
                     wi nyɛ́nì ki kpíʔile bɛ̀ weli tíɛlɛ.

Zezi wi 'yaawa wáà puʔɔ cɛndɛnigɛ cɛngɛ nī gè51 Bà tire 'tóri dè, a ki 'nyaa Zuufulo pe fundaanra táà 'puu baa Zerizalɛmi kàʔa mɛ́ gè, a Zezi wi 'kɛ́ baa ki fundaanra mɛ́ dè. 2 Pìndiʔɛ káà 'puu baa Zerizalɛmi kàʔa nī gè, pe ki yē Bɛtisayida eburu siɛnrɛ nī dè,
         ki 'puu baa Sìnbaara Wìile táanni lè. Kobiyo kogunɔ yi 'puu baa ki pìndiʔɛ tiʔɛ nī
         gè. 3 Yaala nìʔɛnɛ 'puu nɛ waa nɛ sìnɛ́ baa kobiyo nyáà nī yè: fúɔnnɔ 'puu baa, lolilo 'puu
         baa, tamɔnigiyɔfɔlilɔ 'puu baa nɛ̀ pínɛ. [Pe nìɛ ki siri luʔɔ ki ga fílaga. 4 Ki 'nyaa nyìʔɛnɛ tundunwɔ wáà 'puu nɛ tíri lɛ̀gɛlɛ lɛ̀gɛlɛ nɛ luʔɔ fílagi gè. A luʔɔ ki cé gbɛ́nɛ fílagi gè,
         a yaawa ŋíì cé tìgi baa péliwe wè, wi nɛ̂ cé puʔɔ, a yaama pi cé cɛ́nì puu felige
         ó felige+.]5 Nàguɔ wáà 'puu baa nɛ yáa nɛ̀ taa yiʔɛlɛ togo nɛ́ kpɔrigɔ nɛ́ kataanri. 6 Bà Zezi wi 'wi nyaa sínɛwɛ wè, nɛ́ ki cɛ́n wi cé lɛ̀lɛ sáa kúɔ nɛ̀ kúɔ baa wè, a wi
         'wi yúgo nɛ́ wi yɛ: «Muɔ nɛ ki caa bè puʔɔ lé ?»7 A yaawa wi 'wi yɛ: «Kàfɔli, miì siɛn taa wi- mi líɛ bè wáa baa pìndiʔɛ nī gèʔ, bà
         ki sî kɛ́ni fílagi gèʔ. Náʔanɛ m'bé nɔ̀ baa wè, wàa nɛ̂ jíin baa mi yiʔɛ nɛ̄.»8 A Zezi wi 'wi yɛ: «Yɛ̀ ma muɔ yasinɛgɛ líɛ gè mari tári.»9 A nàguɔ wi 'fali nɛ̀ puʔɔ sɛni, nɛ̀ wi yasinɛgɛ líɛ gè nɛ̀ yɛ̀ nɛ tári. Cɛndɛnigɛ cɛngɛ nī ki 'puu. 10 Ŋàa wi cé puʔɔ wè, a Zuufulo yiɛgininɛ pe sí wi yɛ: «Cɛndɛnigɛ cɛngɛ gī pàngɛ gè,
         kiì yɛli muɔ muɔ yasinɛgɛ líɛ gèʔ !»11 A wi sí pe yɛ: «Ŋàa wi 'mi puʔɔ wè, wi 'mi yɛ mi- yɛ̀ mi mi yasinɛgɛ líɛ gè mi de
         tári.»12 A pe 'wi yúgo: «Ŋáasiɛn wī siɛn ŋáà wi 'muɔ yɛ ma yɛ̀ ma muɔ yasinɛgɛ líɛ gè mari
         tári wè ?»13 Nɛ̀ sí ki taa ŋàa wi cé puʔɔ wè, wiì cé ki siɛn cɛ́n wèʔ. Ki 'nyaa Zezi wi cé pùunni
         siɛnniʔɛmɛ sunʔɔmɔ nī bè, bàli pe 'puu baa bèle.14 Lɛ̀lɛ láà kɛ́nì tóri wè, a Zezi wi sɛ́nì kpàli nɛ́ nàguɔ ní wè baa Kulocɛliɛ Gbùʔɔrɔsaʔa nī gè. A wi 'wi yɛ: «Je ma puʔɔ ! Fǎga tí bé ní kapiile kpíʔileʔ, dí kaala láà ní
         ga muɔ taa bè pii bè tóri gàa nɛ̄ gèʔ.»15 A nàguɔ wi 'koli nɛ̀ kɛ́ nɛ̀ sɛ́nì ti juu Zuufulo yiɛgininɛ mɛ́ bèle, nɛ́ pe yɛ dí
         Zezi wi 'wire puʔɔ. 16 A kire 'fali nɛ̀ kpíʔile kaala Zuufulo yiɛgininɛ mɛ́ bèle, a pe 'yɛ̀ nɛ Zezi túngu
         wè, dí gáa nɛ̄ wi kɛ́nì kire kpíʔile cɛndɛnigɛ nī gè.17 A Zezi wi sí siɛnnugoro kɛn pe mɛ́ nɛ́ pe yɛ: «Mi Tuu wiī nɛ wi baara kúu dè nɛ tíin
         nɛ̀ pɛ́nì nɔ̀ lɛ̀lɛ náà nī lè, mi míɛni wè, mi nɛ mi baara kúu dè.»18 Kire siɛnrɛ dáà ti juʔu kɛnmɛ nɛ̄ bè, a Zuufulo yiɛgininɛ pe 'yɛ̀ nɛ kɛnmɛ caa bè
         wi kpúu. Nɛ̀ taʔa gíi nɛ̄, wi 'kíni nɛ̀ cɛndɛnigɛ kire cúʔɔ, nɛ́ ń'nɛ̀ jo Kulocɛliɛ
         wiī wire Tuu, nɛ wìi kpínʔini wire yē nuwɔ nɛ́ Kulocɛliɛ ní wè.Kulocɛliɛ Jaa Zezi wè fànʔa yē wi mɛ́19 A Zezi wi sí siɛnnugoro kɛn pe mɛ́ nɛ́ pe yɛ: «M'bé ti juu yeli mɛ́ kányiʔɛ nɛ̄, Jaafɔli
         wiǐ gbɛ̀ kaala kpíʔile wìidaalaʔ, fúɔ macɛn gàa wi 'nyaa Tuufɔli wi kpínʔini gèʔ.
         Ki 'nyaa gàa Tuufɔli wiī nɛ kpínʔini gè, Jaafɔli míɛni wiī nɛ ki kpínʔini. 20 Nɛ̀ taʔa gíi nɛ̄, Jaafɔli wi 'Tuufɔli dɛ́ni wè, a wi sí kele ke mìɛni tìɛ wi nɛ̄,
         gàli wire nɛ kúu gèle. Nɛ̀ pínɛ wi bé ní ga kakpiʔiligele kálì tìɛ wi nɛ̄ gìli ke
         'kpólilo nɛ̀ tóri gèle; yeli béri cúru ke nɛ̄. 21 Bɛ̀ sí Tuufɔli wiī nɛ kúbilo nyɛ́gi bèle níɛ sìi kanʔa pe mɛ́ bèle, bɛ̀ ki yē nɛ̀
         pínɛ, a ki 'Jaafɔli dɛ́ni wè bè sìi kɛn wè siɛn ŋíì mɛ́ wè, wi nɛ̂ wi kɛn wi mɛ́.
         22 Tuufɔli wi wè kàyuʔu nyu siɛn nɛ̄ʔ, nɛ̀ yiri Jaafɔli wire nī wire ŋáà mɛ́ wi 'kàyuʔu
         ki mìɛni kɛn gè, 23 gìi ki bé tí siɛnnɛ pe mìɛni peri kpuʔɔrɔ tari Jaafɔli nɛ̄ wè, majo mɛni piyē nɛ kpuʔɔrɔ tari Tuufɔli nɛ̄ wè. Siɛn ŋíì wi wè
         kpuʔɔrɔ tari Jaafɔli nɛ̄ wèʔ, wi míɛni wè nɛ kpuʔɔrɔ tari Tuufɔli nɛ̄ wèʔ, wire ŋáà
         wi 'wi tun wè. 24 M'bé ki juu yeli mɛ́ kányiʔɛ nɛ̄, siɛn ŋíì wi nyɛ́ni mi siɛnrɛ lúru dè nɛ́ tɛ́ngɛ
         ŋàa nɛ̄ wi 'mi tun wè, ki siɛn wi 'bànguɔ sìi taa wè. Kàyuʔu sì je sa juu wi nɛ̄ʔ,
         ki 'nyaa kire siɛn wi 'yiri kùu nī wè, nɛ̀ jíin sìi nī wè wī.25 «M'bé ti juu yeli mɛ́ kányiʔɛ nɛ̄, lɛ̀lɛ láà nɛ báan, ni cɛ́nì nɔ̀ nɛ̀ kúɔ wī, kúbilo
         pe bé Kulocɛliɛ Jaa wi juumɔ lúʔu bè, a bìli sí wi juumɔ lúʔu bè pe bé puu sìi nɛ̄.
         26 Ki 'nyaa bɛ̀ Tuufɔli wiī sìi nɛ̄ wìimɛ wè, a wi 'sìi kɛn wè Jaafɔli mɛ́ wè wi- puu
         sìi nɛ̄ wìimɛ. 27 Nɛ̀ pínɛ Tuufɔli wi 'fànʔa kɛn gè Jaafɔli mɛ́ wè wi- kàyuʔu juu gè, bɛ̀ ki 'nyaa wire
         wī Siɛn Pùɔ wè.28 «Ye fǎga siɛnrɛ dáà yaʔa dè ti- funyɔ wúɔ yeli nīʔ. Ki 'nyaa lɛ̀lɛ láà nɛ báan baa,
         kire cɛngɛ gè kúbilo bílì mìɛni bīɛlɛ nyɛyɛ nī yè, pe bé Jaafɔli wi juumɔ lúʔu bè:
         29 bìli pe 'puu nɛ kacɛ̀ngɛ kpínʔini gè, pe bé nyɛ́ bè yiri bè puu sìi nɛ̄; bìli sí pe
         'puu nɛ kapiʔi kpínʔini gè, peli bé nyɛ́ bè yiri bè kɛ́ kàyuʔujuudiʔɛ mɛ́ gè.»Pàli 'taa nɛ̀ Zezi wori juu dè30 «Mi wè, miǐ gbɛ̀ jáa bè yafiɛn kpíʔile mi tíimɛ wèʔ. Mi nɛ mi kàyuʔu nyu gè nɛ̀ yɛli
         nɛ́ gìi ní mi nɛ lúru gè. Kàyuʔu gáà mi nɛ nyu gè, kiī sìnʔɛ, nɛ̀ taʔa gíi nɛ̄, mi
         wè nɛ ki caa ki- puu mi nyɛ́ni kaalaʔ, fúɔ macɛn ŋàa wi 'mi tun wè, ki- puu wire nyɛ́ni
         kaala. 31 A ki sí yē mi nɛ nìɛ tíimɛ wori kɔ̀ngí nɛ nyu wī wè, mi siɛnrɛ ti wè kányiʔɛʔ. 32 Nɛ̀ sí ki taa wàa mi cɛ́nmɛ nyu bè, a mi 'ki cɛ́n dí gìi wiī nɛ nyu mi wori nī dè
         kányiʔɛ gī. 33 Yeli nyɛ́nì siɛnnɛ tórigo Zan kúrugu wè, a Zan wi 'juu nɛ̀ tànʔa kɛn kányiʔɛ mɛ́ gè. 34 Mi wè, fànʔa bɛ̀ʔ wàa kàa juuʔ gìi wi 'cɛ́n mi wori nī dèʔ. Mi sí nɛ dàa nyu dè gìi
         ki bé tí yeli gbɛ̀ suɔ. 35 Zan wi 'puu fètinnɛ tíɛlɛ, nɛ nyíi nɛ càanná, a lɛ̀lɛ láà pɛ́nì nɔ̀, a yeli 'yeli
         fundaanra kpíʔile dè cɛ̀ri wi kpìɛnmɛ nɛ̄ bè.36 «Mi wè, siɛnrɛ táà sí yē náʔa mi mɛ́ bè juu, ti 'tóri Zan wojuuro nɛ̄ dè. Ki 'nyaa
         baara díì Tuufɔli wi 'kɛn m'mɛ́ mi de ti kúu dè, m'bé ti kúɔ bè láʔa. Kire baara tire
         mi nɛ kúu, tire míɛni ti nyɛ́ni mi wori nyu dè, nɛ ki tìí dí Tuufɔli wire wi nyɛ́nì
         mi tun. 37 Tuufɔli ŋáà sí wi 'mi tun wè, wi 'mi wori juu dè nɛ̀ mi kɛnmɛ tìɛ bè. Yeli sì fìɛ
         wi yékpoli lúʔu lè nɛ̀ nyaaʔ, yeli míɛni sì fìɛ wi yiʔɛ nyaa gè nɛ̀ nyaaʔ. 38 Nɛ̀ pínɛ wi siɛnrɛ ti wè yeli nī kòriroʔ, nɛ̀ taʔa gíi nɛ̄, ŋàa wi 'tun wè, yeli sì
         tɛ́ngɛ ki siɛn nɛ̄ wèʔ.39 «Yeli nɛ Kulocɛliɛ siɛnsɛbɛrɛ wéli dè, nɛ ti laamɛ pii bè, nɛ̀ taʔa gíi nɛ̄, yeli nɛ ki sɔ̀ngí tire nī yeli bé
         bànguɔ sìi taa wè. Tire sí tiī nɛ mi kɛnmɛ nyu bè nɛ tìí. 40 Yeli sí wè caa bè pɛn mi kúruguʔ bè pa sìi taa wèʔ.41 «Mi wè nɛ kpuɔmɔ caa siɛnnɛ mɛ́ʔ. 42 Mi sí nyɛ́nì yeli cɛ́n, nɛ̀ ki cɛ́n Kulocɛliɛ dɛ́nigɛ ki wè yeli funyɔ nī yèʔ. 43 Mi Tuu wire míʔɛ nɛ̄ mi 'pɛn, nɛ̀ sí ki taa yeli sì mi kpàliʔ. A wàa wiiyɛ sí kɛ́nì
         pɛn wi tíimɛ míʔɛ nɛ̄ gè, yeli bé wire kpàli. 44 Yeli bèle, mɛni yeli bé gbɛ̀ tɛ́ngɛ bè síɛ, yeli bálì ye nyɛ́ni míʔɛ caa yìye sunʔɔmɔ
         nī bè, nɛ̀ sí ki taa kpuʔɔrɔ dáà siɛn bé gbɛ̀ taa Kulocɛliɛ wire nigbe mɛ́ wè, yeli wè tire caa wèʔ ?45 «Ye fǎri ki sɔ̀ngí mi mi bága dìgire juu dè yeli nɛ̄ Tuufɔli yiʔɛ mɛ́ gèʔ. ʔéʔe, ŋàa
         wi nyɛ́ni dìgire nyu dè yeli nɛ̄ wè, Misa wī, wire nɛ̄ yeli nyɛ́nì yeli funyɔ taʔa yè. 46 A ki sí yē yeli cé tɛ́ngɛ Misa nɛ̄ wè, yeli sî tɛ́ngɛ mi nɛ̄, nɛ̀ taʔa gíi nɛ̄, dìi
         Misa wi 'sɛbɛ dè, mi wori wi 'juu. 47 A ki sí yē dàa wire 'sɛbɛ dè, yeli sì tɛ́ngɛ tire nɛ̄ dèʔ, mɛni yeli bága tɛ́ngɛ mi
         nyasiɛnrɛ tire nɛ̄ bè síɛ ?»
         
            
               	Girɛki kɔli sɛbɛrɛ sɛbɛlɛ pálì nìʔɛnɛ nyɛ́nì koliyo 4 wuʔu gáà le gè baa siɛnrɛ nī
                     dè, nɛ̀ sí ki taa pàli sì ki sɛbɛʔ.

Zezi wi 'siɛnnɛ siramuʔɔ sirakogunɔ kɛn a pe 'lìi(Mat 14.13-21; Mar 6.30-44; Luk 9.10-17)61 Kire kàduʔu mɛ́ gè, a Zezi wi 'kɛ́ Galile kuʔɔjii kanyuɔ gíì mɛ́ gè, pe ki ye nɛ pínɛ Tiberiyadi kuʔɔjii wè. 2 A siɛnniʔɛmɛ pi 'líɛ nɛ̀ kɛ́ wi kúrugu, nɛ́ ki cɛ́n pe 'puu nɛ fìɛlɛ nyaʔa bèle bàli wi 'puu nɛ kpínʔini nɛ yaala pori bèle. 3 A Zezi wi sí sɛ́nì tánʔa nyagurugo nɛ̄ gè nɛ̀ tɛ́ni baa nɛ́ wi pìtɛnmɛnɛ ní bèle. 4 Torimakiyaʔa cɛngɛ gè, Zuufulo pe fundaanra cɛngɛ gè, ki cé kò cɛ̀ bé nɔ̀.5 A Zezi wi kɛ́nì yiʔɛ yɛ̀gɛ gè nɛ̀ wéli, nɛ̀ siɛnniʔɛmɛ nyaa bè pi báan wi kúrugu.
         A wi 'juu nɛ́ Filipi ní wè nɛ́ wi yɛ: «Sétiʔɛni we bé gbɛ̀ sa búru taa suɔ pe- káa
         wè ?» 6 Ki 'nyaa wi cé tire juu bè Filipi puu wè bè wéli wī, nɛ̀ ki yaʔa wi cé ki cɛ́n gìi
         wire bé kpíʔile gè.7 A Filipi wi 'wi yɛ: «Wali denarile sirakeli (200) búru tíimɛ wiǐ pe yɛliʔ, a pe mìɛni cɛ́nì taa cɛ̀ cɛ̀ wèʔ.»8 Zezi wi pìtɛnmɛnɛ nī bèle ŋìi pe 'puu nɛ ye Andire wè, SiimɔPiɛri siinyɛni wè, a wire 'wi yɛ: 9 «Nàgabile láà yē bile nɛ́ ɔrizi búrulo kogunɔ ní, nɛ̀ fàri fúɔlɔ siin nɛ̄; gáa sí cɛ kire bé nyuɔ siɛnniʔɛbobo báà
         nɛ̄ bè ?»10 A Zezi wi 'jo: «Ye- tí siɛnnɛ pe- tɛ́ni.»Nyàʔa 'puu baa nìʔɛgɛ ki tiʔɛ nī gè. A pe 'tìgi nɛ̀ tɛ́ni; nàguɔlɔ pe cé siɛnnɛ siramuʔɔ
         sirakogunɔ (5 000) kúɔ.11 A Zezi wi 'fali nɛ̀ búrulo líɛ bèle, nɛ̀ Kulocɛliɛ síɛri wè, nɛ́ wi liɛlɛ nɛ̀ tóri
         siɛnnɛ nɛ̄ bèle bàli pe 'puu tɛ́ninɛ bèle, nɛ́ koli nɛ̀ kanugo kpíʔile gè nɛ́ fúɔlɔ
         ní bèle, a pe mìɛni 'taa pìye fungo.12 Bà pe kɛ́nì káa nɛ̀ tín bèle, a Zezi wi 'wi pìtɛnmɛnɛ yɛ bèle: «Ye- káagoriro pínɛ
         dè, tàa fǎga cúʔɔʔ.»13 A pe 'ti pínɛ, a káagoriro ti 'juɔnyiʔɛnɛ kiɛ nɛ́ siin 'nyì, ɔrizi búrulo kogunɔ bálì
         siɛnnɛ pe cé káa á ŋìi 'kò wè.14 Bà siɛnnɛ pe 'fìɛ ŋáà nyaa wè ŋàa wi 'kpíʔile wè, a pe 'jo: «Bè ki juu kányiʔɛ nɛ̄
         gè, ŋàa wire wī Kulocɛliɛ Siɛnjuuwo wè, ŋàa wi yé je ga pɛn duniya nī wè.»15 Bà sí Zezi wi cé ki cɛ́n dí pe 'puu nɛ ki caa bè pa wire cò fànʔa bè sa tɛ́ngɛ kùlofɔligɔ
         nɛ̄ gè, a wi 'koli nɛ̀ kɛ́ nyagurugo mɛ́ gè nɛ̀ sɛ́nì kò baa wìi nigbe.Zezi wi 'tánʔa nɛ̀ tóri luʔɔ nɛ̄(Mat 14.22-33; Mar 6.45-52)16 Bà cɛngɛ ki kɛ́nì kúɔ gè, a wi pìtɛnmɛnɛ pe 'tìgi nɛ̀ kɛ́ kuʔɔjii mɛ́ wè. 17 A pe sɛ́nì jíin kɔ́ri káà nī nɛ̀ kɛ́ Kapɛrinawu kàʔa mɛ́, luʔɔ kanyuɔ gíì mɛ́ gè.
         A wuɔmɔ pi pɛ́ni wúu, nɛ̀ ki yaʔa Zezi wiì cé fìɛ kɛ́ pe kúruguʔ. 18 A káfaligbuʔɔ káà kɛ́nì yɛ̀ baa kuʔɔjii nī wè nɛ luʔɔ yɛ̀gí gè nɛ wáari. 19 Pìtɛnmɛnɛ pe cé kɔ́ri fɛ̀ gè nɛ̀ líili culolo kogunɔ bèri waa kɔlini félige mɛ́. A
         pe kɛ́nì Zezi nyaa wè wi tári nɛ báan luʔɔ nɛ̄ gè nɛ̀ pɛ́nì kpɔni kɔ́ri nɛ̄ gè, a
         fíɛrɛ 'pe cò.20 A wi 'pe yɛ: «Mi wī. Ye fǎri fìʔɛ́ʔ !»21 Pe yé je wi líɛ kɔ́ri nī gè, a ki 'nyaa kɔ́ri ki cé puu nɛ kɛ́ngi nɛ kúu dàala nɛ̄
         lè, a pe 'nɔ̀ tiʔɛ gíì nī pe 'puu nɛ waa wè.Siɛnniʔɛmɛ piī nɛ Zezi tiʔɛ caa22 Ki kpìɛnduu gè siɛnnɛ bílì pe cé kò baa kuʔɔjii kanyuɔ gíì mɛ́ gè, pe cé ki cɛ́n kɔ́ri
         nigbe yákuɔ ki cé kò baa; Zezi wi pìtɛnmɛnɛ pe cé ki líɛ nɛ̀ kɛ́. Zezi wiì cé sí kɛ́ nɛ́ pe níʔ, pìtɛnmɛnɛ peli yákuɔ pe cé kɛ́.
         23 Kɔ́riyɔ yáà cé kɔ́n Tiberiyadi kàʔa mɛ́ gè nɛ̀ pɛ́nì yéri baa tiʔɛ gíì nī Kàfɔli wi
         cé Kulocɛliɛ síɛri wè búru wori nɛ̄ dè á siɛnnɛ pe 'wi káa wè. 24 Bà sí siɛnniʔɛmɛ pi kɛ́nì ki 'nyaa Zezi nɛ́ wi pìtɛnmɛnɛ ní bèle pe wàa nigbe wè baa
         wèʔ, a pe 'jíin ki kɔ́riyɔ nyáà nī yè nɛ̀ kɛ́ Kapɛrinawu kàʔa mɛ́ gè Zezi wi caadiʔɛ
         nī gè.Yaliire dáà ti sìi kanʔa wè25 A pe sɛ́nì Zezi nyaa wè baa kuʔɔjii kanyuɔ gíì mɛ́ gè, a pe 'wi yɛ: «Tɛnmɛfɔli, lɛ̀lɛ
         níi nī muɔ kɛ́nì pɛn náʔa gè ?»26 A Zezi wi 'siɛnnugoro kɛn dè pe mɛ́ nɛ́ pe yɛ: «M'bé ki juu yeli mɛ́ kányiʔɛ nɛ̄,
         kiì kò majo fìɛlɛ bálì yeli 'nyaa bèle peli kɛnmɛ nɛ̄ yeli nɛ mi caaʔ, ki 'nyaa yeli nɛ mi caa bɛ̀
         yeli cé búru káa wè nɛ̀ tín wè, kire kɛnmɛ nɛ̄. 27 Ye fǎri baara yaliire dáà ti nyɛ́ni córi dè tire kɛnmɛ nɛ̄ʔ, yeri baara yaliire dáà
         ti bága bànguɔ sìi kɛn wè. Kire yaliire tire Siɛn Pùɔ wi je ga kɛn yeli mɛ́. Wire nɛ̄ weli Tuu Kulocɛliɛ wi nyɛ́nì fìɛ tɛ́ngɛ bè ki tìɛ
         wire 'yéri wi wori nɛ̄ dè.»28 A pe sí Zezi yúgo wè nɛ́ wi yɛ: «Gáa weli 'yɛli bèri kpínʔini ki- puu Kulocɛliɛ nyɛ́ni
         baara dè ?»29 A Zezi wi 'siɛnnugoro kɛn pe mɛ́ nɛ́ pe yɛ: «Kulocɛliɛ baara n'dɛ: ki 'nyaa siɛn ŋáà
         Kulocɛliɛ wi 'tun wè, ye- tɛ́ngɛ wi nɛ̄.»30 A pe sí wi yɛ: «Fìɛ ŋíi muɔ je kpíʔile bè weli tìɛ dí weli sí tɛ́ngɛ muɔ nɛ̄ wè ?
         Muɔ kakpiʔilile lire nī níi lè ? 31 Weli tuuliɛyɛ yi cé mana+ yaliire lìi dè baa waama kùlo nī lè; ki siɛnrɛ tiī baa Kulocɛliɛ siɛnsɛbɛrɛ nī dè, ti 'jo: Wi 'yaliire tìrige nyìʔɛnɛ nī lè nɛ̀ pe kɛn a pe 'lìi+.»32 A Zezi wi 'pe yɛ: «M'bé ti juu yeli mɛ́ kányiʔɛ nɛ̄, Misa bɛ̀ʔ wi cé yaliire kɛn dè yeli mɛ́ʔ, dàa ti cé tìgi nyìʔɛnɛ nī lèʔ. Mi Tuu wire wi
         'yeli kɛn nɛ́ nyìʔɛnɛ yaliire ní dè, ti wocɛ̀nrɛ dè. 33 Ki 'nyaa Kulocɛliɛ yaliire tire ti 'tìgi nyìʔɛnɛ nī lè, tire ti nyɛ́ni sìi kanʔa wè duniya wuulo mɛ́ bèle.»34 A pe sí wi yɛ: «Kàfɔli, ma sí de kire yaliire kanʔa dè weli mɛ́ súuri.»35 A Zezi wi 'pe yɛ: «Mi wī sìi yaliire dè. A siɛn ŋíì 'pɛn mi mɛ́ wè, fungo sǐ ní ki
         siɛn taa wèʔ; a siɛn ŋíì 'tɛ́ngɛ mi nɛ̄ wè, luʔɔwuʔɔ sì ní ga tíi wi taaʔ. 36 Mi sí nyɛ́nì ti juu yeli mɛ́: yeli 'mi nyaa, nɛ̀ sí ki taa yeli sì tɛ́ngɛʔ.37 «A Tuufɔli wi sí siɛn ó siɛn kɛn m'mɛ́ wè, ki siɛn wi bága pɛn mi kúrugu; a siɛn ŋíì
         sí pɛn mi kúrugu wè, miǐ ga tíi bé cíi ki siɛn nɛ̄ wèʔ. 38 Nɛ̀ taʔa gíi nɛ̄, miì tìgi nyìʔɛnɛ nī lè bè pari mi nyɛ́ni kele kpínʔini wīʔ; ŋàa wi 'mi tun wè, wire nyɛ́ni kele mi
         nɛ kúu. 39 Wi nyɛ́ni kaala ni nɛ: bàli wire 'kɛn m'mɛ́ bèle, mi fǎga wàa nigbe yaʔa wi pùunni
         pe nīʔ. Mi cɛ ga pe nyɛ́ mi yige kúbilo nī bèle duniya kúɔjɛngɛ gè wī. 40 Mi Tuu wi nyɛ́ni kaala lire nī nàa lè: siɛn ó siɛn wi 'Jaafɔli nyaa wè nɛ́ tɛ́ngɛ
         wi nɛ̄ wè, siɛn wi bé bànguɔ sìi taa wè, dí mi sí ga siɛn yɛ̀gɛ wè duniya kúɔjɛngɛ
         gè.»41 A Zuufulo pe 'yɛ̀ nɛ kúnʔɔri Zezi nɛ̄ wè, bɛ̀ wi cé ki juu nɛ́ jo: «Mi wī yaliire
         dè dàa ti 'tìgi nyìʔɛnɛ nī lè.»42 A pe 'jo: «Ŋàa wire túʔu bɛ̀ʔ Zezi wè, Yusufu jaa wè ? Wiyè túʔu wi tuu cɛ́n wè nɛ́ wi yàa ní wè ? A ki sí mɛni píra ŋáà nī wè
         á wi 'jo wire 'tìgi nyìʔɛnɛ nī ?»43 A Zezi wi 'pe yɛ: «Ye fǎri kúnʔɔri baa yeli sunʔɔmɔ nī bèʔ. 44 Siɛn sǐ gbɛ̀ pɛn m'mɛ́ʔ ka laa Tuufɔli ŋáà wi 'mi tun wè, wire bɛ̀ʔ wi 'wi píle nɛ̀
         pɛn m'mɛ́ wèʔ. Mi wè, m'bé sí ga ki siɛn nyɛ́ wè bè yige kúbilo nī bèle duniya kúɔjɛngɛ
         gè. 45 Ki siɛnrɛ tiī baa Kulocɛliɛ siɛnjuulo pe sɛbɛlɛ nī bèle, ti 'jo: ‹Pe mìɛni pe bága tɛnmɛnɛ taa Kulocɛliɛ mɛ́+.› Siɛn ŋíì wi 'Tuufɔli wori lúʔu dè á ti 'tɛnmɛnɛ kɛn wi mɛ́ wè, ki siɛn wi nɛ̂ pɛn
         m'mɛ́.46 «Nɛ́ ki cɛ́n siɛn sì fìɛ Tuufɔli nyaa wè nɛ̀ nyaaʔ, nɛ̀ yiri ŋàa wi 'kɔ́n Kulocɛliɛ
         mɛ́ wèʔ; kire siɛn wire wi 'Tuufɔli nyaa wè.»Zezi wī sìi yaliire dè47 «M'bé ti juu yeli mɛ́ kányiʔɛ nɛ̄, siɛn ŋíì wi 'tɛ́ngɛ wè, siɛn wi 'bànguɔ sìi taa
         wè. 48 Mi wī sìi yaliire dè. 49 Waama kùlo nī lè yeli tuuliɛyɛ yi 'mana yaliire lìi dè, nɛ̀ sí ki taa a pe kɛ́nì kùu nɛ̀ taʔa baa. 50 Yaliire dáà tire 'kɔ́n nyìʔɛnɛ nī nɛ̀ tìgi wī, gìi ki bé tí a siɛn ti 'lìi dè, siɛn wi fǎga kúuʔ. 51 Mi yaliire dè dàa nī sìi wi yē wè, ti 'kɔ́n nyìʔɛnɛ nī nɛ̀ tìgi; a siɛn ki yaliire
         dáà lìi dè, siɛn wi bé kò sìi nɛ̄ súuri. Yaliire dáà sí mi je kɛn wè, mi céri tire
         dī, mi 'ti kɛn duniya siɛnnɛ pe sìitaakoligo nī gè.»52 Kire lɛ̀lɛ nī lè, a Zuufulo pe 'yɛ̀ nɛ nyu nɛ pìye kìí kpuʔɔ nɛ́ jo: «Mɛni nɛ̀ síɛ
         nàguɔ ŋáà wi 'jo wi bé wi céri kɛn dè we mɛ́ we- ti káa bè síɛ wè ?»53 A Zezi wi sí pe yɛ: «M'bé ki juu yeli mɛ́ kányiʔɛ nɛ̄, a yeli sì Siɛn Pùɔ wi céri káa dèʔ, nɛ́ wi sìsiɛn gbuɔ gè, yeli sǐ sìi taa wè wi- puu yeli nīʔ. 54 A siɛn ŋíì 'mi céri káa dè nɛ́ mi sìsiɛn gbuɔ gè, siɛn wi 'bànguɔ sìi taa wè, nɛ̀
         pínɛ m'bága ki siɛn yɛ̀gɛ wè duniya kúɔjɛngɛ gè. 55 Ki 'nyaa mi céri tire dī yaliire dè kányiʔɛ wori dè, á mi sìsiɛn ní gè yagbuʔɔ kányiʔɛ
         wuʔu gè. 56 A siɛn ŋíì 'mi céri káa dè nɛ́ mi sìsiɛn gbuɔ gè, kire siɛn wiī mi nī kòriwo, mi míɛni
         yē kòriwo ki siɛn nī wè. 57 Nɛ̀ yɛli nɛ́ bɛ̀ Tuufɔli wewiiwe wi 'mi tun wè, mi míɛni wè, mi yē sìi nɛ̄ Tuufɔli
         wire kɛnmɛ nɛ̄. A siɛn ŋíì 'mi káa wè, wi bé sìi taa mi kɛnmɛ nɛ̄ bè. 58 Yaliire n'dɛ dàa ti 'tìgi nyìʔɛnɛ nī lè, ti wè bɛ̀ dàa tíɛlɛ yeli tuuliɛyɛ yi cé lìi
         dèʔ nɛ́ sí kɛ́nì kùu nɛ̀ taʔa baa wèʔ. Yaliire dáà dè a siɛn ŋíì 'ti lìi dè, wi bé
         puu sìi nɛ̄ súuri.»59 Zezi wi cé siɛnrɛ dáà juu dè lɛ̀lɛ níì nī wi 'puu baa tɛnmɛzaʔa mɛ́ gè nɛ siɛnnɛ tɛnmɛ bèle Kapɛrinawu kàʔa mɛ́ gè.Zezi siɛnrɛ tiī nɛ bànguɔ sìi kanʔa siɛn mɛ́60 Zezi pìtɛnmɛnɛ nìʔɛnɛ cé wi siɛnrɛ lúʔu dè, a peli 'jo: «Siɛnrɛ dáà tiī gbɛ̀nrɛ díɛ ! Ŋáasiɛn wi
         bé gbɛ̀ yéri ti nɛ̄ ?»61 Bà sí Zezi wi cé ki cɛ́n dí wire pìtɛnmɛnɛ piyē nɛ kúnʔɔri wire siɛnrɛ dáà wire cé
         juu dè, a wi 'pe yɛ: «Siɛnrɛ dáà tiī yeli mɛ́ kúrugodiɛlɛ wī lé ? 62 A ki sí yē yeli kɛ́nì Siɛn Pùɔ nyaa wè wi yɛ̀gí nɛ waa baa wi 'kíni nɛ̀ puu wè do ? 63 Kulocɛliɛ Pìle lire ni nyɛ́ni sìi kanʔa wè; céri ti wè yafiɛn nyuʔɔʔ. Siɛnrɛ dáà mi 'juu yeli mɛ́
         dè, tiī Pìle nɛ́ ní sìi. 64 Nɛ̀ sí ki taa pàli yē bile yeli nī, tɛ́ngɛlɛ wè pe mɛ́ʔ.»Ki 'nyaa Zezi wi cé tíi nɛ̀ ki cɛ́n bíli piyè cé tɛ́ngɛ bèleʔ, nɛ̀ pínɛ wi cé ki cɛ́n
         siɛn ŋíì wi cî ga wire le wire leguulo kiyɛ nī yè.65 A wi ń'nɛ̀ pe yɛ: «Kire kɛnmɛ nɛ̄ mi cé ti juu yeli mɛ́ nɛ́ yeli yɛ dí siɛn sǐ gbɛ̀
         pɛn m'mɛ́ʔ ka laa Tuufɔli wire bɛ̀ʔ wi 'kire kpíʔile siɛn mɛ́ wèʔ.»66 Nɛ̀ láʔa kire lɛ̀lɛ náà nī lè a wi pìtɛnmɛnɛ pálì nìʔɛnɛ 'láʔa wi kúrugu, piyè cé
         ń'nɛ̀ puu nɛ tári wi kúruguʔ. 67 A Zezi wi sí ki juu wi pìtɛnmɛnɛ kiɛ nɛ́ siin mɛ́ bèle nɛ́ pe yɛ: «Yeli míɛni bèle,
         yeli sì je koli de waa lé ?»68 A SiimɔPiɛri wi 'siɛnnugoro kɛn wi mɛ́ nɛ́ wi yɛ: «Kàfɔli, ŋáasiɛn kúrugu weli bé koli de waa ?
         Muɔ mɛ́ bànguɔ sìi siɛnrɛ ti yē. 69 Weli bèle, weli nyɛ́nì tɛ́ngɛ ki nɛ̄ nɛ̀ taʔa ki nɛ̄ muɔ wī Kulocɛliɛ Siɛn wè, tiɛlɛ
         fùn wè.»70 A Zezi wi 'siɛnnugoro kɛn pe mɛ́ nɛ́ pe yɛ:«Mi túʔu bɛ̀ʔ mi 'yeli kiɛ nɛ́ siin nyíɛnɛ bèle nɛ̀ kɔ̀n ? Wàa nigbe sí yē bile yeli
         nī, gbòdolilo kàfɔli yē wi nī.»71 Ki 'nyaa Zudasi wè, Siimɔ Isikariyɔti jaa wè, wire wi 'puu nɛ pun. Nɛ̀ taʔa gíi nɛ̄,
         wire wi cî ga wi le wi leguulo kiyɛ nī yè; pìtɛnmɛnɛ kiɛ nɛ́ siin pe wàa wi 'puu.
         
            
               	Yaliire táà felige ti 'puu. Mana wè, Kulocɛliɛ wi cé ti tìrige nyìʔɛnɛ nī lè nɛ̀ kɛn Isirayɛli pìile mɛ́ bèle bà pe
                     'puu nɛ waa tánʔana nɛ̄ lè baa waama kùlo nī lè (wéli baa Yir 16.4,31).

               	Wéli baa Yir 16.4,13-15,31. Ŋún 78.24 tire ti 'juu náʔa gè.

               	Wéli baa Eza 54.13.

Zezi wi siinyɛninɛ piyè tɛ́ngɛ wi nɛ̄ʔ71 Bà tire 'tóri dè, a Zezi wi 'kò nɛ nyaari Galile tɛ́nimɛ pire nī. Wiì puu nɛ caa bè kɛ́ bè sa nyaari màʔa Zude tɛ́nimɛ nī bèʔ, nɛ̀ taʔa gíi nɛ̄, Zuufulo pe 'puu nɛ wi caa nɛ́ kpúumɔ ní. 2 Ki sí nyaa Zuufulo pe fundaanra díì pe sî nɛ ye Kpátaapigele Fundaanra+ dè, ki cɛngɛ ki cé kò cɛ̀ri bé nɔ̀. 3 A wi siinyɛninɛ pe 'wi yɛ: «Yiri bile náʔa gè, mari waa Zude tɛ́nimɛ nī, muɔ pìtɛnmɛnɛ míɛni pe sa muɔ kakpiʔiligele nyaa gèle, gàli muɔ nɛ kpínʔini gèle. 4 Nɛ̀ taʔa gíi nɛ̄, siɛn ŋíì wi ki caa pe- wire cɛ́n wè, siɛn wi nɛ̌ de làrí béri wi
         kakpiʔiligele kpínʔini gèleʔ. Bɛ̀ sí muɔ nɛ kele gálì kúu gèle, ma tí siɛnnɛ peri
         muɔ nyaʔa kìɛ !»5 Ki 'nyaa wi siinyɛninɛ peli tíimɛ bèle, piyè cé tɛ́ngɛ wi nɛ̄ʔ.6 A Zezi wi sí pe yɛ: «Mi lɛ̀lɛ niì fìɛ nɔ̀ʔ; yeli woli lire nɛ̂ sí yē nɔ̀guɔlɔ. 7 Yeli sǐ gbɛ̀ duniya wuulo biɛn bèleʔ. Mi wè, mi sí nyɛ́nì duniya wuulo biɛn bèle,
         nɛ̀ taʔa gíi nɛ̄, mi nɛ duniya wi kɛnmɛ nyu bè nɛ yigi kpànʔanɛ, nɛ́ jo wi kakpiʔiligele
         kiyē sìpiʔile. 8 Yeli bèle, yeri waa fundaanra mɛ́ dè; mi wè, mi sì je kɛ́ baa ki fundaanra dáà mɛ́
         dèʔ. Mi lɛ̀lɛ niì fìɛ nɔ̀ʔ.»9 Bà Zezi wi 'siɛnrɛ dáà juu dè mmɛ gè, a wi 'kò baa Galile tɛ́nimɛ nī bè.Zezi wi 'kɛ́ Kpátaapigele Fundaanra mɛ́ dè10 Bà wi siinyɛninɛ pe kɛ́nì kɛ́ fundaanra mɛ́ dè, píra ŋáà nī wè a wi 'líɛ nɛ̀ kɛ́,
         wiì sí tí a siɛn 'wi nyaaʔ; ki 'puu majo wi 'puu nɛ làrí wī. 11 Bà piyē baa fundaanra nɛ̄ dè, a Zuufulo yiɛgininɛ pe 'yɛ̀ nɛ wi caa nɛ mári, nɛ́ jo:
         «Sétiʔɛni cɛ wi yē ?»12 Siɛnniʔɛmɛ báà pi 'puu baa bè, a kàgbaaligɛ 'yɛ̀ kpuʔɔ pe sunʔɔmɔ nī bè wi wori nɛ̄
         dè. Bìli nɛ̂ jo: «Kacɛ̀ngɛfɔli wī !» Bìli nɛ̂ jo: «Wiī nɛ siɛnnɛ fáanni bèle nɛ pùunní
         wī !»13 Nɛ̀ sí ki taa siɛn sì cé sori nɛ wi wori nyu dè nɛ yigi kpànʔanɛʔ, bɛ̀ pe 'puu nɛ
         fìʔɛ́ Zuufulo yiɛgininɛ nɛ̄ bèle.Zuufulo yiɛgininɛ piyē nɛ Zezi kìí wè14 Bà fundaanra lɛ̀lɛ ni pɛ́nì nìi tíla lè, a Zezi wi 'kɛ́ Kulocɛliɛ Gbùʔɔrɔsaʔa mɛ́ gè nɛ̀ sɛ́ni siɛnnɛ tɛnmɛ bèle. 15 Ki cé Zuufulo yiɛgininɛ pe fungo wúɔ, a pe 'yɛ̀ nɛ nyu nɛ́ jo: «Mɛni ŋàa wi 'síɛ nɛ́
         Kulocɛliɛ siɛnsɛbɛrɛ cɛ́n dè mmɛ gè, nɛ̀ sí ki taa wiì tɛnmɛnɛ taa ti kɔli mɛ́ gèʔ ?»16 A Zezi wi sí siɛnnugoro kɛn pe mɛ́ nɛ́ pe yɛ: «Tɛnmɛnɛ náà mi nɛ kanʔa lè, mi tíimɛ
         mɛ́ bɛ̀ʔ ni 'kɔ́nʔ; ŋàa wi 'mi tun wè, wire mɛ́ ni 'kɔ́n. 17 A siɛn ŋíì nɛ ki caa bè Kulocɛliɛ nyɛ́ni kaala kpíʔile lè, siɛn wi bé ki cɛ́n a ki
         yē Kulocɛliɛ mɛ́ tɛnmɛnɛ náà ni 'yɛ̀, á kire 'laa a ki yē mi tíimɛ wori mi nɛ nyu.
         18 Siɛn ó siɛn wi nyɛ́ni wìi tíimɛ wori nyu dè, ki siɛn wè, míɛcaawa wī. Siɛn ŋíì sí
         wi nyɛ́ni ki caa wire tunvɔli wi- míʔɛ taa wè, kire siɛn wè, kányiʔɛ yē wi mɛ́, nɛ̀
         pínɛ kolimɔ wè kire siɛn nī wèʔ.19 «Misa túʔu bɛ̀ʔ wi 'Fànʔa Siɛnrɛ kɛn dè yeli mɛ́ ? Nɛ̀ sí ki taa siɛn sí wè baa yeli nīʔ ŋàa wi nyɛ́ni ke tári ke
         tánʔagɛnmɛ nɛ̄ bèʔ. Gáa nɛ̄ yeli nɛ ki caa bè mi kpúu wè ?»20 A siɛnniʔɛmɛ pi 'jo: «Gbòdoli wī muɔ nī, á kire 'laa ŋáasiɛn wi je muɔ kpúu ?»21 A Zezi wi 'siɛnnugoro kɛn pe mɛ́ nɛ́ pe yɛ: «Kaala nigbe mi 'kpíʔile, a kire 'yeli
         fungo wúɔ. 22 Kire ki 'taa Misa wi 'kɛnɛkɛnɛ tìɛ wè yeli nɛ̄. Kiì sí kò majo Misa wire wi 'kɛnɛkɛnɛ nyɔ́gɔ wè díɛʔ; yeli tuuliɛyɛ
         mɛ́ kɛnɛkɛnɛ wi 'kɔ́n. Yeli sí yē nɛ nàguɔlɔ kɛnɛkɛnɛ bèle cɛndɛnigɛ cɛngɛ nī gè. 23 A ki sí nyaa nàguɔ nɛ̂ gbɛ̀nɛ kɛnɛkɛnɛ kpíʔile wè cɛndɛnigɛ nī gè, wi nɛ̌ Misa Fànʔa
         Siɛnrɛ cúʔɔ dèʔ wè, ki síɛ mɛni á yeli funyɔ yi 'yɛ̀ mi kúrugu, bɛ̀ mi 'siɛnpowo puʔɔ
         wè cɛndɛnigɛ cɛngɛ nī gè ? 24 Ye fǎri siɛnnɛ wéli bèle yiɛyɛ nī bèri kàyuʔu nyu gèʔ. A yeli je kàyuʔu juu gè, ye-
         ki juu ki sìɛn.»Zezi wire wī lé Kulocɛliɛ Siɛnnyiɛnɛgɔnwɔ wè25 A Zerizalɛmi kàʔa siɛnnɛ pálì 'fali nɛ̀ jo: «Nàguɔ ŋáà wire bɛ̀ʔ pe caa bè kpúu wè lé ? 26 Wi sí n'ŋɛ wiī nɛ wi siɛnrɛ nyu dè kpànʔanɛ wálilɛ, siɛn sì yakaa juu nɛ́ wi níʔ.
         Yeli 'jo yiɛgininɛ piyè ki cɛ́n dí wire wī Kulocɛliɛ Siɛnnyiɛnɛgɔnwɔ wè kányiʔɛ í ? 27 Ŋàa wè, we sí nyɛ́nì wi kɔ́ndiʔɛ cɛ́n gè, nɛ̀ sí ki taa Kulocɛliɛ Siɛnnyiɛnɛgɔnwɔ
         wè, a wire kɛ́nì pɛn wè, siɛn sì je ki cɛ́n sé wi 'kɔ́nʔ.»28 Bà Zezi wi 'puu nɛ siɛnnɛ tɛnmɛ bèle baa Kulocɛliɛ Gbùʔɔrɔsaʔa nī gè, a wi 'juu yékpogbuɔlɔ nī nɛ́ jo: «Ao lé, yeli 'mi cɛ́n, nɛ̀ mi kɔ́ndiʔɛ cɛ́n
         gè nɛ̀ pínɛ. Miì sí pɛn nìɛ nyùgo kúrugu wīʔ; ŋàa wi 'mi tun wè, wire wī kányiʔɛfɔli
         wè. Wire wè, yeli sì wi cɛ́nʔ. 29 Mi wè, mi nyɛ́nì wi cɛ́n, nɛ̀ taʔa gíi nɛ̄, wire nī mi 'yiri, wire sí wi 'mi tun.»30 Kire lɛ̀lɛ nī lè a pe 'fali nɛ caa bè wi cò, nɛ̀ sí ki taa wàa sì kɔli taʔa wi nɛ̄ʔ,
         ki 'nyaa wi lɛ̀lɛ niì cé fìɛ nɔ̀ʔ. 31 Siɛnniʔɛnɛ sunʔɔmɔ nī bè a pàli nìʔɛnɛ 'tɛ́ngɛ wi nɛ̄; a pe 'yɛ̀ nɛ nyu níɛ wáa: «A
         Kulocɛliɛ Siɛnnyiɛnɛgɔnwɔ wi kɛ́nì pɛn wè, yeli cɛ́n wi bé fìɛlɛ pálì kpíʔile pe- tóri ŋàa wi wuulo nɛ̄ bèle í ?»Zuufulo kàfɔlilɔ piyē nɛ caa bè Zezi cò wè32 Dìi siɛnnɛ pe 'puu nɛ palilɛ nɛ nyu Zezi wori nɛ̄ dè baa siɛnniʔɛmɛ sunʔɔmɔ nī bè,
         a Fariziɛnnɛ pe 'ti lúʔu. A ki 'nyaa kacuɔnrilɔ kàfɔlilɔ bèle nɛ́ Fariziɛnnɛ ní bèle, a pe 'Kulocɛliɛ Gbùʔɔrɔsaʔa wélifɔlilɔ pálì yɛ̀gɛ nɛ̀ tórigo pe- sa wi cò.33 A Zezi wi sí jo: «Mi yē nɛ tíin bile nɛ́ yeli ní bè lɛ̀lɛ cɛ̀ri kúɔ wī, m'bé kúɔ bé
         kɛ́ ŋàa kúrugu wi 'mi tun wè. 34 Yeli bága de mi caa, yeli sǐ sí mi nyaaʔ, nɛ̀ pínɛ tiʔɛ gíì nī mi yē wè, yeli sǐ gbɛ̀
         kɛ́ baaʔ.»35 A Zuufulo pe 'yɛ̀ nɛ pìye yúgo nɛ́ jo: «Sétiʔɛni ŋàa wi caa bága kɛ́, dí we fǎga wi
         nyaa wèʔ ? Dùʔɔ wi sɔ̀ngí bága yiri bè kɛ́ Zuufulo bálì kúrugu pe 'cɛrigɛ nɛ̀ nyaʔami
         Girɛki wuulo nī bèle wī, bè sari Girɛki wuulo tɛnmɛ wī ? 36 Siɛnrɛ dáà wi 'juu dàa dè, tire kɔri wi 'jo gáa wī, bà wi 'jo: ‹Yeli bága de mi caa,
         yeli sǐ sí mi nyaaʔ. Tiʔɛ gíì nī m'bé puu wè, yeli sǐ gbɛ̀ kɛ́ baaʔ›. »Luʔɔ gáà ki sìi kanʔa wè37 Fundaanra cɛnzɛngɛ gè, ki cɛngɛ ki 'puu cɛngbuʔɔ kátii. A Zezi wi 'yɛ̀ nɛ̀ yéri nɛ́
         juu kpuʔɔ nɛ́ jo: «A luʔɔwuʔɔ yē ŋìi nɛ̄, siɛn wiri báan mi kúrugu wi pa gbuɔ ! 38 A siɛn ŋíì 'tɛ́ngɛ mi nɛ̄ wè, luʔɔ gáà ki nyɛ́ni sìi kanʔa wè, ki béri fúu de yigi
         siɛn wi laamɛ nī bè bɛ̀ lawiile tíɛlɛ. Tire Kulocɛliɛ siɛnsɛbɛrɛ 'ti juu+.»39 Kulocɛliɛ Pìle lire wori Zezi wi 'puu nɛ nyu, nàa tɛ́ngɛfɔlilɔ pe yé je ga taa lè. Niì cé fìɛ kɛnʔ,
         bɛ̀ ki 'nyaa Zezi wiì cé fìɛ jíin wi kpuɔmɔ nī bè wèʔ+.Siɛnnɛ pe 'pìye wáligi Zezi kɛnmɛ nɛ̄ bè40 Pàli 'puu baa siɛnniʔɛnɛ sunʔɔmɔ nī bè, bà peli 'siɛnrɛ dáà lúʔu dè, a pe 'jo: «Kulocɛliɛ Siɛnjuuwo wire tɔ̀ni wī ŋàa wè kányiʔɛ !»41 A pàli 'jo: «Kulocɛliɛ Siɛnnyiɛnɛgɔnwɔ wire wī ŋàa wè.»A bìli 'jo: «Ki bé gbɛ̀ kpíʔile lé, ki- nyaa Galile tɛ́nimɛ nī Kulocɛliɛ Siɛnnyiɛnɛgɔnwɔ wi 'kɔ́n wè lé ? 42 Kulocɛliɛ siɛnsɛbɛrɛ tiì ki juu lé nɛ́ jo Kulocɛliɛ Siɛnnyiɛnɛgɔnwɔ wi bága puu Dawuda siimɛ tùlugo wuu, bé sí kɔ́n Betilɛmi kàʔa mɛ́ lé, Dawuda wi kàsiʔi gè ?»43 A kire 'ki kɛn a siɛnnɛ pe 'wáligi Zezi wi kɛnmɛ nɛ̄ bè. 44 Pàli 'puu nɛ caa bè wi cò, nɛ̀ sí ki taa siɛn sì kɛ́nì kɔli taʔa wi nɛ̄ʔ.Zuufulo yiɛgininɛ pe 'cíi piyè tɛ́ngɛ Zezi nɛ̄ʔ45 A Kulocɛliɛ Gbùʔɔrɔsaʔa wélifɔlilɔ pe 'kɛ́ kacuɔnrilɔ kàfɔlilɔ kúrugu bèle, peli nɛ́ Fariziɛnnɛ ní bèle, a peli sɛ́nì pe yúgo nɛ́ pe yɛ: «Ki mɛni á ye 'wi yaʔa yiyè wi cò nɛ̀ pɛnʔ ?»46 A Kulocɛliɛ Gbùʔɔrɔsaʔa wélifɔlilɔ pe 'siɛnnugoro kɛn dè nɛ́ jo: «Siɛn sì fìɛ siɛnrɛ
         juu bɛ̀ nàguɔ ŋáà wi wori tíɛlɛ dèʔ.»47 A Fariziɛnnɛ pe 'jo: «Dí wiì yeli míɛni fáanni nɛ̀ yeli pùunni wī í ? 48 Siɛn yē baa lé yiɛgininɛ nī bèle, á kire 'laa Fariziɛnnɛ nī bèle, ŋàa wi 'tɛ́ngɛ nàguɔ
         ŋáà nɛ̄ wè, 49 ka laa siɛnnɛ bálì peli bɛ̀ʔ wè, piyè Fànʔa Siɛnrɛ cɛ́n dèʔ ? Kulocɛliɛ kabiʔi kiī pe nɛ̄.»50 Wàa 'puu baa Fariziɛnnɛ nī bèle, pe 'puu nɛ wi ye Nikodɛmi+, wi cé kíni nɛ̀ kɛ́ làa nɛ̄ Zezi kúrugu wè, a wire 'pe yɛ: 51 «Nɛ̀ yɛli nɛ́ weli Fànʔa Siɛnrɛ ní dè wiyè gbɛ̀ kàyuʔu cáan siɛn nɛ̄ʔ, bè ki yaʔa
         we fǎga fìɛ siɛn wi nyasiɛnrɛ lúʔu dèʔ, bè ki cɛ́n gàa siɛn wi 'kpíʔile gèʔ. Bà túʔu
         bɛ̀ʔ+ ?»52 A pe 'siɛnrɛ súu dè nɛ̀ kɛn wi mɛ́ nɛ́ wi yɛ: «Dùʔɔ muɔ míɛni yē Galile wuu wáà wī pugo ? -Ki caa cɛ̀ngɛ, muɔ bé ki 'nyaa Kulocɛliɛ siɛnjuuwo sì fìɛ yiri baa Galile tɛ́nimɛ nī bèʔ.»53 [A pe 'láʔala nɛ̀ kɛ́ kpáaya mɛ́ nigbe nigbe.

Pe 'cɛliwɛ wáà cò nɛ́ nàguɔ ní81 Zezi wè, a wire 'kɛ́ Wolivi Tiire nyagurugo mɛ́. 2 Ki kpìɛnduu sínbinimɛ táanni bè, a wi 'koli nɛ̀ kɛ́ Kulocɛliɛ Gbùʔɔrɔsaʔa mɛ́ gè. A kàʔa siɛnnɛ pe mìɛni 'líɛ nɛ̀ kɛ́ wi kúrugu, a wi 'tɛ́ni nɛ pe tɛnmɛ.3 A Fànʔa Siɛnrɛ sɛbɛcɛ́nminɛ bèle nɛ́ Fariziɛnnɛ ní bèle, a pe kɛ́nì cɛliwɛ wáà kɔ́ri nɛ̀ pɛ́nì wi yérige sunʔɔmɔ nī bè, ki 'nyaa
         nàguɔ cuɔ wi 'puu, á pe sí sɛ́nì wi cò nɛ́ nàguɔ wáà ní. 4 A pe 'Zezi yɛ wè: «Tɛnmɛfɔli, weli sɛ́nì cɛliwɛ ŋáà cò wè nɛ́ nàguɔ ní. 5 Fànʔa Siɛnrɛ nī dè, Misa wi 'we yɛ dí ki cɛlilɛ felile bálì bèle, we 'yɛli we- pe wáa we kpúu nɛ́ sìndari
         ní. Muɔ wè, muɔ sí jo mɛni+ ?»6 Pe yé tire juu bè Zezi puu wè bè wéli wī, bé sí taa bè juudiʔɛ taa wi nɛ̄. A Zezi
         wi 'gbɔbi nɛ sɛbɛ dàala nɛ̄ lè nɛ́ kabiɛlɛ ní. 7 Bà sí pe yé fàan nɛ wi yúgo wè, a wi 'yɛ̀ nɛ̀ yéri nɛ́ pe yɛ: «A siɛn ŋíì yē yeli
         nī kapiile wiì fìɛ kapiile kpíʔile nɛ̀ nyaa wèʔ, siɛn wi- kíni wi wi wáa nɛ́ sìndɛnigɛ
         ní gè.»8 Nɛ́ fali nɛ̀ koli nɛ̀ gbɔbi nɛ sɛbɛ dàala nɛ̄ lè. 9 Nɛ̀ sí ki taa bà pe 'siɛnrɛ dáà lúʔu dè+, a pe 'koli nɛ̀ láʔala nɛ̀ kɛ́ nigbe nigbe, nɛ̀ ki séli liɛlɛ peli nɛ̄. A ki pɛ́nì kò Zezi wire nigbe nɛ́ cɛliwɛ ní wè baa sunʔɔmɔ nī bè.10 A Zezi wi 'yɛ̀ nɛ̀ yéri nɛ́ cɛliwɛ yɛ wè: «Piyē sé wī ? Siɛn sì kàyuʔu juu nɛ̀ cáan
         muɔ nɛ̄ léʔ ?»11 A wi 'jo: «ʔéʔe, Kàfɔli.»A Zezi wi sí wi yɛ: «Mi míɛni wè, mi sǐ kàyuʔu cáan muɔ nɛ̄ʔ. Te waa; bà sí ki 'láʔa
         pàngɛ nɛ̄ wè, ma fǎga ní kapiile kpíʔileʔ !»]Zezi wire wī duniya kpìɛnmɛ bè12 A Zezi wi ń'nɛ̀ pe yɛ: «Mi wī duniya kpìɛnmɛ bè. A siɛn 'taʔa mi kúrugu wè, wiǐ de
         tári yebilige nīʔ, wi bé cɛ sìi kpìɛnmɛ taa bè wī.»13 A Fariziɛnnɛ pe sí wi yɛ: «Muɔ tíimɛ ma nyɛ́ni mìɛ wori kɔ̀ngí nɛ nyu; muɔ juumɔ pi wè kányiʔɛʔ.»14 A Zezi wi 'siɛnnugoro kɛn pe mɛ́ nɛ́ pe yɛ: «A ki cɛ yē mi tíimɛ mi nyɛ́ni nìɛ wori
         nyu dè, mi juumɔ piī kányiʔɛ, nɛ̀ taʔa gíi nɛ̄, mi 'ki cɛ́n sé mi 'kɔ́n, nɛ̀ pínɛ
         mi 'ki cɛ́n sé mi nɛ waa. Yeli sí bèle, yeli sì ki cɛ́nʔ sé mi 'kɔ́nʔ, nɛ̀ pínɛ yeli
         sì ki cɛ́nʔ baa mi nɛ waa wèʔ. 15 Yeli bèle yeli cî nɛ yeli kàyuʔu nyu gè siɛnnɛ kàyuʔujuugɛnmɛ nɛ̄ wī. Mi wè, mi wè
         nɛ kàyuʔu nyu siɛn nɛ̄ʔ. 16 A mi sí cɛ́nì kàyuʔu juu siɛn nɛ̄, mi kàyuʔu kiī kányiʔɛ. Nɛ̀ taʔa gíi nɛ̄, mi wè
         nìɛ nigbe wīʔ; mi Tuu ŋáà wi 'mi tun wè, wiī nɛ́ mi ní. 17 Yeli Fànʔa Siɛnrɛ tíimɛ ti 'ki juu nɛ́ jo dí a siɛnnɛ siin 'pe juumɔ juu bè kaala láà nī wè, pe juumɔ
         piī kányiʔɛ+. 18 Mi nɛ nìɛ wori nyu dè mi tíimɛ wè, nɛ̀ pínɛ Tuufɔli ŋáà wi 'mi tun wè, wiī nɛ nyu
         mi wori nɛ̄ dè.»19 A pe 'wi yúgo: «Sé muɔ Tuu wi yē ?»A Zezi wi 'siɛnnugoro kɛn pe mɛ́ nɛ́ jo: «Yeli sì mi cɛ́nʔ, yeli sì mi Tuu cɛ́n wè
         nɛ̀ pínɛʔ. A ki yē yeli cé mi cɛ́n wè, yeli sî mi Tuu cɛ́n wè.»20 Zezi wi cé siɛnrɛ dáà juu dè nɛ́ ní baa Kulocɛliɛ Gbùʔɔrɔsaʔa nī gè, baa wali lediʔɛ yalege táanni gè, nɛ siɛnnɛ tɛnmɛ bèle. Siɛn sì cé wi còʔ.
         Ki 'nyaa wi lɛ̀lɛ niì cé fìɛ nɔ̀ wīʔ.Zezi wi 'wi kpúu wori juu dè nɛ̀ yaʔa21 A Zezi wi ń'nɛ̀ pe yɛ: «Mi nɛ waa wī, yeli bága de mi caa de mari, bága kùu yeli kapiʔile
         nī gèle. Baa mi nɛ waa wè, yeli sǐ gbɛ̀ jáa bè kɛ́ baa ki tiʔɛ nī gèʔ.»22 A Zuufulo pe 'jo: «Dùʔɔ wi sí je ga wìi kpúu wī ? Bà wi ki 'juu nɛ́ jo: ‹Baa mi nɛ
         waa wè, yeli sǐ gbɛ̀ kɛ́ baa ki tiʔɛ nī gèʔ› wè ?»23 A wi 'pe yɛ: «Yeli bèle, yeli yē táanmɛ wuulo; mi wè, mi sí yē naamɛ wuu. Yeli bèle,
         yeli yē duniya ŋáà wuulo; mi wè, mi sí wè duniya ŋáà wi wuuʔ. 24 Kire nɛ̄ mi 'ki juu yeli mɛ́ nɛ́ yeli yɛ dí yeli bága kùu yeli kapiʔile nī gèle. A
         yeli sì tɛ́ngɛ ki nɛ̄ dí Mi Yē Ŋàa Mi Yē wèʔ+, yeli bé kùu yeli kapiʔile nī gèle wī.»25 A pe sí wi yúgo: «Muɔ wè, ŋáa wī muɔ wè ?»A Zezi wi 'pe yɛ: «Mi wī ŋàa wori mi 'tíi nɛ nyu yeli mɛ́ sélimɛ nɛ̄ bè. 26 Siɛnrɛ yē náʔa m'mɛ́ nìʔɛrɛ bè juu yeli kayɔbigɔ mɛ́ gè, nɛ́ kàyuʔu siɛnrɛ ní nɛ̀
         pínɛ. Ŋàa sí wi 'mi tun wè, wire wī kányiʔɛfɔli wè; dìi mìɛni mi 'lúʔu wi mɛ́ dè,
         tire mi nɛ nyu duniya wuulo mɛ́ bèle.»27 Piyè cé ki cɛ́nʔ nɛ̀ cɛ́n ga Tuufɔli wire wori wi 'puu nɛ nyu pe mɛ́ʔ. 28 A Zezi wi sí pe yɛ: «A yeli kɛ́nì Siɛn Pùɔ yɛ̀gɛ+ wè lɛ̀lɛ níì nī lè, yeli bé nɛ́ ki cɛ́n Mi Yē Ŋàa Mi Yē wè, nɛ̀ sí ki taa mi wè nɛ
         yafiɛn kpínʔini nìɛ nyùgo kúruguʔ; gàa nɛ̄ Tuufɔli wi 'mi tɛnmɛ gè, kire mi nɛ nyu+, 29 ŋàa wi 'mi tun wè, wiī nɛ́ mi ní nɛ̀ pínɛ. Wiì mi yaʔa mi nigbeʔ. Nɛ̀ taʔa gíi nɛ̄,
         gìi ki 'wi dɛ́ni gè, kire mi nɛ kpínʔini súuri.»30 Bà Zezi wi 'puu nɛ siɛnrɛ dáà nyu dè, a pàli nìʔɛnɛ 'tɛ́ngɛ wi nɛ̄.Kányiʔɛ ki bé yeli kɛn yeli- kò yìyemɛ31 A Zezi wi sí juu nɛ́ Zuufulo ní bèle bàli pe cé tɛ́ngɛ wi nɛ̄ bèle, nɛ́ pe yɛ: «A
         yeli 'yìye puɔ mi siɛnrɛ nɛ̄ dè nɛ ti lúru dè, yeli yē mi pìtɛnmɛnɛ kányiʔɛ. 32 Nɛ̀ pínɛ yeli bé kányiʔɛ cɛ́n gè; kányiʔɛ míɛni ki bé ki kɛn yeli- kò yìyemɛ.»33 A pe sí siɛnnugoro kɛn wi mɛ́ nɛ́ wi yɛ: «Birayima siimɛ wuulo bīɛlɛ weli bèle; siɛn sì fìɛ weli cáan sùkulomɔ nī nɛ̀ nyaaʔ. Ki sí mɛni
         á muɔ 'jo dí weli bé kò wìyemɛ ?»34 A Zezi wi 'siɛnnugoro kɛn pe mɛ́ nɛ́ pe yɛ: «M'bé ti juu yeli mɛ́ kányiʔɛ nɛ̄, a siɛn
         ŋíì nɛ kapiʔi kpínʔini gè, wiī kapiile sùkulowo wī. 35 Sùkulowo wi nɛ̌ sí kò baa saʔa nī gè súuriʔ; jaafɔli wire sí yē baa saʔa nī gè kòriwo
         súuri. 36 Kire nɛ̄, a ki yē Jaafɔli wire wi 'yeli kɛn a yeli 'kò yìyemɛ bèle, yeli bé tɔ̀ni
         bè puu yìyemɛ. 37 Mi nyɛ́nì ki cɛ́n yeli yē Birayima siimɛ wuulo, nɛ̀ sí ki taa yeli nɛ mi caa nɛ́ kpúumɔ
         ní, kire 'taa bɛ̀ mi siɛnrɛ ti wè yeli nī kòriro dèʔ. 38 Mi wè, gìi mi 'nyaa Tuufɔli mɛ́ wè, kire mi nɛ nyu. Yeli sí bèle, gìi yeli 'lúʔu yeli
         tuu mɛ́ wè, kire yeli nɛ kpínʔini.»39 A pe 'siɛnnugoro kɛn wi mɛ́ nɛ́ wi yɛ: «Birayima wī weli tuu wè.»A Zezi wi 'pe yɛ: «A ki yē Birayima pìile bīɛlɛ yeli bèle, yeli cî de Birayima kakpiʔiligele
         kpínʔini. 40 Nɛ̀ sí ki taa bɛ̀ ki yē ŋɔ̀ wè, yeli nɛ mi caa nɛ́ kpúumɔ ní, mi wè, kányiʔɛ gáà mi
         'lúʔu Kulocɛliɛ mɛ́ wè, kire mi 'juu yeli mɛ́ bèle. Birayima wiì cé kire kpíʔileʔ.
         41 Yeli tuu wire kakpiʔiligele yeli nɛ kpínʔini.»A pe 'wi yɛ: «Kanuʔɔrɔ nī bɛ̀ʔ pe 'weli siiʔ; weli Tuu wiī nigbe: Kulocɛliɛ wī.»42 A Zezi wi 'pe yɛ: «A ki yē Kulocɛliɛ wī yeli Tuu wè, mi cé yɛli bè yeli dɛ́ni. Nɛ̀
         taʔa gíi nɛ̄, Kulocɛliɛ wire nī mi 'yiri, wire mɛ́ mi 'kɔ́n. Mi wè, miì pɛn nìɛ nyùgo
         kúrugu wīʔ, ki 'cɛ́n wire wi 'mi tun. 43 Gáa nɛ̄ yeli wè nɛ mi siɛnjuuro ti kɔri cɛ́ngi wèʔ ? Kire 'taa bɛ̀ yeli sǐ gbɛ̀ jáa
         bè yéri bè mi siɛnrɛ lúʔu dèʔ. 44 Gbòdolilo kàfɔli wī yeli tuu wè, nɛ̀ pínɛ wire kanɛdanʔana kpíʔile láa gī yeli nɛ̄. Wire wī siɛnkpuuwo
         wè, bà ki 'líɛ baa sélimɛ nɛ̄ bè. Nɛ̀ pínɛ wi wè nɛ yèrí kányiʔɛ nɛ̄ʔ, nɛ̀ taʔa gíi
         nɛ̄, kányiʔɛ wè wi mɛ́ púloʔ. A wi gbɛ́ni nyu níɛ finɛnɛ wè, wi nìɛ ki kpínʔini bɛ̀
         wi kaliɛmɛ nɛ̄ bè; kire sí nyɛ́nì taa bɛ̀ ki 'nyaa wiī káfinɛvinɛwɛ wè, nɛ́ ní káfinɛrɛ
         tuu wè. 45 Mi wè, bɛ̀ sí mi nɛ kányiʔɛ nyu gè, kire nɛ̄ yeli sì tɛ́ngɛ mi nɛ̄ʔ. 46 Yeli nī bèle, ŋàa wi bé gbɛ̀ ki tìɛ dí mi nyɛ́nì kapiile kpíʔile lè ? A ki sí yē kányiʔɛ
         mi nɛ nyu wè, gáa nɛ̄ yeli sì tɛ́ngɛ mi nɛ̄ ? 47 Siɛn ŋíì wī Kulocɛliɛ wuu wè, siɛn wi nàa Kulocɛliɛ nyasiɛnrɛ lúru dè; yeli bèle,
         bɛ̀ sí yeli wè ti lúru wèʔ, kire 'ki tìɛ yeli wè Kulocɛliɛ wuuloʔ.»Zezi wi 'tóri Birayima nɛ̄ wè48 A Zuufulo pe 'siɛnnugoro kɛn wi mɛ́ nɛ́ wi yɛ: «Kire bɛ̀ʔ weli cé juu wè léʔ, nɛ́
         jo Samariiyé wuu wī muɔ wè, dí gbòdoli yē muɔ nī ?»49 A Zezi wi 'pe yɛ: «Gbòdoli yafiɛn wè mi nīʔ, ki 'nyaa mi Tuu wire mi nɛ kpóri; yeli
         bèle, yeli nɛ mi kpínʔini bɛ̀ siɛnfaaligɛ tíɛlɛ. 50 Mi sí cɛ wè kpuʔɔrɔ caa mi tíimɛ woriʔ; ŋàa nɛ̄ kpuʔɔrɔ ti 'yɛli dè wiī baa, wire sí wī kàyuʔujuuwo wè.
         51 M'bé ki juu yeli mɛ́ kányiʔɛ nɛ̄, a siɛn ŋíì 'mi siɛnrɛ cò dè cɛ̀ngɛ wè, siɛn wiǐ
         ga kùu bè nyaaʔ.»52 A Zuufulo pe sí wi yɛ: «Weli nɛ́ péli nɛ̀ tɛ́ngɛ ki nɛ̄ nɛ̀ láʔa gbòdoli wī muɔ nī.
         Birayima wiì kùuʔ lé, a Kulocɛliɛ siɛnjuulo míɛni pe 'kùu í ? Muɔ wè, muɔ sí jo ŋɔ̀ wè dí siɛn ŋíì wi 'muɔ siɛnrɛ cò dè cɛ̀ngɛ
         wè, dí siɛn wiǐ ga tíi kùu bè nyaaʔ. 53 Muɔ wè, muɔ sí tùʔɔ nɛ̀ tóri lé weli tuu Birayima nɛ̄ wè wī, wi 'kùu wè ? Nɛ́ siɛnjuulo
         ní bèle, bàli pe 'kùu bèle ? Muɔ tùʔɔ nɛ mìɛ sɔ̀ngí ŋáasiɛn wī, muɔ wè pugo ?»54 A Zezi wi 'siɛnnugoro kɛn pe mɛ́ nɛ́ pe yɛ: «A ki yē mi nɛ kpuʔɔrɔ caa mi tíimɛ wori
         dè, mi kpuʔɔrɔ tiǐ je yafiɛn kɛnʔ. Mi Tuu wire wi nyɛ́ni kpuʔɔrɔ tari mi nɛ̄; wire wī yeli 'jo dí wiī yeli Kulocɛliɛ wè. 55 Yeli sì sí wi cɛ́nʔ; mi wè mi nyɛ́nì wi cɛ́n. A mi cé jo mi sì wi cɛ́n wèʔ, mi sî
         puu káfinɛvinɛwɛ bɛ̀ yeli tíɛlɛ. Ki sí nyaa mi nyɛ́nì wi cɛ́n, nɛ̀ wi siɛnrɛ cò dè
         cɛ̀ngɛ nɛ̀ pínɛ. 56 Birayima wè, yeli tuu wè, wi cé puu nɛ fundaanra kpínʔini bàga mi cɛngɛ nyaa gè. Wi
         sí nyɛ́nì ki 'nyaa, a wi 'fundaanra taa.»57 A Zuufulo pe 'wi yɛ: «Muɔ yiʔɛlɛ kiyè cɛ́nì yiʔɛlɛ togosiin nɛ́ kpɔrigɔ nyìʔ, á ki
         mɛni á muɔ kɛ́nì Birayima nyaa wè nɛ̀ síɛ ?»58 A Zezi wi 'pe yɛ: «M'bé ki juu yeli mɛ́ kányiʔɛ nɛ̄, náʔanɛ Birayima wi- sii wè, mi
         wè, Mi Yē baa+.»59 Kire lɛ̀lɛ nī lè a pe 'fali nɛ̀ sìndari jó, nɛ caa bè wi wáa nɛ́ ti ní. A Zezi wi
         'pùunni pe nɛ̄, nɛ̀ yiri Kulocɛliɛ Gbùʔɔrɔsaʔa nī gè.
         
            
               	Wéli baa Lev 20.10; Fàn 22.22; Ezek 16.38,40.

               	Girɛki sɛbɛliɛlɛ pálì nyɛ́nì siɛnrɛ táà taʔa náʔa gè nɛ̀ jo: «Pe funyɔ tíimɛ yi 'puu
                     nɛ pe kìí.»

               	Wéli baa Tɔ́r 35.30; Fàn 17.6; 19.15; Eb 10.28.

               	Wéli baa Yir 3.14.

               	Wi kórilo wori tire Zezi wi 'puu nɛ nyu mmɛ gè, bà pe cî ga wire kóri tiiparigɛ nɛ̄
                     gè, bé ki yɛ̀gɛ bè yérige.

               	Wéli baa Zan 3.14-15; 12.31-33.

               	Wéli baa Yir 3.14. Yewe míʔɛ kire Zezi wi 'yeri mmɛ gè. Wéli baa míɛni Zan 1.1.

Zezi wi 'fúɔn puʔɔ91 Bà Zezi wi 'puu nɛ tòrí wè, a wi sɛ́nì nàguɔ wáà nyaa wi ní fúɔn, wi cé sii bɛ̀ wī.
         2 A wi pìtɛnmɛnɛ pe 'wi yúgo: «Tɛnmɛfɔli, ŋáasiɛn wi 'kapiile kpíʔile lè ? Nàguɔ ŋáà wire wī lé, dí
         wi siivɔlilɔ peli bīɛlɛ, á wi 'sii fúɔn wè+ ?»3 A Zezi wi 'siɛnnugoro kɛn pe mɛ́ nɛ́ pe yɛ: «Wire bɛ̀ʔ, wi siivɔlilɔ peli míɛni bɛ̀ʔ
         pe 'kapiile kpíʔileʔ. Ki 'nyaa gàa ki 'kpíʔile gìi ki bé tí Kulocɛliɛ kaala ni- kpíʔile
         nàguɔ ŋáà wi sìi nī wè, pe- ki 'nyaa. 4 Bà cɛngɛ ki tíin kpìɛnmɛ bè, ki 'yɛli ŋàa wi 'mi tun wè, we- wi baara kúɔ dè. Pìlige
         ki bága wúɔ, siɛn sǐ ní gbɛ̀ baara kúɔʔ. 5 Bɛ̀ mi nɛ tíin bile duniya nī wè, mi yē duniya wi kpìɛnmɛ bè.»6 Bà Zezi wi 'tire juu nɛ̀ kúɔ wè, a wi 'tíɛnrɛ sùlugu nɛ̀ wo dàala nɛ̄ lè, nɛ́ ki nyaʔami
         a ki 'kò fàrigɛ, nɛ̀ ki kurugo fúɔn wi nyapigele nɛ̄ gèle, 7 nɛ́ wi yɛ: «Te waa ma sa yiʔɛ jíge+ gè Silowe pìndiʔɛ mɛ́ gè», Silowe míʔɛ ki kɔri wè, kire 'jo: «tundunwɔ».A fúɔn wi 'láʔa nɛ̀ kɛ́ nɛ̀ sɛ́nì wi yiʔɛ jíge gè nɛ́ koli nɛ̀ pɛn, a wi 'fali nɛ
         nyaʔa sɛni. 8 A ki 'kò, bìli pe 'puu wi tɛ́ninyɛninɛ bèle nɛ́ bìli pe cé kíni nɛ̀ wi cɛ́n wi siɛnnɛ
         náari bèle, a pe 'jo: «Ŋàa wire túʔu bɛ̀ʔ wi 'puu nɛ tɛ̀ní nɛ siɛnnɛ náari bèle ?»9 A pàli 'jo: «ʔaan, wire wī.» A bìli 'jo: «ʔéʔe, wire bɛ̀ʔ, wi líɛrɛ dī.»A wire tíimɛ wè, a wi 'pe yɛ: «Je mi sí wī !»10 A pe 'wi yúgo: «Mɛni ki kɛ́nì puu nɛ̀ síɛ á muɔ kɛ́ni nyaʔa ?»11 A wi 'pe yɛ: «Siɛn ŋáà pe ye Zezi wè, wire wi 'fàrigɛ kpíʔile nɛ̀ mi nyapigele kurugo
         gèle, nɛ́ mi yɛ mi- sa yiʔɛ jíge gè Silowe pìndiʔɛ mɛ́. A mi sí kɛ́ nɛ̀ sɛ́nì ki jíge,
         nɛ̀ fali nɛ nyaʔa !»12 A pe 'wi yúgo: «Sétiʔɛni wi yē ?»A wi 'jo: «Mi sì wi tiʔɛ cɛ́nʔ.»Fariziɛnnɛ pe 'fúɔn yúgo wè13 A siɛnnɛ pe 'nàguɔ ŋáà cò wè ŋàa wi cé kíni nɛ̀ puu fúɔn wè, nɛ̀ kɛ́ nɛ́ wi ní Fariziɛnnɛ kúrugu bèle. 14 Cɛndɛnigɛ cɛngɛ nī ki sí cé puu, cɛngɛ gíì Zezi wi cé fàrigɛ túnʔɔ gè nɛ̀ fúɔn múgu wè. 15 A Fariziɛnnɛ míɛni pe ń'nɛ̀ nàguɔ yúgo wè mɛni ki kɛ́nì puu nɛ̀ síɛ á wiī nyaʔa wè.A wi 'pe yɛ: «Fàrigɛ wi 'kurugo m'mɛ́ nyapigele nɛ̄ gèle, á mi sɛ́nì yiʔɛ jíge gè,
         nɛ̀ fali nɛ nyaʔa.»16 Fariziɛnnɛ pe gboli nī lè a pàli 'taa baa nɛ̀ jo: «Nàguɔ ŋáà wiì kɔ́n Kulocɛliɛ mɛ́ʔ,
         á kire 'laa wè, yeli sì nyaa wè lé, wi wè nɛ tɔ́ri nɛ́ cɛndɛnigɛ ní gèʔ.»A pàli sí jo: «Mɛni kapiigbiʔiliwe bé gbɛ̀ jáa de kakpoliyo nyáà feliye kpínʔini yè ?»A pe 'wáligi. 17 A pe sí ń'nɛ̀ fúɔn yúgo wè nɛ́ wi yɛ: «Muɔ wè do, muɔ nyapigele wi nyɛ́nì múgu, gíi
         muɔ bé gbɛ̀ juu wi wori nɛ̄ dè ?»A wi 'jo: «Kulocɛliɛ siɛnjuuwo wī.»18 Kire nɛ́ ki mìɛni ní gè Zuufulo piyè cé yéri ki nɛ̄ʔ, ga dí nàguɔ ŋáà wi kíni nɛ̀
         puu fúɔnʔ, nɛ́ ń'nɛ̀ kɛ́nì koli nɛ nyaʔa wèʔ, fúɔ a pe 'wi siivɔlilɔ yeri bèle baa
         nɛ̀ pɛn. 19 Nɛ̀ pɛ́nì pe yúgo nɛ́ jo: «Yeli 'jo yeli jaa wī nàguɔ ŋáà wè, dí wi 'sii nɛ ní fúɔn,
         bà bɛ̀ʔ lé ? Mɛni sí ki kɛ́nì puu á wiī nyaʔa píra ŋáà nī wè ?»20 A nàguɔ wi siivɔlilɔ pe 'jo: «Weli tɔ̀ni nɛ̀ ki cɛ́n weli jaa wire wī ŋàa wè, wi cé
         sii fúɔn. 21 Gìi sí ki 'wi nyapigele ke múgugɛnmɛ kúɔ bè, siɛn ŋáà wi kɛ́nì ke múgu wi nɛ̄ wè,
         weli sì wi cɛ́nʔ. Ye- wi yúgo wire tíimɛ wè; pùɔ bɛ̀ʔ wi tíinʔ, wire tíimɛ wi bé ki
         juu gìi ki 'wire taa gè.»22 Nàguɔ wi siifɔlilɔ pe cé puu nɛ fìʔɛ́ Zuufulo nɛ̄ bèle wī, kire nɛ̄ pe cé siɛnrɛ dáà
         juu dè mmɛ gè. Ki 'nyaa Zuufulo pe yé bìɛ ki nɛ̄ nɛ̀ kúɔ nɛ̀ jo dí siɛn ŋíì wi kɛ́nì
         ki juu nɛ̀ yige nɛ́ jo dí Zezi wire wī Kulocɛliɛ Siɛnnyiɛnɛgɔnwɔ wè, dí pe bé wi cìra bè yige tɛnmɛzaʔa nī gè. 23 Kire nɛ̄ fúɔn wi siifɔlilɔ pe yé jo pe- wi yúgo wire tíimɛ wè, dí pùɔ bɛ̀ʔ wi tíinʔ.24 A Fariziɛnnɛ pe ń'nɛ̀ nàguɔ yeri wè baa taziinwoli nɛ̄ lè, ŋàa wi cé kíni nɛ̀ puu
         fúɔn wè, nɛ̀ pɛ́nì wi yɛ: «Kàli Kulocɛliɛ nɛ̄ wêli+ ! Weli bèle, weli 'tɛ́ngɛ ki nɛ̄ nàguɔ ŋáà wè kapiigbiʔiliwe wī.»25 A wi 'pe yɛ: «A ki yē kapiigbiʔiliwe wī wè, miì kire cɛ́nʔ. Gìi mi 'cɛ́n gè, mi 'puu
         fúɔn, píra ŋáà nī wè mi sí nɛ nyaʔa.»26 A pe sí wi yúgo: «Gáa wi 'kpíʔile muɔ nɛ̄ ? Mɛni wi 'ki puu nɛ́ muɔ nyapigele múgu
         gèle nɛ̀ síɛ ?»27 A wi 'pe yɛ: «Mi nyɛ́nì ti juu yeli mɛ́ nɛ̀ kúɔ, yeli wè caa bè yéri ti nɛ̄ʔ. Gáa
         nɛ yeli nɛ caa bè ti lúʔu cígini ? Dùʔɔ yeli míɛni kɛ́ni caa bè puu wi pìtɛnmɛnɛ pálì wī ?»28 A Fariziɛnnɛ pe 'yɛ̀ nɛ wi teri nɛ́ jo: «Muɔ wī wi pìtɛnmɛwɛ wè; weli bèle, Misa pìtɛnmɛnɛ bīɛlɛ weli bèle. 29 Weli bèle, weli nyɛ́nì ki cɛ́n dí Kulocɛliɛ wi cé juu nɛ́ Misa ní wè; ŋàa wè, wiyè
         wi cɛ́n sétiʔɛni wi 'kɔ́nʔ.»30 A nàguɔ wi 'siɛnnugoro kɛn pe mɛ́ nɛ́ pe yɛ: «Ki sí tɔ̀ni yē funwuɔrɔ wuʔu, bɛ̀ yeli
         sì ki cɛ́n sé wi 'kɔ́n wèʔ ! Nɛ̀ sí ki taa wi 'mi nyapigele múgu gèle. 31 We 'ki cɛ́n Kulocɛliɛ wi wè nɛ kapiigbiʔilile náarigɛ lúru gèʔ. A siɛn ŋíì sí nɛ fìʔɛ́
         Kulocɛliɛ nɛ̄ wè níɛ wi nyɛ́ni kaala kpínʔini lè, Kulocɛliɛ wi nàa lúru ki siɛn mɛ́
         wè. 32 Wiyè fìɛ ki lúʔu nɛ̀ nyaaʔ, dí siɛn 'sii nɛ ní fúɔn, a wàa kɛ́nì wi múguʔ. 33 A nàguɔ ŋáà wiì cé kɔ́n Kulocɛliɛ mɛ́ wèʔ, wiǐ sî gbɛ̀ jáa bè yafiɛn kpíʔileʔ.»34 A pe 'siɛnrɛ kɛ́n dè nɛ̀ kɛn wi mɛ́ nɛ́ wi yɛ: «Muɔ wè, ma 'sii kapiile nyɛ́mi mìɛ
         nɛ̄ wè, muɔ ma je weli tɛnmɛ kìɛ ?»A pe 'wi cìra nɛ̀ yige kpànʔanɛ.Zezi wi 'jo Fariziɛnnɛ piyē fúɔnnɔ35 A Zezi wi 'ti lúʔu dí pe nyɛ́nì nàguɔ cìra wè nɛ̀ yige kpànʔanɛ. A wi sɛ́nì wi caa
         nɛ̀ nyaa, a wi 'wi yɛ: «Muɔ 'tɛ́ngɛ Siɛn Pùɔ nɛ̄ wè lé, muɔ wè ?»36 A wi 'jo: «Ŋáasiɛn wī, Kàfɔli, dí mi sí tɛ́ngɛ wi nɛ̄ ?»37 A Zezi wi 'wi yɛ: «Wire wī muɔ nɛ nyaʔa wè, ŋàa wi nyu nɛ́ muɔ ní wè.»38 A nàguɔ wi 'jo: «Kàfɔli, mi 'tɛ́ngɛ !», nɛ́ fali nɛ̀ tuu nɛ̀ cúbulo nɛ̀ Zezi gbùʔɔrɔ wè.39 A Zezi wi 'jo: «Mi wè, mi 'pɛn náʔa duniya nī wè bè pa kàyuʔu juu wī, gìi ki bé tí
         bìli pe wè nyaʔa bèleʔ, peri nyaʔa, dí bìli pe nyaʔa bèle, peli- sí kò fúɔnnɔ.»40 Fariziɛnnɛ bílì pe 'puu nɛ́ wi ní bèle, bà peli 'siɛnrɛ dáà lúʔu dè, a pàli 'wi yɛ: «Weli míɛni
         bèle, dùʔɔ fúɔnnɔ pálì weli yē nɛ̀ pínɛ ?»41 A Zezi wi 'pe yɛ: «A ki yē yeli 'puu fúɔnnɔ bèle, kapiile sǐ cî puu yeli nɛ̄ʔ. Bɛ̀
         sí ki yē ŋɔ̀ wè, yeli 'jo yeli nɛ nyaʔa, yeli kapiile ni 'kò yeli nɛ̄.»
         
            
               	Wéli baa Yir 20.5.

               	sa yiʔɛ jíge: Girɛki siɛnrɛ nī dè, kiì fíligeʔ a ki yē wi 'jo «sa gbéli», á kire 'laa «sa yiʔɛ jíge».
                     Pàli 'siɛnrɛ yiʔɛ dè nɛ̀ jo: «sa gbéli.»

               	Kàli Kulocɛliɛ nɛ̄ wêli:Girɛki siɛnrɛ nī dè ti 'jo: «-Kpuʔɔrɔ taʔa Kulocɛliɛ nɛ̄.» Pàli 'ti yiʔɛ nɛ̀ jo: «Yéri ma kányiʔɛ juu.»

Sìnbanaʔawa nɛ́ sìnbaara kàsiile lè101 A Zezi wi 'jo: «M'bé ki juu yeli mɛ́ kányiʔɛ nɛ̄, siɛn ŋíì wi sî puu wi nɛ̌ jíin sìnbaduʔu
         wìile lire nī lèʔ, níɛ̀ tánʔa nɛ̀ jíin kayɔbigɔ káà kiiyɛ mɛ́ gè, kire siɛn wè, wiī
         kàyuuwo nɛ́ ní siɛngbɛniwɛ nɛ̀ pínɛ. 2 Ŋìi sí wi sî jíin wìile nī lè, wire wī sìnbaara ti nàʔavɔli wè. 3 Siɛn ŋíì wi nyɛ́ni sìnbaduʔu wéli gè, wi nɛ̂ ki múgu sìnbanaʔawa mɛ́ wè. Sìnbaara
         ti nɛ̂ wi yékpoli lúʔu lè, a dìi yē wi wori dè, wi nɛ̂ ti yeri ti míɛyɛ nɛ̄ nɛ̀ ti
         kɔ́ri nɛ̀ yige. 4 A wi kɛ́nì wi wori ti mìɛni kɔ́ri nɛ̀ yige dè, wi nɛ̂ kíni ti yiʔɛ mɛ́; sìnbaara ti
         nɛ̂ taʔa wi kúrugu bɛ̀ ki 'nyaa ti 'wi yékpoli cɛ́n lè. 5 Nɛ̀ sí ki taa a ki yē siɛn wáà wiiyɛ wī wè, tiì je taʔa wi kúruguʔ; sìnbaara ti bé
         cɛ de fé wi nɛ̄ wī, nɛ̀ taʔa gíi nɛ̄, tiì nabɔnminɔ yékpuʔulo cɛ́n gèleʔ.»6 Kàsiile Zezi wi cé wáa nɛ̀ pe kɛn mmɛ gè, nɛ̀ sí ki yaʔa piyè cé ti kɔri cɛ́n wèʔ,
         dàa wi 'juu dèʔ.Zezi wire wī sìnbanaʔacɛ̀nwɛ wè7 A Zezi wi sí ń'nɛ̀ siɛnrɛ táà juu nɛ́ jo: «M'bé ti 'juu yeli mɛ́ kányiʔɛ nɛ̄, mi wī
         wìile lè sìnbaara ti jíindiʔɛ gè. 8 Bìli pe mìɛni pe 'pɛn mi yiʔɛ mɛ́ gè, kàyuulo bīɛlɛ, nɛ́ ní siɛngbɛninɛ. Sìnbaara
         tiì lúʔu pe mɛ́ʔ. 9 Mi wè, mi wī kɔ̀ri gè. A siɛn ŋíì pɛ́nì tóri nɛ̀ jíin mi nī wè, siɛn wi bé suɔ, nɛ̀
         pínɛ wi béri jíin béri yigi, wi béri wi nyalii tari wè. 10 Kàyuuwo wi nɛ̌ pɛn yakaa kiiyɛ kúrugu wīʔ, ka laa bè pa yùuʔ, nɛ́ bè kpúu, nɛ́ bè
         yɛgɛ cúʔɔ bɛ̀ʔ. Mi wè, mi 'pɛn gìi ki bé tí sìi wi- puu pe mɛ́, pe- wi taa nìʔɛwɛ
         bɛ̀ ki caa mmɛ.11 «Mi wè, mi wī sìnbanaʔacɛ̀nwɛ wè. Sìnbanaʔacɛ̀nwɛ wi nɛ̂ wi sìi kɛn wè wi sìnbaara
         ti nyùgo nī. 12 Siɛn ŋíì pe sî líɛ sàri nɛ̄ wè, nɛ̀ sí ki taa sìnbanaʔawa sí bɛ̀ʔ wè, nɛ̀ pínɛ wire
         wori tíimɛ bɛ̀ʔ sìnbaara dèʔ, a wi gbɛ́nɛ̀ kàdafiige nyaa ki 'báan sìnbaara kúrugu
         dè, wi nɛ̂ fɛ̀ níɛ̀ ti wáa. Kàdafiige ki nɛ̂ jíin ti nī, nɛ̀ ti cɛrigɛ. 13 Kire 'taa bɛ̀ wiī sàri baakuɔwɔ wè; sìnbaara ti woli ni nɛ̌ wi líɛ yakaa mɛ́ʔ.14 «Mi wè, mi wī sìnbanaʔacɛ̀nwɛ wè. Mi 'mi wuulo cɛ́n bèle, a mi wuulo míɛni pe 'mi
         cɛ́n, 15 majo mɛni Tuufɔli wi 'mi cɛ́n wè, á mi míɛni 'wi cɛ́n wè. Nɛ̀ pínɛ mi 'mi sìi kɛn
         wè sìnbaara ti kɛnmɛ nɛ̄. 16 Sìnbaara táà yē nɛ tíin mi mɛ́ dìi ti wè náʔa sìnbaduʔu gáà nī gèʔ. Ki 'yɛli mi sa
         ti kɔ́ri bè pɛn; ti bé mi yékpoli lúʔu lè. Sìnbatogo ki bé puu nigbe, nɛ́ sìnbanaʔawa
         ní wè nigbe bè pínɛ.17 «Mi nyɛ́nì mi Tuu dɛ́ni wè, nɛ̀ taʔa gíi nɛ̄, mi 'mi sìi kɛn wè, bé sí ní koli bè
         wi líɛ. 18 Siɛn sǐ gbɛ̀ mi sìi kúɔ wèʔ, ki 'nyaa mi m'bé mi sìi kɛn wè mi tíimɛ wè. Ki fànʔa
         yē m'mɛ́ bè mi sìi kɛn wè, ki fànʔa yē m'mɛ́ bè koli bè wi suɔ cígini. Mi Tuu wire
         mɛ́ mi nyɛ́nì kire kajuudiɛlɛ siɛnrɛ taa dè.»19 A ki siɛnrɛ dáà ti ń'nɛ̀ Zuufulo kɛn bèle a pe 'wáligi pìye nɛ̄. 20 A pe pàli nìʔɛnɛ 'yɛ̀ nɛ nyu níɛ wáa: «Gbòdoli yē nàguɔ ŋáà nī wè, kaala gīɛlɛ wi
         nī; gáa nɛ̄ yeli nɛ wi siɛnrɛ lúru dè ?»21 A pàli 'jo: «Gbòdolifɔli siɛnjuuro bɛ̀ʔ dàa dèʔ. Yeli 'cɛ́n lé gbòdoli bé gbɛ̀ jáa
         bè fúɔn múgu lé ?»Zuufulo pe wè Zezi caa wèʔ22 A ki kɛ́nì nyaa Zuufulo pe fundaanra díì pe sî nɛ kpínʔini Zerizalɛmi kàʔa mɛ́ gè Kulocɛliɛ Gbùʔɔrɔsaʔa ki tɛ́ngɛlɛ wori nɛ̄ dè yiɛlɛ ó yiɛlɛ wè, a ki cɛngɛ ki 'nɔ̀; wiire lɛ̀lɛ nī ki 'puu.
         23 Zezi wi 'puu nɛ nyaari nɛ tòrí Kulocɛliɛ Gbùʔɔrɔsaʔa nī gè Sulomani kobigo nī gè+. 24 A Zuufulo yiɛgininɛ pe sí kɛ́ nɛ̀ sɛ́nì wi màʔa nɛ̀ suʔu nɛ́ wi yɛ: «Muɔ je weli cò
         bè yaʔa káaliyɛ nī yè muɔ wori nɛ̄ dè bè taa lɛ̀lɛ jori wī ? A ki yē muɔ wī Kulocɛliɛ Siɛnnyiɛnɛgɔnwɔ wè, ma ti juu ma láʔa we nɛ̄ kìɛ !»25 A Zezi wi 'pe yɛ: «Mi nyɛ́nì ti juu yeli mɛ́; yeli sì tɛ́ngɛʔ. Kakpiʔiligele gálì
         mi nɛ kpínʔini mi Tuu wi míʔɛ nɛ̄ gè, kiyē nɛ mi wori nyu dè. 26 Nɛ̀ sí ki taa yeli bèle, yeli sì tɛ́ngɛ mi nɛ̄ʔ, nɛ̀ taʔa gíi nɛ̄, mi sìnbaara bɛ̀ʔ
         yeli bèleʔ. 27 Sìnbaara dáà dī mi wori dè, tiī nɛ mi yékpoli lúru lè. Mi míɛni wè, mi nyɛ́nì mi sìnbaara
         cɛ́n dè. Ti nɛ̂ taʔa mi kúrugu. 28 Nɛ̀ pínɛ mi 'bànguɔ sìi kɛn wè ti mɛ́; tiǐ ga tíi bé kùu bè nyaaʔ, siɛn míɛni sǐ gbɛ̀
         jáa bè ti píle bè yige mi kɔli nī gèʔ. 29 Mi Tuu ŋáà wi 'ti kɛn m'mɛ́ wè, wi fànʔa ki 'tóri pe mìɛni nɛ̄; siɛn sǐ gbɛ̀ jáa bè
         ti píle yige Tuufɔli wi kɔli nī gèʔ. 30 Mi nɛ́ Tuufɔli ní wè, weli yē nigbe.»31 A Zuufulo pe ń'nɛ̀ sìndari jó bè wi wáa kpúu nɛ́ ti ní.32 A Zezi wi 'pe yɛ: «Mi nyɛ́nì kele nìʔɛgɛlɛ kpíʔile cɛ̀ngɛlɛ nɛ̀ yeli tìɛ; Tuufɔli
         wire mɛ́ ke 'kɔ́n. Kakpiʔilile níi wori nɛ̄ yeli je mi wáa nɛ́ sìndari ní dè ?»33 A Zuufulo pe 'siɛnnugoro kɛn wi mɛ́ nɛ́ wi yɛ: «Weli sì je muɔ wáa nɛ́ sìndari ní
         dè kacɛ̀nnɛ kɛnmɛ nɛ̄ wīʔ; siɛncuʔɔrɔ dáà muɔ 'juu dè, tire kɛnmɛ nɛ̄ weli je muɔ
         wáa. Nɛ̀ taʔa gíi nɛ̄, siɛn wī muɔ wè, á muɔ sí nɛ mìɛ kpínʔini Kulocɛliɛ.»34 A Zezi wi 'pe yɛ: «Ki túʔu wè baaʔ sɛbɛgɛ yeli Fànʔa Siɛnrɛ sɛbɛ nī wè, dí: ‹Mi 'jo yeli yē kulocɛlɛlɛ+› lé ? 35 A ki sí nyaa bìli mɛ́ wi siɛnrɛ ti yē dè, wi 'peli yeri nɛ̀ jo dí piyē kulocɛlɛlɛ.
         We 'ki cɛ́n Kulocɛliɛ siɛnsɛbɛrɛ tiǐ gbɛ̀ tɔ́nʔ. 36 Siɛn ŋíì Tuufɔli wi 'wàli nɛ̀ tɛ́ngɛ nɛ́ wi tun náʔa duniya nī wè, yeli bèle, yeli
         'jo dí wiī nɛ Kulocɛliɛ míʔɛ córi gè, bɛ̀ mi 'ki juu nɛ́ jo mi yē Kulocɛliɛ Jaa wè.
         Bà bɛ̀ʔ lé ? 37 A mi wè nɛ mi Tuu wi kakuʔɔlɔ kúu gèle, ye fǎga tɛ́ngɛ mi nɛ̄ʔ. 38 A mi sí nɛ ke kúu gèle, a yeli sì cɛ́nì tɛ́ngɛʔ mi nɛ̄ wè, ye- tɛ́ngɛ kakpiʔiligele
         keli nɛ̄ gìi ki bé tí yeli gbɛ̀ ki cɛ́n Tuufɔli wiī mi nī, mi mìɛni yē Tuufɔli nī
         wè.»39 A pe ń'nɛ̀ yɛ̀ nɛ caa bè wi cò cígini, a wi 'sùuri nɛ̀ yiri pe kiyɛ nī yè. 40 A Zezi wi ń'nɛ̀ koli nɛ̀ kɛ́ Zurudɛn cáʔa kúrugu gè, baa tiʔɛ gíì nī Zan wi 'kíni nɛ 'puu nɛ siɛnnɛ batiize bèle, nɛ̀ sɛ́nì kò baa kire tiʔɛ nī gè. 41 A siɛnniʔɛnɛ 'kɛ́ baa wi kúrugu; pe 'puu nɛ ki nyu nɛ́ jo: «Zan wiì kɛ́nì fìɛ wáà
         kpíʔile nɛ̀ nyaaʔ, nɛ̀ sí ki taa dìi mìɛni wi 'juu nàguɔ ŋáà wi wori nɛ̄ dè tiī kányiʔɛ.»42 A pàli nìʔɛnɛ 'tɛ́ngɛ wi nɛ̄ baa ki tiʔɛ nī gè.

Lazari kùu wori dè111 A ki 'nyaa nàguɔ wáà cé kò yaawa, pe 'puu nɛ wi ye Lazari, Betanii vògo wuu wi 'puu;
         Maari nɛ́ wi siinyɛni Mariti ní wè peli vògo kire ki 'puu. 2 Maari ŋáà wi cé natukɔli sùnmɔ wo bè Kàfɔli nɛ̄ wè nɛ́ wi nzìire tíʔɛ dè nɛ̀ wi tɔliyɔ
         kurugo yè, kire cuɔ wire siinyɛni wi 'puu Lazari wè, ŋàa wi 'puu nɛ yáa wè+. 3 A wi siinyɛninɛ bálì pe sí tunduro tórigo Zezi mɛ́ wè, a pe sɛ́nì wi yɛ: «Kàfɔli,
         muɔ nàgori wiī baa yaawa.»4 Bà Zezi wi 'ti lúʔu dè, a wi 'jo: «Yaama báà bè, kùu yaama bɛ̀ʔ; ki 'nyaa pi je Kulocɛliɛ
         kpuɔmɔ tìɛ bè wī: pire barigɛ nɛ̄ gè Kulocɛliɛ Jaa wi bé kpuʔɔrɔ taa.»5 Nɛ́ ki cɛ́n Mariti wè, nɛ́ wi siinyɛni Maari ní wè, nɛ́ Lazari ní wè, pe woli ni cé
         Zezi dɛ́ni wè. 6 Nɛ̀ sí ki taa bà wi cé Lazari wi yaama wori lúʔu dè, a wi ń'nɛ̀ kò baa nɛ̀ cɛnyɛ siin
         kúɔ baa tiʔɛ gíì nī wi 'puu wè. 7 Kire kàduʔumɛ gè a wi 'wi pìtɛnmɛnɛ yɛ bèle: «Ye- tí we- koli we kɛ́ Zude tɛ́nimɛ nī.»8 A wi pìtɛnmɛnɛ pe 'wi yɛ: «Tɛnmɛfɔli, kiì fìɛ mɔgɔʔ, Zuufulo piyè túʔu puu nɛ caa
         bè muɔ wáa nɛ́ sìndari ní, á muɔ ń'nɛ̀ koli nɛ caa bè kɛ́ baa lé ?»9 A Zezi wi 'jo: «Líɛrilɛ kiɛ nɛ́ siin túʔu bɛ̀ʔ cɛngɛ nī gè ? A siɛn nɛ tári cɛngɛ
         lɛ̀lɛ nī lè, siɛn wiǐ de kúruguʔ. Nɛ̀ taʔa gíi nɛ̄ wi nìɛ nyaʔa duniya ŋáà wi kpìɛnmɛ
         nɛ̄ bè. 10 Nɛ̀ sí ki taa a siɛn nɛ tári pìlige nī gè, wi béri kúrugu, bɛ̀ ki 'nyaa kpìɛnmɛ wè
         wi mɛ́ wèʔ.»11 Bà Zezi wi 'siɛnrɛ dáà juu dè nɛ̀ kúɔ wè, a wi 'pe yɛ: «Lazari wè, weli nàgori wè,
         wiī baa nɛ ŋɔ́ni, m'bé sí kɛ́ bè sa wi yɛ̀gɛ.»12 A wi pìtɛnmɛnɛ pe 'jo: «Kàfɔli, a ki yē wiī nɛ ŋɔ́ni wè, wi bé puʔɔ.»13 Ki 'nyaa Lazari wi kùu wori Zezi wi cé juu mmɛ gè, a peli sí ki 'nyaa nɛ̀ jo dùʔɔ
         ŋɔ́nijɛnbɛ pire wi 'puu nɛ pun. 14 Kire nɛ̄ a Zezi wi sí ti juu nɛ̀ láʔa pe mɛ́ nɛ́ jo: «Lazari wi 'kùu wī. 15 Ki 'mi dɛ́ni nɛ̀ yeli kɛn bɛ̀ mi sì puu baa wèʔ, nɛ̀ taʔa gíi nɛ̄, kire 'kpíʔile gìi
         ki bé tí yeli- tɛ́ngɛ wè. Ye- sí puu we- kɛ́ wi kúrugu.»16 Toma wè, ŋàa pe 'puu nɛ ye Didiimi wè (ki kɔri wire wī «Ŋɔwɔ»), a wire sí pìtɛnmɛnɛ
         bílì yɛ bèle: «Ye- puu we- kɛ́ weli míɛni bèle, we sa pínɛ we kùu nɛ́ Kàfɔli ní wè.»Zezi wire wi nyɛ́ni kúbilo nyɛ́gi bèle17 Bà Zezi wi sɛ́nì yiri wè, a wi 'lúʔu dí cɛnyɛ sicɛri cé tóri nɛ̀ kúɔ bà pe cé Lazari
         tɔ́n wè. 18 Ki sí nyaa Betanii vògo nɛ́ Zerizalɛmi kàʔa yi 'puu yìi táanni, culolo taanri félige pe 'puu yi sunʔɔmɔ nī. 19 Zuufulo nìʔɛnɛ cé kɛ́ bè sa Mariti nɛ́ Maari fìɛlɛ bèle bɛ̀ pe siinyɛni wi cé kùu
         wè.20 Bà sí Mariti wi cé lúʔu dí Zezi wiī nɛ báan baa wè, a wi 'kɛ́ bè sa wi kpàli. A Maari
         wire 'tɛ́ni baa saʔa nī gè.21 A Mariti wi 'Zezi yɛ wè: «ʔé, Kàfɔli, a ki yē muɔ 'puu bile wè, mi siinyɛni wiǐ sî
         kùuʔ ! 22 Mi sí tɛ́ngɛ ki nɛ̄ bɛ̀ ki yē ŋɔ̀ wè, a muɔ 'yɛgɛ ó yɛgɛ náari Kulocɛliɛ mɛ́ wè, wi
         bé ki kɛn muɔ mɛ́.»23 A Zezi wi 'wi yɛ: «Muɔ siinyɛni wi bé nyɛ́.»24 A Mariti wi 'jo: «ʔaan, mi 'tɛ́ngɛ ki nɛ̄ kúbilo nyɛ́yirile cɛngɛ gè duniya kúɔjɛngɛ
         gè, wi bága nyɛ́ bè yiri.»25 A Zezi wi 'wi yɛ: «Mi wī kúbilo nyɛ́yirile lè nɛ́ sìi wè; a siɛn ŋíì 'tɛ́ngɛ mi nɛ̄
         wè, a wi cɛ́nì kùu, wi bé koli bè nyɛ́. 26 Kire nɛ̄, siɛn ó siɛn ŋáà wī sìi nɛ̄ nɛ́ tɛ́ngɛ mi nɛ̄ wè, wiǐ ga kùu bè nyaaʔ.
         Muɔ 'tɛ́ngɛ kire nɛ̄ lé ?»27 A wi 'jo: «ʔaan Kàfɔli, mi 'tɛ́ngɛ ki nɛ̄ muɔ wī Kulocɛliɛ Siɛnnyiɛnɛgɔnwɔ wè, Kulocɛliɛ Jaa wè ŋàa wi 'pɛn duniya nī wè.»Zezi wi 'nyɛni Lazari kùu wori nɛ̄ dè28 Bà Mariti wi 'tire juu dè, nɛ́ fali nɛ̀ láʔa nɛ̀ kɛ́ nɛ̀ sɛ́nì wi siinyɛni yeri wè
         Maari wè, nɛ̀ ti palilɛ nɛ̀ juu wi mɛ́ nɛ́ wi yɛ: «Tɛnmɛfɔli wi 'pɛn, wi 'jo ma kɛ́
         baa.»29 Bà Maari wi 'tire lúʔu dè, a wi 'fali nɛ̀ yɛ̀ sɛni, nɛ̀ kɛ́ Zezi kúrugu wè. 30 Zezi wi cé sí puu nɛ tíin wiì cé fìɛ jíin vògo nī gèʔ. Wi 'puu nɛ tíin baa tiʔɛ gíì
         nī Mariti wi cé sɛ́nì wi kpàli wè. 31 Zuufulo bílì pe 'puu baa nɛ́ Maari ní wè baa saʔa nī gè nɛ wi fìɛlɛ́ wè, bà pe kɛ́nì
         wi nyaa a wi 'parigɛ nɛ̀ yɛ̀ nɛ̀ yiri wè, a pe 'líɛ nɛ̀ taʔa wi nɛ̄. Pe yé jo dùʔɔ
         kpɔ̀nnɔ lire mɛ́ wi waa bè sari wi fuunmɔ tùʔɔ́ bè. 32 Bà Maari wi sɛ́nì nɔ̀ baa tiʔɛ gíì nī Zezi wi 'puu wè, nɛ́ sí wi nyaa wè, a wi 'tìgi
         nɛ̀ tuu wi táanni, nɛ́ wi yɛ: «ʔé Kàfɔli, a muɔ cé puu náʔa wè, mi siinyɛni wiǐ sî
         kùuʔ !»33 Bà Zezi wi 'Maari nyaa wè wi nyɛni wè, nɛ́ Zuufulo míɛni ní bèle bàli pe cé taʔa wi
         nɛ̄ bèle, pe nyɛni nɛ pínɛ bèle, a ki 'laamɛ cúʔɔ wi nī kpuʔɔ nɛ̀ wi sɔ̀ngirɔ nyaʔami
         dè, nɛ̀ céri kpúu dè wi nɛ̄. 34 A wi 'pe yúgo: «Sétiʔɛni ye sɛ́nì wi tɔ́n ?»A pe 'jo: «Kàfɔli, we- kɛ́ ma sa ki wéli.»35 A Zezi wi 'nyɛni.36 A Zuufulo pe 'jo: «ʔé, ye- nyaa bɛ̀ Lazari wi cé wi dɛ́ni wè !»37 Nɛ̀ sí ki taa a pàli 'taa baa pe sunʔɔmɔ nī bè nɛ̀ jo: «Ŋàa wire wi 'fúɔn múgu wè,
         wiǐ cî gbɛ̀ jáa lé bè ki kpíʔile bínɛ Lazari wi fǎga cé kùu lé ?»Zezi wi 'Lazari nyɛ́ wè38 A ki siɛnrɛ ti ń'nɛ̀ laamɛ cúʔɔ Zezi nī wè kpuʔɔ, a wi 'líɛ nɛ̀ kɛ́ baa nyɛgɛ mɛ́
         gè. Nyɛgɛ ki 'puu nyaguruwiʔi á pe 'kàdɛnigɛ tɔ́n ki nyuɔ nɛ̄ gè. 39 A Zezi wi 'jo: «Ye- kàdɛnigɛ láʔa gè.»Kpúu wi siinyɛni wè Mariti wè, a wi 'wi yɛ: «Kàfɔli, wi bé puu de númɔ de kúu. Ki
         cɛnyɛ sicɛri yī ŋɔ̀ wè bà we 'wi tɔ́n wè.»40 A Zezi wi 'jo: «Miì túʔu ki juu muɔ mɛ́ʔ nɛ́ muɔ yɛ dí a muɔ 'tɛ́ngɛ wè, muɔ bé Kulocɛliɛ
         kpuɔmɔ nyaa dè lé ?»41 A pe sí kàdɛnigɛ kòligo gè nɛ̀ láʔa. A Zezi wi 'yiʔɛ yɛ̀gɛ gè naamɛ nɛ́ jo: «Aba,
         mi nɛ muɔ síɛri bɛ̀ muɔ nɛ lúru mi mɛ́ wè. 42 Mi wè, mi nyɛ́nì ki cɛ́n muɔ nɛ lúru mi mɛ́ lɛ̀gɛlɛ ke mìɛni nī, nɛ̀ sí ki taa siɛnniʔɛmɛ
         báà pi 'yéri bàa bè, peli kɛnmɛ nɛ̄ mi 'ki juu, gìi ki bé tí pe- tɛ́ngɛ ki nɛ̄ muɔ
         wī ma 'mi tun.»43 Bà Zezi wi 'tire juu mmɛ gè, a wi 'yékpoli wáa kpuʔɔ nɛ́ jo: «Lazari, te yigi náʔa !»44 A kpúu wi 'yiri; tɔliyɔ yè nɛ́ kiyɛ ní yè, yi 'puu mígeliye nɛ́ kúutɔnfɛnikoliyo ní,
         pe cé fɛ̀niwɛgɛ káà tíʔɛ nɛ̀ wi yiʔɛ puɔ gè. A Zezi wi 'pe yɛ: «Ye- fɛ̀ninɛ sáʔala
         bèle wi nɛ̄, yé wi yaʔa wiri waa.» Zuufulo kàfɔlilɔ pe 'jo dí Zezi wi 'yɛli bè kpúu wī(Mat 26.1-5; Mar 14.1-2; Luk 22.1-2)45 Zuufulo bílì pe cé pɛn Maari kúrugu wè, bà pe 'kaala náà nyaa lè nàa Zezi wi 'kpíʔile
         lè, a pe pàli nìʔɛnɛ 'tɛ́ngɛ wi nɛ̄. 46 A pàli sí láʔa nɛ̀ kɛ́ nɛ̀ sɛ́nì ti juu Fariziɛnnɛ mɛ́ bèle gàa Zezi wi 'kpíʔile gè. 47 A kacuɔnrilɔ kàfɔlilɔ bèle, peli nɛ́ Fariziɛnnɛ ní bèle, a pe 'pe kàyuʔujuulo gboli yeri lè nɛ̀ sɛ́nì pìye nyaa.A pe 'jo: «Gáa cɛ we bé kpíʔile ? Nɛ́ ki cɛ́n nàguɔ ŋáà wiī nɛ fìɛlɛ nìʔɛnɛ kpínʔini. 48 A we sí wi yaʔa kire nɛ̄ gè, siɛnnɛ pe mìɛni bé tɛ́ngɛ wi nɛ̄. Wurɔmi kùlo wuulo pe sí pɛn bè pa weli Kulocɛliɛ Gbùʔɔrɔsaʔa cúʔɔ gè nɛ́ weli kùlo ní lè.»49 Wàa 'puu baa pe nī, wire wi 'puu kacuɔnrilɔ kàfɔli wè ki yiɛlɛ lè, pe 'puu nɛ wi ye
         Kayifa. A wire 'pe yɛ: «Yeli sì fìɛ yafiɛn cɛ́nʔ. 50 Yeli sì ki cɛ́n nɛ̀ cɛ́nʔ ki 'pɔ́ri siɛn nigbe- kùu siɛnnɛ pe mìɛni nyùgo nī, gìi
         ki bé tí kùpolo ni fǎga cúʔɔ wèʔ.»51 Siɛnrɛ dáà dè, kacuɔnriwɔ wire tíimɛ nī bɛ̀ʔ ti yé yiriʔ, ki 'nyaa bɛ̀ wi 'puu kacuɔnrilɔ
         kàfɔli wè kire yiɛlɛ lè, a wi 'Kulocɛliɛ kaala juu lè nɛ̀ tìɛ, nɛ̀ ki juu nɛ́ jo dí
         ki 'yɛli Zezi wi- kùu kùlo ni nyùgo nī. 52 Kiì sí kò majo kùlo lire yákuɔ kɛnmɛ nɛ̄ wi 'yɛli bè kùuʔ. Wi 'yɛli wi- kùu gìi ki
         bé tí Kulocɛliɛ pìile bílì pe 'cɛrigɛ nɛ̀ màʔa bèle, pe- pìye pínɛ pe- kò nigbe.53 Kire cɛngɛ kire pe 'ki yɛ̀gɛ bè Zezi kpúu wè. 54 Kire kɛnmɛ nɛ̄ Zezi wiì cé ń'nɛ̀ puu nɛ nyaari Zuufulo pe sunʔɔmɔ nī bèʔ. A wi 'yiri
         baa kire tiʔɛ nī gè nɛ̀ kɛ́ tiʔɛ gíì ki 'puu baa nɛ̀ kpɔni waama tiʔɛ nɛ̄ gè, nɛ̀
         sɛ́nì kò baa kàʔa gíì pe 'puu nɛ ye Ɛfirayimi wè, nɛ̀ sɛ́nì kò baa kire tiʔɛ nī gè
         nɛ́ wi pìtɛnmɛnɛ ní bèle. 55 Ki sí nyaa Zuufulo Torimakiyaʔa Fundaanra cɛngɛ ki 'puu nɛ sìʔɛrɛ́ nɛ báan. Siɛnnɛ nìʔɛnɛ 'puu nɛ yɛ̀gí pe vòro mɛ́
         dè nɛ waa Zerizalɛmi kàʔa mɛ́ gè bè sa pe jígemununɔ+ kele kúɔ gèle bè pìye gbòbori bè yaʔa bèri fundaanra cɛngɛ siri gè. 56 Zuufulo pe sí puu nɛ Zezi caa wè bè wi cò. Bà pe 'puu baa Kulocɛliɛ Gbùʔɔrɔsaʔa nī
         gè pe nìɛ yúgogolo wáari pìye mɛ́ náà jo: «Yeli 'ki nyaa wi bága pɛn náʔa fundaanra
         mɛ́ dè í ?»57 Kacuɔnrilɔ kàfɔlilɔ bèle nɛ́ Fariziɛnnɛ ní bèle, pe cé ki juu nɛ̀ gbɛ̀ngɛ siɛnnɛ nɛ̄
         bèle nɛ́ jo a siɛn ó siɛn kɛ́nì Zezi tiʔɛ cɛ́n gè, siɛn wi- ti juu, pe bé sa wi cò.
         
            
               	Wéli baa 12.3; Mar 14.3; Luk 7.38.

               	Wéli baa Yir 19.10-15; Tɔ́r 9.9-14; Kaj2 30.1-3,17-20; Kakpi 21.24-26; 24.18.

Maari wi 'natukɔli wo Zezi tɔliyɔ nɛ̄ yè(Mat 26.6-13; Mar 14.3-9)121 Cɛnyɛ kɔlini 'puu nɛ tíin yiʔɛ nɛ̄ dí Torimakiyaʔa Fundaanra cɛngɛ ki sí nɔ̀. A Zezi wi 'kɛ́ Betanii vògo mɛ́, kire vògo kire nī Lazari
         wi 'puu, ŋàa Zezi wi cé nyɛ́ nɛ̀ yige kúbilo nī bèle wè. 2 A pe 'suʔɔ Zezi nɛ̄ wè baa ki vògo nī gè. Mariti wi 'puu nɛ suro kanʔa dè, Lazari
         wi 'puu baa lìidiʔɛ nī gè nɛ́ Zezi ní wè.3 A Maari wi kɛ́nì natukɔli liitiri tílaga líɛ wi wocɛ̀njɛnwɛ, lagbɛnrɛ wuu, nɛ̀ sɛ́nì
         wi wo Zezi tɔliyɔ nɛ̄ yè, níɛ wi nzìire tíʔi dè nɛ yi kurugi. A natukɔli wi nùgo ki
         'saʔa ki mìɛni líɛ.4 Zezi pìtɛnmɛnɛ nī bèle ŋàa pe 'puu nɛ ye Zudasi Isikariyɔti wè, ŋàa wi cî ga Zezi le wè wi leguulo
         kiyɛ nī yè, a wire 'jo: 5 «Gáa nɛ wiyè natukɔli ŋáà pári wè ? Je we cî gbɛ̀ wi pári wali denarile sirakeli dabataan (300) nɛ̄, bè wali kɛn wè fuunmɔfɔlilɔ mɛ́ »6 Zudasi wi cé siɛnrɛ dáà juu dè, kiì sí kò majo fuunmɔfɔlilɔ peli wuʔu wi 'puu nɛ yáaʔ,
         ki 'nyaa kàyuuwo wi 'puu. Wire wi 'puu nɛ wali yalege tɛ́ngi gè, nɛ́ sí puu nɛ wali
         yúu wè nɛ kɔ̀ngí, ŋàa pe 'puu nɛ nii baa wè.7 A Zezi wi sí wi yɛ: «-Wi yaʔa yanyige nɛ̄ ! Gàa wi 'kpíʔile gàa gè, wi 'ki kpíʔile
         nɛ̀ mi tɔ́njɛngɛ kele gbòbori gèle nɛ̀ yaʔa wī. 8 Fuunmɔfɔlilɔ piyē bile nɛ́ yeli ní súuri; mi wè, mi sí wè bile nɛ́ yeli ní súuriʔ.»Yiɛgininɛ pe 'nyuɔ le Lazari nɛ̄ wè9 Zuufulo nìʔɛnɛ cé sí ki cɛ́n Zezi wiī baa Betanii vògo nī gè. A pe 'líɛ nɛ̀ kɛ́ baa.
         Nɛ̀ sí ki taa wire yákuɔ kɛnmɛ nɛ̄ bɛ̀ʔ pe yé kɛ́ʔ, ki 'nyaa Lazari ŋáà Zezi wi cé
         nyɛ́ nɛ̀ yige kúbilo nī bèle, wire míɛni pe cé kɛ́ bè sa weli. 10 A kacuɔnrilɔ kàfɔlilɔ pe sí ki juu nɛ̀ ceri bè Lazari kpúu wè bè pínɛ, 11 bɛ̀ ki 'nyaa wire kɛnmɛ nɛ̄ Zuufulo nìʔɛnɛ 'puu nɛ láʔala pe nɛ̄, níɛ tɛ́ngi Zezi
         nɛ̄ wè.Zezi wi 'jíin Zerizalɛmi kàʔa nī gè(Mat 21.1-11; Mar 1.1-11; Luk 19.28-40)12 Ki kpìɛnduu gè, siɛnniʔɛmɛ báà pi cé kɛ́ baa Torimakiyaʔa Fundaanra mɛ́ dè, a pe kɛ́nì
         lúʔu dí Zezi wiī baa nɛ báan Zerizalɛmi kàʔa mɛ́ gè. 13 A pe 'siʔɛgbari kúnminɔ nɛ̀ kɛ́ wi kpàlidiʔɛ nī gè, níɛ yékpuʔulo wáari gèle níɛ wáa:«Wozana+ !Kulocɛliɛ wi- kpuʔɔrɔ taʔaIsirayɛli kùlofɔli nɛ̄ wè !»Wire ŋáà wi báanKàfɔli wi míʔɛ nɛ̄ gè+ !14 A Zezi wi 'sèfɛnbuɔ taa nɛ̀ tánʔa nɛ̀ tɛ́ni ni nɛ̄. A kire 'kpíʔile nɛ̀ yɛli nɛ́ Kulocɛliɛ siɛnsɛbɛrɛ ní dè, ti 'jo:15 Siyɔn kàʔa siɛnnɛ+ye fǎga de fìʔɛ́ʔ,ye- nyaa, yeli kùlofɔliwiī nɛ báan baa,wi 'tánʔa nɛ̀ tɛ́nisèfɛnnɛ pùɔ nɛ̄+.16 Ki sélimɛ nɛ̄ bè, Zezi wi pìtɛnmɛnɛ piyè cé kele gálì ke kɔri cɛ́n wèʔ. Nɛ̀ sí ki taa, bà wi yé kɛ́nì jíin wi kpuɔmɔ
         nī bè, a pe 'sɔ̀ngi nɛ̀ taa nɛ́ ki siɛnrɛ ní dè; Kulocɛliɛ siɛnsɛbɛrɛ ti cé wi wori
         juu dè. A pe 'ki cɛ́n kire siɛnnɛ pe yé kpíʔile wi mɛ́ gàa gè. 17 Siɛnniʔɛmɛ bíì pi cé puu baa nɛ́ wi ní lɛ̀lɛ níì nī wi cé Lazari yeri wè baa nyɛgɛ
         nī gè nɛ́ wi nyɛ́ nɛ̀ yige kúbilo nī bèle, peli cé pe wori juu dè dìi peli 'cɛ́n Zezi
         wori nī dè. 18 Kire ki cé tí a siɛnniʔɛmɛ pi 'kɛ́ bè sa wi kpàli, bɛ̀ pe cé lúʔu dí wire wi 'ki fìɛ
         ŋáà kpíʔile wè. 19 A Fariziɛnnɛ pe 'yɛ̀ nɛ nyu nɛ tìí pìye nɛ̄ níɛ wáa: «Ye- nyaa, yeli sǐ gbɛ̀ yafiɛn kpíʔile kaala
         náà nī lèʔ. Ye- ki wéli kìɛ, siɛnnɛ pe mìɛni piyē nɛ láʔala nɛ waa wi kúrugu.»Girɛki kùlo wuulo pálì nɛ caa bè Zezi nyaa wè20 Girɛki kùlo wuulo pálì 'puu baa siɛnnɛ nī bèle, peli cé kɛ́ bè sa Kulocɛliɛ gbùʔɔrɔ
         wè ki fundaanra cɛngɛ gáà gè. 21 A pe 'kɛ́ Filipi kúrugu, Bɛtisayida vògo wuu wè Galile tɛ́nimɛ nī bè, nɛ̀ sɛ́nì wi yɛ: «Kàfɔli, weli nɛ ki caa bè Zezi nyaa wè.»22 A Filipi wi 'kɛ́ nɛ̀ sɛ́nì ti juu Andire mɛ́. A wire nɛ́ Andire ní wè, a pe 'kɛ́ nɛ̀
         sɛ́nì ti juu Zezi mɛ́ wè.23 A Zezi wi 'pe yɛ: «Lɛ̀lɛ ni 'nɔ̀, Siɛn Pùɔ wi 'yɛli bè jíin wi kpuɔmɔ nī bè. 24 M'bé ki juu yeli mɛ́ kányiʔɛ nɛ̄, a bíle pìle niì tánʔa dàala nī lè nɛ̀ kùu lèʔ, pìle ni nɛ̂ kò nìi nigbe. A pìle ni sí kùu
         lè, ni nɛ̂ sɛn nìʔɛgɛ. 25 A siɛn ŋíì 'wi sìi yaʔa wè a wi 'wi dɛ́ni wè, wi bé pùunni wi sìi nī wè. A ŋìi sí
         wi sìi yaʔa wè a wi 'wi biɛn náʔa duniya ŋáà nī wè, siɛn wi sìi wi bé kò wi mɛ́ súuri
         bànguɔ sìi. 26 A siɛn ŋíì nɛ caa bèri baara mi mɛ́ wè, siɛn wi- taʔa mi nɛ̄. Nɛ̀ pínɛ a mi yē tiʔɛ
         gíì nī, baa mi baakuɔwɔ wi bé puu ki tiʔɛ nī gè. Mi Tuu wi bé kpuʔɔrɔ taʔa siɛn nɛ̄ wè ŋàa wi nyɛ́ni baara mi mɛ́ wè.»Zezi wi 'wi kpúu wori juu dè27 «Bɛ̀ ki yē ŋɔ̀ wè, mi fungo ki 'nyaʔami mi nī, gíi sí cɛ m'bé juu ? Mi- jo lé ‹Aba,
         -mi suɔ lɛ̀lɛ náà mɛ́ lè lé ?› Ki 'nyaa lɛ̀lɛ náà lire kɛnmɛ nɛ̄ mi 'pɛn. 28 Aba, -kpuʔɔrɔ taʔa muɔ míʔɛ nɛ̄ gè.»A yékpoli láà 'fali nɛ̀ juu baa nyìʔɛnɛ nī lè nɛ́ jo: «Mi nyɛ́nì kpuʔɔrɔ taʔa ki nɛ̄ nɛ̀ kúɔ, m'bé ní fùgu bè kpuʔɔrɔ taʔa ki nɛ̄.»29 Siɛnniʔɛmɛ báà pi cé gbuʔulo bè, nɛ́ siɛnrɛ dáà lúʔu dè, a pe 'jo kàsakpɛnigɛ gī.
         A bìli 'jo dí nyìʔɛnɛ tundunwɔ wáà wi 'juu nɛ́ Zezi ní wè. 30 A Zezi wi sí pe yɛ: «Mi kɛnmɛ nɛ̄ bɛ̀ʔ yékpoli náà ni 'siɛnrɛ dáà juu dèʔ, yeli kɛnmɛ
         nɛ̄ ni 'ti juu. 31 Duniya ŋáà wi kàyuʔu kire ki 'séli nɛ̀ kúɔ ŋɔ̀ wè. Bɛ̀ ki yē ŋɔ̀ wè, pe bé duniya
         ŋáà wi kàfɔli+ cìra wè bè yige kpànʔanɛ. 32 Gìi sí ki 'mi kúɔ wè, a mi kɛ́nì yɛ̀ dàala nɛ̄ lè nɛ̀ kɛ́ naamɛ gè, m'bé siɛnnɛ pe
         mìɛni píle bè pɛn nìɛ mɛ́.»33 Ki 'nyaa Zezi wi cé siɛnrɛ dáà juu dè bè ki tìɛ kɛnmɛ bíì nɛ̄ wire cî ga kùu wè. 34 A siɛnnɛ pe sí wi yɛ: «Weli nyɛ́nì ki lúʔu Misa Fànʔa Siɛnrɛ nī dè dí Kulocɛliɛ Siɛnnyiɛnɛgɔnwɔ wi bága puu bile súuri duniya nī wè. Ki síɛ mɛni á muɔ 'jo dí Siɛn Pùɔ wi 'yɛli bága yɛ̀ naamɛ ? Ŋáasiɛn wī kire Siɛn Pùɔ wè+ ?»35 A Zezi wi sí pe yɛ: «Kpìɛnmɛ piī nɛ tíin bile yeli sunʔɔmɔ nī bè, bè lɛ̀lɛ cɛ̀ri kúɔ
         wī. Yeri tári kpìɛnmɛ nɛ̄ bè, yebilige ki fǎga ga yeli fuuʔ. A kire 'laa wè, siɛn
         ŋíì wi nyɛ́ni tári yebilige nī gè wi nɛ̌ ki cɛ́nʔ sé wire nɛ waaʔ. 36 Bà kpìɛnmɛ piī bile nɛ́ yeli ní bèle, ye- tɛ́ngɛ kpìɛnmɛ nɛ̄ bè, gìi ki bé tí ye-
         kò kpìɛnmɛ wuulo bèle.»Zuufulo piyè tɛ́ngɛ Zezi nɛ̄ wèʔBà Zezi wi 'tire juu nɛ̀ kúɔ dè, a wi 'láʔa nɛ̀ kɛ́, nɛ̀ làri pe nɛ̄. 37 Wi cé fìɛlɛ kpíʔile nɛ̀ tìɛ pe nɛ̄, kire nɛ́ ki mìɛni ní piyè cé tɛ́ngɛ wi nɛ̄ʔ. 38 Kire 'kpíʔile nɛ̀ yɛli nɛ́ Kulocɛliɛ siɛnjuuliɛwɛ wi siɛnrɛ ní dè Ezayi wè, wi cé jo:Ŋáasiɛn wi 'tɛ́ngɛweli siɛnrɛ nɛ̄ dè ?Nɛ̀ pínɛ, ŋáasiɛn wi 'jo Kàfɔliwi 'wi kɔli tìɛ gè wire nɛ̄+ ?39 Kire kɛnmɛ nɛ̄ piyè cé gbɛ́nɛ̀ jáa nɛ̀ tɛ́ngɛʔ.Ezayi wi cé ń'nɛ̀ ki juu nɛ́ jo:40 Kulocɛliɛ wi 'pe kpíʔile fúɔnnɔ,nɛ̀ pe funyɔ gbɛ̀n yè.Kire 'kpíʔile gìi ki bé típe nyapigeleke fǎga de nyaʔaʔ,pe funyɔ yi fǎgakaala yiʔɛ cɛ́nʔ.Kire kɛnmɛ Kulocɛliɛ wi 'jo:Piyě gbɛ̀ koli pɛn mi mɛ́ʔ,dí mi sí pe puʔɔʔ+.41 Ezayi wi cé siɛnrɛ dáà juu dè bɛ̀ ki 'nyaa wi cé Kulocɛliɛ Siɛnnyiɛnɛgɔnwɔ wi kpuɔmɔ nyaa bè. A wi sí nɛ nyu wi wori nɛ̄ dè. 42 A kire 'kpíʔile yiɛgininɛ nī bèle a pàli nìʔɛnɛ 'tɛ́ngɛ Zezi nɛ̄ wè. Nɛ̀ sí ki taa
         Fariziɛnnɛ peli fíɛrɛ nɛ̄ dè piyè cé fɔ̀li nɛ̀ pe tɛ́ngɛlɛ wori yige dè kpànʔanɛʔ, pe fǎga peli
         cìra bè yige tɛnmɛzaʔa nī gèʔ. 43 Pe cé màʔa nɛ̀ siɛnnɛ kpuʔɔrɔ yaʔa a tire 'pe dɛ́ni nɛ̀ tóri kpuʔɔrɔ dáà Kulocɛliɛ nɛ kanʔa dè.Zezi siɛnrɛ ti bága kàyuʔu cáan siɛnnɛ nɛ̄ bèle44 A Zezi wi sí juu kpuʔɔ nɛ́ jo: «Siɛn ŋíì wi 'tɛ́ngɛ mi nɛ̄ wè, mi nɛ̄ bɛ̀ʔ wi 'tɛ́ngɛʔ;
         ŋàa wi 'mi tun wè, wire nɛ̄ siɛn wi 'tɛ́ngɛ. 45 Siɛn ŋíì wi 'mi nyaa wè, wi 'mi tunvɔli nyaa wè. 46 Mi wè, mi wī kpìɛnmɛ bè, mi 'pɛn náʔa duniya nī wè gìi ki bé tí a siɛn ŋíì 'tɛ́ngɛ
         mi nɛ̄ wè, siɛn wi fǎga kò yebilige nīʔ. 47 A siɛn ŋíì sí mi nyasiɛnrɛ lúʔu dè nɛ́ kò wiì ti cò dèʔ, m'bɛ̀ʔ mi bé kàyuʔu cáan
         ki siɛn nɛ̄ wèʔ. Nɛ̀ taʔa gíi nɛ̄, mi sì pɛn bè pa kàyuʔu juu duniya siɛnnɛ nɛ̄ bèle
         wīʔ. Mi 'pɛn bè pa pe suɔ wī.48 «A siɛn ŋíì 'mi wáa nɛ́ kò wiì mi siɛnrɛ lúʔu dèʔ, kire siɛn wè, kàyuʔujuuwo 'taa
         wi nɛ̄. Ki 'nyaa siɛnrɛ dáà mi 'juu dè, tire ti bága kàyuʔu cáan ki siɛn nɛ̄ wè duniya
         kúɔjɛngɛ gè. 49 Nɛ̀ taʔa gíi nɛ̄, dàa mi 'juu dè mi tíimɛ wori bɛ̀ʔ mi 'kɔ̀n nɛ̀ juuʔ. Tuufɔli ŋáà
         wi 'mi tun wè, wire wi 'ki juu nɛ̀ gbɛ̀ngɛ mi nɛ̄ gìi mi 'yɛli bè juu gè, nɛ́ ti juugɛnmɛ
         ní bè. 50 Mi sí nyɛ́nì ki cɛ́n kaala níì wi 'juu nɛ̀ gbɛ̀ngɛ lè niī bànguɔ sìi. Dàa sí mi nɛ
         nyu dè, mi nɛ ti nyu nɛ̀ yɛli nɛ́ gàa Tuufɔli wi 'juu mi mɛ́ gè, bɛ̀ mi nɛ ti nyu
         kire kɛnmɛ nɛ̄.»
         
            
               	A we 'jo «wozana» wè, eburu kùlo siɛnrɛ táà dī, sélimɛ nɛ̄ bè ki kɔri wi 'jo «Ye-
                     we suɔ, mi ye fiɛn !» Zezi lɛ̀lɛ nī lè, a ki 'kò pe nɛ̂ yékpoli wáa nɛ̀ siɛnrɛ dàa
                     juu dè, bè Kulocɛliɛ síɛri wè bè kpuʔɔrɔ taʔa wi nɛ̄. Kire kɔri wire wī náʔa gè.

               	Ŋún 118.25-26 tire ti 'juu náʔa gè.

               	Wéli baa Mat 21.5 kaliwɛgɛ ki táanmɛ gè.

               	Zaka 9.9 tire ti 'juu náʔa gè.

               	duniya ŋáà wi kàfɔli:Setɛni wire Zezi wi pun.

               	Wéli baa Eza 9.6; Dan 7.14.

               	Eza 53.1 tire ti 'juu náʔa gè.

               	Eza 6.9-10 tire ti 'juu náʔa gè. Wéli baa Mat 13.13,15.

Zezi wi 'wi pìtɛnmɛnɛ tɔliyɔ jíge yè131 Cɛngɛ nigbe bé kúɔ dí Torimakiyaʔa Fundaanra cɛngɛ ki sí nɔ̀ gè, a Zezi wi 'ki cɛ́n dí lɛ̀lɛ ni 'nɔ̀ wire bé yiri náʔa
         duniya ŋáà nī wè bè kɛ́ Tuufɔli kúrugu wè. Wi wuulo bálì bīɛlɛ náʔa duniya nī wè,
         pe cé wi dɛ́ni, a pe ń'nɛ̀ wi dɛ́ni kpuʔɔ láʔala fùn. 2 Pìlige suro lìi lɛ̀lɛ nī lè, gbòdolilo kàfɔli wi cé ki nyɔ́gɔ nɛ̀ kúɔ Zudasi Isikariyɔti fungo nī gè, Siimɔ jaa wè, wi- Zezi kɛn
         wè. 3 Zezi wi cé ki cɛ́n Tuufɔli wi 'kele ke mìɛni le wire kiyɛ nī yè, dí wire 'kɔ́n Kulocɛliɛ
         mɛ́, nɛ́ sí nɛ waa Kulocɛliɛ mɛ́ wè.4 A wi 'yɛ̀ lìidiʔɛ nī gè, nɛ̀ wi burugbuʔɔ fòri gè, nɛ́ fɛ̀ni líɛ nɛ̀ puɔ wìi nɛ̄.
         5 Nɛ́ fali nɛ̀ luʔɔ le yalege káà nī, nɛ̀ séli nɛ wi pìtɛnmɛnɛ pe tɔliyɔ jíri yè, níɛ fɛ̀ni tíʔi wè nɛ yi kurugi, fɛ̀ni ŋáà wi cé puɔ wìi nɛ̄ wè.6 A wi sɛ́nì nɔ̀ Siimɔ Piɛri nɛ̄, a wire 'wi yɛ: «Kàfɔli, muɔ bé mi tɔliyɔ jíge yè mi nɛ̄ lé ?»7 A Zezi wi 'siɛnnugoro kɛn wi mɛ́ nɛ́ wi yɛ: «Gìi mi nɛ kpínʔini gè, muɔ sì fìɛ ki
         kɔri cɛ́n wèʔ bɛ̀ ki yē ŋɔ̀ wèʔ. Muɔ bága ki cɛ́n kàduʔumɛ.»8 A Piɛri wi 'jo: «Mi sì fɔ̀li kire nɛ̄ʔ, muɔ- tɔliyɔ jíge mi nɛ̄ wèʔ.»A Zezi wi 'wi yɛ: «A mi sì muɔ tɔliyɔ jíge yè, muɔ liɛlɛ sì je puu nɛ́ mi níʔ.»9 A Siimɔ Piɛri wi sí wi yɛ: «Kàfɔli, fǎga cɛ ki yérige tɔliyɔ yire yákuɔ nɛ̄ʔ, mi kiyɛ
         míɛni pínɛ yè ma jíge, nɛ́ nyùgo ní gè !»10 A Zezi wi 'jo: «Siɛn ŋáà wi 'gbéli wè, gbélile láà ní wè tíin baa, ka laa bè tɔliyɔ
         jíge bɛ̀ʔ; wi mìɛni powo wiī mùnuwɔ. Yeli yē mùnunɔ, ye mìɛni sí bɛ̀ʔ.»11 Ki 'nyaa wi cé ki cɛ́n siɛn ŋáà wi sî ga wire kɛn wè. Kire nɛ̄ wi cé ki juu bɛ̀, nɛ́
         jo: «Ye mìɛni wè mùnunɔʔ.»12 Bà wi kɛ́nì tɔliyɔ jíge yè nɛ̀ kúɔ pe nɛ̄ bèle, a wi 'koli nɛ̀ wi burugbuʔɔ líɛ gè
         nɛ̀ le nɛ̀ tɛ́ni lìidiʔɛ nī gè, nɛ́ pe yɛ: «Gàa mi 'kpíʔile gàa gè, yeli ki kɔri cɛ́n
         wè lé ?13 «Yeli nɛ mi yeri ‹Tɛnmɛfɔli› nɛ́ ‹Kàfɔli›. Kányiʔɛ gī, mi wī. 14 Mi ŋáà sí wī Kàfɔli wè nɛ́ ní Tɛnmɛfɔli wè, a mi 'yeli tɔliyɔ jíge yè yeli nɛ̄ bèle,
         yeli míɛni bèle yeli 'yɛli bèri tɔliyɔ jíri yè yìye nɛ̄. 15 Kpíʔilegɛnmɛ mi 'tìɛ yeli nɛ̄, gìi ki bé tí yeri ki kpínʔini bɛ̀, kɛnmɛ bíì nɛ̄ mi
         'ki kpíʔile yeli mɛ́ bèle. 16 M'bé ki juu yeli mɛ́ kányiʔɛ nɛ̄, sùkulowo wiì kpúʔɔ nɛ̀ tóri wi kàfɔli nɛ̄ wèʔ, nɛ̀
         pínɛ tundunwɔ wiì kpúʔɔ nɛ̀ tóri wi tunvɔli nɛ̄ wèʔ. 17 Píra ŋáà nī wè yeli nyɛ́nì kire cɛ́n gè. Yeli bé puu fundaanra nɛ̄, a yeli nɛ ki kpínʔini
         gè.18 «Yeli ye mìɛni kɛnmɛ nɛ̄ bɛ̀ʔ mi nɛ siɛnrɛ dáà nyu dèʔ. Mi nyɛ́nì ki cɛ́n bìli mi
         'nyíɛnɛ nɛ̀ kɔ̀n bèle. Ki sí yɛli fúɔ Kulocɛliɛ siɛnsɛbɛrɛ ti- fori wī: Ŋàa wi wúɔ nɛ líi nɛ́ mi ní wè, wire wi 'koli nɛ̀ yiʔɛ nɛ túngu nɛ́ mi ní+.19 «Mi nɛ ki nyu yeli mɛ́ ŋɔ̀ wè náʔanɛ ki nɛ́ ga kpíʔile gè, gìi ki bé tí a kaala ni
         kɛ́nì kpíʔile lè, ye- tɛ́ngɛ ki nɛ̄ mi wè, Mi Yē Ŋàa Mi Yē wè+. 20 M'bé ki juu yeli mɛ́ kányiʔɛ nɛ̄, a siɛn ŋíì 'mi tundunwɔ cò wè cɛ̀ngɛ wè, mi siɛn
         wi 'cò cɛ̀ngɛ. A ŋìi sí mi cò cɛ̀ngɛ wè, Ŋàa wi 'mi tun wè, wire siɛn wi 'cò cɛ̀ngɛ.»Zudasi bé Zezi le wè wi leguulo kiyɛ nī(Mat 26.20-25; Mar 14.17-21; Luk 22.21-23)21 Bà Zezi wi 'siɛnrɛ dáà juu dè nɛ̀ kúɔ dè, a laamɛ pi 'piɛn wi nī, a wi 'ki juu nɛ̀
         yige nɛ́ jo: «M'bé ki juu yeli mɛ́ kányiʔɛ nɛ̄, wàa nigbe yē bile yeli nī, wi bága
         mi le leguulo pe kiyɛ nī.»22 A pìtɛnmɛnɛ pe 'yɛ̀ nɛ pìye wéli, níɛ pìye yúgo ŋáa wi pun. 23 Pìtɛnmɛnɛ nī bèle wàa nigbe 'puu baa, wire wi cé Zezi dɛ́ni wè, wi cé tɛ́ni nɛ̀ kpɔni
         Zezi nɛ̄ wè baa lìidiʔɛ nī gè. 24 A SiimɔPiɛri wi sí wi kɔbilɔ nɛ́ wi yɛ wi- Zezi yúgo wè ŋáasiɛn wiī nɛ pun. 25 A ki pìtɛnmɛwɛ wi 'cɛ̀li nɛ̀ kpɔni Zezi nɛ̄ wè nɛ́ wi yɛ: «Kàfɔli, ŋáasiɛn wī ?»26 A Zezi wi 'siɛnnugoro kɛn dè pe mɛ́ nɛ́ pe yɛ: «A mi kɛ́nì búru nígi wè nɛ̀ kɛn siɛn
         ŋíì mɛ́, wire wī.»A wi sí fali nɛ̀ búru kún wè nɛ̀ wi nígi yagbuʔɔ nī gè, nɛ̀ kɛn Zudasi Isikariyɔti
         mɛ́ wè, Siimɔ jaa wè. 27 Bà Zudasi wi 'búru suɔ wè, tiɛnugo nī gè, a Setɛni wi 'fali nɛ̀ jíin wi nī sɛni. A
         Zezi wi sí fali nɛ̀ wi yɛ: «Gàa muɔ je kpíʔile gè, ma ki kpíʔile fáari !»28 Bìli pe 'puu baa lìidiʔɛ nī gè, pe wàa sì cé ki cɛ́nʔ gáa nɛ̄ Zezi wi 'siɛnrɛ dáà
         juu dè wi mɛ́ mmɛ gèʔ. 29 A pàli sí ki sɔ̀ngi nɛ̀ jo dùʔɔ bɛ̀ ki 'nyaa Zudasi wire mɛ́ wali yalege ki 'puu gè,
         Zezi wi cé wi yɛ wi sa yɛrɛ suɔ dìi nɛ̄ pe màakuu cî ga puu fundaanra cɛngɛ gè, á
         kire 'laa wi sa ki wéli gàa pe bé kɛn fuunmɔfɔlilɔ mɛ́ bèle. 30 A Zudasi wi sí búrukunnɔ suɔ lè nɛ́ fali nɛ̀ yiri sɛni. Pìlige ki cé wúɔ nɛ̀ kúɔ.Kulocɛliɛ kajuudiɛlɛ fɔnnɔ lè31 Bà Zudasi wi 'yiri nɛ̀ kɛ́ wè, a Zezi wi 'jo: «Píra ŋáà nī wè Siɛn Pùɔ wi 'kpuʔɔrɔ taa, Kulocɛliɛ míɛni wi 'kpuʔɔrɔ taa wi nī. 32 [A ki sí yē Kulocɛliɛ wi 'kpuʔɔrɔ taa Siɛn Pùɔ nī wè]+, Kulocɛliɛ míɛni wi bé kpuʔɔrɔ taʔa wi nɛ̄ wire tíimɛ wè; wi bé sí ki kpíʔile píra
         ŋáà nī wè wī. 33 Mi pìile, mi nɛ tíin bile nɛ́ yeli ní bè lɛ̀lɛ cɛ̀ri kúɔ wī. Yeli bága de mi caa de
         mári, nɛ̀ sí ki taa bɛ̀ mi 'ki juu Zuufulo mɛ́ bèle nɛ́ pe yɛ tiʔɛ gíì nī mi nɛ waa
         wè, piyě gbɛ̀ kɛ́ baa wèʔ, tire míɛni m'bé juu yeli mɛ́ píra ŋáà nī wè.34 «Kajuudiɛlɛ fɔnnɔ mi je kɛn yeli mɛ́: ye- yìye dɛ́ni. Kɛnmɛ bíì nɛ̄ yeli 'mi dɛ́ni
         wè, yeli míɛni bèle, ye- yìye dɛ́ni. 35 Kire ki bé tí pe mìɛni pe- ki cɛ́n yeli yē mi pìtɛnmɛnɛ, a yeli 'yìye dɛ́ni bèle.»Zezi wi 'jo Piɛri bága cíi wire nɛ̄(Mat 26.31-35; Mar 14.27-31; Luk 22.31-34)36 A SiimɔPiɛri wi sí Zezi yɛ wè: «Kàfɔli, sétiʔɛni muɔ nɛ waa ?»A Zezi wi 'wi yɛ: «Tiʔɛ gíì nī mi nɛ waa wè, muɔ sǐ gbɛ̀ jáa bè kɛ́ baa nɛ́ mi ní
         ŋɔ̀ wèʔ. Muɔ bága de waa kàduʔumɛ.»37 A Piɛri wi 'jo: «Kàfɔli, gáa nɛ̄ miǐ gbɛ̀ taʔa muɔ nɛ̄ ŋɔ̀ wèʔ ? Mi 'gbòbori nɛ̀ yaʔa
         nɛ̀ kúɔ bè mi sìi kɛn wè muɔ kɛnmɛ nɛ̄ bè !»38 A Zezi wi 'siɛnnugoro kɛn dè nɛ́ wi yɛ: «Muɔ bé muɔ sìi kɛn wè mi kɛnmɛ nɛ̄ lé ? M'bé
         ki juu muɔ mɛ́ kányiʔɛ nɛ̄, sɛ́ni gòpɔli wi- nyɛni wè, muɔ bé ti kìɛ bè taa tɔliyɔ
         taanri bé jo muɔ sì mi cɛ́nʔ.»
         
            
               	Ŋún 41.10 tire ti 'juu náʔa gè.

               	Wéli baa Yir 3.14.

               	Siɛnrɛ dáà ti wè baa girɛki sɛbɛliɛlɛ pálì nīʔ.

Zezi wire wī koligo gè141 A Zezi wi 'jo: «Ye fǎga yeli funyɔ yaʔa yè yi de curuguʔ. Ye- tɛ́ngɛ Kulocɛliɛ nɛ̄
         wè, ye míɛni ye tɛ́ngɛ mi nɛ̄. 2 Kòridiɛyɛ nìʔɛyɛ yē baa mi Tuu wi saʔa nī gè. A kiì puu bɛ̀ gèʔ, mi cî ti juu lé yeli
         mɛ́ bé yeli yɛ dí mi nɛ waa bè sa tiʔɛ káà kpíʔile yeli mɛ́ lé ? 3 A mi sí kɛ́nì kɛ́ nɛ̀ sɛ́nì tiʔɛ káà kpíʔile yeli mɛ́ bèle, bà m'bé ní koli bè pɛn
         bè pa yeli líɛ bè fàri nìɛ nɛ̄, gìi ki bé tí a mi yē tiʔɛ gíì nī wè, yeli míɛni bèle
         ye- puu baa ki tiʔɛ nī gè. 4 Nɛ̀ pínɛ tiʔɛ gíì nī mi nɛ waa wè, yeli nyɛ́nì ki koligo cɛ́n gè.»5 A Toma sí wi yɛ: «Kàfɔli, weli sì cɛ́nʔ sétiʔɛni muɔ nɛ waaʔ. Mɛni weli bé gbɛ̀ ki
         koligo cɛ́n gè ?»6 A Zezi wi 'wi yɛ: «Mi wī koligo gè, nɛ́ kányiʔɛ gè, nɛ́ sìi wè. Siɛn wè waa Tuufɔli
         tiʔɛ nī gèʔ ka laa wiì tóri mi mɛ́ʔ. 7 A ki yē yeli cé mi cɛ́n wè, yeli cî mi Tuu cɛ́n wè. Bɛ̀ sí ki yē ŋɔ̀ wè yeli nyɛ́nì
         wi cɛ́n, yeli 'wi nyaa nɛ̀ pínɛ.»8 A Filipi 'wi yɛ: «Kàfɔli, -Tuufɔli tìɛ wè weli nɛ̄, kire bé yɛli nɛ́ weli ní.»9 A Zezi wi 'wi yɛ: «Lɛ̀lɛ náà míɛni mi 'kúɔ bile nɛ́ yeli ní bèle, muɔ sì kɛ́nì mi
         cɛ́nʔ lé Filipi ? A siɛn ŋíì 'mi nyaa wè, siɛn wi 'Tuufɔli nyaa wè; ki síɛ mɛni á
         muɔ 'jo mi- Tuufɔli tìɛ wè yeli nɛ̄ ? 10 Muɔ sì tɛ́ngɛ ki nɛ̄ʔ mi yē Tuufɔli nī wè lé, á Tuufɔli míɛni ní wè mi nī lé ? Siɛnrɛ
         dáà mi nɛ nyu yeli mɛ́ dè, mi wè ti nyu nìɛ nyùgo kúrugu wīʔ. Tuufɔli ŋáà wī mi nī
         kòriwo wè, wire wi nyɛ́ni wi kele kúu gèle. 11 Ye- tɛ́ngɛ ki nɛ̄ mi yē Tuufɔli nī wè, Tuufɔli míɛni wiī mi nī. A kire 'ye jáa, ye-
         tɛ́ngɛ kakpiʔiligele keli kɛnmɛ nɛ̄.12 «M'bé ti juu yeli mɛ́ kányiʔɛ nɛ̄, a siɛn ŋíì 'tɛ́ngɛ mi nɛ̄ wè, kele gálì mi nɛ kúu
         gèle, wi béri ke feligele kpínʔini gèle; wi wuʔulo ke bé cɛ kpólilo bè tóri, bɛ̀ ki
         'nyaa mi nɛ waa Tuufɔli kúrugu wè. 13 Nɛ̀ pínɛ a yeli 'yɛgɛ náari mi míʔɛ nɛ̄ gè, m'bé ki kpíʔile, gìi ki bé tí Tuufɔli
         wi- kpuʔɔrɔ taa Jaafɔli nī wè. 14 A yeli 'yakaa náari mi mɛ́ mi míʔɛ nɛ̄ gè, m'bé ki kpíʔile.»Zezi 'jo Kulocɛliɛ Pìle ni bé pɛn15 «A ki yē mi 'yeli dɛ́ni wè, yeli béri mi kajuudiʔɛlɛ tári gèle. 16 Mi míɛni wè, m'bé Tuufɔli náari wè wi- Sáʔafɔli wáà kɛn yeli mɛ́, wi- puu nɛ́ yeli
         ní súuri. 17 Kulocɛliɛ Pìle lire nī, ni nyɛ́ni tári kányiʔɛ nɛ̄ gè; duniya wuulo piyě gbɛ̀ jáa bè ni taaʔ, nɛ̀
         taʔa gíi nɛ̄, piyě gbɛ̀ ni nyaaʔ, nɛ̀ pínɛ piyè ni cɛ́nʔ. Yeli sí bèle, yeli nyɛ́nì
         ni cɛ́n, bɛ̀ ki 'nyaa niī nɛ́ yeli ní kòrilo lè, nɛ̀ pínɛ ni bága puu yeli nī bèle.18 «Mi sǐ yeli yaʔa ye- puu círileʔ, m'bé pɛn yeli mɛ́. 19 Ki 'kò cɛ̀ri, duniya wuulo piyě ní mi nyaaʔ. Yeli sí bèle yeli bé mi nyaa bɛ̀ mi yē
         wiiwe wè. Nɛ̀ pínɛ yeli míɛni bèle, yeli bága puu wiile. 20 Kire cɛngɛ gáà gè, yeli bé ki cɛ́n mi yē Tuufɔli nī wè, dí yeli míɛni bèle yeli yē
         mi nī, mi míɛni ní yeli nī. 21 Siɛn ŋíì wi 'mi kajuudiʔɛlɛ cò gèle níɛ tári nɛ yɛligi nɛ́ ke ní gèle, kire siɛn wire
         mi 'dɛ́ni wè. A mi sí siɛn ŋíì dɛ́ni, ki siɛn míɛni wi bé mi Tuu dɛ́ni wè. Mi míɛni
         wè, wi bé mi dɛ́ni; m'bé nìɛ tìɛ wi nɛ̄ bè pínɛ.»22 A Zudasi wè, ŋàa wi wè Zudasi Isikariyɔti wèʔ, a wire 'wi yɛ: «Kàfɔli, mɛni kire bé
         kpíʔile bè síɛ dí muɔ ga mìɛ tìɛ weli nɛ̄ bé duniya yaʔa wè ?»23 A Zezi wi 'siɛnnugoro kɛn dè wi mɛ́ nɛ́ wi yɛ: «A mi 'siɛn ŋíì dɛ́ni wè, ki siɛn wi
         bé mi siɛnrɛ cò dè, nɛ̀ pínɛ siɛn wi bé mi Tuu dɛ́ni wè. Weli bé pɛn siɛn mɛ́ wè bè
         pa weli kòridiʔɛ kpíʔile gè nɛ́ wi ní. 24 A mi sì siɛn ŋíì dɛ́ni wèʔ, ki siɛn wi nɛ̌ mi siɛnrɛ cò dèʔ. Mi siɛnrɛ dáà yeli nɛ
         lúru dàa dè, tiì kɔ́n mi nīʔ; mi Tuu ŋáà wi 'mi tun wè, wire wori dī.25 «Mi 'ki siɛnrɛ dáà juu dè yeli mɛ́ níɛ tíin bile nɛ́ yeli ní. 26 Ŋàa sí wī Sáʔafɔli wè, Kulocɛliɛ Pìle lè, nàa Tuufɔli wi bága tórigo mi míʔɛ nɛ̄ gè, wire wi bága yeli tɛnmɛ kele ke mìɛni
         nɛ̄ gèle, bé sí yeli sɔ̀ngi bè taa nɛ́ siɛnrɛ dáà ti mìɛni mi 'juu yeli mɛ́ dè.27 «Mi nyɛ́nì yanyige kɛn gè yeli mɛ́. Yanyige gáà gī mi wuʔu gè, mi 'ki kɛn yeli mɛ́.
         Mi sì ki kɛn bɛ̀ duniya sî ki kɛn gèʔ. Ye fǎga yeli funyɔ yaʔa yè yi de nyaʔami yeli
         nīʔ, ye fǎga de fìʔɛ́ púloʔ. 28 Yeli nyɛ́nì ki lúʔu bà mi 'ki juu yeli mɛ́ nɛ́ yeli yɛ: ‹M'bé kɛ́ bé ní koli bè pɛn
         yeli kúrugu.› A ki yē mi 'yeli dɛ́ni wè, yeri fundaanra kpínʔini bɛ̀ ki 'nyaa mi nɛ
         waa Tuufɔli tiʔɛ nī gè; ki 'nyaa wire 'kpúʔɔ mi nɛ̄. 29 Mi 'ti juu nɛ̀ yaʔa yeli mɛ́ náʔanɛ ki ga kpíʔile gè, gìi ki bé tí a ki kɛ́nì kpíʔile
         gè ye- tɛ́ngɛ. 30 Mi sì ń'nɛ̀ je siɛnrɛ juu nìʔɛrɛ nɛ́ yeli níʔ. Ki 'nyaa duniya kàfɔli+ wiī nɛ báan baa; wi fànʔa sí wè mi nɛ̄ tiɛlɛ láà fáala nīʔ. 31 Nɛ̀ sí ki taa duniya wuulo pe 'yɛli bè ki cɛ́n Tuufɔli wi 'mi dɛ́ni, nɛ̀ pínɛ mi nɛ
         mi kele kúu gèle nɛ̀ yɛli nɛ́ gìi ní wi 'juu nɛ̀ gbɛ̀ngɛ gè. Ye- yɛ̀ we kɛ́.»
         
            
               	duniya kàfɔli: Setɛni wire pe pun. Wéli baa 12.31 kaliwɛgɛ ki táanmɛ gè.

Zezi wī ɛrɛzɛn tìrige kányiʔɛ wuʔu gè151 A Zezi wi 'juu nɛ́ jo: «Mi wī ɛrɛzɛn tìrige gè kányiʔɛ wuʔu gè; mi Tuu wire sí wi nyɛ́ni ɛrɛzɛn siʔi fáli gè. 2 A fétirige gíì yē mi nɛ̄ gè nɛ́ sí kò ki wè yasɛnrɛ sɛngi wèʔ, wi nɛ̂ ki ceri nɛ̀ láʔa. A fétirige
         gíì sí nɛ sɛngi wè, wi nɛ̂ ki nyɛ́minɛ ki de sɔ́migi de sɛngi cɛ̀ngɛ. 3 Bɛ̀ sí ki yē ŋɔ̀ wè, yeli yē mùnunɔ siɛnrɛ dáà mi 'juu yeli mɛ́ dè tire kɛnmɛ nɛ̄
         bè. 4 Ye- kò mi nī, bà m'bé kò yeli nī. Majo bɛ̀ lège gíì sî puu, ki nɛ̌ puu tárigɛ tiige
         nɛ̄ gèʔ, ki nɛ̌ gbɛ̀ sɛn kìidaala gèʔ, bɛ̀ míɛni yeli yē, a yeli sì kò mi nɛ̄ tárilɛ
         bèleʔ. 5 Mi wī ɛrɛzɛn tìrige gè, yeli sí bīɛlɛ fétire dè. A ŋìi 'kò mi nī á mi ní ki siɛn nī
         wè, siɛn wi bé yasɛnrɛ sɛn nìʔɛrɛ. Nɛ̀ taʔa gíi nɛ̄, yeli sǐ gbɛ̀ yafiɛn kpíʔileʔ
         a mi 'laa wèʔ. 6 «A siɛn ŋíì wè mi nī kòriwo wèʔ, pe bé wi cìra bè yige kpànʔanɛ, majo fètirige gíì
         pe sî ceri nɛ̀ wáa gè. Ki bé waʔa dí pe sí ga ti fàa bè wáa kàsun nī bè ti sórigo.
         7 A yeli 'kò mi nī wè, á mi siɛnrɛ ti 'kò yeli nī bèle, yɛgɛ ó yɛgɛ yeli nɛ caa gè,
         ye- ki náari, ki bé kpíʔile yeli mɛ́. 8 Yeri yasɛnrɛ sɛngi nìʔɛrɛ, yé sí puu mi pìtɛnmɛnɛ, kire ki bé kpuʔɔrɔ taʔa mi Tuu nɛ̄ wè. 9 Kɛnmɛ bíì nɛ̄ mi nyɛ́nì Tuufɔli dɛ́ni wè, bɛ̀ míɛni yeli 'mi dɛ́ni. Ye- kò mi dɛ́nigɛ
         nī gè. 10 A yeli nɛ mi kajuudiʔɛlɛ ke koliyo tári yè, yeli bé kò mi dɛ́nigɛ nī gè, majo bɛ̀
         mi 'mi Tuu wi kajuudiʔɛlɛ koliyo tánʔa yè, nɛ́ kò wi dɛ́nigɛ nī gè.»Tɛ́ngɛfɔlilɔ peli bīɛlɛ Zezi nàgorilo bèle11 «Mi nɛ siɛnrɛ dáà nyu dè yeli mɛ́ gìi ki bé tí mi fundaanra ti- puu yeli nī, yeli
         fundaanra ti- fori. 12 Kajuudiɛlɛ láà yē náʔa mi mɛ́, n'nɛ: ye- yìye dɛ́ni majo mɛni yeli 'mi dɛ́ni wè. 13 Siɛn sǐ gbɛ̀ wi dɛ́nigɛ tìɛ gè bè tóri siɛn ŋáà wi 'wi sìi kɛn wè wi nàgorilo pe kɛnmɛ
         nɛ̄ bèʔ. 14 Yeli yē mi nàgorilo a ki yē gàa mi nɛ nyu nɛ gbɛ̀ngí nɛ́ jo yeri ki kpínʔini gè, a
         yeli nɛ ki kpínʔini gè. 15 Mi ní wè nɛ yeli yeri mi sùkuloloʔ, nɛ̀ taʔa gíi nɛ̄, sùkulowo wi nɛ̌ ki cɛ́nʔ gàa
         wire kàfɔli wiī nɛ kúu gèʔ. Mi sí nɛ yeli yeri mi nàgorilo bɛ̀ ki 'nyaa siɛnrɛ ó siɛnrɛ
         mi 'lúʔu mi Tuu mɛ́ wè, mi nyɛ́nì tí a yeli 'ki cɛ́n. 16 Yeli bɛ̀ʔ ye 'mi nyíɛnɛ nɛ̀ kɔ̀nʔ, mi mi 'yeli nyíɛnɛ nɛ̀ kɔ̀n. Yeri waa ye sa yasɛnrɛ
         sɛn, yeli yasɛnrɛ ti- kò ti mɔgɔ, dí ki sí puu a yeli 'yakaa náari Tuufɔli mɛ́ wè
         mi míʔɛ nɛ̄ gè, wi- ki kɛn yeli mɛ́. 17 Kaala náà m'bé juu bè gbɛ̀ngɛ yeli nɛ̄ lè: ye- yìye dɛ́ni.»Tɛ́ngɛfɔlilɔ pe 'duniya wuulo biɛn bèle18 «A yeli 'duniya wuulo biɛn bèle, ye ki cɛ́n mi kíni nɛ̀ pe biɛn gbínʔɛnɛ yeli yiʔɛ
         nɛ̄. 19 A ki yē yeli 'puu duniya wi wuulo bèle, yeli sî duniya wuulo dɛ́ni bèle, bɛ̀ yeli
         yē wi wuulo bèle. Bɛ̀ sí yeli wè duniya wi wuulo bèleʔ, á ki sí ń'nɛ̀ nyaa mi 'yeli
         nyíɛnɛ nɛ̀ kɔ̀n duniya wuulo sunʔɔmɔ nī bè, kire kɛnmɛ nɛ̄ yeli 'duniya wuulo biɛn
         bèle. 20 Ye- sɔ̀ngi ye taa nɛ́ mi siɛnrɛ dáà mi 'juu yeli mɛ́ dè nɛ́ yeli yɛ: sùkulowo wiì
         kpúʔɔ nɛ̀ tóri wi kàfɔli nɛ̄ wèʔ. A pe 'mi wuʔɔ mi wè, bà míɛni pe bága yeli wuʔɔ.
         A pe 'mi siɛnrɛ lúʔu dè, bà míɛni pe bé yeli wori lúʔu dè. 21 Nɛ̀ sí ki taa pe bága kire gáà ki mìɛni kpíʔile yeli nɛ̄ mi míʔɛ kire kɛnmɛ nɛ̄ bè,
         bɛ̀ ki 'nyaa ŋàa wi 'mi tun wè, piyè wi cɛ́n wèʔ.22 «A ki yē mi sì cé pɛn nɛ̀ pɛ́nì juu nɛ́ pe ní bèleʔ, kapiile sǐ cî puu pe nɛ̄ʔ. Bɛ̀
         sí ki yē ŋɔ̀ wè, juudiʔɛ ní wè tíin pe mɛ́ʔ pe kapiʔile wori nɛ̄ dèʔ. 23 A mi 'siɛn ŋíì biɛn wè, mi Tuu míɛni wi 'ki siɛn biɛn wè wī.24 «A ki yē mi sì cé kakuʔɔlɔ kúɔ pe sunʔɔmɔ nī bè gàli siɛn wáà sì gbɛ̀nɛ kpíʔile gèleʔ,
         kapiʔile sǐ cî puu pe nɛ̄ʔ. Bɛ̀ sí ki yē ŋɔ̀ wè pe nyɛ́nì mi kakuʔɔlɔ nyaa gèle, a
         mi 'bèli nɛ̀ pe biɛn, a mi Tuu míɛni wi 'pe biɛn nɛ̀ pínɛ. 25 Kire 'kpíʔile nɛ̀ yɛli nɛ́ siɛnrɛ díì dī baa sɛbɛrɛ pe Fànʔa Siɛnrɛ nī dè; ki siɛnrɛ ti 'jo: Mi 'pe biɛn nyùgo fùn+.26 «A Sáʔafɔli wi kɛ́nì pɛn wè, ŋàa mi je tórigo náʔa yeli mɛ́ Tuufɔli wi míʔɛ nɛ̄ gè,
         wire wī Kulocɛliɛ Pìle lè, wiī nɛ tári kányiʔɛ nɛ̄ gè; Tuufɔli wire nī wi 'yiri. Wire wi béri mi wori nyu
         dè. 27 Yeli míɛni bèle ye- puu mi wori ti juufɔlilɔ, nɛ̀ taʔa gíi nɛ̄, bà 'ki líɛ baa sélimɛ
         nɛ̄ bè, yeli yē nɛ́ mi ní.»

         16
161 «Mi nyɛ́nì kele gálì juu gèle yeli mɛ́ gìi ki bé tí yafiɛn fǎga kpíʔile kaala bé yeli
         yige tɛ́ngɛlɛ nī lèʔ. 2 Pe bága yeli cìra bè yige tɛnmɛzaaya nī yè. Lɛ̀lɛ láà bága cɛ nɔ̀, a siɛn 'yeli kpúu wè, siɛn wi bé ki 'nyaa bè jo dùʔɔ
         wire nyɛ́nì kpuʔɔrɔ taʔa Kulocɛliɛ nɛ̄ wī. 3 Pe bé kire baara dáà kúɔ dè, nɛ̀ taʔa gíi nɛ̄, bɛ̀ piyè Tuufɔli cɛ́n wèʔ, piyè mi
         cɛ́n nɛ̀ pínɛʔ. 4 Mi sí nɛ siɛnrɛ dáà nyu dè yeli mɛ́ gìi ki bé tí a ki lɛ̀lɛ ni kɛ́nì nɔ̀ lè, ye- sɔ̀ngi
         ye taa ye ki cɛ́n mi nyɛ́nì ti juu yeli mɛ́.»Sáʔafɔli wi kakpiʔile lè«Mi sì cé tire juu yeli mɛ́ sélimɛ nɛ̄ bèʔ, bɛ̀ ki 'nyaa mi yē nɛ́ yeli ní bèle.5 «Píra ŋáà nī wè mi sí yē nɛ waa mi tunvɔli kúrugu wè. Yeli nī bèle wàa sì sí mi yúgoʔ:
         ‹Ma waa sé ?› 6 Nɛ̀ sí ki taa funbiɛnrɛ ti 'yeli funyɔ nyì yè bɛ̀ mi 'siɛnrɛ dáà juu dè yeli mɛ́ bèle.7 «Kányiʔɛ kire sí mi nɛ nyu yeli mɛ́: kiī pɔ́rigɔ yeli mɛ́ mi- kɛ́ wè. A mi sì kɛ́
         wèʔ, Sáʔafɔli wiǐ pɛn yeli mɛ́ʔ. A mi sí kɛ́ wè, m'bé wi tórigo náʔa yeli mɛ́. 8 A wi kɛ́nì pɛn wè, wi bé pa ki tìɛ duniya wuulo nɛ̄ bèle dí piyē kapiile nī, nɛ̀ pínɛ
         wi bé pe tìɛ sínmɛ koligo nɛ̄ gè, nɛ́ kàyuʔu ní gè gàa ki báan gè. 9 Kapiile lire sí nī nàa lè: bɛ̀ piyè tɛ́ngɛ mi nɛ̄ wèʔ. 10 Gìi ki 'sínmɛ koligo kúɔ gè, kire yē bɛ̀ mi nɛ waa Tuufɔli kúrugu wè, yeli sǐ ní mi
         nyaaʔ. 11 Gìi ki 'kàyuʔu wori kúɔ dè, ki 'nyaa duniya ŋáà wi kàfɔli wè, wi kàyuʔu ki 'juu nɛ̀
         kúɔ.12 «Siɛnrɛ yē náʔa mi mɛ́ nìʔɛrɛ cígini bè juu yeli mɛ́, nɛ̀ sí ki taa yeli sǐ gbɛ̀ ti
         còʔ bɛ̀ ki yē ŋɔ̀ wèʔ. 13 A Sáʔafɔli wi kɛ́nì pɛn wè, wire ŋáà wi tári kányiʔɛ nɛ̄ gè, wi bé pari yeli tìí kányiʔɛ
         ki mìɛni nɛ̄ gè. Wiì je pari wìi tíimɛ wori kɔ̀ngí de nyu wīʔ. Dàa wi je ga lúʔu dè,
         tire wi béri nyu, nɛ́ kele gílì ke báan gèle, wi bé pari ke nyu yeli mɛ́. 14 Wi bé kpuʔɔrɔ taʔa mi nɛ̄, nɛ̀ taʔa gíi nɛ̄, mi wori wi bé líɛ bè juu yeli mɛ́. 15 Yɛrɛ díì mìɛni dī Tuufɔli mɛ́ wè, mi wori dī nɛ̀ pínɛ. Kire nɛ̄ mi 'ki juu nɛ́ jo
         dí Sáʔafɔli wi bé mi tíimɛ kele líɛ bèri ke nyu de fíligi yeli mɛ́.»Funbiɛnrɛ ti bága kò fundaanra16 «Náʔanɛ cɛ̀ri wáà, yeli sǐ ní mi nyaaʔ, a cɛ̀ri wáà ń'nɛ̀ sìʔɛrɛ, yeli bé ní mi nyaa.»17 A Zezi wi pìtɛnmɛnɛ pálì 'yɛ̀ nɛ nyu nɛ pìye yúgo nɛ́ jo: «Siɛnrɛ dáà tire kɔri wi 'jo gáa wī mmɛ gè,
         bà wi 'jo: ‹Náʔanɛ cɛ̀ri wáà yeli sǐ ní mi nyaaʔ, a cɛ̀ri wáà ń'nɛ̀ sìʔɛrɛ yeli bé
         ní mi nyaa wè› ? dí wire nɛ waa Tuufɔli kúrugu wè wè ?» 18 A pe kò nɛ ki nyu níɛ waa: «Siɛnrɛ dáà tire kɔri wi 'jo gáa wī, bà wi 'jo ‹cɛ̀ri wáà
         sìʔɛrɛ› wè ? Wiyè ki cɛ́n gáa wi je juu mmɛ gèʔ.»19 A Zezi wi 'ki cɛ́n pe bé pa wire yúgo. A wi 'pe yɛ: «Bɛ̀ mi 'ki juu nɛ́ jo ‹ki 'kò
         cɛ̀ri yeli sǐ ní mi nyaa wèʔ, dí a cɛ̀ri wáà ń'nɛ̀ sìʔɛrɛ yeli bé ní mi nyaa wè›,
         kire nɛ̄ yiyē nɛ yìye yúgo lé ? 20 M'bé ki juu yeli mɛ́ kányiʔɛ nɛ̄, yeli bága de nyɛni de yobilo, dí duniya wuulo pe
         sí de fundaanra kpínʔini. Funbiɛnrɛ bága puu yeli nī, nɛ̀ sí ki taa yeli funbiɛnrɛ
         ti bága yiʔɛ bè kò fundaanra.21 «A cɛliwɛ gbɛ́nɛ̀ je sii wè, cesiʔi ki yáʔa ki nɛ̂ puu wi nɛ̄, nɛ̀ taʔa gíi nɛ̄, kire
         lɛ̀lɛ lire ni 'nɔ̀. A wi sí kɛ́nì wi pùɔ sii wè nɛ̀ kúɔ wè, wi nɛ̂ fìʔɛ nɛ́ ki yáʔa
         ní gè pìsiʔi fundaanra tire kɛnmɛ nɛ̄ bè, bɛ̀ wire 'siɛnpowo sii duniya nī wè. 22 Kire káà felige gī píra ŋáà nī wè yeli kɔli mɛ́ gè: funbiɛnrɛ yē yeli funyɔ nī yè.
         M'bé sí ní ga yeli nyaa, bɛ̀ yeli funyɔ yi bé puu fundaanra nɛ̄; siɛn sǐ gbɛ̀ ki fundaanra
         suɔ dè yeli mɛ́ʔ. 23 Kire cɛngɛ gáà gè, yeli sǐ je mi yúgo nɛ́ yafiɛn níʔ. M'bé ki juu yeli mɛ́ kányiʔɛ
         nɛ̄, a yeli 'yakaa náari Tuufɔli mɛ́ wè mi míʔɛ nɛ̄ gè, wi bé ki kɛn yeli mɛ́.24 «Nɛ̀ líɛ nɛ̀ pɛ́nì nɔ̀ ŋɔ̀ wè, yeli sì fìɛ yafiɛn náari mi míʔɛ nɛ̄ gèʔ. Yeri náari
         yeli bé taa, dí yeli fundaanra ti sí fori bè láʔa.»Zezi wi 'duniya jáa wè25 «Mi nɛ kele gálì nyu gèle yeli mɛ́ kàsiʔile nī; lɛ̀lɛ láà sí nɛ báan, miǐ ní ga de
         nyu nɛ́ yeli ní kàsiʔile nīʔ. M'bága cɛ de Tuufɔli wi wori nyu dè de yigi wálilɛ yeli
         mɛ́ wī. 26 Kire cɛngɛ gáà gè yeli béri yɛrɛ náari mi míʔɛ nɛ̄ gè. Miì sí yeli yɛ dí m'bé Tuufɔli
         náari wè yeli mɛ́ʔ. 27 Nɛ̀ taʔa gíi nɛ̄, yeli nyɛ́nì wi dɛ́ni wire tíimɛ wè, bɛ̀ ki 'nyaa mi 'yeli dɛ́ni
         wè, á yeli 'tɛ́ngɛ ki nɛ̄ dí Kulocɛliɛ nī mi 'yiri wè.28 «Mi 'kɔ́n baa Tuufɔli tiʔɛ nī gè nɛ̀ pɛn náʔa duniya nī wè. Píra ŋáà nī wè m'bé ní
         koli bè yiri duniya nī wè bè kɛ́ Tuufɔli kúrugu wè.»29 A wi pìtɛnmɛnɛ pe 'jo: «ʔan haan, píra ŋáà nī wè muɔ nɛ siɛnrɛ nyu dè cìilide, muɔ ní wè nɛ nyu
         kàsiʔile nīʔ ! 30 Píra ŋáà nī wè, weli 'ki cɛ́n muɔ nyɛ́nì kele ke mìɛni cɛ́n, nyùgo wè ki nɛ̄ʔ siɛn
         wi muɔ yúgo kaala láà nīʔ. Kire nɛ̄, weli 'tɛ́ngɛ ki nɛ̄ muɔ 'yiri Kulocɛliɛ nī !»31 A Zezi wi 'siɛnnugoro kɛn pe mɛ́ nɛ́ pe yɛ: «Yeli nɛ́ péli nɛ̀ tɛ́ngɛ lé ? 32 Ye- nyaa, lɛ̀lɛ láà nɛ báan, ni cɛ́nì nɔ̀ nɛ̀ kúɔ, yeli ye mìɛni bága cɛrigɛ nigbe
         nigbe bè kɛ́ ye tiɛyɛ nī bé mi yaʔa mi nigbe. Mi sí wè nìɛ nigbeʔ, ki 'nyaa Tuufɔli
         wiī nɛ́ mi ní. 33 Mi 'tire dáà juu dè yeli mɛ́ gìi ki bé tí ye- puu yanyige nɛ̄ mi nī. Wuʔɔgɔ bága nɔ̀
         yeli nɛ̄ náʔa duniya nī wè. Ye sí gbɛ̀nmɛ le, mi nyɛ́nì duniya jáa wè !»

Zezi wi 'Kulocɛliɛ náari wè wìi kɛnmɛ nɛ̄171 Bà Zezi wi 'tire juu nɛ̀ kúɔ dè, a wi 'yiʔɛ yɛ̀gɛ gè nyìʔɛnɛ nī, nɛ́ jo: «Aba, lɛ̀lɛ ni 'nɔ̀, -kpuʔɔrɔ taʔa muɔ Jaa nɛ̄ wè, gìi ki bé tí muɔ Jaa
         wi- kpuʔɔrɔ taʔa muɔ nɛ̄. 2 Muɔ 'fànʔa kɛn gè wi mɛ́ wi- puu siɛnnɛ pe mìɛni kàfɔli wè, gìi ki bé tí wi- bànguɔ
         sìi kɛn wè bìli pe mìɛni mɛ́ muɔ 'kɛn wi mɛ́ bèle. 3 Bànguɔ sìi wè, wire nyaa: pe- muɔ cɛ́n, muɔ nigbe wè, kányiʔɛ Kulocɛliɛ wè, nɛ́ ŋàa
         muɔ 'tun wè, Zezi Kirisi wè.4 «Mi nyɛ́nì kpuʔɔrɔ taʔa muɔ nɛ̄ náʔa dàala nɛ̄ lè nɛ̀ baara kúɔ dè nɛ̀ láʔa dàa muɔ
         'kɛn mi mɛ́ dè. 5 Píra ŋáà nī wè Aba, -kpuʔɔrɔ taʔa mi nɛ̄ mìɛ táanni majo bɛ̀ ki 'kíni nɛ̀ puu gè,
         á mi ní baa muɔ táanni wè, duniya ní wè nɛ tíin wiì cé fìɛ faan wèʔ.»Zezi wi 'Kulocɛliɛ náari wè pìtɛnmɛnɛ mɛ́ bèle6 «Siɛnnɛ bálì muɔ 'kɛn mi mɛ́ náʔa duniya nī wè, mi nyɛ́nì muɔ míʔɛ tìɛ gè pe nɛ̄.
         Muɔ wuulo bīɛlɛ pe 'puu, á muɔ sí pe kɛn mi mɛ́. Pe sí nyɛ́nì muɔ siɛnrɛ cò dè. 7 Pe 'ki cɛ́n píra ŋáà nī wè gìi ki mìɛni muɔ 'kɛn m'mɛ́ gè, muɔ mɛ́ ki 'kɔ́n. 8 Nɛ́ ki cɛ́n siɛnrɛ díì muɔ 'kɛn m'mɛ́ dè, mi nyɛ́nì ti juu pe mɛ́. A pe sí díɛ ti
         cò, nɛ́ sí tɔ̀ni nɛ̀ tɛ́ngɛ ki nɛ̄ muɔ tiʔɛ nī mi 'kɔ́n. Nɛ̀ pínɛ, pe 'tɛ́ngɛ ki nɛ̄
         muɔ ma 'mi tun.9 «Peli wuʔu nɛ̄ mi nɛ muɔ náari; mi wè nɛ muɔ náari duniya siɛnnɛ wuʔuʔ. Peli bálì
         muɔ 'kɛn m'mɛ́ bèle, peli wuʔu nɛ̄ mi nɛ muɔ náari, nɛ́ ki cɛ́n muɔ wuulo bīɛlɛ. 10 Yɛgɛ ó yɛgɛ gī mi mɛ́ gè, muɔ wuʔu gī. Peli nī mi kpuʔɔrɔ ti yē.11 «Mi wè tíin bile duniya nī wèʔ; peli sí yē bile, á mi sí nɛ waa muɔ kúrugu. Aba, muɔ
         yē tiɛlɛ fùn, mari pe wéli muɔ míʔɛ ki fànʔa nɛ̄ gè, míʔɛ gáà muɔ 'kɛn m'mɛ́ gè, gìi
         ki bé tí pe- puu nigbe bɛ̀ weli tíɛlɛ. 12 Bà mi 'puu nɛ́ pe ní bèle, mi 'puu nɛ pe wéli muɔ míʔɛ kire fànʔa nɛ̄ gè, míʔɛ gáà
         muɔ 'kɛn m'mɛ́ gè. Mi 'puu nɛ pe wéli, miì kɛ́nì wàa nigbe yaʔa a wi 'pùunni pe nīʔ,
         nɛ̀ yiri ŋàa nī wi cé yɛli bè pùunni wè, dí Kulocɛliɛ siɛnsɛbɛrɛ ti sí fori dè.13 «Píra ŋáà nī wè, mi sí nɛ waa muɔ kúrugu. Mi nɛ siɛnrɛ dáà nyu dè náʔa duniya nī wè,
         gìi ki bé tí fundaanra dáà dī mi wori dè pe- ti taa pe láʔa. 14 Mi nyɛ́nì muɔ siɛnrɛ kɛn dè pe mɛ́ a duniya siɛnnɛ pe 'pe pari. Kire sí nyɛ́nì taa
         bɛ̀ pe wè duniya wuulo bèleʔ, majo bɛ̀ mi tíɛlɛ, bɛ̀ mi wè duniya wuu wèʔ.15 «Mi wè nɛ muɔ náari ma pe yige duniya nī wè wīʔ, mi nɛ muɔ náari mari pe suu Sìpiiwe mɛ́ wè. 16 Pe wè duniya wuuloʔ, bɛ̀ mi tíɛlɛ mi wè duniya wuu wèʔ. 17 -Pe wàli pe- puu muɔ wuulo kányiʔɛ kire fànʔa nɛ̄ gè; muɔ siɛnrɛ tiī kányiʔɛ.18 «Bɛ̀ muɔ 'mi tun náʔa duniya nī wè, mi míɛni mi 'pe tun duniya nī wè. 19 Mi 'mìɛ wàli nɛ̀ tɛ́ngɛ peli kɛnmɛ nɛ̄, gìi ki bé tí peli míɛni bèle pe- pìye wàli
         pe tɛ́ngɛ muɔ mɛ́ kányiʔɛ nɛ̄.»Zezi wi 'Kulocɛliɛ náari wè bàli mɛ́ pe bága tɛ́ngɛ bèle20 «Bàli peli yákuɔ kɛnmɛ nɛ̄ bɛ̀ʔ mi nɛ muɔ náariʔ. Bìli pe bága tɛ́ngɛ mi nɛ̄ pe siɛnrɛ
         tire kɛnmɛ nɛ̄ bè, peli kɛnmɛ nɛ̄ mi nɛ muɔ náari nɛ pínɛ. 21 Mi nɛ muɔ náari Aba, pe mìɛni pe- puu nigbe majo kɛnmɛ bíì nɛ̄ muɔ yē mi nī, á mi
         míɛni ní muɔ nī wè, peli míɛni bèle pe- puu nigbe weli nī, dí duniya siɛnnɛ pe sí
         tɛ́ngɛ ki nɛ̄ muɔ ma 'mi tun. 22 Mi míɛni wè, kpuʔɔrɔ dáà muɔ 'kɛn m'mɛ́ dè mi nyɛ́nì ti kɛn pe mɛ́, gìi ki bé tí pe-
         puu nigbe majo bɛ̀ weli yē nigbe wè.23 «Mi yē peli nī, á muɔ ní mi nī, gìi ki bé tí pe tɔ̀ni pe- puu nigbe dí duniya wuulo
         pe sí ki cɛ́n muɔ ma 'mi tun, bé míɛni tɛ́ngɛ ki nɛ̄ pe 'muɔ dɛ́ni majo bɛ̀ mi 'muɔ
         dɛ́ni wè.24 «Aba, bìli muɔ 'kɛn m'mɛ́ bèle, mi nɛ ki caa tiʔɛ gíì nī mi yē wè, peli míɛni bèle
         pe- puu baa nɛ́ mi ní ki tiʔɛ nī gè. Gìi ki bé tí pe- mi kpuɔmɔ nyaa bè, kpuʔɔrɔ dáà
         muɔ 'taʔa mi nɛ̄ dè. Nɛ̀ taʔa gíi nɛ̄, mi woli ni 'muɔ dɛ́ni nɛ̀ ki yaʔa duniya wiì
         cé fìɛ faanʔ.25 «Aba sínwɛ, duniya siɛnnɛ piyè muɔ cɛ́nʔ; mi wè, mi nyɛ́nì muɔ cɛ́n. Bàli míɛni pe
         'ki cɛ́n muɔ wī ma 'mi tun. 26 Mi nyɛ́nì muɔ míʔɛ tìɛ gè pe nɛ̄, m'bé ní fùgu bè ki tìɛ pe nɛ̄, gìi ki bé tí dɛ́nigɛ
         gáà gī muɔ nī mi kɔli mɛ́ gè, ki dɛ́nigɛ ki- puu pe nī, dí mi míɛni mi sí puu pe nī.»

Pe 'kɛ́ Zezi còdiʔɛ nī gè(Mat 26.47-56; Mar 14.43-50; Luk 22.47-53)181 Bà Zezi wi 'siɛnrɛ dáà juu dè nɛ̀ kúɔ wè, a wi 'kɛ́ nɛ́ wi pìtɛnmɛnɛ ní bèle Sedurɔn kápaligɛ kúrugu gè. Tiire kákpuɔ káà 'puu baa ki tiʔɛ nī gè, a pe
         'kɛ́ kire tiʔɛ nī gè wire nɛ́ wi pìtɛnmɛnɛ ní bèle. 2 Nɛ̀ sí ki taa Zudasi ŋáà wi yé je wi le wi leguulo kiyɛ nī yè, wire cé ki tiʔɛ cɛ́n
         gè. Ki 'nyaa Zezi wè, nɛ́ wi pìtɛnmɛnɛ ní bèle, pe cé dàli nɛ waa nɛ pìye pínɛ baa
         ki tiʔɛ gáà nī gè.3 A Zudasi wi sí kapiɛngbuɔnnɔ gboli kɔ́ri lè nɛ̀ kíni pe yiʔɛ mɛ́, nɛ́ Kulocɛliɛ Gbùʔɔrɔsaʔa wélifɔlilɔ pálì ní; kacuɔnrilɔ kàfɔlilɔ nɛ́ Fariziɛnnɛ pe cé pe tun. Fètingele nɛ́ kámuro 'puu pe mɛ́, nɛ́ yakpuɔnyɔ ní.4 Ki sí nyaa Zezi wi cé ki cɛ́n gìi ki mìɛni ki bé wire taa gè. A wi 'sìʔɛrɛ nɛ̀ kpɔni
         pe nɛ̄ nɛ́ pe yúgo: «Ŋáasiɛn ye caa ?»5 A pe 'jo: «Zezi, Nazarɛti kàʔa wuu wè.»A wi 'pe yɛ: «Mi wī.»Zudasi wi 'puu baa yériwe nɛ́ Zezi wi còvɔlilɔ ní bèle, wire wi cé pɛn bè pa Zezi
         le wè wi leguulo kiyɛ nī yè.6 Bà Zezi wi 'ki juu nɛ́ pe yɛ: «Mi wī» wè+, a pe 'tàligɛ dàridari nɛ̀ nyɛri nɛ̀ tuu.7 A Zezi wi ń'nɛ̀ koli nɛ̀ pe yúgo: «Ŋáasiɛn ye caa ?» A pe 'jo: «Zezi wè, Nazarɛti
         kàʔa wuu wè.»8 A Zezi wi 'pe yɛ: «Mi 'yeli yɛ dí mi wī. A ki yē mi yeli nɛ caa wè, ye- bàli yaʔa
         bèle peri waa.»9 A kire 'tí a wi 'wi siɛnrɛ fori dè ti nyɔgɔlɔ nī gèle, dàa wi cé juu dè nɛ́ jo: «Bìli
         muɔ 'kɛn m'mɛ́ bèle, mi sì wàa fáala yaʔa a wi pùunni pe nīʔ+.»10 Ki sí nyaa ŋɔsii cé puu Siimɔ Piɛri mɛ́ wè. A wire 'fali nɛ̀ wi píle nɛ̀ yige, nɛ̀ kacuɔnrilɔ kàfɔli baakuɔwɔ kàliige ngbóli kpúɔn lè nɛ̀ láʔa. Pe 'puu nɛ ki baakuɔwɔ ye wè Malikusi.11 A Zezi wi 'juu nɛ́ Piɛri ní wè nɛ́ wi yɛ: «Koli ma muɔ ŋɔsii le wè baa wi kpàfuʔu
         nī gè ! Wuʔɔgɔ gáà Tuufɔli wi 'yɛ̀gɛ ki- mi taa gè, mi fǎga yériʔ bè ki sige lé+ ?»Pe 'kɛ́ nɛ́ Zezi ní wè Ana tiʔɛ nī12 A kapiɛngbuɔnnɔ gboli lè, nɛ́ pe kàfɔli ní wè, nɛ̀ fàri Gbùʔɔrɔsaʔa wélifɔlilɔ nɛ̄ bèle Zuufulo pe wuulo bèle, a pe 'Zezi cò wè nɛ̀ wi puɔ. 13 A pe 'kɛ́ nɛ́ wi ní Ana tiʔɛ nī gbínʔɛnɛ, Kayifa cuɔ wi tuu wè. Wi 'puu kacuɔnrilɔ kàfɔli kire yiɛlɛ náà lè. 14 Kayifa ŋáà wire sí wi cé ki juu Zuufulo pe yiɛgininɛ mɛ́ bèle, nɛ́ pe yɛ: «Ki 'pɔ́ri
         siɛn nigbe- kùu siɛnnɛ pe mìɛni nyùgo nī+ gè.»Piɛri wi 'ti kìɛ nɛ́ jo wire sì Zezi cɛ́n wèʔ(Mat 26.69-70; Mar 14.66-68; Luk 22.55-57)15 Siimɔ Piɛri wè, wire nɛ́ pìtɛnmɛwɛ wáà ní, a pe 'líɛ nɛ̀ taʔa Zezi kúrugu wè. Ki pìtɛnmɛwɛ ŋáà wè, kacuɔnrilɔ kàfɔli wi cé wi cɛ́n. A wi 'pínɛ nɛ̀ jíin nɛ́ Zezi ní wè baa kacuɔnrilɔ kàfɔli wi kpáa nī
         gè. 16 A Piɛri wire 'yéri baa kpànʔanɛ kɔ̀ri táanni gè. Pìtɛnmɛwɛ ŋíì wè, ŋàa kacuɔnrilɔ
         kàfɔli wi cé cɛ́n wè, a wi 'yiri nɛ̀ sɛ́nì juu nɛ́ cɛliwɛ ŋáà ní wi 'puu nɛ kɔ̀ri
         wéli gè, nɛ́ wi yɛ wi- Piɛri yaʔa wè wi- jíin. 17 Baakuɔcuɔ ŋíì wi 'puu nɛ kɔ̀ri wéli gè, a wi 'Piɛri yɛ wè: «Muɔ túʔu wèʔ nàguɔ ŋáà
         wi pìtɛnmɛwɛ wáà nɛ̀ pínɛ ?» A Piɛri wi 'jo: «M'bɛ̀ʔ ma punʔ.»18 Bɛ̀ wiire ti 'puu nɛ kúru dè, a baakuɔlɔ pe 'kàsun kpíʔile nɛ́ yéri nɛ wari, peli
         nɛ́ Gbùʔɔrɔsaʔa wélifɔlilɔ ní bèle. Piɛri míɛni wi cé puu yériwe pe táanni nɛ kàsun wari gè.Kacuɔnrilɔ kàfɔli wi 'Zezi yúgo wè(Mat 26.59-66; Mar 14.55-64; Luk 22.66-71)19 A kacuɔnrilɔ kàfɔli wi 'Zezi yúgo wè wi pìtɛnmɛnɛ pe wori nɛ̄ dè, nɛ́ tɛnmɛnɛ náà wiī nɛ kanʔa lè.20 A Zezi wi 'siɛnnugoro kɛn dè wi mɛ́ nɛ́ wi yɛ: «Mi 'mi siɛnrɛ juu dè kpànʔanɛ wálilɛ
         duniya wuulo mɛ́ bèle. Mi 'puu nɛ siɛnnɛ tɛnmɛ bèle súuri tɛnmɛzaʔa nī gè nɛ́ baa Kulocɛliɛ Gbùʔɔrɔsaʔa mɛ́ gè. Kire tiʔɛ nī Zuufulo pe mìɛni 'puu nɛ pìye kébe. Mi sì kɛ́nì siɛnrɛ làri
         nɛ̀ juuʔ. 21 Gáa nɛ̄ muɔ nɛ mi yúgo ? Bàli pe 'mi siɛnrɛ lúʔu dè, dàa mi 'juu dè -peli yúgo, peli
         nyɛ́nì ki cɛ́n gàa mi 'juu pe mɛ́ bèle.»22 Bà Zezi wi 'tire juu dè, Gbùʔɔrɔsaʔa wélifɔlilɔ bìli pe 'puu baa yérile bèle, a wàa
         'fali nɛ̀ kadanyɛni foli wi mɛ́ yiʔɛ nī gè, nɛ́ jo: «Kacuɔnrilɔ kàfɔli wire mɛ́ muɔ
         'siɛnrɛ dáà núgo dè nɛ̀ kɛn mmɛ gè lé ?»23 A Zezi wi 'wi yɛ: «A ki yē dàa mi 'juu dè kapiʔi gī wè, ma ti sìpiimɛ tiʔɛ tìɛ gè
         wêli ! A ki sí yē ti 'yɛli baa wè, gáa nɛ̄ muɔ 'mi 'kpúɔn ?»24 A Ana wi 'wi tórigo Kayifa tiʔɛ nī kacuɔnrilɔ kàfɔli wè, kiyɛ ní yè wi nɛ̄ puɔyɔ.Piɛri wi ń'nɛ̀ ti kìɛ nɛ́ jo wire sì Zezi cɛ́n wèʔ(Mat 26.71-75; Mar 14.69-72; Luk 22.58-62)25 Kire lɛ̀lɛ nī lè Siimɔ Piɛri wi 'puu baa yériwe nɛ kàsun wari.A pe 'wi yúgo: «Muɔ míɛni wè, muɔ túʔu wèʔ wi pìtɛnmɛwɛ wáà nɛ̀ pínɛ ?»A Piɛri wi 'ti kìɛ nɛ́ jo: «M'bɛ̀ʔ ma punʔ.»26 Kacuɔnrilɔ kàfɔli wi baakuɔwɔ wáà 'puu baa, wire siinyɛni wi 'puu siɛn ŋáà ngbóli Piɛri wi cé kpúɔn
         nɛ̀ ceri lè. A wire 'jo: «Muɔ túʔu bɛ̀ʔ mi cé nyaa baa tiire kákpuɔ tiʔɛ nī gè nɛ́
         wi ní wè ?»27 A Piɛri wi ń'nɛ̀ ti kìɛ. Kire lɛ̀lɛ nī lè, a gòpɔli wi 'nyɛni.Pe 'kɛ́ nɛ́ Zezi ní wè Pilati tiʔɛ nī(Mat 27.1-2,11-14; Mar 15.1-5; Luk 23.1-5)28 A pe 'Zezi kɔ́ri wè nɛ̀ yiri Kayifa tiʔɛ nī gè, nɛ̀ kɛ́ nɛ́ wi ní ki tiʔɛ tɛ́nimɛ
         fànʔafɔli kpáa mɛ́ gè, ki ní sínbinimɛ táanni púuri. Peli bèle, piyè sí jíin baa fànʔafɔli
         wi nàkpanʔa nī gèʔ, peli fǎga núʔɔʔ, bé sí taa bè Torimakiyaʔa suro lìi dè. 29 A Pilati wi sí yiri pe kúrugu baa kpànʔanɛ gè, nɛ̀ pɛ́nì pe yɛ: «Kajuulo níi ye 'nyaa nàguɔ
         ŋáà nɛ̄ wè ?»30 A pe 'wi yɛ: «A nàguɔ ŋáà wiì cé nyaa kapiigbiʔiliwe wèʔ, weli sǐ cî wi cò de báan
         náʔa muɔ kúruguʔ !»31 A Pilati wi sí pe yɛ: «Ye- wi cò yeli tíimɛ bèle, ye sa kàyuʔu juu gè wi nɛ̄ ye 'yɛli
         nɛ́ yeli Fànʔa Siɛnrɛ ní dè.»A Zuufulo pe 'jo: «Weli sì yɛli bè siɛn kpúuʔ !»32 A kire siɛnrɛ dáà ti 'yɛli baa nɛ́ siɛnrɛ díì ní Zezi wi cé juu dè, nɛ̀ ki tìɛ kɛnmɛ
         bíì nɛ̄ wire cî ga kúu bè+.33 A Pilati wi 'koli nɛ̀ kɛ́ baa nàkpanʔa mɛ́ gè, nɛ̀ sɛ́nì Zezi yeri wè, nɛ̀ wi yúgo
         nɛ́ wi yɛ: «Muɔ wī lé Zuufulo kùlofɔli wè ?»34 A Zezi wi 'siɛnnugoro kɛn dè wi mɛ́ nɛ́ wi yɛ: «Muɔ tíimɛ ma 'siɛnrɛ dáà sɔ̀ngi dè
         nɛ́ ti juu lé, dí pàli pe 'mi wori juu dè muɔ mɛ́ ?»35 A Pilati wi 'jo: «Zuufuwo wī cé puu lé mi wè ? Muɔ kùlo siɛnnɛ bèle nɛ́ kacuɔnrilɔ kàfɔlilɔ peli pe 'muɔ cò nɛ̀ kɛn mi mɛ́. -Ki juu wêli, gáa muɔ 'kpíʔile ?»36 A Zezi wi 'siɛnnugoro kɛn dè wi mɛ́ nɛ́ wi yɛ: «Mi kùlofɔligɔ ki wè náʔa duniya ŋáà
         nī wèʔ. A ki yē duniya ŋáà wire nī mi kùlofɔligɔ ki 'puu gè, mi baakuɔlɔ pe sî kapiɛnnɛ
         kpúɔn nɛ́ mi còvɔlilɔ ní bèle, pe fǎga mi cò bè kɛn Zuufulo yiɛgininɛ mɛ́ bèleʔ. Bɛ̀
         ki sí yē ŋɔ̀ wè mi kùlofɔligɔ ki wè bile náʔa gèʔ.»37 A Pilati wi 'wi yɛ: «Muɔ sí tɔ̀ni yē kùlofɔli wī kìɛ !»A Zezi wi 'wi yɛ: «Muɔ wī ma 'ti juu nɛ́ jo mi yē kùlofɔli. Mi 'sii kire kɛnmɛ nɛ̄
         wī, nɛ́ sí pɛn náʔa duniya nī wè, gìi ki bé tí mi pa kányiʔɛ ki wori juu dè. Siɛn
         ó siɛn ŋáà wi nyɛ́ni kányiʔɛ caa gè, wiī nɛ mi siɛnrɛ lúru dè.»38 A Pilati wi 'wi yɛ: «Gáa gī kányiʔɛ gè ?»Zuufulo pe 'jo Zezi wi 'yɛli bè kpúu wī(Mat 27.15-31; Mar 15.6-20; Luk 23.13-25)Bà Pilati wi 'tire juu dè, a wi 'koli nɛ̀ yiri nɛ̀ kɛ́ baa Zuufulo kúrugu bèle nɛ̀ sɛ́nì pe
         yɛ: «Mi sì dìgire yafiɛn nyaa nàguɔ ŋáà nɛ̄ wè dàa ti 'yɛli we- kàyuʔu cáan wi nɛ̄
         wèʔ. 39 Nɛ̀ yɛli nɛ́ yeli kaliɛlɛ ní lè, a Torimakiyaʔa Fundaanra cɛngɛ ki gbɛ́nɛ̀ nɔ̀ gè, mi nɛ̂ kasuulewe wáà yaʔa. Yeli nɛ ki caa mi Zuufulo
         kùlofɔli wire yaʔa lé ?»40 A pe 'yékpuʔulo yɛ̀gɛ gèle nɛ́ jo: «Fǎga tí bé ŋàa yaʔa wèʔ ! -Barabasi wire múgu
         ma wáa !»Nɛ̀ sí ki taa Barabasi wè, siɛngbɛniwɛ wi 'puu wire wè+.
         
            
               	Siɛnrɛ dáà ti kɔri wiī nuwɔ nɛ́ Zezi wi míʔɛ gíì ní gè, bà cé jo «Mi Yē Ŋàa Mi Yē
                     Wè», kire kɔri wi 'jo Yewe. Wéli baa 8.24.

               	Wéli baa 10.28; 17.12.

               	Girɛki siɛnrɛ nī dè Zezi wi 'siɛnrɛ dáà juu dè kàsiile nī, wi 'jo: «Wuʔɔgɔ yagbuʔɔ
                     gáà Tuufɔli wi 'kɛn m'mɛ́ gè, mi fǎga ki gbuɔ lé ?»

               	Wéli baa 11.49-50.

               	Wéli baa 12.32-33; Kakpi 2.23.

               	Wéli baa Kakpi 3.14.

Pilati wi 'yéri ki nɛ̄ pe- Zezi kóri wè tiiparigɛ nɛ̄191 A Pilati wi sí tí a pe 'pɛn nɛ́ Zezi ní wè, nɛ̀ pɛ́nì tí a pe 'wi kpúɔn sápinyiʔɛnɛ ní. 2 A kapiɛngbuɔnnɔ pe 'wíire ndɔ̀ngɔ tìin ki ní kùlofɔli wuʔu tíɛlɛ nɛ̀ ki tɔ́n Zezi
         nyùgo nɛ̄ gè, nɛ́ burugbuʔɔ nyìʔɛ le wi nɛ̄+.3 Pe nɛ̂ sɛ́nì kpɔni wi nɛ̄, níɛ̀ jo: «We ma síɛri, Zuufulo kùlofɔli !» Níɛ̀ kadaʔala
         kpúɔn wi mɛ́ gbandelige nɛ̄ gè.4 A Pilati wi 'koli nɛ̀ yiri nɛ̀ juu nɛ́ siɛnnɛ ní bèle nɛ́ pe yɛ: «Ye- nyaa m'bé wi
         yige baa ye mɛ́ kpànʔanɛ, ye ki cɛ́n mi sì tɔ̀ni nɛ̀ dìgire yafiɛn nyaa wi nɛ̄ dàa
         ti 'yɛli we- kàyuʔu cáan wi nɛ̄ wèʔ.»5 A Zezi wi sí yiri kpànʔanɛ gè, wíire ndɔ̀ngɔ ní gè wi nɛ̄ nyùgo nī gè bɛ̀ kùlofɔli
         tíɛlɛ, nɛ́ burudɔnigɔ ní gè, kábebe céri wuʔu gè. A Pilati wi 'siɛnnɛ yɛ bèle: «Nàguɔ
         n'ŋɛ!»6 Nɛ̀ sí ki taa bɛ̀ kacuɔnrilɔ kàfɔlilɔ bèle nɛ́ Kulocɛliɛ Gbùʔɔrɔsaʔa wélifɔlilɔ pe 'wi nyaa wè, a pe 'yɛ̀ nɛ yékpuʔulo
         wáari gèle nɛ́ jo: «-Wi kóri tiiparigɛ nɛ̄ ! -Wi kóri tiiparigɛ nɛ̄ !»A Pilati wi 'pe yɛ: «Ye- wi cò yeli tíimɛ bèle ye wi kóri. Mi nɛ̄ wè, mi sì dìgire
         yafiɛn nyaa wi nɛ̄ʔ dàa ti 'yɛli we- kàyuʔu cáan wi nɛ̄ wèʔ.»7 A Zuufulo pe 'wi yɛ: «Fànʔa kajuulo láà yē náʔa weli mɛ́, nɛ̀ yɛli nɛ́ ki fànʔa kajuulo
         ní lè wi 'yɛli bè kùu wī, nɛ̀ taʔa gíi nɛ̄, wi 'wìi kpíʔile wire yē Kulocɛliɛ Jaa+.»8 Bà Pilati kɛ́nì tire lúʔu dè, a kàa 'fàri wi fíɛrɛ nɛ̄ dè. 9 A wi 'koli nɛ̀ jíin baa wi nàkpanʔa nī gè nɛ̀ sɛ́nì Zezi yúgo wè nɛ́ wi yɛ: «Muɔ 'kɔ́n sé ?» A Zezi wi 'píɛ wi nɛ̄, wiì
         yakaa juuʔ.10 A Pilati wi sí wi yɛ: «Mi nɛ̄ muɔ pìiri lé ? Dùʔɔ muɔ sì ki cɛ́nʔ ki fànʔa yē mi mɛ́
         bè muɔ yaʔa, ki fànʔa míɛni yē mi mɛ́ bè muɔ kóri tiiparigɛ nɛ̄ gè ?»11 A Zezi wi 'wi yɛ: «Muɔ fànʔa yafiɛn wè mi nɛ̄ʔ, fúɔ macɛn fànʔa gáà muɔ 'taa naamɛ
         wuʔu gèʔ. Kire nɛ̄, siɛn ŋáà wi 'mi cò nɛ̀ kɛn muɔ mɛ́ wè, ki siɛn wi kapiile ni 'kpúʔɔ
         nɛ̀ tóri muɔ woli nɛ̄ lè.»12 Kire lɛ̀lɛ nī lè Pilati wi 'puu nɛ ki caa bè Zezi yaʔa wè, nɛ̀ sí ki taa a Zuufulo
         pe 'yɛ̀ nɛ yékpuʔulo wáari gèle nɛ́ jo: «A muɔ 'nàguɔ ŋáà yaʔa wè, kire 'ki tìɛ muɔ
         wè kùlofɔgbuɔwɔ Sezari wi nàgoriʔ. Siɛn ó siɛn wi 'wìi kpíʔile wire yē kùlofɔli wè, wiī nɛ kìí nɛ́
         kùlofɔgbuɔwɔ ní wè wī !»13 Bà Pilati wi 'tire lúʔu dè, a wi 'tí a pe 'Zezi kɔ́ri wè nɛ̀ yige kpànʔanɛ, nɛ́ kɛ́
         nɛ̀ sɛ́nì tɛ́ni kàyuʔujuudiʔɛ nī gè, gàa pe ye Sìndɛnigɛ tiɛwɔligɔ gè; eburu siɛnrɛ
         nī dè pe nɛ̂ ki yeri nɛ̀ jo «Gabata». 14 Torimakiyaʔa gbòboriyaʔajɛngɛ ki 'puu.Cɛngɛ ki yé yéri nyùgo nī, a Pilati wi 'Zuufulo yɛ bèle: «Yeli kùlofɔli wi n'ŋɛ !»15 Kire lɛ̀lɛ nī lè a pe 'yɛ̀ nɛ yékpuʔulo wáari gèle níɛ wáa: «-Wi kpúu ! -Wi kpúu !
         -Wi kóri tiiparigɛ nɛ̄ !»A Pilati wi 'pe yɛ: «Mi- yeli kùlofɔli kóri wè tiiparigɛ nɛ̄ lé ?»A kacuɔnrilɔ kàfɔlilɔ pe 'jo: «Kùlofɔli wáà wè baa weli mɛ́ʔ nɛ̀ yiri kùlofɔgbuɔwɔ
         Sezari wire nīʔ.»16 A Pilati wi sí Zezi kɛn wè pe mɛ́ pe- wi kóri tiiparigɛ nɛ̄ gè.Pe 'Zezi kóri wè tiiparigɛ nɛ̄(Mat 27.32-44; Mar 15.21-32; Luk 23.26-43)A pe 'Zezi cò wè nɛ̀ kɛ́.17 A Zezi wi 'wi tiiparigɛ tugo gè wire tíimɛ wè, nɛ̀ kɛ́ tiʔɛ gíì mɛ́ pe ye Ngorilo tiʔɛ gè; eburu siɛnrɛ nī
         dè pe nɛ̂ ki yeri nɛ̀ jo Gɔligota. 18 A pe sɛ́nì wi kóri baa ki tiʔɛ nī gè nɛ̀ fàri siɛnnɛ pálì siin nɛ̄, wàa yē kayɔbigɔ
         káà mɛ́, ŋìi ní wè kayɔbigɔ gíì mɛ́ gè, Zezi ní wè pe siin sunʔɔmɔ nī.19 A Pilati wi tí a pe 'yasɛbɛrɛ táà sɛbɛ nɛ̀ tárigɛ tiiparigɛ naamɛ gè. Ki sɛbɛrɛ ti yé jo:
         «Zezi, Nazarɛtiyé wuu wè, Zuufulo kùlofɔli wè.» 20 Zuufulo nìʔɛnɛ cé ki yasɛbɛrɛ dáà wéli dè, ki 'nyaa tiʔɛ gíì nī pe cé Zezi kóri wè
         ki tiʔɛ ki cé kpɔni kàʔa táanni gè. Sɛbɛrɛ ti 'puu eburu siɛnrɛ nī, nɛ ní Wurɔmi kùlo siɛnrɛ nī, nɛ ní girɛki siɛnrɛ nī.21 A Zuufulo pe kacuɔnrilɔ kàfɔlilɔ pe sí Pilati yɛ wè: «Fǎga ki sɛbɛ bè jo: ‹Zuufulo kùlofɔliʔ›, ma jo: ‹Ŋàa wi 'jo:
         Mi wī Zuufulo kùlofɔli wè.› »22 A Pilati wi 'pe yɛ: «Gàa mi 'sɛbɛ gè, mi 'ki sɛbɛ nɛ̀ kúɔ wī.»23 Bà kapiɛngbuɔnnɔ pe 'Zezi kóri wè nɛ̀ kúɔ tiiparigɛ nɛ̄ gè, a pe wi 'bururo líɛ dè nɛ̀ ti liɛlɛ tiɛyɛ sicɛri, a pe mìɛni 'pe liʔɛlɛ taa
         gèle. A ki pɛ́nì kò wi burudɔnigɔ kire, ki 'puu jɔlidiʔɛfun taʔavaligɛ, a pe 'ki tìin
         nɛ̀ ki líɛ naamɛ gè nɛ̀ tìgi táanmɛ gè fɛ̀niwɛgɛ nigbe. 24 A pe 'jo: «Ye fǎga tí we- ki cɛnminɛʔ, ye tí we bìgele wáa, ŋìi wi bé ki taa gè !»Kire 'kpíʔile gìi ki bé tí Kulocɛliɛ siɛnsɛbɛrɛ ti- fori, ti 'jo:Pe 'mi bururo liɛlɛ dè pìye nɛ̄,nɛ́ bìle wáa bè ki cɛ́nŋáa wi bé mi burugo líɛ gè+.Kire kele gálì keli kapiɛngbuɔnnɔ pe 'kpíʔile.25 Zezi wi yàa wè nɛ́ wi yàa wi siinyɛjuɔ ní wè, pe 'puu baa yérile tiiparigɛ táanni
         gè. Maari wè, Kilewopasi cuɔ wè, wi 'puu baa nɛ́ Maari ní wè, Magidala kàʔa wuu wè.
         26 Bà Zezi wi 'wi yàa nyaa wè, nɛ́ pìtɛnmɛwɛ ŋáà wi cé wi dɛ́ni wè yériwe wi táanni wè, a wi 'juu nɛ́ wi yàa ní wè nɛ́ wi yɛ:
         «Cɛliwɛ, muɔ jaa wi ŋɛ.» 27 Nɛ́ yiʔɛ nɛ̀ pìtɛnmɛwɛ yɛ wè: «Muɔ yàa wi ŋɛ.» Nɛ̀ líɛ kire cɛngɛ nɛ̄ gè, a pìtɛnmɛwɛ
         wi 'wi kɔ́ri nɛ̀ kɛ́ wi kpáa mɛ́.Zezi wi 'kùu(Mat 27.45-56; Mar 15.33-41; Luk 23.44-49)28 Bà tire 'tóri dè, bà Zezi wi cé ki cɛ́n píra ŋáà wè kele ke mìɛni kúɔ nɛ̀ láʔa gèle,
         a wi 'siɛnrɛ juu gìi ki bé tí Kulocɛliɛ siɛnsɛbɛrɛ ti- fori dè. A wi 'jo: «Luʔɔwuʔɔ yē mi nɛ̄+ !»29 Yalege káà 'puu baa tɛ́ngɛgɛ, diviɛn tanʔaniwɛ wi 'puu ki nī nɛ̀ ki nyì. A pe 'cècuuro
         táà nyígi ki diviɛn tanʔaniwɛ ŋáà nī wè, nɛ̀ ti tùɔn isɔpi kàgɛnigɛ nɛ̄, nɛ̀ ki tɛ́rigɛ Zezi mɛ́ wè nyuɔ nɛ̄ gè.30 Bà Zezi wi 'ki suɔn gè, a wi 'jo: «Kele ke mìɛni 'fori !»Nɛ́ fali nɛ̀ nyùgo cùungu gè, nɛ̀ kùu.Kapiɛngbuɔnwɔ wáà 'Zezi súu wè nɛ̀ fùru lìʔɛlɛ nī lè31 Ki sí nyaa Torimakiyaʔa gbòboriyaʔajɛngɛ nī ki 'puu; Zuufulo piyè 'puu nɛ caa kúbilo
         pe- kò baa tiipariyɛ nɛ̄ yè kire cɛndɛnigɛ cɛngɛ nī gèʔ. Ki cɛndɛnigɛ cɛngɛ gáà ki cé kpúʔɔ nɛ̀ tóri. A pe sí sɛ́nì Pilati náari wè dí peli bé pe kàsɛniyɛ kpúɔn yè bè kabari bé sí pe tìrige. 32 A kapiɛngbuɔnnɔ pe 'kɛ́ nɛ̀ sɛ́nì péliwe wi kàsɛniyɛ kabari yè, nɛ̀ ŋìi wi woyo míɛni
         kabari yè, pe siin bálì pe cé pínɛ nɛ̀ kóri nɛ́ wi ní wè.33 Bà pe sɛ́nì nɔ̀ Zezi nɛ̄ wè, nɛ̀ wi nyaa wi 'kùu nɛ̀ kúɔ, piyè wi kàsɛniyɛ kabari
         yèʔ. 34 Kire nɛ́ ki mìɛni a kapiɛngbuɔnwɔ wáà 'wi tàbɛ tíʔɛ wè nɛ̀ wi súu nɛ̀ fùru lìʔɛlɛ
         nī lè. A sìsiɛn nɛ́ luʔɔ 'fali nɛ̀ yiri sɛni.35 Siɛn ŋíì wi 'kaala náà nyaa lè, wire wi nyɛ́ni ni wori nyu dè dàa dè, wi siɛnjuuro
         ti sí yē kányiʔɛ. Ki siɛn wi 'tɛ́ngɛ ki nɛ̄ kányiʔɛ wire nɛ nyu, wiī nɛ ni wori nyu
         dè gìi ki bé tí yeli míɛni bèle ye- tɛ́ngɛ. 36 Kele gálì keli 'kpíʔile gìi ki bé tí Kulocɛliɛ siɛnsɛbɛrɛ ti- fori; ti 'jo: Wi kácege káà sì je ga kaaʔ+.37 A Kulocɛliɛ siɛnsɛbɛrɛ ti ń'nɛ̀ ki juu tiʔɛ káà nī nɛ́ jo: Ŋàa pe 'súu nɛ̀ fùru wè, wire pe bága de wéli+.Pe sɛ́nì Zezi tɔ́n wè(Mat 27.57-61; Mar 15.42-47; Luk 23.50-56)38 Bà tire 'tóri dè a Yusufu wè, Arimate kàʔa wuu wè, a wi sɛ́nì Pilati náari wè làrimɛ nī, dí wire nɛ ki caa bè kpúu tìrige wè, Zezi wè, tiiparigɛ nɛ̄ gè.
         Ki 'nyaa wi 'puu nɛ fìʔɛ́ Zuufulo nɛ̄ bèle. Zezi wi pìtɛnmɛwɛ wáà wi 'puu. A Pilati wi 'jo ao. A wi 'kɛ́ nɛ̀ sɛ́nì kpúu tìrige wè nɛ̀ núgo.39 A Nikodɛmi míɛni 'pínɛ nɛ́ wi ní, kire nàguɔ wire wi cé kɛ́ làa nɛ̄ Zezi kúrugu wè
         ki ní pìlige nī gè. Wi cé nùdaanna wusuna líɛ nɛ̀ kɛ́, miiri wi 'puu a pe 'wi nyaʔami nɛ́ alowɛsi ní, culolo togo nɛ́ kpɔrigɔ felige.40 A pe sɛ́nì kpúu puɔ wè, Zezi wè, nɛ́ kúutɔnfɛnikoliyo ní yè, nɛ́ nùdaanna wusuna le
         wè wi kúrugu nɛ̀ yɛli nɛ́ kɛnmɛ bíì ní Zuufulo pe sî kpúu gbòbori wè.41 Tiʔɛ gíì nī pe cé Zezi kóri wè tiiparigɛ nɛ̄ gè, tiire kákpuɔ káà 'puu baa ki tiʔɛ táanni gè; nyɛgɛ káà 'puu baa fɔngɔ, piyè
         cé fìɛ siɛn tɔ́n ki nīʔ. 42 Torimakiyaʔa gbòboriyaʔajɛngɛ nī ki 'puu, cɛngɛ nigbe ní nɛ tíin dí cɛndɛnigɛ cɛngɛ ki sí nɔ̀. Bɛ̀ kire nyɛgɛ ki sí cé puu bile túɔn gè, a pe 'Zezi tɔ́n wè baa.
         
            
               	Pe kùlofɔlilɔ yɛrɛ dáà le dè wi nɛ̄ nɛ̀ wi kùʔɔ mɛ́ gè, nɛ̀ pìye nyíɛnɛ wi nɛ̄ wī.

               	Wéli baa Lev 24.16.

               	Ŋún 22.19 tire ti 'juu náʔa gè.

               	Wéli baa Ŋún 69.22.

               	Wéli baa Yir 12.46; Tɔ́r 9.12; Ŋún 34.21.

               	Zaka 12.10 tire ti 'juu náʔa gè.

Pìtɛnmɛnɛ pe sɛ́nì nyɛgɛ nyaa gè waʔa(Mat 28.1-8; Mar 16.1-8; Luk 24.1-12)201 Cégboli ni cɛnbelige gè, a Maari wè, Magidala kàʔa wuu wè, a wi 'yɛ̀ faʔa, ki ní nɛ
         tíin wuɔmɔ nī bè, nɛ̀ kɛ́ baa nyɛgɛ mɛ́ gè. A wi sɛ́nì sìndɛnigɛ nyaa gè láʔaga nyɛgɛ
         ki wìile nɛ̄ lè. 2 A wi 'fɛ̀ nɛ̀ kɛ́ nɛ̀ sɛ́nì ti juu SiimɔPiɛri mɛ́, wire nɛ́ pìtɛnmɛwɛ ŋíì ní wè ŋàa wi cé Zezi dɛ́ni wè, nɛ́ pe yɛ: «Pe 'Kàfɔli kɔ̀n wè nyɛgɛ nī gè, weli
         sì ki cɛ́n sétiʔɛni pe sɛ́nì wi tɛ́ngɛʔ !»3 A Piɛri wi 'yiri wire nɛ́ pìtɛnmɛwɛ ŋíì ní wè, nɛ̀ kɛ́ baa nyɛgɛ mɛ́ gè. 4 Pe siin pe 'puu nɛ fé nɛ waa, a ŋìi wi 'fɛ̀ nɛ̀ sɛ́nì Piɛri wi yiʔɛ caanri baa nyɛgɛ
         mɛ́ gè. 5 A wi 'gbɔbi nɛ̀ wéli baa, nɛ̀ kúutɔnfɛnikoliyo nyaa yè baa cáanya. Wiì sí jíin baaʔ.6 A Siimɔ Piɛri wè, wire ŋáà wi 'puu wi kúrugu wè, a wi pɛ́nì tóri nɛ̀ jíin baa nyɛgɛ
         nī gè, nɛ̀ kúutɔnfɛnikoliyo nyaa yè baa cáanya dàala nɛ̄ lè, 7 nɛ́ fɛ̀niwɛgɛ gíì ní pe cé tíʔɛ nɛ̀ nyùgo puɔ gè; kire sì cé puu nɛ́ fɛ̀nikoliyo ní
         yèʔ, wire 'puu kùrudɛngɛwɛ kàsɛngɛ nɛ̄.8 Kire lɛ̀lɛ nī lè a pìtɛnmɛwɛ ŋíì wè, ŋàa wi cé nɔ̀ péliwe wè baa nyɛgɛ mɛ́ gè, a wire
         míɛni 'jíin baa nyɛgɛ nī gè, nɛ̀ ki 'nyaa, a wi 'tɛ́ngɛ. 9 Ki 'nyaa piyè cé fìɛ Kulocɛliɛ siɛnsɛbɛrɛ ti kɔri cɛ́n wèʔ, nɛ̀ tɛ́ngɛ ki nɛ̄ ga dí Zezi wi cé yɛli bè nyɛ́ bè yiri kúbilo
         nī bèleʔ.10 A pìtɛnmɛnɛ bálì pe 'koli nɛ̀ kɛ́ pe kpáaya mɛ́.Zezi wi 'wìi tìɛ Magidala kàʔa Maari nɛ̄ wè(Mat 28.9,10; Mar 16.9-11)11 Maari wire cé sɛ́nì yéri kpànʔanɛ nyɛgɛ táanni gè nɛ nyɛni. Bɛ̀ wi nyɛni wè, nɛ̀ kɛ́nì
         gbɔbi nɛ̀ wéli baa nyɛgɛ nī gè. 12 Nɛ̀ nyìʔɛnɛ tundunminɔ siin nyaa fìile, tɛ́ninɛ baa tiʔɛ gíì nī pe cé kpúu sínge wè, Zezi wè. Wàa 'puu tɛ́niwɛ
         nyùgo tiʔɛ nī gè, ŋìi ní wè tɛ́niwɛ tɔliyɔ tiʔɛ mɛ́ gè.13 A pe 'Maari yúgo wè: «Cɛliwɛ muɔ, gáa nɛ̄ ma nyɛni ?»A Maari wi 'pe yɛ: «Ki 'nyaa pe 'mi Kàfɔli yige wè wī, mi sì sí cɛ́n sétiʔɛni pe 'wi
         tɛ́ngɛʔ.»14 Bà wi 'tire juu dè, nɛ́ yiʔɛ wè nɛ̀ Zezi nyaa wè bile yériwe, nɛ̀ ki yaʔa wiì ki cɛ́n
         Zezi wire wīʔ. 15 A Zezi wi 'wi yɛ: «Cɛliwɛ, gáa nɛ̄ ma nyɛni ? Ŋáa ma caa ?»A Maari wi 'ki sɔ̀ngi nɛ̀ jo dùʔɔ tiire kákpuɔ gbòborifɔli wire wī. A wi 'wi yɛ: «Nɛ
         tuu, a ki yē muɔ ma 'wi líɛ, ma tiʔɛ tìɛ gè mi nɛ̄, m'bé sa wi líɛ !»16 A Zezi wi 'jo: «Maari yo !»A wi 'wáa nɛ̀ yiʔɛ, nɛ̀ juu eburu siɛnrɛ nī nɛ́ wi yɛ: «Arabii !» Kire kɔri wi 'jo
         «Tɛnmɛfɔli».17 A Zezi wi 'wi yɛ: «Fǎga cò mi nɛ̄ʔ. Mi sì fìɛ yɛ̀ nɛ̀ kɛ́ baa mi Tuu kúrugo wèʔ. Koli
         mari waa mi siinyɛninɛ kúrugu bèle, ma sa ti juu pe mɛ́ ma pe yɛ dí m'bé yɛ̀ bè kɛ́
         mi Tuu kúrugu wè. Wiī yeli Tuu nɛ̀ pínɛ, wiī mi Kulocɛliɛ, nɛ ní yeli Kulocɛliɛ nɛ̀
         pínɛ.»18 A Maari wè, Magidala kàʔa wuu wè, a wi 'kɛ́ nɛ̀ sɛ́nì ti juu pìtɛnmɛnɛ mɛ́ bèle, nɛ́ pe yɛ dí wire nyɛ́nì Kàfɔli nyaa wè, nɛ̀ ti juu pe mɛ́ nɛ̀ pínɛ dàa
         Zezi wi 'juu dè.Zezi wi sɛ́nì yiri wi pìtɛnmɛnɛ nɛ̄ bèle(Mat 28.16-20; Mar 16.14-18; Luk 24.36-49)19 Ki cɛnnugo cɛnguʔɔ gè, ki ní cégboli ni cɛnbelige gè, pìtɛnmɛnɛ pe 'puu saʔa nī nɛ́ ki sùʔɔ nɛ̀ tɔ́n pìye nɛ̄. Ki 'nyaa pe 'puu nɛ fìʔɛ́ Zuufulo
         nɛ̄ bèle.A Zezi wi sɛ́nì yéri pe sunʔɔmɔ nī bè, nɛ́ pe yɛ: «Yanyige ki- puu yeli nɛ̄ !» 20 Bà Zezi wi 'tire juu dè, a wi 'wi kiyɛ tìɛ yè pe nɛ̄ nɛ́ wi lìʔɛlɛ ní lè. A ki 'fundaanra
         nyɔ́gɔ pìtɛnmɛnɛ nī bèle, bɛ̀ pe 'Kàfɔli nyaa wè. 21 A Zezi wi ń'nɛ̀ pe yɛ: «Yanyige ki- puu yeli nɛ̄ ! Bɛ̀ Tuufɔli wi 'mi tun wè, mi míɛni
         mi 'yeli tun.»22 Bà wi 'tire juu dè, a wi 'fali nɛ̀ fiɛ nɛ̀ wáa pe nɛ̄ sɛni, nɛ́ pe yɛ: «Ye- suɔ Kulocɛliɛ Pìle n'nɛ. 23 A yeli 'bìli kapiʔile yaʔa pe nɛ̄ wè, ki bé yaʔa pe nɛ̄; a yeli sì sí bìli kapiʔile
         yaʔa pe nɛ̄ wè, kiǐ je yaʔa pe nɛ̄ʔ.»Zezi wi 'wìi tìɛ Toma nɛ̄24 Toma wè, ŋàa pe 'puu nɛ ye Ŋɔwɔ wè, wire sì cé puu baa lɛ̀lɛ níì nī Zezi wi 'jíin
         wèʔ. Pìtɛnmɛnɛ kiɛ nɛ́ siinwuu wáà wi 'puu. 25 A pìtɛnmɛnɛ bílì pe 'ti juu wi mɛ́ nɛ́ wi yɛ peli nyɛ́nì Kàfɔli nyaa wè.A wi 'pe yɛ: «A mi sì nyaa wi kadaʔala nī gèleʔ, nɛ̀ pɔnduulo tiɛyɛ nyaa yèʔ, nɛ̀
         pínɛ a mi kabiʔɛlɛ kiyè cò nɛ̀ nyaa pɔnduulo tiʔɛ nī gèʔ, a mi sì mi kɔli le gè nɛ̀
         wéli baa wi lìʔɛlɛ nī lèʔ, mi sì je tɛ́ngɛ ki nɛ̄ púloʔ.»26 Cɛnyɛ kataanri kúɔ kire kàduʔu mɛ́ gè, a pìtɛnmɛnɛ pe ń'nɛ̀ pìye pínɛ saʔa nī gè;
         Toma wi 'puu baa nɛ́ pe ní. Kɔ̀riyɔ yi 'puu tɔ́nyɔ.A Zezi wi pɛ́nì yéri pe sunʔɔmɔ nī bè, nɛ́ pe yɛ: «Yanyige ki- puu yeli nɛ̄ !» 27 Nɛ́ fali nɛ̀ Toma yɛ wè: «-Muɔ kabiɛlɛ taʔa lè ma nyaa mi kadaʔala nɛ̄ gèle, má muɔ
         kɔli sáʔa gè ma le náʔa mi lìʔɛlɛ nī lè. Fǎga de káalaʔ, tɛ́ngɛ.»28 A Toma wi 'siɛnnugoro kɛn wi mɛ́ nɛ́ wi yɛ: «ʔé, mi Kàfɔli, mi Kulocɛliɛ !»29 A Zezi wi 'wi yɛ: «Bɛ̀ muɔ 'mi nyaa wè, kire nɛ̄ muɔ 'tɛ́ngɛ lé ? Bìli piyè mi nyaaʔ
         nɛ́ sí tɛ́ngɛ wè, pe wuʔu kiī tànʔa.»Kɔri ŋíi nɛ̄ Zan wi 'wi Kataanna Siɛnrɛ sɛbɛ dè30 Zezi wi ń'nɛ̀ fìɛlɛ pálì kpíʔile nìʔɛnɛ a wi pìtɛnmɛnɛ pe 'pe nyaa; tire ti mìɛni tiì sɛbɛ nɛ̀ le náʔa sɛbɛ ŋáà nī wèʔ. 31 Dàa tire sí nyɛ́nì sɛbɛ gìi ki bé tí ye- tɛ́ngɛ ki nɛ̄ ye ki cɛ́n Zezi wire wī Kulocɛliɛ Siɛnnyiɛnɛgɔnwɔ wè, nɛ ní Kulocɛliɛ Jaa wè. Nɛ̀ pínɛ a yeli 'tɛ́ngɛ wè, yeli bé sìi taa wè wi míʔɛ
         kire fànʔa nɛ̄ gè.

Zezi wi sɛ́nì wìi tìɛ wi pìtɛnmɛnɛ kɔlisiin nɛ̄211 Kele gálì ke kàduʔu mɛ́ gè, a Zezi wi ń'nɛ̀ sɛ́nì yiri pìtɛnmɛnɛ pálì nɛ̄ Tiberiyadi kuʔɔjii+ mɛ́ wè. Kɛnmɛ bíì nɛ̄ wi cé yiri pe nɛ̄ bèle, ki kɛnmɛ pi m'bɛ: 2 SiimɔPiɛri nɛ́ Toma ŋáà pe ye Ŋɔwɔ wè, nɛ́ Natanayɛli, Kana kàʔa wuu wè Galile tɛ́nimɛ nī bè, nɛ́ Zebede jaala bèle, nɛ́ Zezi wi pìtɛnmɛnɛ pálì siin, pe 'puu pínɛnɛ
         tiɛnugo nī.3 A Siimɔ Piɛri wi 'pe yɛ: «Mi nɛ waa fúɔlɔ còdiʔɛ nī wī.»A pe 'wi yɛ: «Weli bé kɛ́ baa nɛ́ muɔ ní.»A pe 'yiri nɛ̀ kɛ́, nɛ̀ sɛ́nì jíin kɔ́ri nī gè. Piyè yafiɛn cò ki pìlige nī gèʔ.4 Kpìɛnduumɛ mɛ́ bè, a Zezi wi sɛ́nì yéri luʔɔ ki kanyuɔ nɛ̄ gè, nɛ̀ sí ki taa pìtɛnmɛnɛ
         piyè cé ki cɛ́n wire wīʔ.5 A Zezi wi sí pe yɛ: «Nɛ pìile, yiyè fúɔlɔ pálì cò lé ?»A pe 'wi yɛ: «ʔéʔe !»6 A wi 'pe yɛ: «Ye- jùɔ wáa wè kɔ́ri ki kàliige mɛ́ gè, yeli bé pàli cò.»A pe 'jùɔ wáa wè, a wi 'nyì fúɔlɔ nɛ̄ bèle, fúɔ piyè yé je gbɛ̀ jáa bè jùɔ píle wè
         bè yigeʔ. 7 Pìtɛnmɛwɛ ŋáà wi cé Zezi dɛ́ni wè, a wire 'Piɛri yɛ wè: «Kàfɔli wire wī !»Bà Siimɔ Piɛri wi 'tire lúʔu dè, dí Kàfɔli wire wī wè, a wi 'wi burugo líɛ gè nɛ̀
         le, bɛ̀ wi cé ki fòri nɛ̀ tɛ́ngɛ gè, nɛ́ kún nɛ̀ tuu lakpuʔɔ nī gè.8 A pìtɛnmɛnɛ bílì pe 'kò baa kɔ́ri nī gè níɛ jùɔ píle wè nɛ báan luʔɔ kanyuɔ mɛ́ gè,
         bɛ̀ wi 'puu nyìwɛ fúɔlɔ nɛ̄ bèle. Ki 'nyaa piyè cé ń'nɛ̀ líili luʔɔ kanyuɔ nɛ̄ gèʔ,
         ki cé kò kabuunyiʔɛnɛ sirakeli (200) felige.9 Bà pe sɛ́nì tìgi kɔ́ri nī gè, a pe 'kàsun nàgaanma nyaa fúɔlɔ ní baa ki nɛ̄ taʔala,
         nɛ́ búru ní tɛ́ngɛwɛ nɛ̀ pínɛ.10 A Zezi wi 'pe yɛ: «Yeri báan nɛ́ fúɔlɔ pálì ní, bàli ye péli nɛ̀ cò bèle.»11 A Siimɔ Piɛri wi 'jíin kɔ́ri nī gè, nɛ̀ jùɔ píle wè nɛ̀ yige náʔa kpànʔanɛ,; fúɔkpoliyo
         tekɔlisiin nɛ́ kpɔrigɔ nɛ́ taanri (153) yi 'puu wi nī nɛ̀ wi nyì. Kire nɛ́ ki mìɛni
         ní gè, jùɔ wiì cɛnminɛʔ.12 A Zezi wi 'pe yɛ: «Yeri báan we pa lìi.»Pìtɛnmɛnɛ nī bèle, siɛn sì sori nɛ̀ wi yúgoʔ: «Ŋáa wī muɔ wè ?» Pe cé ki cɛ́n Kàfɔli
         wire wī.13 A Zezi wi sɛ́nì búru líɛ wè nɛ̀ kɛn pe mɛ́, nɛ́ fúɔlɔ ní bèle nɛ̀ pínɛ.14 Tadaanriwuʔu kire ki 'puu bà Zezi wi cé sɛ́nì wìi tìɛ wi pìtɛnmɛnɛ nɛ̄ bèle, wi nyɛ́yirile
         kàduʔumɛ gè.Zezi wi 'Piɛri yúgo wè a ki yē wire 'wi dɛ́ni15 Bà pe kɛ́nì lìi nɛ̀ kúɔ wè, a Zezi wi 'SiimɔPiɛri yɛ wè: «Siimɔ, Zan jaa, mi 'muɔ dɛ́ni lé nɛ̀ tóri bàli nɛ̄ bèle ?»A wi 'jo: «ʔaan, Kàfɔli, muɔ 'ki cɛ́n muɔ nyɛ́nì mi dɛ́ni.»A Zezi wi 'wi yɛ: «Te mi sìnbaara nári dè.»16 Nɛ́ ń'nɛ̀ wi yúgo taziin nɛ̄ wè: «Siimɔ, Zan jaa, mi 'muɔ dɛ́ni lé ?»A wi 'jo: «ʔaan, Kàfɔli, muɔ 'ki cɛ́n muɔ nyɛ́nì mi dɛ́ni.»A Zezi wi 'wi yɛ: «Te mi sìnbaara wéli dè.»17 Nɛ́ ní nɛ̀ wi yúgo tadaanriwuʔu nɛ̄ gè: «Siimɔ, Zan jaa, mi 'muɔ dɛ́ni lé ?»A ki 'laamɛ piɛn Piɛri nī wè, bà Zezi wi kɛ́nì wi yúgo nɛ̀ taa tɔliyɔ taanri nɛ́ jo:
         «Mi 'muɔ dɛ́ni lé ?» A wi 'Zezi yɛ wè: «Kàfɔli, muɔ 'kele ke mìɛni cɛ́n, muɔ 'ki cɛ́n
         muɔ nyɛ́nì mi dɛ́ni.»A Zezi wi 'wi yɛ: «Te mi sìnbaara nári dè. 18 M'bé ki juu muɔ mɛ́ kányiʔɛ nɛ̄, bà muɔ 'puu nɛ tíin nàgapunwɔ wè, muɔ ma 'puu nɛ
         bururo nii dè mìɛ nɛ̄ níɛ mìɛ puu nɛ cògí, níɛ waa a tiʔɛ gíì cé muɔ dɛ́ni gè. A muɔ
         sí kɛ́nì kò nàgaliɛlɛ lè, muɔ béri kiyɛ sáʔala yè dí wàa sí de bururo nii dè muɔ nɛ̄
         bèri muɔ puu de cògí, béri muɔ líi de waa tiʔɛ gíì nī muɔ wè caa bè kɛ́ wèʔ.»19 Zezi siɛnrɛ dáà tire kɔri wi 'puu bè ki tìɛ kɛnmɛ bíì nɛ̄ Piɛri wi cî ga kùu wè, bè
         kpuʔɔrɔ taʔa Kulocɛliɛ nɛ̄ wè. Bà Zezi wi 'siɛnrɛ dáà juu dè nɛ̀ kúɔ wè, a wi 'wi yɛ: «Taʔa mi nɛ̄.»Pìtɛnmɛwɛ ŋáà wi cé Zezi dɛ́ni wè20 Bà Piɛri wi 'yiʔɛ bè wéli wè, a wi 'pìtɛnmɛwɛ ŋíì nyaa wè pe kúrugu, ŋàa wi cé Zezi dɛ́ni wè. Kire pìtɛnmɛwɛ wire wi cé tɛ́ni nɛ̀
         kpɔni Zezi nɛ̄ wè baa lìidiʔɛ nī gè, nɛ́ Zezi yúgo wè nɛ́ jo: «Kàfɔli, ŋáasiɛn wī,
         ŋàa wi je ga muɔ cò bè le leguulo kiyɛ nī yè ?»21 Bà Piɛri wi 'wi nyaa wè, a wi 'Zezi yúgo wè nɛ́ jo: «Kàfɔli, á ŋàa wè, gáa ki bága
         wire taa ?»22 A Zezi wi 'wi yɛ: «A mi cɛ́ni ki caa wi- puu bile fúɔ bè pa taa mi ga pɛn wè, muɔ
         wori tire yē baa díi ? Muɔ wè, taa ma taʔa mi nɛ̄ !»23 A ki siɛnrɛ ti 'càanmi nɛ̀ màʔa tɛ́ngɛfɔlilɔ sunʔɔmɔ nī bè, a pe 'jo dí ki pìtɛnmɛwɛ
         ŋáà wiǐ ga kùuʔ. Nɛ̀ sí ki taa Zezi wiì cé Piɛri yɛ wè dí wiǐ ga kùuʔ, wi cé jo: «A
         mi cɛ́ni ki caa wi- puu bile fúɔ bè taa mi ga pɛn wè, muɔ wori tire yē baa díi ?»24 Kire pìtɛnmɛwɛ wire wi nyɛ́ni kele gálì ke wori nyu dè, nɛ́ siɛnrɛ dáà sɛbɛ dè. Weli
         'tɛ́ngɛ ki nɛ̄ wi siɛnrɛ tiī kányiʔɛ.Siɛnsɛnrɛ dè25 Kele kálì nìʔɛgɛlɛ yē baa gàli Zezi wi 'kpíʔile gèle. A ke mìɛni yé je sɛbɛ nigbe
         nigbe gèle, mi nɛ sɔ̀ngí ki sɛbɛlɛ bálì piyè cî gbɛ̀ kún bile duniya powo nī wèʔ.
         
            
               	Tiberiyadi kuʔɔjii:Galile kuʔɔjii wire nuwɔ pe ye mmɛ gè.

LUKU WI 'WI SƐBƐ WI TÌƐDIʔƐ JUU GE(1.1-3)11 Mi siinyɛni Towofiili, mi sɛbɛ péliwe nī wè, mi 'ti mìɛni juu muɔ mɛ́, kele gílì Zezi
         wi 'kpíʔile gèle nɛ́ tɛnmɛgɛlɛ gílì wi 'kɛn siɛnnɛ mɛ́ bèle nɛ̀ ki líɛ baa sélimɛ
         nɛ̄ bè, 2 fúɔ nɛ̀ taa cɛngɛ gíì Kulocɛliɛ wi cé kɛ́nì wi líɛ nɛ̀ yɛ̀gɛ nyìʔɛnɛ nī lè. Náʔanɛ wi- kɛ́ wè, wi tundunminɔ bílì wi cé nyíɛnɛ nɛ̀ kɔ̀n bèle, a wi 'siɛnrɛ juu nɛ̀ yaʔa pe mɛ́ nɛ̀ ki juu nɛ̀
         gbɛ̀ngɛ pe mɛ́ Kulocɛliɛ Pìle fànʔa nɛ̄ gè. 3 Ki 'nyaa peli nɛ̄ wi cé sɛ́nì wìi tìɛ bà wi cé nyɛ́ nɛ̀ yiri, wi wuʔɔgɔ nɛ́ wi kùu
         kàduʔumɛ gè. Wi cé kɛnmɛ sáa kpíʔile nɛ̀ ki tìɛ dí wire wī. A wi 'cɛnyɛ togosiin kúɔ
         nɛ́ pe ní, nɛ nyu nɛ́ pe ní Kulocɛliɛ Kùlofɔligɔ ki wori nɛ̄ dè.KAFƆLI WI TUNDUNMINƆ PIYE NƐ KULOCƐLIƐ PILE SIRI LE(1.4-26)Zezi wi 'wi kajuusɛngɛlɛ juu gèle wi pìtɛnmɛnɛ mɛ́ bèle4 Cɛngɛ káà, pe 'puu pínɛnɛ tiɛnugo nī, a Zezi wi kɛ́nì pe yɛ: «Ye fǎga tí bága líili
         Zerizalɛmi kàʔa nɛ̄ gèʔ; nyafɛnigɛ gáà Tuufɔli wi 'líɛ á yeli 'ki wori lúʔu dè m'mɛ́ gè, yeri
         ki siri. 5 Ki 'nyaa Zan+ wi 'puu nɛ wi batɛmi kpínʔini wè nɛ́ luʔɔ ní; yeli sí bèle, náʔanɛ cɛnyɛ yáà cɛ̀ri ní, yeli batɛmi wi bé kpíʔile
         nɛ́ Kulocɛliɛ Pìle ní.»6 Bìli pe 'puu baa nɛ́ wi ní bèle, a pe 'wi yúgo nɛ́ wi yɛ: «Kàfɔli, kire lɛ̀lɛ lire
         nī lé muɔ bága koli bè Isirayɛli kùlofɔligɔ tɛ́ngɛ gè lé ?»7 A Zezi wi 'pe yɛ: «Lɛ̀gɛlɛ gílì Tuufɔli wi 'tɛ́ngɛ wire nigbe fànʔa nɛ̄ gè, yeli wecɛ́nrɛ
         bɛ̀ʔ tire dèʔ. 8 Gìi sí ki 'cɛ́n gè, fànʔa káà bága pɛn yeli mɛ́; Kulocɛliɛ Pìle ni bé tìgi yeli kúrugu,
         bà yeli bé puu mi wori ti juufɔlilɔ Zerizalɛmi kàʔa nī gè, nɛ́ Zude tɛ́nimɛ tiɛrɛ ti mìɛni ní dè, nɛ́ Samarii tɛ́nimɛ ní bè, fúɔ bè sa nɔ̀ duniya láʔagɛlɛ nɛ̄ gèle.»Zezi wi 'yɛ̀ nɛ̀ kɛ́ nyìʔɛnɛ nī9 Bà Zezi wi 'tire juu nɛ̀ kúɔ dè, a pe 'wi nyaa a wi 'fali nɛ̀ yɛ̀ nɛ waa nyìʔɛnɛ nī lè, a kàsadibagɛ káà pɛ́nì wi tɔ́n; piyè ń'nɛ̀ wi nyaaʔ. 10 Bà sí pìtɛnmɛnɛ pe cé yéri nɛ́ yiɛyɛ yɛ̀gɛ yè nyìʔɛnɛ nī lè á wi ní nɛ waa wè, a pe kɛ́nì fuu nɛ̀ nàguɔlɔ pálì siin nyaa a pe pɛ́nì yéri
         pe táanni nɛ́ buruviire ní, 11 nɛ́ pe yɛ: «Galile nàguɔlɔ yeli, gáa ye 'yéri nɛ wéli nyìʔɛnɛ nī lè mmɛ gè ? Zezi ŋáà yeli 'nyaa a Kulocɛliɛ
         wi 'wi yɛ̀gɛ yeli táanni nɛ̀ kɛ́ nyìʔɛnɛ nī lè, kire kanumɔ nɛ̄ wi bé ní ga pɛn, majo
         mɛni yeli 'wi nyaa wi waa nyìʔɛnɛ nī lè.»Pìtɛnmɛnɛ pe 'wàa caa nɛ̀ nyɔ́gɔ Zudasi larigɛ nī gè12 A pìtɛnmɛnɛ pe sí yiri nyagurugo koligo nī gè, gàa pe 'puu nɛ ye Wolivi Tiire nyagurugo+ gè, nɛ̀ koli nɛ̀ kɛ́ Zerizalɛmi kàʔa mɛ́ gè. Ki nyagurugo ki wè liʔi nɛ́ kàʔa ní gèʔ, cɛndɛnigɛ tánʔana tɔnigɛnmɛ+.13 Bà pe sɛ́nì jíin kàʔa nī gè, a pe 'tánʔa nɛ̀ jíin saataʔaligɛ nī gè; kire tiʔɛ nī
         Piɛri nɛ́ Zan pe 'puu nɛ kòrí túɔn túɔn, peli nɛ́ Zaki nɛ́ Andire, nɛ́ Filipi nɛ́ Toma, nɛ́ Batelemii
         nɛ́ Matiye, nɛ́ Zaki Alife jaa wè, nɛ́ Siimɔ Zelɔti+, nɛ́ Zudasi Zaki jaa wè. 14 Pe mìɛni bálì pe 'puu nɛ pínɛ nɛ kòrí fungo ní gè nigbe níɛ Kulocɛliɛ náari wè, peli
         nɛ́ cɛlilɛ ní bèle, nɛ́ Maari ní wè Zezi yàa wè, nɛ́ Zezi wi siinyɛninɛ ní bèle.15 A ki kɛ́nì nyaa cɛngɛ káà, tɛ́ngɛfɔlilɔ pe cé pìye pínɛ nɛ̀ siɛnnɛ tekɔlini kúɔ (120).
         A Piɛri 'yɛ̀ nɛ̀ yéri pe sunʔɔmɔ nī bè nɛ́ jo: 16 «Nɛ siinyɛninɛ, siɛnrɛ dáà Kulocɛliɛ Pìle ni cé tí a Dawuda wi 'juu nɛ̀ yaʔa gbínʔɛnɛ Zudasi wori nɛ̄ dè baa Kulocɛliɛ siɛnsɛbɛrɛ nī dè, ki cé yɛli ki siɛnrɛ ti- fori. Zudasi wire wi cé kɛ́nì kíni Zezi còvɔlilɔ
         pe yiʔɛ mɛ́ gè nɛ̀ sɛ́nì wi tiʔɛ tìɛ gè. 17 Wi cé tɔ́ri nɛ̀ nyɔ́gɔ weli nī, nɛ̀ wi liɛlɛ taa lè baara dáà nī dè. 18 Wire sí wi cé siʔi suɔ nɛ́ kolimɔ sàri wali ní wè, nɛ́ sí kɛ́nì tuu ndìile nɛ̄ lè,
         a liyɛ yi 'foli a laara ti 'yiri. 19 A Zerizalɛmi wuulo pe mìɛni 'ki kaala náà ni wori lúʔu dè, a pe sí ki siʔi gáà ki
         míʔɛ le gè pe kùlo siɛnrɛ nī dè nɛ̀ jo ‹Akɛlidama;› kire kɔri wi 'jo: ‹sìsiɛn siʔi+›. 20 Bɛ̀ sí ki yē, Ŋúnuyɔ Sɛbɛ nī wè ki 'jo:Wi kpáa ki bé kò waʔa, siɛn sǐ puu baa ki nīʔ+,nɛ̀ pínɛ wàa wi- wi larigɛ líɛ gè baara nī dè+.21 «Kire nɛ̄, ye- tí we- siɛn wáà wéli siɛnnɛ nī bèle, bàli pe tíi nɛ gbúʔuro nɛ́ weli
         ní bèle nɛ̀ ki líɛ bà Kàfɔli Zezi wi 'puu nɛ tári we sunʔɔmɔ nī bè, 22 nɛ̀ ki líɛ Zanbatɛmi lɛ̀lɛ nī lè, nɛ̀ pɛ́nì taa fúɔ cɛngɛ gíì Zezi wi cé kɛ́nì yiri we sunʔɔmɔ nī bè,
         á Kulocɛliɛ wi 'wi yɛ̀gɛ nɛ̀ kɛ́ nyìʔɛnɛ nī lè; ye- tí we kire siɛn wáà caa ŋàa wi bé puu Zezi wi nyɛ́yirile wori ti cɛ́nfɔli
         wè nɛ́ weli ní wè.»23 A pe 'siɛnnɛ siin tìɛ: Yusufu, n'ŋɛ pe ye Barisabasi wè níɛ wi ye nɛ pínɛ Zusutusi
         wè, wire nɛ́ Matiyasi. 24 A pe 'Kulocɛliɛ náari wè nɛ́ jo: «Kàfɔli, muɔ ma 'siɛnnɛ pe mìɛni funyɔ cɛ́n yè; ŋìi
         muɔ 'nyíɛnɛ nɛ̀ kɔ̀n bàli pe siin nī bèle, -wi tìɛ weli nɛ̄. 25 Wire wi bé baara larigɛ gáà líɛ gè Zezi tundunwɔ wuʔu gè, gàa Zudasi 'cíi gè, nɛ́ kɛ́ wi nyɛ́ni koligo nī gè.»26 A pe 'bìgele wáa gèle a ke 'Matiyasi tìɛ, a pe 'wi fàri Zezi tundunminɔ kiɛ nɛ́ nigbe
         nɛ̄ bèle.
         
            
               	Zan ŋáà wi 'puu nɛ siɛnnɛ batiize bèle Zurudɛn lakoligo nī gè wire wī, pe wi ye nɛ
                     pínɛ Zan Batiisi.

               	Wolivi:Isirayɛli kùlo yasɛnrɛ táà dī, we bé gbɛ̀ ti tɔ́nminɔ nɛ́ lùʔulo ní. Pe nìɛ ki yasɛngɛ
                     pìrimɛ káa bè, níɛ̀ nɛ sùnmɔ yigi ki cìʔile nī gèle.

               	Cɛ̀ri 'fɔ̀n culo nigbe nī: miɛtirele sirasicɛri togosicɛri nɛ́ kpɔrigɔ (890 m).

               	Zelɔti: Míɛkuʔɔgɔ gī. Ki kɔri wi 'jo siɛn ŋáà wī kùlo kaala ni 'kpúʔɔ wi mɛ́ wè, á kire 'laa
                     siɛn ŋáà wī fungo ní gè tànʔa gè.

               	sìsiɛn siʔi: We bé gbɛ̀ jo senari siʔi.

               	Ŋún 69.26 tire ti 'juu náʔa gè.

               	Ŋún 109.8 tire ti 'juu náʔa gè.

ZEZI TUNDUNMINƆ PE BAARA DE ZERIZALƐMI KAʔA MƐ GE(2.1–7.60)Kulocɛliɛ Pìle ni 'tìgi21 A ki 'nyaa Pantɛkɔti cɛngɛ gè, pìtɛnmɛnɛ pe mìɛni pe cé pìye pínɛ tiɛnugo nī. 2 A pe kɛ́nì fuu nɛ̀ tùnmɔ páà lúʔu nyìʔɛnɛ nī lè ki ní bɛ̀ káfaligbuʔɔ tùnmɔ tíɛlɛ.
         A ki káfaligɛ gáà ki pɛ́nì saʔa ki mìɛni nyì gè, baa pe 'puu tɛ́ninɛ bèle. 3 A jènyigele kálì feligele pɛ́nì yiri pe nɛ̄ bɛ̀ kàsunnyige tíɛlɛ, nɛ̀ kìi wáligi wáligi
         nɛ̀ màʔa nɛ̀ sɛ́nì tɛ́ni pe nɛ̄ pe mìɛni bèle nigbe nigbe. 4 A Kulocɛliɛ Pìle ni 'pe mìɛni nyì, a pe 'fali nɛ̀ séli nɛ nyu kùlogolo kálì siɛnrɛ nī sɛni, nɛ̀ yɛli nɛ́ dìi Kulocɛliɛ Pìle ni 'kɛn pe mɛ́ pe- ti juu dè.5 Ki sí nyaa Zuufulo pálì cé pɛn nɛ̀ pɛ́nì kò baa Zerizalɛmi kàʔa nī gè. Pe 'puu nɛ Kulocɛliɛ koligo gbùʔɔrɔ́ gè; pe cé kɔ́n duniya tiɛrɛ kùlogolo
         ke mìɛni nī gèle. 6 Bà sí pe 'tùnmɔ báà lúʔu bè, a siɛnniʔɛmɛ pi 'pɛn nɛ̀ pɛ́nì gbuʔulo. A ki 'pe fungo
         wúɔ kátii bɛ̀ ki 'nyaa pe mìɛni 'puu nɛ pìtɛnmɛnɛ pe siɛnrɛ lúru dè pe kùlogolo siɛnrɛ
         nī dè. 7 Ki cé tɔ̀ni nɛ̀ pe funyɔ wúɔ, nɛ̀ pe sɔ̀ngirɔ nyaʔami dè.Pe nyu nɛ cúru nɛ́ jo: «Bàli pe mìɛni pe nyu bàli bèle, Galile wuulo túʔu bɛ̀ʔ ? 8 Mɛni sí ki síɛ á weli nɛ pe siɛnrɛ lúru dè weli tíimɛ kùlogolo siɛnrɛ nī dè, weli
         we mìɛni bèle ? 9 Pariti wuulo, nɛ́ Mɛdi wuulo, nɛ́ Elami wuulo, nɛ́ Mɛsopotamii wuulo, nɛ́ Zude wuulo, nɛ́ Kapadɔsi wuulo, nɛ́ Pɔnti wuulo, nɛ́ Azii wuulo, 10 nɛ́ Firizii wuulo, nɛ́ Panfilii wuulo, nɛ́ Ezipiti wuulo, nɛ́ Liibi wuulo bílì pe 'kɔ́n Siirɛni kàʔa+ tɛ́nimɛ nī bè, nɛ́ Wurɔmi kùlo wuulo, 11 nɛ́ Zuufulo ní bèle, nɛ̀ fàri bìli nɛ̄ pe 'jíin Zuufulo pe koligo nī gè, nɛ́ Kirɛti
         wuulo bèle, nɛ́ Arabuulo bèle, weli nɛ pe siɛnrɛ lúru dè. Piyē nɛ nyu weli kùlo siɛnrɛ
         nī, nɛ Kulocɛliɛ kakpoliyo nyu yè !» 12 Ki cé pe mìɛni fungo wúɔ nɛ̀ pe sɔ̀ngirɔ nyaʔami dè; wàa ó wàa wi nɛ̂ jo: «Gàa kire
         kɔri wi 'jo gáa wī mmɛ gè ?»13 A pàli cɛ́nì tuu nɛ pe tíʔɛ nɛ́ jo sungbuɔrɔ dī pe nī.Piɛri wi 'Zezi wori juu dè siɛnniʔɛmɛ mɛ́ bè14 A Piɛri sí yɛ̀ nɛ̀ yéri wire nɛ́ Zezi tundunminɔ bílì kiɛ nɛ́ nigbe ní bèle, nɛ́ yékpoli yɛ̀gɛ lè náa nyu nɛ́ siɛnniʔɛmɛ ní bè, nɛ́
         pe yɛ: «Zuufulo yeli bèle, nɛ́ yeli ye mìɛni bèle Zerizalɛmi kàʔa wuulo bèle, ye- pìiri yé mi siɛnrɛ lúʔu dè. 15 Sungbuɔrɔ bɛ̀ʔ bàli nī bèleʔ, majo bɛ̀ yeli pàli nɛ ki sɔ̀ngí gèʔ, nɛ̀ taʔa gíi nɛ̄,
         cɛngɛ ki 'péli nɛ̀ tóri dɔngɔnlɛlɛ nī wī ŋɔ̀ wè. 16 Ki 'nyaa kaala níì Kulocɛliɛ siɛnjuuliɛwɛ Zowɛli wi cé juu lè, lire ni 'fori. 17 Kulocɛliɛ wi cé jo:Duniya kúɔlɛgɛlɛ nī gèlegàa kire ki béri kpínʔini:Siɛn ó siɛnm'bé mi Pìle tìrige lè wi nɛ̄,bɛ̀ yeli jaala bèlenɛ́ yeli pórilo ní bèlepe bé kò Kulocɛliɛ siɛnjuulo,nɛ̀ pínɛ yeli nàgapunminɔ bèlenɛ́ yeli sinborilo ní bèle,pe béri Kulocɛliɛ kelenyaʔa gèle de ke nyu;yeli liɛlɛ pe béri Kulocɛliɛ kelenyaʔa gèle ŋɔ́nidɔ nɛ̄.18 ʔaan, nɛ̀ pínɛkire cɛnyɛ nyáà nī yè,m'bága mi Pìle tìrige lè mi baakuɔlɔ nɛ̄ bèle,nàguɔlɔ bèle nɛ́ cɛlilɛ ní bèle.M'béri mi kele tìí gèle pe nɛ̄ peri ke nyu,19 nɛ̀ pínɛ m'bága de kakpoliyo yigi nyìʔɛnɛ nī lè naamɛ gè,nɛ́ fìɛlɛ ní dàala nɛ̄ lè:sìsiɛn nɛ́ kàsun, nɛ́ wírile.20 Cɛngɛ ki bé yiʔɛ bè kò yebilige,dí yege ki sí yiʔɛ bè kò sìsiɛn tíɛlɛ,sɛ́ni nɛ́ Kàfɔli wi kpuɔmɔ cɛngbuʔɔ ki sí nɔ̀ gè.21 Kire cɛngɛ gè, a siɛn ó siɛn Kàfɔli wi míʔɛ yeri gè, siɛn wi bé suɔ+.22 «Mi siinyɛninɛ Isirayɛli wuulo, ye- mi siɛnrɛ dáà lúʔu dè ! Nazarɛti Zezi wè, wire ŋáà Kulocɛliɛ wi 'nyíɛnɛ nɛ̀ kɔ̀n yeli nyɛ́ni nɛ̄ lè, nɛ́ kakpoliyo
         kpíʔile yè, nɛ́ fìɛlɛ ní bèle yeli sunʔɔmɔ nī bè, yeli tíimɛ nyɛ́nì kire cɛ́n. 23 Kulocɛliɛ wè, nɛ̀ yɛli nɛ́ wi nyɛ́ni kaala ní lè, nɛ́ bɛ̀ wire 'kele cɛ́n gèle nɛ̀
         yaʔa gèle, a wi 'tí a pe 'Zezi le wè yeli kiyɛ nī, a yeli 'tí a kapiigbiʔilile 'wi
         kóri tiiparigɛ nɛ̄ gè. 24 Wire sí wī Kulocɛliɛ wi 'wi nyɛ́ nɛ̀ yigɛ nɛ̀ wi suɔ kùu wuʔɔgɔ mɛ́ gè, nɛ́ ki cɛ́n
         kiǐ cî gbɛ̀ kpíʔileʔ kùu wi- ce wi cò bè yaʔa baa nyɛgɛ nī gè wèʔ. 25 Ki 'nyaa Dawuda nyɛ́nì wi wori juu dè, wi 'jo:Mi 'puu nɛ Kàfɔli nyaʔa wèsúuri mi yiʔɛ mɛ́ gè,ki 'nyaa wiī mi kàliige mɛ́ gègìi ki bé tí mi fǎga de fìʔɛ́ʔbèri fún de yàʔará wèʔ.26 Kire nɛ̄ mi yē fundaanra nɛ̄,mi fungo kiī nɛ muguri,nɛ̀ pínɛ mi 'tɛ́ngɛ ki nɛ̄a mi kɛ́nì kùu wè,mi céri ti bé puu yanyige nɛ̄.27 Nɛ̀ taʔa gíi nɛ̄ mi 'ki cɛ́n,Kulocɛliɛ, muɔ sǐ mi pìle yaʔa lèni- kò baa kusiʔi mɛ́ gèʔ,nɛ̀ pínɛ muɔ sǐ fɔ̀li ki nɛ̄ʔbè muɔ siɛn yaʔa wèʔŋàa wī muɔ wuu wè,wi- fúnʔɔ nyɛgɛ nī gèʔ.28 Muɔ nyɛ́nì tí a mi 'sìi koligotóridiʔɛlɛ cɛ́n gèle,mi de muɔ nyaʔa wè,mi fungo ki bága nyìfundaanra nɛ̄+.29 «Mi siinyɛninɛ, ye- tí mi ti juu láʔa yeli nɛ̄ weli tuuliʔɛ Dawuda wi wori dè: Dawuda
         wi 'kùu a pe 'wi tɔ́n, wi nyɛgɛ ki tíin bile we sunʔɔmɔ nī bè pàngɛ gè. 30 Bɛ̀ sí wi 'puu Kulocɛliɛ siɛnjuuwo wè, nɛ́ ki cɛ́n dí Kulocɛliɛ wi cé nyuɔ kún nɛ̀ kɛn wi mɛ́, nɛ́ wi yɛ dí wire bága wi siimɛ tùlugo wuu wáà tɛ́ngɛ wi fànʔa nɛ̄ gè+, 31 a wi sí Kirisi nyɛ́yirile wori cɛ́n dè nɛ̀ yaʔa, nɛ̀ ki juu nɛ́ jo dí wiǐ cî ga kò baa kusiʔi nī gèʔ, nɛ̀ pínɛ dí fúnʔɔrɔ sǐ wi céri cò dèʔ+.32 «Kire Zezi ŋáà wè, Kulocɛliɛ wi sí nyɛ́nì wi sí wi nyɛ́ nɛ̀ yige kùu nī wè; weli we
         mìɛni yē ki kele ke nyaafɔlilɔ. 33 Bà sí Kulocɛliɛ wi 'kpuʔɔrɔ taʔa wi nɛ̄ nɛ́ wi tɛ́ngɛ wi kàliige mɛ́ gè, a Tuufɔli wi ń'nɛ̀ wi Pìle kɛn lè wi mɛ́, bɛ̀ wi cé nyuɔ fɛ̀ni ni wori nɛ̄ dè. Kire Pìle lire sí wi 'tìrige
         nàa lè, kire yeli nɛ nyaʔa níɛ ki lúru nɛ pínɛ gàa gè. 34 Gìi ki 'cɛ́n gè, Dawuda wiì yɛ̀ baa nyìʔɛnɛ nī lèʔ; wire tíimɛ cɛ wi 'ki juu nɛ́ jo:Kàfɔli wi 'ki juu mi Kàfɔli mɛ́ wè nɛ́ wi yɛ:Tɛ́ni mi kàliige mɛ́ gè,35 fúɔ bè taa mi ga muɔ leguulo kpíʔile bèle muɔ tɔliyɔ taʔadiʔɛ+.36 «Kire nɛ̄ Isirayɛli siɛnnɛ pe mìɛni 'yɛli bè ki cɛ́n dí Kulocɛliɛ wi nyɛ́nì kàfɔligɔ kɛn gè Zezi ŋáà
         mɛ́ wè, nɛ́ ń'nɛ̀ wi kpíʔile wire Siɛnnyiɛnɛgɔnwɔ wè+, wire yeli 'kóri tiiparigɛ nɛ̄ gè.»Siɛnnɛ sirakiɛ nɛ́ kogunɔ 'tɛ́ngɛ Zezi nɛ̄ wè37 Bà siɛnnɛ pe 'siɛnrɛ dáà lúʔu dè mmɛ gè, a ti 'pe cò funyɔ nī yè kátii, a pe sí Piɛri yúgo wè, wire nɛ́ Zezi tundunminɔ bílì ní bèle, nɛ́ jo: «Gáa sí weli 'yɛli bè kpíʔile, siinyɛninɛ ?»38 A Piɛri wi sí pe yɛ: «Ye- yeli funyɔ yiʔɛ yè yé láʔa yeli kapiʔile nɛ̄ gèle, yé sí
         pa batɛmi kpíʔile wè ye mìɛni nigbe nigbe bèle Zezi Kirisi míʔɛ nɛ̄ gè, bà Kulocɛliɛ wi bé yeli kapiʔile kàsulugo suɔ gè. Bà yeli bé Kulocɛliɛ Pìle taa lè kpuʔɔrɔ. 39 Nɛ̀ taʔa gíi nɛ̄, nyafɛnigɛ gáà Kulocɛliɛ wi cé kpíʔile gè yeli wuʔu gī, nɛ́ yeli
         pìile ní bèle, nɛ́ siɛnnɛ bílì pe mìɛni bīɛlɛ liʔi bèle, a ki 'taa yē weli Kàfɔli
         Kulocɛliɛ wire wi 'pe yeri nɛ̀ pɛn wìi mɛ́ bèle.»40 Piɛri wi cé siɛnrɛ sáa juu nɛ̀ fílige pe mɛ́, nɛ́ sí juu nɛ̀ lèbaanna nyɔ́gɔ pe ní
         nɛ́ pe yɛ: «Ye- yìye suɔ yiribiile náà mɛ́ lè díɛ !»41 A pàli 'taa nɛ̀ Piɛri siɛnrɛ cò dè nɛ́ fundaanra ní, a pe 'batɛmi kpíʔile wè, a ki
         'nyaa kire cɛngɛ gè siɛnnɛ sirakiɛ nɛ́ kogunɔ (3 000) felige cé fàri tɛ́ngɛfɔlilɔ
         nɛ̄ bèle.Tɛ́ngɛfɔpelile pe tánʔagɛnmɛ bè42 Nɛ̀ ki líɛ kire cɛngɛ nɛ̄ gè, tɛ́ngɛfɔlilɔ pe cé tɔ̀ni nɛ̀ yiʔɛ le nɛ Zezi tundunminɔ pe tɛnmɛnɛ lúru lè. Pínɛnyɛnigɛ 'puu pe sunʔɔmɔ nī; pe wúu nɛ líi níɛ Kulocɛliɛ náari
         wè.43 Kulocɛliɛ fíɛrɛ 'puu pe mìɛni nigbe nigbe nī bèle, ki 'nyaa Zezi tundunminɔ pe 'puu
         nɛ fìɛlɛ nɛ́ kakpoliyo nìʔɛyɛ kpínʔini. 44 Tɛ́ngɛfɔlilɔ pe mìɛni pe cé pínɛ nɛ̀ puu tiɛnugo nī, a pe 'pe yɛrɛ ti mìɛni pínɛ.
         45 Pe nɛ̂ cé pe kɔliyɛrɛ pári dè, níɛ̀ ki wali liɛlɛ wè: pe mìɛni nɛ̂ taa nɛ̀ yɛli nɛ́
         pe màakuu nyuɔrɔ ní dè. 46 Pe 'puu nɛ pínɛ nɛ kòrí cɛngɛ ó cɛngɛ Kulocɛliɛ Gbùʔɔrɔsaʔa nī gè, sɔ̀ngirɔ ní dè pe mɛ́ nuro, pe ní nɛ pínɛ nɛ líi saaya nī yè, nɛ suro tórigi
         pìye mɛ́ nɛ́ fundaanra ní nɛ́ funviige ní. 47 Pe 'puu nɛ Kulocɛliɛ gbùʔɔrɔ́ wè, a pe kɛnmɛ míɛni pi 'siɛnnɛ pe mìɛni dɛ́ni kàʔa nī gè.Cɛngɛ ó cɛngɛ Kàfɔli wi nɛ̂ cé tɛ́ngɛfɔlilɔ pálì suɔ fɔnminɔ nɛ̀ fàri wi wuulo nɛ̄
         bèle.
         
            
               	Siirɛni kàʔa kiī náʔa Siɛnnɛwuɔlɔ tári nī.

               	Zo 3.5 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Koliyo 25-28 tiʔɛ nī gè, Ŋún 16.8-11 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Wéli baa Ŋún 132.11; Sam2 7.16.

               	Ŋún 16.10 tire ti 'juu náʔa gè.

               	Koliyo 34-35 tiʔɛ nī gè, Ŋún 110.1 tire ti 'juu náʔa gè.

               	Girɛki sɛbɛrɛ nī dè ti 'jo «Kirisi»; ki kɔri wire wī Kulocɛliɛ Siɛnnyiɛnɛgɔnwɔ.

Piɛri nɛ́ Zan pe 'loli wáà puʔɔ31 Cɛngɛ káà cɛnguʔɔ, cɛngɛ ki cé cɛ̀li nɛ̀ nɔ̀ Kulocɛliɛ náari lɛ̀lɛ nī, a Piɛri nɛ́ Zan a pe 'kɛ́ náarigɛ mɛ́ gè Kulocɛliɛ Gbùʔɔrɔsaʔa mɛ́ gè. 2 Nàguɔ wáà 'puu baa saʔa wìile yiʔɛ mɛ́ gè tɔliyɔ ní yè nɛ̀ mɔ̀nigɔ wi nɛ̄; wi cé sii
         nɛ́ yi ní bɛ̀ wī. Pe 'puu nɛ wìile náà yeri lè nɛ pínɛ Wìicɛnnɛ. Cɛngɛ ó cɛngɛ, pe nɛ̂ cé sɛ́nì wi tɛ́ngɛ baa wìile náà táanni lè, wiri siɛnnɛ náari
         bèle a pe gbɛ́nɛ̀ pɛ́nì je jíin Kulocɛliɛ Gbùʔɔrɔsaʔa nī gè. 3 A Piɛri nɛ́ Zan a pe pɛ́nì yiri, bà pe je jíin bèle, a nàguɔ ŋáà wi 'pe náari. 4 A Piɛri nɛ́ Zan ní wè a pe 'yiɛyɛ le yè wi nī nɛ̀ wi wéli, nɛ́ kɛ́nì wi yɛ: «Te weli
         wéli.»5 A wi 'yɛ̀ nɛ pe wéli, níɛ sɔ̀ngí wire bé yakaa taa pe mɛ́.6 A Piɛri sí wi yɛ: «Wali wè m'mɛ́ʔ, bé nɛ́ ga jo tiɛʔ; gìi sí mi 'taa gè m'bé ki kɛn
         muɔ mɛ́: Zezi Kirisi míʔɛ nɛ̄ gè, Nazarɛti kàʔa wuu wè, yɛ̀ mari tári !» 7 Nɛ́ fali nɛ̀ wi cò kàliige nɛ̄ gè nɛ̀ yɛ̀gɛ sɛni, a tɔliyɔ nyapigele tiɛyɛ nɛ́ tɔliyɔ
         ní yè a yi 'fali nɛ̀ 'lìri.8 A wi 'yo nɛ̀ yɛ̀ nɛ̀ fali nɛ tári sɛni, nɛ̀ sɛ́nì jíin nɛ́ pe ní Kulocɛliɛ Gbùʔɔrɔsaʔa
         nī gè, nɛ tári níɛ yogi nɛ Kulocɛliɛ gbùʔɔrɔ́ wè. 9 A siɛnnɛ pe mìɛni 'wi nyaa wi tári níɛ Kulocɛliɛ gbùʔɔrɔ́ wè. 10 Bà pe kɛ́nì wi nyaa nɛ̀ cɛ́n wè, nɛ́ ki cɛ́n nàguɔ ŋáà wire wi 'puu nɛ kòrí baa Kulocɛliɛ
         Gbùʔɔrɔsaʔa wìile yiʔɛ mɛ́ gè, nàa pe 'puu nɛ ye Wìicɛnnɛ lè, nɛ siɛnnɛ náari bèle,
         a ki 'fíɛrɛ cò pe nɛ̄ kpuʔɔ, nɛ̀ pe fungo wúɔ kátii, gàa ki 'kpíʔile nàguɔ ŋáà nɛ̄
         wè.Piɛri wi 'loli wi puʔɔlɔ wori juu dè nɛ̀ tìɛ siɛnnɛ nɛ̄ bèle11 Bà sí nàguɔ ŋáà wiì puu nɛ kunuʔ Piɛri nɛ́ Zan kúrugu bèle wè, a ki 'siɛnnɛ pe mìɛni fungo wúɔ, a pe 'fɛ̀ nɛ̀ kɛ́ pe kúrugu baa
         kobigo mɛ́ gè, gàa pe ye kùlofɔli Sulomani kobigo gè.12 Bà Piɛri kɛ́nì pe nyaa pe gbunʔuni bèle, a wi 'juu nɛ́ pe ní nɛ́ pe yɛ: «Isirayɛli siɛnnɛ yeli bèle, gáa nɛ̄ yeli nɛ cúru kaala náà nɛ̄ lè, níɛ weli wéli ma cɛ jo weli
         fànʔa ki 'jáa nɛ̀ nàguɔ ŋáà kɛn wè wi tári wè, á kire 'laa ma cɛ jo dùʔɔ weli nɛ síngi
         nɛ wìi Kulocɛliɛ yiʔɛ mɛ́ gè wī ? 13 Birayima Kulocɛliɛ wè, nɛ́ ní Siaga Kulocɛliɛ wè, nɛ́ ní Yakuba Kulocɛliɛ wè, nɛ́ ní weli tuuliɛyɛ Kulocɛliɛ wè, wire wi 'kpuʔɔrɔ taʔa wi baakuɔwɔ nɛ̄ wè, Zezi wè. Kire Zezi wire yeli 'cò nɛ̀ kɛn fànʔafɔlilɔ mɛ́
         bèle, nɛ́ cíi wi nɛ̄ Pilati yiʔɛ mɛ́ gè, nɛ̀ sí ki taa wire cé ki yɛ̀gɛ bè wi yaʔa wè. 14 Ŋàa wi 'puu tiɛlɛfun siɛn wè nɛ́ ní sínwɛ wè, a yeli 'cíi wire nɛ̄, nɛ́ màʔa nɛ̀ jo
         pe- siɛnkpuuwo wire múgu pe wáa yeli mɛ́. 15 A kire 'ki kɛn a yeli 'sìi kɛnvɔli kpúu wè. Kulocɛliɛ wi 'wi nyɛ́ nɛ̀ yigɛ kúbilo
         nī bèle; weli 'bīɛlɛ ti cɛ́nfɔlilɔ bèle. 16 Tɛ́ngɛlɛ lire fànʔa nɛ̄ gè Zezi míʔɛ nɛ̄ gè, kire míʔɛ kire gī ki nyɛ́nì ŋɔri nyɔ́gɔ
         nàguɔ ŋáà nī wè a wi 'puʔɔ nɛ̀ paʔa; wire yeli nɛ nyaʔa ŋàa wè ye mìɛni bèle, yeli
         nyɛ́nì wi cɛ́n nɛ̀ pínɛ.17 «Mi siinyɛninɛ, mi sí 'ki cɛ́n yeli nɛ́ yeli kàfɔlilɔ ní bèle, katiire ti 'puu yeli
         nī, kire ki tí a yeli 'kire kpíʔile Zezi nɛ̄ wè. 18 Kulocɛliɛ wi sí nyɛ́nì wi nyasiɛnrɛ fori dè, dàa wi siɛnjuuliɛlɛ pe mìɛni cé juu nɛ̀ yaʔa dè, nɛ́ jo dí wire Siɛnnyiɛnɛgɔnwɔ+ wi bága wuʔɔgɔ suɔ wè. 19 Kire nɛ̄, ye- yeli funyɔ yiʔɛ yè yé láʔa yeli kapiʔile nɛ̄ gèle, yé sí koli ye pɛn
         Kulocɛliɛ mɛ́ wè, bà wi bé yeli kapiʔile láʔa gèle yeli nɛ̄. 20 A kire kpíʔile gè, Kàfɔli wi bé ŋɔ́daala lɛ̀lɛ kɛn yeli mɛ́, bé sí wi Siɛnnyiɛnɛgɔnwɔ tórigo wè yeli mɛ́, ŋàa wi cé kíni nɛ̀ tìɛ nɛ̀ yaʔa wè, Zezi wè. 21 Ki sí nyaa wi 'yɛli bè ní lɛ̀lɛ láà kúɔ baa nyìʔɛnɛ nī lè, fúɔ bè taa kele gílì mìɛni Kulocɛliɛ wi siɛnjuuliɛlɛ bèle pe cé 'juu Kulocɛliɛ
         wori nɛ̄ dè, ki kele ke- pa kpíʔile bè yɛli nɛ́ lɛ̀lɛ ní lè nàa Kulocɛliɛ wi cé tíi
         nɛ̀ tìɛ nɛ̀ yaʔa faʔa faʔa gè.22 «Misa wi cé sí ki juu nɛ́ jo: Yeli Kàfɔli Kulocɛliɛ wi bága siɛnjuuwo wáà yige yeli wuulo sunʔɔmɔ nī bè bɛ̀ mi tíɛlɛ.
            Ye gari lúru wi nɛ̄, dìi mìɛni wi bága juu yeli mɛ́ dè+. 23 Siɛn ó siɛn wiì kɛ́ni lúru ki siɛnjuuwo ŋáà nɛ̄ wèʔ, ki siɛn wi bé kpúu bè yige siɛnnɛ
            nī bèle wī+.24 «Ki 'nyaa Kulocɛliɛ siɛnjuuliɛlɛ bílì pe mìɛni pe 'tóri bèle, nɛ̀ ki líɛ Samiyɛli
         nɛ̄ wè nɛ̀ sɛ́nì kpúɔn bìli sɛnminɛ nɛ̄ pe 'pɛn wire kàduʔumɛ gè, pe mìɛni nyɛ́nì
         juu taʔalimɛ taʔalimɛ kele gílì ke tòrí pàngɛ cɛnyɛ yi wori nɛ̄ dè. 25 Yeli yē Kulocɛliɛ siɛnjuuliɛlɛ pe pìile+, nɛ ní Kulocɛliɛ nyakungɛngɛ ki pìile+ bèle nɛ̀ pínɛ, bɛ̀ Kulocɛliɛ wi cé ki juu nɛ̀ fílige yeli tuuliɛyɛ mɛ́ yè, nɛ́ Birayima
         yɛ wè: Muɔ siimɛ pire nyúmɔ nī Kulocɛliɛ bága wi kajɛ̀ngɛ taʔa gè duniya siɛnfeliye yi mìɛni
            nɛ̄+.26 «Yeli mɛ́ Kulocɛliɛ wi 'kíni nɛ̀ wi baakuɔwɔ yige wè nɛ̀ kɛn wè, nɛ́ sí wi tun a wi
         pɛ́nì diba taʔa yeli nɛ̄, nɛ̀ yeli ye mìɛni nigbe nigbe láʔa bèle yeli kacuʔɔrɔ nɛ̄
         dè.»
         
            
               	Míɛnugo kire gī, girɛki sɛbɛrɛ nī dè pe nɛ̂ jo Kirisi.

               	Fàn 18.15 tire ti 'juu náʔa gè.

               	Fàn 18.19 nɛ́ Lev 23.29 tire ti juu náʔa gè.

               	Kulocɛliɛ siɛnjuuliɛlɛ pe pìile: Pàli nyɛ́nì tiɛlɛ náà ni siɛnrɛ yiʔɛ dè nɛ̀ juu nɛ̀ jo: Yeli yē Kulocɛliɛ siɛnjuuliɛlɛ pe kɔriliile.

               	Kulocɛliɛ nyakungɛngɛ ki pìile: Girɛki siɛnrɛ nī dè, ti kɔri wi 'jo peli pe nyɛ́nì Kulocɛliɛ nyakungɛngɛ ki sìɛrɛ
                     taa dè, á kire 'laa nɛ̀ nyakungɛngɛ ki tɔ̀ni lìi wè.

               	Sél 22.18 tire ti 'juu náʔa. Wéli baa Sél 12.3.

Pe 'Piɛri nɛ́ Zanyé cò bèle41 Bà Piɛri nɛ́ Zan pe 'puu nɛ nyu nɛ tíin nɛ́ siɛnnɛ ní bèle, a kacuɔnrilɔ pe pɛ́nì yiri peli nɛ́ Kulocɛliɛ Gbùʔɔrɔsaʔa wélifɔlilɔ pe kàfɔli ní wè, nɛ̀ fàri Sadusiɛnnɛ nɛ̄ bèle. 2 Piɛriyé pe tɛnmɛnɛ ni cé laamɛ piɛn pe nī gàa pe 'puu nɛ nyu kàʔa siɛnnɛ mɛ́ bèle,
         níɛ Zezi wori jáari dè nɛ́ jo bɛ̀ wi 'nyɛ́ nɛ̀ yiri wè, dí kúbilo míɛni pe bága nyɛ́
         bè yiri+, 3 A pe sí pe cò nɛ̀ pe tɔ́n kasuu nī, níɛ siri kpìɛnmɛ pi ga tuu, ki 'nyaa pìlige ki
         cé wúɔ nɛ̀ kúɔ wī. 4 Siɛnniʔɛnɛ cé sí Piɛriyé pe siɛnrɛ lúʔu dè, nɛ̀ tɛ́ngɛ ti nɛ̄. A ki 'kpíʔile a tɛ́ngɛfɔlilɔ
         pe 'niʔɛ nɛ̀ nàguɔlɔ siramuʔɔ sirakogunɔ (5 000) kúɔ.5 Ki kpìɛnduu gè a Zuufulo pe yiɛgininɛ bèle nɛ́ liɛlɛ ní bèle, nɛ̀ fàri Fànʔa Siɛnrɛ sɛbɛcɛ́nminɛ nɛ̄ bèle, a pe 'pìye pínɛ Zerizalɛmi kàʔa mɛ́. 6 Ana 'puu baa, kacuɔnrilɔ kàfɔli wè, nɛ́ Kayifa, nɛ́ Zan, nɛ́ Alɛgizandiri, nɛ̀ fàri kacuɔnrilɔ kàfɔli narigɛ wuulo
         pe mìɛni nɛ̄ bèle. 7 A pe 'Piɛri nɛ́ Zan kɔ́ri bèle nɛ̀ pɛ́nì yérige sunʔɔmɔ nī nɛ́ pe yúgo nɛ́ jo: «Sé
         yeli 'kire fànʔa gáà taa gè, á kire 'laa ŋáa míʔɛ nɛ̄ yeli 'kire baara dáà kúɔ dè ?»8 A ki 'nyaa bɛ̀ Kulocɛliɛ Pìle ni cé tìgi Piɛri nɛ̄ wè nɛ̀ wi nyì wè, a Piɛri wi 'jo: «Mi siinyɛninɛ yeli bèle Isirayɛliyé kàfɔlilɔ bèle nɛ́ liɛlɛ ní bèle, 9 siɛnnɛ piyē nɛ weli cɔ̀rí pàngɛ gè nɛ́ jo gáa nɛ̄ weli 'kacɛ̀ngɛ kpíʔile 'siɛnkpɔliwɔ
         nɛ̄, nɛ̀ wi puʔɔ ? 10 Ye- sí weli wori lúʔu dè ye mìɛni bèle, yeli nɛ́ Isirayɛli kùlo wuulo ní bèle: Zezi
         Kirisi wè Nazarɛti wuu wè, ŋàa yeli 'kóri tiiparigɛ nɛ̄ gè, á Kulocɛliɛ wi 'koli nɛ̀ wi nyɛ́ nɛ̀ yige kúbilo nī bèle, wire míʔɛ nɛ̄ nàguɔ
         ŋáà wiī bile yeli yiʔɛ mɛ́ gè nɛ́ puʔɔ wè. 11 Wire sí wī bɛ̀ Kulocɛliɛ siɛnsɛbɛrɛ ti 'ki juu nɛ́ jo:Sìndɛnigɛ gíì yeli cé kɛ́n nɛ̀ wáa gè, yeli bèle saafaanna bèle,kire sí ki kɛ́nì kò saʔa kàluulo kàdɛnipelige gè, gàa ki 'saʔa cò gè nɛ̀ yérige gè+.12 «Ki 'nyaa suɔlɔ niǐ gbɛ̀ taa siɛn wáà mɛ́ wiiyɛʔ, nɛ̀ yiri Zezi wire nīʔ, nɛ̀ taʔa
         gíi nɛ̄, míʔɛ káà wè baa duniya nī wèʔ, bè jo Kulocɛliɛ wi 'ki kɛn siɛnnɛ mɛ́ bèle
         ki- gbɛ̀ weli suɔʔ.»13 A Piɛriyé kɛnmɛ pi 'kàyuʔujuulo gboli wuulo pe fungo wúɔ kátii wire nɛ́ Zan ní wè, bɛ̀ ki 'nyaa pe 'puu nɛ pe siɛnrɛ nyu dè nɛ́ nàzorido ní dè, nɛ̀ sí ki taa
         piyè cé tɛnmɛnɛ kpíʔile Fànʔa Siɛnrɛ ti wori nɛ̄ dèʔ, nɛ̀ pínɛ piyè puu siɛnnɛ nɛ tɔ́ri nɛ́ pe níʔ. Kàyuʔujuulo gboli
         wuulo pe cé pe nyaa nɛ̀ cɛ́n, nɛ̀ ki cɛ́n Zezi kòrinyɛninɛ pálì pe 'puu. 14 Nɛ́ sí nàguɔ nyaa wè nɛ́ pe ní, ŋàa wi cé kíni nɛ̀ puu mɔ̀nigiwɔ wè, á pe 'wi puʔɔ
         wè. A siɛnrɛ ti 'kúɔ pe nyuɔyɔ nī yè.15 A pe 'pe cìra nɛ̀ yige kàyuʔujuulo gboli saʔa nī gè, nɛ́ sí pìye nyaa nɛ̀ siɛnrɛ cáan dè nigbe nɛ̄. 16 A pe 'jo: «Gáa cɛ we bé kpíʔile nàguɔlɔ bálì nɛ̄ bèle, bɛ̀ ki 'nyaa pe 'fìɛ ŋáà kpíʔile
         wè a Zerizalɛmi kàʔa wuulo pe mìɛni 'wi nyaa wè ? Weli sǐ gbɛ̀ jo wiyè tire cɛ́nʔ.
         17 Kiì sí yɛli kaala náà ni wori ti- yiri kùlo nī lèʔ. We bé ti juu bè láʔa pe nɛ̄, pe
         fǎga ní yakaa juu siɛn mɛ́ míʔɛ gáà ki wori nɛ̄ dèʔ, Zezi wèʔ.»18 A pe 'koli nɛ̀ Piɛri nɛ́ Zanyé yeri bèle nɛ̀ pɛ́nì ki juu nɛ̀ gbɛ̀ngɛ pe nɛ̄ nɛ́ pe
         yɛ pe fǎga ní tíi bé yakaa juuʔ, bé nɛ́ ga jo bè tɛnmɛnɛ kɛn siɛn mɛ́ Zezi míʔɛ nɛ̄
         gèʔ.19 A Piɛri wè, nɛ́ Zan ní wè, a pe 'pe siɛnnugoro kɛn dè kàyuʔujuulo gboli wuulo mɛ́
         bèle nɛ́ pe yɛ: «Ye- ki sɔ̀ngi wêli yeli tíimɛ bèle, yeli ki 'nyaa lé a ki 'sín Kulocɛliɛ
         yiʔɛ mɛ́ gè, siɛn de lúru yeli nɛ̄ lé, dí wiri lúru Kulocɛliɛ nɛ̄ ? 20 Gìi ki 'weli kúɔ bèle, weli sǐ gbɛ̀ kò ga weli sì ki juuʔ, gàa weli 'nyaa gèʔ, nɛ́
         gàa weli 'lúʔu gèʔ.»21 A kàyuʔujuulo gboli wuulo pe 'koli nɛ̀ pe fígiri nɛ́ nyasiɛnrɛ ní dè nɛ̀ ti juu nɛ̀
         gbɛ̀ngɛ pe nɛ̄, nɛ́ sí pe yaʔa a pe 'kɛ́. Ki 'nyaa piyè cé kɛnmɛ taaʔ mɛni pe bé pe
         wuʔɔ síɛ bèleʔ, bɛ̀ siɛnnɛ pe 'puu baa bèle. Kàʔa siɛnnɛ pe mìɛni tɔ̀ni nɛ̀ puu nɛ
         Kulocɛliɛ gbùʔɔrɔ́ wè nàguɔ ŋáà wi puʔɔlɔ ni wori nɛ̄ dè. 22 Ki 'nyaa nàguɔ ŋáà nɛ̄ kakpuʔɔ gáà ki cé kpíʔile á wi 'puʔɔ wè, wi yiʔɛlɛ ke cé tóri
         yiʔɛlɛ togosiin nɛ̄.Tɛ́ngɛfɔlilɔ gboli ni 'Kulocɛliɛ náari wè23 Bà pe 'pe yaʔa bèle, a Piɛri nɛ́ Zan ní wè a pe 'koli nɛ̀ kɛ́ pe wuulo kúrugu bèle, nɛ̀ sɛ́nì ti mìɛni juu nɛ̀ tìɛ pe
         nɛ̄, gìi ki 'peli taa kacuɔnrilɔ kàfɔlilɔ tiʔɛ nī gè nɛ́ Zuufulo pe liɛlɛ ní bèle. 24 Bà pe 'siɛnrɛ dáà lúʔu dè, a pe 'funyɔ pínɛ yè nɛ́ wúɔ nɛ̀ yékpuʔulo yɛ̀gɛ gèle nɛ̀
         Kulocɛliɛ náari wè, nɛ́ jo: «ʔé, Kàfɔli, muɔ wī ma 'nyìʔɛnɛ nɛ́ dàala yige lè, nɛ́ kuʔɔjii lakpuʔɔ ní gè, nɛ́ ti laamɛ yɛrɛ
         ti mìɛni ní dè ! 25 Muɔ ma 'siɛnrɛ dáà le dè weli tuuliʔɛ Dawuda nyuɔ nī gè muɔ Pìle ni fànʔa nɛ̄ gè, muɔ baakuɔwɔ sí wī. Wi cé jo:Gáa kɛnmɛ nɛ̄ kùlogolo kálì nɛ kìye gbunʔuni nɛ tùngú mmɛ gè ?Gáa nɛ̄ siɛnnɛ bálì pe 'pìye pínɛ nɛ̀ nyuɔ le waʔanɛ ?26 Duniya kùlofɔlilɔ bèle nɛ́ yiɛgininɛ ní bèle,pe 'pìye pínɛ nɛ̀ yɛ̀ nɛ̀ yéri nɛ̀ nyuɔ le Kàfɔli nɛ̄ wè nɛ́ wi Siɛnnyiɛnɛgɔnwɔ ní wè+.27 «Ki 'nyaa Erodi wè nɛ́ Pɔnsi Pilati ní wè, pe 'pìye pínɛ kàʔa gáà nī gè, peli nɛ́ kùlogolo kálì siɛnnɛ pe yiɛgininɛ ní
         bèle, nɛ̀ fàri Isirayɛli siɛnnɛ nɛ̄ bèle, a pe 'nyuɔ le muɔ tiɛlɛfun baakuɔwɔ nɛ̄ wè, Zezi wè, wire ŋáà
         muɔ 'nyíɛnɛ nɛ̀ kɔ̀n wè. 28 A kire 'kpíʔile a pe 'muɔ nyɛ́ni kele ke mìɛni fori nɛ́ muɔ fànʔa ní gè, gàli muɔ
         cé kíni nɛ̀ yɛ̀gɛ muɔ fungo nī gè nɛ̀ yaʔa gèle. 29 Bɛ̀ sí ki yē píra ŋáà nī wè, Kàfɔli, -ki wéli bà pe 'nyuɔ le weli nɛ̄ wè. Ma sí ki
         kpíʔile muɔ baakuɔlɔ pe- gbɛ̀ jáa bè muɔ siɛnrɛ juu dè bè láʔa nɛ́ nàzorido ní. 30 Ma tí muɔ fànʔa ki- cɛ́n dí yaala de pori, fìɛlɛ nɛ́ kakpoliyo de kpínʔini muɔ tiɛlɛfun baakuɔwɔ wire míʔɛ ki fànʔa nɛ̄ gè, Zezi wè.»31 Bà pe kɛ́nì náari nɛ̀ kúɔ mmɛ gè, a tiʔɛ ki 'cúungo nɛ́ pe ní baa pe 'puu gbuʔulibolo
         bèle. A Kulocɛliɛ Pìle ni 'tìgi pe mìɛni nɛ̄ nɛ̀ pe nyì, a nàzorido 'jíin pe nī a
         pe 'yɛ̀ nɛ Kulocɛliɛ siɛnrɛ nyu dè.Faʔa gè tɛ́ngɛfɔlilɔ pe 'puu nɛ pe kɔliyɛrɛ pínɛ dè32 Kire lɛ̀lɛ nī lè, tɛ́ngɛfɔlilɔ pe mìɛni funyɔ yi 'puu nigbe, sɔ̀ngirɔ ní dè nuro pe
         mɛ́. A wàa cé puu yakaafɔli wè, siɛn wi nɛ̌ cé de ki kàfɔlimɔ táriʔ. Gìi cɛ pe 'puu
         nɛ kpínʔini gè, pe nɛ̂ cé pe kɔliyɛrɛ ti mìɛni pínɛ. 33 Fànʔa káà 'puu Zezi tundunminɔ mɛ́ bèle kpuʔɔ pe Kàfɔli Zezi nyɛ́yirile wori tìí dè, nɛ̀ pínɛ pe mìɛni bèle Kulocɛliɛ
         kajɛ̀ngɛ ki 'puu pe nɛ̄ kpuʔɔ. 34 Wàa sì puu yakaa fùnʔ. Bìli pe 'puu dàʔalafɔlilɔ bèle, á kire 'laa kpáayafɔlilɔ bèle,
         pe nɛ̂ cé ti pári nɛ̀ wali pínɛ wè, 35 nɛ̀ sɛ́nì wi kɛn Zezi tundunminɔ mɛ́ bèle. Peli pe nɛ̂ cé wi liɛlɛ, nɛ̀ yɛli nɛ́ siɛnnɛ
         pe màakuu nyuɔrɔ ní dè. 36 Nàguɔ wáà 'puu baa pe 'puu nɛ wi ye Yusufu, a tundunminɔ pe 'míʔɛ káà le wi nɛ̄ nɛ
         wi ye Barinabasi, kire kɔri wi 'jo: siɛn ŋáà wi sî juu nɛ̀ ŋɔri nyɔ́gɔ siɛn nī wè.
         Leviiyé wuu wi 'puu, Siipiri kàʔa ki 'puu wi kàsiʔi gè. 37 Siʔi 'puu ki nàguɔ mɛ́ wè, a wi 'ki pári nɛ̀ sɛ́nì wali kɛn wè Zezi tundunminɔ mɛ́
         bèle.
         
            
               	Ki 'nyaa Sadusiɛnnɛ piyè puu nɛ caa bè lúʔu kúbilo pe nyɛ́nɛ wori nɛ̄ dèʔ.

               	Ŋún 118.22 tire ti 'juu náʔa gè. Ki sìndɛnigɛ kiī nɛ gèdinnɛ baara kúu, ki nɛ̂ ŋɔri kɛn saʔa
                     mɛ́ gè.

               	Koliyo 25-26 tiʔɛ nī gè Ŋún 2.1-2 tire ti 'juu náʔa gè nɛ̀ yɛli nɛ́ girɛki siɛnliɛrɛ ní dè.

Ananiyasi nɛ́ wi cuɔ Safiira pe 'kùu pe káfinɛrɛ nī dè51 Nàguɔ wáà cé sí puu baa, pe 'puu nɛ wi ye Ananiyasi, nɛ wi cuɔ ye wè Safiira. Pe cé
         dàala láà pári, 2 a nàguɔ wi 'wali wáà làrigɛ nɛ̀ wire cò baa, a wi cuɔ wi 'ki cɛ́n, nɛ́ pɛn nɛ́ wali
         sɛnwɛ ní wè nɛ̀ pɛ́nì wi tìɛ Zezi tundunminɔ nɛ̄ bèle.3 A Piɛri wi 'wi yúgo nɛ́ wi yɛ: «Ananiyasi, gáa nɛ̄ Setɛni wi 'muɔ fungo nyì gè mmɛ gè, á
         muɔ 'siʔi ki wali wáà làrigɛ, nɛ́ pɛ́ni finɛnɛ Kulocɛliɛ Pìle yiʔɛ mɛ́ gè mmɛ gè ? 4 Muɔ wuʔu bɛ̀ʔ lé siʔi gè ? Bɛ̀ sí muɔ 'ki pári gè, wali wè muɔ wuu bɛ̀ʔ lé ? Gáa nɛ̄
         muɔ 'sɔ̀ngirɔ dáà líɛ dè nɛ̀ le muɔ fungo nī gè ? Ma sí ti lúʔu+, siɛn bɛ̀ʔ muɔ 'fáanniʔ, Kulocɛliɛ mɛ́ muɔ 'finɛ.»5 Bà siɛnrɛ dáà ti 'jíin Ananiyasi ngbúʔulo nī gèle, a wi 'fali nɛ̀ nyɛri nɛ̀ tuu nɛ̀
         kùu. Siɛnnɛ bílì pe 'kaala náà lúʔu lè, a ki 'fíɛrɛ cò pe nɛ̄ kpuʔɔ. 6 A nàgapunminɔ pe 'yɛ̀ nɛ̀ pɛ́nì wi puɔ nɛ́ wi líɛ nɛ̀ sɛ́nì tɔ́n.7 Liɛrilɛ taanri 'tóri kire kàduʔumɛ gè, a wi cuɔ wi pɛ́nì yiri; wire sì ki 'cɛ́n gìi
         ki 'tóri bile gèʔ. 8 A Piɛri wi 'wi yúgo nɛ́ wi yɛ: «-Ti juu mi lúʔu wéli, nyuɔ gáà kire nɛ̄ lé yeli 'siʔi
         pári gè ?»A wi 'jo: «ʔaan, kire nɛ̄ weli 'ki pári.»9 A Piɛri wi 'wi yɛ: «Gáa nɛ̄ yeli 'bìɛ ki nɛ̄ bè Kàfɔli wi Pìle puu lè bè wéli wè ? Te nyaʔa, bàli pe sɛ́nì muɔ pɔli tɔ́n wè, piyē baa yérile wìile
         nɛ̄ lè; pe bé pa muɔ líɛ pínɛ.»10 Tiɛnugo nī gè a cɛliwɛ wi 'nyɛri nɛ̀ tuu Piɛri táanni wè nɛ̀ kùu, a nàgapunminɔ pe
         'jíin nɛ̀ wi nyaa kùuwo, a pe 'wi líɛ nɛ̀ kɛ́ nɛ̀ sɛ́nì wi tɔ́n baa wi pɔli táanni
         wè. 11 A fíɛrɛ 'tɛ́ngɛfɔlilɔ gboli wuulo pe mìɛni cò kpuʔɔ, nɛ̀ fàri siɛnnɛ pe mìɛni nɛ̄ bàli pe cé kaala náà ni wori
         lúʔu dè.Kàfɔli wi tundunminɔ pe 'kakpoliyo nìʔɛyɛ kpíʔile12 Fìɛlɛ nɛ́ kakpoliyo nìʔɛyɛ 'puu nɛ kpínʔini Zezi tundunminɔ pe kiyɛ nī yè nɛ tundunminɔ pe kɛnmɛ tìí bè, kùlo wuulo pe sunʔɔmɔ nī bè. Tɛ́ngɛfɔlilɔ
         pe mìɛni cé pe sɔ̀ngirɔ pínɛ dè nɛ waa nɛ tɛ̀ní Sulomani kobigo nī gè. 13 Siɛnwarilɛ sì puu nɛ sorigi nɛ pìye nyaʔami pe nīʔ. Ki 'nyaa kùlo wuulo pe 'puu nɛ
         pe kpóri kpuʔɔ. 14 A ki 'nyaa kàa 'puu nɛ taʔala siɛnniʔɛmɛ nɛ̄ bè, nàguɔlɔ nɛ́ cɛlilɛ ní bèle, bàli
         pe 'puu nɛ báan nɛ tɛ́ngi Kàfɔli nɛ̄ wè. 15 A ki 'kò siɛnnɛ pe nìɛ yaala kɔ́ri bèle koliyo nī yè nɛ báan nɛ pe síngi yasinɛrɛ
         nɛ̄, kire ga buu a Piɛri wi kâ pɛ́ni tòrí wè, wi jènyinɛ ni- tuu yaala pálì nɛ̄. 16 Zerizalɛmi kàʔa táanni wuulo siɛnniʔɛnɛ 'puu nɛ yɛ̀gí nɛ báan nɛ́ yaala ní, nɛ̀ fàri bìli gbòdolilo
         'puu nɛ wuʔɔ bèle. Tundunminɔ pe nɛ̂ cé pe mìɛni puʔɔ.Zuufulo pe yiɛgininɛ pe 'Zezi tundunminɔ wuʔɔ bèle17 A kacuɔnrilɔ kàfɔli wi kɛ́nì yɛ̀ nɛ̀ yéri, wire nɛ́ bìli pe mìɛni ní bèle bàli pe 'puu nɛ́ wi ní bèle.
         Ki 'nyaa Sadusiɛnnɛ gboli wuulo pe 'puu; yejaʔa ki cé pe funyɔ nyì yè. 18 A pe 'Zezi tundunminɔ cò bèle nɛ̀ pe le kasuu nī. 19 A Kàfɔli wi nyìʔɛnɛ tundunwɔ wáà sɛ́nì kasuu kɔ̀ri múgu gè pìlige nī, nɛ́ tundunminɔ kɔ́ri bèle nɛ̀ yiri nɛ́ pe
         yɛ: 20 «Yeri waa ye sa yéri Kulocɛliɛ Gbùʔɔrɔsaʔa nī gè, ye sìi fɔnwɔ siɛnrɛ dáà ti mìɛni juu siɛnnɛ mɛ́ bèle.»21 Bà pe 'siɛnrɛ dáà lúʔu dè, á kpìɛnmɛ pi 'yɛ̀ nɛ̀ tuu bè, a pe 'kɛ́ Kulocɛliɛ Gbùʔɔrɔsaʔa
         mɛ́ gè nɛ̀ sɛ́ni siɛnnɛ tɛnmɛ bèle.A ki 'nyaa bà kacuɔnrilɔ kàfɔli wi kɛ́nì pɛn wè, wire nɛ́ bìli pe cî puu nɛ́ wi ní
         bèle, a pe 'pìye nyaa nɛ̀ juu kàyuʔujuulo gboli wuulo bèle, nɛ́ Isirayɛli liɛlɛ gboli wuulo pe mìɛni ní bèle. A pe 'Kulocɛliɛ Gbùʔɔrɔsaʔa wélifɔlilɔ pálì tórigo
         baa kasuusaʔa mɛ́ gè pe- sa Zezi tundunminɔ cò bèle de báan. 22 A pe 'kɛ́ nɛ̀ sɛ́nì ki 'nyaa waʔa; piyè pe nyaa baa kasuu nī wèʔ. A pe 'koli nɛ̀ pɛn
         nɛ̀ pɛ́nì ti juu, 23 nɛ́ jo: «Weli sɛ́nì kasuu kɔ̀riyɔ nyaa yè tɔ́nzuʔɔyɔ, nɛ́ kasuusaʔa wélile nyaa bèle
         baa pe yéridiɛyɛ nī yè. Bà sí weli 'kɔ̀riyɔ múgolo yè, weli sì siɛn nyaa baaʔ.»24 Bà Kulocɛliɛ Gbùʔɔrɔsaʔa wélifɔlilɔ kàfɔli wi 'siɛnrɛ dáà lúʔu dè, wire nɛ́ kacuɔnrilɔ
         kàfɔlilɔ ní bèle, a ki 'pe sɔ̀ngirɔ nyaʔami dè kpuʔɔ; pe 'pìye yúgo gáa ki kɛ́nì kpíʔile ?25 Kire lɛ̀lɛ nī lè, a siɛn wáà pɛ́nì pe yɛ: «Ye- nyaa, nàguɔlɔ bálì yeli cé cò nɛ̀ tɔ́n
         kasuu nī wè, piyē baa Kulocɛliɛ Gbùʔɔrɔsaʔa nī gè yérile nɛ siɛnnɛ tɛnmɛ bèle !»26 A Kulocɛliɛ Gbùʔɔrɔsaʔa wélifɔlilɔ kàfɔli wi 'wi siɛnnɛ pálì kɔ́ri nɛ̀ kɛ́ bè sa Zezi
         tundunminɔ cò bèle funnyige nɛ̄, gbànʔagbanʔa fǎga nyaa baaʔ; ki 'nyaa pe 'puu nɛ
         fìʔɛ́, siɛnnɛ pe fǎga peli wáa nɛ́ sìndari níʔ. 27 Bà pe sɛ́nì pe cò bèle, nɛ̀ pɛn nɛ́ pe ní nɛ̀ pɛ́nì pe yérige kàyuʔujuulo gboli ni
         sunʔɔmɔ nī bè, á kacuɔnrilɔ kàfɔli wi séli nɛ pe yúgo, 28 nɛ́ pe yɛ: «Weli sì cé túʔu ti juu nɛ̀ láʔa yeli nɛ̄, nɛ́ jo ye fǎga tí bé ní siɛn
         tɛnmɛ míʔɛ gáà ki wori nɛ̄ gè lé ? Bɛ̀ sí kiī ŋɔ̀ wè yeli nyɛ́nì Zerizalɛmi kàʔa nyì gè nɛ́ yeli tɛnmɛnɛ ni siɛnrɛ ní dè. Yeli yē ki mɛ́ nàguɔ ŋáà wi kùu wi-
         kò weli nyùgo wori wī kìɛ ?»29 A Piɛri wè, wire nɛ́ Zezi tundunminɔ bílì ní bèle, a pe 'pe siɛnnugoro kɛn dè nɛ́ jo: «Ki
         'pɔ́ri siɛn de lúru Kulocɛliɛ nɛ̄, sɛ́ni nɛ́ wiri lúru siɛnnɛ nɛ̄ wè.30 «Weli tuuliɛyɛ yi Kulocɛliɛ wi nyɛ́nì Zezi nyɛ́ wè nɛ̀ yige kúbilo nī bèle bà yeli
         cé wi wuʔɔ nɛ́ wi kpúu tiiparigɛ nɛ̄ gè. 31 Wire Kulocɛliɛ wi 'yɛ̀gɛ nɛ̀ wi tɛ́ngɛ wi kàliige mɛ́ gè, nɛ́ wi kpíʔile Kùlofɔli
         Jaa nɛ́ Suɔfɔli wè, gìi ki bé tí Isirayɛli wuulo pe- pe funyɔ yiʔɛ yè pé láʔa pe kapiʔile
         nɛ̄ gèle, dí Kulocɛliɛ sí pe kapiʔile kàsulugo suɔ gè. 32 Weli bèle weli sí yē kele gálì ke nyaafɔlilɔ, weli nɛ́ Kulocɛliɛ Pìle ní lè, nàa Kulocɛliɛ wi 'kɛn tɛ́ngɛfɔlilɔ mɛ́ bèle, bàli pe nyɛ́ni lúru wi nɛ̄ bèle.»33 A siɛnrɛ dáà ti 'kàyuʔujuulo gboli wuulo yáa bèle kpúʔɔ kátii, a pe 'yɛ̀ nɛ ki caa
         bè Piɛriyé kpúu bèle bè yige baa. 34 Fariziɛn nàguɔ wáà cé puu baa kàyuʔujuulo gboli nī lè, pe 'puu nɛ wi ye Gamaliyɛli; Fànʔa Siɛnrɛ kacɛ́nwɛ wáà wi 'puu. Wi míʔɛ ki cé tɛ́ni siɛnnɛ pe mìɛni mɛ́ bèle. A wire 'yɛ̀ nɛ̀
         yéri nɛ́ jo pe- Zezi tundunminɔ yaʔa bèle pe yiri kpànʔanɛ cɛ̀.35 Nɛ́ fali nɛ̀ pe yɛ: «Isirayɛli siɛnnɛ, yeri yìye ciʔige gàa yeli nɛ caa bè kpíʔile nàguɔlɔ bálì nɛ̄ bèle ! 36 Nɛ̀ taʔa gíi nɛ̄, kiì fìɛ mɔgɔʔ, cɛnyɛ nyáà nī yè, nàguɔ wáà 'puu bile pe wi ye Tedasi;
         wi cé wìi kpíʔile wire felige wèriʔ nɛ̀ siɛnnɛ sirasiin (400) kɔ́ri nɛ̀ taʔa wìi nɛ̄.
         Wi sí yē sé pàngɛ gè, piyè wi kpúu léʔ ? Siɛnnɛ bílì pe 'puu nɛ́ wi ní bèle, pe mìɛni
         'láʔa nɛ̀ cɛrigɛ, yafiɛn sì ń'nɛ̀ kò wi gboli nī lèʔ.37 «Bà wire yiri baa wè, a Zudasi ń'nɛ̀ yɛ̀ nɛ́ wi wori ní dè, Galile tɛ́nimɛ wuu wè. Tɔ́rilɔ lɛ̀lɛ lire nī ki 'puu. Wi cé siɛnniʔɛmɛ kɔ́ri nɛ̀ taʔa wìi
         nɛ̄, nɛ̀ sí ki taa wire míɛni wè a pe 'wi kpúu; bìli pe cé puu wi kúrugu bèle a pe
         mìɛni 'láʔa nɛ̀ cɛrigɛ.38 «Kire nɛ̄ mi je ki juu yeli mɛ́: ye- kiyɛ láʔa siɛnnɛ bálì nɛ̄ bèle, ye- pe yaʔa pe
         kɛ́. A ki yē baara dáà pe kúu dàa dè siɛnnɛ wori dī dè, á kire 'laa a ki yē peli nyɛ́ni
         wori dī dè, ti bága yéri. 39 A ki sí yē Kulocɛliɛ mɛ́ ti 'yɛ̀ dè, yeli fànʔa sì tɔ̀ni jáa bè pe cúʔɔ bè yige baaʔ.
         Ye fǎga tí bé kàsii nyɔ́gɔ yeli nɛ́ Kulocɛliɛ sunʔɔmɔ ní bèʔ.»A pe 'tɔ́ri nɛ́ Gamaliyɛli siɛnrɛ ní dè. 40 A pe sí koli nɛ̀ Zezi tundunminɔ yeri bèle nɛ̀ pɛ́nì tí a pe 'pe kpúɔn, nɛ́ ti juu
         nɛ̀ láʔa pe nɛ̄ pe fǎga ní yakaa juu Zezi míʔɛ wori nɛ̄ dèʔ, nɛ́ pe yaʔa a pe 'kɛ́.
         41 A pe 'yiri kàyuʔujuulo gboli saʔa nī gè níɛ fundaanra kpínʔini, bɛ̀ ki 'nyaa Kulocɛliɛ
         wi cé peli tɔ́ri nɛ̀ yɛli nɛ́ ki ní a pe 'peli wuʔɔ Zezi míʔɛ kɛnmɛ nɛ̄ bè.42 Cɛngɛ ó cɛngɛ pe nɛ̂ cé puu Kulocɛliɛ Gbùʔɔrɔsaʔa mɛ́ gè á kire 'laa kpáaya mɛ́ yè,
         nɛ siɛnnɛ tɛnmɛ bèle níɛ̀ nɛ Kataanna Siɛnrɛ jáari dè, Zezi wori dè, Kulocɛliɛ Siɛnnyiɛnɛgɔnwɔ wè.
         
            
               	Gbèle náà ni wè baa girɛki sɛbɛrɛ nī dèʔ; weli we 'lire le baa nyaʔafolido nī dè bè
                     siɛnrɛ sáʔala dè.

Zezi tundunminɔ pe 'nàguɔlɔ kɔlisiin nyíɛnɛ nɛ̀ kɔ̀nnɛ̀ fàri pìye nɛ̄61 Kire lɛ̀lɛ nī lè, a pìtɛnmɛnɛ pe 'niʔɛ. A ki 'nyaa Zuufulo bílì pe 'puu nɛ girɛki siɛnrɛ nyu dè, a pe 'yɛ̀ nɛ kúnʔɔri
         Eburu wuulo nɛ̄ bèle, nɛ́ jo dí pe wè nɛ peli lakicɛlilɛ kanʔa bèle nɛ yɛligi yaliire liɛlɛdiʔɛ
         nī gè bɛ̀ bìli tíɛlɛ bèle cɛngɛ ó cɛngɛ wèʔ.2 A Zezi tundunminɔ kiɛ nɛ́ siin pe sí pìtɛnmɛnɛ gboli yeri lè nɛ̀ pɛ́nì pe yɛ: «Kiì yɛli weli Kulocɛliɛ
         siɛnrɛ ti juʔu yaʔa gèʔ, bé pa puu yaliire liɛlɛdiʔɛ nīʔ. 3 Kire nɛ̄ we siinyɛninɛ, ye- ki wéli baa yeli nī bèle, yé nàguɔlɔ kɔlisiin yige, pe-
         puu bàli nɛ̄ siɛnnɛ pe 'tɛ́ngɛ bèle, pé sí puu Kulocɛliɛ Pìle ni- pe nyì, pe- puu sícilile pe kele yiʔɛ cɛ́n. Peli weli bé pa cáan baara dáà nɛ̄
         dè. 4 Dí weli sí de waa Kulocɛliɛ náarigɛ nɛ̄ gè, nɛ́ Kulocɛliɛ siɛnrɛ ti juʔu ní gè.»5 A siɛnrɛ dáà ti 'gboli ni mìɛni dɛ́ni. A pe 'Eciɛnni nyíɛnɛ nɛ̀ kɔ̀n; tɛ́ngɛlɛ 'puu
         wi mɛ́ kpuʔɔ ki nàguɔ ŋáà wè, a Kulocɛliɛ Pìle ni 'wi nyì, nɛ́ Filipi, nɛ́ Purokɔri, nɛ́ Nikanɔri, nɛ́ Timɔn, nɛ́ Parimɛnasi, nɛ́
         Niikola, Antiyɔsi kàʔa wuu wè; kùlo láà wuu wi cé puu á wi sí jíin Zuufulo Kulocɛliɛ
         caagoligo nī gè. 6 A pe pɛ́nì yéri tundunminɔ pe yiʔɛ mɛ́ gè, a pe 'náari pe mɛ́ nɛ́ kiyɛ taʔala pe nɛ̄.7 A Kulocɛliɛ siɛnrɛ ti 'cɛ̀ri nɛ̀ màʔa, a pìtɛnmɛnɛ pe 'niʔɛ Zerizalɛmi kàʔa nī gè bɛ̀ ki caa mmɛ, nɛ̀ pínɛ a kacuɔnrilɔ nìʔɛbɛlɛ 'jíin tɛ́ngɛlɛ nī lè.Zuufulo pe 'Eciɛnni cò wè8 Eciɛnni wire wè, wi cé kpuʔɔrɔ taa Kulocɛliɛ mɛ́ kpuʔɔ, nɛ́ fànʔa ní, nɛ fìɛlɛ nɛ́ kakpoliyo kpínʔini kùlo wuulo sunʔɔmɔ nī bè. 9 A siɛnnɛ pálì kɛ́nì kɔ́n baa Zuufulo pe tɛnmɛzaʔa mɛ́ gè, gàa pe ye «Sùkulolo pe 'kò pìyemɛ bèle», peli nɛ́ Siirɛni kùlo wuulo, nɛ́
         Alɛgizandiri kùlo wuulo, nɛ́ Silisii tɛ́nimɛ wuulo, nɛ́ Azii tɛ́nimɛ wuulo ní. A pe
         pɛ́ni nyu nɛ kìí nɛ́ Eciɛnni ní wè. 10 Nɛ̀ sí ki taa piyè yé je gbɛ̀ jáa bè yéri Eciɛnni yiʔɛ mɛ́ gèʔ, ki 'nyaa wi siɛnjuuro
         ti 'puu sícilile siɛnrɛ, nɛ́ bɛ̀ Kulocɛliɛ Pìle ni 'puu nɛ́ wi ní wè. 11 Kire tiʔɛ gáà nī gè, a pe 'wali làri nɛ̀ kɛn nàguɔlɔ pálì mɛ́ nɛ́ pe yɛ pe sa jo:
         «Weli cé wi nyaa wi siɛncuʔɔrɔ táà nyu nɛ wáari Misa nɛ́ Kulocɛliɛ kɔli mɛ́ gè.»12 Kire kɛnmɛ báà nɛ̄ bè, a pe 'siɛnnɛ líʔi bèle nɛ̀ wáa Eciɛnni nɛ̄ wè, peli nɛ́ Zuufulo
         pe liɛlɛ ní bèle, nɛ́ Fànʔa Siɛnrɛ sɛbɛcɛ́nminɛ ní bèle. A pe sɛ́nì tuu wi nɛ̄, nɛ̀ wi cò nɛ̀ kɛ́ nɛ́ wi ní kàyuʔujuulo gboli mɛ́ lè.13 A pe 'pàli caa a pe pɛ́nì finɛ nɛ̀ taʔa Eciɛnni nɛ̄ wè nɛ́ jo: «Nàguɔ ŋáà yeli 'nyaa
         ŋàa wè, wi 'cíi nɛ siɛncuʔɔrɔ nyu nɛ wáari Kulocɛliɛ Gbùʔɔrɔsaʔa kɔli mɛ́ gè, tiɛwalidɛngɛgɛ gè, nɛ́ Misa Fànʔa Siɛnrɛ ní dè nɛ̀ pínɛ. 14 Weli cɛ́nì lúʔu wi mɛ́ dí Zezi wè Nazarɛtiyé wuu wè, dí wi bága pa tiʔɛ gáà cáan gè bé sí Misa kaliʔɛlɛ fɛ̀ni gèle, gàli wi 'tìɛ
         we nɛ̄ gèle.»15 Bìli pe mìɛni pe 'puu baa tɛ́ninɛ kàyuʔujuulo gboli tiʔɛ nī gè, a pe 'nyapigele le
         gèle Eciɛnni nī wè nɛ wi wéli sɛni, a pe 'wi yiʔɛ nyaa gè ki ní majo nyìʔɛnɛ tundunwɔ yiʔɛ gī.

Eciɛnni wi 'juu kàyuʔujuulo gboli yiʔɛ mɛ́ gè71 A kacuɔnrilɔ kàfɔli wi 'Eciɛnni yúgo wè: «Dàa pe nyu nɛ tari muɔ nɛ̄ dàa dè, kányiʔɛ gī lé ?»2 A wi 'jo: «Mi siinyɛninɛ, nɛ́ mi tobilo, ye- mi wori lúʔu dè: Kulocɛliɛ wè nɛ́ wi
         kpuɔmɔ ní bè wi cé wìi tìɛ weli tuuliʔɛ Birayima nɛ̄ wè bà wi 'puu Mɛsopotamii kùlo mɛ́ lè nɛ́ nɛ́ kɛ́nì kɛ́ nɛ̀ sɛ́nì tɛ́ni Karan kàʔa nī gè wè. 3 Kulocɛliɛ wi cé wi yɛ: Yɛ̀ ma yiri bile náʔa gè muɔ kùlo nī lè nɛ́ muɔ narigɛ wuulo sunʔɔmɔ nī bè, mari waa
            kùlo láà mɛ́, nàa m'bága tìɛ muɔ nɛ̄ lè+. 4 A Birayima wi sí yɛ̀ nɛ̀ yiri Kalide kùlo nī lè nɛ̀ kɛ́ nɛ̀ sɛ́nì tɛ́ni Karan kàʔa
         nī. Píra ŋáà nī wè, bà wi tuu wi cé kɛ́nì kùu wè, a wi 'yiri baa kire tiʔɛ nī gè nɛ̀
         pɛn náʔa gè kùlo náà mɛ́ lè bile yeli yē tɛ́ninɛ bèle píra ŋáà nī wè. 5 Kulocɛliɛ wiì cé dàala kɛn wi mɛ́ púloʔ. Gìi sí Kulocɛliɛ wi cé kpíʔile gè, wi cé
         nyafɛnigɛ líɛ Birayima mɛ́ wè nɛ́ wi yɛ dí wire bága ki tiʔɛ dàala kɛn lè wi mɛ́ ni-
         kò wi woli, bè pa fali wi siimɛ pìile mɛ́ bèle a wiì cɛ́nì kɛ́ni tíin bile wèʔ. Nɛ̀
         sí ki taa pùɔ sì cé puu Birayima mɛ́ wèʔ+.6 «Kulocɛliɛ wi sí cé ń'nɛ̀ ki juu Birayima mɛ́ wè nɛ́ wi yɛ: Muɔ siimɛ pìile pe bága sa puu nabɔnminɔ kùlo láà nī, bèri sùkulomɔ kúu ki tiʔɛ wuulo
            mɛ́ bèle de wuʔɔ, fúɔ bè pa taa yiʔɛlɛ sirasiin (400).7 Kùlo náà sí ni je ga pe cáan sùkulomɔ nī bè, mi tíimɛ mi bága ki kùlo ni kàyuʔu juu
            gè. Kulocɛliɛ 'jo bɛ̀. A tire kɛ́nì tóri dè, pe bé koli bè yiri bè pɛn náʔa kùlo náà
            mɛ́ lè bè pari mi gbùʔɔrɔ́+.8 «Nɛ̀ kire liɛlɛ yige baa, a Kulocɛliɛ wi 'nyuɔ kún nɛ̀ kɛn Birayima mɛ́ wè nɛ̀ kɛnɛkɛnɛ wori juu dè wi mɛ́ wi- puu fìɛ. Bà sí ki cé kɛ́nì kpíʔile, bà Siaga pɛ́nì sii wè. A Birayima wi 'wi kɛnɛkɛnɛ kpíʔile wè wi cɛnyɛ kataanriwuʔu nɛ̄ gè.
         A Siaga pɛ́nì ki felige kpíʔile gè bà Yakuba 'sii wè, a Yakuba míɛni wi 'kanugo kpíʔile gè tuufɔliɛyɛ kiɛ nɛ́ siin nɛ̄ yè.9 «Kire kàduʔumɛ gè a nyabiɛnnɛ pɛ́nì jíin weli tuufɔliɛyɛ nī yè pe cɔni Yusufu kúrugu wè, a pe 'wi cò nɛ̀ pári Ezipiti wuulo mɛ́. Kire nɛ́ ki mìɛni Kulocɛliɛ wiì cé fɛ̀ nɛ́ Yusufu wáa wèʔ. 10 Wi cé wi suɔ wi yagbɛnrɛ ti mìɛni nī dè, nɛ̀ kpuʔɔrɔ taʔa wi nɛ̄, nɛ́ sí ń'nɛ̀ wi kɛn sìnjilige ní a wi woli ni 'Ezipiti kùlofɔli dɛ́ni
         wè, Farawɔn wè. A wire sí 'Yusufu le wè larigɛ nī nɛ̀ wi kpíʔile Ezipiti kùlo ni fànʔafɔli, nɛ̀
         wi tɛ́ngɛ wi saʔa kele ke mìɛni yiʔɛ mɛ́ gè.11 «Lɛ̀lɛ láà cé kɛ́nì nɔ̀, a fungo 'tuu Ezipiti kùpolo nɛ̄ lè nɛ́ Kanaa kùlo ní lè, a ki fùrɔgɔ ki 'kpuʔɔ kùlo nī lè; weli tobilo bèle, piyè cé ki cɛ́n sé
         pe bé yaliige taa bè lìi wèʔ. 12 A Yakuba kɛ́nì lúʔu dí yaliire yē baa Ezipiti kùlo mɛ́ lè, a wi 'weli tuuliɛyɛ tun
         yè baa tabelige nɛ̄ gè. 13 Taziin nɛ̄ wè a Yusufu wi sɛ́nì wìi tìɛ wi siinyɛninɛ nɛ̄ bèle, a kire 'tí a Farawɔn
         wi 'Yusufu narigɛ cɛ́n gè.14 «A Yusufu wi sí tunduro tórigo pe- sa wire tuu kɔ́ri wè, Yakuba wè, nɛ́ wi narigɛ
         ki mìɛni ní gè; siɛnnɛ pe 'puu siɛnnɛ togotaanri nɛ́ kpɔrigɔ nɛ́ kogunɔ. 15 A Yakuba wi 'pɛn Ezipiti kùlo mɛ́ lè nɛ̀ pɛ́nì kò baa, fúɔ nɛ̀ taa nɛ̀ kɛ́nì pɛ́nì
         kùu; weli tuuliɛyɛ míɛni yè bɛ̀ ki 'kpíʔile. 16 Pe cé sɛ́nì pe tɔ́n Sikɛmi kàʔa mɛ́, ki 'nyaa Birayima cé kúutɔnmɔ tiʔɛ suɔ wali nɛ̄
         Kamɔri jaala mɛ́ baa ki tiʔɛ nī gè.17 «Bà Kulocɛliɛ nyakungɛngɛ fori lɛ̀lɛ ni cé kɛ́nì nɔ̀ lè, gàa wori Kulocɛliɛ wi cé juu nɛ̀ yige Birayima mɛ́
         wè, a ki 'bìɛ siɛnmɛ pi cé sii nɛ̀ niʔɛ Ezipiti kùlo nī lè. 18 Ki sí nyaa kùlofɔli wáà wiiyɛ yé tɛ́ni Ezipiti kùlo nɛ̄ lè, wire sì cé Yusufu cɛ́n
         wèʔ+. 19 A ki kùlofɔli ŋáà wi 'weli tuuliɛyɛ fáanni yè, nɛ̀ wuʔɔgɔ taʔa pe nɛ̄, nɛ̀ cɛ́nì pe
         cɔ̀ri pe pìfinʔɛnɛ wáari gèle kpànʔanɛ keri kúu.20 «Kire lɛ̀lɛ náà lire nī Misa cé sii; wi 'puu pìcɛnwɛ nɛ̀ Kulocɛliɛ dɛ́ni wè, a pe 'wi làrigɛ nɛ̀ wi gbó yeye taanri
         wi tuu saʔa nī gè. 21 Bà sí pe cé kɛ́nì ki nyaa piyě ní jáa wè a pe sɛ́nì wi wáa, a Farawɔn póri wi 'wi
         líɛ nɛ̀ wi gbó bɛ̀ wi pìsiiwe tíimɛ tíɛlɛ. 22 A pe 'Misa gbó wè nɛ̀ wi tɛnmɛ nɛ̀ yɛli nɛ́ Ezipiti kùlo wuulo sìnjilige ki mìɛni ní gè. Wi siɛnrɛ ti 'puu nɛ́ ŋɔri ní, nɛ́ wi kakpiʔiligele ní
         gèle nɛ̀ pínɛ.23 «Bà wi pɛ́nì yiʔɛlɛ togosiin taa gèle, a wi 'ki sɔ̀ngi wire 'yɛli bè kɛ́ wire siinyɛninɛ
         kúrugu bèle, Isirayɛli pìile bèle. 24 A wi sɛ́nì wàa nyaa pe wi wuʔɔ, a wi 'jo wire bé ŋìi wi kayaʔa yige gè, ŋàa pe 'puu
         nɛ wuʔɔ wè, a wi sí Ezipiti kùlo wuu kpúɔn wè. 25 Ki 'nyaa wi 'puu nɛ ki sɔ̀ngí dí wire kùlo wuulo+ pe bé ki cɛ́n bè cɛ́n Kulocɛliɛ wi je wire líɛ bè pe suɔ. Peli sì sí kire tiɛlɛ náà
         nyaa lèʔ. 26 Ki kpìɛnduu gè, a Misa wi ń'nɛ̀ kàsiitunminɔ pálì nyaa pe túngu, a wi 'jo wi bè pe
         juu taʔala pìye nɛ̄. A wi 'pe yɛ: ‹Je yeli yē siinyɛninɛ wī, gáa nɛ̄ yeli nɛ yìye
         wuʔɔ ?›27 «Ŋìi wi cé ŋìi jáa wè níɛ wi wuʔɔ wè, a wi 'yiʔɛ nɛ̀ Misa yɛ wè: ‹Ŋáasiɛn wi 'muɔ
         tɛ́ngɛ nɛ́ jo muɔ yē weli kàfɔli, bèri weli kàyuʔu nyu gè ? 28 Dùʔɔ muɔ nɛ caa bè mi kpúu kɛnmɛ bíì nɛ̄ muɔ 'Ezipiti nàguɔ kpúu wè mbànʔa gè wè+ wī ?›29 «Bà Misa wi 'siɛnrɛ dáà lúʔu dè, a wi 'fɛ̀ nɛ̀ kɛ́ Madiyan kùlo nī nɛ̀ sɛ́ni yē baa kire tiʔɛ nabɔnwɔ, nɛ̀ pìile siin sii baa kire tiʔɛ nī gè,
         nàgabigele.30 «Yiʔɛlɛ togosiin 'tóri kire kàduʔumɛ gè, a nyìʔɛnɛ tundunwɔ wáà sɛ́nì yiri wi nɛ̄ kàsunnyige nī tiinbile nī Sinayii nyagurugo táanni gè baa waama kùlo nī lè+. 31 Bà Misa wi 'kire nyaa gè, a ki 'wi fungo wúɔ. A wi 'sìʔɛrɛ nɛ̀ kpɔni ki nɛ̄ bè ki
         sɔ́migɔ wéli. A wi 'Kàfɔli wi yékpoli juumɔ lúʔu, a Kàfɔli wi 'jo: 32 Mi wī muɔ tuuliɛyɛ yi Kulocɛliɛ wè: Birayima Kulocɛliɛ wè, nɛ́ Siaga Kulocɛliɛ wè,
            nɛ́ Yakuba Kulocɛliɛ wè+.«A Misa wi 'yɛ̀ nɛ fún nɛ yàʔará; wiì cé ń'nɛ̀ sori bè ciʔige wéli baa tiʔɛ nī gèʔ.
         33 A Kàfɔli wi sí wi yɛ: Muɔ tɔriyɔ fòri yè, nɛ̀ taʔa gíi nɛ̄, tiʔɛ gíì nī muɔ yē yériwe wè tiɛcɛ̀ngɛ gī, Kulocɛliɛ
            yē bile.34 Mi 'tɔ̀ni nɛ̀ mi kùlo siɛnnɛ nyaa bèle pe wuʔɔ Ezipiti wuulo pe kiyɛ nī yè, mi nyɛ́nì
            pe kɔngɔ lúʔu gè, a mi sí tìgi bè pa pe suɔ. Kire sí gī píra ŋáà nī wè, m'bé muɔ tun
            baa Ezipiti kùlo mɛ́ lè+.35 «Kire Misa nuwɔ wire wī, ŋàa nɛ̄ pe cé cíi wè, nɛ́ wi yɛ: Ŋáasiɛn wi 'muɔ tɛ́ngɛ nɛ́ jo muɔ 'puu weli kàfɔli wè nɛ́ weli kàyuʔujuuwo wè+ ? Wire sí Kulocɛliɛ wi 'tun wi- puu kàfɔli nɛ suɔfɔli wè, bà nyìʔɛnɛ tundunwɔ wi
         cé sɛ́nì yiri wi nɛ̄ tiinbile nī lè. 36 Kire Misa wire wi cé kakpoliyo kpíʔile nɛ́ fìɛlɛ ní Ezipiti kùlo nī lè, nɛ́ Isirayɛli pìile kɔ́ri bèle nɛ̀ Nyàʔanivɛgɛ Tiire kuʔɔjii jeli wè, nɛ́ waama kùlo tánʔana ní lè nɛ̀ taa yiʔɛlɛ togosiin larigɛ nī gè. 37 Kire Misa nuwɔ wire wi cé ki juu Isirayɛli pìile mɛ́ bèle nɛ́ pe yɛ: Kulocɛliɛ wi bága siɛnjuuwo wáà yige yeli siinyɛninɛ sunʔɔmɔ nī bè bɛ̀ mi tíɛlɛ+.38 «Kire tundunwɔ wire wi 'puu baa lɛ̀lɛ níì nī weli wuulo gboli ni 'puu waama kùlo nī
         lè. Wi nɛ̂ cé yéri weli tuuliɛyɛ yi sunʔɔmɔ nɛ́ nyìʔɛnɛ tundunwɔ wi sunʔɔmɔ ní bè,
         á nyìʔɛnɛ tundunwɔ wi nàa nyu nɛ́ wi ní Sinayii nyagurugo nɛ̄ gè. Wire wi 'sìi siɛnrɛ
         taa dè nɛ́ ti juu weli mɛ́ bèle. 39 Kire nɛ́ ki mìɛni ní, weli tuuliɛyɛ yiì cé lúʔu wi mɛ́ʔ. A pe cɛ́nì wi cíi nɛ́ koli
         nɛ̀ pe sɔ̀ngirɔ taʔa dè Ezipiti kùlo tiʔɛ kire nɛ̄+. 40 Pe cé Arawɔn yɛ wè: Ma kulocɛlɛlɛ pálì kpíʔile weli mɛ́, pe- puu weli yiʔɛ mɛ́ gè. Bɛ̀ ki yē ŋɔ̀ wè, Misa
            wè, wire wi 'we kɔ́ri nɛ̀ yiri Ezipiti kùlo nī lè, wiyè ki cɛ́n gàa ki sɛ́nì wi taa
            baa gèʔ+.41 «Kire cɛnyɛ nī yè, a pe 'nɛ̀piɛyɛlilɛ faan nɛ̀ yérige, nɛ́ sun ki yafanʔa gáà nɛ̄
         gè, nɛ́ kúɔ nɛ́ ki yasungo gáà pùrɔ gè gàa pe cé faan nɛ́ pe kiyɛ ní yè+. 42 A Kulocɛliɛ wi sí kàduʔu wáa pe mɛ́, nɛ́ pe yaʔa pe nyìʔɛnɛ yɛrɛ sungu dè baa: cɛngɛ
         gè, yege gè nɛ́ ŋɔgɔlɔ ní gèle. Kire siɛnrɛ tire sí ti cé juu baa Kulocɛliɛ siɛnjuuliɛlɛ
         pe sɛbɛ nī wè, nɛ́ jo:Yeli kɛ́nì yajuʔu kpúu m'mɛ́ lé, bé nɛ́ ga jo bè kakuɔrɔ kúɔ m'mɛ́ lé,nɛ̀ pɛ́nì taa yiʔɛlɛ togosiin, bà yeli 'puu baa waama kùlo mɛ́ lè, yeli bèle Isirayɛli
            saʔa wuulo bèle ?43 Nɛ̀ pínɛ, a yeli ń'nɛ̀ yeli yasungo ki fɛ̀ni saʔa líɛ gè nɛ̀ yɛ̀gɛ, yasungo gáà ye
            ye Mɔlɔki wè,nɛ̀ pínɛ ŋɔnɔ̀ náà ye ye Erefan wè a yeli ni 'faan yasungo nɛ ki gbùʔɔrɔ́.Tire ti mìɛni yē yeli kiyɛ yafaanra, a yeli 'ti kpíʔile nɛ ti gbùʔɔrɔ́.Kire kɛnmɛ nɛ̄ m'bé yeli cò bè tórigo liʔi nabɔngulo mɛ́ Babilɔni kùlo kúrugu+.44 «Kpátaʔa+ gíì nī nyakungɛngɛ siɛnrɛ sɛbɛ wi 'puu wè, ki kpátaʔa ki 'puu baa weli tuuliɛyɛ mɛ́ yè waama kùlo nī
         lè; Misa cé ki kpíʔile nɛ̀ yɛli nɛ́ Kulocɛliɛ tìɛgɛnmɛ ní bè. Wi cé wi yɛ wi- ki kpíʔile
         ki- puu bɛ̀ gìi tíɛlɛ wi cé nyaa gè. 45 A ki kpátaʔa gáà ki pɛ́nì kɛn weli tuuliɛyɛ mɛ́ yè Yesuwe lɛ̀lɛ nī lè, bà Kulocɛliɛ wi cé kùlogolo kálì cìra weli wuulo pe yiʔɛ mɛ́ gè. A kpátaʔa gáà ki 'kò baa fúɔ nɛ̀ pɛ́nì taa kùlofɔli
         Dawuda lɛ̀lɛ nī lè. 46 Wire cé kpuʔɔrɔ taa Kulocɛliɛ mɛ́, a wi sí náarigɛ kpíʔile gìi ki bé tí wire gbɛ̀ Yakuba Kulocɛliɛ
         saʔa faan gè. 47 Nɛ̀ sí ki taa Sulomani wi cé kɛ́nì Kulocɛliɛ saʔa faan gè.48 «Kire nɛ́ ki mìɛni ní gè, Kulocɛliɛ ŋáà wī Duniya wi Mìɛni Nyùgo nɛ̄ gè, wi wè kòrí saʔa nīʔ siɛnnɛ kiyɛ wofanʔaʔ, majo bɛ̀ Kulocɛliɛ siɛnjuuwo wi 'ki juu
         gè. 49 Kàfɔli wi 'jo:Nyìʔɛnɛ lè,mi kùlofɔlilɔ kácunʔɔ kire gī,á dàala lire sí ními tɔliyɔ taʔadiʔɛ gè.Saʔa gíi feligeyeli bé gbɛ̀ faan m'mɛ́ ?Yeli 'cɛ́n sétiʔɛnimi ŋɔ́daala tiʔɛ ki bé puu ?50 Mi túʔu bɛ̀ʔmi tire dáà ti mìɛni faan dènɛ́ mi kiyɛ ní yè+ ?51 «ʔé, yeli bèle, cíimɛ siɛnnɛ bīɛlɛ yeli bèle, nɛ̀ pínɛ yeli nàzɔnnɔ pe 'gbɛ̀n a yeli
         ngbúʔulo ke 'pàanni ke wè lúru Kulocɛliɛ Pìle mɛ́ lèʔ. 52 Siɛnjuuliɛwɛ ŋíi wi 'kò, yeli tuuliɛyɛ yiì wi wuʔɔ wèʔ ? Nɛ̀ pínɛ, bìli pe 'Kulocɛliɛ
         Siɛnsinwɛ wi pɛn wori juu dè, a pe cɛ́nì peli mìɛni kpúu nɛ̀ taʔa baa. Wire sí wī
         píra ŋáà nī wè, yeli 'nyuɔ le wi nɛ̄ nɛ̀ wi kpúu. 53 Yeli Kulocɛliɛ 'Fànʔa Siɛnrɛ taa dè, nyìʔɛnɛ tundunminɔ mɛ́, yeli sì sí yéri ti kele nɛ̄ gèleʔ.»Zuufulo pe 'Eciɛnni wáa wè nɛ̀ kpúu nɛ́ sìndari ní54 Bà kàyuʔujuulo gboli wuulo pe 'siɛnrɛ dáà lúʔu dè, a ki 'pe biɛn kpuʔɔ kacɛ́nmɛ fùn, a pe 'yɛ̀ nɛ nyuɔyɔ
         mari yè Eciɛnni nɛ̄ wè. 55 Nɛ̀ sí ki yaʔa Eciɛnni wire wè, Kulocɛliɛ Pìle ni cé wi nyì, a wi 'yiʔɛ yɛ̀gɛ gè nyìʔɛnɛ nī lè, nɛ̀ Kulocɛliɛ wi kpuɔmɔ nɛ́ wi cɛ̀nmɛ nyaa bè, nɛ́ Zezi ní wè yériwe Kulocɛliɛ
         kàliige mɛ́ gè. 56 A wi 'jo: «Mi 'nyìʔɛnɛ nyaa lè a ni 'múgu fáa, nɛ́ Siɛn Pùɔ nyaa wè yériwe Kulocɛliɛ kàliige mɛ́ gè.»57 Bà Eciɛnni wi 'tire juu dè, a pe 'kòkuʔulo wáa kpuʔɔ, nɛ́ pe 'ngbúʔulo tɔ́n gèle.
         Nɛ́ pìye pínɛ pe mìɛni bèle nɛ̀ sɛ́nì tuu wi nɛ̄, 58 nɛ̀ wi cò nɛ̀ yiri Zerizalɛmi kàʔa kúrugu gè, nɛ̀ sɛ́ni sìndari tíʔi nɛ wi wáari. Bìli pe cé finɛ nɛ̀ taʔa wi nɛ̄
         wè, pe cé pe bururo fòlilo dè nɛ̀ tɛ́ngɛ nàgapunwɔ wáà táanni pe 'puu nɛ wi ye Sɔli.59 Bà pe Eciɛnni wáari wè, wire wè wi ní nɛ yékpoli wáari nɛ Kàfɔli yeri wè nɛ́ jo: «ʔé, Kàfɔli Zezi, mi 'mi pìle le lè muɔ kɔli nī !»60 A wi 'kɛ́nì tìgi nɛ̀ tuu káguro nɛ̄ dè, nɛ́ kòkuulo wáa kpuʔɔ nɛ́ jo: «ʔé, Kàfɔli,
         fǎga kapiile náà tɔ́ri lè pe kúruguʔ !» Bà wi 'tire juu nɛ̀ kúɔ dè, nɛ̀ fali nɛ̀ kùu
         sɛni.
         
            
               	Sél 12.1 tire ti 'juu náʔa gè.

               	Wéli baa Sél 17.8.

               	Koliyo 6-7 tiʔɛ nī gè, Sél 15.13-16tire ti 'juu náʔa gè.

               	Wéli baa Yir 1.8.

               	wire kùlo wuulo:Náʔa gè girɛki sɛbɛrɛ nī dè, ti 'jo wire siinyɛninɛ. Bɛ̀ piyē kùnunɔ wuulo bèle, kire girɛki siɛnrɛ ti 'juu mmɛ gè.

               	Wéli baa Yir 2.14.

               	Wéli baa Yir 3.2.

               	Yir 3.6 tire ti 'juu náʔa gè.

               	Koliyo 33-34 tiʔɛ nī gè, wéli baa Yir 3.5-10.

               	Yir 2.14 tire ti 'juu náʔa gè.

               	Fàn 18.15 tire ti 'juu náʔa gè.

               	Ki 'nyaa bà tánʔana ni cé Isirayɛli pìile fùrɔ bèle waama kùlo nī lè, a pe 'yɛ̀ nɛ
                     nyu nɛ kúnʔɔri Misa nɛ̄ wè, nɛ́ jo dí ki yé cɛ́nì pɔ́ri bà peli 'puu Ezipiti kùlo
                     mɛ́ lè, dí peli yé cɛ́nì kire fungo cɛ́n. Wéli baa Tɔ́r 11.4-5; 14.

               	Yir 32.1,23 tire ti 'juu náʔa gè.

               	Wéli baa Yir 32.4-6.

               	Koliyo 42-43 tiʔɛ nī gè, Am 5.25-27 tire ti 'juu náʔa gè nɛ̀ yɛli nɛ́ girɛki siɛnliɛrɛ sɛbɛ ní wè.

               	Wéli baa Yir 25.9,40; 38.21; Tɔ́r 1.50.

               	Koliyo 49-50 tiʔɛ nī gè, Eza 66.1-2 tire ti 'juu náʔa gè.

ZEZI TUNDUNMINƆ PE BAARA DE ZUDE NƐ SAMARII TƐNIMƐ NI BE(8.1–9.43)Sɔli wi 'Zerizalɛmi tɛ́ngɛfɔlilɔ wuʔɔ bèle81 Sɔli wi cé wúɔ nɛ́ pe ní Eciɛnni kpúʔu nɛ̄ gè. Kire cɛngɛ gáà gè a pe 'wuʔɔlɔ taʔa kpuʔɔ
         tɛ́ngɛfɔlilɔ gboli wuulo nɛ̄ bèle Zerizalɛmi kàʔa nī gè. A pe mìɛni 'cɛrigɛ nɛ̀ kɛ́ Zude tɛ́nimɛ nī nɛ́ Samarii tɛ́nimɛ ní, á ki 'kò Zezi tundunminɔ peli yákuɔlɔ. 2 A siɛnnɛ pálì 'taa, bìli pe 'puu nɛ Kulocɛliɛ koligo gbùʔɔrɔ́ gè; a pe pɛ́nì Eciɛnni
         líɛ wè nɛ̀ sɛ́nì wi tɔ́n. Pe cé nyɛni nìʔɛgɛ Eciɛnni kùugo nɛ̄ gè. 3 Sɔli wire 'puu nɛ ŋàʔana bè tɛ́ngɛfɔlilɔ gboli cúʔɔ lè wī. Wi 'puu nɛ jiin saaya nī
         yè nɛ tɛ́ngɛfɔlilɔ cògí bèle fànʔa, nɛ waa nɛ kanʔa pe pe tɔ́ngi kasuu nī, cɛlilɛ
         bèle nɛ́ nàguɔlɔ ní bèle.Filipi sɛ́nì Kataanna Siɛnrɛ jáari dè Samarii kàkpuʔɔ mɛ́4 Tɛ́ngɛfɔlilɔ bílì pe cé fɛ̀ nɛ̀ cɛrigɛ bèle, peli 'puu nɛ Kataanna Siɛnrɛ jáari dè siɛnnɛ mɛ́ bèle baa pe tóridiɛyɛ nī yè. 5 A ki 'nyaa Filipi wire cé kɛ́ Samarii kàkpuʔɔ mɛ́ nɛ̀ sɛ́ni Kulocɛliɛ Siɛnnyiɛnɛgɔnwɔ wori nyu dè ki tiʔɛ wuulo mɛ́ bèle, Kirisi wè. 6 Siɛnniʔɛmɛ 'puu nɛ líiye cáanri nɛ Filipi siɛnrɛ lúru dè; ki 'nyaa pe 'puu nɛ wi fìɛlɛ nyaʔa bèle bàli wi 'puu nɛ kpínʔini bèle. 7 Gbòdolilo pe 'tɔ̀ni nɛ̀ puu nɛ yigi siɛnnɛ nī bèle níɛ kòkuʔulo wáari kpuʔɔ. Yaamɔnigilɔ
         nɛ́ siɛnkpɔlilɔ nìʔɛbɛlɛ pe 'puu nɛ pori. 8 A fundaanra 'jíin kpuʔɔ ki kàʔa gáà nī gè.9 Nàguɔ wáà cé sí puu baa kòriwo ki kàʔa nī gè pe wi ye Siimɔ, nìnyuʔɔnigɔfɔli wáà wi
         'puu. Wi nìnyuʔɔnigɔ kakpiʔiligele ke 'puu nɛ Samarii kàʔa siɛnnɛ pe fungo wúu. Ki nàguɔ wi 'tɔ̀ni nɛ̀ puu nɛ wìi sɔ̀ngí siɛnkpuɔwɔ. 10 Pe mìɛni bèle, nɛ̀ ki líɛ pìile nɛ̄ nɛ̀ sɛ́nì láʔa liɛlɛ nɛ̄ bèle, pe mìɛni 'puu nɛ
         líiye cáanri nɛ lúru wi mɛ́, níɛ̀ jo: «Ŋàa wire tɔ̀ni wī Kulocɛliɛ fànʔa gè, gàa pe
         ye fànʔa kpuʔɔ gè !» 11 Siɛnnɛ pe 'tɔ̀ni nɛ̀ puu nɛ wi siɛnrɛ lúru dè kpuʔɔ, ki 'nyaa wi kakpiʔiligele ke
         cé tɔ̀ni nɛ̀ pe fungo wúɔ, nɛ̀ taʔa gíi nɛ̄, ki cé lɛ̀lɛ kúɔ bà wi 'puu nɛ nìnyuʔɔnigɔ
         kele kúu gèle.12 Bà sí Filipi wi cé Kulocɛliɛ Kùlofɔligɔ ki Kataanna Siɛnrɛ jáari dè pe mɛ́ nɛ́ Zezi Kirisi wori ní dè, a pe 'jíin tɛ́ngɛlɛ
         nī lè. A nàguɔlɔ pe 'batɛmi kpíʔile wè nɛ́ cɛlilɛ ní bèle. 13 Siimɔ wire tíimɛ wè wi cé tɛ́ngɛ, a wi 'batɛmi kpíʔile wè; wiì cé puu nɛ laʔa Filipi
         kúrugu wèʔ. Fìɛlɛ nɛ́ kakpoliyo nyáà Filipi wi 'puu nɛ kpínʔini yè, a ki 'Siimɔ wi
         fungo wúɔ.Piɛri nɛ́ Zan pe 'kɛ́ nɛ̀ sɛ́nì Filipi sáʔa wè14 Zezi tundunminɔ bílì pe cé puu baa Zerizalɛmi kàʔa mɛ́ gè nɛ́ ki lúʔu dí Samarii wuulo pe 'fɔ̀li Kulocɛliɛ siɛnrɛ nɛ̄ dè, a pe 'Piɛri nɛ́ Zan yɛ̀gɛ nɛ̀ tórigo baa. 15 Bà pe sɛ́nì yiri bèle, a pe 'náari Samarii wuulo mɛ́ bèle, gìi ki bé tí Kulocɛliɛ Pìle ni- pɛn pe mɛ́ bèle. 16 Ki 'nyaa pe wàa nigbe sì cé fìɛ Kulocɛliɛ Pìle taa lèʔ. Batɛmi wire yákuɔ pe cé kpíʔile Kàfɔli Zezi míʔɛ nɛ̄ gè. 17 A Piɛri nɛ́ Zan ní wè a pe 'kúɔ nɛ́ kiyɛ taʔala yè pe nɛ̄, a Kulocɛliɛ Pìle ni 'pɛn pe mɛ́.18 Bà Siimɔ 'ki nyaa Zezi tundunminɔ pe kadaʔara tire nɛ̄ Kulocɛliɛ Pìle ni 'pɛn lè,
         a wi 'pɛn nɛ́ wali ní pe kúrugu nɛ̀ pɛ́nì pe yɛ: 19 «Ye- ki fànʔa gáà kɛn gè m'mɛ́, gìi ki bé tí a mi 'mi kiyɛ taʔala yè siɛn ó siɛn nɛ̄
         wè, Kulocɛliɛ Pìle ni- pɛn ki siɛn mɛ́ wè.»20 A Piɛri wi sí wi yɛ: «Muɔ nɛ́ muɔ wali ní wè, ye- pínɛ ye cúʔɔ, bɛ̀ ki 'nyaa muɔ 'ki
         sɔ̀ngi nɛ̀ jo dùʔɔ Kulocɛliɛ yakɛngɛ kiī nɛ suu nɛ́ wali ní wī wè. 21 Muɔ liɛlɛ yafiɛn wè náʔa gèʔ kaala náà nī lèʔ; muɔ fungo ki wè sìnʔɛ Kulocɛliɛ yiʔɛ
         mɛ́ gèʔ. 22 Muɔ fungo yiʔɛ gè má láʔa muɔ kapiile nɛ̄ lè Kàfɔli wi yiʔɛ mɛ́ gè má sí Kàfɔli náari wè, dùʔɔ sɔ̀ngibiire dáà dī baa muɔ fungo nī gè wi bé ki yaʔa muɔ nɛ̄. 23 Mi 'ki nyaa funbinʔɛ nɛ́ kolimɔ ti 'muɔ fungo nyì gè nɛ̀ muɔ taa nɛ̀ cò kapiile nī
         lè.»24 A Siimɔ wi sí jo: «Ye- Kàfɔli náari wè mi kɛn yeli tíimɛ bèle, gìi ki bé tí gàa yeli
         'juu gè yafiɛn fǎga mi taaʔ.»25 Piɛri nɛ́ Zan ní wè, siɛnrɛ díì ti 'puu pe mɛ́ bè juu Kàfɔli wi wori nī dè, bà pe
         kɛ́nì ti juu nɛ̀ kúɔ nɛ́ Kàfɔli wi Kataanna Siɛnrɛ ní dè wè, a pe 'koli nɛ̀ kɛ́ Zerizalɛmi kàʔa mɛ́ gè. Pe cé Kataanna Siɛnrɛ jáari
         dè nɛ̀ tóri Samarii kàpiire nìʔɛrɛ nī.Ecopii nàguɔ wori dè nɛ́ Filipi ní wè26 A Kàfɔli wi nyìʔɛnɛ tundunwɔ wáà sɛ́nì juu nɛ́ Filipi ní wè nɛ́ wi yɛ: «Yɛ̀ mari waa cɛngɛnyɛnifolimɛ kàliige
         mɛ́ gè, ma sa Zerizalɛmi koligo kpàli gè ma cò, gàa ki tíri Gaza kàʔa mɛ́ gè; ki koligo kiī nɛ waa waʔa siɛn
         wè tòrí ki nīʔ.»27 A Filipi wi 'yɛ̀ nɛ̀ kɛ́. A wi sɛ́nì Ecopii kùlo siɛnkpuɔwɔ wáà nyaa, pe cé ki nàguɔ
         ŋáà kɔ̀n wè; wire wi 'puu nɛ kùlofɔli wi lɔri ti mìɛni wéli dè. Cɛliwɛ sí wi 'puu
         ki tiʔɛ kùlofɔli wè, pe wi ye Kandasi. Ki 'nyaa Ecopii nàguɔ wi cé kɛ́ Zerizalɛmi
         kàʔa mɛ́ nɛ̀ sɛ́nì Kulocɛliɛ gbùʔɔrɔ wè, nɛ́ koli nɛ waa. 28 Wi cé tɛ́ni wi sunʔɔ wotori nī wè, níɛ siɛnjuuliɛwɛEzayi sɛbɛ wéli wè nɛ waa.29 A Kulocɛliɛ Pìle ni 'juu nɛ́ Filipi ní wè nɛ́ wi yɛ: «Sìʔɛrɛ ma kpɔni sunʔɔ wotori ŋáà nɛ̄ wè.»30 A Filipi wi 'líɛ nɛ fé nɛ waa sunʔɔ wotori mɛ́ wè, nɛ̀ sɛ́nì Ecopii nàguɔ nyaa wè
         wi siɛnjuuliɛwɛ Ezayi sɛbɛ wéli wè nɛ ti nyu yékpogbuɔlɔ nī. A wi 'wi yúgo: «Siɛnrɛ
         dáà muɔ nɛ wéli dàa dè, muɔ díɛ ti kɔri cɛ́n wè lé ?»31 A nàguɔ wi 'jo: «Mɛni m'bé ti cɛ́n síɛ, a wàa sì ti kɔri juu wè nɛ̀ mi tìɛ wèʔ ?»A wi 'fali nɛ̀ Filipi yeri wè a wi 'tánʔa nɛ̀ tɛ́ni wi táanni. 32 Tiʔɛ gíì wi 'puu nɛ wéli Kulocɛliɛ siɛnsɛbɛrɛ nī dè, ki siɛnrɛ tire dī dàa dè, ti 'jo:Wiī bɛ̀ sìnbuɔ tíɛlɛ,á piyē nɛ waa nɛ́ wi ní kpúudiʔɛ nī,wiī pìiriwe bɛ̀ sìnbapile tíɛlɛ,ni síire kùnufɔli kiyɛ nī yè;bɛ̀ wi puu, wiì kɛ́nìnyuɔ múgu gèʔ.33 Pe 'wi máama, siɛn sì taanɛ̀ wi tànʔa juuʔ.Ŋáasiɛn sí wi je taabè wi pìsiire wori juu dè,bɛ̀ pe 'wi sìi kúɔ wèbile duniya nī wè+ ?34 A Ecopii siɛnkpuɔwɔ wi kɛ́nì Filipi yɛ wè: «Mi nɛ muɔ fiɛn wī, -ki juu m'mɛ́ wêli,
         ŋáasiɛn wori Kulocɛliɛ siɛnjuuwo wi 'juu mmɛ gè ? Wire tíimɛ wori wi 'juu lé, dí wàa
         wiiyɛ wi pun ?»35 A Filipi wi 'siɛnrɛ líɛ dè, nɛ̀ ki séli sɛbɛ wi siɛnrɛ dáà nɛ̄ dè nɛ̀ Kataanna Siɛnrɛ juu dè wi mɛ́ nɛ̀ kɛ́, gìi ki 'Zezi wori kúɔ dè. 36 Bà pe waa koligo nɛ̄ gè, a pe sɛ́nì nɔ̀ luʔɔ káà nɛ̄, a siɛnkpuɔwɔ wi 'jo: «Luʔɔ káà
         n'gɛ ! Gáa ki ń'nɛ̀ 'kò dí mi sí batɛmi kpíʔile wè ?»37 [A Filipi wi 'wi yɛ: «A tɛ́ngɛlɛ yē muɔ mɛ́ nɛ́ muɔ fungo ki mìɛni ní gè, muɔ bé gbɛ̀
         batɛmi kpíʔile wè.»A nàguɔ wi 'wi yɛ: «Mi 'tɛ́ngɛ ki nɛ̄ Zezi Kirisi wiī Kulocɛliɛ Jaa.»]38 A wi sí wotori yérige wè, á pe siɛnnɛ siin pe 'tìgi nɛ̀ jíin luʔɔ nī gè. A Filipi
         'wi nàguɔ ŋáà batiize wè. 39 Bà pe kɛ́nì kúɔ nɛ́ yiri luʔɔ nī gè, a Kàfɔli wi Pìle ni 'Filipi líɛ wè nɛ̀ núgo; nàguɔ wiì ń'nɛ̀ wi nyaaʔ. A wi 'fali wi koligo nī gè
         níɛ fundaanra kpínʔini nɛ waa.Kulocɛliɛ Pìle ni 'Filipi kɔ́ri wè nɛ̀ kɛ́ tiʔɛ káà nī40 Filipi wire wè, a wire kɛ́nì wìi nyaa Azɔti kàʔa nī. A wi 'séli nɛ Kataanna Siɛnrɛ jáari dè nɛ tòrí kàaya nī yè fúɔ nɛ̀ sɛ́nì nɔ̀ Sezare kàʔa nɛ̄ gè.

Zezi wi 'wìi tìɛ Sɔli nɛ̄ wè Damasi koligo nɛ̄ gè91 Nɛ̀ ki yaʔa kire lɛ̀lɛ nī lè, Sɔli fungo ki 'puu nɛ kɛ́ngi nɛ tíin Kàfɔli wi pìtɛnmɛnɛ kúrugu bèle nɛ pe caa nɛ́ kpúumɔ ní. A wi 'kɛ́ kacuɔnrilɔ kàfɔli kúrugu wè 2 nɛ̀ sɛ́nì wi yɛ wi- sɛbɛlɛ kɛn wire mɛ́ wire- kɛ́ Damasi kàʔa mɛ́ baa tɛnmɛzaaya mɛ́ yè, gìi ki bé tí a wire sɛ́nì siɛn ó siɛn nyaa baa Zezi koligo wuu wè, nàguɔ wī yo, cɛliwɛ wī yo, wire- wi cò bè pɛn Zerizalɛmi kàʔa mɛ́ gè.3 A Sɔli wi 'koligo líɛ gè nɛ waa, nɛ̀ sɛ́ni nɔ̀gí Damasi kàʔa nɛ̄ gè; cɛ̀ri buu a kpìɛnmɛ
         páà fuu nɛ̀ càanna nyìʔɛnɛ nī lè nɛ̀ wi màʔa nɛ̀ suʔu.4 A wi 'nyɛri nɛ̀ tuu dàala nɛ̄ lè, á wi 'yékpoli láà juumɔ lúʔu a ni 'wi yɛ: «Sɔli, Sɔli, gáa nɛ̄ muɔ nɛ mi wuʔɔ ?»5 A Sɔli wi 'wi yúgo: «Kàfɔli, ŋáasiɛn wī ?»A wi 'jo: «Mi wī, Zezi wè, mi muɔ nɛ wuʔɔ wè. 6 Yɛ̀ mari jíin kàʔa nī gè, pe bé sa muɔ tìɛ gìi muɔ 'yɛli bè kpíʔile gè.»7 Kire lɛ̀lɛ nī lè a wi kobinɛnyɛninɛ pe 'yéri sényi ! Pe 'puu nɛ yékpoli ni juumɔ lúru
         bè, piyè sí cé siɛn nyaaʔ. 8 A Sɔli wi 'yɛ̀ nɛ̀ yéri, nyapigele keli 'tɔ̀ni nɛ̀ puu wi nɛ̄ múgugolo, nɛ̀ ki yaʔa
         wiì puu nɛ yafiɛn nyaʔa ke nīʔ. A pe 'wi cò kɔli nɛ̄ gè nɛ̀ jíin Damasi kàʔa nī gè.
         9 A wi 'cɛnyɛ taanri kúɔ wi wè nyaʔaʔ, wiì lìiʔ, wiì luʔɔ gbuɔʔ.Kulocɛliɛ wi 'Ananiyasi tun Sɔli mɛ́ wè10 Pìtɛnmɛwɛ wáà 'puu baa Damasi kàʔa nī gè, pe 'puu nɛ wi ye Ananiyasi. A Kàfɔli wi sɛ́nì yiri
         wi nɛ̄, nɛ̀ wi yeri nɛ́ wi yɛ: «Ananiyasi !»A wi 'suɔ: «Cooyi, mi n'ŋɛ, Kàfɔli !»11 A Kàfɔli wi 'wi yɛ: «Yɛ̀ mari waa kobile nī lè nàa pe ye ‹Kozinʔɛ gè›, ma sa jíin
         Zudasi saʔa nī gè, ma yúgo nàguɔ ŋáà pe ye Sɔli wè, Tarisi kàʔa nàguɔ wè; wiī baa nɛ Kulocɛliɛ náari. 12 Kulocɛliɛ wi nyɛ́nì kaala láà tìɛ wi nɛ̄ a wi 'nàguɔ wáà nyaa piyē nɛ wi ye Ananiyasi,
         a ki nàguɔ wi 'kiyɛ taʔala yè Sɔli nɛ̄ wè a wi 'koli nɛ nyaʔa.»13 A Ananiyasi wi 'jo: «ʔé Kàfɔli, mi 'nàguɔ ŋáà wi sìpiire wori lúʔu dè siɛnniʔɛnɛ nyuɔ
         nɛ̄, gàa ki mìɛni wi 'puu nɛ kpínʔini muɔ wuulo nɛ̄ bèle Zerizalɛmi kàʔa mɛ́ gè. 14 Náʔa kàʔa gáà tíimɛ nī gè kacuɔnrilɔ kàfɔlilɔ pe 'ki fànʔa kɛn gè wi mɛ́ wi- gbɛ̀ muɔ wuulo pe mìɛni cò buɔ, bàli pe nyɛ́ni muɔ
         míʔɛ yeri gè.»15 A Kàfɔli wi sí wi yɛ: «Te waa, nàguɔ ŋáà wiī mi mɛ́ bɛ̀ yakpiʔilige tíɛlɛ, mi 'wi
         nyíɛnɛ nɛ̀ kɔ̀n bè mi míʔɛ tìɛ gè kùlogolo kálì siɛnnɛ nɛ̄ bèle, nɛ́ kùlofɔlilɔ ní bèle, nɛ́ Isirayɛli siɛnnɛ ní bèle. 16 Mi tíimɛ m'bé wi tìɛ fùrɔgɔ gíì wi bé suɔ mi míʔɛ kɛnmɛ nɛ̄ bè.»17 A Ananiyasi wi 'kɛ́ nɛ̀ sɛ́nì jíin saʔa nī gè, nɛ̀ kiyɛ taʔa yè Sɔli nɛ̄ wè, nɛ́ wi
         yɛ: «Nɛ siinyɛni Sɔli, Kàfɔli wire wi 'mi tun, Zezi ŋáà wi 'wìi tìɛ muɔ nɛ̄ koligo nɛ̄ gè bà muɔ 'puu nɛ
         báan wè, wire wī, gìi ki bé tí muɔ ní de nyaʔa wè, dí Kulocɛliɛ Pìle ni sí muɔ nyì.»18 Tiɛnugo nī gè a yɛrɛ táà 'láʔala nɛ̀ tuu Sɔli nyapigele nī gèle bɛ̀ fúɔ koriro tíɛlɛ,
         a wi 'koli nɛ nyaʔa cígini, a wi 'yɛ̀ a pe 'wi batɛmi kpíʔile wè. 19 A wi 'lìi nɛ̀ ŋɔri taa. A wi 'kò baa nɛ́ pìtɛnmɛnɛ bílì ní bèle Damasi kàʔa nī gè
         nɛ̀ cɛnyɛ yáà kúɔ.Sɔli wi 'séli nɛ Zezi Kataanna Siɛnrɛ jáari dè20 A Sɔli wi 'fali nɛ ki nyu nɛ ki jáari tɛnmɛzaaya nī yè nɛ́ jo Zezi wire wī Kulocɛliɛ Jaa wè. 21 Bìli pe 'puu nɛ siɛnrɛ dáà lúru dè a ki 'pe mìɛni fungo wúɔ, a pe 'yɛ̀ nɛ nyu nɛ́
         jo: «Nàguɔ ŋáà wire túʔu bɛ̀ʔ wi 'puu nɛ ki caa bè siɛnnɛ cúʔɔ bèle Zerizalɛmi kàʔa nī gè, bàli pe 'puu nɛ míʔɛ gáà yeri gè, nɛ̀ pínɛ wiì túʔu pɛn náʔa gè bè pa
         pe puɔ bé sí pe kɔ́ri bè kɛ́ kacuɔnrilɔ kàfɔlilɔ tiʔɛ nī gè wī lé ?»22 Kire nɛ́ ki mìɛni ní gè, a Sɔli wi ń'nɛ̀ gbɛ̀nmɛ le. Zuufulo bílì pe 'puu baa Damasi kàʔa wuulo bèle, a wi 'juu nɛ̀
         pe nyuɔyɔ tɔ́n yè, ki 'nyaa wi 'puu nɛ ki nyu nɛ láʔala pe mɛ́ dí Zezi wire wī Kirisi wè, Kulocɛliɛ Siɛnnyiɛnɛgɔnwɔ wè.Zuufulo yiɛgininɛ piyē nɛ caa bè Sɔli kpúu wè23 Bà cɛnyɛ yáà yé kɛ́nì tóri a ki 'mɔgɔ wè, a Zuufulo pe 'bìɛ ki nɛ̄ bè Sɔli kpúu wè.
         24 A ki siɛnrɛ ti pɛ́nì juu Sɔli mɛ́ wè. Ki 'nyaa pe 'puu nɛ kàʔa wìʔile wéli gèle pìlige nɛ́ cɛnvugo, gìi ki bé tí
         peli ga wi taa kpúu wè. 25 Cɛngɛ káà pìlige nī, a wi pìtɛnmɛnɛ pe sí wi líɛ nɛ̀ le juʔɔ nī, nɛ̀ wi tìrige kàʔa gungo kúrugu gè. Sɔli wi 'kɛ́ Zerizalɛmi kàʔa mɛ́26 Bà Sɔli wi sɛ́nì jíin Zerizalɛmi kàʔa nī gè, a wi 'yɛ̀ nɛ ki caa bè pínɛ nɛ́ pìtɛnmɛnɛ ní bèle, nɛ̀ sí ki taa peli bèle pe 'puu nɛ fìʔɛ́ wi nɛ̄; piyè cé tɛ́ngɛ ki nɛ̄ wiī
         pìtɛnmɛwɛ kányiʔɛ nɛ̄ʔ. 27 A Barinabasi wè, a wire 'wi líɛ nɛ̀ kɛ́ Zezi tundunminɔ kúrugu bèle, nɛ̀ sɛ́nì ti yiʔɛ juu nɛ̀ tìɛ pe nɛ̄ gìi ki cé tóri gè, bà Sɔli wi cé Kàfɔli nyaa wè koligo nɛ̄ gè, nɛ́ bɛ̀ Kàfɔli wi cé juu nɛ́ wi ní wè. Nɛ̀ pínɛ
         a wi 'ti juu pe mɛ́ mɛni Sɔli wi cé Zezi wori juu dè nɛ́ nàzorido ní dè Damasi kàʔa
         mɛ́ gè; wiì 'puu nɛ fìʔɛ́ʔ.28 Bà sí ki 'láʔa kire lɛ̀lɛ nɛ̄ lè a wi 'kò nɛ waa nɛ́ pe ní tiɛrɛ ti mìɛni nī Zerizalɛmi
         kàʔa nī gè, nɛ Kàfɔli wi wori nyu dè nɛ láʔala nɛ́ nàzorido ní. 29 Wi cɛ́nì puu nɛ nyu pe siɛnrɛ píle dè pìye mɛ́, wire nɛ́ Zuufulo bílì ní pe 'puu nɛ
         girɛki siɛnrɛ nyu dè; peli bèle peli cé sí puu nɛ wi caa nɛ́ kpúumɔ ní. 30 Bà tɛ́ngɛfɔlilɔ pe 'ti cɛ́n dè, a pe 'Sɔli kɔ́ri wè nɛ̀ kɛ́ nɛ́ wi ní Sezare kàʔa
         mɛ́, nɛ̀ sɛ́nì wi tórigo Tarisi kàʔa mɛ́.31 Tɛ́ngɛfɔlilɔ pe 'puu yanyige nɛ̄ Zude tɛ́nimɛ pi mìɛni nī bè, nɛ́ Galile tɛ́nimɛ ní bè, nɛ́ Samarii tɛ́nimɛ nī bè. Pe cé ŋɔri taa nɛ waa yiʔɛ nɛ̄ tɛ́ngɛlɛ nī lè; Kàfɔli wi fíɛrɛ ti
         'puu pe nī, nɛ̀ pínɛ Kulocɛliɛ Pìle ni cé ki kɛn pe niʔɛ nɛ waa.Piɛri wi 'náari siɛnmɔnigiwɔ mɛ́ a wi 'puʔɔ32 Piɛri wi 'puu nɛ nyaari nɛ waa kùlo tiɛrɛ ti mìɛni nī dè. Cɛngɛ káà wi sɛ́nì yiri baa tɛ́ngɛfɔlilɔ
         bílì bīɛlɛ baa Liida kàʔa mɛ́ gè. 33 A wi 'nàguɔ wáà nyaa baa mɔ̀nigiwɔ, wi ní sínɛwɛ wi yaala yasinɛgɛ nɛ̄ gè, pe 'puu
         nɛ wi ye Ene. Ki cé yiʔɛlɛ kataanri kúɔ bà wi cé tuu yaama nɛ̄ bè. 34 A Piɛri wi 'wi yɛ: «Ene, Zezi Kirisi wi bé muɔ puʔɔ. Yɛ̀ ma muɔ yasinɛgɛ líɛ gè.» A nàguɔ wi 'fali nɛ̀ yɛ̀ sɛni. 35 A Liida siɛnnɛ pe mìɛni 'wi nyaa, peli nɛ́ Sarɔn tiʔɛ kpàanjali wuulo ní bèle, a pe
         'pìye kɛn Kàfɔli mɛ́ wè.Piɛri wi 'náari Dɔrikasi mɛ́ a wi 'nyɛ́36 Zope kàʔa nī gè pìtɛnmɛwɛ wáà 'puu baa cɛliwɛ, pe 'puu nɛ wi ye Tabita, pe nɛ̂ ki míʔɛ yeri nɛ̀ pínɛ girɛki siɛnrɛ nī dè Dɔrikasi,
         ki kɔri wi 'jo wóliwo. Wi 'puu nɛ kacɛ̀ngɛlɛ kpínʔini kpuʔɔ, níɛ fuunmɔfɔlilɔ kanʔa
         bèle nɛ pínɛ. 37 Nɛ̀ sí ki taa kire cɛnyɛ nyáà nī yè a ki cuɔ ŋáà wi 'kò yaawa, cefuuro tiì kún wi
         nīʔ. A pe 'wi gbéli nɛ́ wi líɛ nɛ̀ sɛ́nì sínge naamɛ saasinɛgɛ nī gè. 38 Bɛ̀ Liida kàʔa kiì puu liʔi nɛ́ Zope kàʔa ní gèʔ, a pìtɛnmɛnɛ pe 'Piɛri wi wori lúʔu dè. A pe sí siɛnnɛ siin yɛ̀gɛ nɛ̀ tórigo baa wi mɛ́ pe- sa wi fiɛn pé
         wi yɛ wi fǎga mɔgɔ baaʔ, wi- pɛn náʔa fáari fáari peli mɛ́. 39 A Piɛri wi 'fali nɛ̀ yɛ̀ nɛ̀ pínɛ nɛ́ pe ní. Bà wi sɛ́nì yiri wè, a pe 'wi tórigo
         baa naamɛ saʔa mɛ́ gè. A lakicɛlilɛ pe mìɛni sɛ́nì gbuʔulo wi táanni níɛ nyɛni, níɛ
         pe burugboliyo nɛ́ burubigele tìí gèle wi nɛ̄ dàa Dɔrikasi wi cé jɔli nɛ̀ peli kɛn
         dè, bà wi 'puu nɛ tíin sìi nɛ̄ wè.40 A Piɛri wi 'pe mìɛni yige kpànʔanɛ, nɛ́ káguro wáa níɛ náari, nɛ́ fali nɛ̀ kɛ́nì yiʔɛ
         nɛ̀ yiʔɛ wáa kpúu mɛ́ wè nɛ́ wi yɛ: «Tabita, yɛ̀ !» A kpúu wi 'nyapigele múgu gèle,
         nɛ̀ ga Piɛri nyaa wè, a wi 'yɛ̀ nɛ̀ tɛ́ni. 41 A Piɛri wi 'wi cò kɔli nɛ̄ gè nɛ̀ yɛ̀gɛ. Nɛ́ fali nɛ̀ tɛ́ngɛfɔlilɔ yeri bèle nɛ́ lakicɛlilɛ
         ní bèle, nɛ̀ pɛ́nì wi tìɛ pe nɛ̄ wi ní wiiwe wè. 42 A ki siɛnrɛ ti 'yiri Zope kàʔa ki mìɛni nī, a siɛnniʔɛnɛ 'tɛ́ngɛ Kàfɔli nɛ̄ wè. 43 A Piɛri wi 'kò baa nɛ̀ cɛnyɛ yáà 'kúɔ Zope kàʔa nī gè; wi 'puu nàguɔ wáà tiʔɛ nī pe
         wi ye Siimɔ, cèligɔniwɔ wi 'puu.

ZEZI TUNDUNMINƆ PE BAARA DE KULOGOLO SIƐNFELIYE MƐ YE(10.1–12.25)Nyìʔɛnɛ tundunwɔ wáà sɛ́nì juu nɛ́ Kɔrinɛyi ní101 Nàguɔ wáà 'puu baa Sezare kàʔa nī gè, pe 'puu nɛ wi ye Kɔrinɛyi. Kapiɛngbuɔn tògo
         káà kàfɔli wi 'puu, kapiɛngbuɔn tògo gíì pe 'puu nɛ ye Italii kapiɛngbuɔn tògo gè.
         2 Ki nàguɔ ŋáà wi 'puu nɛ Kulocɛliɛ koligo gbùʔɔrɔ́ gè; Kulocɛliɛ fíɛrɛ 'puu wi nī wire
         nɛ́ wi saʔa wuulo pe mìɛni ní bèle. Wi kɔli ki 'puu sáʔagɛ wi siɛnnɛ kanʔa bèle nìʔɛgɛ
         kàʔa nī gè, nɛ̀ pínɛ wi 'puu nɛ Kulocɛliɛ náari wè lɛ̀gɛlɛ ke mìɛni nī.3 Cɛngɛ káà, cɛnguʔɔ kɔli mɛ́ gè+, a Kulocɛliɛ wi 'wi yiʔɛ múgu gè a wi 'nyìʔɛnɛ tundunwɔ wáà nyaa wálilɛ a wi pɛ́nì jíin wi kúrugu, nɛ̀ wi yeri nɛ́ wi yɛ: «Kɔrinɛyi ŋɛ !»4 A Kɔrinɛyi wi 'yiʔɛ le gè wi nī nɛ̀ wi wéli, fíɛrɛ ní dè wi nī, nɛ́ wi yɛ: «Ma 'jo
         gáa, mi kàfɔli ?»A nyìʔɛnɛ tundunwɔ wi 'wi yɛ: «Kulocɛliɛ wi 'sɔ̀ngi nɛ̀ taa nɛ́ muɔ náariyɛ ní yè,
         nɛ́ muɔ kpuʔɔrɔ ní dè dàa muɔ sî nɛ kanʔa fuunmɔfɔlilɔ mɛ́ bèle. 5 -Siɛnnɛ tun Zope kàʔa mɛ́ gè pe- sa Siimɔ yeri wè de báan, n'ŋɛ pe yeri nɛ pínɛ Piɛri wè. 6 Wiī baa Siimɔ wáà kpáa mɛ́, cèligɔniwɔ wī, wi saʔa kiī baa kuʔɔjii kpɔnimɔ nɛ̄ bè.»7 Bà nyìʔɛnɛ tundunwɔ ŋáà wi kɛ́nì láʔa nɛ̀ kɛ́ wè, ŋàa wi 'puu nɛ nyu nɛ́ wi ní wè,
         a Kɔrinɛyi wi 'wi saʔa baakuɔlɔ siin yeri nɛ̀ fàri wi kapiɛngbuɔnwɔ wáà nɛ̄ ŋàa wi
         'puu nɛ Kulocɛliɛ koligo kpóri gè. 8 Nɛ̀ ti mìɛni yiʔɛ juu nɛ̀ tìɛ pe nɛ̄ nɛ́ sí pe tun Zope kàʔa mɛ́ gè.Kulocɛliɛ wi 'kaala láà tìɛ Piɛri nɛ̄ wè9 Ki kpìɛnduu gè, bà siɛnnɛ bálì pe 'puu nɛ tíin koligo nɛ̄ gè, nɛ́ kò cɛ̀ri bé sí nɔ̀
         Zope kàʔa nɛ̄ gè, a Piɛri wi 'tánʔa binge naamɛ gè bè sa Kulocɛliɛ náari wè; cɛngɛ ki cé kò cɛ̀ri bé yéri nyùgo
         nī. 10 A fungo kɛ́nì wi taa, a yakaʔa laa 'wi taa. Nɛ̀ sí ki yaʔa lɛ̀lɛ níì nī pe 'puu nɛ
         sori wi mɛ́ wè, a Kulocɛliɛ wi 'yiʔɛ múgu gè, 11 a wi 'nyìʔɛnɛ nyaa lè a ni 'múgu, nɛ́ fɛ̀nikpuʔɔ nyaa ki tíri, màʔagɛlɛ ń'nɛ̀ ki cò
         ki nyuɔyɔ sicɛri nī yè, nɛ̀ pɛ́nì tɛ́ni dàala nɛ̄ lè. 12 Tɔliyɔ sicɛri yawiire ti mìɛni felide 'puu baa ki laamɛ nī bè, nɛ́ yafulolido ní dè,
         nɛ́ sínjari ní.13 Kire lɛ̀lɛ nī lè a Piɛri wi 'juumɔ páà lúʔu a pi 'jo: «Piɛri ŋɛ, yɛ̀ ma ti kpúu ma
         káa.»14 A Piɛri wi 'jo: «Cî, Kàfɔli, miǐ gbɛ̀ kire kpíʔile púloʔ, bà mi 'yɛ̀ wè yawiire dáà Kulocɛliɛ wi 'jo tiī núʔɔrɔ
         wire yiʔɛ mɛ́ gè, mi fìɛ ti tàa káaʔ+.»15 A wi ń'nɛ̀ juumɔ lúʔu bè taziinwuʔu nɛ̄ gè a pi 'wi yɛ: «A Kulocɛliɛ wi 'yɛgɛ gíì
         kpíʔile cìilige gè, ma fǎga jo kiī núʔɔgɔʔ.»16 A kire 'kpíʔile nɛ̀ taa tɔliyɔ taanri, á fɛ̀nikpuʔɔ gáà ki 'fali nɛ̀ koli nɛ̀ yɛ̀
         nɛ̀ kɛ́ nyìʔɛnɛ nī lè.Kɔrinɛyi tundunminɔ pe 'kɛ́ Piɛri tiʔɛ nī gè17 A kaala náà ni 'Piɛri wi fungo wúɔ, a wi 'yɛ̀ nɛ ki sɔ̀ngí gàa Kulocɛliɛ wi 'tìɛ wire nɛ̄ gàa gè, kire
         kɔri wi 'jo gáa wī ? Kire lɛ̀lɛ nī lè, nàguɔlɔ bálì Kɔrinɛyi cé tun bèle a peli pɛ́nì
         yiri, nɛ̀ Siimɔ kpáa tiʔɛ yúgo gè, nɛ́ sɛ́nì yéri baa saʔa wìile táanni lè, 18 nɛ́ yeri nɛ̀ yúgolo kpíʔile, a ki yē baa Siimɔ wi sùɔ́n, Siimɔ ŋáà pe ye Piɛri wè.19 Bà sí Piɛri wi 'puu nɛ sɔ̀ngí nɛ tíin kele gílì wi cé nyaa gèle, a Kulocɛliɛ Pìle ni 'wi yɛ: «Nyaa, nàguɔlɔ taanri yē baa nɛ muɔ tiʔɛ caa. 20 Yɛ̀ ma koligo líɛ gè mari tíri, ma kɛ́ nɛ́ pe ní, fǎri káalaʔ; mi mi 'pe tun.»21 A Piɛri wi 'líɛ nɛ̀ kɛ́ siɛnnɛ bálì kúrugu bèle, nɛ̀ sɛ́nì pe yɛ: «Siɛn ŋáà yeli nɛ
         caa wè, mi wī. Gáa kúrugu ye 'pɛn ?»22 A pe 'jo: «Kɔrinɛyi wè, kapiɛngbuɔnnɔ dabataan (100) kàfɔli wè nɛ́ ní siɛnsinwɛ wè,
         nɛ̀ pínɛ Kulocɛliɛ fíɛrɛ yē wi nī; Zuufulo kùlo wuulo pe mìɛni nɛ wi míɛtanʔa yeri
         gè. Nyìʔɛnɛ tunduncɛ̀nwɛ wáà sɛ́nì yiri wi nɛ̄ nɛ̀ wi yɛ wi- tun muɔ mɛ́ ma kɛ́ baa wire mɛ́, wire sa muɔ
         nyasiɛnrɛ lúʔu dè.»Piɛri wi 'kɛ́ bè sa Kɔrinɛyi kayerile lúʔu lè23 A Piɛri wi sí pe yeri nɛ̀ nyɔ́gɔ saʔa nī gè, nɛ̀ pe kɛn nɛ́ súɔndiʔɛ ní. Ki kpìɛnduu
         gè a wi 'yɛ̀ nɛ̀ kɛ́ nɛ́ pe ní, a Zope tɛ́ngɛfɔlilɔ pálì 'pínɛ nɛ́ wi ní. 24 Cɛnziinwuʔu nɛ̄ gè a pe sɛ́nì jíin Sezare kàʔa nī gè. Ki 'nyaa Kɔrinɛyi wire cé sí
         puu baa nɛ wi siri; wi cé wi siinyɛninɛ yeri bèle nɛ̀ gbuʔulo, nɛ́ wi nàgoricɛnminɛ
         ní bèle. 25 Bà Piɛri wi sɛ́nì nɔ̀ bé jíin wè, a Kɔrinɛyi wi sɛ́nì wi kpàli, nɛ̀ káguro wáa wi láara nɛ̀
         kpuʔɔrɔ taʔa wi nɛ̄.26 A Piɛri wi 'wi cò nɛ̀ yɛ̀gɛ nɛ́ wi yɛ: «Yɛ̀, mi míɛni yē siɛn bɛ̀ muɔ tíɛlɛ.»27 A pe 'pínɛ nɛ̀ nyu nɛ waa wi nɛ́ Kɔrinɛyi ní wè, fúɔ nɛ̀ taa a Piɛri wi sɛ́nì jíin
         saʔa nī gè, nɛ̀ siɛnniʔɛnɛ nyaa bèle baa gbuʔulilo.28 A wi 'pe yɛ: «Yeli 'ki cɛ́n dí kiì yɛli Zuufuwo de wìi nyaʔami nabɔnminɔ nī bèleʔ,
         bága nɛ́ jo bè pɛn pe tiʔɛ nīʔ. Nɛ̀ sí ki taa Kulocɛliɛ wi 'ki tìɛ mi nɛ̄ dí mi fǎga
         siɛn tɔ́ri núʔɔwɔʔ, bé nɛ́ ga jo dí wiī kariwɛʔ. 29 Kire kɛnmɛ nɛ̄ bà pe 'tun m'mɛ́ wè, miì yéri nɛ siɛnniʔɛrɛ caaʔ. Mi sí nɛ ki caa bè
         ki cɛ́n, gáa kɛnmɛ nɛ̄ ye 'tun mi mɛ́ ?»30 A Kɔrinɛyi wi 'jo: «Ki cɛnyɛ sicɛriwuʔu gī pàngɛ gè, mi 'puu nɛ Kulocɛliɛ náari wè
         baa mi saʔa nī gè; cɛngɛ ki cé cɛ̀li nɛ̀ kò cɛnguʔɔ, bìinɛ ŋáà wire felige ki 'puu.
         A mi kɛ́nì fuu nɛ̀ nàguɔ wáà nyaa yériwe mi yiʔɛ mɛ́ gè, wi bururo ní dè nɛ nyíʔɛnɛ.
         31 A wi 'jo: ‹Kɔrinɛyi, muɔ náarigɛ ki nyɛ́nì cò, nɛ̀ pínɛ Kulocɛliɛ wi 'sɔ̀ngi nɛ̀ taa
         nɛ́ muɔ kpuʔɔrɔ ní dè, dàa muɔ nɛ kanʔa fuunmɔfɔlilɔ mɛ́ bèle. 32 Tunduro tórigo Zope kàʔa mɛ́ gè, pe- sa Siimɔ yeri de báan, Siimɔ ŋáà pe yeri Piɛri wè; wiī baa nɛ sùɔ́n Siimɔ cèligɔniwɔ tiʔɛ
         nī, kuʔɔjii kpɔnimɔ nɛ̄ bè.› 33 A mi sí fali nɛ̀ tun baa muɔ mɛ́. Muɔ kapɛnnɛ ni 'nyuɔ. Weli we mìɛni sí yē náʔa píra
         ŋáà nī wè bè Kulocɛliɛ wori lúʔu dè, gàa wi 'jo muɔ pa juu weli mɛ́ bèle.»Piɛri wi 'Zezi Kataanna Siɛnrɛ juu dè Kɔrinɛyi saʔa wuulo mɛ́ bèle34 A Piɛri wi 'siɛnrɛ líɛ dè, nɛ̀ jo: «M'bé tɔ̀ni bè ki juu kányiʔɛ nɛ̄, Kulocɛliɛ wi wè nɛ
         ki cuɔnriʔ. 35 Gìi gī baa gè, a kùlo ó kùlo nɛ wi fìʔɛ́ wè, níɛ sínmɛ koligo tári gè, Kulocɛliɛ wiī
         nɛ pe caa.36 «Kulocɛliɛ wi 'Zezi Kirisi líɛ wè nɛ̀ yanyige Kataanna Siɛnrɛ juu dè nɛ̀ tórigo Isirayɛli pìile mɛ́ bèle; Zezi wire sí wī siɛnnɛ pe mìɛni Kàfɔli wè. 37 Yeli 'ki cɛ́n kele gílì ke 'tóri Zude tɛ́nimɛ pi mìɛni nī bè bà ki cé séli Galile tɛ́nimɛ nī bè, Zanbatɛmi jáarigɛ tóriguɔmɔ kàduʔumɛ gè.38 «Kire Zezi wire sí wī Nazarɛti kàʔa wuu wè; Kulocɛliɛ cé wi nyíɛnɛ nɛ̀ kɔ̀n nɛ́ wi Pìle tìrige lè nɛ́ fànʔa kɛn gè wi mɛ́ wi tòrí tiɛrɛ ti mìɛni nī nɛ nyuʔɔ siɛnnɛ nɛ̄ bèle,
         nɛ pe pori níɛ pe suu gbòdolilo kàfɔli wuʔɔgɔ mɛ́ gè. Ki 'nyaa Kulocɛliɛ wi 'puu nɛ́ wi ní. 39 Weli sí nyɛ́nì ki 'nyaa gìi ki míɛni wi 'kpíʔile nɛ̀ tóri gè Zuufulo kùlo nī lè nɛ́
         Zerizalɛmi kàʔa ní gè, á pe 'kúɔ nɛ́ wi kóri tiiparigɛ nɛ̄ gè nɛ̀ wi kpúu. 40 Kulocɛliɛ wi sí koli nɛ̀ wi nyɛ́ cɛndaanriwuʔu nɛ̄ gè, nɛ̀ ki kpíʔile a wi 'koli nɛ̀
         wìi tìɛ a pe 'wi nyaa.41 «Kùlo ni mìɛni bɛ̀ʔ ni cé wi nyaaʔ; bìli Kulocɛliɛ wi cé nyíɛnɛ nɛ̀ kɔ̀n nɛ̀ yaʔa
         bèle a pe 'ki nyaa gè, peli bīɛlɛ, weli bálì we cé pínɛ nɛ̀ lìi nɛ́ gbuɔ nɛ́ wi ní
         bèle, bà wi cé nyɛ́ nɛ̀ yiri kúbilo nī bèle. 42 Wi 'ki juu nɛ̀ gbɛ̀ngɛ weli nɛ̄ we sari wi siɛnrɛ jáari dè kùlo nī lè, wé sí de ki
         nyu de láʔala siɛnnɛ mɛ́ bèle dí w ire Kulocɛliɛ wi 'tìɛ wi ga kàyuʔu juu kúbilo nɛ̄
         bèle nɛ́ wiile ní bèle. 43 Wire wori Kulocɛliɛ siɛnjuuliɛlɛ pe mìɛni cé juu dè, nɛ́ jo dí bìli pe mìɛni pe tɛ́ngɛ wi nɛ̄ bèle, wire míʔɛ nɛ̄
         gè Kulocɛliɛ wi bé pe kapiʔile kàsulugo suɔ gè.»Kulocɛliɛ Pìle ni 'tìgi kùlogolo kálì siɛnnɛ nɛ̄ bèle44 Bà Piɛri wi 'puu nɛ siɛnrɛ dáà nyu dè nɛ tíin mmɛ gè, a Kulocɛliɛ Pìle ni 'tìgi siɛnnɛ pe mìɛni nɛ̄, bàli pe 'puu nɛ wi siɛnrɛ lúru dè. 45 A ki 'kpíʔile bìli pe cé pínɛ nɛ̀ kɛ́ nɛ́ wi ní bèle nɛ́ ní Zuufulo tɛ́ngɛfɔlilɔ bèle,
         a ki 'pe fungo wúɔ kpuʔɔ, bà pe 'ki 'nyaa Kulocɛliɛ Pìle ni 'tìgi kùlogolo kálì siɛnnɛ nɛ̄ bèle nɛ̀ pínɛ wè. 46 A pe sí 'yɛ̀ nɛ nyu kùlogolo kálì siɛnrɛ nī nɛ Kulocɛliɛ kpuɔmɔ kpóri bè ki siɛnrɛ
         nī dè; siɛnnɛ pe ti lúru.A Piɛri wi sí pe yɛ: 47 «We bé ní gbɛ̀ cíi batɛmi nɛ̄ wè siɛnnɛ bálì mɛ́ bèle lé, bɛ̀ ki 'nyaa peli míɛni
         nyɛ́nì Kulocɛliɛ Pìle taa lè bɛ̀ weli tíɛlɛ nɛ̀ pínɛ wè ?»48 A wi 'fali nɛ̀ ki juu sɛni nɛ́ jo pe- pe batiize Zezi Kirisi míʔɛ nɛ̄ gè. Kire kàduʔumɛ gè a pe sí Piɛri fiɛn wè nɛ́ wi yɛ wi- kò baa nɛ́ peli
         ní wi cɛnyɛ yáà cɛ̀ri kúɔ.
         
            
               	Kire lɛ̀lɛ lire nī Zuufulo pe sî dàli nɛ Kulocɛliɛ náari wè (wéli baa 3.1).

               	Wéli baa Lev 11.2-47; 20.25; Fàn 14.4-20.

Piɛri wi 'Kɔrinɛyi wori juu dè Zerizalɛmi tɛ́ngɛfɔlilɔ mɛ́ bèle111 Zezi tundunminɔ bílì pe 'puu baa Zude tɛ́nimɛ nī bè, peli nɛ́ tɛ́ngɛfɔlilɔ ní bèle, a pe 'ki siɛnrɛ dáà lúʔu dè dí kùlogolo kálì siɛnnɛ míɛni nyɛ́nì Kulocɛliɛ siɛnrɛ lúʔu dè nɛ̀ fɔ̀li ti nɛ̄. 2 Nɛ̀ sí ki taa bà Piɛri kɛ́nì koli nɛ̀ kɛ́ Zerizalɛmi kàʔa mɛ́ gè, tɛ́ngɛfɔlilɔ bílì pe cé kɛnɛkɛnɛ kpíʔile wè, a peli 'yɛ̀ nɛ nyu nɛ wi cɔ̀rí 3 nɛ́ jo: «Muɔ sɛ́nì jíin nàguɔ ŋáà wi saʔa nī gè, ŋáà wiì kɛnɛkɛnɛ wèʔ, nɛ̀ pínɛ nɛ̀
         lìi nɛ́ pe ní.»4 A Piɛri wi sí siɛnrɛ líɛ dè nɛ̀ ti sɔ́migɔ nɛ̀ juu nɛ̀ tìɛ pe nɛ̄, mɛni kele ke 'tóri
         gèle, nɛ́ pe yɛ: 5 «Mi 'puu Zope kàʔa mɛ́ nɛ Kulocɛliɛ náari wè, a Kulocɛliɛ wi 'mi yiʔɛ múgu gè, a mi
         kɛ́nì fɛ̀nikpuʔɔ káà nyaa a ki 'kɔ́n nyìʔɛnɛ nī lè nɛ̀ tìgi, nɛ ní puɔjogo ki nyuɔyɔ sicɛri nɛ̄ yè, nɛ̀ pɛ́nì tɛ́ni mi yiʔɛ mɛ́
         gè. 6 A mi 'nyapigele le gèle ki nī nɛ ki wéli, a mi 'tɔliyɔ sicɛri yawiire felide ti mìɛni
         nyaa, nɛ́ yafulolido ní dè, nɛ́ sínjari ní. 7 Á mi 'yékpoli láà lúʔu a ni 'jo: ‹Piɛri, yɛ̀ ma ti kpúu ma káa.› 8 A mi sí jo: ‹Cí, Kàfɔli, miǐ gbɛ̀ kire kpíʔile púloʔ, nɛ́ ki cɛ́n bà mi 'yɛ̀ wè, yawiire
         dáà Kulocɛliɛ 'jo tiī núʔɔrɔ wire yiʔɛ mɛ́ gè, mi fìɛ ti tàa káa nɛ̀ nyaaʔ.› 9 A mi ń'nɛ̀ yékpoli láà lúʔu baa nyìʔɛnɛ nī lè a ni 'jo: ‹A Kulocɛliɛ wi 'yɛgɛ gíì
         kpíʔile cìilige gè, ma fǎga jo kiī núʔɔgɔʔ.› 10 A ki kanunɔ ni 'kpíʔile nɛ̀ taa tɔliyɔ taanri. Kire kàduʔumɛ gè a yɛrɛ dáà ti mìɛni
         ti 'koli nɛ̀ yɛ̀ nɛ̀ kɛ́ nyìʔɛnɛ nī lè.11 «Ki lɛ̀nunɔ nī lè, a siɛnnɛ taanri 'pɛn nɛ̀ pɛ́nì yéri saʔa táanni gè baa weli 'puu
         bèle; Sezare kàʔa mɛ́ pe cé kɔ́n nɛ̀ pɛn tunduro nɛ̄ mi tiʔɛ nī gè. 12 A Kulocɛliɛ Pìle ni 'mi yɛ mi- pínɛ nɛ́ pe ní, mi fǎri káalaʔ. A weli siinyɛninɛ bálì kɔlini 'pínɛ
         nɛ́ mi ní, a we sɛ́nì jíin ki nàguɔ ŋáà wi saʔa nī gè.13 «A wi 'ti yiʔɛ juu nɛ̀ tìɛ weli nɛ̄ mɛni wire 'nyìʔɛnɛ tundunwɔ nyaa wè baa wire saʔa nī gè yériwe wè, a wi 'juu nɛ́ wire yɛ: ‹-Tunduro tórigo Zope
         kàʔa mɛ́ gè pe sa Siimɔ yɛ wi- pɛn náʔa, Siimɔ ŋáà pe yeri Piɛri wè. 14 Wire wi bé siɛnrɛ juu muɔ mɛ́ muɔ suɔgɛnmɛ wori nɛ̄ dè nɛ́ muɔ saʔa wuulo pe mìɛni
         ní bèle.›15 «Bà sí mi sɛ́nì séli nɛ nyu wè, a Kulocɛliɛ Pìle ni 'tìgi pe nɛ̄, majo mɛni ki cé kpíʔile weli nɛ̄ bèle sélimɛ nɛ̄ bè. 16 Kire lɛ̀lɛ nī lè a mi 'sɔ̀ngi nɛ̀ taa nɛ́ Kàfɔli wi siɛnrɛ ní dè dàa wi cé juu dè, nɛ́ jo: ‹Zan wi 'puu nɛ siɛnnɛ batiize bèle luʔɔ nī; yeli sí bèle, Kulocɛliɛ Pìle ní yeli bága
         yeli batɛmi kpíʔile wè+.›17 «A ki sí yē Kulocɛliɛ wi 'ki kpuʔɔrɔ nuro kpíʔile dè siɛnnɛ bálì mɛ́ bèle bà pe 'tɛ́ngɛ Kàfɔli Zezi Kirisi nɛ̄ wè, majo mɛni wi cé ki kpíʔile weli mɛ́ bèle, mi yē ŋáa mi wè bé sí jo m'bé Kulocɛliɛ
         cɔ̀ri wè wi fǎga ki kpíʔile wè ?»18 Bà pe 'siɛnrɛ dáà lúʔu dè a siɛnrɛ ti 'kúɔ pe nyuɔyɔ nī yè, a pe 'yɛ̀ nɛ kpuʔɔrɔ tari
         Kulocɛliɛ nɛ̄ wè níɛ wáa: «ʔé, bɛ̀ ki yē lé, Kulocɛliɛ wi 'ki kpíʔile nɛ̀ pínɛ a kùlogolo
         kálì siɛnnɛ pe 'pe funyɔ yiʔɛ yè nɛ̀ jíin bànguɔ sìi koligo nī gè lé !»Tɛ́ngɛfɔlilɔ pálì pe 'Zezi Kataanna Siɛnrɛ juu dè Antiyɔsi kàʔa mɛ́19 Ki 'nyaa tɛ́ngɛfɔlilɔ bílì pe cé fɛ̀ nɛ̀ cɛrigɛ wuʔɔgɔ kɛnmɛ nɛ̄ bè Eciɛnni kpúulo
         kàduʔumɛ gè, pàli cé kɛ́ Fenisii tɛ́nimɛ nī, a bìli 'fali Siipiri tɛ́nimɛ nī; ki tiʔɛ
         kiī luʔɔ sunʔɔmɔ nī. A pàli 'kɛ́ Antiyɔsi kàʔa mɛ́. A ki 'nyaa piyè puu nɛ Kulocɛliɛ
         siɛnrɛ nyu dè pàli piyeyɛ mɛ́ʔ, fúɔ macɛn Zuufulo yákuɔ mɛ́. 20 Nɛ̀ sí ki yaʔa a Siipiri wuulo nɛ́ Siirɛni wuulo pálì 'kɛ́ Antiyɔsi kàʔa mɛ́ gè nɛ̀
         sɛ́ni Kàfɔli Zezi Kataanna Siɛnrɛ nyu dè Girɛkilɛ mɛ́ bèle. 21 Kàfɔli wi fànʔa ki 'puu pe mɛ́, a siɛnniʔɛbɛlɛ 'jíin tɛ́ngɛlɛ nī lè nɛ̀ pìye kɛn Kàfɔli
         mɛ́ wè.22 A Zerizalɛmi tɛ́ngɛfɔlilɔ pe 'ki wori lúʔu dè, a pe sí Barinabasi tórigo baa Antiyɔsi kàʔa mɛ́
         gè. 23 Bà wi sɛ́nì yiri wè, nɛ̀ Kulocɛliɛ kpuʔɔrɔ nyaa dè dàa wi 'kpíʔile dè, a ki 'fundaanra
         nyɔ́gɔ wi nī. A Barinabasi wi 'juu nɛ̀ lèbaanna nyɔ́gɔ pe mìɛni nī, nɛ́ pe yɛ pe-
         yiʔɛ le pe- Kàfɔli cò wè kpuʔɔ. 24 Ki 'nyaa funjɛ̀ngɛfɔli wi 'puu Barinabasi wè nɛ ní tɛ́ngɛlɛfɔli kányiʔɛ, a Kulocɛliɛ Pìle ni 'wi nyì. A siɛnniʔɛbɛlɛ 'pìye kɛn Kàfɔli mɛ́ wè.25 Kire kàduʔumɛ gè a Barinabasi wi 'kɛ́ Tarisi kàʔa mɛ́ bàa Sɔli tiʔɛ caa. 26 Bà wi sɛ́nì wi nyaa wè, a wi 'wi kɔ́ri a pe 'kɛ́ Antiyɔsi kàʔa mɛ́. A pe 'yiɛlɛ sìnbolo
         kúɔ baa, nɛ pínɛ nɛ gbúʔuro nɛ́ ki tiʔɛ tɛ́ngɛfɔlilɔ gboli ní lè, a pe 'siɛnniʔɛmɛ tɛnmɛ. Antiyɔsi kàʔa kire mɛ́ pe 'Zezi pìtɛnmɛnɛ yeri bèle tabelige nɛ̄ gè nɛ̀ jo Kirecɛnnɛ.27 Ki cɛnyɛ nī yè, a Kulocɛliɛ siɛnjuulo pálì 'yiri Zerizalɛmi kàʔa nī gè nɛ̀ kɛ́ Antiyɔsi kàʔa mɛ́. 28 Wàa 'puu baa pe nī pe wi ye Agabusi, a wire kɛ́nì yɛ̀ nɛ̀ yéri nɛ́ juu Kulocɛliɛ Pìle ni fànʔa nɛ̄ gè, nɛ́ jo dí fungo bága pa tuu dàala wuulo pe mìɛni nɛ̄ bèle bè cùru
         pe nī kpuʔɔ. Ki kaala ni sí cé kɛ́nì kpíʔile Wurɔmi kùlofɔgbuɔwɔ Kulodi cɛnyɛ nī. 29 A pìtɛnmɛnɛ pe sí bìɛ ki nɛ̄ nɛ̀ jo dí a ŋìi 'gìi taa wi- ki kɛn, pe- ki tórigo Zude tɛ́nimɛ tɛ́ngɛfɔlilɔ mɛ́ bèle bè pe sáʔa. 30 A pe sí ki kpíʔile bɛ̀. Pe cé pe kpuʔɔrɔ kɛn dè Barinabasi nɛ́ Sɔli mɛ́ a pe 'kɛ́
         nɛ́ ti ní Zude liɛlɛ mɛ́ bèle.
         
            
               	Wéli baa Mat 3.11; Kakpi 1.8.

Erodi wi 'tí a pe 'Zaki kpúu nɛ́ Piɛri cò nɛ̀ tɔ́n121 Kire lɛ̀lɛ náà nī lè kùlofɔli Erodi wi cé tɛ́ngɛfɔlilɔ pálì cò nɛ̀ pe wuʔɔ. 2 A wi 'tí a pe 'Zaki kpúu wè, Zan siinyɛni wè, nɛ́ ŋɔsii ní. 3 Bà sí wi cé ki 'nyaa a ki 'Zuufulo dɛ́ni bèle, a wi 'Piɛri míɛni cò wè; Sìnvarifun Búru Fundaanra cɛnyɛ nī ki 'puu. 4 Bà pe 'wi cò wè, a wi 'tí a pe 'wi tɔ́n kasuu nī, nɛ́ kapiɛngbuɔnnɔ sicɛricɛri tòyo
         sicɛri tɛ́ngɛ peri wi wéli. Ki 'nyaa wi cé puu nɛ ki siri Torimakiyaʔa cɛnyɛ yi- yiri, bé sí wi kàyuʔu juu gè kùlo wuulo pe mìɛni pe nyaamɛ nɛ̄. 5 Bà sí Piɛri wi 'puu baa kasuu nī wè, a tɛ́ngɛfɔlilɔ gboli ni 'yiʔɛ le nɛ Kulocɛliɛ náari wè wi mɛ́.Nyìʔɛnɛ tundunwɔ wáà 'Piɛri yige kasuu nī wè6 Bà sí Erodi wi 'puu nɛ gbòborí bè Piɛri kàyuʔu juu gè kùlo ni mìɛni yiʔɛ mɛ́ gè, a ki 'nyaa ki pìlige nī gè Piɛri wi 'puu
         nɛ ŋɔ́ni baa kasuu nī wè, kapiɛngbuɔnnɔ siin sunʔɔmɔ nī. Pe cé wi puɔ nɛ́ nɛ̀gɛjɔliyɔ
         siin ní, á kapiɛngbuɔnnɔ pálì yéri baa kasuusaʔa wìile nɛ̄ lè.7 Cɛ̀ri sìʔɛrɛ a Kàfɔli wi nyìʔɛnɛ tundunwɔ wáà 'yiri, a kpìɛnmɛ páà 'càanna baa kasuusaʔa nī gè. A wi 'Piɛri kpúɔn wè tɛ́bitɛbi
         lìʔɛlɛ nī lè a wi 'yɛ̀, a wi 'wi yɛ: «Yɛ̀ fáari!» A nɛ̀gɛjɔliyɔ yi 'fali nɛ̀ yiri
         wi kiyɛ nɛ̄ yè nɛ̀ tuu. 8 A nyìʔɛnɛ tundunwɔ wi 'wi yɛ: «-Muɔ bururo le dè nɛ́ tɔriyɔ ní yè.» A wi 'ki kpíʔile.
         A nyìʔɛnɛ tundunwɔ wi 'wi yɛ: «-Muɔ burugbuʔɔ líɛ gè ma le, má taʔa mi nɛ̄.»9 A Piɛri wi 'yiri nɛ̀ taʔa wi nɛ̄. Wiì cé ki cɛ́n ga kányiʔɛ gīʔ, gàa nyìʔɛnɛ tundunwɔ
         wi cé kpíʔile gèʔ; wi cé jo dùʔɔ ŋɔ́nigɔ ki 'tuu wire nɛ̄. 10 A pe 'tóri nɛ̀ yiri kasuuwelile gboli pélile táanni lè, nɛ̀ sɛ́nì tóri siinwoli táanni
         lè, nɛ̀ sɛ́nì nɔ̀ timɔri wìikpuɔlɔ kɔ̀ri nɛ̄ gè, ki cé yiʔɛ wáa kàʔa mɛ́ gè. A kɔ̀ri
         ki 'múgu kìimɛ pe yiʔɛ mɛ́ gè, a pe 'yiri nɛ̀ koligo líɛ gè. Cɛ̀ri sìʔɛrɛ a nyìʔɛnɛ
         tundunwɔ wi 'koli Piɛri kúrugu wè.11 A Piɛri wi yiʔɛ ki 'cìile, a wi 'jo: «Mi nɛ́ béli nɛ̀ ki cɛ́n kányiʔɛ gī, Kàfɔli wi 'wi tundunwɔ tórigo wè a wi pɛ́nì mi suɔ Erodi kiyɛ nī yè, nɛ́ gìi ní Zuufulo
         pe 'puu nɛ sɔ̀ngí nɛ́ mi ní wè.»12 Bà wi yiʔɛ ki 'cìile wè, a wi 'kɛ́ Maari kpáa mɛ́, Zan yàa wè, Zan ŋáà pe 'puu nɛ
         ye nɛ pínɛ Mariki wè. Siɛnnɛ 'puu baa nìʔɛbɛlɛ; pe cé sɛ́nì pínɛ nɛ Kulocɛliɛ náari
         wè. 13 A wi 'kɔ̀ri kóli gè, a baakuɔsinboriwo wáà kɛ́ baa wìile mɛ́ lè, pe 'puu nɛ wi ye
         Wuroda. 14 A wi 'Piɛri yékpoli lúʔu lè nɛ̀ cɛ́n, bà sí fundaanra ti yé 'cíi wi nɛ̄ dè, a wi 'koli
         nɛ̀ láʔa nɛ̀ kɛ́, wiì kɔ̀ri múgu gèʔ. Nɛ́ fɛ̀ nɛ̀ sɛ́nì ti juu nɛ́ jo dí Piɛri wiī
         baa yériwe kɔ̀ri táanni gè.15 A pe 'wi yɛ: «Gáa kàalafɔlilɔ siɛnrɛ ma 'juu mmɛ gè ?» Wire wè, a wi sí faan nɛ ti
         nyu nɛ́ jo kányiʔɛ sí gī. A pe 'jo: «Ki bé nyaa wi nyìʔɛnɛ tundunwɔ wire wī.»16 Piɛri wi sí cé puu baa nɛ kɔ̀ri kóli gè nɛ tíin. Bà sí pe kâ sɛ́nì ki múgu gè, nɛ̀
         ki 'nyaa wire wī, a ki 'pe funyɔ wúɔ kpuʔɔ. 17 A wi 'kɔli yɛ̀gɛ pe mɛ́ nɛ́ pe yɛ pe- pìiri, nɛ́ sí ki juu pe mɛ́ mɛni Kàfɔli wi 'wire
         yige nɛ̀ síɛ kasuusaʔa nī gè. A wi 'fali nɛ̀ pe yɛ: «Ye- sa ti juu Zaki+ mɛ́ wè nɛ́ we siinyɛninɛ bílì ní bèle.» Nɛ́ fali nɛ̀ yiri pe táanni nɛ̀ kɛ́ tiʔɛ
         káà nī.18 Bà kpìɛnmɛ pi 'yɛ̀ nɛ̀ tuu wè a kàgbaaligɛ 'yɛ̀ kpuʔɔ baa kasuusaʔa wélifɔlilɔ sunʔɔmɔ
         nī bè: pe nyu níɛ wáa sétiʔɛni Piɛri wi kɛ́nì kɛ́ ? 19 A Erodi wi 'tí a pe 'wi caa nɛ̀ màʔa; piyè wi nyaaʔ. A wi 'kasuusaʔa wélifɔlilɔ yúgo
         bèle, nɛ́ kúɔ nɛ́ jo pe- pe kpúu. Bà tire 'kúɔ dè a Erodi wi 'yiri Zude tɛ́nimɛ nī bè nɛ̀ kɛ́ Sezare kàʔa mɛ́, nɛ̀ sɛ́nì lɛ̀lɛ láà kúɔ baa.Erodi kùugɛnmɛ bè20 Erodi fungo ki cé tanʔana Tiiri kàʔa wuulo kúrugu bèle, peli nɛ́ Siidɔn kàʔa wuulo ní bèle.
         A pe sí bìɛ ki nɛ̄ bè sa wi nyaa, a pe 'juu nɛ́ Bilasitusi ní nɛ̀ wire nyasiɛnrɛ taa;
         wire wi 'puu nɛ kùlofɔli wi saasinɛgɛ gbòborí gè. Nɛ́ sí kɛ́ nɛ̀ sɛ́nì Erodi náari
         wè, yanyige- puu pe sunʔɔmɔ nī peli nɛ́ wi ní wè. Ki 'nyaa kùlofɔli wire tiʔɛ nī yaliire
         ti 'puu nɛ kɔ́ngi níɛ báan baa peli tiʔɛ nī gè.21 Cɛngɛ gíì pe yé tɛ́ngɛ bè pìye nyaa wè, bà ki cɛngɛ ki pɛ́nì nɔ̀ gè, a Erodi wi 'wi
         kùlofɔlilɔ bururo le dè, nɛ́ tɛ́ni kùlofɔlilɔ kácunʔɔ nɛ̄ gè, nɛ́ séli nɛ wi siɛnrɛ
         nyu dè siɛnnɛ yiʔɛ mɛ́ gè. 22 A siɛnnɛ pe kɛ́nì kòkuulo wáa, nɛ́ jo: «Kulocɛliɛ wáà yékpoli nī nàa lè, siɛn yékpoli
         bɛ̀ʔ !»23 Tiɛnugo nī gè, a Kàfɔli wi nyìʔɛnɛ tundunwɔ wáà 'fali nɛ̀ wi kpúɔn nɛ̀ cáan sɛni, bɛ̀ ki 'nyaa wiì kpuʔɔrɔ taʔa Kulocɛliɛ nɛ̄ wèʔ. A fiɛnrɛ 'jíin wi nī nɛ̀ wi káa nɛ̀ kpúu.24 Nɛ̀ sí ki taa Kulocɛliɛ siɛnrɛ tire dè, ti 'puu nɛ nyu nɛ waa yiʔɛ mɛ́.25 Bà Barinabasi wire nɛ́ Sɔli ní wè, pe kɛ́nì kúɔ pe tunduro nɛ̄ dè baa Zerizalɛmi kàʔa mɛ́ gè, a pe 'koli nɛ̀ kɛ́. Pe cé Zan kɔ́ri nɛ̀ pínɛ nɛ́ pìye ní, Zan ŋáà pe
         'puu nɛ ye Mariki wè.
         
            
               	Kàfɔli Zezi wi siinyɛni wi 'puu Zaki ŋáà wè. Wi cé baakpuɔrɔ kúɔ Zerizalɛmi kàʔa tɛ́ngɛfɔlilɔ
                     gboli wuulo sunʔɔmɔ nī bè. Wéli baa 15.13-21; Mat 13.55; Gal 1.19.

ZEZI TUNDUNMINƆ BAARA DE AZII TƐNIMƐ WUULO MƐ BELE NƐ GIRƐKI KULO WUULO NI BELE(13.1–20.38)Kulocɛliɛ Pìle ni 'jo pe- Barinabasi nɛ́ Sɔli wàli pe tɛ́ngɛ wire mɛ́131 Baa Antiyɔsi tɛ́ngɛfɔlilɔ gboli nī lè, Kulocɛliɛ siɛnjuulo 'puu baa nɛ́ tɛnmɛfɔlilɔ ní, pe míɛyɛ yi n'yɛ: Barinabasi nɛ́ Simɛyɔ ŋáà pe ye Nawuɔ
         wè, nɛ́ Lusiyɔsi ŋáà wi 'kɔ́n Siirɛni kàʔa mɛ́ gè, nɛ́ Manayɛni wire ŋáà wi cé wúɔ
         nɛ̀ pìire pùrɔ nɛ́ kùlofɔli Erodi ní wè, nɛ́ Sɔli. 2 Cɛngɛ káà, pe ní baa nɛ Kàfɔli gbùʔɔrɔ́ wè nɛ́ ní sún nɛ̄ wè, a Kulocɛliɛ Pìle ni kɛ́nì jo: «Ye- Barinabasi nɛ́ Sɔli wàli ye tɛ́ngɛ m'mɛ́ baara díì nɛ̄ mi 'pe yeri
         bèle.» 3 Bà sí ki 'kpíʔile, a pe 'sún le nɛ́ náari, nɛ́ kúɔ nɛ́ kiyɛ taʔala yè pe nɛ̄, nɛ́
         pe yaʔa a pe 'kɛ́.Barinabasi nɛ́ Sɔli pe 'kɛ́ Siipiri tɛ́nimɛ nī4 Bɛ̀ Kulocɛliɛ Pìle ni sí 'pe tun bèle, a Barinabasi nɛ́ Sɔli ní wè a pe 'yɛ̀ nɛ̀ kɛ́ Selosi kàʔa mɛ́, nɛ̀ sɛ́nì jíin kɔ́rikpuʔɔ+ nī nɛ̀ fali Siipiri tɛ́nimɛ nī; ki tiʔɛ ki 'puu luʔɔ sunʔɔmɔ nī. 5 Bà pe sɛ́nì nɔ̀ Salamiini kàʔa nɛ̄ gè, a pe 'yɛ̀ nɛ Kulocɛliɛ siɛnrɛ nyu dè Zuufulo
         pe tɛnmɛzaaya nī yè; Zan Mariki míɛni 'puu baa nɛ̀ fàri pe nɛ̄.6 A pe 'sùuri ki tiʔɛ nī gè gàa ki 'puu luʔɔ sunʔɔmɔ nī bè, fúɔ nɛ̀ sɛ́nì nɔ̀ Pafɔsi
         kàʔa nɛ̄. A pe 'nàguɔ wáà nyaa baa, Zuufulo pe nìnyuʔɔnigɔfɔli wáà wi 'puu, pe 'puu
         nɛ wi ye Bari Zezi. Wi 'puu nɛ wìi kpínʔini wire yē Kulocɛliɛ siɛnjuuwo, nɛ̀ sí ki
         taa jànvaafɔli wi 'puu. 7 Ki nàguɔ wi 'puu nɛ́ Sɛrizusi Pɔlɔsi ní wè, wire ŋáà wi 'puu ki tiʔɛ tɛ́nimɛ fànʔafɔli
         wè. Pɔlɔsi wi 'puu siɛn síciliwe, a wi 'Barinabasi nɛ́ Sɔli yeri bèle pe- kɛ́ baa wire mɛ́, ki 'nyaa Kulocɛliɛ siɛnrɛ ti lúʔu láa 'puu wi nɛ̄
         kpuʔɔ. 8 Nɛ̀ sí ki taa, a Bar Zezi wi 'yɛ̀ nɛ kìí nɛ́ pe ní. Pe 'puu nɛ wi ye míɛni Eliimasi;
         ki míʔɛ ki kɔri wire wī nìnyuʔɔnigɔfɔli. Wi 'puu nɛ kɛnmɛ caa bè fànʔafɔli pùunni
         wè, wi fǎga jíin tɛ́ngɛlɛ nī lèʔ.9 Kire tiʔɛ gáà nī gè, Sɔli wè, ŋàa pe 'puu nɛ wi ye nɛ pínɛ Pɔli wè, bɛ̀ Kulocɛliɛ Pìle ni cé wi nyì lè, a wi 'nyapigele le gèle wi nī nɛ̀ wi kɛ̀ni,
         10 nɛ́ wi yɛ: «Nàguɔ muɔ, kpìlikpili nɛ́ sìpiire ti 'muɔ nyì. Gbòdolilo kàfɔli pùɔ wī muɔ wè, sínmɛ feliye yi mìɛni leguuwo wī muɔ wè. Gáa lɛ̀lɛ nī muɔ bága láʔa
         bɛ̀ muɔ nɛ ki caa bè Kàfɔli wi kozinge koli gè ? 11 Ma sí de nyaʔa píra ŋáà nī wè, Kàfɔli wi bé muɔ kpúɔn; muɔ bé fùn muɔ sǐ ní de cɛngɛ kpìɛnmɛ nyaʔa bèʔ, fúɔ bè pa lɛ̀lɛ
         láà kúɔ.»Tiɛnugo nī gè a Eliimasi 'fali nɛ̀ ki 'nyaa nàwirile sɛni, a ki 'kò yebilige. A wi
         'yɛ̀ nɛ tali nɛ tári, nɛ siɛn caa wi- wire cò. 12 Bà fànʔafɔli wi 'kire nyaa gè, a wi 'tɛ́ngɛ. Ki 'nyaa tɛnmɛnɛ náà Kàfɔli wi cé kɛn
         nàa lè, ni cé wi cò fungo nī gè.Pɔli nɛ́ Barinabasi pe 'kɛ́ Antiyɔsi kàʔa mɛ́13 Pɔli wè nɛ́ wi kobinɛnyɛninɛ ní bèle, a pe 'yiri Pafɔsi kàʔa nī gè nɛ̀ jíin kɔ́rikpuʔɔ nī gè, nɛ̀ kɛ́ Pɛrizi kàʔa mɛ́ Panfilii tɛ́nimɛ nī. A Zan Mariki wi 'koli pe kúrugu,
         nɛ̀ kɛ́ Zerizalɛmi kàʔa mɛ́. 14 Peli bèle a pe 'sùuri Pɛrizi kàʔa nī gè, nɛ̀ kɛ́ Antiyɔsi kàʔa mɛ́ Pisidii tɛ́nimɛ
         nī. Cɛndɛnigɛ cɛngɛ gè a pe 'kɛ́ tɛnmɛzaʔa mɛ́ gè, nɛ̀ sɛ́nì jíin nɛ̀ tɛ́ni.15 Bà Kulocɛliɛ Fànʔa Siɛnrɛ ti kɛ́nì juu nɛ̀ kúɔ dè, nɛ́ Kulocɛliɛ siɛnjuuliɛlɛ pe wori ní dè, a tɛnmɛzaʔa kàfɔlilɔ pe 'tunduro tórigo Pɔliyé mɛ́ bèle nɛ́ jo: «We siinyɛninɛ, a ki yē siɛnrɛ
         yē yeli mɛ́ bè juu bè lèbaanna nyɔ́gɔ siɛnnɛ nī bèle, tiʔɛ yē baa yeli mɛ́.»16 A Pɔli wi 'yɛ̀ nɛ̀ yéri nɛ́ kɔli yɛ̀gɛ gè siɛnnɛ mɛ́ bèle nɛ́ jo: «Nɛ siinyɛninɛ Isirayɛli wuulo, nɛ́ yeli bálì bīɛlɛ kùlogolo kálì siɛnnɛ níɛ fìʔɛ́ Kulocɛliɛ nɛ̄ wè, ye- mi
         siɛnrɛ lúʔu dè ! 17 Kulocɛliɛ wè, Isirayɛliyé wuu wè, wi 'weli tuuliɛyɛ nyíɛnɛ yè nɛ̀ kɔ̀n, nɛ̀ ń'nɛ̀ kpuʔɔrɔ taʔa Isirayɛliyé wuulo nɛ̄ bèle lɛ̀lɛ níì nī pe 'puu baa Ezipiti kùlo nī lè, nɛ́ pe kpíʔile a pe 'niʔɛ wè. A wi ń'nɛ̀ pe kɔ́ri nɛ̀ yige Ezipiti wuulo
         sunʔɔmɔ nī bè nɛ́ wi ŋɔri kɔli ní gè, 18 nɛ́ pe kpàri nɛ̀ cò fúɔ nɛ waa yiʔɛlɛ togosiin larigɛ nī waama kùlo nī lè. 19 A wi 'kùlogolo kɔlisiin kpúɔn nɛ̀ cɛrigɛ Kanaa kùlo nī lè, nɛ́ ki kùlo kɛn lè Isirayɛli pìile mɛ́ bèle kɔrigɔ, 20 fúɔ nɛ̀ taa yiʔɛlɛ sirasiin togosiin nɛ́ kpɔrigɔ (450). Kire kàduʔumɛ gè a wi 'kàyuʔujuulo
         kɛn pe mɛ́ fúɔ nɛ̀ pɛ́nì nɔ̀ Samiyɛli lɛ̀lɛ nī lè, Kulocɛliɛ siɛnjuuliɛwɛ wè.21 «A pe kɛ́nì jo piyē nɛ kùlofɔli caa, a Kulocɛliɛ wi sí Sawuli kɛn pe mɛ́, Kiisi jaa
         wè, Bɛnzamɛ saʔa tùlugo wuu wè. A wire 'tɛ́ni fànʔa nɛ̄ gè nɛ̀ pɛ́nì taa yiʔɛlɛ togosiin.
         22 Bà Kulocɛliɛ wi cé kɛ́nì wi tìrige fànʔa nɛ̄ gè, a wi 'Dawuda tɛ́ngɛ kùlofɔlilɔ kácunʔɔ nɛ̄ gè. Kire Dawuda wire wori Kulocɛliɛ wi cé juu dè, nɛ́
         jo: ‹Mi nyɛ́nì Dawuda caa nɛ̀ nyaa, Yese jaa wè. Wi kɛnmɛ pi 'yɛli nɛ́ siɛn ŋáà mi
         nɛ caa wè, ŋàa wi bé mi nyɛ́ni kele ke mìɛni kúɔ gèle+.›23 «Wire siimɛ tùlugo kire nī Kulocɛliɛ wi cé kɛ́nì suɔfɔli yige wè nɛ̀ kɛn Isirayɛli
         wuulo mɛ́ bèle, Zezi wè, nɛ̀ yɛli nɛ́ nyafɛnigɛ gáà ní wi cé kpíʔile gè. 24 Sɛ́ni wi cé pɛn wè, Zan wi cé kíni nɛ̀ ki juu nɛ̀ kúɔ Isirayɛli kùlo wuulo pe mìɛni mɛ́ bèle nɛ́ pe yɛ pe-
         pe funyɔ yiʔɛ yè, pé sí batɛmi kpíʔile wè. 25 Bà Zan baara ti yé kɛ́ni waa ti kúɔdiʔɛ nī gè, a wi 'jo: ‹Yeli nɛ ki sɔ̀ngí ŋáasiɛn
         wī mi wè ? M'bɛ̀ʔ ŋàa yeli nɛ siri wè díɛʔ ! Wàa yē nɛ báan baa mi kàduʔumɛ gè, miì
         nyuɔ nɛ̀ yɛliʔ bè gbɛ̀ wi tɔriyɔ fòlilo yè wi nɛ̄ʔ.›26 «Mi siinyɛninɛ, yeli bèle Birayima siimɛ pìile bèle, nɛ́ yeli bálì ye nyɛ́ni fìʔɛ́ Kulocɛliɛ nɛ̄ wè, weli mɛ́ Kulocɛliɛ
         wi cé suɔlɔ siɛnrɛ dáà tórigo dè. 27 Ki 'nyaa Zerizalɛmi kàʔa wuulo bèle nɛ́ pe yiɛgininɛ ní bèle, piyè cé Zezi cɛ́n wèʔ,
         nɛ̀ pínɛ piyè cé Kulocɛliɛ siɛnjuuliɛlɛ pe siɛnrɛ ti kɔri cɛ́n wèʔ. A ki 'nyaa bà
         pe 'wi kàyuʔu juu gè, a ki 'kpíʔile a pe 'ki siɛnrɛ dáà fori dè, dàa pe sí nɛ wéli
         sɛbɛ nī wè cɛndɛniyɛ cɛnyɛ nī yè.28 «Kire ki mìɛni láara gè, piyè kaala yafiɛn nyaa wi nɛ̄ʔ, nàa ni 'kakpuulo kúɔ lèʔ,
         nɛ̀ sí ki taa a pe 'bèli nɛ̀ Pilati yɛ wè wi- wi kpúu. 29 Fúɔ nɛ̀ taa bà pe kɛ́nì kele ke mìɛni kpíʔile wi nɛ̄ gèle, gàli ke cé sɛbɛ nɛ́ wi
         míʔɛ ní gè, a pe sɛ́nì wi wokuugo tìrige gè tiiparigɛ nɛ̄ gè, nɛ̀ sɛ́nì wi le nyɛgɛ nī. 30 A Kulocɛliɛ wi sí wi nyɛ́ nɛ̀ yige kúbilo nī bèle. 31 Bìli pe cé kɔ́n Galile tɛ́nimɛ nī bè nɛ́ tánʔa nɛ̀ kɛ́ nɛ́ wi ní Zerizalɛmi kàʔa mɛ́ gè, a wi 'wìi tìɛ pe
         nɛ̄ nɛ̀ taa cɛnyɛ nìʔɛyɛ. Peli bīɛlɛ píra ŋáà nī wè, pe 'káà cɛ́n wi wori nī dè níɛ
         ti nyu kùlo wuulo mɛ́ bèle, bɛ̀ ki 'nyaa peli bīɛlɛ pe cé wi nyaa wè.32 «Kire Kataanna Siɛnrɛ tire weli nɛ nyu yeli mɛ́, kaala níì nɛ̄ Kulocɛliɛ wi cé nyuɔ fɛ̀ni weli tuuliɛyɛ
         mɛ́ yè. 33 Wi nyɛ́nì ki nyasiɛnrɛ fori dè weli mɛ́, weli bálì bīɛlɛ pe pìile bèle, bɛ̀ ki 'nyaa
         wi 'Zezi nyɛ́ wè nɛ̀ yige kúbilo nī bèle, nɛ̀ yɛli nɛ́ siɛnrɛ díì ti 'sɛbɛ baa Ŋúnuyɔ
         Sɛbɛ nyùyɔ siinwuʔu nī gè; ti 'jo:Muɔ yē mi jaa,pàngɛ gè mi 'muɔ sii+.34 «Bɛ̀ sí Kulocɛliɛ wi 'Zezi yɛ̀gɛ wè kúbilo nī bèle; kiǐ gbɛ̀ kpíʔileʔ wi- céri ti
         fúnʔɔʔ. Kire nɛ̄ a Kulocɛliɛ wi sí jo:Nyafɛniyɛ nyáà mi 'kpíʔileDawuda mɛ́ wè,ki siɛnrɛ tiǐ gbɛ̀ suɔ tuuʔ,m'bé ti fori yeli mɛ́+.35 «Kire nɛ̄ a wi ń'nɛ̀ ki juu tiʔɛ káà nī nɛ́ jo:Muɔ sǐ fɔ̀li ki nɛ̄ʔbè muɔ siɛn yaʔa wèʔŋàa wī muɔ wuu wè,wi- fúnʔɔ nyɛgɛ nī gèʔ+.36 «Nɛ̀ sí ki taa Dawuda wire tíimɛ wè, wi lɛ̀lɛ nī lè bà wi cé Kulocɛliɛ fungo kele
         kpíʔile gèle nɛ̀ kúɔ gèle, a wi 'kùu, a pe sɛ́nì wi tɔ́n wi tuuliɛyɛ táanni yè, a
         wi céri ti 'fúnʔɔ. 37 Siɛn ŋíì sí Kulocɛliɛ wi 'nyɛ́ nɛ̀ yige wè, fúnʔɔrɔ tiì wi céri cò dèʔ.38 «Mi siinyɛninɛ, ye- sí ki cɛ́n Zezi wire nyúmɔ nī kapiʔile kàsulugosuɔ wori ti 'juu
         nɛ̀ nɔ̀ yeli nɛ̄, nɛ̀ pínɛ wire nyúmɔ nī gìi mìɛni yeli sǐ cî gbɛ̀ jáa bè taa Misa Fànʔa Siɛnrɛ nī dèʔ, a wi 'ki kpíʔile yeli mɛ́, kire 'nyaa bè siɛn juu bè yige kaala nī wè. 39 Wire nyúmɔ nī bè, siɛn ó siɛn wi 'tɛ́ngɛ wè, Kulocɛliɛ nɛ wi tɔ́ri siɛnsinwɛ.40 «Ye- sí yìye cò díɛ, ye fǎga tí siɛnrɛ dáà Kulocɛliɛ siɛnjuuliɛlɛ pe 'juu dè ki siɛnrɛ
         ti- yeli còʔ. 41 Ti 'jo:Ye- nyaa, yeli bálì ye nyɛ́niKulocɛliɛ kele cúɔnnɔ gèle,ki bága puu yeli mɛ́ funwuɔrɔ wuʔu,yeli bé cúʔɔ bè yiri bile.Ki 'nyaa kaala náàmi je ga kpíʔile yeli cɛnyɛ nī yè,a siɛn cɛ́nì ti tɔ́ri nɛ̀ tìɛ yeli nɛ̄,yeli sǐ tɛ́ngɛ ti nɛ̄ʔ+.»42 Bà Pɔli nɛ́ Barinabasi pe kɛ́ni yigi tɛnmɛzaʔa nī gè, a pe 'pe náari nɛ́ pe yɛ cɛndɛnigɛ
         cɛngɛ gíì ki báan gè, pe ní pa ki siɛnnuro dáà juu dè. 43 Bà siɛnnɛ pe kɛ́nì yiri tɛnmɛzaʔa nī gè, a Zuufulo nìʔɛnɛ 'líɛ nɛ̀ taʔa pe kúrugu,
         nɛ́ pàli ní bàli pe cé yiʔɛ nɛ̀ jíin Zuufulo koligo nī gè. A Pɔli nɛ́ Barinabasi pe
         'juu nɛ́ pe ní, nɛ̀ ki juu nɛ lèbaanna nyɔ́gɔ pe nī, nɛ́ pe yɛ pe- yéri pe nyayerigele
         nī gèle Kulocɛliɛ kpuʔɔrɔ nī dè.44 Cɛndɛnigɛ cɛngɛ gíì ki 'yɛ̀ nɛ̀ taʔa gè, a ki 'kpíʔile majo kàʔa ki mìɛni 'kɛ́ nɛ̀ sɛ́nì kìi
         pínɛ bè Kàfɔli siɛnrɛ lúʔu dè. 45 Bà Zuufulo pe sí siɛnnɛ nyaa bèle nìʔɛnɛ mmɛ gè, a ki 'yejaʔa yɛ̀gɛ pe nī kpuʔɔ, a
         pe 'yɛ̀ nɛ nyu nɛ teri nɛ Pɔli siɛnrɛ kìí dè.46 A kire sí juudiʔɛ kɛn Pɔli nɛ́ Barinabasi mɛ́ bèle, a pe 'juu nɛ́ nàzorido ní nɛ́
         jo: «Yeli mɛ́ Kulocɛliɛ siɛnrɛ ti cé yɛli ti kíni ti juu gbínʔɛnɛ. Bɛ̀ sí yeli 'ti
         cíi yeli tíimɛ bèle, nɛ́ yìye kpíʔile yeli sì yɛli nɛ́ bànguɔ sìi ní wèʔ, ao, weli
         bé sí koli de waa nɛ́ ti ní kùlogolo kálì wuulo mɛ́. 47 Nɛ̀ taʔa gíi nɛ̄, n'gɛ gàa Kàfɔli wi 'juu nɛ̀ gbɛ̀ngɛ weli mɛ́ gè:Mi 'muɔ tɛ́ngɛ ma puukpìɛnmɛ kùlogolo kálìsiɛnnɛ mɛ́ bèle,ma suɔlɔ koligo tìɛ gè pe nɛ̄fúɔ ma sa nɔ̀ duniyaláʔala nɛ̄ lè+.»48 Bà kùlogolo kálì wuulo pe 'siɛnrɛ dáà lúʔu dè, a ti 'fundaanra nyɔ́gɔ pe nī a pe 'yɛ̀
         nɛ kpuʔɔrɔ tari Kàfɔli wi siɛnrɛ nɛ̄ dè, nɛ̀ pínɛ bìli mìɛni Kulocɛliɛ wi cé tɛ́ngɛ nɛ̀ yaʔa
         bànguɔ sìi wori nɛ̄ dè, a pe 'kò tɛ́ngɛfɔlilɔ.49 A ki 'kpíʔile a Kàfɔli siɛnrɛ ti 'cɛ̀ri ki tiʔɛ tɛ́nimɛ pi mìɛni nī bè. 50 Nɛ̀ sí ki taa a Zuufulo pe 'larigboliyo cɛlilɛ pálì líʔi peli nɛ́ kàʔa ki yiɛgininɛ
         ní bèle, nɛ̀ wáa Pɔli nɛ́ Barinabasi nɛ̄ bèle. Ki larigboliyo cɛlilɛ pe 'puu nɛ Zuufulo
         Kulocɛliɛ caagoligo gbùʔɔrɔ́ gè. A pe 'wuʔɔgɔ taʔa Pɔli nɛ́ Barinabasi nɛ̄ wè, nɛ̀
         pe cìra nɛ̀ yige pe tiʔɛ nī gè.51 Bà pe waa bèle a pe sí pe yedaʔala cúbugo cúru gè nɛ̀ wáa baa pe nɛ̄+, nɛ́ yiri nɛ̀ kɛ́ Ikonɔmi kàʔa mɛ́. 52 Fundaanra ti cé pìtɛnmɛnɛ pe funyɔ nyì yè, nɛ̀ pínɛ Kulocɛliɛ Pìle ni cé pe nyì.
         
            
               	Kɔ́rikpuʔɔ gáà ki 'puu a pe 'fɛ̀ni puɔ ki nɛ̄ naamɛ gè. Káfaligɛ ki nàa ki fɛ̀ni ŋáà
                     píle wè, á kɔ́rikpuʔɔ ki nìɛ waa luʔɔ nɛ̄ gè.

               	Ŋún 89.21 nɛ́ Sam1 13.14 tire ti 'juu náʔa gè.

               	Ŋún 2.7 tire ti 'juu náʔa.

               	Eza 55.3 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Ŋún 16.10 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Yab 1.5 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Eza 49.6 tire ti 'juu náʔa gè.

               	Wéli baa Mar 6.11 kaliwɛgɛ táanmɛ gè.

Pɔli nɛ́ Barinabasi pe 'kɛ́ Ikonɔmi kàʔa mɛ́141 Bà Pɔli nɛ́ Barinabasi pe sɛ́nì jíin Ikonɔmi kàʔa nī gè, a pe 'kanugo kpíʔile gè, a pe 'kɛ́
         Zuufulo pe tɛnmɛzaʔa mɛ́ gè. A pe 'juu kɛnmɛ páà nɛ̄ fúɔ a Zuufulo nìʔɛnɛ nɛ́ Girɛki kùlo wuulo nìʔɛnɛ
         'jíin tɛ́ngɛlɛ nī lè. 2 Zuufulo bílì sí piyè cé fɔ̀li nɛ̀ tɛ́ngɛ bèleʔ, a peli 'yɛ̀ nɛ̀ kùlogolo kálì wuulo súguru nɛ̀ wáa pe siinyɛninɛ nɛ̄ bèle tɛ́ngɛfɔlilɔ bèle, peri pe wuʔɔ. 3 Kire nɛ́ ki mìɛni ní, a Pɔli nɛ́ Barinabasi pe 'kò baa nɛ̀ mɔgɔ, nɛ Kàfɔli wi wori nyu dè nɛ́ nàzorido ní. Kàfɔli wi 'puu nɛ ŋɔri kanʔa wi siɛnjuutaanra mɛ́
         dè, níɛ fìɛlɛ nɛ́ kakpoliyo kpínʔini pe kiyɛ nī yè.4 Kàʔa ki siɛnnɛ pe cé wáligi, a pàli 'taʔa Zuufulo nɛ̄ bèle, á bìli pe 'taʔa Zezi tundunminɔ nɛ̄ bèle.5 A ki 'nyaa Zuufulo bèle nɛ́ kùlogolo kálì wuulo ní bèle, nɛ́ pe yiɛgininɛ ní bèle,
         a pe 'bìɛ ki nɛ̄ bè Pɔli nɛ́ Barinabasi wuʔɔ bèle bè pe wáa kpúu nɛ́ sìndari ní. 6 Bà pe sí kire cɛ́n mmɛ gè, a pe 'fɛ̀ nɛ̀ sɛ́nì làri Liikawoni tɛ́nimɛ nī, Liisitiri
         kàʔa mɛ́, nɛ́ Dɛribi kàʔa, nɛ́ ki tɛ́nimɛ tiɛrɛ ní dè, 7 nɛ Kataanna Siɛnrɛ jáari dè baa kire tiɛrɛ dáà nī dè.Pɔli nɛ́ Barinabasi pe 'kɛ́ Liisitiri kàʔa mɛ́8 Nàguɔ wáà 'puu baa Liisitiri kàʔa nī gè, tamɔnigiyɔfɔli wi 'puu; wi cé sii nɛ́ yi
         ní bɛ̀ wī. Wiì cé fìɛ jáa nɛ̀ tánʔa nɛ̀ nyaa wi tɔliyɔ nɛ̄ yèʔ. 9 Làa nɛ̄ Pɔli wi 'puu nɛ nyu a ki nàguɔ ŋáà wi 'kɛ́ nɛ̀ sɛ́ni wi siɛnrɛ lúru dè. A Pɔli wi kɛ́nì
         nyapigele le gèle wi nī, nɛ̀ ki 'nyaa tɛ́ngɛlɛ yē wi mɛ́ wi bé gbɛ̀ puʔɔ. 10 A wi 'juu nɛ́ wi ní yékpogbuɔlɔ nī nɛ́ wi yɛ: «Yɛ̀ ma yéri muɔ tɔliyɔ nɛ̄ yè píra
         píra ŋáà nī wè !» A nàguɔ wi 'yo nɛ̀ yɛ̀, nɛ̀ fali nɛ tári sɛni.11 Bà siɛnnɛ pe 'kire nyaa gè, gàa Pɔli wi cé kpíʔile gè, a pe 'juu yékpogbuɔlɔ nī Liikawoni
         kùlo siɛnrɛ nī dè nɛ́ jo: «Cí ! Ye- nyaa kulocɛlɛlɛ pe 'yiʔɛ nɛ̀ siɛnnɛ céri líɛ,
         nɛ̀ tìgi nɛ̀ pɛn náʔa weli mɛ́ !»12 A pe 'míʔɛ le Barinabasi nɛ̄ wè nɛ̀ jo «Zusi», nɛ́ sí Pɔli míʔɛ le gè nɛ̀ jo «Ɛrimɛsi+», bɛ̀ ki 'nyaa Pɔli wi 'puu nɛ siɛnrɛ suu dè nɛ nyu wè.13 Ŋàa wi 'puu nɛ Zusi kakuɔrɔ kúu dè, wi kòridiʔɛ ki 'puu baa kàʔa jíinmɛ wìile táanni
         lè, a wire 'pɛn nɛ́ nɛ̀piʔɛlɛ ní a pe 'ke fèri nɛ́ tiire fiɛnrɛ gèsiɛ ní. A ki 'nyaa
         wire nɛ́ kàʔa siɛnnɛ ní bèle pe ki sɔ̀ngí peli bé nɛ̀piʔɛlɛ gálì kpúu gèle bè sun
         Pɔli nɛ́ Barinabasi mɛ́ wè.14 Bà Barinabasi nɛ́ Pɔli ní wè, Zezi tundunminɔ bèle, bà pe 'tire lúʔu dè, a pe 'pe bururo píle dè nɛ̀ cɛnminɛ+, nɛ́ fɛ̀ nɛ̀ kɛ́ siɛnniʔɛmɛ kúrugu bè níɛ kòkuulo wáari nɛ́ jo: 15 «ʔé, weli wuulo, gáa yeli je kpíʔile mmɛ gè ? Je siɛnnɛ bīɛlɛ weli míɛni bèle bɛ̀
         yeli tíɛlɛ. Kataanna Siɛnrɛ tire weli nɛ nyu yeli mɛ́: ye- láʔa nyùgofun kele gálì nɛ̄ gèle, yé sí taʔa Kulocɛliɛ
         wewiiwe nɛ̄ wè. Wire wi 'nyìʔɛnɛ faan lè nɛ́ dàala ní lè, nɛ́ kuʔɔjii lakpoliyo ní
         yè, nɛ́ ti laamɛ yɛrɛ ti mìɛni ní dè+. 16 Faʔa gè, Kulocɛliɛ wi cé kùlogolo siɛnnɛ pe mìɛni yaʔa bèle pe pe nyɛ́ni koliyo tári
         yè. 17 Nɛ̀ sí ki taa wiì cé wi kacɛ̀ngbiʔilige yérige gèʔ: wiī baa nyìʔɛnɛ nī lè níɛ kàsaʔa
         cáanri gè yeli mɛ́, nɛ yafalidɛ kpínʔini dè ti sɛngi ti lɛ̀gɛlɛ nī gèle, níɛ yeli
         kanʔa nɛ kɔli laʔala yaliire nɛ̄ dè, nɛ fundaanra nyɔ́gi yeli funyɔ nī yè.»18 A Zezi tundunminɔ pe siɛnjuuro dáà ti 'ki kpíʔile a pe 'tasunmɔ yaʔa bè, bà pe 'puu
         nɛ caa bè nɛ̀piʔɛlɛ kpúu gèle bè sun pe mɛ́ bèle; pe sí cé pìye píle nɛ̀ mɔgɔ, cíʔɛ
         wi cé kò dí siɛnnɛ bálì pe sí tasunmɔ báà sun bè.19 A Zuufulo pálì kɛ́nì kɔ́n Antiyɔsi kàʔa mɛ́, nɛ́ Ikonɔmi kàʔa mɛ́, nɛ̀ pɛ́nì juu nɛ̀
         tɛ́ni siɛnnɛ nī bèle. A pe 'Pɔli wáa wè nɛ́ sìndari ní, nɛ́ wi fulolo nɛ̀ sɛ́nì wáa
         kàʔa kúrugu gè, níɛ sɔ̀ngí wi 'kùu wī. 20 Nɛ̀ ki yaʔa bà pìtɛnmɛnɛ pe 'kɛ́nì kɛ́ nɛ̀ sɛ́nì gbuʔulo nɛ̀ wi màʔa bèle, a wi 'yɛ̀ nɛ̀ jíin kàʔa nī gè.
         Ki kpìɛnduu gè a pe 'yiri nɛ̀ kɛ́ Dɛribi kàʔa mɛ́, wire nɛ́ Barinabasi.Pɔli nɛ́ Barinabasi pe 'koli nɛ̀ kɛ́ Antiyɔsi kàʔa mɛ́21 Bà Barinabasi nɛ́ Pɔli pe kɛ́nì Kataanna Siɛnrɛ jáari dè nɛ̀ kúɔ baa ki kàʔa nī gè, a siɛnniʔɛnɛ 'tɛ́ngɛ nɛ̀ kò pìtɛnmɛnɛ, a pe 'koli nɛ̀ kɛ́ Liisitiri kàʔa mɛ́, nɛ́ Ikonɔmi kàʔa, nɛ́ Antiyɔsi kàʔa mɛ́.
         22 Pe 'puu nɛ nyu nɛ ŋɔri nɛ́ lèbaanna nyɔ́gi tɛ́ngɛfɔlilɔ nī bèle nɛ́ pe yɛ pe- tɛ́ngɛlɛ
         cò lè kpuʔɔ, nɛ̀ taʔa gíi nɛ̄, pe 'puu nɛ ki nyu nɛ́ jo: «Ki 'kàri fànʔa wī wuʔɔgɔ
         bé weli taa kpuʔɔ dí weli nɛ́ béli jíin Kulocɛliɛ Kùlofɔligɔ nī gè.»23 A ki 'nyaa tɛ́ngɛfɔlilɔ gboli ó tɛ́ngɛfɔlilɔ gboli nī lè, a Pɔli nɛ́ Barinabasi pe 'liɛlɛ pálì nyíɛnɛ nɛ̀ kɔ̀n, nɛ́ sí Kulocɛliɛ náari wè pe mɛ́, nɛ́ sún le, nɛ́ sí pe le Kàfɔli wi kiyɛ nī, wire ŋáà nɛ̄ pe cé tɛ́ngɛ wè.24 Bà tire 'tóri dè, a Pɔli nɛ́ Barinabasi ní wè, a pe 'sùuri Pisidii tɛ́nimɛ nī bè nɛ̀
         kɛ́ Panfilii tɛ́nimɛ nī. 25 A pe sɛ́nì Kulocɛliɛ siɛnrɛ juu dè Pɛrizi kàʔa mɛ́, nɛ́ kúɔ nɛ́ kɛ́ Atalii kàʔa mɛ́.
         26 A pe kɛ́nì yiri baa kire tiʔɛ nī gè nɛ̀ jíin kɔ́rikpuʔɔ káà nī nɛ̀ kɛ́ Antiyɔsi kàʔa mɛ́, ki 'nyaa baa pe cé ki séli kire kàʔa gáà nī gè,
         baa pe cé Kulocɛliɛ náari wè pe mɛ́ á pe 'kɛ́ nɛ̀ sɛ́nì baara dáà kúɔ dè.27 Bà sí pe sɛ́nì nɔ̀ bèle, a pe 'tɛ́ngɛfɔlilɔ yeri bèle nɛ̀ gbuʔulo, nɛ́ kele tɔ́ri
         gèle nɛ̀ tìɛ pe nɛ̄, gìi mìɛni Kulocɛliɛ wi cé kpíʔile nɛ̀ tóri nɛ́ peli ní bèle,
         nɛ́ bɛ̀ wi cé tɛ́ngɛlɛ koligo múgu gè kùlogolo kálì siɛnnɛ mɛ́ bèle. 28 A Pɔli nɛ́ Barinabasi ní wè a pe 'kò baa nɛ́ tɛ́ngɛfɔlilɔ ní bèle nɛ̀ mɔgɔ nɛ́ pe
         ní.
         
            
               	Girɛki wuulo mɛ́ bèle Zusi wire wi 'puu pe kulocɛlɛlɛ kàfɔli péliwe wè; Ɛrimɛsi wire
                     wi 'puu kulocɛlɛlɛ pe siɛnsuɔjuuwo wè, nɛ́ ní kulocɛliɛ wáà nɛ̀ pínɛ.

               	Pe 'bururo píle dè nɛ̀ cɛnminɛ bè ki tìɛ kaala náà pe 'kpíʔile lè, niì peli dɛ́ni
                     púloʔ. Wéli baa Tɔ́r 14.6.

               	Wéli baa Ŋún 146.6.

Tɛ́ngɛfɔlilɔ pe sɛ́nì nyaagbuɔlɔ kpíʔile Zerizalɛmi mɛ́151 A ki 'nyaa Zuufulo tɛ́ngɛfɔlilɔ pálì cé kɔ́n Zude tɛ́nimɛ nī bè nɛ̀ pɛn Antiyɔsi kàʔa mɛ́ nɛ pɛ́ni pe siinyɛninɛ tɛnmɛ bèle, tɛ́ngɛfɔlilɔ
         bèle, nɛ́ pe yɛ: «A yeli sì kɛnɛkɛnɛ kpíʔile wèʔ bɛ̀ Misa Fànʔa Siɛnrɛ ti 'ki tìɛ gè+, yeli sǐ gbɛ̀ suɔlɔ taa lèʔ.»2 A ki siɛnrɛ dáà ti 'pɛn nɛ́ kàgbaaligɛ ní peli nɛ́ Pɔli nɛ́ Barinabasi sunʔɔmɔ ní bè; ki kàgbaaligɛ kiì puu cíʔɛʔ. A pe sí ki wéli, nɛ́ pàli
         yige pìye nī, nɛ̀ fàri Pɔli nɛ́ Barinabasi nɛ̄ bèle, nɛ̀ pe tun baa Zerizalɛmi kàʔa mɛ́ gè liɛlɛ mɛ́ bèle, peli nɛ́ Zezi tundunminɔ ní bèle, pe sa juu ki siɛnrɛ dáà nɛ̄ dè. 3 A tɛ́ngɛfɔlilɔ gboli ni 'pe kɛn nɛ́ yɛrɛ ní dàa nɛ̄ pe màakuu wi 'puu pe tánʔana nɛ̄ lè. A pe 'sùuri Fenisii
         tɛ́nimɛ nī bè nɛ̀ sɛ́nì sùuri Samarii tɛ́nimɛ nī bè; pe 'puu nɛ ki nyu nɛ láʔala, dí kùlogolo kálì siɛnnɛ nyɛ́nì 'jíin tɛ́ngɛlɛ nī lè. A pe siɛnrɛ ti 'fundaanra nyɔ́gɔ tɛ́ngɛfɔlilɔ
         pe mìɛni nī kpuʔɔ.4 Bà pe sɛ́nì jíin Zerizalɛmi kàʔa nī gè a tɛ́ngɛfɔlilɔ pe 'pe kpàli; Zezi tundunminɔ
         pe 'puu baa nɛ́ liɛlɛ ní bèle. A Pɔli nɛ́ Barinabasi pe sí ti mìɛni tɔ́ri nɛ̀ tìɛ
         pe nɛ̄, gàa Kulocɛliɛ wi 'kpíʔile nɛ́ peli ní bèle. 5 A tɛ́ngɛfɔlilɔ pálì 'yɛ̀ nɛ̀ yéri nɛ́ siɛnrɛ líɛ dè, ki 'nyaa peli cé kíni nɛ̀ puu
         Fariziɛnnɛ gboli wuulo, a pe 'jo: «Ki 'yɛli we- pe cɔ̀ri pe- kɛnɛkɛnɛ kpíʔile wè, bè Misa Fànʔa
         Siɛnrɛ ti koliyo tánʔa yè.»6 A Zezi tundunminɔ bèle nɛ́ liɛlɛ ní bèle, a pe 'kɛ́ bè sa pìye nyaa bè juu siɛnrɛ
         dáà nɛ̄ dè. 7 A kàyuʔu 'yɛ̀ kpuʔɔ pe sunʔɔmɔ nī bè, a Piɛri kɛ́nì yɛ̀ nɛ̀ yéri nɛ́ pe yɛ: «Mi siinyɛninɛ, yeli 'ki cɛ́n Kulocɛliɛ wi 'mi nyíɛnɛ
         nɛ̀ yige yeli nī kiī faʔa, a kire 'ki kɛn a kùlogolo kálì siɛnnɛ 'Kataanna Siɛnrɛ taa dè nɛ̀ lúʔu mi nyuɔ nɛ̄, nɛ̀ tɛ́ngɛ. 8 A Kulocɛliɛ míɛni wè, wire ŋáà wi 'siɛnnɛ funyɔ cɛ́n yè, a wi 'ki tìɛ dí wire nyɛ́nì
         fɔ̀li pe nɛ̄ bɛ̀ wi 'wi Pìle kɛn lè pe mɛ́ nɛ̀ pínɛ wè, majo bɛ̀ wi 'ki kpíʔile weli mɛ́ bèle. 9 Wiì ki wáligiʔ, weli nɛ́ pe ní bèleʔ; wi 'pe funyɔ cìile yè nɛ́ tɛ́ngɛlɛ ní lè. 10 Píra ŋáà nī wè, gáa nɛ̄ ye je Kulocɛliɛ nyuɔ caa gè, nɛ́ jo ye bé tugoro táà tugo
         tɛ́ngɛfɔlilɔ bálì nɛ̄ bèle, dàa weli tobilo piyè jáa nɛ̀ tugo dèʔ, bé nɛ́ ga jo weli
         bèle ? 11 Nɛ̀ sí ki taa Kàfɔli Zezi wire kpuʔɔrɔ kɛnmɛ nɛ̄ bè, weli 'tɛ́ngɛ ki nɛ̄ weli nyɛ́nì suɔ bɛ̀ bàli tíɛlɛ
         bèle.»12 A pe 'pìiri, á siɛnniʔɛmɛ pi mìɛni 'kò nɛ lúru Pɔli nɛ́ Barinabasi mɛ́ bèle, pe Kulocɛliɛ
         fìɛlɛ wori nyu dè nɛ tìí, nɛ́ wi kakpoliyo ní yè, nyàa wi 'kpíʔile peli kiyɛ nī yè kùlogolo
         kálì siɛnnɛ sunʔɔmɔ nī bè.13 Bà pe kɛ́nì juu nɛ̀ kúɔ wè, a Zaki wi 'siɛnrɛ líɛ dè, nɛ́ pe yɛ: «Mi siinyɛninɛ, ye-
         lúʔu m'mɛ́. 14 Siimɔ+ wi 'ki juu nɛ̀ tìɛ we nɛ̄ mɛni Kulocɛliɛ wi 'ki kpíʔile sélimɛ nɛ̄ bè, nɛ́ kùlogolo
         kálì siɛnnɛ líɛ bèle nɛ̀ pe kpíʔile wire wuulo bèle. 15 Ki siɛnrɛ ti 'yɛli baa nɛ́ Kulocɛliɛ siɛnjuuliɛlɛ pe wori ní dè, dàa pe 'sɛbɛ dè nɛ́ jo:16 A kire kúɔ wè,m'bé koli bè Dawuda saʔayérige gè, bɛ̀ ki 'tuu gè.Bɛ̀ ki 'tuu á dìi 'kò dè,m'bé koli bè ki yɛ̀gɛ bè yérigeki- kò lìrige,17 gìi ki bé tí siɛnnɛ sɛnminɛ bèle,nɛ́ kùlogolo kálì ke mìɛni ní gèle,peri Kàfɔli caa wè,peli bálì mi 'yeripe- kò mi wuulo bèle.Kàfɔli wi 'jo bɛ̀,wire ŋáà wi nyɛ́nikele gálì kúu gèle,18 wi kakpiʔiligele gálì we 'cɛ́n a ki 'mɔgɔ gè+.19 «Kire tiʔɛ gáà nī gè, mi 'ki nyaa kiì yɛliʔ we ní fùrɔgɔ taʔa kùlogolo kálì wuulo
         nɛ̄ bèleʔ, bàli pe 'pìye kɛn Kulocɛliɛ mɛ́ wè. 20 Gìi ki 'pɔ́ri gè, we- siɛnrɛ sɛbɛ we tórigo pe mɛ́ we pe yɛ pe- pìye cò yasunro kaara
         nɛ̄ dè dàa tiī nɛ siɛn nɔ́ri Kulocɛliɛ yiʔɛ mɛ́ gè, nɛ́ kanuʔɔrɔ ní dè, nɛ́ yajuuro
         dáà pe sî seri nɛ̀ kpúu yétiige nī gè; nɛ̀ pínɛ pe fǎri sìsiɛn káa gèʔ+. 21 Nɛ̀ taʔa gíi nɛ̄, bà ki 'líɛ faʔa liɛlɛ lɛ̀lɛ nī lè, piyē nɛ Misa Fànʔa Siɛnrɛ wéli
         dè tɛnmɛzaaya nī yè kàʔa ó kàʔa nī, cɛndɛnigɛ cɛngɛ ó cɛndɛnigɛ cɛngɛ.»Kùlogolo kálì wuulo tɛ́ngɛlɛ wori dè22 A ti 'bìɛ pe mɛ́, a Zezi tundunminɔ bèle nɛ́ liɛlɛ ní bèle, nɛ̀ fàri tɛ́ngɛfɔlilɔ pe mìɛni nɛ̄ bèle, a pe 'nàguɔlɔ pálì nyíɛnɛ nɛ̀ yige
         pìye nī, nɛ̀ pe tun Antiyɔsi kàʔa mɛ́ gè, peli nɛ́ Pɔli nɛ́ Barinabasi. Zudasi ŋáà pe 'puu nɛ ye Barisabasi wè, a wire míɛni 'kɛ́ nɛ́ pe
         ni nɛ̀ fàri Silasi nɛ̄; pe siin bálì bèle pe 'puu nɛ tɔ́ri nɛ́ pe ní kpuʔɔ tɛ́ngɛfɔlilɔ
         sunʔɔmɔ nī bè.23 A siɛnrɛ ti 'sɛbɛ nɛ̀ le pe kiyɛ nī, pe yé jo: «Yeli siinyɛninɛ bèle, Zezi tundunminɔ
         bèle nɛ́ liɛlɛ ní bèle, peli pe nyɛ́ni yeli síɛri, yeli bèle Antiyɔsi kàʔa wuulo bèle,
         nɛ́ Siirii kùlo wuulo bèle, nɛ́ Silisii tɛ́nimɛ wuulo bèle, yeli bèle weli siinyɛninɛ
         bèle, kùlogolo kálì wuulo bèle. 24 Bɛ̀ weli 'ki lúʔu dí siɛnnɛ pálì 'yiri náʔa weli sunʔɔmɔ nī bè nɛ̀ kɛ́ nɛ̀ sɛ́nì yeli
         funyɔ curugo yè nɛ́ pe siɛnjuuro ní dè, nɛ̀ sí ki taa peli bèle siɛn sì cé pe tun
         wèʔ, 25 kire kɛnmɛ nɛ̄ weli 'bìɛ ki nɛ̄, nɛ̀ pàli nyíɛnɛ nɛ̀ yige wìye nī nɛ̀ fàri weli siinyɛninɛ
         Barinabasi nɛ́ Pɔli nɛ̄ bèle, nɛ̀ pe tórigo baa yeli mɛ́. 26 Ki nàguɔlɔ bálì pe nyɛ́nì pe sìi pári wè Kàfɔli Zezi Kirisi wire míʔɛ kire kɛnmɛ nɛ̄ bè. 27 A weli sí Zudasi nɛ́ Silasi tórigo bèle pe sa ki siɛnnuro dáà juu dè.28 «Kulocɛliɛ Pìle lè nɛ́ weli ní bèle, weli 'ki nyaa ki 'pɔ́ri we fǎga ní tugoro táà fáala tugo yeli
         nɛ̄ʔ, nɛ̀ yiri dàa nī dèʔ, dàa ti 'yɛli baa ti tiʔɛ nī gè, tire dī dàa dè: 29 ye- yìye cò yasungo kaara nɛ̄ dè, nɛ́ sìsiɛn káʔa ní gè, nɛ́ yajuʔu gáà pe sî seri
         nɛ̀ kpúu yétiige nī gè, nɛ́ kanuʔɔrɔ ní dè; tire dáà dè a yeli 'ti yaʔa dè, ki bé
         pɔ́ri. Ye- ki yaʔa we- puu cɛ̀.»30 Nɛ́ sí tundunminɔ tórigo bèle Antiyɔsi kàʔa mɛ́ gè. Bà pe sɛ́nì jíin bèle a pe 'tɛ́ngɛfɔlilɔ gboli yeri lè nɛ̀ pe gbuʔulo nɛ́ sɛbɛ kɛn wè pe mɛ́. 31 Bà pe 'sɛbɛ wi siɛnrɛ wéli dè, a ki 'funyɔ tɛ́ni yè pe nī, ki 'nyaa ti cé juu nɛ̀
         ŋɔri nyɔ́gɔ pe nī.32 Zudasi wè nɛ́ Silasi ní wè, bɛ̀ peli 'puu Kulocɛliɛ siɛnjuulo bèle, a pe 'juu nɛ̀ mɔgɔ nɛ́ siinyɛninɛ ní bèle, nɛ̀ lèbaanna nɛ́ ŋɔri nyɔ́gɔ pe
         nī tɛ́ngɛlɛ nī lè, 33 nɛ́ sí lɛ̀lɛ láà kúɔ baa nɛ́ pe ní. Kire kàduʔumɛ gè a tɛ́ngɛfɔlilɔ pe 'koligo yaʔa
         pe mɛ́, nɛ́ diba kpíʔile pe mɛ́, pe- koli pe kɛ́ yanyige nɛ̄ bìli kúrugu bèle, bàli
         pe cé pe tun bèle. 34 [A Silasi wire 'ki nyaa ki 'pɔ́ri wire- kò baa nɛ́ pe ní, a wi sí kò baa.]35 Pɔli wire nɛ́ Barinabasi ní wè, a peli 'kò baa Antiyɔsi kàʔa mɛ́ gè, nɛ siɛnnɛ tɛnmɛ
         bèle, níɛ Kàfɔli wi Kataanna Siɛnrɛ jáari dè, peli nɛ́ pàli nìʔɛnɛ ní.Pɔli nɛ́ Barinabasi pe 'láʔala pìye nɛ̄36 Bà cɛnyɛ yáà kɛ́nì tóri yè, a Pɔli wi 'Barinabasi yɛ wè: «Tí we- koli we tóri kàaya yi mìɛni nī yè, tiɛrɛ díì nī we
         yé Kàfɔli wi Kataanna Siɛnrɛ juu dè, we sa yiri baa weli siinyɛninɛ mɛ́ bèle, we- ki cɛ́n mɛni pe yē baa.»37 Barinabasi 'puu nɛ ki caa pe- Zan Mariki kɔ́ri wè nɛ́ pìye ní. 38 Pɔli sì cé yéri ki nɛ̄ʔ pe- wi kɔ́ri pe pínɛ nɛ́ pìye ní wèʔ. Ki 'nyaa Zan Mariki
         wi cé koli pe kúrugu bà pe 'puu baa Panfilii tɛ́nimɛ nī bè; wiì cé wúɔ nɛ́ pe ní a
         pe 'baara kúɔ dèʔ. 39 A siɛnrɛ ti 'tìi wáa nɛ̀ laa pe mɛ́ kpuʔɔ, fúɔ a kire 'kpíʔile kaala a pe 'láʔala
         pìye nɛ̄. A Barinabasi wi 'Mariki kɔ́ri wè a pe 'jíin kɔ́rikpuʔɔ nī gè nɛ̀ kɛ́ Siipiri tɛ́nimɛ nī bàa pi 'puu luʔɔ sunʔɔmɔ nī bè. 40 Pɔli wire wè a wire sí Silasi kɔ́ri nɛ̀ fàri wìi nɛ̄, a tɛ́ngɛfɔlilɔ pe 'náari pe
         mɛ́, nɛ̀ pe le Kàfɔli wi kiyɛ nī. 41 Pɔli wi 'puu nɛ nyaari nɛ tòrí Siirii kùlo nī lè nɛ́ Silisii tɛ́nimɛ ní bè, nɛ nyu
         nɛ ŋɔri nyɔ́gi tɛ́ngɛfɔlilɔ gbuʔulo nī gèle.
         
            
               	Wéli baa Lev 12.3; Gal 2.11,14; 5.2,3.

               	Siimɔ:Piɛri wi míɛpelige kire ki 'puu (wéli baa Mat 4.18).

               	Koliyo 16-18 tiʔɛ nī gè, Am 9.11-12 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Wéli baa Yir 34.15-16; Lev 17.10-16. Siɛnrɛ dáà dè ti 'juu faʔa Zuufulo mɛ́ bèle. Pàngɛ gè cúʔɔmɔ nɛ́ tètii tire wuʔu
                     kire ki 'kpúʔɔ, tɛ́ngɛfɔlilɔ pe 'yɛli bè pìye cò ti nɛ̄. Kasɛngɛlɛ gílì wori ti 'juu
                     baa dè, Pɔli wi 'tɛnmɛnɛ kɛn Kor1 8.4-13.

Pɔli nɛ́ Silasi pe 'Timote kɔ́ri nɛ̀ fàri pìye nɛ̄161 A Pɔli wi sɛ́nì nɔ̀ Dɛribi kàʔa nɛ̄, nɛ̀ sùuri nɛ̀ fali Liisitiri kàʔa mɛ́. A ki 'nyaa tɛ́ngɛfɔli
         wáà 'puu baa pe 'puu nɛ wi ye Timote; Zuufu tɛ́ngɛfɔcuɔ wáà jaa wi 'puu, wi tuu ní
         wè Girɛki kùlo wuu. 2 Liisitiri kàʔa tɛ́ngɛfɔlilɔ bèle nɛ́ Ikonɔmi kàʔa wuulo ní bèle, pe 'puu nɛ Timote
         wi míɛtanʔa yeri. 3 A ki 'Pɔli dɛ́ni wè bè Timote kɔ́ri wè wi- puu wire kodanʔanyɛni. A wi sí Timote kɛnɛkɛnɛ
         wè Zuufulo peli kɛnmɛ nɛ̄, bàli pe 'puu baa ki tiʔɛ tɛ́nimɛ báà nī bè. Ki 'nyaa pe
         mìɛni cé ki cɛ́n wi tuu wi 'puu Girɛki kùlo wuu.4 A pe cé gbɛ́nɛ̀ tóri kàʔa ó kàʔa nī gè, Pɔli wire nɛ́ Silasi ní wè, pe nɛ̂ cé ti juu
         nɛ̀ tìɛ tɛ́ngɛfɔlilɔ nɛ̄ bèle, katiʔɛlɛ gílì Zezi tundunminɔ nɛ́ liɛlɛ pe cé juu nɛ̀ bìɛ gèle Zerizalɛmi kàʔa mɛ́ gè, níɛ̀ sí pe yɛ peri tári ti nɛ̄. 5 A tɛ́ngɛfɔlilɔ gbuʔulo ke sí nìre wáa tɛ́ngɛlɛ nī lè; cɛngɛ ó cɛngɛ kàa 'puu nɛ taʔala pe nyuɔ nɛ̄ gè.Kulocɛliɛ wi 'kaala láà tìɛ Pɔli nɛ̄ wè Turowasi kàʔa nī gè6 A Pɔli nɛ́ Silasi ní wè a pe 'nyaari nɛ̀ tóri Firizii kùlo nī lè nɛ́ Galasi kùlo ní
         lè; Kulocɛliɛ Pìle niì cé fɔ̀li ki nɛ̄ʔ pe- Kulocɛliɛ siɛnrɛ juu dè Azii tɛ́nimɛ nī bèʔ. 7 Bà pe sɛ́nì nɔ̀ Misii tɛ́nimɛ jíinmɛ nɛ̄ bè, a pe 'pìye ŋàʔana bè kɛ́ Biitinii tɛ́nimɛ
         nī. Nɛ̀ sí ki taa Zezi Pìle niì fɔ̀li nɛ́ pe níʔ. 8 A pe sí sùuri Misii tɛ́nimɛ nī bè nɛ̀ kɛ́ Turowasi kàʔa mɛ́. 9 Cɛngɛ káà pìlige nī a Kulocɛliɛ wi 'Pɔli yiʔɛ múgu gè, a wi 'kaala láà nyaa, ki kaala n'nɛ: Maseduwani tɛ́nimɛ nàguɔ wáà pɛ́nì
         yéri nɛ̀ wi fiɛn nɛ́ wi yɛ: «Tóri baa Maseduwani tɛ́nimɛ nī bè ma sa weli sáʔa.»10 Bà kaala náà ni 'tóri lè, a weli 'yɛ̀ fáari nɛ koligo caa bè kɛ́ Maseduwani tɛ́nimɛ
         nī bè. Ki 'nyaa weli cé tɛ́ngɛ ki nɛ̄ Kulocɛliɛ wire wi 'weli yeri we sa Kataanna Siɛnrɛ juu dè.Liidii wi 'tɛ́ngɛ Zezi nɛ̄ Filipi kàʔa mɛ́11 Bà we 'jíin kɔ́rikpuʔɔ nī gè nɛ̀ yiri Turowasi kàʔa nī gè, a we 'sìɛn térire Samotirasi kùpile mɛ́ nàa ni
         'puu luʔɔ sunʔɔmɔ nī bè. Ki kpìɛnduu gè a we 'jíin Neyapoliisi kàʔa nī. 12 Bà we 'yiri kire tiʔɛ nī gè a we 'kɛ́ Filipi kàʔa mɛ́, kire gī Maseduwani kàkpuʔɔ
         gè; Wurɔmi wuulo pe 'puu nɛ fànʔa kpúɔn ki kàʔa nɛ̄ gè a ki 'mɔgɔ. A we 'cɛnyɛ yáà kúɔ baa ki
         kàʔa nī gè.13 Cɛndɛnigɛ cɛngɛ gè, a weli 'yiri kàʔa nī gè nɛ̀ kɛ́ lakoligo mɛ́ gè, níɛ sɔ̀ngí weli bàa tiʔɛ
         taa baa bè Kulocɛliɛ náari wè. Bà weli 'tɛ́ni bèle, cɛlilɛ bálì pe 'puu baa gbuʔulilo
         bèle, a weli 'séli nɛ nyu nɛ́ pe ní. 14 Wàa 'puu baa ki cɛlilɛ nī bèle, pe 'puu nɛ wi ye Liidii; Tiyatiiri kàʔa mɛ́ wi cé
         kɔ́n, lagbɛnrɛ fɛ̀ninɛ wi 'puu nɛ pári, kábebe céri wuulo. Ki cuɔ ŋáà wi 'puu nɛ Kulocɛliɛ
         gbùʔɔrɔ́ wè. Wire wè wi cé líiye cáan nɛ lúru. Ki 'nyaa Kàfɔli wi cé wi fungo múgu gè wi Pɔli siɛnrɛ lúru dè, 15 fúɔ a wi cɛ́nì batɛmi kpíʔile wè, wire nɛ́ wi saʔa wuulo ní bèle. A wi 'weli fiɛn nɛ́ jo: «A ki yē yeli 'ki nyaa
         mi tɛ́ngɛlɛ ni 'yɛli baa ni tiʔɛ nī gè Kàfɔli nī wè, yeri báan ye pa kò náʔa mi saʔa
         mɛ́ gè.»A wi 'weli ŋàʔana fúɔ nɛ̀ taa a weli pɛ́nì yéri ki nɛ̄.Pe 'Pɔli nɛ́ Silasi tɔ́n kasuu nī16 Làa nɛ̄ weli 'puu nɛ waa Kulocɛliɛ náaridiʔɛ nī gè, a sùkulocuɔ wáà sɛ́nì yiri weli
         kúrugu; fùu wi cé wi kánʔa. Wi 'puu nɛ kele kálì nyaʔa nɛ nyu wi kàfɔlilɔ mɛ́ bèle,
         a kire 'ki kɛn pe wali tari nìʔɛgɛ. 17 A ki cuɔ wi 'líɛ nɛ̀ taʔa weli kúrugu, weli nɛ́ Pɔli ní wè, níɛ nyu kpuʔɔ níɛ wáa: «Siɛnnɛ bálì bèle, Kulocɛliɛ ŋáà wī Duniya wi Mìɛni Nyùgo nɛ̄ gè, wire baakuɔlɔ bīɛlɛ ! Suɔlɔ koligo kire wori piyē nɛ nyu yeli mɛ́ !»18 A wi 'fàan nɛ ki siɛnrɛ dáà nyu dè nɛ̀ pɛ́nì taa cɛnyɛ nyuɔ. A ti kɛ́ni Pɔli ngbúʔulo
         fúugi gèle wi nɛ̄, a wi 'yiʔɛ nɛ̀ juu ki gbòdoli nɛ̄ wè nɛ́ jo: «M'bé ki juu muɔ mɛ́
         Zezi Kirisi míʔɛ nɛ̄, yiri cɛliwɛ ŋáà nī wè !»Tiɛnugo nī gè a gbòdoli wi 'fali nɛ̀ yiri cɛliwɛ nī wè sɛni. 19 Bà cɛliwɛ wi kàfɔlilɔ pe 'ki nyaa peli wali taadiʔɛ ki 'cúʔɔ gè, a pe 'Pɔli cò wè,
         wire nɛ́ Silasi ní wè, nɛ̀ pe dàridari nɛ̀ kɛ́ dàlikpuʔɔ mɛ́ gè kàʔafɔlilɔ kúrugu
         bèle, 20 nɛ̀ sɛ́nì pe kɛn Wurɔmiyé kàyuʔujuulo mɛ́ bèle, nɛ́ jo: «Siɛnnɛ bálì bèle, Zuufulo bīɛlɛ, piyē nɛ siɛnnɛ sɔ̀ngirɔ
         nyaʔami dè weli kàʔa nī gè. 21 Piyē nɛ kaliɛmɛ páà tɛnmɛ siɛnnɛ nɛ̄ bèle; kire kaliɛmɛ báà bè, weli bálì bīɛlɛ Wurɔmiyé bèle, weli sǐ gbɛ̀ yéri kire nɛ̄ʔ.»22 A siɛnniʔɛmɛ pi 'yɛ̀ pe kúrugu, a kàyuʔujuulo pe 'siɛnnɛ líʔi bèle nɛ̀ wáa pe nɛ̄,
         a pe 'pe bururo píle dè nɛ̀ fòlilo pe nɛ̄, nɛ́ tí a pe 'pe kpúɔn sápinyiʔɛnɛ nɛ̄.
         23 Bà pe kɛ́nì pe tári nɛ̀ kpúɔn bèle, a pe 'pe cò nɛ̀ sɛ́nì wáa kasuu nī, nɛ́ kasuusaʔa
         wélifɔli yɛ wè wi de pe sɔ́migi de wéli cɛ̀ngɛ. 24 Bà pe sí kire tunduro dáà kɛn dè kasuusaʔa wélifɔli mɛ́ wè, a wi 'Pɔli nɛ́ Silasi
         nyɔ́gɔ bèle baa kasuusaʔa laamɛ nī bè, nɛ́ kpàʔaliyɛ le pe tɔliyɔ nɛ̄ yè.Kasuusaʔa wélifɔli wi 'tɛ́ngɛ Zezi nɛ̄ wè25 Bà pìlige ki pɛ́nì wúɔ nɛ̀ nɔ̀ nyìjaliɛlɛ lɛ̀lɛ nī lè, a Pɔli nɛ́ Silasi ní wè a pe 'yɛ̀ nɛ Kulocɛliɛ náari wè níɛ wi gbùʔɔrɔ́ ŋúniyɔ ní; kasuulebele
         bílì pe 'puu nɛ lúru pe mɛ́. 26 A dàala ni kɛ́nì fuu nɛ cúngo kpuʔɔ, a kasuusaʔa kàkpuɔnnɔ pe 'yúgɔ. A kɔ̀riyɔ yi mìɛni 'fali nɛ̀ múgolo sɛni, a kasuulebele pe mìɛni nɛ̀gɛjɔliyɔ
         yi 'sáʔala pe tɔliyɔ nɛ̄ yè.27 Bà kasuusaʔa wélifɔli wi kɛ́nì yɛ̀ ŋɔ́nimɔ nɛ̄ bè, nɛ́ kasuusaʔa kɔ̀riyɔ nyaa yè múguyo
         yè, a wi 'wi ŋɔsii píle wè nɛ̀ yige wi kpàfuʔu nī gè; wi 'puu nɛ caa bè wìi kpúu wī.
         Ki 'nyaa wi 'puu nɛ ki sɔ̀ngí nɛ̀ jo dùʔɔ kasuulebele pe 'fɛ̀ nɛ̀ suɔ wī.28 A Pɔli wi 'kòkuulo wáa wi kúrugu kpuʔɔ nɛ́ jo: «Fǎga ki puu bɛ̀ʔ; weli yē náʔa we
         mìɛni bèle !»29 A wi 'jo peri báan fètinnɛ ní, nɛ́ fɛ̀ nɛ̀ jíin, nɛ̀ tuu nɛ fún nɛ yàʔará, nɛ̀ káguro
         wáa Pɔli nɛ́ Silasi yiʔɛ mɛ́ gè. 30 A wi 'pe kɔ́ri nɛ̀ yige kpànʔanɛ nɛ̀ sɛ́nì pe yúgo nɛ́ pe yɛ: «Gáa mi 'yɛli bè kpíʔile
         bé sí suɔ wè ?»31 A pe sí 'wi yɛ: «Tɛ́ngɛ Kàfɔli Zezi nɛ̄ wè, bɛ̀ muɔ bé suɔ nɛ́ muɔ saʔa wuulo ní bèle.»32 A pe 'Kàfɔli wi siɛnrɛ juu dè kasuusaʔa kàfɔli mɛ́ wè, nɛ́ wi kpáa wuulo pe mìɛni ní bèle. 33 Ki pìlige nī gè, a kasuusaʔa kàfɔli wi 'pe kɔ́ri nɛ̀ sɛ́nì nɔmirɔ gbàri dè pe nɛ̄,
         nɛ́ tí a pe 'wi batiize, wire wè nɛ́ wi saʔa wuulo pe mìɛni ní bèle. 34 A wi 'kúɔ nɛ́ Pɔli nɛ́ Silasi kɔ́ri bèle a pe 'kɛ́ nɛ̀ sɛ́nì lìi wi kpáa mɛ́, nɛ́
         sí ki fundaanra kpíʔile dè nɛ́ wi kpáa wuulo ní bèle, bɛ̀ wire 'tɛ́ngɛ Kulocɛliɛ nɛ̄
         wè.Pe 'Pɔliyé yaʔa bèle a pe 'kɛ́35 Bà kpìɛnmɛ pi 'yɛ̀ nɛ̀ tuu wè, a kàyuʔujuulo pe 'kapiɛngbuɔnnɔ yɛ̀gɛ nɛ̀ tórigo nɛ́
         jo pe sa kasuusaʔa kàfɔli yɛ wè wi- siɛnnɛ bálì yaʔa bèle peri waa.36 A kasuusaʔa kàfɔli wi sɛ́nì ki siɛnrɛ juu dè Pɔli mɛ́ wè, nɛ́ wi yɛ dí kàyuʔujuulo pe 'jo wire- pe yaʔa peri waa. Kire nɛ̄ píra ŋáà
         nī wè, pe- yiri peri waa yanyige nɛ̄.37 A Pɔli sí pe yɛ: «Pe 'weli kɛn a pe 'weli kpúɔn siɛnnɛ yiʔɛ mɛ́ gè kàyuʔu sìnjuu nī.
         Wurɔmi kùlo wuulo bīɛlɛ weli bèle, á pe sí weli cò nɛ̀ tɔ́n kasuu nī, píra ŋáà nī wè nɛ́ jo pe
         bé weli múgu wáa làrimɛ nī lé ? ʔéʔe, kire sǐ gbɛ̀ kpíʔileʔ, fúɔ macɛn peli tíimɛ
         bèle peri báan pe pa weli tórigo.»38 A kapiɛngbuɔnnɔ pe 'kɛ́ nɛ̀ sɛ́nì ki siɛnrɛ dáà juu dè kàyuʔujuulo mɛ́ bèle. A ki
         siɛnrɛ ti 'fíɛrɛ cò pe nɛ̄, bɛ̀ ki 'nyaa Wurɔmi kùlo wuulo bīɛlɛ pe 'puu bèle. 39 A pe 'pɛn nɛ̀ pɛ́nì náarigɛ kpíʔile pe mɛ́, nɛ́ kúɔ nɛ́ pe yige kasuu nī wè, nɛ́ sí
         pe fiɛn pe- yiri kàʔa nī gè. 40 Bà pe 'yiri kasuusaʔa nī gè, a pe 'kɛ́ Liidii kpáa mɛ́. A pe sɛ́nì tɛ́ngɛfɔlilɔ nyaa
         bèle baa, a pe 'siɛnrɛ juu nɛ̀ lèbaanna nyɔ́gɔ pe nī, nɛ́ yiri nɛ̀ kɛ́. 

Siɛnnɛ pe 'Pɔli nɛ́ Silasi tún bèle Tesaloniki kàʔa nī gè171 A Pɔli nɛ́ Silasi pe 'sùuri Anfiipolii nɛ́ Apolonii kàaya nī yè, nɛ̀ kɛ́ Tesaloniki kàʔa
         mɛ́. Zuufulo tɛnmɛzaʔa káà 'puu baa ki kàʔa nī gè. 2 Bɛ̀ ki 'puu Pɔli wi kadɛlilɛ lè, a wi 'kɛ́ baa pe kúrugu tɛnmɛzaʔa mɛ́ gè. A wi sɛ́nì
         juu nɛ́ pe ní nɛ̀ taa cɛndɛniyɛ taanri Kulocɛliɛ siɛnsɛbɛrɛ nī dè. 3 A wi 'ti juu nɛ̀ fílige pe mɛ́, nɛ̀ ki tìɛ pe nɛ̄ dí Kulocɛliɛ Siɛnnyiɛnɛgɔnwɔ wi cé yɛli bè wuʔɔ, bága koli bè nyɛ́ kúbilo nī bèle, dí kire Siɛnnyiɛnɛgɔnwɔ ŋáà
         wire wī Zezi wè, ŋàa wori wire nɛ nyu pe mɛ́ bèle.4 A Zuufulo pálì 'Pɔli nɛ́ Silasi siɛnrɛ nyaa dè tiī kányiʔɛ, a pe 'tɛ́ngɛ ti nɛ̄, nɛ̀
         fàri Girɛki wuulo siɛnniʔɛnɛ pálì nɛ̄ nɛ̀ pínɛ, bàli pe 'puu nɛ Kulocɛliɛ gbùʔɔrɔ́
         wè, nɛ̀ fàri cɛlilɛ pálì nɛ̄, míɛkpoliyofɔlilɔ pe 'puu.5 A ki 'yejaʔa nyɔ́gɔ Zuufulo nī bèle, a pe 'lefaalilɛ pálì líʔi; pe 'puu nɛ yèrí nɛ
         mári koliyo nī yè.A peli 'kàgbaaligɛ yɛ̀gɛ kàʔa nī gè, nɛ́ kɛ́ Zasɔni saʔa mɛ́ bè sa Pɔli nɛ́ Silasi
         cò bèle bè kɛn siɛnnɛ mɛ́ bèle. 6 Piyè sɛ́nì pe nyaa baaʔ, a pe sí Zasɔni cò wè, wire nɛ́ tɛ́ngɛfɔlilɔ pálì ní, nɛ̀
         sɛ́nì pe kɛn kàʔa yiɛgininɛ mɛ́ bèle, níɛ nyu nɛ yékpuʔulo wáari gèle nɛ́ jo: «Siɛnnɛ
         bálì peli pe nyɛ́ni kàgbaaligɛ yɛ̀gí gè nɛ mári Wurɔmi tɛ́nimɛ tiɛrɛ ti mìɛni nī dè, pe m'bɛlɛ pe 'jíin we nī !7 «A Zasɔni pɛ́nì pe tìrige nabɔnrɔ nɛ̄. Ki siɛnnɛ bálì pe mìɛni pe sí nyɛ́ni kùlofɔgbuɔwɔ Sezari kajuʔulo kɛ́ngi gèle nɛ wáari kàsɛngɛ nɛ̄, nɛ́ jo dí kùlofɔli wáà wiiyɛ yē baa, pe
         wi ye Zezi.»8 A ki siɛnrɛ dáà ti 'siɛnnɛ funyɔ yɛ̀gɛ yè, nɛ́ kàʔa ki yiɛgininɛ ní bèle. 9 A pe 'kɔ̀nnɔ cáan Zasɔni nɛ̄ wè nɛ́ bìli ní bèle, nɛ́ nɛ́ pe yaʔa a pe 'kɛ́.Pɔli nɛ́ Silasi pe 'kɛ́ Bere kàʔa mɛ́10 Kire tiʔɛ gáà nī gè, a tɛ́ngɛfɔlilɔ pe 'fali nɛ̀ Pɔli nɛ́ Silasiyé tórigo bèle ki pìlige nī gè, a pe 'kɛ́ Bere kàʔa mɛ́. Bà pe sɛ́nì yiri
         bèle, a pe 'fali Zuufulo pe tɛnmɛzaʔa mɛ́ gè. 11 Kire tiʔɛ wuulo bèle, peli cé puu yiɛyɛ ní yè tuuyo nɛ̀ tóri Tesaloniki wuulo nɛ̄
         bèle; pe cé Kulocɛliɛ siɛnrɛ líɛ dè nɛ́ funviige ní. Pe 'puu nɛ Kulocɛliɛ siɛnsɛbɛrɛ sɔ́migi dè nɛ wéli cɛngɛ ó cɛngɛ, bè ki cɛ́n a ki yē dàa pe nyu dè tire dī. 12 A pe pàli nìʔɛnɛ 'jíin tɛ́ngɛlɛ nī lè, nɛ̀ fàri Girɛki cɛlilɛ míɛkpoliyofɔlilɔ pálì
         nɛ̄, nɛ́ nàguɔlɔ ní; pe cé nyuɔ káà kúɔ.13 Nɛ̀ sí ki taa Zuufulo bálì pe 'puu baa Tesaloniki kàʔa mɛ́ gè, bà peli kɛ́nì lúʔu
         dí Pɔli wiī baa nɛ Kulocɛliɛ siɛnrɛ nyu dè Bere kàʔa wuulo mɛ́ bèle nɛ̀ pínɛ wè, a
         pe 'yɛ̀ nɛ̀ kɛ́ baa nɛ̀ sɛ́ni siɛnnɛ pe funyɔ curugu yè, níɛ pe súguru nɛ wáari wi
         nɛ̄. 14 A tɛ́ngɛfɔlilɔ pe sí fìɛlɛ nɛ̀ Pɔli tórigo wè nɛ̀ sɛ́nì nɔ̀ kuʔɔjii nɛ̄ wè, á Timote
         nɛ́ Silasi peli 'kò baa. 15 Bìli pe cé kɛ́ bè sa Pɔli tórigo wè, a pe sɛ́nì nɔ̀ Atɛni kàʔa nɛ̄. A Pɔli wi 'tunduro
         kɛn pe mɛ́ Timote nɛ́ Silasi wori, nɛ́ jo pe sa pe yɛ peri báan wire kúrugu, pe fǎga
         mɔgɔ baaʔ. A pe 'koli nɛ̀ kɛ́ Bere kàʔa mɛ́ gè.Atɛni kàʔa gè yasunro kàʔa gī16 Bà Pɔli wi 'puu baa Atɛni kàʔa mɛ́ gè nɛ pe siri bèle, a ki 'nyaa wi laamɛ pi cé cúʔɔ wi
         nī; ki 'nyaa yasunro ti yé kàʔa gáà nyì gè. 17 Kire nɛ̄ wi cé kò nɛ waa tɛnmɛzaʔa mɛ́ gè nɛ waa nɛ nyu nɛ tìí Zuufulo nɛ̄ bèle peli nɛ́ kùlogolo kálì siɛnnɛ ní bèle
         bìli pe 'puu nɛ Kulocɛliɛ gbùʔɔrɔ́ wè. Nɛ̀ pínɛ cɛngɛ ó cɛngɛ, wi 'puu nɛ waa dàlikpuʔɔ
         mɛ́ gè, a wi cé siɛn ó siɛn nyaa baa, wi nɛ̂ cé juu nɛ́ wi ní. 18 Tògo gíì wuulo pe sî nɛ ye Epikuriyɛnɛ+ bèle, nɛ́ Sitoyisiɛnnɛ+ bèle, sìnjilige kajuumɔfɔlilɔ bèle, pe 'puu nɛ waa nɛ kìí nɛ́ Pɔli siɛnrɛ ní dè.
         Pe pàli 'puu nɛ nyu níɛ̀ jo: «Gáa cɛ kacaajuumɔfɔli ŋáà wi nyu díɛ ?» A pàli 'jo:
         «Dùʔɔ kùlogolo kálì kulocɛlɛlɛ siɛnjuuwo sí wī !»Ki 'nyaa Pɔli wi 'puu nɛ Zezi Kataanna wori nyu dè nɛ́ nyɛ́yirile wori ní dè.19 A pe 'wi cò nɛ̀ sɛ́nì kɛn kàyuʔujuulo gboli mɛ́ lè, a peli 'wi yúgo nɛ́ jo: «-Ki juu
         we mɛ́ wêli, tɛnmɛvɔnnɔ náà lire yē níi wī mmɛ gè, nàa muɔ nɛ tɛnmɛ nàa lè ? 20 Muɔ pɛ́ni ngbúʔulo fúugi gèle we nɛ̄ nɛ́ siɛnrɛ táà ní dàa wiyè fìɛ lúʔu nɛ̀ nyaa
         dèʔ; weli sí nɛ caa bè ki cɛ́n tire kɔri wi 'jo gáa wī ?»21 Ki 'nyaa Atɛni kàʔa wuulo pe mìɛni bèle, nɛ́ nabɔnminɔ bílì pe cé pɛ́nì tɛ́ni baa
         kàʔa nī gè, pe 'puu nɛ waa nɛ lɛ̀lɛ sáa líi nɛ kùlo kele nyu níɛ ke lúru yákuɔ wī.22 A Pɔli wi 'yɛ̀ nɛ̀ yéri kàyuʔujuulo gboli sunʔɔmɔ nī bè nɛ́ pe yɛ: «Atɛni kàʔa wuulo,
         mi 'ki nyaa yeli kakpiʔiligele ke mìɛni nī gèle, kulocɛlɛlɛ nìʔɛrɛ gbùʔɔrivaalimɛ
         pi 'yeli dɛ́ni kátii. 23 Bà mi 'yeli kàʔa saanri gè nɛ̀ tóri gè, mi 'ki nyaa a yeli 'ki sɛbɛ yeli kulocɛlɛlɛ
         gbùʔɔrigɔ yafanʔa káà nɛ̄ nɛ́ jo: ‹Kulocɛliɛ wáà mɛ́, ŋàa wiyè cɛ́n wèʔ.› Ŋàa yeli
         nɛ gbùʔɔrɔ́ nɛ́ sí kò yeli sì wi cɛ́n wèʔ, wire wori mi 'pɛn bè pa juu yeli mɛ́.24 «Kulocɛliɛ ŋáà wi 'duniya faan wè nɛ́ wi laamɛ yɛrɛ ti mìɛni ní dè, wire wī nyìʔɛnɛ
         nɛ́ dàala Kàfɔli wè. Wi wè kòrí siɛn kɔli gbùʔɔrɔsaaya wofaanya nīʔ. 25 Nɛ̀ pínɛ wi màakuu wè siɛn kɔliyɛgɛ nɛ̄ʔ, ki- nyaa majo ki woli yē wi nɛ̄ wīʔ. Nɛ̀
         taʔa gíi nɛ̄, wire wi nyɛ́ni sìi kanʔa wè feliye yi mìɛni, nɛ́ ŋɔ́nɔ ní lè, nɛ̀ fàri
         yɛrɛ sɛnrɛ nɛ̄ dè. 26 Nàguɔ nigbe nī wi 'kùlogolo siɛnnɛ pe mìɛni feliye yige yè, pe pa puu dàala tiɛrɛ
         ti mìɛni nī dè, nɛ́ sí lɛ̀gɛlɛ tɔ́nminɔ gèle nɛ̀ ke yérige ke lariyɛ nī yè, nɛ̀ láʔagɛlɛ
         tɛ́ngɛ siɛnnɛ kòridiɛyɛ nɛ̄ yè.27 «Kulocɛliɛ wi cé kire kpíʔile gìi ki bé tí siɛnnɛ peri wire Kulocɛliɛ caa wè, a ki
         cɛ yē piyē nɛ wi tali nɛ caa wè, dùʔɔ pe bága wi caa bè wi nyaa. Nɛ̀ sí ki taa Kulocɛliɛ
         wiì líili weli wáà nɛ̄ʔ. 28 ‹Wire fànʔa nɛ̄ weli yē sìi nɛ̄, wire fànʔa nɛ̄ weli nɛ jàʔá nɛ kparigi, wire fànʔa
         nɛ̄ weli yē bile.› Tire yeli kacɛ́njuulo ŋúnuŋuminɔ pálì cé 'juu dè, nɛ́ jo: ‹Ki 'nyaa
         weli yē Kulocɛliɛ wi siimɛ wuulo wī.›29 «Bɛ̀ sí weli yē Kulocɛliɛ wi siimɛ wuulo bèle, we fǎri ki sɔ̀ngí bè jo dùʔɔ Kulocɛliɛ
         felige kiī bɛ̀ tiɛ tíɛlɛ wīʔ, á kire 'laa bɛ̀ walifiiwe tíɛlɛʔ, á kire 'laa bɛ̀ sìndɛnicɛnyɛ
         yáà felige tíɛlɛʔ pe ki ye mabiri, á kire 'laa bɛ̀ siɛn kɔli yakpiʔilige tíɛlɛʔ, gàa
         siɛn sî sɔ̀ngi níɛ̀ ki kpíʔile gèʔ. 30 Ki sí n'gɛ, Kulocɛliɛ wiì siɛnnɛ pe katiire tɔ́ri dèʔ, dàa ti 'tóri faʔa gèʔ. Píra
         ŋáà nī wè wiī nɛ ki nyu nɛ gbɛ̀ngí nɛ́ jo siɛnnɛ pe mìɛni bèle, tiʔɛ ó tiʔɛ nī, pe-
         pe funyɔ yiʔɛ yè pé láʔa pe kapiʔile nɛ̄ gèle. 31 A kire 'laa wè, Kulocɛliɛ wi 'lɛ̀lɛ láà tɛ́ngɛ bága kàyuʔu juu duniya siɛnnɛ nɛ̄ bèle;
         wi kàyuʔu kiī sìnʔɛ. Siɛn ŋáà mɛ́ wi bága ki kàyuʔu kɛn gè, wire 'nyaa nàguɔ ŋáà wi
         'nyíɛnɛ nɛ̀ tìɛ wè, nɛ́ sí fìɛ tɛ́ngɛ wi wori nɛ̄ dè siɛnnɛ pe mìɛni mɛ́ bèle, bɛ̀ wi 'wi nyɛ́ nɛ̀ yige kúbilo nī
         bèle.»32 Bà Pɔli wi kɛ́nì tiɛlɛ náà juu lè, kúbilo nyɛ́yirile wori dè, a pàli 'yɛ̀ nɛ wi tíʔɛ,
         a bìli 'jo: «-Ti yaʔa bɛ̀ʔ muɔ bé ní ga pa ti juu cígini !»33 Kire lɛ̀lɛ nī lè a Pɔli wi 'yɛ̀ nɛ̀ yiri pe sunʔɔmɔ nī bè. 34 Kire ki mìɛni láara gè a pàli 'taʔa Pɔli kúrugu wè nɛ̀ kò tɛ́ngɛfɔlilɔ. Kàyuʔujuulo
         gboli wuu wáà 'puu baa pe 'puu nɛ wi ye Deniisi, nɛ̀ fàri cɛliwɛ wáà nɛ̄ pe 'puu nɛ
         wi ye Damariisi, nɛ́ pàli ní nɛ̀ pínɛ.
         
            
               	Epikuriyɛnɛ:Peli 'nyaa siɛnnɛ bílì pe fé céri wuʔɔgɔ nɛ̄ gè, níɛ sí jo siɛn 'yɛli wiri duniya
                     wi tàanma líi bè.

               	Sitoyisiɛnnɛ:Peli mɛ́ bèle, siɛn wi 'yɛli wi- wìi cò macɛn, nɛ̀ pínɛ peli mɛ́ bèle siɛn wi 'yɛli
                     bè wuʔɔgɔ kún gè wìi nī.

Pɔli wi 'kɛ́ Korɛnti kàʔa mɛ́(Kor1 1.1-9; 2.1-5; Kor2 11.5-12; 12.12,13)181 Kire kàduʔumɛ gè, a Pɔli wi 'yiri Atɛni kàʔa wuulo táanni bèle, nɛ̀ kɛ́ Korɛnti kàʔa mɛ́. 2 A wi sɛ́nì Zuufunaguɔ wáà nyaa baa, pe 'puu nɛ wi ye Akiilasi; Pɔnti tɛ́nimɛ wuu wi
         'puu. Wire cé péli nɛ̀ kɔ́n Italii kùlo mɛ́ nɛ̀ pɛn nɛ́ wi cuɔ ní wè Pirisiili wè.
         Ki 'nyaa kùlofɔgbuɔwɔ Kulodi wi cé jo Zuufulo pe mìɛni pe- yiri Wurɔmi kàʔa nī gè.A Pɔli wi 'kɛ́ pe kúrugu. 3 Bɛ̀ ki 'nyaa pe baara ti 'puu nuro nɛ́ Pɔli wori ní dè, a Pɔli wi 'kò baa nɛ́ pe ní
         nɛ baara. Fɛ̀ni saaya pe 'puu nɛ kpínʔini. 4 Cɛndɛnigɛ cɛngɛ ó cɛndɛnigɛ cɛngɛ, wi nɛ̂ cé kɛ́ tɛnmɛzaʔa mɛ́ gè nɛ̀ sɛ́ni nyu nɛ́ Zuufulo ní bèle, peli nɛ́ Girɛkilɛ ní bèle; wi 'puu nɛ caa
         bè pe sɔ̀ngirɔ yiʔɛ dè wī, pe- tɛ́ngɛ Kàfɔli nɛ̄ wè.5 Bà Timote nɛ́ Silasi pe cé kɛ́nì kɔ́n Maseduwani tɛ́nimɛ nī bè nɛ̀ pɛn bèle, a Pɔli wi 'láʔa nɛ̀ kò nɛ Kulocɛliɛ siɛnrɛ nyu dè Zuufulo mɛ́ bèle, níɛ ti nyu nɛ láʔala
         pe nɛ̄ dí Kulocɛliɛ Siɛnnyiɛnɛgɔnwɔ wè, wire wī Zezi wè. 6 Nɛ̀ sí ki taa bà Zuufulo pe cé cíi Pɔli siɛnrɛ nɛ̄ dè, nɛ́ yɛ̀ nɛ wi teri wè, a wi
         'wi bururo yàʔara+ dè nɛ̀ wáa baa pe nɛ̄ nɛ́ pe yɛ: «Sɛnrɛ ti 'kò yeli nyùgo wori; mi wè, mi nyɛ́nì
         mi liɛlɛ kúɔ lè nɛ̀ láʔa yeli kɔli mɛ́ gè. Bɛ̀ ki yē ŋɔ̀ wè, mi nɛ waa kùlogolo kálì siɛnnɛ kúrugu wī nɛ́ Kataanna Siɛnrɛ ní dè.»7 Bà wi 'yiri baa kire tiʔɛ nī gè, a wi 'kɛ́ nàguɔ wáà tiʔɛ nī, pe 'puu nɛ wi ye Tiitusi
         Zusutusi; Kulocɛliɛ caavɔli wi 'puu ki nàguɔ ŋáà wè. Wi saʔa ki 'puu baa tɛnmɛzaʔa
         táanni gè. 8 Kirisipusi wè, tɛnmɛzaʔa kàfɔli wè, a wire 'tɛ́ngɛ Kàfɔli nɛ̄ wè nɛ́ wi saʔa wuulo pe mìɛni ní bèle. Korɛnti
         kàʔa siɛnniʔɛnɛ míɛni 'puu nɛ jíin tɛ́ngɛlɛ nī lè, níɛ batɛmi kpínʔini wè bɛ̀ pe cé Pɔli siɛnrɛ lúʔu dè.9 Cɛngɛ káà pìlige nī, a Kàfɔli wi 'Pɔli yiʔɛ múgu gè nɛ́ kaala láà tìɛ wi nɛ̄ nɛ́ wi yɛ: «Fǎga de fìʔɛ́ʔ, puu mari
         muɔ siɛnrɛ nyu dè, fǎga tí bé muɔ nyuɔ tɔ́n gèʔ ! 10 Nɛ̀ taʔa gíi nɛ̄, mi yē nɛ́ muɔ ní; siɛn sì je nɔ̀ muɔ nɛ̄ʔ bè muɔ wuʔɔʔ, ki 'nyaa
         siɛnmɛ yē bile nìʔɛbɛ kàʔa gáà nī gè, mi wobo.»11 A Pɔli wi 'kò baa nɛ́ pe ni nɛ̀ taa yiɛlɛ nɛ́ yeye kɔlini, nɛ pe tɛnmɛ Kulocɛliɛ siɛnrɛ
         nɛ̄ dè.12 Lɛ̀lɛ níì nī Galiyɔn 'puu Akayi tɛ́nimɛ fànʔafɔli wè, a Zuufulo pe 'nyuɔ le Pɔli nɛ̄
         wè nɛ̀ wi cò nɛ̀ kɛ́ kàyuʔujuudiʔɛ mɛ́ gè. 13 A pe sɛ́nì jo: «Nàguɔ ŋáà wiī nɛ ki caa bè siɛnnɛ sɔ̀ngirɔ yiʔɛ dè peri Kulocɛliɛ
         gbùʔɔrɔ́ wè Fànʔa Siɛnrɛ ti yapiʔi nɛ̄ wī !»14 Pɔli wi 'puu nɛ caa bè yakaa juu, nɛ̀ sí ki taa a Galiyɔn wi 'siɛnrɛ líɛ dè, nɛ̀ juu
         nɛ́ Zuufulo ní bèle nɛ́ pe yɛ: «Zuufulo yeli bèle, a ki yē kacuʔɔlɔ nàguɔ ŋáà wi cé
         kpíʔile lè, á kire 'laa kakoligo sìpiʔi gè, mi cî yeli siɛnrɛ lúʔu dè. 15 Bɛ̀ sí yeli kàsii wi nyùgo ki 'nyaa siɛnjuuro koligo wori wè, nɛ́ míɛyɛ, nɛ́ yeli
         tíimɛ fànʔa koligo kele ní gèle, kire nɛ̄ yeli wori dī tire dè; mi wè nɛ caa bè nyuɔ
         le kire kàyuʔu nī gèʔ.»16 A wi 'fali nɛ̀ pe cìra nɛ̀ yige kàyuʔujuudiʔɛ nī gè.17 A pe mìɛni pe sí fali nɛ̀ tuu tɛnmɛzaʔa kàfɔli nɛ̄ wè, Sɔsitɛni wè, nɛ̀ wi kpúɔn kàyuʔujuudiʔɛ
         yiʔɛ mɛ́ gè. A Galiyɔn wi 'píɛ, wiì nyuɔ le ti nīʔ.Pɔli wi 'koli nɛ̀ kɛ́ Antiyɔsi kàʔa mɛ́18 A Pɔli wi ń'nɛ̀ kò baa nɛ̀ cɛnyɛ nìʔɛyɛ kúɔ Korɛnti kàʔa nī gè nɛ́ tɛ́ngɛfɔlilɔ ní bèle.
         A wi 'kúɔ nɛ́ jíin kɔ́rikpuʔɔ nī gè nɛ̀ kɛ́ Siirii kùlo mɛ́, wire nɛ́ Pirisiili nɛ́ Akiilasi. Bà pe kâ sɛ́nì jíin
         Sankire kàʔa nī gè, a Pɔli wi 'tí a pe 'wi nzìire celile dè. Ki 'nyaa wi cé nyuɔ kún nɛ̀ kɛn; kire sìɛrɛ tire wi cé kɔ̀n.19 A pe sɛ́nì nɔ̀ Efɛzi kàʔa nɛ̄. A Pɔli wi 'láʔa wi kobinɛnyɛninɛ nɛ̄ bèle nɛ̀ kɛ́ tɛnmɛzaʔa mɛ́ gè nɛ̀ sɛ́nì juu nɛ́ Zuufulo ní bèle. 20 A pe 'yɛ̀ nɛ wi fiɛn nɛ́ wi yɛ wi- kò baa wi mɔgɔ nɛ́ peli ní; wiì yéri ki nɛ̄ʔ.21 A wi 'yiri pe táanni nɛ́ pe yɛ: «M'bága koli bè pɛn náʔa yeli mɛ́ a Kulocɛliɛ fɔ̀li.»
         Nɛ́ jíin kɔ́rikpuʔɔ nī gè nɛ̀ yiri Efɛzi kàʔa nī gè.22 A wi sɛ́nì tìgi Sezare kàʔa nī, nɛ̀ 'kɛ́ nɛ̀ sɛ́nì tɛ́ngɛfɔlilɔ gboli wuulo síɛri bèle Zerizalɛmi kàʔa mɛ́ gè. Bà wi 'kúɔ wè a wi 'kɛ́ Antiyɔsi kàʔa mɛ́.
         23 A wi sɛ́nì lɛ̀lɛ láà kúɔ baa, nɛ́ kɛ́nì koli nɛ̀ yiri nɛ̀ kɛ́. Wi cé sùuri nɛ̀ tóri
         Galasi kùlo nī, nɛ́ Firizii tɛ́nimɛ ní bè, níɛ nyu nɛ lèbaanna nyɔ́gi pìtɛnmɛnɛ pe mìɛni nī bèle tɛ́ngɛlɛ koligo nī gè.Apolɔsi wi 'Kulocɛliɛ Siɛnrɛ juu dè Efɛzi nɛ́ Korɛntiyé kàaya nī24 Zuufunaguɔ wáà cé kɛ́nì pɛn baa Efɛzi kàʔa mɛ́ gè. Pe 'puu nɛ wi ye Apolɔsi; Alɛgizandiri
         kàʔa+ wuu wi 'puu. Ki nàguɔ wi cé juu macɛ́n, nɛ̀ Kulocɛliɛ siɛnsɛbɛrɛ sɔ́migɔ dè nɛ̀ cɛ́n nɛ̀ pínɛ. 25 Wi cé tɛnmɛnɛ taa Kàfɔli koligo nī gè, nɛ ní sícaʔawɛ nɛ siɛnnɛ tɛnmɛ bèle cìilige nɛ láʔala Zezi kele nɛ̄
         gèle. Nɛ̀ sí ki taa Zanbatɛmi wire yákuɔ wi cé cɛ́n. 26 Wi cé kɛ́ nɛ̀ sɛ́ni siɛnnɛ tɛnmɛ bèle fíɛrɛ fùn baa tɛnmɛzaʔa mɛ́ gè.Bà Pirisiili nɛ́ Akiilasi peli kɛ́nì wi tɛnmɛnɛ lúʔu lè, a pe 'wi yeri nɛ̀ sɛ́nì yaʔa
         nɛ́ pìye ní, nɛ́ wi sɔ́migɔ nɛ̀ tìɛ Kulocɛliɛ koligo nɛ̄ gè, dìi wiì cé cɛ́n dèʔ.27 Bà kári láa 'puu Apolɔsi nɛ̄ wè Akayi tɛ́nimɛ mɛ́ bè, a tɛ́ngɛfɔlilɔ pe 'yéri ki nɛ̄.
         A pe sí siɛnrɛ sɛbɛ nɛ̀ tórigo ki tiʔɛ tɛ́ngɛfɔlilɔ mɛ́ bèle, nɛ́ jo pe sa wi cò cɛ̀ngɛ.Bà Apolɔsi wi sɛ́nì yiri wè, a ki tɔ̀ni nɛ̀ tɛ́ngɛfɔlilɔ sáʔa bèle kpuʔɔ, bàli nɛ̄
         Kulocɛliɛ wi cé nyuɔ wè á pe 'jíin tɛ́ngɛlɛ nī lè. 28 Ki 'nyaa Apolɔsi wi 'puu nɛ Zuufulo pe pùunnidiʔɛlɛ tìí gèle pe nɛ̄ siɛnnɛ sunʔɔmɔ
         nī bè, nɛ nyu nɛ pe jàʔá siɛnjuuro nī dè. Wi 'puu nɛ ki tìí pe nɛ̄ nɛ láʔala Kulocɛliɛ
         siɛnsɛbɛrɛ nī dè dí Zezi wire wī Kulocɛliɛ Siɛnnyiɛnɛgɔnwɔ wè.
         
            
               	A Kulocɛliɛ siɛnjuuwo wi cé gbɛ́nɛ̀ wi bururo yàʔara dè nɛ̀ wáa baa mmɛ gè, kire kɔri
                     wi 'jo wire nyɛ́nì wire kiyɛ jíge yè kire ga laa yedaʔala cúbugo cúru gè nɛ̀ yige
                     pe kele nī gèle. Kanunɔ lire nī baa 13.51. Wéli baa Nɛy 5.13; Mat 10.14.

               	Alɛgizandiri kàʔa ki 'puu Ezipiti kùlo nī. Kire cɛnyɛ nī yè ki kàʔa ki cé míɛkpuʔɔ
                     taa. Sìnjilige caadiʔɛ ki 'puu ki kàʔa gè.

Pɔli wi 'kɛ́ Efɛzi kàʔa mɛ́191 Bà Apolɔsi wi 'puu Korɛnti kàʔa mɛ́ gè, a Pɔli wi 'Azii tɛ́nimɛ jeli bè nyaguruyo kayɔbigɔ nɛ̄ gè, nɛ̀ kɛ́ Efɛzi kàʔa mɛ́. A wi
         sɛ́nì tɛ́ngɛfɔlilɔ pálì nyaa baa ki kàʔa nī gè. A wi 'pe yúgo: 2 «Bà yeli 'tɛ́ngɛ bèle, Kulocɛliɛ Pìle ni 'pɛn yeli mɛ́ lé ?»A pe 'wi yɛ: «Weli sì fìɛ cɛ́nì ki lúʔu dí Kulocɛliɛ Pìle yē baaʔ.»3 A Pɔli wi 'jo: «Batɛmi ŋíi sí yeli 'kpíʔile ?»A pe 'wi yɛ: «Zan Batiisi batɛmi weli 'kpíʔile.»4 A Pɔli wi sí jo: «Zan wi 'puu nɛ siɛnnɛ batiize bèle nɛ́ jo pe- pe funyɔ yiʔɛ yè,
         pe sí tɛ́ngɛ siɛn ŋáà wi cî ga pɛn wire kàduʔumɛ gè. Zezi wire wi 'puu nɛ pun.»5 Bà pe 'Pɔli siɛnrɛ lúʔu dè nɛ̀ kúɔ dè, a pe 'batɛmi kpíʔile wè Kàfɔli Zezi míʔɛ nɛ̄
         gè. 6 A Pɔli wi 'kiyɛ taʔala yè pe nɛ̄, a Kulocɛliɛ Pìle ni 'tìgi pe nɛ̄, a pe 'yɛ̀ nɛ nyu
         siɛnrɛ táà tiiyɛ nī, nɛ̀ kò Kulocɛliɛ siɛnjuulo. 7 Pe cé siɛnnɛ kiɛ nɛ́ siin kúɔ, nàguɔlɔ pe 'puu.8 A Pɔli wi sɛ́nì jíin tɛnmɛzaʔa nī gè, a wi 'siɛnnɛ tɛnmɛ bèle nɛ̀ taa yeye taanri. Wi 'puu nɛ Kulocɛliɛ Kùlofɔligɔ wori nyu dè nɛ́ nàzorido ní+, níɛ ki cìrá siɛnnɛ pe- pe sɔ̀ngirɔ yiʔɛ dè pe sí tɛ́ngɛ ki wori nɛ̄ dè.9 Bà sí pàli cé cíi nɛ́ pe funyɔ gbɛ̀n yè, níɛ siɛncuʔɔrɔ nyu nɛ pìye nyíɛnɛ Kàfɔli koligo nɛ̄ gè siɛnniʔɛmɛ sunʔɔmɔ nī bè, a Pɔli wi 'láʔa pe táanni. A wi 'pìtɛnmɛnɛ kɔ́ri bèle nɛ̀ sɛ́ni pe tɛnmɛ cɛngɛ ó cɛngɛ Tiiranusi tɛnmɛdiʔɛ nī gè. 10 Wi cé pe tɛnmɛ nɛ̀ taa yiʔɛlɛ siin, fúɔ a kire 'ki kɛn a Azii tɛ́nimɛ wuulo pe mìɛni
         bèle, Zuufulo nɛ́ Girɛkilɛ ní bèle, a pe 'Kàfɔli wi siɛnrɛ taa dè nɛ̀ lúʔu.11 Kulocɛliɛ wi 'puu nɛ kanyuʔɔnigɔlɔ kpínʔini Pɔli wi kiyɛ nī yè, ke feligele sì puu
         nɛ nyaʔaʔ. 12 A kire 'ki kɛn a cècuuro díì, á kire 'laa a fɛ̀ni ŋíì cé kurugo nɛ̀ taa Pɔli nɛ̄ wè,
         siɛnnɛ pe nɛ̂ cé ti líɛ nɛ̀ taʔa yaala nɛ̄ bèle pe nìɛ pori; gbòdolilo míɛni pe nìɛ
         yigi pe nī.Seva jaala wori dè13 Zuufulo bílì pe cî nɛ nyaari nɛ gbòdolilo cìrá nɛ yigi siɛnnɛ nī bèle, a pàli kɛ́nì
         jo peli bé gbòdolilo pálì cìra nɛ́ Kàfɔli Zezi míʔɛ ní gè. A pe 'jo: «Zezi míʔɛ nɛ̄,
         Zezi ŋáà wori Pɔli cî nɛ nyu dè, mi 'jo ma yiri !»14 Ki 'nyaa Zuufulo kacuɔnrilɔ kàfɔli wáà jaala kɔlisiin pe 'puu nɛ baara dáà kúu dè, pe 'puu nɛ ki kacuɔnrilɔ kàfɔli ye
         wè Seva. 15 A gbòdoli wi sí siɛnnugoro kɛn pe mɛ́ nɛ́ pe yɛ: «Zezi wè, mi nyɛ́nì wi cɛ́n; Pɔli
         míɛni wè, mi 'wi cɛ́n nɛ̀ pínɛ. Yeli sí bèle, báli bīɛlɛ yeli bèle ?»16 Nàguɔ ŋáà nī gbòdoli wi 'puu wè, a wi 'fali nɛ̀ tuu siɛnnɛ bálì nɛ̄ bèle, nɛ̀ pe
         wáa nɛ̀ mígi pe mìɛni bèle nɛ́ ŋɔri ní, nɛ̀ pe yiɛyɛ wárigɛ yè sìpiʔi, fúɔ a pe 'fɛ̀
         nɛ̀ yiri nɛ́ nɔmirɔ ní náborilo.17 A Efɛzi kàʔa wuulo pe mìɛni 'ki kaala náà lúʔu lè, Zuufulo yo, Girɛkilɛ yo. A fíɛrɛ
         'jíin pe mìɛni nī, a pe 'yɛ̀ nɛ kpuʔɔrɔ tari Kàfɔli Zezi míʔɛ nɛ̄ gè. 18 Siɛnniʔɛnɛ cé tɛ́ngɛ, a pe 'yɛ̀ nɛ ki nyu nɛ yigi kpànʔanɛ kacuʔɔrɔ dáà peli 'kpíʔile
         nɛ̀ tóri dè. 19 Bàli pe 'puu nìnyuʔɔnigɔ kacɛ́nminɛ bèle, a peli pàli nìʔɛnɛ 'pɛn nɛ́ pe nìnyuʔɔnigɔ
         sɛbɛlɛ ní bèle, nɛ̀ pɛ́nì ti sórigo siɛnnɛ pe mìɛni yiʔɛ mɛ́ gè. A pe 'ki yɛrɛ dáà
         ti lɔri tɔ́ri dè, a ki wali wi 'yɛ̀ walifiiwe siramuʔɔyɔ togo nɛ́ kogunɔ (50 000).
         20 Kàfɔli wi fànʔa nɛ̄ gè, a kire 'ki kɛn a Kataanna Siɛnrɛ ti 'kò nɛ nyu nɛ waa yiʔɛ nɛ̄ nɛ́ ŋɔri ní.Pe 'kàgbaaligɛ yɛ̀gɛ tɛ́ngɛfɔlilɔ kúrugu bèle21 Bà kire kele gálì ke kɛ́nì tóri gèle, a Pɔli wi 'ki yɛ̀gɛ bè sùuri Maseduwani tɛ́nimɛ nī bè nɛ́ Akayi tɛ́nimɛ ní bè, bè kɛ́ Zerizalɛmi kàʔa mɛ́. A wi 'jo: «A mi kɛ́nì kúɔ baa kire tiʔɛ nī gè, ki 'yɛli mi- kɛ́ Wurɔmi kàʔa mɛ́ gè bè pínɛ.»22 A wi sí wi baakuɔnyɛninɛ siin tun baa Maseduwani tɛ́nimɛ nī bè, peli cé nyaa Timote
         nɛ́ Erasiti; wire wè nɛ́ kò baa Azii tɛ́nimɛ nī bè nɛ̀ lɛ̀lɛ láà kúɔ.23 Kire lɛ̀lɛ nī lè a kàgbaaligɛ 'yɛ̀ kpuʔɔ tɛ́ngɛlɛ koligo wori nɛ̄ dè. 24 Ki 'nyaa nàguɔ wáà 'puu baa, tiɛkpuɔnwɔ wi 'puu, pe 'puu nɛ wi ye Demɛturusi; wi 'puu
         nɛ Aritemiisi yasungo saapigele yafanʔana kpínʔini nɛ́ walifiiwe ní. A ki baakuɔlɔ pe 'kò nɛ wali
         tari nìʔɛgɛ ki yafanʔana gálì nī gèle. 25 A Demɛturusi wi 'peli bálì yeri bèle nɛ̀ fàri bìli pe 'puu nɛ ki baara felide kúu
         dè, nɛ̀ pe pínɛ, nɛ́ pe yɛ: «Mi siinyɛninɛ, yeli 'ki cɛ́n baara dáà tire nī weli nɛ
         weli wali tari wè. 26 Gìi sí nàguɔ ŋáà wiī nɛ nyu gè, yeli nɛ ki lúru níɛ ki nyaʔa nɛ pínɛ. Efɛzi kàʔa yákuɔ
         cɛ bɛ̀ʔ, ki cɛ́nì kò cɛ̀ bé Azii tɛ́nimɛ pi mìɛni kpàri wī, bɛ̀ Pɔli ŋáà wi 'ki juu
         nɛ̀ siɛnnɛ pe sɔ̀ngirɔ yiʔɛ dè, nɛ́ jo dí kulocɛlɛlɛ bálì weli 'kpíʔile nɛ́ weli kiyɛ
         ní yè, dí ti wè kulocɛlɛlɛʔ. 27 Weli baara tire yákuɔ míʔɛ bɛ̀ʔ ki je cúʔɔʔ; weli kulocɛliɛ ŋáà wī kpuɔwɔ wè Aritemiisi
         wè, wire sundiʔɛ kire pe je faʔa, siɛn fǎga ní de tɔ́ri nɛ́ ki níʔ, bèri ki gbùʔɔrɔ́ʔ
         Azii tɛ́nimɛ ni bè nɛ́ duniya wi mìɛni nī wèʔ.»28 Bà siɛnnɛ pe 'siɛnrɛ dáà lúʔu dè, a ti 'pe funyɔ yɛ̀gɛ yè kpuʔɔ ! A pe 'yɛ̀ nɛ nyu
         nɛ kpáala níɛ waa: «Aritemiisi wè, Efɛziyé wuu wè, wire wī kpuɔwɔ wè !» 29 A ki kàgbaaligɛ ki 'kàʔa kpàri gè, a siɛnnɛ pe 'fɛ̀ nɛ̀ pɛn baa dàlikpuʔɔ mɛ́ gè.
         Bà pe báan bèle a pe 'Pɔli kobinɛnyɛninɛ cò bèle, Gayusi wè nɛ́ Arisitariki ní wè;
         Maseduwani tɛ́nimɛ wuulo pe 'puu.30 A Pɔli wi 'yɛ̀ nɛ̀ jo wire bé jíin baa siɛnnɛ nī bèle, tɛ́ngɛfɔlilɔ piyè fɔ̀li nɛ̀
         wi yaʔa wi 'kɛ́ʔ. 31 A ki tiʔɛ tɛ́nimɛ siɛnkpolilo pálì 'tunduro tórigo wi mɛ́ nɛ̀ wi fiɛn nɛ́ wi yɛ wi
         fǎga tí bé ki kɔ̀rirɔʔ bé líɛ bè kɛ́ baa dàlikpuʔɔ mɛ́ gèʔ; Pɔli wi nàgorilo pálì
         pe 'puu peli bèle. 32 Kàgbaaligɛ ki 'puu kpuʔɔ baa dàlikpuʔɔ mɛ́ gè; pe mìɛni nɛ nyu pìye fungo, nɛ̀ sí
         ki taa pe kpuɔmɔ sì yé cɛ́nì ki cɛ́nʔ gáa nɛ̄ piyē baa gbuʔulilo bèleʔ. 33 Nàguɔ ŋáà Zuufulo pe yé ŋɔrigɔ nɛ̀ tórigo baa yiʔɛmɛ gè, Alɛgizandiri wè, a gboli
         wuulo pálì 'siɛnrɛ ti yiʔɛ juu nɛ̀ tìɛ wi nɛ̄. A Alɛgizandiri wi sí 'kɔli yɛ̀gɛ siɛnnɛ
         mɛ́ bèle, bè juu bè tìɛ pe nɛ̄. 34 Bà siɛnnɛ pe kɛ́nì ki cɛ́n dí Zuufuwo wī wè, a pe mìɛni 'yɛ̀ nɛ kòkuʔulo wáari fúɔ
         nɛ̀ pɛ́nì taa líɛrilɛ siin, níɛ waa: «Aritemiisi wè, Efɛziyé wuu wè, wire wī kpuɔwɔ
         wè !»35 A kàʔa ki komi wi 'juu nɛ̀ siɛnnɛ pe funyɔ nyígi yè nɛ́ pe yɛ: «Efɛzi siɛnnɛ yeli
         bèle, siɛn yē bile lé ŋàa wi bé jo wire sì ki cɛ́n dí Efɛzi kàʔa kire nī Aritemiisi
         yasungbuʔɔ ki yē gè, á ki yafanʔa ki 'tìgi nyìʔɛnɛ nī lè nɛ̀ tuu gè ? Wi sundiʔɛ saakpuʔɔ
         míɛni gè náʔa gɛ ki yē. 36 A ki sí yē siɛn sǐ gbɛ̀ ti tíɛnɛʔ dè, ye- yeli funyɔ nyígi yè, ye fǎga tí bé nyùgofun
         kaala láà parigɛ bè kpíʔileʔ.37 «Nàguɔlɔ bálì yeli 'cò nɛ̀ pɛn bèle, piyè yakaa yùu sundiʔɛ saakpuʔɔ nī gèʔ, pe míɛni
         piyè siɛncuʔɔrɔ juu nɛ̀ wáa weli yasungo mɛ́ gèʔ. 38 A ki sí yē Demɛturusi wè, wire nɛ́ bàli ní pe nyɛ́ni baanuro kúu dè, a ki yē siɛnrɛ
         yē pe mɛ́ wàa kúrugu wè, kàyuʔujuudiɛyɛ yē baa nɛ́ fànʔafɔlilɔ ní, peri waa pe sa
         pe yeri kire tiʔɛ nī. 39 A ki sí yē siɛnrɛ yē wàa mɛ́ yeli nī bèle, we bága sa wìye nyaa bè juu ti nɛ̄ weli
         gboli nī lè. 40 A kire 'laa wè, pe bága siɛnrɛ cáan dè weli nɛ̄, bé jo weli nyɛ́nì kàgbaaligɛ yɛ̀gɛ
         kàʔa nī gè pàngɛ gè. A kire 'laa wè, siɛnkpaanra díi we bé gbɛ̀ juu gbúʔurulo náà
         ni wori nɛ̄ dè ?»Bà kàʔa ki komi wi 'tire juu nɛ̀ kúɔ wè, a wi 'siɛnnɛ yɛ bèle peri waa pe tiɛyɛ nī.

Pɔli wi 'kɛ́ Maseduwani tɛ́nimɛ nī201 Bà kàgbaaligɛ ki kɛ́nì tóri gè, a Pɔli wi 'tunduro tórigo pìtɛnmɛnɛ mɛ́ bèle a pe 'pɛn. A wi pɛ́nì juu nɛ́ pe ní nɛ̀ pe nàzɔnnɔ lìri bèle, á pe 'sàri
         pìye nɛ̄, a Pɔli wi 'yiri nɛ̀ Maseduwani koligo líɛ. 2 A wi 'tánʔa nɛ̀ tóri ki tɛ́nimɛ tiɛrɛ nī dè, nɛ̀ juu nìʔɛgɛ nɛ̀ tɛ́ngɛfɔlilɔ pe nàzɔnnɔ
         lìri bèle, nɛ́ kúɔ nɛ́ kɛ́ Girɛki kùlo nī.3 A wi sɛ́nì yeye taanri kúɔ kire tiʔɛ nī gè. Zuufulo pe cé nyuɔ le wi nɛ̄, bà sí wi
         yé kɛ́nì je yiri baa Siirii kùlo nī lè, a wi 'ki yɛ̀gɛ bè koli bè tóri Maseduwani
         tɛ́nimɛ nī. 4 Bìli pe cé pínɛ nɛ́ wi ní bèle: Sopatɛri, Piirusi jaa wè Bere kàʔa wuu wè, nɛ́ Arisitariki
         nɛ́ Sekundɔsi, Tesaloniki kàʔa wuulo bèle, nɛ́ Gayusi, Dɛribi kàʔa wuu wè, nɛ́ Timote,
         nɛ̀ fàri Tisiiki nɛ̄, wire nɛ́ Turofiimi, Azii tɛ́nimɛ wuu wè. 5 A peli 'kíni weli yiʔɛ nɛ̄, nɛ̀ sɛ́nì weli sige Turowasi kàʔa mɛ́ gè. 6 Weli bèle, bà Sìnvarifun Búru Fundaanra+ cɛnyɛ yi kɛ́nì tóri yè, a weli 'yiri Filipi kàʔa nī gè nɛ̀ jíin kɔ́rikpuʔɔ káà nī nɛ̀ kɛ́ pe kúrugu. Cɛnyɛ kogunɔ larigɛ nī gè a we sɛ́nì jíin Turowasi kàʔa
         nī gè, a we 'cégboli kúɔ baa.Nàgapunwɔ wáà 'kùu a Pɔli wi 'wi nyɛ́7 Cégboli ni cɛnbelige nɛ̄ gè, bà we 'cé wìye pínɛ bè Kàfɔli lìile lìi lè, a Pɔli wi 'siɛnrɛ cáan dè nɛ́ siɛnnɛ ní bèle. Ki 'nyaa wi yé je yɛ̀ kɛ́ ki kpìɛnduu gè,
         a wi 'juu nɛ̀ mɔgɔ nɛ̀ pɛ́nì nɔ̀ nyìjaliɛlɛ nɛ̄. 8 Saʔa gíì nī weli 'puu nɛ wìye pínɛ baa naamɛ gè, fètingele 'puu baa nìʔɛgɛlɛ. 9 Nàgapunwɔ wáà 'puu tɛ́niwɛ saataʔaligɛ taanriwuʔu kàlii nɛ̄ wè, pe 'puu nɛ wi ye Etiyusi.
         A ŋɔ́nimɔ kɛ́nì wi suɔ a wi 'ŋɔ́ni nɛ̀ pe, nɛ̀ Pɔli yaʔa wè wi nyu nɛ tíin. Bɛ̀ sí
         nàgapunwɔ ŋáà wi cé ŋɔ́ni mmɛ gè, nɛ̀ kɛ́nì láʔa baa saataʔaligɛ naamɛ gè nɛ̀ tuu.
         Bà pe sɛ́nì wi líɛ wè nɛ̀ wi nyaa kùuwo. 10 A Pɔli wi 'tìgi nɛ̀ gbɔbi nɛ̀ tɔ́n wi nɛ̄, nɛ́ kɛ́nì wi líɛ nɛ̀ cò, nɛ́ siɛnnɛ yɛ
         bèle: «Ye fǎga yeli funyɔ yaʔa yè yi- curugoʔ, nàgapunwɔ wiī náʔa sìi nɛ̄.»11 Nɛ́ koli nɛ̀ tánʔa baa saʔa nī gè nɛ̀ sɛ́nì lìi. Kire kàduʔumɛ gè a wi 'koli nɛ̀ juu
         fúɔ nɛ̀ pɛ́nì kpìɛnmɛ tuu, nɛ́ yiri nɛ̀ kɛ́. 12 A pe 'nàgapunwɔ kɔ́ri wè nɛ̀ kɛ́ wi ní wiiwe wè, a ki tɔ̀ni nɛ̀ funyɔ tɛ́ngɛ yè pe
         nī kpuʔɔ.Pɔli wi 'kɛ́ Milɛti kàʔa mɛ́13 Weli bèle, weli cé kíni wi yiʔɛ nɛ̄ nɛ̀ sɛ́nì jíin kɔ́rikpuʔɔ nī gè, nɛ̀ kɛ́ Asɔsi
         kàʔa gògogo mɛ́ gè; kire tiʔɛ nī weli yé je sa Pɔli kɔ́ri wè. Ki 'nyaa Pɔli wi cé ki yɛ̀gɛ bè tánʔa kɛ́ tɔliyɔ nɛ̄. 14 Bà wi sɛ́nì yiri baa weli kúrugu Asɔsi kàʔa mɛ́ gè, a weli 'wi líɛ a we 'kɛ́ Mitilɛni
         kàʔa mɛ́. 15 Ki kpìɛnduu gè, a weli 'yiri baa kire tiʔɛ nī gè nɛ̀ kɛ́ nɛ̀ sɛ́nì yéri nɛ̀ yiʔɛ wáa
         Kiyɔsi kàʔa mɛ́ luʔɔ nyuɔ nɛ̄ gè. Ki kpìɛnduu gè, a we 'luʔɔ jeli gè nɛ̀ kɛ́ Samɔsi
         tiʔɛ mɛ́. Bà we 'yiri kire tiʔɛ nī gè, cɛndaanriwuʔu nɛ̄ gè, a we 'kɛ́ nɛ̀ sɛ́nì nɔ̀
         Milɛti kàʔa nɛ̄. 16 Ki 'nyaa Pɔli wi cé ki yɛ̀gɛ bè taʔa tóri Efɛzi kàʔa nɛ̄ gè, wire fǎga yéri bè lɛ̀lɛ
         tóri lè wìi nɛ̄ baa Azii tɛ́nimɛ nī bèʔ. Ki 'nyaa, wi 'puu nɛ ki cìrá bè sa jíin Zerizalɛmi kàʔa nī gè bè Pantɛkɔti fundaanra cɛngɛ cìra gè taa.Pɔli wi 'juu nɛ́ Efɛzi tɛ́ngɛfɔlilɔ gboli ni yiɛgininɛ ní bèle17 A Pɔli wi 'kò baa Milɛti kàʔa mɛ́ gè nɛ́ tunduro tórigo Efɛzi kàʔa mɛ́ gè, pe sa tɛ́ngɛfɔlilɔ gboliliɛlɛ yeri bèle de báan. 18 Bà pe pɛ́nì yiri bèle, a Pɔli wi 'pe yɛ: «Bà mi 'pɛn náʔa Azii tɛ́nimɛ nī bè, nɛ̀
         ki 'líɛ cɛnbelige nɛ̄ gè, yeli nyɛ́nì mi tánʔagɛnmɛ nyaa bè yeli kɔli mɛ́ gè lɛ̀gɛlɛ
         ke mìɛni nī gèle. 19 Mi 'puu nɛ Kàfɔli wi baara kúu dè níɛ nìɛ cɛ́rigi kɛnmɛ pi mìɛni nɛ̄, nɛ́ kɔnwaʔa ní, nɛ́ wuʔɔyɔ ní
         yè Zuufulo pe kiyɛ nī yè bɛ̀ pe cé nyuɔ le mi nɛ̄ wè.20 «Yeli tíimɛ 'ki cɛ́n mi sì kaala láà làrigɛ yeli nɛ̄ʔ, nàa ni bé gbɛ̀ yeli woli nyuɔ
         lèʔ. Mi 'yeli tɛnmɛ gbuʔulo tiɛyɛ nī yè, nɛ̀ ń'nɛ̀ yeli tɛnmɛ yeli kpáaya mɛ́ yè.
         21 Mi 'puu nɛ ki nyu nɛ yigi Zuufulo mɛ́ bèle nɛ́ Girɛkilɛ ní bèle, nɛ́ pe yɛ pe- pe
         funyɔ yiʔɛ yè pe taʔa Kulocɛliɛ nɛ̄ wè, pé tɛ́ngɛ Kàfɔli Zezi nɛ̄ wè.22 «Bɛ̀ ki sí yē ŋɔ̀ wè, Kulocɛliɛ Pìle ni 'mi cɔ̀ri nɛ́ jo mi- kɛ́ Zerizalɛmi kàʔa mɛ́; miì sí ki cɛ́n gàa ki mi siri baa gèʔ. 23 Gìi sí ki 'cɛ́n gè, Kulocɛliɛ Pìle ni 'ki tìɛ mi nɛ̄ nɛ̀ láʔa dí kàʔa ó kàʔa nī, kasuu nɛ̀gɛjɔliyɔ nɛ́ wuʔɔgɔ ki nyɛ́ni
         mi siri baa. 24 Kire nɛ́ ki mìɛni ní gè, mi wè nɛ mi sìi wire tɔ́ri yakaaʔ. Gìi mi nɛ cìrá gè, kire
         yē mi gbɛ̀ de mi kàsɛnigɛ fé gè, béri mi baara kúu dè dàa mi 'taa Kàfɔli Zezi mɛ́
         wè, béri Kulocɛliɛ kpuʔɔrɔKataanna Siɛnrɛ ti wori nyu dè.25 «Bɛ̀ sí ki yē ŋɔ̀ wè, mi 'ki cɛ́n yeli sǐ ń'nɛ̀ je ga mi nyaa cíginiʔ, yeli ye mìɛni
         bèle, yeli bálì mɛ́ mi 'Kulocɛliɛ Kùlofɔligɔ wori juu dè nɛ̀ tóri bèle. 26 Kire nɛ̄, gìi ki 'yeli kɛnmɛ kúɔ bè, a wàa sìi cɛ́nì cúʔɔ wè, m'bé gbɛ̀ ki juu pàngɛ
         gè bé jo dìgire wè mi nɛ̄ʔ tiɛlɛ láà fáala nī yeli ye mìɛni kɔli mɛ́ gèʔ. 27 Nɛ̀ taʔa gíi nɛ̄, gìi Kulocɛliɛ wi caa ki de kpínʔini gè, mi sì kɛ́nì ki kaala láà
         làrigɛ yeli nɛ̄ʔ, mi 'ti mìɛni juu nɛ̀ tìɛ yeli nɛ̄.28 «Ye- yìye cò cɛ̀ngɛ yeli tíimɛ bèle, yé míɛni ye- sí de Kulocɛliɛ tɛ́ngɛfɔlilɔ gboli
         sɔ́migi lè yeri wéli, nàa nī Kulocɛliɛ sìnbatogo gè. Kulocɛliɛ Pìle ni 'yeli tɛ́ngɛ ti nɛ̄ ye- puu ti nàʔavɔlilɔ yeri ti nári. Kire sìnbatogo kire Kulocɛliɛ
         wi 'tɛ́ngɛ wìi mɛ́ nɛ́ wi tíimɛ sìsiɛn ní gè. 29 Mi tíimɛ 'ki cɛ́n dí a mi kɛ́nì kɛ́ wè, kàdafiire sìpiiboyo yáà bága pa jíin yeli
         nī; yiì je sìnbatogo yaʔa gè wī díɛʔ ! 30 Yeli tíimɛ sunʔɔmɔ nī bè, nàguɔlɔ pálì bága yɛ̀ de káfinɛrɛ siɛnrɛ táà caa de nyu,
         bè tɛ́ngɛfɔlilɔ pálì fáanni bè taʔa pìye kúrugu. 31 Kire nɛ̄, yeri yìye ciʔige cɛ̀ngɛ, ye ki sɔ̀ngi ye taa, nɛ̀ ki líɛ yiʔɛlɛ taanri,
         mi 'puu yéturo nɛ̄ dè pìlige nɛ́ cɛnvugo nɛ nyu nɛ tìí yeli nɛ̄ nigbe nigbe; miì kɛ́nì
         láʔa kire siɛnrɛ ti juʔu nɛ̄ gèʔ.32 «Bɛ̀ sí ki yē píra ŋáà nī wè, mi 'yeli le Kulocɛliɛ kiyɛ nī nɛ́ wi siɛnrɛ ní dè dàa
         dī nɛ́ kpuʔɔrɔ ní dè; ti bé gbɛ̀ yeli kɛn yeli ŋɔri taa, bé sí kɔrigɔ kɛn bìli mɛ́
         piyē wàlidɛngɛlɛ Kulocɛliɛ mɛ́ wè, pe mìɛni bèle.33 «Mi sì kɛ́nì nyabiɛnnɛ kpíʔile wàa wali nɛ̄ʔ, wàa tiɛ nɛ̄ʔ, bé nɛ́ ga jo wàa bururo
         nɛ̄ʔ. 34 Mi nɛ́ mi kiyɛ nyáà ní yè, mi 'baara nɛ̀ mi kakuʔɔlɔ nyuɔ gèle nɛ́ mi kòrinyɛninɛ
         ní bèle, yeli nyɛ́nì tire cɛ́n. 35 Mi 'ki kpíʔile nɛ̀ tìɛ yeli nɛ̄ kɛnmɛ pi mìɛni nɛ̄, mɛni yeli 'yɛli bèri baara gbɛ̀ngɛ
         wè, bé sí gbɛ̀ jáa bè fuunmɔfɔlilɔ sáʔa bèle. Ye- sɔ̀ngi ye taa nɛ́ Kàfɔli Zezi wire
         tíimɛ nyasiɛnrɛ ní dè, wi 'jo: ‹Bè wàa kɛn wè, kire fundaanra ti 'tóri wàa muɔ kɛn
         nɛ̄ wè.› »36 Bà Pɔli wi kɛ́nì tire juu nɛ̀ kúɔ dè, a wi 'tìgi nɛ̀ káguro wáa nɛ́ pe mìɛni ní bèle,
         nɛ́ Kulocɛliɛ náari wè. 37 A pe mìɛni 'tuu kɔngɔ nɛ̄ nɛ nyɛni; a pe 'Pɔli fàa wè nɛ̀ mígi yétiige nī gè nɛ wi suɔn suɔn. 38 Pe laamɛ pi cé tɔ̀ni nɛ̀ piɛn pe nī bà Pɔli wi cé ki juu nɛ́ jo dí piyě ní ga wire
         nyaa wèʔ, a pe 'kɛ́ nɛ̀ sɛ́nì wi tórigo kɔ́rikpuʔɔ mɛ́ gè.
         
            
               	Wéli baa Yir 12.14-20.

NƐ KI LIƐ ZERIZALƐMI MƐ FUƆ WURƆMI MƐ(21.1–28.31)Pɔli wi 'kɛ́ Zerizalɛmi kàʔa mɛ́211 Bà we kɛ́nì láʔala wìye nɛ̄ wè, a weli 'kɔ́rikpuʔɔ líɛ gè nɛ̀ sìɛn térire Kɔsi kàʔa mɛ́. Ki kpìɛnduu gè a we 'jíin Wurɔdi kàʔa nī, bà
         we 'yiri kire tiʔɛ nī gè a we 'fali Patara kàʔa mɛ́. 2 A weli sɛ́nì kɔ́rikpuʔɔ káà nyaa baa ki waa Fenisii tɛ́nimɛ nī bè, a we 'jíin ki nī
         nɛ̀ kɛ́. 3 Bà we sɛ́ni Siipiri tiʔɛ wéli gè nɛ nyaʔa gè, gàa gī luʔɔ sunʔɔmɔ nī bè, a we 'ki
         yaʔa a ki 'kò kàmɛgɛ mɛ́, nɛ́ fali Siirii kùlo mɛ́, nɛ̀ sɛ́nì tìgi Tiiri kàʔa nī,
         kire tiʔɛ nī kɔ́rikpuʔɔ ki yé je sa tugoro tìrige dè. 4 A we 'tɛ́ngɛfɔlilɔ nyaa bèle baa, a weli 'cɛnyɛ kɔlisiin kúɔ baa nɛ́ pe ní. A ki 'nyaa
         Kulocɛliɛ Pìle ni cé tunduro kɛn pe mɛ́, a pe 'ti juu Pɔli mɛ́ wè, nɛ́ wi yɛ wi fǎga kɛ́ Zerizalɛmi kàʔa mɛ́ gèʔ.5 Bà weli cɛnyɛ yi cé kɛ́nì nyì yè, a weli 'koligo caa pe mɛ́, a pe mìɛni 'yiri nɛ̀
         sɛ́nì weli tórigo nɛ̀ yiri kàʔa nī gè, nɛ̀ cɛlilɛ pínɛ bèle nɛ́ pìile ní bèle. Bà
         we sɛ́nì nɔ̀ dàrimiʔɛ tiʔɛ nī gè kuʔɔjii luʔɔ nyuɔ nɛ̄ gè, a we 'tìgi nɛ̀ káguro wáa
         nɛ̀ náari. 6 A we 'sàri wìye nɛ̄, á weli 'jíin kɔ́rikpuʔɔ nī gè, a peli 'koli nɛ̀ kɛ́ pe tiɛyɛ
         nī yè.7 Weli bèle, bà we 'yiri Tiiri kàʔa nī gè, a we 'luʔɔ jeli gè kɔ́rikpuʔɔ nī gè nɛ̀ sɛ́nì
         tìgi Pitolomasi kàʔa nī. A we sɛ́nì tɛ́ngɛfɔlilɔ síɛri bèle baa ki kàʔa nī gè, nɛ̀
         cɛngɛ nigbe kúɔ baa nɛ́ pe ní.8 Ki kpìɛnduu gè a we 'yɛ̀ nɛ̀ kɛ́ Sezare kàʔa mɛ́. A we sɛ́nì tìrige Filipi kpáa nī,
         Kulocɛliɛ siɛnrɛ jáarifɔli wè. Nàguɔlɔ kɔlisiin bílì tɛ́ngɛfɔlilɔ pe cé nyíɛnɛ nɛ̀
         kɔ̀n Zerizalɛmi kàʔa mɛ́ gè, peli wàa wi 'puu. A we 'kò baa nɛ̀ lɛ̀lɛ láà kúɔ nɛ́
         pe ní. 9 Pórifɔlilɔ sicɛri 'puu wi mɛ́, piyè cé fìɛ tɛ́ni nàgaaya nɛ̄ʔ; Kulocɛliɛ siɛnjuulo pe 'puu.10 Bà weli 'puu baa nɛ̀ cɛnyɛ nyuɔ taa wè, a Kulocɛliɛ siɛnjuuwo wáà kɛ́nì kɔ́n Zude tɛ́nimɛ nī bè nɛ̀ pɛ́nì yiri, pe 'puu nɛ wi míʔɛ yeri gè Agabusi. 11 A wi 'pɛn weli kúrugu nɛ̀ pɛ́nì Pɔli jàdigi màʔana líɛ lè nɛ̀ wìi puɔ tɔliyɔ nɛ̄ yè
         nɛ́ kiyɛ ní yè, nɛ́ jo: «N'dɛ, dàa Kulocɛliɛ Pìle ni 'juu dè: ‹Nàguɔ ŋáà woli nī jàdigi màʔana náà lè, kɛnmɛ báà pire nɛ̄ Zuufulo pe
         báa wi puɔ Zerizalɛmi kàʔa mɛ́ gè, bé sí wi kɛn kùlogolo kálì wuulo mɛ́ bèle.› »12 Bà weli 'siɛnrɛ dáà lúʔu dè, weli nɛ́ Sezare wuulo ní bèle, a weli 'Pɔli fiɛn wè nɛ́
         wi yɛ wi fǎga kɛ́ baa Zerizalɛmi kàʔa mɛ́ gèʔ.13 A Pɔli wi sí jo: «Kire nɛ̄ yiyē nɛ nyɛni lé, bè céri kpúu mi nɛ̄ lé ? Mi 'gbòbori
         nɛ̀ yaʔa nɛ̀ kúɔ, a ki cɛ́nì nyaa piyě sa mi puɔ yákuɔ wī wèʔ, a pe bé nɛ́ cɛ sa mi
         kpúu bè pínɛ baa Zerizalɛmi kàʔa mɛ́ gè Kàfɔli Zezi míʔɛ kire kɛnmɛ nɛ̄ bè, mi 'yéri
         nɛ̀ ki sige.»14 Bɛ̀ Pɔli wiì yé yéri ki nɛ̄ʔ bè Zerizalɛmi kàʔa kárigɛ yaʔa gè, a weli 'pìiri, nɛ́
         sí wi yɛ: «Ki- taa buu Kàfɔli nyɛ́ni kaala ni- kpíʔile !»15 Bà kire cɛnyɛ yi kɛ́nì tóri yè, a weli 'weli tugoro suʔulo dè nɛ̀ Zerizalɛmi kàʔa
         koligo líɛ. 16 A Sezare kàʔa tɛ́ngɛfɔlilɔ pálì 'pínɛ nɛ́ weli ní, nɛ̀ sɛ́nì weli tórigo tɛ́ngɛfɔliɛwɛ
         wáà tiʔɛ nī, Siipiri tiʔɛ wuu wi 'puu, pe 'puu nɛ wi ye Minasɔn. A weli 'súɔn baa
         wire tiʔɛ nī gè.Pɔli wi 'kɛ́ Zaki kúrugu Zerizalɛmi kàʔa mɛ́17 Bà we sɛ́nì jíin Zerizalɛmi kàʔa nī gè, a tɛ́ngɛfɔlilɔ pe 'weli kpàli nɛ́ fundaanra ní. 18 Ki kpìɛnduu gè a Pɔli wi 'pínɛ nɛ́ weli ní Zaki tiʔɛ nī; baa liɛlɛ pe mìɛni pe cé puu. 19 A Pɔli wi 'pe síɛri, nɛ́ kúɔ nɛ́ jíin siɛnrɛ nī dè nɛ̀ kele tɔ́nminɔ gèle nigbe nigbe
         nɛ̀ tìɛ pe nɛ̄, mɛni Kulocɛliɛ wi 'baara nɛ́ wire ní kùlogolo kálì siɛnnɛ sunʔɔmɔ nī bè wè.20 Bìli pe 'puu baa nɛ Pɔli siɛnrɛ lúru dè, a pe 'yɛ̀ nɛ Kulocɛliɛ gbùʔɔrɔ́ wè, nɛ́ sí kɛ́nì Pɔli yɛ wè: «Siinyɛni, nyaa siɛnniʔɛmɛ báà nɛ̄ bè Zuufulo nī bèle,
         pe 'jíin tɛ́ngɛlɛ nī lè; pe mìɛni piyē nɛ lèbaanna nii Fànʔa Siɛnrɛ nī dè. 21 Dìi sí ti nyɛ́ni nyu muɔ kɔli mɛ́ gè, pe 'jo Zuufulo bílì pe mìɛni bīɛlɛ tɛ́ninɛ nɛ́
         kùlogolo kálì wuulo ní bèle, dí muɔ nɛ pe tɛnmɛ nɛ pe fáanni nɛ láʔala Misa kajuudiʔɛlɛ nɛ̄ gèle, nɛ́ jo pe fǎga ní de pe pìile kɛnɛkɛnɛ bèleʔ, nɛ̀ pínɛ muɔ
         'jo pe fǎga ní cɛri weli kaliʔɛlɛ tɔ́ri gèleʔ. 22 Pe bé sí ga muɔ pɛn wori lúʔu dè, káaliyɛ wè tire nīʔ; we- ki cò mɛni ?23 «Weli bé siɛnrɛ juu muɔ mɛ́, ma ti kpíʔile. Nàguɔlɔ sicɛri yē bile weli nī, pe nyɛ́nì
         nyuɔ kún nɛ̀ kɛn. 24 -Pe kɔ́ri ma pínɛ nɛ́ mìɛ ní, má sí muɔ jígemununɔ kakuɔrɔ kúɔ dè nɛ́ pe ní, mari
         pe kele kúu gèle, dí pe sí pe nyùyɔ kùnu yè. Bɛ̀ siɛnnɛ pe mìɛni bé ki cɛ́n dí dàa
         pe nyu nɛ tari muɔ nɛ̄ dè, bà bɛ̀ʔ ti yēʔ. Gìi muɔ nɛ kpínʔini gè, muɔ míɛni yē nɛ
         tári sìɛnwɛ nɛ̀ yɛli nɛ́ gàa Fànʔa Siɛnrɛ ti 'juu gè.25 «Gìi ki 'kùlogolo kálì wuulo kɛnmɛ kúɔ bè, bàli pe 'jíin tɛ́ngɛlɛ nī lè, weli nyɛ́nì
         siɛnrɛ sɛbɛ nɛ̀ tórigo pe mɛ́, nɛ̀ weli sɔ̀ngirɔ kɛn dè pe mɛ́, tire dī dàa dè: pe-
         pìye cò yasungo kaara nɛ̄ dè; pe fǎri sìsiɛn káa gèʔ, nɛ́ kaara díì pe sî yajuʔu seri
         gè nɛ̀ kpúu yétiige nī gè, nɛ́ kanuʔɔrɔ ní dè+.»26 Ki kpìɛnduu gè a Pɔli wi sí nàguɔlɔ bálì kɔ́ri bèle, nɛ̀ wìi jíge nɛ̀ cìile nɛ́ pe
         ní, nɛ́ kɛ́ Kulocɛliɛ Gbùʔɔrɔsaʔa mɛ́ gè nɛ̀ sɛ́nì ti juu nɛ̀ tìɛ cɛngɛ gíì nàguɔlɔ bálì pe jígemununɔ kele ke cî ga
         kúɔ gèle+, dí pe sí pe yakɔnrɔ kɔ̀n dè pe mìɛni nigbe nigbe wori dè.Pe 'Pɔli cò wè Kulocɛliɛ Gbùʔɔrɔsaʔa nī gè27 Bà cɛnyɛ kɔlisiin yi pɛ́nì nɔ̀ bè nyì yè, a ki 'nyaa Azii tɛ́nimɛ Zuufulo bílì pe
         'puu baa Kulocɛliɛ Gbùʔɔrɔsaʔa nī gè nɛ́ Pɔli nyaa wè, a pe 'siɛnnɛ pe mìɛni líʔi bèle nɛ̀ wáa Pɔli nɛ̄ wè a pe 'wi cò, 28 níɛ kòkuʔulo wáari nɛ́ jo: «Isirayɛli wuulo, ye- we suɔ ! Nàguɔ ŋáà wi ŋɛ, nɛ́ wi tɛnmɛnɛ náà wiī nɛ kanʔa tiɛrɛ ti mìɛni
         nī dè: wiī nɛ weli kùlo siɛnnɛ nɛ́ weli Fànʔa Siɛnrɛ túngu dè nɛ́ wi tɛnmɛnɛ ní lè, nɛ́ tiʔɛ gáà ní gè Kulocɛliɛ Gbùʔɔrɔsaʔa gè. Wi ń'nɛ̀
         cɛ́nì ki líɛ nɛ̀ tórigo nɛ́ pɛ́nì jíin náʔa Kulocɛliɛ Gbùʔɔrɔsaʔa nī gè nɛ́ Girɛki
         siɛnnɛ ní, nɛ̀ tiɛwalidɛngɛgɛ gáà kpíʔile gè bɛ̀ tiɛwaayaʔagɛ tíɛlɛ.»29 Ki 'nyaa bɛ̀ pe cé kíni nɛ̀ Turofiimi nyaa wè baa kàʔa nī gè, Efɛzi kàʔa wuu wè, nɛ́
         Pɔli ní wè, a pe 'ki nyaa nɛ̀ jo dùʔɔ wire ní Pɔli wi 'pɛn baa Kulocɛliɛ Gbùʔɔrɔsaʔa mɛ́
         gè.30 A kàʔa ki mìɛni 'yɛ̀ nɛ tùngú nɛ mári, a siɛnnɛ pe 'fɛ̀ nɛ̀ pɛn. A pe 'Pɔli cò wè
         nɛ̀ wi píle nɛ̀ yige Kulocɛliɛ Gbùʔɔrɔsaʔa nī gè, á pe 'fali nɛ̀ kɔ̀riyɔ tɔ́n yè.
         31 Bà pe 'puu nɛ kàrigí bè wi kpúu wè, a tunduro 'kɛ́ baa kapiɛngbuɔnnɔ kàfɔli kpuɔwɔ
         tiʔɛ nī gè, nɛ̀ sɛ́nì ti juu nɛ́ jo dí kàgbaaligɛ yē baa Zerizalɛmi kàʔa ki mìɛni nī gè. 32 A wire 'fali nɛ̀ kapiɛngbuɔnnɔ pálì tórigo baa pe kúrugu peli nɛ́ kapiɛngbuɔnnɔ kàfɔlilɔ
         ní. Bà pe kɛ́nì kapiɛngbuɔnnɔ kàfɔli kpuɔwɔ nyaa wè wi báan nɛ́ kapiɛngbuɔnnɔ ní bèle,
         a pe 'Pɔli yaʔa wè bà pe 'puu nɛ wi kpúɔnri wè.33 Bà kapiɛngbuɔnnɔ kàfɔli kpuɔwɔ wi pɛ́nì yiri wè, a wi 'Pɔli cò wè, nɛ́ fali nɛ̀ jo
         pe- wi puɔ nɛ́ nɛ̀gɛjɔliyɔ siin ní, nɛ́ sí wi yúgo nɛ́ wi kɛnmɛ ní bè, nɛ́ gàa wi
         'kpíʔile gè. 34 A siɛnnɛ pe mìɛni 'yɛ̀ nɛ yékpuʔulo wáari nɛ pe wori nyu dè; wàa siɛnrɛ sì puu nuro
         nɛ́ wàa wori níʔ. Bà kapiɛngbuɔnnɔ kàfɔli kpuɔwɔ wi kɛ́nì ki 'nyaa wire sì je ga siɛnrɛ
         taa bè lúʔu kàfulogo gáà sunʔɔmɔ nī bè gàa Pɔli wi 'kpíʔile gè, a wi 'jo pe- Pɔli
         kɔ́ri wè peri waa baa peli kapiɛngbuɔnnɔ kpáakpuʔɔ mɛ́ gè. 35 Bà wi sɛ́ni tári nɛ yɛ̀gí pe wìile gbínʔɛnɛ nɛ̄ gèle, a ki 'jáa a kapiɛngbuɔnnɔ pe
         'wi líɛ nɛ̀ tugo wī, bà siɛnnɛ pe 'puu nɛ fàá nɛ tɔ́ngi wi nɛ̄ nɛ́ ŋɔri ní dè. 36 Ki 'nyaa siɛnnɛ pe cé taʔa pe kúrugu níɛ yékpuʔulo wáari nɛ́ jo: «-Wi kpúu ma yige
         baa !»Pɔli wi 'juu siɛnniʔɛmɛ yiʔɛ mɛ́ gè37 Bà pe sɛ́nì je wi nyɔ́gɔ kapiɛngbuɔnnɔ kpáakpuʔɔ nī gè, a Pɔli wi 'juu nɛ́ kapiɛngbuɔnnɔ kàfɔli kpuɔwɔ ní wè nɛ́ wi yɛ: «M'bé gbɛ̀ yakaa juu muɔ
         mɛ́ lé ?»A kapiɛngbuɔnnɔ kàfɔli kpuɔwɔ wi 'wi yɛ: «Muɔ nɛ girɛki siɛnrɛ nyu lé ? 38 Dùʔɔ muɔ sí bɛ̀ʔ Ezipiti kùlo nàguɔ ŋáà wori we 'lúʔu cɛnyɛ nyáà nī yè, á pe 'jo dí wi nyɛ́nì nàgagbɛninɛ+ siramuʔɔ (4 000) súguru nɛ̀ yɛ̀gɛ nɛ̀ pe tórigo waama kùlo mɛ́ lè ?»39 A Pɔli wi 'jo: «Zuufuwo wī mi wè, Tarisi kàʔa wuu mi yē, kàyiʔɛyiʔɛgɛ bɛ̀ʔ, Silisii
         tɛ́nimɛ nī. Mi nɛ muɔ fiɛn wī, ma tí mi- juu nɛ́ siɛnnɛ ní bèle.»40 Bà pe 'siɛnrɛ kɛn dè wi mɛ́ wè, a Pɔli wi 'kò baa wìile gbínʔɛnɛ nɛ̄ gèle nɛ́ kiyɛ
         yɛ̀gɛ yè siɛnnɛ mɛ́ bèle. A pe 'pìiri sényi, a wi 'fali nɛ nyu nɛ́ pe ní pe eburu
         siɛnrɛ nī dè, nɛ́ jo:
         
            
               	Wéli baa 15.20 kaliwɛgɛ ki táanmɛ gè.

               	Wéli baa Tɔ́r 6.13; 19.12..

221 «Mi siinyɛninɛ nɛ́ mi tobilo, ye- lúʔu mi mɛ́, m'bé juu píra ŋáà nī wè bè mi yirimɛ
         tiɛlɛ juu lè yeli mɛ́.»2 Bà pe kɛ́nì wi nyaa wi nyu nɛ́ pe ní pe eburu siɛnrɛ nī dè, a pe nɛ́ sɔ́migɔ nɛ̀ pìiri
         níɛ lúru, a Pɔli wi 'jo: 3 «Zuufuwo wī mi wè+, Tarisi kàʔa mɛ́ pe 'mi sii, Silisii tɛ́nimɛ nī. Náʔa Zerizalɛmi kàʔa gáà kire sí
         nī mi 'liɛ, nɛ ń'nɛ̀ pɛ́nì puu Gamaliyɛli+ pìtɛnmɛwɛ a wi 'mi tɛnmɛ cɛ̀ngɛ weli tobilo pe Fànʔa Siɛnrɛ nɛ̄ dè. Mi yé mìɛ kɛn nɛ̀ láʔa Kulocɛliɛ kele mɛ́ gèle, majo bɛ̀ yeli ye mìɛni tíɛlɛ
         bèle pàngɛ gè. 4 A siɛn ó siɛn cé puu Zezi koligo gáà nī gè, mi nɛ̂ cé wuʔɔgɔ taʔa ki siɛn nɛ̄ wè a ki cɛ́nì sɛ́nì nyaa bè siɛn kpúu
         wè. A mi 'pàli puɔ nɛ̀ sɛ́nì le kasuu nī, nàguɔlɔ, nɛ̀ ki cɛlilɛ pínɛ bèle. 5 Kacuɔnrilɔ kàfɔli tíimɛ wè nɛ́ liɛlɛ gboli ni mìɛni ní lè, pe bé gbɛ̀ ki juu bé jo kányiʔɛ gī dí peli mɛ́ mi cé pɛ́nì sɛbɛ caa
         wè nɛ̀ sɛ́nì kɛn we siinyɛninɛ Zuufulo bílì bīɛlɛ baa Damasi kàʔa mɛ́ gè, gìi ki bé
         tí a mi cé sɛ́nì tɛ́ngɛfɔlilɔ bílì nyaa baa bèle, mi gbɛ̀ pe cò bè puɔ bé sí pe kɔ́ri
         bè pɛn Zerizalɛmi kàʔa mɛ́ gè pe- pa wuʔɔgɔ taʔa pe nɛ̄.Pɔli wi 'ki tìɛ mɛni wire 'tɛ́ngɛ nɛ̀ síɛ wè6 «Bà sí mi 'Damasi kàʔa koligo líɛ gè nɛ waa wè, bà mi sɛ́nì jeri nɔ̀gí kàʔa nɛ̄ gè,
         cɛngɛ ní gè nyùgo lɛ̀lɛ níì nī lè, cɛri 'sìʔɛrɛ a kpìɛnmɛ páà 'fuu nɛ̀ tìgi nyìʔɛnɛ nī lè, nɛ̀ càanna kpuʔɔ nɛ̀ mi màʔa nɛ̀ suʔu. 7 A mi 'tìgi nɛ̀ tuu dàala nɛ̄ lè, a mi 'juumɔ páà lúʔu a pi 'jo: ‹Sɔli, Sɔli, gáa nɛ̄ muɔ nɛ mi wuʔɔ ?›8 «A mi sí 'siɛnnugoro kɛn dè nɛ́ jo: ‹Kàfɔli, ŋáasiɛn wī ?›«A wi 'mi yɛ: ‹Mi wī, Zezi wè, Nazarɛti kàʔa wuu wè, mi muɔ nɛ wuʔɔ wè.›9 «Bìli pe 'puu nɛ́ mi ní bèle, a pe 'kpìɛnmɛ nyaa bè; juumɔ báà sí mi yé lúʔu bè, peli
         sì cé pire lúʔuʔ. 10 A mi sí 'wi yúgo: ‹Kàfɔli, gáa mi 'yɛli bè kpíʔile ?›«A Kàfɔli wi 'mi yɛ: ‹Yɛ̀ mari waa Damasi kàʔa mɛ́ gè; pe báa muɔ tìɛ kele gílì ke
         mìɛni gīɛlɛ baa nɛ muɔ siri muɔ- ke kpíʔile gèle.›11 «Bɛ̀ sí kpìɛnmɛ báà pi cé mi fùn, miì cé ń'nɛ̀ puu nɛ nyaʔa wè, a mi kobinɛnyɛninɛ
         pe 'mi cò kɔli nɛ̄ nɛ̀ jíin Damasi kàʔa nī gè.12 «Nàguɔ wáà 'puu baa pe 'puu nɛ wi ye Ananiyasi. Wi 'puu nɛ Kulocɛliɛ kele gbùʔɔrɔ́
         gèle, níɛ Fànʔa Siɛnrɛ ti koligo tári gè. Zuufulo bílì pe mìɛni pe 'puu baa kàʔa nī gè, pe 'puu nɛ Ananiyasi
         wi míɛtanʔa yeri. 13 A wi 'pɛn mi kúrugu nɛ̀ pɛ́nì yéri mi táanni nɛ́ mi yɛ: ‹Mi siinyɛni Sɔli, mi 'jo
         mari nyaʔa.› Tiɛnugo nī gè a nyapigele ke 'fali nɛ̀ múgu mi nɛ̄, a mi 'wi nyaa. 14 A wi 'jo: ‹Weli tobilo pe Kulocɛliɛ wi 'muɔ nyíɛnɛ nɛ̀ kɔ̀n ma ki cɛ́n gìi gī wire
         nyɛ́ni kaala lè, ma wire Siɛnsinwɛ cɛ́n wè, ma wi siɛnrɛ lúʔu dè wire tíimɛ nyuɔ nɛ̄.
         15 Ki 'nyaa muɔ bága pa puu wi wori ti juufɔli wè siɛnnɛ pe mìɛni mɛ́ bèle, gìi muɔ 'nyaa
         gè nɛ́ gìi muɔ 'lúʔu gè. 16 Píra ŋáà nī wè, gáa sí muɔ nɛ siri ? Yɛ̀ ma muɔ batɛmi kpíʔile wè, ma mìɛ jíge ma cìile, dí muɔ kapiʔile ke sí láʔa a muɔ 'wi míʔɛ kire yákuɔ yeri
         gè+.› »Pɔli wi 'ki juu mɛni Kàfɔli wi 'wire tun kùlogolo kálì wuulo mɛ́ bèle17 «Bà mi kɛ́nì koli nɛ̀ kɛ́ Zerizalɛmi kàʔa mɛ́ gè, làa nɛ̄ mi 'puu nɛ Kulocɛliɛ náari wè baa Kulocɛliɛ Gbùʔɔrɔsaʔa nī gè, a Kulocɛliɛ wi kɛ́nì kaala láà tìɛ mi nɛ̄ kɛnmɛ páà nɛ̄. 18 A mi 'Kàfɔli nyaa wè.«A wi 'mi yɛ: ‹Te fìɛlɛ́ ma yiri Zerizalɛmi kàʔa nī gè, á kire 'laa bà muɔ 'mi wori
         juu dè nɛ̀ yige mmɛ gè, piyè je yéri ti nɛ̄ʔ.›19 «A mi sí jo: ‹Kàfɔli, peli tíimɛ nyɛ́nì ki cɛ́n mi mi 'puu nɛ waa tɛnmɛzaaya mɛ́ yè nɛ tɛ́ngɛfɔlilɔ cògí bèle nɛ nyɔ́gi kasuu nī wè níɛ pe kpúɔnri wè. 20 Nɛ̀ pínɛ bà pe cé Eciɛnni kpúu wè, muɔ wori ti juufɔli wè, mi 'puu baa ki cɛngɛ gè,
         a mi 'wúɔ nɛ́ pe ní bàli pe cé wi kpúu wè; mi tíimɛ cɛ mi cé pe bururo suɔ dè nɛ̀
         cò+.›21 «A Kàfɔli wi sí jo: ‹Yiri bile náʔa gè, mi je muɔ tun liʔi kùlogolo kálì wuulo mɛ́ wī.› »Pɔli wi 'ki juu dí wire yē Wurɔmiyé wuu22 Siɛnniʔɛmɛ pi 'puu nɛ Pɔli wi siɛnrɛ lúru dè nɛ̀ taa a wi pɛ́nì dàa juu dè. Kire lɛ̀lɛ nī lè a pe 'kòkuʔulo
         wáa nɛ́ jo: «Ŋàa kpúu wè ma yige bile duniya nī wè ! Wiì yɛli púlo bè kò sìi nɛ̄ʔ !»23 Bà pe 'puu nɛ kòkuʔulo wáari gèle, níɛ pe bururo fòlilo dè nɛ cáanri dè, níɛ cúbugo
         yɛ̀gí gè nɛ wáari naamɛ gè, 24 a kapiɛngbuɔnnɔ kàfɔli kpuɔwɔ wi kɛ́nì jo pe- Pɔli kɔ́ri wè pe nyɔ́gɔ baa pe kpáakpuʔɔ
         ki laamɛ nī bè, pe sí wi kpúɔn nɛ́ sápile ní, pé wi yúgo gáa nɛ̄ siɛnnɛ piyē nɛ kpáala
         mmɛ gè. 25 Bà pe 'wi puɔ nɛ́ jeri wi kpúɔnri wè, a Pɔli wi 'juu nɛ́ kapiɛngbuɔnnɔ dabataan kàfɔli ní wè ŋàa wi 'puu baara nɛ̄ dè ki cɛngɛ
         gè, nɛ́ wi yɛ: «Ki 'yɛli lé yeli Wurɔmiyé wuu kpúɔn lé, bè sí ki taa yeli sì wi kàyuʔu juu gè lé ?»26 Bà kapiɛngbuɔnnɔ dabataan kàfɔli wi 'siɛnrɛ dáà lúʔu dè, a wi 'kɛ́ nɛ̀ sɛ́nì ti juu
         pe kàfɔli kpuɔwɔ mɛ́ wè nɛ́ wi yɛ: «Je we yé je pùunni wī tiɛlɛ náà nī lè; nàguɔ ŋáà
         wè, Wurɔmiyé wuu wī.»27 A kapiɛngbuɔnnɔ pe kàfɔli kpuɔwɔ wi 'koli nɛ̀ pɛ́nì Pɔli yúgo wè nɛ́ jo: «-Ti juu
         mi lúʔu wêli, Wurɔmiyé wuu wī muɔ wè lé ?»A wi 'jo: «ʔaan.»28 A kapiɛngbuɔnnɔ kàfɔli kpuɔwɔ wi 'jo: «Mi wè, wali nìʔɛgɛ mi 'sàri nɛ́ nɛ́ gbɛ̀n nɛ̀
         kò Wurɔmiyé wuu wè.»A Pɔli wi sí wi yɛ: «Mi wè, mi sí nyɛ́nì sii nɛ ní Wurɔmiyé wuu wī.»29 Fáari fáari, bìli pe yé je wi kpúɔn sápile ní lè dí wi sí juu wè, a pe 'wi yaʔa. Kapiɛngbuɔnnɔ
         kàfɔli kpuɔwɔ wire wè, a fíɛrɛ 'yɛ̀ nɛ wi cògí, bà wi kɛ́nì ki 'nyaa Wurɔmiyé wuu
         wire yé cò nɛ̀ puɔ wè.30 Ki kpìɛnduu gè, kapiɛngbuɔnnɔ kàfɔli kpuɔwɔ wi 'puu nɛ caa bè kányiʔɛ ki mìɛni cɛ́n,
         gìi nɛ̄ Zuufulo pe 'puu nɛ Pɔli túngu wè. A wi 'nɛ̀gɛjɔliyɔ yige yè wi mɛ́ kiyɛ nɛ̄
         yè, píra ŋáà nī wè nɛ́ sí kacuɔnrilɔ kàfɔlilɔ yeri bèle peli nɛ́ Zuufulo pe kàyuʔujuulo gboli wuulo pe mìɛni ní bèle, a pe 'pìye pínɛ, nɛ́ sí Pɔli kɔ́ri wè nɛ̀ sɛ́nì wi yérige
         baa yiʔɛ mɛ́ gè.

Pɔli wi 'siɛnrɛ sɔ́migɔ nɛ̀ juu kpolilo mɛ́ bèle231 A Pɔli wi 'nyapigele le gèle Zuufulo kàyuʔujuulo gboli wuulo nī bèle nɛ̀ pe wéli, nɛ́ jo: «Mi siinyɛninɛ, mi 'mi sìi tánʔa wè nɛ́ funviige
         ní Kulocɛliɛ yiʔɛ mɛ́ gè fúɔ nɛ̀ pɛ́nì nɔ̀ pàngɛ gè.»2 Kire lɛ̀lɛ nī lè, Ananiyasi wè, kacuɔnrilɔ kàfɔli wè, a wi 'jo pe- Pɔli kpúɔn wè nyuɔ nɛ̄ gè, bìli pe 'puu baa wi táanni yérile bèle.3 A Pɔli wi sí wi yɛ: «Kulocɛliɛ bága muɔ kpúɔn bínɛ, bɛ̀ muɔ yē jànvaafɔli+ wè. Muɔ 'tɛ́ni nɛ́ jo muɔ je kàyuʔu juu mi nɛ̄ bè yɛli nɛ́ Fànʔa Siɛnrɛ ní dè, nɛ̀ sí ki taa muɔ nyɛ́nì Fànʔa Siɛnrɛ ti kafunnɔ kpíʔile bà muɔ 'mi kpúɔn
         wè.»4 Bìli pe 'puu yérile wi táanni bèle a pe 'jo: «Nɛ̀ jo gáa ? Kulocɛliɛ kacuɔnrilɔ kàfɔli
         wire mɛ́ muɔ nɛ dàa nyu dè nɛ kanʔa mmɛ gè lé ?»5 A Pɔli wi sí pe yɛ: «Mi siinyɛninɛ, mi sì cé ki cɛ́nʔ ga kacuɔnrilɔ kàfɔli wire wīʔ,
         á kire 'laa wè Kulocɛliɛ siɛnsɛbɛrɛ ti 'ki juu nɛ́ jo: Muɔ sì yɛli bè muɔ siɛnnɛ pe kàfɔli wáà tiʔɛlɛʔ+.»6 Bà sí Pɔli wi cé ki cɛ́n dí kàyuʔujuulo gboli ni 'puu, tílaga káà, Sadusiɛnnɛ, tílaga káà, Fariziɛnnɛ bèle, a wi 'juu kpuʔɔ kàyuʔujuulo gboli ni yiʔɛ mɛ́ gè nɛ́ jo: «Mi siinyɛninɛ, Fariziɛn
         wī mi wè, mi siivɔlilɔ bèle Fariziɛnnɛ bīɛlɛ. Sɔ̀ngirɔ taʔadiʔɛ yē mi mɛ́ a mi 'tɛ́ngɛ
         ki nɛ̄ kúbilo pe bága nyɛ́ bè yiri; kire kɛnmɛ nɛ̄ kàyuʔu gáà kiī nɛ nyu mi nɛ̄ pàngɛ
         gè.»7 Bà Pɔli wi 'siɛnrɛ dáà juu dè, a ti 'kàgbaaligɛ yɛ̀gɛ Fariziɛnnɛ nɛ́ Sadusiɛnnɛ sunʔɔmɔ
         nī bè, a gboli ni 'tíla. 8 Ki 'nyaa Sadusiɛnnɛ peli 'jo dí kúbilo nyɛ́yirile wè baaʔ, nɛ̀ pínɛ dí nyìʔɛnɛ tundunminɔ wè baaʔ, pìle wori wè baaʔ; Fariziɛnnɛ peli sí yē nɛ tɔ́ri nɛ́ ti mìɛni ní dè. 9 Kàgbaaligɛ ki tɔ̀ni nɛ̀ puu kpuʔɔ.A Fànʔa Siɛnrɛ sɛbɛcɛ́nminɛ pálì kɛ́nì yɛ̀ nɛ̀ yéri, Fariziɛnnɛ gboli wuulo pe 'puu, nɛ̀ juu gbɛ̀ngɛ nɛ́ jo:
         «Weli sì tuudiɛlɛ yafiɛn nyaa nàguɔ ŋáà nɛ̄ wèʔ. Dùʔɔ pìle láà ni 'juu nɛ́ wi ní yo,
         á kire 'laa dùʔɔ nyìʔɛnɛ tundunwɔ wáà wi 'juu nɛ́ wi ní yo, we 'cɛ́n lé ?»10 Bà kapiɛngbuɔnnɔ kàfɔli kpuɔwɔ wi kɛ́nì kàgbaaligɛ nyaa gè kàa 'fàri ki nɛ̄ gè, a
         fíɛrɛ 'wi cò, pe fǎga ga de Pɔli píle wè pìye mɛ́ʔ, bè wi píle bè suluguʔ. A wi sí
         kapiɛngbuɔn tògo káà tórigo pe- sa wi suɔ pe mɛ́ pe wi tórigo kapiɛngbuɔnnɔ pe kpáakpuʔɔ
         mɛ́ gè.11 Ki kpìɛnduu pìlige nī gè, a Kàfɔli wi sɛ́nì yiri Pɔli kúrugu wè, nɛ̀ wi yɛ: «Mìɛ lìri ! Kɛnmɛ bíì nɛ̄ muɔ 'mi wori juu
         dè nɛ̀ yige Zerizalɛmi kàʔa nī gè, ma sa ti juu bɛ̀ ma pínɛ Wurɔmi kàʔa mɛ́ gè.»Zuufulo pe 'nyuɔ le Pɔli nɛ̄ wè bè wi kpúu12 Bà kpìɛnmɛ pi 'yɛ̀ nɛ̀ tuu bè, a Zuufulo pe 'nyuɔ pínɛ, nɛ̀ kàli nɛ́ jo a peli sì Pɔli kpúu wèʔ, peli fǎga luʔɔ gbuɔʔ bé nɛ́ ga jo bè lìiʔ. 13 Bàli pe cé ki dúu ŋáà le wè, pe cé tóri siɛnnɛ togosiin nɛ̄. 14 A pe 'kɛ́ kacuɔnrilɔ kàfɔlilɔ kúrugu bèle, peli nɛ́ liɛlɛ ní bèle, nɛ̀ sɛ́nì pe yɛ: «Weli nyɛ́nì kàli ki nɛ̄, nɛ́ jo weli sǐ lìiʔ, weli sǐ
         luʔɔ gbuɔʔ, fúɔ macɛn weli 'Pɔli kpúu wè. 15 Kire nɛ̄ yeli míɛni bèle, ye- siɛnrɛ pínɛ dè, yeli nɛ́ kàyuʔujuulo gboli wuulo ní bèle, ye- sa wi náari kapiɛngbuɔnnɔ kàfɔli kpuɔwɔ mɛ́ wè, wi- wi tórigo
         náʔa yeli mɛ́; yeli je pa wi kele siʔɛ gèle bè wéli. Weli bèle weli nyɛ́nì gbòbori
         nɛ̀ kúɔ bè wi kpúu sɛ́ni wi- nɔ̀ náʔa wè.»16 A ki 'nyaa Pɔli wi nàa pìige cé kpìlikpili ŋáà wi siɛnrɛ lúʔu dè. A wire 'kɛ́ baa
         kapiɛngbuɔnnɔ kpáakpuʔɔ mɛ́ gè nɛ̀ sɛ́nì ki siɛnrɛ juu dè Pɔli mɛ́ wè. 17 A Pɔli wi sí kapiɛngbuɔnnɔ dabataan (100) kàfɔli wáà yeri, nɛ̀ pɛ́nì wi yɛ: «Siɛnrɛ
         yē náʔa nàgabile náà mɛ́ lè bè juu kapiɛngbuɔnnɔ kàfɔli kpuɔwɔ mɛ́ wè; -wi kɔ́ri mari
         waa baa wi kúrugu.»18 A kapiɛngbuɔnnɔ dabataan kàfɔli wi 'nàgabile kɔ́ri lè nɛ̀ sɛ́nì yiri kapiɛngbuɔnnɔ
         kàfɔli kpuɔwɔ kúrugu wè, nɛ́ wi yɛ: «Kasuulewe wè Pɔli wè, wi 'jo mi nàgabile náà
         kɔ́ri lè mi de báan náʔa muɔ mɛ́, dí siɛnrɛ yē wi mɛ́ bè juu muɔ mɛ́.»19 A kapiɛngbuɔnnɔ kàfɔli kpuɔwɔ wi 'nàgabile cò lè kɔli nɛ̀ kɛ́ larigɛ nī, nɛ̀ sɛ́nì
         wi yúgo: «Gáa gī baa muɔ je juu m'mɛ́ ?»20 A wi 'jo: «Zuufulo pe 'nyuɔ pínɛ bè pa muɔ yɛ mbànʔa ma Pɔli tórigo wè baa kàyuʔujuulo
         gboli mɛ́ lè, bè ki kpíʔile peli je sa wi kele sɔ́migɔ gèle bè siʔɛ wī. 21 Fǎga tí pe- muɔ buɔri nɛ́ tire níʔ ! Piyē baa nɛ̀ tóri siɛnnɛ togosiin nɛ̄, pe 'làri
         nɛ wi siri baa koligo nɛ̄ gè. Pe 'ki kàli nɛ́ jo peli sǐ lìiʔ, peli sǐ luʔɔ gbuɔʔ,
         fúɔ macɛn peli 'Pɔli kpúu wè wī. Bɛ̀ kiī ŋɔ̀ wè, pe 'gbòbori nɛ̀ kúɔ, muɔ nyasiɛnrɛ
         tire pe siri.»22 A kapiɛngbuɔnnɔ kàfɔli kpuɔwɔ wi 'nàgabile tórigo lè, nɛ́ sí ti juu nɛ̀ gbɛ̀ngɛ wi
         nɛ̄, nɛ́ wi yɛ wi fǎga ti juu siɛn mɛ́ʔ, dàa wi 'juu wire mɛ́ dèʔ.Pe 'Pɔli tórigo wè fànʔafɔli Feliisi tiʔɛ nī23 A kapiɛngbuɔnnɔ kàfɔli kpuɔwɔ wi 'fali nɛ̀ kapiɛngbuɔnnɔ dabataan kàfɔlilɔ siin yeri
         nɛ̀ pɛ́nì pe yɛ: «Ye- kapiɛngbuɔnnɔ sirakeli (200) gbòbori ye yaʔa Sezare kàʔa kárimɛ,
         nɛ́ suɔnfɛbilɛ togotaanri nɛ́ kpɔrigɔ, nɛ́ sandaliyɛfɔlilɔ sirakeli (200); pe- gbòbori pe yaʔa pìlige nī sínɛ lɛ̀gɛlɛ mɛ́ gèle. 24 Ye- suɔnyɔ míɛni gbòbori yi- Pɔli líɛ wè wi- kɛ́ yanyige nɛ̄ kùlofɔli Feliisi tiʔɛ nī gè.»25 A kapiɛngbuɔnnɔ kàfɔli kpuɔwɔ wi 'siɛnrɛ sɛbɛ nɛ̀ tórigo, nɛ́ jo:26 «Mi nɛ muɔ síɛri Feliisi, kpuʔɔrɔ 'yɛli muɔ nɛ̄, muɔ wī kùlofɔli wè. Mi wè, Kulodiwusi Lisiyasi wè, mi mi nyɛ́ni muɔ
         síɛri.27 «Nàguɔ ŋáà wè, Zuufulo pe 'wi cò. Pe 'puu nɛ gbòborí bè wi kpúu wī, a mi sɛ́nì yiri
         nɛ́ kapiɛngbuɔn tògo ní, nɛ̀ wi suɔ pe mɛ́. Ki 'nyaa mi cé kɛ́nì ki lúʔu dí Wurɔmiyé wuu wī. 28 Mi sí puu nɛ caa bè ki cɛ́n gíi nɛ̄ pe cé wi pari, kire nɛ̄ a mi sí wi tórigo baa
         pe kàyuʔujuulo gboli mɛ́ lè. 29 Mi sí ki 'nyaa gìi nɛ̄ pe wi pari wè, pe Fànʔa Siɛnrɛ koligo wori dī tire dè, nɛ̀ kire liɛlɛ yige baa, wi kàyuʔu kiì kire juuʔ pe- wi le
         kasuu nī wèʔ, bé nɛ́ cɛ ga jo wi 'yɛli nɛ́ kpúumɔ ní wèʔ. 30 Bà sí mi kɛ́nì ki cɛ́n dí dúu pe 'le nàguɔ ŋáà nɛ̄ wè níɛ wi siri wè, a mi sí nɛ caa
         bè wi tórigo baa muɔ mɛ́ fáari fáari, nɛ́ sí wi parifɔlilɔ yɛ bèle pe sa wi parigɔri
         juu wè baa muɔ mɛ́.»31 Bà tunduro dáà ti 'kɛn kapiɛngbuɔnnɔ mɛ́ bèle, a pe 'Pɔli kɔ́ri wè pìlige nī nɛ̀ kɛ́
         nɛ́ wi ní fúɔ Antipatirisi kàʔa mɛ́. 32 Ki kpìɛnduu gè a pe 'wi yaʔa suɔnfɛbilɛ mɛ́ bèle a pe 'kɛ́ nɛ́ wi ní, nɛ́ koli nɛ̀
         pɛn kapiɛngbuɔnnɔ kpáakpuʔɔ mɛ́ gè. 33 Bà pe sɛ́nì jíin Sezare kàʔa nī gè a pe 'sɛbɛ kɛn wè fànʔafɔli mɛ́ wè nɛ́ sí Pɔli
         tìɛ wè wi nɛ̄. 34 A fànʔafɔli wi 'sɛbɛ wi siɛnrɛ wéli dè, nɛ́ kɛ́nì pe yúgo tɛ́nimɛ bíi wuu wī Pɔli
         wè. A pe 'wi yɛ Silisii tɛ́nimɛ wuu wī.35 A wi 'Pɔli yɛ wè: «A muɔ parifɔlilɔ pe kɛ́nì pɛn bèle m'bé siɛnrɛ kɛn dè muɔ mɛ́.»
         A wi 'fali nɛ̀ jo pe- sa Pɔli tɛ́ngɛ wè kùlofɔli Erodinàkpanʔa nī gè.
         
            
               	muɔ yē jànvaafɔli: Girɛki sɛbɛrɛ nī dè siɛnrɛ tiī kàsiile nī; ti 'jo «gungo gáà pe 'fári nɛ̀ ki kpíʔile
                     fìige gè». Kire 'jo laamɛ piī karibɛ, á pe sí kpànʔanɛ kpíʔile wè cɛ̀ngɛ.

               	Yir 22.27 tire ti 'juu náʔa.

Pe 'Pɔli kàyuʔu juu gè fànʔafɔli Feliisi tiʔɛ nī241 Cɛnyɛ kogunɔ 'tóri kire kàduʔumɛ gè, a Ananiyasi wè, kacuɔnrilɔ kàfɔli wè, a wi 'pɛn baa nɛ́ liɛlɛ pálì ní, nɛ̀ fàri nàguɔ wáà nɛ̄; wi cé juu macɛn. Wire cé pɛn bè pa siɛnrɛ cáan dè
         Pɔli nɛ̄ wī+, pe 'puu nɛ wi ye Tɛrituliisi. Gìi nɛ̄ pe Pɔli cò wè, a ki siɛnnɛ bálì pe 'ki siɛnrɛ
         juu dè fànʔafɔli mɛ́ wè.2 Bà pe 'Pɔli yeri wè nɛ̀ pɛ́nì tɛ́ngɛ wè, a Tɛrituliisi wi 'fali nɛ̀ séli nɛ nyu nɛ
         siɛnrɛ kíri dè nɛ tari Pɔli nɛ̄ wè, nɛ́ jo: «Weli fànʔafɔli Feliisi, muɔ fànʔa nɛ̄
         gè, nɛ́ muɔ kpíʔilejɛ̀nmɛ kɛnmɛ nɛ̄ bè, kele sáa 'yiʔɛ kùlo nī lè, a siɛnnɛ pe 'kò
         yanyige nɛ̄ kpuʔɔ. 3 We kàfɔli, kpuʔɔrɔ ti 'yɛli muɔ nɛ̄; weli 'muɔ kacɛ̀ngɛ cɛ́n gè tiɛrɛ ti mìɛni nī lɛ̀gɛlɛ ke mìɛni nī,
         weli nɛ muɔ síɛri nɛ muɔ kanʔa barigɛ nɛ̄. 4 Bè sí siɛnrɛ yaʔa dè ti- puu weride mi fǎga ní ga muɔ cò dɛ́ngɛ bè mɔgɔ wè, mi nɛ
         muɔ fiɛn ma líiye cáan ma lúʔu weli mɛ́ cɛ̀, majo mɛni weli 'muɔ cɛ́n muɔ fungo ki
         'nyuɔ gè.5 «Ki 'nyaa nàguɔ ŋáà wè, weli 'ki ciʔige nɛ̀ nyaa wiī bɛ̀ yaabiimɛ tíɛlɛ. Wiī nɛ Zuufulo
         pe mìɛni súguru nɛ yɛ̀gí duniya tiɛrɛ nī dè; Nazarɛtiyé wuulo gboli+ ni yiɛginiwɛ wáà cɛ wī. 6 Wi yé cɛ́nì sori nɛ̀ je Kulocɛliɛ Gbùʔɔrɔsaʔa núʔɔ gè, a weli sí wi cò. 7 [Kapiɛngbuɔnnɔ kàfɔli wè Lisiyasi wè, wire wi 'wi píle nɛ̀ suɔ weli mɛ́ fànʔa nɛ̄.]
         8 A muɔ tíimɛ kɛ́ni wi yúgo wè, muɔ bé ti nyaa, gìi nɛ̄ weli nɛ wi túngu wè.»9 A Zuufulo pe 'taʔa siɛnrɛ dáà nɛ̄ dè, nɛ̀ jo dí bɛ̀ ti yē.Pɔli wi 'wi wori juu dè fànʔafɔli Feliisi yiʔɛ mɛ́ gè10 A fànʔafɔli wi sí siɛnrɛ kɛn dè Pɔli mɛ́ wè nɛ́ jo wi- juu. A Pɔli wi 'jo: «Mi 'ki cɛ́n ki 'yiʔɛlɛ nyuɔ kúɔ, muɔ wī ma
         nyɛ́ni kùlo náà ni kàyuʔu nyu gè; kire nɛ̄ m'bé mi wori juu dè bè láʔa káaliyɛ fùn,
         bè mi yirimɛ tiɛlɛ tìɛ lè. 11 Muɔ tíimɛ 'ki cɛ́n, kiì fìɛ tóri cɛnyɛ kiɛ nɛ́ siin nɛ̄ʔ, bà mi 'kɛ́ Zerizalɛmi kàʔa mɛ́ gè nɛ̀ sɛ́nì Kulocɛliɛ gbùʔɔrɔ wè. 12 Siɛn sì kɛ́nì mi nyaa mi nɛ nyu nɛ kìí nɛ́ wàa níʔ baa Kulocɛliɛ Gbùʔɔrɔsaʔa mɛ́ gèʔ, siɛn míɛni sì fìɛ mi nyaa mi nɛ siɛnnɛ súguru bèle nɛ yɛ̀gí tɛnmɛzaaya nī yèʔ, bé nɛ́ ga jo kàʔa nī gèʔ. 13 Siɛnnɛ bálì bèle, dàa pe nyu nɛ tari mi nɛ̄ dàa dè, piyě gbɛ̀ ki cɛ́n bè ki fílige
         juuʔ. 14 M'bé sí mi wori juu dè bè láʔa muɔ nɛ̄. Zezi koligo gè, gàa siɛnnɛ pe 'jo kojɛ̀ngɛ bɛ̀ʔ gè, kire nī mi yē, nɛ Kulocɛliɛ gbùʔɔrɔ́ wè,
         weli tobilo pe Kulocɛliɛ wè, nɛ́ sí tɛ́ngɛ siɛnrɛ díì mìɛni Misa Fànʔa Siɛnrɛ ti 'tìɛ wè, nɛ́ kele gílì gīɛlɛ baa sɛbɛgɛlɛ Kulocɛliɛ siɛnjuuliɛlɛ pe sɛbɛlɛ nī bèle. 15 Sɔ̀ngirɔ taʔadiʔɛ yē m'mɛ́ Kulocɛliɛ nɛ̄ wè, nɛ̀ pínɛ ki sɔ̀ngirɔ taʔadiʔɛ kiī pe
         mɛ́ peli tíimɛ bàli bèle, a pe 'tɛ́ngɛ ki nɛ̄ dí kúbilo pe siɛnsinminɛ bèle nɛ́ pe
         siɛnpiile ní bèle, pe bága koli bè nyɛ́. 16 Kire nɛ̄ mi nɛ ki cìʔilé bè puu cìiliwe mi fungo nī gè Kulocɛliɛ yiʔɛ mɛ́ gè nɛ́ siɛnnɛ
         pe mìɛni yiʔɛ mɛ́ gè.17 «Yiʔɛlɛ nìʔɛgɛlɛ 'tóri kire kàduʔumɛ gè, a mi 'koli nɛ̀ pɛn Zerizalɛmi kàʔa mɛ́ gè
         nɛ̀ pɛ́nì kpuʔɔrɔ kpíʔile nɛ́ wali ní mi kùlo wuulo mɛ́ bèle, nɛ́ sí yakɔnrɔ kɔ̀n Kulocɛliɛ mɛ́ wè. 18 Kire mi 'puu nɛ kpínʔini á pe sɛ́nì mi nyaa baa Kulocɛliɛ Gbùʔɔrɔsaʔa nī gè, a mi
         'mi jígemununɔ kakuɔrɔ kúɔ dè; siɛnniʔɛnɛ sì puu baaʔ, bé nɛ́ cɛ ga jo kàgbaaligɛʔ.19 «Nɛ̀ sí ki taa, Zuufulo pálì 'puu baa, Azii tɛ́nimɛ wuulo pe 'puu, mi 'ki nyaa majo
         peli pe cé yɛli bè puu náʔa gè bè gbɛ̀ kàa juu muɔ yiʔɛ mɛ́ gè mi parigɛ ki wori nɛ̄
         dè, a ki yē yakaa yē baa pe- mi pari ki wori nɛ̄ dè wè. 20 A kire 'laa wè, siɛnnɛ bálì bèle, pe- ki juu wêli, gíi pe 'nyaa kacuʔɔlɔ lè mi kɔli
         mɛ́ gè, bà mi 'puu baa kàyuʔujuulo gboli yiʔɛ mɛ́ gè ? 21 Siɛntiʔɛ nigbe mi cé juu, dùʔɔ kire kɛnmɛ nɛ̄ pe 'mi pari. Ki 'nyaa mi cé yɛ̀ nɛ̀
         yéri pe yiʔɛ mɛ́ gè nɛ́ ti juu kpuʔɔ nɛ́ jo: ‹Kúbilo pe nyɛ́nɛ wori dáà mi 'juu dè,
         kire kɛnmɛ nɛ̄ yeli nɛ kàyuʔu nyu mi nɛ̄ pàngɛ gè.› »22 Feliisi wire cé sí Zezi koligo cɛ́n gè cɛ̀ngɛ, a wi 'kàyuʔu cɛngɛ sìʔɛrɛ gè, nɛ́ sí
         pe yɛ: «A kapiɛngbuɔnnɔ kàfɔli kpuɔwɔ wi kɛ́nì tìgi náʔa wè, Lisiyasi wè, m'bé nɛ́
         gbɛ̀ kàa juu yeli kàyuʔu ki siɛnrɛ nī dè.» 23 A wi 'kapiɛngbuɔnnɔ dabataan kàfɔli yɛ wè wi- Pɔli le wè kasuu nī wè, wi sí ki yaʔa
         ki- puu wi mɛ́ yɔ́rigɔ, wi fǎga cíiʔ a wi wuu wáà je sa yakaa kpíʔile wi mɛ́ wèʔ.Feliisi wi 'yúgogolo wáa Pɔli mɛ́ wè24 Cɛnyɛ yáà kɛ́nì tóri yè, a Feliisi wi 'pɛn wire nɛ́ Durusiili, wi cuɔ wè, Zuufuwo
         wi 'puu. A wi 'tun a pe sɛ́nì Pɔli kɔ́ri wè baa kasuu nī wè, nɛ̀ pɛ́nì wi wori lúʔu dè dàa ti 'puu wi mɛ́ bè juu tɛ́ngɛlɛ
         wori nɛ̄ dè Zezi Kirisi nɛ̄ wè. 25 Bà Pɔli wi 'siɛnrɛ séli dè níɛ ki nyu dí siɛn 'yɛli bèri sínmɛ koligo tári wè, nɛ́
         muɔ siɛn ma jáa ma mìɛ cò wè, dí kàyuʔu káà nɛ we siri wè, a ti 'fíɛrɛ cò Feliisi
         nɛ̄ wè, a wi 'Pɔli yɛ wè: «Ti bé yɛli bɛ̀ pàngɛ gè; te waa, a mi kɛ́nì lɛ̀lɛ láà taa
         m'bé muɔ yeri.»26 Wi 'puu nɛ sɔ̀ngí nɛ pínɛ nɛ̀ jo dùʔɔ Pɔli wi bé wali kɛn wire mɛ́, kire kɛnmɛ nɛ̄
         wi 'puu nɛ wi yeri nɛ báan túɔn túɔn nɛ́ báan nɛ nyu nɛ́ wi ní.27 Yiʔɛlɛ siin kɛ́nì tóri gèle, a fànʔafɔli wáà 'tɛ́ni fànʔa nɛ̄ gè nɛ̀ Feliisi wi larigɛ
         líɛ gè, pe 'puu nɛ wi ye Pɔrisiyusi Fɛsitusi. Wire 'puu nɛ ki caa bè míʔɛ taa Zuufulo
         mɛ́ bèle, a wi sí Pɔli yaʔa wè baa tɔ́nwɔ kasuu nī wè.
         
            
               	Ki 'nyaa bà Zuufulo piyè cé Wurɔmiyé wuulo kele cɛ́nʔ gèle, a pe sí wàa caa, ŋàa wi
                     'siɛnrɛ cɛ́n dè nɛ́ kùlo kele ní gèle; wire wi 'puu Tɛrituliisi wè.

               	A ki 'juu mmɛ gè nɛ́ jo Nazarɛtiyé wuulo gboli lè, tɛ́ngɛfɔlilɔ pe yerigɛnmɛ páà bī.

Pɔli wi 'jo Sezari wi 'bé wire kàyuʔu juu gè251 Bà Fɛsitusi wi tɛ́ni fànʔa nɛ̄ gè Zude tɛ́nimɛ nī bè, cɛnyɛ taanri 'tóri kire kàduʔumɛ gè, a wi 'yiri Sezare kàʔa nī gè
         nɛ̀ kɛ́ Zerizalɛmi kàʔa mɛ́. 2 A kacuɔnrilɔ kàfɔlilɔ bèle nɛ́ Zuufulo pe liɛlɛ ní bèle, a pe 'pìye pínɛ nɛ̀ sɛ́ni siɛnrɛ kíri nɛ tari
         Pɔli nɛ̄ wè. 3 A pe 'Fɛsitusi yɛ wè wi- nyuɔ peli nɛ̄ wi- Pɔli tórigo wè baa peli mɛ́ Zerizalɛmi
         kàʔa mɛ́ gè peli sa wi kàyuʔu juu gè. Ki 'nyaa pe 'puu nɛ caa bè sa Pɔli kpúu wè koligo
         nɛ̄ wī.4 A Fɛsitusi wi sí pe yɛ dí Pɔli wiī baa kasuu nī Sezare kàʔa mɛ́, dí wire sì je mɔgɔʔ,
         wire tíimɛ nɛ waa baa. 5 Nɛ́ sí pe yɛ: «Bìli bīɛlɛ yeli nī yiɛgininɛ bèle, yeri báan we- kɛ́ ye sa yeli wori
         juu dè nàguɔ ŋáà nɛ̄ wè, kaala níì yeli nyaa wi 'kpíʔile niì sìɛn lèʔ.»6 A Fɛsitusi wi 'kò baa nɛ́ pe ní kiì tóri cɛnyɛ kataanri nɛ̄ʔ, a kire 'laa cɛnyɛ kiɛ,
         nɛ́ kúɔ nɛ́ kɛ́ Sezare kàʔa mɛ́ gè. Ki kpìɛnduu gè a wi 'sɛ́nì tɛ́ni kàyuʔujuuwo kácunʔɔ
         nɛ̄ gè, nɛ́ jo peri báan nɛ́ Pɔli ní wè. 7 Bà Pɔli wi sɛ́nì yiri wè, Zuufulo bílì pe cé kɔ́n Zerizalɛmi kàʔa mɛ́ gè nɛ̀ pɛn bèle,
         a peli 'yéri nɛ̀ wi màʔa nɛ̀ suʔu níɛ kele nìʔɛgɛlɛ sìpiʔile nyu nɛ tari wi nɛ̄, nɛ̀
         sí ki taa piyè yé je gbɛ̀ ki siɛnrɛ cɛ́n dè bè ti juu bè fíligeʔ.8 A Pɔli wi sí wi juumɔ juu bè, nɛ̀ ki tìɛ dí wire sì kapuunninɔ kpíʔile Zuufulo pe
         Fànʔa Siɛnrɛ nī dèʔ, nɛ̀ pínɛ wire sì yakaa kpíʔile sìpiʔi Kulocɛliɛ Gbùʔɔrɔsaʔa nɛ̄ gèʔ, wire sì kakoligo kpíʔile kùlofɔgbuɔwɔ Sezari nɛ̄ wèʔ.9 Fɛsitusi wi sí puu nɛ ki caa bè Zuufulo pe kanɛdaanna kpíʔile, a wi sí Pɔli yɛ wè
         o: «Muɔ bé fɔ̀li lé bè kɛ́ Zerizalɛmi kàʔa mɛ́ gè lé, mi sa muɔ kàyuʔu juu gè baa
         kire tiʔɛ nī lé ?»10 A Pɔli wi sí wi yɛ: «Mi yē náʔa yériwe nɛ̀ kúɔ kàyuʔujuudiʔɛ nī gè kùlofɔgbuɔwɔ Sezari wi yiʔɛ mɛ́ gè, bile mi kàyuʔu ki bé juu. Mi sì tánʔa nɛ̀ jíin Zuufulo mɛ́
         bèle kaala láà fáala nīʔ, muɔ tíimɛ muɔ nyɛ́nì kire cɛ́n cɛ̀ngɛ. 11 A ki yē mi nyɛ́nì kaala kpíʔile niì sìɛn lèʔ, a ni 'yɛli nɛ́ kpúumɔ ní wè, mi sì cíiʔ
         pe- mi kpúu wèʔ. A ki sí nyaa dìi pe nyu nɛ tari mi nɛ̄ dè, ti wè kányiʔɛʔ wè, siɛn
         fǎga mi le pe kiyɛ nī yè nyùgofunʔ. Mi nɛ ki caa mi kàyuʔu ki- sa juu kùlofɔgbuɔwɔ
         Sezari tiʔɛ nī+.»12 A Fɛsitusi wi 'kɛ́ nɛ̀ sɛ́nì wi yɛrifɔlilɔ nyaa bèle a pe 'juu; píra ŋáà nī wè á wi
         pɛ́nì Pɔli yɛ wè: «Muɔ túʔu jo kùlofɔgbuɔwɔ Sezari wi 'yɛli bè muɔ kàyuʔu juu gè lé ?
         Ao, baa muɔ bé kɛ́ sî !»Pe 'kɛ́ nɛ́ Pɔli ní wè kùlofɔli Agiripa tiʔɛ nī13 Cɛnyɛ yáà kɛ́nì tóri yè, a kùlofɔli Agiripa wi 'kɛ́ wire nɛ́ Bereniisi, bàa Fɛsitusi síɛri wè baa Sezare kàʔa mɛ́ gè.14 Bɛ̀ ki 'nyaa pe cé kò baa nɛ̀ mɔgɔ wè, a Fɛsitusi wi sí Pɔli wori juu dè nɛ̀ tìɛ kùlofɔli nɛ̄ wè, nɛ́ wi yɛ: «Nàguɔ wáà yē bile, Feliisi wi cé
         wi tɔ́n nɛ̀ yaʔa náʔa kasuu nī. 15 Lɛ̀lɛ níì nī mi 'puu baa Zerizalɛmi kàʔa mɛ́ gè, a kacuɔnrilɔ kàfɔlilɔ nɛ́ Zuufulo pe liɛlɛ pe sɛ́nì yiri nɛ́ ki nàguɔ wi siɛnrɛ ní dè. A pe 'jo dí fúɔ ki 'yɛli kàyuʔu ki- tuu
         wi nɛ̄ wī. 16 Mi sí cé pe yɛ dí weli Wurɔmiyé wuulo mɛ́ bèle, ki wè kpínʔiniʔ, bè kàyuʔu juu siɛn nɛ̄ círacira wèʔ, dí ki sí nyaa
         siɛn wiì wi juumɔ juu bè wi parifɔlilɔ pe yiʔɛ mɛ́ gè wèʔ, bè ki tìɛ a ki yē wi yirimɛ
         yē baa siɛnrɛ nī dèʔ.17 «A pàli sí pɛn nɛ́ mi ní náʔa Sezare kàʔa mɛ́ gè. Mi sì kele yaʔa gèle a ke mɔgɔʔ;
         ki kpìɛnduu gè, a mi sí fali nɛ̀ sɛ́nì tɛ́ni kàyuʔujuuwo kácunʔɔ nɛ̄ gè, nɛ́ tí a
         pe 'pɛn nɛ́ nàguɔ ní wè. 18 Wi parifɔlilɔ piyè kɛ́nì siɛnsinre juuʔ dìi ti gbɛ̀ nɛ̀ nyaa kapiile wori dèʔ, majo
         mɛni mi 'puu nɛ ki sɔ̀ngí gèʔ. 19 Gìi yákuɔ nɛ̄ pe cé wi pari wè, kire 'nyaa peli tíimɛ Kulocɛliɛ caagoligo siɛnrɛ ti
         'puu, nɛ́ siɛn wáà wori ní, pe wi ye Zezi; wi 'kùu á Pɔli wire sí jo dí wiī sìi nɛ̄.
         20 A mi 'cɔ̀ri kire tiɛlɛ náà nī lè, miì ń'nɛ̀ ki cɛ́n gìi m'bé juu gèʔ. A mi sí Pɔli
         yúgo wè a ki yē wi bé fɔ̀li bè kɛ́ Zerizalɛmi kàʔa mɛ́ gè kàyuʔu ki- sa juu baa kire
         tiʔɛ nī. 21 Pɔli wi sí cé cíi nɛ́ jo wire kàyuʔu ki 'yɛli bè sa juu kùlofɔgbuɔwɔ Sezari tiʔɛ nī. Kire nɛ̄ a mi sí tí a pe 'wi tɔ́n nɛ̀ yaʔa baa kasuu nī wè, sɛ́ni
         nɛ́ mi ga wi tórigo kùlofɔgbuɔwɔ Sezari tiʔɛ nī gè.»22 A Agiripa wi 'Fɛsitusi yɛ wè o: «Mi míɛni wè, mi nɛ caa bè lúʔu nàguɔ ŋáà mɛ́ wè !»A Fɛsitusi wi 'wi yɛ: «Mbànʔa gè muɔ bé lúʔu wi mɛ́.»23 Ki kpìɛnduu gè, a Agiripa wè, nɛ́ Bereniisi ní wè, a pe sɛ́nì jíin kàyuʔujuudiʔɛ nī
         gè nɛ́ pe nàbuɔrɔ yɛrɛ ní dè; kapiɛngbuɔnnɔ pe kàfɔlikpolilo pe 'puu nɛ́ pe ní, nɛ̀
         fàri kàʔa ki yiʔɛmɛ siɛnnɛ nɛ̄ bèle. A Fɛsitusi wi 'tunduro tórigo a pe sɛ́nì Pɔli
         cò wè nɛ̀ pɛn.24 A Fɛsitusi wi pɛ́nì siɛnrɛ líɛ dè nɛ́ jo: «Agiripa, muɔ wī kùlofɔli wè, nɛ́ yeli ye
         mìɛni bèle náʔa nɛ́ weli ní bèle, nàguɔ ŋáà yeli nɛ nyaʔa ŋàa wè: Zuufulo pe mìɛni
         bèle Zerizalɛmi kàʔa nī gè, pe 'kɛ́ mi kúrugu nɛ̀ sɛ́nì mi fiɛn, níɛ yékpuʔulo wáari
         nɛ́ jo dí nàguɔ ŋáà wiì yɛli bè kò sìi nɛ̄ʔ. Ale pàngɛ, ki siɛnnuro tire nɛ̄ pe tíin.
         25 Mi wè, miì sí tiɛlɛ nyaa wi nɛ̄ʔ, gàa wi 'kpíʔile kakpuu wuʔu gèʔ. Bɛ̀ sí wi 'jo wire
         nɛ ki caa wire kàyuʔu ki- sa juu kùlofɔgbuɔwɔ tiʔɛ nī gè, baa mi nɛ caa m'bé wi tórigo.
         26 Mi sì sí ki cɛ́nʔ, gìi mi 'yɛli bè sɛbɛ bè tórigo kùlofɔgbuɔwɔ mɛ́ wè wi wori nɛ̄
         dèʔ. Kire nɛ̄ mi 'tí a pe 'wi yige náʔa ye mìɛni yiʔɛ mɛ́ gè. Muɔ míɛni pa kàa juu
         ki nī muɔ wè, Agiripa, muɔ wī kùlofɔli wè, dí mi sí siɛnrɛ táà cɛ́n bè sɛbɛ wi wori
         nɛ̄ dè, a we kɛ́nì wi yúgo nɛ̀ kúɔ wè. 27 A kire 'laa wè, mi tɔ̀ni nɛ̀ ki 'nyaa nyùgo wè ki nɛ̄ʔ, bè kasuulewe tórigo baa kùlofɔgbuɔwɔ
         Sezari mɛ́ wè, dí ki sí nyaa gìi nɛ̄ pe 'wi pari wè ki siɛnrɛ ti fǎga puu cìilide
         dèʔ.»
         
            
               	Ki 'nyaa a siɛn cé puu Wurɔmiyé kùlo wuu wè, a pe 'kàyuʔu juu siɛn nɛ̄ wè, á siɛn
                     wi 'ki nyaa kàyuʔu kiì juu nɛ̀ wi fungo nyígi gè, larigɛ 'puu siɛn mɛ́ wè wi- ki juu
                     bé jo pe sa wire kàyuʔu juu gè Wurɔmiyé kùlofɔgbuɔwɔ Sezari tiʔɛ nī gè.

Pɔli wi 'wi juumɔ juu bè kùlofɔli Agiripa yiʔɛ mɛ́ gè261 A kùlofɔli Agiripa wi sí Pɔli yɛ wè: «Larigɛ yē muɔ mɛ́, ma muɔ juumɔ juu bè.»A Pɔli wi 'kɔli yɛ̀gɛ gè nɛ́ siɛnrɛ líɛ dè bè wi wori juu dè. A wi 'jo: 2 «Kùlofɔli Agiripa, ki 'mi dɛ́ni bɛ̀ ki 'nyaa pàngɛ gè m'bé gbɛ̀ mi juumɔ juu bè muɔ
         yiʔɛ mɛ́ gè bè nìɛ yige kele gílì ke mìɛni nī Zuufulo pe 'mi pari bèle, 3 nɛ́ ki cɛ́n muɔ 'Zuufulo pe kaliʔɛlɛ ke mìɛni cɛ́n gèle nɛ́ pe kacinʔɛmɛ ní bè. Kire
         nɛ̄, mi nɛ muɔ fiɛn wī, ma fungo nyígi gè má lúʔu m'mɛ́.4 «Bà ki 'líɛ baa mi nàgapunmɔ lɛ̀lɛ nī lè, Zuufulo pe mìɛni nyɛ́nì kàa cɛ́n mi sìi
         wi tánʔagɛnmɛ nī bè, mɛni mi 'puu nɛ̀ síɛ mi kùlo wuulo pe sunʔɔmɔ nī bè Zerizalɛmi kàʔa nī gè. 5 Pe 'kire cɛ́n a ki 'mɔgɔ, nɛ̀ pínɛ a pe je yéri ki nɛ̄ bè ki juu gè, pe 'ki cɛ́n Fariziɛnnɛ koligo kire nī mi 'puu, kire gī weli Kulocɛliɛ caagoligo kogbɛngɛ gè. 6 Pàngɛ gè pe sí mi yeri fànʔa tiʔɛ nī gè bɛ̀ ki 'nyaa mi 'mi sɔ̀ngirɔ taʔa dè Kulocɛliɛ
         wi nyafɛnigɛ ki siɛnrɛ nɛ̄ dè, dàa wi cé juu weli tuuliɛlɛ mɛ́ bèle. 7 Kire nyafɛnigɛ gáà kire nɛ̄ weli kùlo wuulo pe saaya tùluyo kiɛ nɛ́ siin yi 'yi sɔ̀ngirɔ
         taʔa dè, nɛ́ sí gbɛ̀nmɛ le nɛ Kulocɛliɛ gbùʔɔrɔ́ wè pìlige nɛ́ cɛnvugo, nɛ ki siri
         wi nyafɛnigɛ siɛnrɛ ti- ga fori. Tire sí dī, Kùlofɔli, mi parigɛ nyùgo kire gī mmɛ
         gè Zuufulo mɛ́ bèle. 8 Gíi nɛ̄ yeli nɛ ki sɔ̀ngí nɛ́ jo kiǐ gbɛ̀ kpíʔile wèʔ, Kulocɛliɛ wi- kúbilo nyɛ́ bèle
         wè ?9 «Mi tíimɛ ŋáà wè, mi cé puu nɛ ki sɔ̀ngí mi 'yɛli bè kɛnmɛ pi mìɛni kpíʔile bèri Zezi
         míʔɛ túngu gè, Zezi wè Nazarɛtiyé kàʔa wuu wè. 10 Kire sí mi 'kpíʔile mi wè, Zerizalɛmi kàʔa mɛ́ gè. Nɛ̀ yɛli nɛ́ fànʔa gíì kacuɔnrilɔ kàfɔlilɔ pe yé kɛn mi mɛ́ gè, a mi 'tɛ́ngɛfɔlilɔ nìʔɛnɛ cò nɛ̀ tɔ́n kasuu nī, nɛ̀ pínɛ a pe
         cé kàyuʔu juu nɛ̀ cáan siɛn ŋíì nɛ̄ bè wi kpúu wè mi nɛ̂ cé wúɔ nɛ́ pe ní. 11 Nɛ̀ kire liɛlɛ yige baa, lɛ̀gɛlɛ sáa nī, mi 'puu nɛ tòrí tɛnmɛzaaya yi mìɛni nī yè nɛ tɛ́ngɛfɔlilɔ kanʔa bèle pe nɛ pe wuʔɔ, níɛ pe cɔ̀rí fànʔa pe- yiri
         Zezi koligo nī gè. Bɛ̀ mi fungo ki cé yɛ̀ nɛ̀ nɔ̀ larigɛ gíì nī tɛ́ngɛfɔlilɔ kúrugu bèle, mi
         nɛ̂ cé yɛ̀ nɛ̀ kɛ́ pe kúrugu kàaya yáà mɛ́ kùlogolo kálì kiyeyɛ nī pe wuʔɔdiʔɛ nī gè.»Mɛni Pɔli wi 'kò tɛ́ngɛfɔli wè(Kakpi 9.1-19; 22.6-16)12 A Pɔli wi ń'nɛ̀ jo: «Tire nɛ̄ mi 'puu, a ki kɛ́nì nyaa làa nɛ̄ mi 'puu nɛ waa Damasi kàʔa
         mɛ́, nɛ́ sí kacuɔnrilɔ kàfɔlilɔ pe nyasiɛnrɛ taa cɛ̀ngɛ, a pe 'ki fànʔa kɛn gè m'mɛ́. 13 N'dɛ mi nɛ nyu muɔ mɛ́ dɛ, kùlofɔli, koligo kire nɛ̄ mi 'puu, cɛngɛ ní gè nɛ̀ yéri
         nyùgo nī, a mi kɛ́nì kpìɛnmɛ páà nyaa pi 'kɔ́n baa nyìʔɛnɛ nī lè, pi 'puu nɛ càanná
         kpuʔɔ nɛ̀ tóri cɛngɛ nɛ̄ gè. A pi pɛ́nì mi màʔa nɛ̀ suʔu mi nɛ́ mi kobinɛnyɛninɛ ní
         bèle. 14 We mìɛni bèle a we 'tìgi nɛ̀ tuu dàala nɛ̄ lè, a mi 'yékpoli juumɔ páà lúʔu eburu
         siɛnrɛ nī, a pi 'jo: ‹Sɔli, Sɔli, gáa nɛ̄ muɔ nɛ mi wuʔɔ ? Ki bé gbɛ̀n nɛ́ muɔ ní díɛ bà muɔ nɛ Kàfɔli kpìile tɛngi lè+ !›15 «A mi sí jo: ‹Kàfɔli, ŋáasiɛn wī ?›«A wi 'jo: ‹Mi wī, Zezi wè, mi muɔ nɛ wuʔɔ wè. 16 Ma sí yɛ̀ ma yéri. Gìi nɛ̄ mi 'mìɛ tìɛ muɔ nɛ̄ wè, n'gɛ: mi 'muɔ líɛ ma puu mi baakuɔwɔ,
         nɛ̀ pínɛ mari mi wori nyu dè siɛnnɛ mɛ́ bèle, gìi muɔ 'nyaa gàa gè nɛ́ gìi ní m'bé
         ní ga tìɛ muɔ nɛ̄ gè. 17 M'bé muɔ suɔ muɔ kùlo wuulo pe kiyɛ nī yè, Zuufulo bèle, bè muɔ suɔ bínɛ kùlogolo kálì siɛnnɛ kiyɛ nī yè, bàli mɛ́ mi je muɔ tun wè. 18 Ma sa pe yiɛyɛ múgolo yè, pe- kàduʔu wáa yebilige mɛ́ gè, pé sí jíin kpìɛnmɛ nī bè,
         pe- kàduʔu wáa Setɛni fànʔa mɛ́ gè, pé sí taʔa Kulocɛliɛ nɛ̄, gìi ki bé tí Kulocɛliɛ
         wi- pe kapiʔile láʔa gèle, dí pe sí pe liɛlɛ taa lè bè pínɛ nɛ́ Kulocɛliɛ wuulo ní
         bèle, bàli pe 'tɛ́ngɛ mi nɛ̄ bèle.›19 «Kire tiʔɛ gáà nī gè, kùlofɔli Agiripa, nɛ̀ yɛli nɛ́ fìɛ ŋáà mi 'nyaa nyìʔɛnɛ nī lè, mi sì gbɛ̀ nɛ̀ jáa nɛ̀ cíi kaala náà Kàfɔli wi 'tìɛ mi nɛ̄ nɛ́ ki tunduro
         kɛn dè mi mɛ́ dèʔ. 20 A mi sí ki séli gbínʔɛnɛ Damasi kàʔa nī, nɛ̀ sɛ́nì fali Zerizalɛmi kàʔa mɛ́, nɛ́ Zude tɛ́nimɛ tiɛrɛ ti mìɛni ní dè, nɛ̀ sɛ́nì fali kùlogolo kálì mɛ́. Mi 'puu nɛ ki nyu
         siɛnnɛ mɛ́ bèle dí pe- pe funyɔ yiʔɛ yè pé láʔa pe kapiʔile nɛ̄ gèle, pe- taʔa Kulocɛliɛ
         nɛ̄, péri kakpiʔiligele kúu, kakpiʔiligele gílì ke bé ki tìɛ dí pe nyɛ́nì làa yiʔɛ
         pe funyɔ nī yè. 21 Kire siɛnrɛ dáà ti juʔu kire kɛnmɛ nɛ̄ Zuufulo pe sɛ́nì mi cò baa Kulocɛliɛ Gbùʔɔrɔsaʔa mɛ́ gè nɛ̀ mi wuʔɔ nɛ waa bè mi sìi kúɔ wè.22 «Nɛ̀ sí ki taa bɛ̀ Kulocɛliɛ wi 'mi sáʔa wè, kire ki 'tí mi yē nɛ tíin bile pàngɛ
         gè, nɛ tàa nyaʔa nɛ nyu nɛ tìí fànʔafunvɔlilɔ mɛ́ bèle nɛ́ kpolilo ní bèle. Dìi sí
         Kulocɛliɛ siɛnjuuliɛlɛ pe 'juu nɛ̀ kúɔ dè, peli nɛ́ Misa ní wè, nɛ́ jo ki bé kpíʔile gè, mi wè nɛ tàa nyu tiiyɛʔ. 23 Kire siɛnrɛ tire dī dàa dè: Kulocɛliɛ Siɛnnyiɛnɛgɔnwɔ wi cî ga wuʔɔgɔ suɔ, bága nyɛ́ bè yiri péliwe wè kúbilo nī bèle, nɛ̀ pínɛ, wi 'yɛli
         bè kpìɛnmɛ pi wori juu dè weli kùlo wuulo mɛ́ bèle nɛ́ kùlogolo kálì siɛnnɛ mɛ́ bèle
         bè pínɛ.»Pɔli wi 'Agiripa yɛ wè wi- tɛ́ngɛ Zezi nɛ̄24 Tire Pɔli wi 'puu nɛ nyu nɛ tíin bè wi juumɔ juu bè, a Fɛsitusi wi 'fali nɛ̀ kɛ́nì juu nɛ̀
         jɛnmɛ sɛni, nɛ́ jo: «Kàala ke yɛ̀gí muɔ nī lé, Pɔli ! Mi 'ki nyaa majo muɔ sɛbɛcɛ́ngɛ
         ki caa bè nyùgo yɛ̀gɛ muɔ nī !»25 A Pɔli wi sí jo: «Fɛsitusi, kpuʔɔrɔ ti 'yɛli muɔ nɛ̄, kàala yafiɛn wè mi nīʔ. Kányiʔɛ
         fìige kire mi nɛ nyu muɔ mɛ́. 26 Mi nyɛ́nì tɛ́ngɛ ki nɛ̄ nɛ̀ pínɛ, kùlofɔli ŋáà mɛ́ mi nɛ mi siɛnrɛ nyu dè, wi nyɛ́nì
         ki kele gálì cɛ́n gèle, làa fáala wè wi dìire nīʔ. Nɛ̀ taʔa gíi nɛ̄, mi 'tire juu
         dè, ki kele gálì kiyè kpíʔile tiʔɛ káà nī làrimɛ nī wīʔ. 27 Weli kùlofɔli Agiripa, mi 'ki cɛ́n muɔ nyɛ́nì tɛ́ngɛ Kulocɛliɛ siɛnjuuliɛlɛ pe siɛnrɛ nɛ̄ dè, dùʔɔ mi sí finɛ ?»28 A Agiripa wi 'Pɔli yɛ wè o: «Ki cé kò cɛ̀ri dí muɔ sí mi yiʔɛ mi- kò Kirecɛnwɛ.»29 A Pɔli wi 'jo: «A ki yē ki 'kò cɛ̀ri wī yo, ki tíin kpuʔɔ wī yo, mi sí nɛ Kulocɛliɛ
         náari wè, ki fǎga nyaa muɔ nigbeʔ. Mi nɛ ki caa nɛ pínɛ yeli bálì mìɛni pe nyɛ́ni
         mi siɛnrɛ dáà lúru dè pàngɛ gè, ye- kò bɛ̀ mi tíɛlɛ, nɛ̀ kire liɛlɛ yige baa nɛ̀gɛjɔliyɔ
         nyáà yire liɛlɛ yige baa.»30 A kùlofɔli wè, nɛ́ fànʔafɔli ní wè, nɛ̀ fàri Bereniisi nɛ̄ wè nɛ́ bìli pe 'puu baa
         tɛ́ninɛ nɛ́ pe ní bèle, a pe 'yɛ̀ nɛ̀ yéri. 31 Bà pe kɛ́nì yiri nɛ waa bèle, a pe 'yɛ̀ nɛ nyu nɛ tìí pìye nɛ̄ nɛ́ jo: «Nàguɔ ŋáà
         wiì yafiɛn kpíʔileʔ gìi ki 'yɛli pe- wi le kasuu nī wèʔ, bé nɛ́ cɛ ga jo bè wi kpúu
         wèʔ.»32 A Agiripa wi 'Fɛsitusi yɛ wè: «A kiì cé nyaa nàguɔ ŋáà wi 'jo dí kùlofɔgbuɔwɔ Sezari wi 'yɛli bè juu wire kàyuʔu juu gèʔ, we cî wi yaʔa wiri waa yanyige nɛ̄.»
         
            
               	Girɛki siɛnrɛ nī dè, kàsiile láà Kàfɔli Zezi wi 'wáa nɛ̀ kɛn Sɔli mɛ́ wè, bè ki tìɛ
                     a nɛ̀faliwɛ wi 'cíi nɛ cáanri nɛ́ wi kàfɔli ní wè, wi nɛ̂ kpuɔnniʔɛrɛ suɔ.

Fɛsitusi wi 'Pɔli tórigo wè Wurɔmi kàʔa mɛ́271 Bà pe cé weli kári wori juu dè nɛ̀ cáan nigbe nɛ̄ Italii kùlo mɛ́ lè, a ki 'nyaa kasuulebele
         bèle, Pɔli wè nɛ́ bìli ní bèle, a pe 'pe kɛn kapiɛngbuɔnnɔ dabataan (100) kàfɔli wáà mɛ́, pe
         'puu nɛ wi ye Zulusi; Wurɔmiyé kùlofɔgbuɔwɔ kapiɛngbuɔn tògo wuu wáà wi 'puu.2 A we sɛ́nì jíin kɔ́rikpuʔɔ káà nī, Adiramiti kàʔa mɛ́ ki yé kɔ́n, nɛ waa kàaya nyíì
         mɛ́ kɔ́rikpoliyo yi yèrí kuʔɔjii nyuɔ nɛ̄ gè baa Azii tɛ́nimɛ nī bè. Maseduwani tɛ́nimɛ
         siɛn wáà 'puu nɛ́ we ní, Tesaloniki kàʔa wuu wi 'puu; pe 'puu nɛ wi ye Arisitariki.3 Ki kpìɛnduu gè a we sɛ́nì tìgi Siidɔn kàʔa nī. Zulusi wi cé Pɔli cò wè nɛ́ funjɛ̀ngɛ
         ní, nɛ̀ larigɛ yaʔa wi mɛ́ a wi 'kɛ́ nɛ̀ sɛ́nì yiri baa wi nàgorilo mɛ́ bèle, a pe
         'wi kɛn nɛ́ wi màakuunyuɔyɛrɛ ní dè.4 Bà we 'yiri baa kire tiʔɛ nī gè, a we 'sùuri nɛ̀ fali nɛ Siipiri kùlo sɔ́ligi lè,
         gàa ki 'puu luʔɔ sunʔɔmɔ nī bè. Ki 'nyaa káfaligɛ ki 'puu nɛ wáari nɛ weli kɔ́rikpuʔɔ
         kpàlí gè. 5 A ki 'nyaa a we 'kuʔɔjii jeli wè nɛ̀ tóri Silisii tɛ́nimɛ tiʔɛ nī gè nɛ́ Panfilii
         tɛ́nimɛ tiʔɛ ní gè, nɛ̀ sɛ́nì tìgi Miira kàʔa nī; Lisii tɛ́nimɛ tiʔɛ nī ki 'puu. 6 A we sɛ́nì kɔ́rikpuʔɔ káà nyaa baa, Alɛgizandiri kàʔa wuʔu ki 'puu níɛ waa Italii
         kùlo mɛ́ lè, a kapiɛngbuɔnnɔ dabataan (100) kàfɔli wi 'weli nyɔ́gɔ ki nī.7 Bɛ̀ ki 'nyaa káfaligɛ ki 'puu nɛ wáari nɛ weli kpàlí wè, kɔ́rikpuʔɔ kiì puu nɛ waa
         fáariʔ, a kire 'ki kɛn a tánʔana ni 'cɛnyɛ nìʔɛyɛ líɛ. A weli 'tɔ̀ni nɛ̀ fùrɔ kátii
         nɛ́ nɛ́ sɛ́nì nɔ̀ Kiniidi kàʔa nɛ̄ gè. A we 'tóri Kirɛti kùlo kanyuɔ nɛ̄ gè; ki kùlo
         niī luʔɔ sunʔɔmɔ nī. A we 'kɛ́ Salimonɛ kàʔa kɔli mɛ́ bè làridiʔɛ taa, bɛ̀ káfaligɛ
         ki 'puu nɛ wáari gè. 8 Weli cé tɔ̀ni nɛ̀ kàli nɛ̀ mɔgɔ, bà we 'puu nɛ luʔɔ gògogo sɔ́ligi gè. A we sɛ́nì
         nɔ̀ tiʔɛ káà nɛ̄ pe ki ye «Kɔ́rikpoliyo yéridiʔɛ cɛ̀ngɛ». Kàʔa káà yē baa ki tiʔɛ
         táanni gè, pe ki ye Lase. 9 Lɛ̀lɛ láà cé tóri a ki 'mɔgɔ we ní nɛ tíin baa kɔ́rikpuʔɔ nī gè luʔɔ nī gè. A we 'kò
         nɛ waa kɔ́ri nī gè dùʔɔ nɛ̄ wī. Ki 'nyaa sún le lɛ̀lɛ ni cé tóri nɛ̀ kúɔ. A Pɔli wi sí jo wire bé juu nɛ́ kɔ́rikpuʔɔ baakuɔlɔ ní
         bèle. 10 A wi 'pe yɛ: «Nɛ wuulo, mi 'ki nyaa majo cúʔɔmɔ bé nyaa tánʔana náà nī lè díɛ ! Kiǐ
         cɛ yéri tugoro tire nɛ́ kɔ́rikpuʔɔ kire yákuɔ nɛ̄ʔ, weli tíimɛ wobobilo bèle weli
         sìi wiī káaliyɛ nɛ̄.»11 Nɛ̀ sí ki taa kapiɛngbuɔnnɔ dabataan (100) kàfɔli wiì Pɔli wori lúʔu dèʔ, a wi 'wi
         fungo taʔa gè kɔ́rikpuʔɔ fɛ̀wɛ wire nɛ̄, nɛ́ kɔ́rikpuʔɔ ki kàfɔli ní wè. 12 Bɛ̀ kɔ́rikpoliyo yi yéridiʔɛ kiì puu cɛ̀ngɛʔ wiikuninɔ lɛ̀lɛ nī lè, a siɛnnɛ pe kpuɔmɔ
         'fɔ̀li ki nɛ̄ pe- yiri baa ki tiʔɛ nī gè, níɛ ki sɔ̀ngí dùʔɔ pe bé nɔ̀ Fenikisi kàʔa
         nɛ̄ gè bè wiire lɛ̀lɛ kúɔ lè baa kire tiʔɛ nī gè. Kirɛti kɔ́rikpoliyo yéridiʔɛ káà
         ki 'puu, ki cé yiʔɛ wáa cɛngɛnyɛnijiinmɛ kàmɛgɛ mɛ́ sɔrigɔ nī, nɛ́ cɛngɛnyɛnijiinmɛ
         kàliige mɛ́ sɔrigɔ nī.Káfaligbuʔɔ káà 'yɛ̀ baa luʔɔ nī gè13 A káfalinyinɛ láà 'yɛ̀ nɛ wáari cɛngɛnyɛnifolimɛ kàliige kɔli mɛ́ gè, a pe 'ki sɔ̀ngi
         nɛ̀ jo dùʔɔ peli tánʔana ni bé tɛ́ni wī. Timɔriyɛgɛ gíì ki cé kɔ́rikpuʔɔ yérige gè, a pe 'ki yɛ̀gɛ luʔɔ nī gè nɛ̀ nyɔ́gɔ kɔ́rikpuʔɔ nī gè, nɛ́ kò nɛ waa Kirɛti
         kùlo ni sɔ́ligimɔ nī bè. 14 Kiì mɔgɔʔ, a káfaligbuʔɔ kàsaʔa káà 'yɛ̀ nɛ wáari baa kùlo nī lè nɛ̀ pɛ́nì weli taa
         baa luʔɔ nī gè, ki káfaligɛ gè piyē nɛ ki ye «Erakulɔni». 15 A ki 'kɔ́rikpuʔɔ líɛ gè; weli fànʔa sì cé ń'nɛ̀ puu bè gbɛ̀ri ki kàrigíʔ. A luʔɔ ki
         'weli líɛ nɛ waa wī.16 A we 'tóri dàawaʔala tiʔɛ káà táanni, gàa ki 'puu luʔɔ sunʔɔmɔ nī bè; pe ki tiʔɛ ye
         gè Koda. A kire 'we làrigɛ cɛ̀ri káfaligɛ nɛ̄ gè. A we 'pàanmipaanmi nɛ̀ kɔ́ripile
         lire yérige nàa ni cî puu nɛ siɛnnɛ suu bèle, 17 nɛ̀ ni yɛ̀gɛ nɛ̀ nyɔ́gɔ kɔ́rikpuʔɔ nī gè. A pe sí màʔara tíʔɛ nɛ̀ kɔ́rikpuʔɔ puɔ gè
         nɛ̀ cò ki fǎga cúʔɔʔ. Bɛ̀ we 'puu nɛ fìʔɛ́ we fǎa ga sa wìye wáa bè kabari Siiriti
         dàrimiʔɛ gbuʔulo nɛ̄ gèle luʔɔ laamɛ nī bè, Liibi kùlo kɔli mɛ́ gè, a kɔ́rikpuʔɔ fɛ̀wɛ
         wi 'kɔ́rikpuʔɔ fɛ̀ni+ sáʔa wè, á káfaligɛ ki 'kò nɛ we fílagi nɛ waa luʔɔ nɛ̄ gè.18 Ki kpìɛnduu gè káfaligbuʔɔ kàsaʔa ki 'puu nɛ kɔ́rikpuʔɔ wáari gè nɛ fíigi kpuʔɔ, a
         pe séli nɛ kɔ́rikpuʔɔ ki tugoro táà yigi nɛ wáari luʔɔ nī gè, bè kàa yige kɔ́rikpuʔɔ
         ki sìlubumɔ nī bè. 19 Cɛndaanriwuʔu nɛ̄ gè a kɔ́rikpuʔɔfɔlilɔ tíimɛ pe 'kɔ́rikpuʔɔ ki fɛ̀yɛrɛ yige dè nɛ̀
         wáa luʔɔ nī gè. 20 A ki 'cɛnyɛ nyuɔ kúɔ weli wè cɛngɛ nyaʔa gèʔ, bé nɛ́ cɛ ga jo ŋɔgɔlɔ gèle pìlige nī
         gèʔ. Káfaligbuʔɔ kàsaʔa gáà gè, kàa 'puu nɛ fàrí nɛ waa ki nɛ̄ kpuʔɔʔ. Ki 'puu fíɛrɛwuʔu,
         a weli tɔ̀ni nɛ̀ ki 'nyaa weli sǐ suɔʔ.21 Ki cé mɔgɔ, bìli pe 'puu baa kɔ́rikpuʔɔ nī gè, piyè cé yafiɛn káaʔ. A Pɔli sí kɛ́nì yɛ̀ nɛ̀ yéri pe sunʔɔmɔ nī bè nɛ́ jo: «Nɛ wuulo, yeli sì nyaaʔ wè lé, a
         ki yē yeli cé mi siɛnrɛ lúʔu dè, á we cé kò baa wiyè yiriʔ Kirɛti kùlo nī lè, fùrɔgɔ
         gáà gè nɛ́ yɛrɛ dáà ti 'cúʔɔ we mɛ́ dè tiǐ cî we taaʔ. 22 Bɛ̀ ki sí yē ŋɔ̀ wè, mi nɛ ki caa ye- yeli nàzɔnnɔ lìri bèle; yafiɛn sì je yeli wàa
         taaʔ, nɛ̀ yiri kɔ́rikpuʔɔ kire yákuɔ nī ki bé cúʔɔ gèʔ. 23 Ki 'nyaa pìlige gáà ki 'kúɔ gè, Kulocɛliɛ ŋáà mɛ́ mi yē nɛ́ ní wi wuu wè, níɛ baara
         wi mɛ́ wè, a wi nyìʔɛnɛ tundunwɔ wáà pɛ́nì yiri mi kúrugu, 24 nɛ́ mi yɛ: ‹Fǎri fìʔɛ́ʔ, Pɔliʔ, ki 'nyaa muɔ 'yɛli bàa yéri kùlofɔgbuɔwɔ Sezari wi yiʔɛ mɛ́ gè, kire nɛ̄ Kulocɛliɛ nɛ́ wi kacɛ̀ngɛ ní gè, wi bé muɔ suɔ nɛ́
         muɔ kobinɛnyɛninɛ pe mìɛni ní bèle baa kɔ́rikpuʔɔ nī gè.›25 «Kire nɛ̄, nɛ wuulo, ye- gbɛ̀nmɛ le. Mi 'tɛ́ngɛ Kulocɛliɛ nɛ̄ wè, nɛ̀ taʔa ki nɛ̄
         gìi wi 'juu m'mɛ́ gè ki bé kpíʔile. 26 Ki 'nyaa fúɔ weli kɔ́rikpuʔɔ ki báa kìi wáa bè kabari dàawaʔala tiʔɛ káà nī luʔɔ sunʔɔmɔ
         nī bè.»27 Ki pìliye kiɛ nɛ́ sicɛriwuʔu kire ki 'puu á we ní nɛ waa, luʔɔ ki we fílagi Adiriyatiki
         kuʔɔjii nī wè. Bà pìlige ki pɛ́nì nɔ̀ nyìjaliɛlɛ lɛ̀lɛ nī lè, a kɔ́rikpuʔɔ baakuɔlɔ
         pe kɛ́nì ki 'nyaa majo wiyē nɛ nɔ̀gí dàawaʔala tiʔɛ káà nɛ̄. 28 A pe 'luʔɔ sícuumɔ tɔ́nminɔyɛgɛ cáan gè luʔɔ nī gè, nɛ̀ ki tɔ́nminɔ nɛ̀ wéli, a ki
         'yɛ̀ kabuunyiʔɛnɛ togotaanri nɛ́ kpɔrigɔ nɛ́ sicɛri. Bà we 'sìʔɛrɛ baa we, a pe ń'nɛ̀
         ki cáan, a ki 'yiri kabuunyiʔɛnɛ togosiin nɛ́ kpɔrigɔ nɛ́ kɔlini. 29 A kɔ́rikpuʔɔ baakuɔlɔ pe 'yɛ̀ nɛ fìʔɛ́, kɔ́rikpuʔɔ ki fǎa ga sa kìi wáa kabari sìndɛniyɛ
         nɛ̄ʔ, a pe sí kɔ́rikpuʔɔ yérigeyɛyɛ sicɛri tìrige nɛ̀ cáan kɔ́rikpuʔɔ kàduʔu mɛ́ gè
         luʔɔ nī gè, níɛ kpìɛnmɛ wáari bè kàdari ní. 30 Nɛ̀ sí ki taa kɔ́rikpuʔɔ baakuɔlɔ pe 'puu nɛ ki caa bè fɛ̀ bè yiri kɔ́rikpuʔɔ nī gè
         wī, a pe 'kɔ́ripile tìrige lè nɛ̀ cáan luʔɔ nī gè, nìi ni sî nɛ siɛnnɛ suu bèle, nɛ̀
         ki kpíʔile majo peli je tìgi bè kɔ́rikpuʔɔ yérigeyɛrɛ yige dè luʔɔ nī gè wī.31 A Pɔli wi 'juu nɛ́ kapiɛngbuɔnnɔ dabataan (100) kàfɔli ní wè, nɛ́ kapiɛngbuɔnnɔ bílì
         ní bèle, nɛ́ pe yɛ: «A siɛnnɛ bálì piyè kò náʔa kɔ́rikpuʔɔ nī gèʔ, yeli sǐ suɔʔ !»32 A kapiɛngbuɔnnɔ pe sí kɔ́ripile ni màʔara celile dè, bɛ̀ ni 'puu puɔlɔ kɔ́rikpuʔɔ
         nɛ̄ gè, a luʔɔ ki 'kɛ́ nɛ́ ni ní.33 Sɛ́ni nɛ́ kpìɛnmɛ pi- tuu bè, a Pɔli wi 'pe mìɛni fiɛn nɛ́ pe yɛ: «Ye- yéri ye yakaa
         káa. Ki cɛnyɛ kiɛ nɛ́ sicɛri yī ŋɔ̀ wè bà yeli nɛ siri wè, wàa fìɛ fɔ̀li bè yakaa
         káaʔ. 34 Mi ye fiɛn wī, ye- yakaa káa, kire cɛ ki bé pɔ́ri yeli mɛ́. Ye fǎga cɛri fìʔɛ́ʔ, yeli
         wàa nzìige sì je tuu dàala nɛ̄ʔ.»35 Bà wi 'tire juu nɛ̀ kúɔ dè, a wi 'búru líɛ wè, nɛ̀ kpuʔɔrɔ kɛn Kulocɛliɛ mɛ́ pe mìɛni yiʔɛ mɛ́ gè, nɛ́ fali nɛ̀ wàa kún nɛ káa. 36 A ki 'nàzɔnnɔ lìri bèle pe mìɛni nī bèle, a pe nɛ́ yéri nɛ̀ yaliire lìi. 37 Ki 'nyaa weli we mìɛni bálì we 'puu baa kɔ́rikpuʔɔ nī gè, we 'puu siɛnnɛ sirakeli
         togotaanri nɛ́ kpɔrigɔ nɛ́ siɛnnɛ kɔlini (276). 38 Bà we yé kɛ́nì lìi nɛ̀ tín nɛ̀ kúɔ wè, a we 'yaliire sɛnrɛ wáa dè luʔɔ nī gè, gìi
         ki bé tí kàa yiri kɔ́rikpuʔɔ ki sìlubumɔ nī bè.Kɔ́rikpuʔɔ ki 'cúʔɔ39 Bà kpìɛnmɛ pi 'yɛ̀ nɛ̀ tuu bè, kɔ́rikpuʔɔ baakuɔlɔ piyè ki cɛ́nʔ dàala lire nɛ̄ peli
         nɔ̀ʔ, a pe 'dàawaʔala láà wéli nɛ̀ nyaa gòrigo tiʔɛ káà nī, dàrimiʔɛ tiʔɛ. Kire tiʔɛ
         nī pe 'puu nɛ sɔ̀ngí peli bé sa kɔ́rikpuʔɔ yérige gè a ki yē ki bé gbɛ̀ jáa wè. 40 A pe sí kɔ́rikpuʔɔ yérigeyɛrɛ yige dè nɛ̀ wáa luʔɔ nī gè, nɛ́ fali nɛ̀ kɔ́rikpuʔɔ
         ki bìniyɛ màʔara sáʔala dè gìi ki bé tí peli gbɛ̀ri kɔ́rikpuʔɔ nii gè koligo nī, nɛ́
         sí kɔ́rikpuʔɔ ki fɛ̀ni sáʔa wè nɛ̀ wi yɛ̀gɛ nɛ̀ yérige káfaligɛ ki wáari nɛ jíin wi
         nī. A kɔ́rikpuʔɔ ki 'sìɛn nɛ waa dàawaʔala tiʔɛ mɛ́ gè, dàrimiʔɛ tiʔɛ gè. 41 Nɛ̀ sí ki yaʔa a kɔ́rikpuʔɔ ki sɛ́nì taʔa nɛ̀ fali tiʔɛ káà nī, luɔyɔ siin cé yìi kpàli baa ki tiʔɛ nī gè, a
         kɔ́rikpuʔɔ ki fínaana ni sɛ́nì jíin nɛ̀ cùru dàrimiʔɛ nī gè. Kɔ́rikpuʔɔ kiǐ cî ní
         gbɛ̀ yiriʔ, a luʔɔ ki 'ki wáa nɛ̀ kabari kàduʔu mɛ́ gè, bɛ̀ lakuruyo yi 'puu nɛ wáari
         nɛ yɛ̀gí nɛ́ ŋɔri ní dè.42 A kapiɛngbuɔnnɔ pe 'yɛ̀ nɛ ki caa bè kasuulebele kpúu bèle, pe fàá ga luʔɔ nyɛ́ gè
         bè fɛ̀ bè suɔʔ. 43 Kapiɛngbuɔnnɔ dabataan (100) kàfɔli wire sí cé puu nɛ caa bè Pɔli suɔ wè pe kiyɛ nī. A wi 'pe yɛ gàa pe je kpíʔile gè pe- tíi, nɛ́ sí bìli yɛ bèle
         a ŋìi nyɛ́ macɛ́n wè, pe- yo pe tuu luʔɔ nī gè pélile bèle, pe- nyɛ́ pe yiri. 44 Nɛ́ sí bìli sɛnminɛ yɛ bèle, bàli pe yé kò baa kɔ́rikpuʔɔ nī gè, pe- kongo kɔ́rikpuʔɔ
         kabarirɛ nɛ̄ dè pe- yiri. A pe 'ki kpíʔile bɛ̀ kire kɛnmɛ nɛ̄ bè, nɛ̀ yiri luʔɔ nī
         gè pe mìɛni bèle, yakaa sì wàa taaʔ. 
         
            
               	Pe nɛ̂ cé fɛ̀ni wáà puɔ nɛ̀ wi yɛ̀gɛ nɛ̀ yérige kɔ́rikpuʔɔ naamɛ gè, káfaligɛ ki nàa
                     wi fii, nɛ kɔ́rikpuʔɔ píle gè nɛ waa. A pe sí gbɛ́nɛ̀ ki fɛ̀ni ŋáà sáʔa wè, kàa nɛ̂
                     yiri kɔ́rikpuʔɔ ki kàsɛnigɛ nī gè.

Pɔli wi sɛ́nì lɛ̀lɛ láà kúɔ Maliti tiʔɛ nī281 Bà we kɛ́nì paʔa nɛ̀ suɔ nɛ̀ kúɔ wè, a we nɛ́ peli nɛ̀ ki dàala ni tiʔɛ ki míʔɛ cɛ́n
         gè: pe 'puu nɛ ki ye Maliti, luʔɔ sunʔɔmɔ nī ki 'puu. 2 A ki tiʔɛ siɛnnɛ pe 'weli cò cɛ̀ngɛ. Ki 'nyaa pe cé kàsun kpíʔile nɛ́ weli yeri we-
         sa waʔa, bɛ̀ kàsaʔa ki 'puu nɛ báan gè á wiire ní de nɛ kúru dè.3 A Pɔli wi 'kásɛnbiire fàa nìʔɛrɛ bè sa le kàsun nī gè. A ki 'nyaa wɔmɔri 'puu baa, bà kàsun
         sífalimɛ pi 'ki taa wè, a ki 'tári Pɔli kɔli nɛ̄ gè nɛ wi nɔgi. 4 Bà Maliti tiʔɛ siɛnnɛ pe 'wɔ̀bugɔ nyaa gè fàandarigɛ Pɔli kɔli nɛ̄ gè, a pe 'yɛ̀ nɛ
         nyu níɛ pìye wéli, nɛ́ jo: «Cí, siɛnkpuuwo wī nàguɔ ŋáà wè, wi 'gbɛ̀ nɛ̀ suɔ luʔɔ
         mɛ́ gè; weli tiʔɛ lògo kiì sí yéri ki nɛ̄ wi- kò sìi nɛ̄ʔ.»5 A Pɔli wi 'kɔli yàʔara gè, a wɔ̀bugɔ ki láʔa nɛ̀ tuu kàsun nī gè; yafiɛn sì Pɔli taa
         wèʔ. 6 Nɛ̀ sí ki taa Maliti tiʔɛ siɛnnɛ bálì pe 'puu nɛ ki sɔ̀ngí suɔnrɔ ti bé Pɔli fiɛ wè,
         wi- tuu bè kùu tiɛnugo nī gè. A pe kɛ́nì wéli nɛ̀ fùrɔ nɛ̀ ki 'nyaa yafiɛn sì wi taaʔ.
         A pe ń'nɛ̀ yiʔɛ nɛ nyu nɛ wáa dí kulocɛliɛ wáà wī.7 Baa we táanni bèle, dàala láà 'puu baa, pe 'puu nɛ ni kàfɔli ye wè Pobiliwusi, wire
         wi 'puu ki tiʔɛ siɛnkpuɔwɔ wè. A weli 'cɛnyɛ taanri kúɔ baa wi kpáa mɛ́ gè, a wi 'weli
         cò cɛ̀ngɛ nabɔnrɔ nɛ̄. 8 A ki 'nyaa ki nàguɔ ŋáà wi tuu wi 'puu yaazinɛwɛ; céri ti yé fúugo wi nɛ̄, a cesinʔɛ
         'wi cò. A Pɔli wi 'kɛ́ nɛ̀ sɛ́nì wi síɛri, nɛ́ kiyɛ taʔa yè wi nɛ̄ nɛ̀ náari wi mɛ́,
         a wi 'puʔɔ. 9 Kire kàduʔumɛ gè, bìli pe mìɛni pe 'puu yaala ki kùlo náà nī lè, a pe 'kɛ́ Pɔli kúrugu
         wè, a wi 'náari pe mɛ́ a pe 'puʔɔ. 10 Pe cé tɔ̀ni nɛ̀ kpuʔɔrɔ taʔa weli nɛ̄, nɛ̀ pínɛ bà weli cé ń'nɛ̀ kɛ́nì jíin kɔ́rikpuʔɔ káà nī nɛ waa wè, a pe 'weli kɛn yɛrɛ ní dìi ti cî gbɛ̀ weli màakuu nyuɔ wè.Pɔli wi sɛ́nì nɔ̀ Wurɔmi kàʔa nɛ̄ gè11 Yeye taanri kire kàduʔumɛ gè, a weli 'jíin kɔ́rikpuʔɔ káà nī; ki cé yéri nɛ̀ wiire
         lɛ̀lɛ kúɔ lè baa Maliti tiʔɛ nī gè, gàa ki 'puu luʔɔ sunʔɔmɔ nī bè. Alɛgizandiri kàʔa
         wuulo wuʔu ki 'puu ki kɔ́rikpuʔɔ gè, pe cé míʔɛ le ki nɛ̄ nɛ ki ye «Nyìʔɛnɛ Pìŋɔrɔ+.» 12 A we sɛ́nì nɔ̀ Siirakuzi kàʔa nɛ̄, a we 'tìgi nɛ̀ cɛnyɛ taanri kúɔ baa kire tiʔɛ nī
         gè. 13 Bà we 'yiri baa kire tiʔɛ nī gè, a we 'kɔ́rikpuʔɔ fɛ̀ gè luʔɔ gògogo sɔ́ligimɔ nī
         bè nɛ̀ sɛ́nì nɔ̀ Eregiyo kàʔa nɛ̄. Ki kpìɛnduu gè a káfaligɛ káà 'yɛ̀ nɛ wáari cɛngɛnyɛnifolimɛ
         kàliige kɔli mɛ́ gè, a kire 'ki kɛn a we 'wári nɛ̀ jíin Puzɔli kàʔa nī gè cɛnyɛ siin
         larigɛ nī. 14 A we 'weli tɛ́ngɛfɔnyɛninɛ pálì nyaa baa ki kàʔa nī gè, a pe 'we fiɛn a we 'cégboli
         kúɔ baa nɛ́ pe ní. Weli tánʔana ni tórigɛnmɛ pire pi 'puu mmɛ gè, fúɔ nɛ̀ taa a weli
         sɛ́nì jíin Wurɔmi kàʔa nī gè. 15 Bà ki tiʔɛ tɛ́ngɛfɔlilɔ pe 'weli pɛn wori lúʔu dè, a pe 'pɛn nɛ̀ pɛ́nì weli kpàli
         fúɔ nɛ̀ sɛ́nì nɔ̀ Apiwusi kàʔa cɛ́ni nɛ̄ gè, nɛ́ Nabɔnminɔ Tìrigediɛyɛ Taanri tiʔɛ
         nī gè. Bà Pɔli wi 'pe nyaa bèle, a wi 'Kulocɛliɛ síɛri wè; wi cé ŋɔri taa.16 Bà we sɛ́nì jíin Wurɔmi kàʔa nī gè, a pe 'Pɔli yaʔa wè wi- puu wìimɛ, nɛ́ sí tí a
         kapiɛngbuɔnwɔ wáà 'kò baa nɛ́ wi ní nɛ wi wéli.Pɔli wi 'juu nɛ́ Wurɔmi kàʔa Zuufulo pe yiɛgininɛ ní bèle17 Cɛnyɛ taanri 'tóri kire kàduʔumɛ gè, a Pɔli 'wi 'Wurɔmi kàʔa Zuufulo pe yiɛgininɛ yeri bèle pe- pɛn náʔa wire mɛ́. A pe pɛ́nì pìye pínɛ, a wi
         'pe yɛ: «Mi siinyɛninɛ, bɛ̀ mi yē ŋɔ̀ wè, kasuulewe mi yē, nɛ̀ sí ki taa mi sì kolimɔ
         yafiɛn kpíʔileʔ weli kùlo ni kele nī gèleʔ, bé nɛ́ ga jo mi 'tánʔa nɛ̀ tuu weli tuuliɛlɛ
         pe kaliʔɛlɛ nī gèle wīʔ, á pe sí mi cò nɛ̀ le Wurɔmiyé pe kiyɛ nī yè bà ki 'líɛ baa Zerizalɛmi kàʔa mɛ́ gè. 18 Bà pe sí yé kɛ́nì mi siʔɛ nɛ̀ wéli nɛ́ mi yúgo wè, piyè tuudiɛlɛ nyaa mi nɛ̄ʔ nàa
         ni 'yɛli nɛ́ mi kpúulo ní lèʔ, a pe sí puu nɛ caa bè mi yaʔa. 19 Nɛ̀ sí ki taa bà Zuufulo pe yé cíi nɛ́ jo kire sǐ gbɛ̀ʔ kpíʔile gè, a ki 'jáa, a mi
         sí jo fúɔ kùlofɔgbuɔwɔ Sezari wi 'yɛli bè juu mi kàyuʔu nī gè; kiì sí kò majo mi 'ti taʔa mi kùlo wuulo
         nɛ̄ bèle wīʔ. 20 Kire kɛnmɛ nɛ̄ mi sí nyɛ́nì yeli yeri we- pa wìye nyaa, bé sí juu nɛ́ yeli ní. Nɛ̀gɛjɔliyɔ
         nyáà yī mi nɛ̄ puɔyɔ nyàa yè, siɛn ŋíì nɛ̄ Isirayɛli wuulo pe 'pe sɔ̀ngirɔ taʔa dè, wire kɛnmɛ nɛ̄ tiī mi nɛ̄ puɔrɔ.»21 A pe sí Pɔli yɛ wè: «Tunduro fìɛ yɛ̀ baa Zude tɛ́nimɛ nī bèʔ nɛ̀ pɛn náʔa weli mɛ́ muɔ wori nɛ̄ dèʔ. Nɛ̀ pínɛ weli siinyɛni wáà
         fìɛ pɛn náʔaʔ nɛ̀ pɛ́nì muɔ sìpiimɛ wori juuʔ. 22 Weli sí yē ki mɛ́ muɔ tíimɛ wè ma ga muɔ funzɔngirɔ juu dè weli lúʔu. Á kire 'laa
         wè, kowaligɛ+ gàa nī muɔ yē gè, weli nyɛ́nì ki cɛ́n siɛnnɛ piyē nɛ túngu nɛ́ ki koligo ní gè tiɛrɛ
         ti mìɛni nī.»23 A pe 'cɛngɛ káà tɛ́ngɛ bàga pìye nyaa. Bà ki cɛngɛ ki kɛ́nì nɔ̀ gè, a pe 'kɛ́ nìʔɛnɛ
         baa Pɔli wi kòridiʔɛ mɛ́ gè. A wi 'siɛnrɛ líɛ dè nɛ Kulocɛliɛ Kùlofɔligɔ ki wori nyu dè nɛ tìí pe nɛ̄. Nɛ̀ ki líɛ sínbinimɛ táanni bè nɛ̀ sɛ́nì nɔ̀ cɛnguʔɔ
         gè, wi 'puu nɛ ti nyu nɛ láʔala pe nɛ̄, níɛ Misa Fànʔa Siɛnrɛ nyu dè nɛ́ dàa Kulocɛliɛ siɛnjuuliɛlɛ pe 'sɛbɛ dè, nɛ ki tìí dí káaliyɛ wè Zezi wori nī dèʔ. 24 Pàli cé yéri Pɔli siɛnjuuro nɛ̄ dè, a pàli 'ti cíi. 25 Bà piyè cé bìɛʔ bèle, a pe kɛ́nì láʔala nɛ̀ kɛ́ gbɛ̀yɛgbɛyɛ. A Pɔli wi sí siɛnkɛnigɛ nigbe juu pe mɛ́ nɛ́ jo: «Ti 'yɛli baa círɛ! Siɛnrɛ dáà Kulocɛliɛ Pìle ni cé tí a Kulocɛliɛ siɛnjuuliɛwɛ Ezayi 'wi 'juu yeli tuuliɛlɛ mɛ́ bèle wè, 26 wi cé jo:Te waa ma sa juu nɛ́ kùlo náà ni siɛnnɛ ní bèle,ma pe yɛ: Yeli béri lúru, yeli sǐ sí de ti kɔri cɛ́ngi wèʔ;yeli béri wéli, yeli sǐ sí de nyaʔaʔ.27 Kùlo náà siɛnnɛ pe funyɔ yi 'gbɛ̀n,a pe ngbúʔulo ke 'lúʔu mabiɛn;nɛ̀ pínɛ pe 'pe nyapigele tɔ́n gèle,peli fǎri nyaʔa ke nīʔ;peli ngbúʔulo ke fǎri lúruʔ;peli funyɔ yi fǎri siɛnrɛ ti kɔri cɛ́ngi wèʔ;peli fǎga peli funyɔ yiʔɛ yèʔ, dí mi sí pe puʔɔʔ+.»28 A Pɔli wi sí pe yɛ: «Ye- sí ki cɛ́n sî: Kulocɛliɛ wi 'siɛn suɔlɔ wori dáà tórigo dè
         kùlogolo kálì wuulo mɛ́. Peli bèle, pe bé ti lúʔu.»29 [Bà Pɔli wi 'siɛnrɛ dáà juu dè nɛ̀ kúɔ dè, a pe 'láʔala nɛ̀ kɛ́, a kàkiɛrɛ 'yɛ̀ pe
         sunʔɔmɔ nī bè kpuʔɔ.]30 A Pɔli wi 'kò baa wi kòridiʔɛ nī gè nɛ̀ taa yiɛbogolo siin, níɛ saʔa sàrí gè wire
         tíimɛ wè. Siɛnnɛ bílì pe mìɛni pe 'puu nɛ waa baa wi mɛ́ bèle, wi nɛ̂ cé pe cò nabɔnrɔ
         nɛ̄. 31 Wi 'puu nɛ Kulocɛliɛ Kùlofɔligɔ wori nyu dè nɛ mári, níɛ siɛnnɛ tɛnmɛ bèle Kàfɔli Zezi Kirisi koligo nɛ̄ gè nɛ́ tɛ́ngɛlɛ ní. Wiì puu nɛ fìʔɛ́ yafiɛn nɛ̄ʔ.
         
            
               	Nyìʔɛnɛ Pìŋɔrɔ: Ki 'nyaa pe cé ki yasunyɔ siin tɛn yè nɛ̀ tɛ́rigɛ kɔ́rikpuʔɔ ki fínaana yiʔɛ mɛ́ gè,
                     pe 'puu nɛ pe ye Kasitɔri nɛ́ Polukisi. Peli mɛ́ bèle ki kulocɛlɛlɛ bálì peli bīɛlɛ
                     pe nɛ kɔ́rikpuʔɔ baakuɔlɔ wéli bèle.

               	Kulocɛliɛ caagoligo káà gī kìiyɛ.

               	Eza 6.9-10 tire ti 'juu náʔa gè nɛ̀ yɛli nɛ́ girɛki siɛnliɛrɛ ní dè.

Síɛrilɛ lè11 Mi Pɔli wè, mi mi nyɛ́ni sɛbɛ ŋáà tórigi wè yeli mɛ́; mi yē Zezi Kirisi sùkulowo. Kulocɛliɛ wi 'mi yeri mi- puu wire tundunwɔ, nɛ̀ mi wàli nɛ̀ tɛ́ngɛ mi de wire Kataanna Siɛnrɛ jáari dè. 2 Kulocɛliɛ wi cé nyuɔ fɛ̀ni+ ki Kataanna ni wori nɛ̄ dè, a wi siɛnjuulo pe 'ti le baa Kulocɛliɛ siɛnsɛbɛrɛ nī dè. 3 Ki Kataanna Siɛnrɛ tiī nɛ nyu wi Jaa wi wori nɛ̄ dè, ŋàa wī Dawuda siimɛ tùlugo wuu wè nɛ̀ yɛli nɛ́ céri kɛnmɛ ní bè. 4 Kulocɛliɛ Pìle ni 'ki tìɛ nɛ́ fànʔa ní dí Zezi Kirisi wè, we Kàfɔli wè, dí wiī Kulocɛliɛ Jaa nɛ̀ pínɛ bɛ̀ wi 'nyɛ́ nɛ̀ yiri kúbilo nī bèle. 5 Wire nyúmɔ nī weli 'ki kpuʔɔrɔ taa dè weli bèle, nɛ ní tundunminɔ bèle, gìi ki bé tí weli gbɛ̀ kùlogolo siɛnfeliye yi mìɛni kɔ́ri pe- tɛ́ngɛ Zezi Kirisi
         nɛ̄ wè, pé sí de lúru wi nɛ̄, dí kpuʔɔrɔ sí taʔa wi míʔɛ nɛ̄ gè. 6 Yeli míɛni bèle, peli pàli yeli 'puu, yeli bálì Kulocɛliɛ wi 'yeri a yeli 'kò Zezi
         Kirisi wuulo bèle. 7 Yeli ye mìɛni bálì bīɛlɛ baa Wurɔmi kàʔa mɛ́ gè, yeli mɛ́ mi nɛ siɛnrɛ dáà sɛbɛ dè nɛ tórigi: yeli woli ni 'Kulocɛliɛ
         dɛ́ni wè, a wi 'yeli yeri ye- puu wire wuulo. Kulocɛliɛ wè weli Tuu wè, nɛ́ Kàfɔli
         Zezi Kirisi ní wè, pe- kpuʔɔrɔ taʔa yeli nɛ̄, nɛ́ yanyige ní gè.Pɔli wiī nɛ sɔ̀ngí bè kɛ́ Wurɔmi kàʔa mɛ́8 M'bé kíni bè Kulocɛliɛ síɛri wè yeli ye mìɛni kɛnmɛ nɛ̄ bè Zezi Kirisi wire fànʔa nɛ̄ gè, nɛ̀ taʔa gíi nɛ̄, siɛnnɛ piyē nɛ yeli tɛ́ngɛlɛ ni wori nyu dè
         tiɛrɛ ti mìɛni nī duniya nī wè. 9 Kulocɛliɛ wire wi 'ki cɛ́n nɛ́ mi ní, wire ŋáà mɛ́ mi nɛ baara nɛ́ mi fungo ní gè,
         níɛ wi Jaa Kataanna Siɛnrɛ jáari dè. Ki 'nyaa mi nɛ sɔ̀ngí nɛ taʔa nɛ yeli wori nyu dè súuri. 10 Lɛ̀lɛ ó lɛ̀lɛ mi náariyɛ nī yè, mi nìɛ ki náari a ki yē kiī Kulocɛliɛ nyɛ́ni kaala
         píra ŋáà nī wè mi gbɛ̀ kɛ́ baa yeli tiʔɛ nī gè. 11 Yeli nyaa láa ki tɔ̀ni yē mi nɛ̄ kpuʔɔ, dí mi sí kpuʔɔrɔ táà kɛn yeli mɛ́ Kulocɛliɛ Pìle wori dè, ti- ŋɔri nyɔ́gɔ yeli nī. 12 Kire kɔri wi 'jo we mìɛni bèle, we- ŋɔri nyɔ́gɔ wìye nī tɛ́ngɛlɛ nī lè, yeli nɛ́ mi
         ní wè.13 Nɛ siinyɛninɛ, mi nɛ caa ye ki cɛ́n kányiʔɛ nɛ̄, lɛ̀gɛlɛ sáa nī mi 'puu nɛ ki caa
         bè kɛ́ baa yeli tiʔɛ nī gè, nɛ̀ sí ki taa cɔ̀rimɔ páà pɛ́nì mi taa, fúɔ nɛ̀ pɛ́nì
         nɔ̀ ŋɔ̀ wè. Mi nɛ ki caa bè kɛ́ baa yeli tiʔɛ nī gè gìi ki bé tí mi sa yasɛnrɛ táà
         taa baa yeli sunʔɔmɔ nī bè majo bɛ̀ ki 'puu kùlogolo kálì siɛnnɛ sunʔɔmɔ nī bè. 14 Kire nɛ̄ mi ki 'nyaa nìɛ nɛ̄ bɛ̀ fuʔɔ tíɛlɛ Girɛki wuulo kɔli mɛ́ gè, peli nɛ́ bìli
         pe wè Girɛki wuulo bèleʔ, bìli pe 'tɛnmɛnɛ taa, nɛ́ bìli piyè tɛnmɛ taa wèʔ. 15 Kire nɛ̄, ki láa yē mi nɛ̄ nɛ̀ pínɛ bè Kataanna Siɛnrɛ wori jáari dè yeli nɛ̄ yeli
         bálì bīɛlɛ Wurɔmi kàʔa mɛ́ gè.Kataanna Siɛnrɛ dè Kulocɛliɛ fànʔa gī16 Kataanna Siɛnrɛ ti juʔu ki wè nɛ fìɛrɛ tɔ́ngi mi nɛ̄ʔ, nɛ̀ taʔa gíi nɛ̄, tiī Kulocɛliɛ fànʔa bè siɛn
         suɔ, siɛn ó siɛn ŋáà wi 'tɛ́ngɛ wi nɛ̄ wè, bè ki séli Zuufulo peli nɛ̄ gbínʔɛnɛ, bé
         nɛ́ de waa Girɛki+ wuulo mɛ́ bèle. 17 Ki 'nyaa Kataanna Siɛnrɛ tiī nɛ ki tìí mɛni Kulocɛliɛ wiī nɛ siɛnnɛ kpínʔini bèle
         sínminɛ wìi yiʔɛ mɛ́ gè: tɛ́ngɛlɛ lire yákuɔ fànʔa nɛ̄ kire sí nɛ kpínʔini nɛ̀ yɛli
         nɛ́ gàa Kulocɛliɛ siɛnsɛbɛrɛ ti 'juu dè nɛ́ jo: Siɛn ŋíì Kulocɛliɛ wi 'kpíʔile sínwɛ tɛ́ngɛlɛ lire kɛnmɛ nɛ̄ bè, kire siɛn wi bé puu
            sìi nɛ̄+.Kulocɛliɛ fungo ki 'yɛ̀ siɛnnɛ kúrugu bèle18 Kulocɛliɛ wi 'kò baa nyìʔɛnɛ nī lè nɛ́ wi fundanʔanigɛ tìɛ gè siɛnnɛ nɛ̄ bèle, bɛ̀ pe wè tɔ́ri nɛ́ wire ní wèʔ,
         nɛ́ pe kanaasinzinmɛ kakpiʔiligele ní gèle. Siɛnnɛ kakpiʔiligele gálì keli feligele
         ke nyɛ́ni ki kanʔa a kányiʔɛ ki 'tɔ́n. 19 Nɛ̀ sí ki taa gìi siɛn 'yɛli bè cɛ́n Kulocɛliɛ koligo nī gè, kiī cáanyaʔaga pe yiʔɛ
         mɛ́ gè, a Kulocɛliɛ wi 'ki tìɛ pe nɛ̄. 20 Ki 'nyaa bà ki 'líɛ baa á duniya wi 'faan wè, yɛrɛ díì ti wè nyaʔa nyapile nɛ̄ lèʔ,
         kire 'jo Kulocɛliɛ wi bànguɔ fànʔa gè nɛ́ wi Kulocɛliɛ kɛnmɛ ní bè, Kulocɛliɛ kakpiʔiligele
         kiyē nɛ kire gáà tìí gè wálilɛ. Kire nɛ̄, siɛnnɛ pe wè juugɛnmɛʔ. 21 Nɛ̀ taʔa gíi nɛ̄, pe 'Kulocɛliɛ cɛ́n wè, nɛ́ sí kò piyè wi kpúʔɔ bɛ̀ Kulocɛliɛ tíɛlɛʔ,
         bé nɛ́ ga jo bè wi síɛriʔ. Pe siɛnrɛ ti 'kò nyùgo fùn, a pe funyɔ yi 'kò yebilige
         nī. 22 Bɛ̀ sí piyē nɛ pìye nyíɛnɛ nɛ́ jo peli yē sícilile bèle, a pe 'kò kàalafɔlilɔ. 23 Kpuʔɔrɔ dáà dī Kulocɛliɛ wori dè, Kulocɛliɛ ŋáà wi wè nɛ kúu wè, a pe 'tire yiʔɛ nɛ́ sí yafanʔa
         wúɔ nɛ̀ yɛligɛ nɛ́ Kulocɛliɛ ní wè, yɛgɛ gáà pe 'faan siɛn líɛrɛ dè, siɛn ŋáà wī yakuugo
         gè, wire nɛ́ sínjinʔɛnɛ ní gèle, nɛ́ tɔliyɔ sicɛricɛri yawiire ní dè, nɛ́ yafulolido
         ní dè.24 Kire kɛnmɛ nɛ̄ a Kulocɛliɛ wi 'pe wáa nɛ̀ yaʔa nɛ̀ pínɛ pe cúʔɔmɔ kele nī gèle, dàa
         dī baa pe funyɔ nī yè, a pe 'kò nɛ fìɛrɛfun kele kúu nɛ́ pe cetingele ní gèle peli
         tíimɛ bèle. 25 Pe 'Kulocɛliɛ kányiʔɛ yiʔɛ gè nɛ̀ ki fɛ̀ni káfinɛrɛ nɛ̄, nɛ́ yiʔɛ nɛ yafaanra tire
         gbùʔɔrɔ́ nɛ tire kpóri, nɛ́ ti Faanfɔli wire yaʔa. Nɛ̀ sí ki taa wire wi 'yɛli siɛnnɛ
         peri wi gbùʔɔrɔ́ lɛ̀gɛlɛ ke mìɛni nī. Ki- taa ki puu bɛ̀.26 Kire kɛnmɛ nɛ̄ Kulocɛliɛ wi 'pe wáa nɛ̀ yaʔa ladaanma fìɛrɛfun kakpiʔiligele kiyɛ
         nī yè. Pe cɛlilɛ bèle, gìi pe 'yɛli bèri kúu nɛ́ pe pɔlilɔ ní bèle sínɛdiʔɛ nī gè,
         a pe 'kire yaʔa, nɛ́ kò nɛ tire dáà kúu dè nɛ́ pìye ní. 27 Nàguɔlɔ míɛni bèle, gìi ki 'yɛli bèri kpínʔini nɛ́ cɛlilɛ ní bèle sínɛdiʔɛ nī gè a
         pe 'kire yaʔa, nɛ́ yiʔɛ nɛ sìnɛ́ nɛ́ pìye ní peli nàguɔlɔ bèle, nɛ kire tètii ŋáà
         kɔ́ri wè. A pe sí ki tɔ̀ni taa wè nɛ̀ pínɛ gàa ki 'yɛli nɛ́ pe tètii baara ní dè.28 Bɛ̀ sí piyè tɔ́ri nɛ́ Kulocɛliɛ ní wèʔ, a Kulocɛliɛ wi 'pe wáa nɛ̀ yaʔa pe síciramɛ
         sɔ̀ngirɔ kiyɛ nī yè, kele gálì kiyè yɛli keri kpínʔini gèleʔ, pe keli kúu. 29 Piyē tínminɛ kanaasinzinmɛ kakpiʔiligele felide ti mìɛni nɛ̄, nɛ́ síciramɛ, nɛ́ fungbuʔɔ,
         nɛ́ sìpiire, piyē nyabiɛnnɛ pìye nɛ̄, nɛ́ siɛnkpuʔu, nɛ́ kàsii yɛrɛ, nɛ́ kpìlikpili,
         nɛ́ sɔ̀ngibiire, nɛ́ pàli wori kajuumɔ, 30 nɛ́ siɛnsanʔaga. Kulocɛliɛ wi 'pe biɛn, siɛnjuucuʔɔrɔfɔlilɔ bīɛlɛ, nàgbuʔɔrɔ yē pe
         nī nɛ́ nìɛnyiɛnigɛ. Pe 'jáa kapiile kpíʔilige nɛ̄ gè, pe wè lúru pe siifɔlilɔ nɛ̄
         bèleʔ. 31 Sìnjiligefunfɔlilɔ bīɛlɛ, pe wè siɛn gbɛ̀ tɛ́ngɛ pe nɛ̄ʔ. Siɛnnɛ nìge wè pe nīʔ, piyè
         nyinimɛ cɛ́nʔ. 32 Pe sí nyɛ́nì Kulocɛliɛ kàyuʔu cɛ́n gè, nɛ̀ ki cɛ́n dí siɛnnɛ bílì pe nyɛ́ni ki kele
         gálì kúu gèle, kùu wi 'yɛli nɛ́ pe ní. Nɛ̀ sí ki taa piyè láʔa pe kakpiʔiligele nɛ̄
         gèleʔ; pe cɛ́ni ke kpínʔini nɛ́ sí wúɔ nɛ́ bìli ní pe nyɛ́ni ke feligele kpínʔini
         gèle.
         
            
               	Wéli baa Kakpi 13.32.

               	Bìli pe wè Zuufulo bèleʔ nɛ́ ní kùlogolo kálì siɛnnɛ bèle.

               	Yab 2.4 tire ti 'juu náʔa gè.

Kulocɛliɛ kàyuʔu kiī kányiʔɛ(Mat 7.1-5; Zak 2.12-13)21 Kire kɛnmɛ nɛ̄, muɔ siɛn ŋáà ma nyɛ́ni kàyuʔu nyu pàli nɛ̄ bèle, ma ki cɛ́n yiridiʔɛ
         wè muɔ mɛ́ʔ muɔ tíimɛ wèʔ. Nɛ̀ taʔa gíi nɛ̄, bà muɔ nɛ kàyuʔu cáanri bìli nɛ̄ bèle
         nɛ́ sí nɛ ki felige kpínʔini gè, ma ki cɛ́n muɔ nɛ kàyuʔu cáanri mìɛ nɛ̄ muɔ tíimɛ
         wè. 2 Bìli pe nyɛ́ni tire dáà kpínʔini dè, weli 'ki cɛ́n Kulocɛliɛ wiī nɛ pe kàyuʔu nyu
         gè nɛ̀ yɛli nɛ́ kányiʔɛ ní gè. 3 Muɔ siɛn ŋáà ma nyɛ́ni kàyuʔu cáanri bìli nɛ̄ pe nyɛ́ni tire dáà kúu dè, nɛ́ sí nɛ
         ti felide kúu dè muɔ míɛni wè, muɔ nɛ sɔ̀ngí muɔ bé gbɛ̀ suɔ Kulocɛliɛ kàyuʔu mɛ́
         gè wī lé ? 4 Á kire 'laa, muɔ nɛ mìɛ nyíɛnɛ Kulocɛliɛ wi kacɛ̀ngbuʔɔ nɛ̄ gè wī lé, nɛ́ wi funnyige
         ní gè, nɛ́ wi kpàricogo ní gè lé ? Dùʔɔ muɔ sì ki cɛ́n Kulocɛliɛ wi funnyige kiī nɛ
         muɔ ŋɔrigi muɔ- muɔ fungo yiʔɛ gè wī lé ? 5 Bɛ̀ sí muɔ 'muɔ nàzɔn gbɛ̀n wè, nɛ́ kò muɔ wè nɛ caa bè muɔ fungo cáan gè bé làa yiʔɛ
         wèʔ, ma ki cɛ́n Kulocɛliɛ fundanʔanigɛ kire muɔ nɛ gbunʔuni mìɛ nɛ̄. Kire cɛngɛ gáà
         gè wi bé wi fundanʔanigɛ tìɛ gè bé sí kàyuʔu juu gè ki- sìɛn. 6 Kire cɛngɛ gè wi bé siɛnnɛ pe mìɛni nigbe nigbe sàri bèle bè yɛli nɛ́ pe kakpiʔiligele
         ní gèle. 7 Bìli pe 'lèbaanna le nɛ kacɛ̀ngɛ kpínʔini gè níɛ kpuʔɔrɔ caa dè, nɛ́ míɛtanʔa ní gè, níɛ pe sìi tári wè bè kò sìi nɛ̄ wè, Kulocɛliɛ wi bé
         bànguɔ sìi kɛn wè pe mɛ́.8 Bìli sí bīɛlɛ siɛnciile bèle, nɛ́ kò pe wè yèrí kányiʔɛ nɛ̄ gèʔ, nɛ́ kò nɛ tári kolimɔ
         nī bè, Kulocɛliɛ fundanʔanigɛ gè nɛ́ wi funyɛrigɛ kiī pe kúrugu. 9 Siɛn ó siɛn wi nyɛ́ni kapiʔi kpínʔini gè, yagbɛnrɛ nɛ́ funjuruguro bé ki siɛn taa
         wè kpuʔɔ; ki bé séli Zuufulo nɛ̄ gbínʔɛnɛ, bé nɛ́ de waa Girɛki wuulo mɛ́ bèle. 10 Nɛ̀ pínɛ siɛn ó siɛn ŋáà wi nyɛ́ni kacɛ̀ngɛ kpínʔini gè, kpuʔɔrɔ nɛ́ míɛtanʔa, nɛ́
         yanyige yē ki siɛn nɛ̄ wè, bè ki séli Zuufulo nɛ̄ gbínʔɛnɛ, béri waa Girɛki wuulo
         mɛ́ bèle. 11 Nɛ̀ taʔa gíi nɛ̄, Kulocɛliɛ wi wè ki wàligí púloʔ.12 Siɛnnɛ bílì bīɛlɛ pe wè Misa Fànʔa Siɛnrɛ láara dèʔ nɛ́ kapiʔile kpíʔile gèle, pe woli ni bága cúʔɔ nɛ̀ sí ki taa Misa Fànʔa
         Siɛnrɛ tire ní bɛ̀ʔ pe 'ki tɔ́ri pe kúruguʔ; bìli sí bīɛlɛ Misa Fànʔa Siɛnrɛ láara
         dè nɛ́ kapiʔile kpíʔile gèle, Misa Fànʔa Siɛnrɛ tire ti bé pe kàyuʔu juu gè. 13 Nɛ̀ taʔa gíi nɛ̄, kiì kò majo bìli pe nyɛ́ni Fànʔa Siɛnrɛ lúru dè pe ngbúʔulo nī gèle
         peli bīɛlɛ sínminɛ bèle Kulocɛliɛ yiʔɛ mɛ́ gèʔ. ʔéʔe, fúɔ macɛn bìli pe nyɛ́ni ti
         tári dè. 14 Ki 'nyaa bìli bīɛlɛ kùlogolo kálì siɛnnɛ bèle nɛ́ ní pe wè Misa Fànʔa Siɛnrɛ fànʔa láara gèʔ, a ki yē piyē nɛ Misa
         Fànʔa Siɛnrɛ koliyo tári yè bɛ̀ ki 'juu gè, pe kpíʔilegɛnmɛ pire tíimɛ pi bé kò pe
         mɛ́ fànʔa siɛnrɛ táà. 15 Kire tiʔɛ gáà nī gè, peli bálì bèle piyē nɛ ki tìí dí Misa Fànʔa Siɛnrɛ tiī baa sɛbɛrɛ
         peli funyɔ nī yè. Pe funzɔngirɔ tiī nɛ nyu nɛ tìí pe nɛ̄: làa nɛ̄ ti nɛ̂ tànʔa suɔ
         gè pe mɛ́, làa nɛ̄ pe funzɔngirɔ ti nɛ̂ pe juu nɛ̀ yige. 16 Bɛ̀ sí ki bága puu, cɛngɛ gíì Kulocɛliɛ wi kɛ́nì je siɛnnɛ pe funyɔ kalarigɛlɛ kàyuʔu
         juu gè, kire cɛngɛ gè, wi bé ki juu bè yɛli nɛ́ Kataanna Siɛnrɛ dáà ní mi nɛ jáari dè. Zezi Kirisi sí wi bé puu kàyuʔu ki yiʔɛ mɛ́ gè.Zuufulo pe fànʔa kajuʔulo gèle17 Muɔ ŋáà ma mìɛ tɔ́ri Zuufuwo wè nɛ́ muɔ sɔ̀ngirɔ taʔa dè Fànʔa Siɛnrɛ nɛ̄ dè, muɔ nɛ nàgbuʔɔrɔ kpínʔini nɛ́ jo muɔ yē Kulocɛliɛ koligo nī gè. 18 Muɔ 'jo muɔ nyɛ́nì Kulocɛliɛ wi nyɛ́nì kaala cɛ́n lè, a Fànʔa Siɛnrɛ ti 'muɔ tìɛ a
         muɔ 'jáa nɛ cɛ̀ngɛ yori gè nɛ yigi. 19 Muɔ nɛ ki sɔ̀ngí muɔ fungo nī gè nɛ̀ jo muɔ yē fúɔnnɔ pe còfɔli, nɛ ní kpìɛnmɛ bìli
         mɛ́ piyē yebilige nī gè. 20 Muɔ ma nyɛ́ni sìnjiligefunfɔlilɔ tìí bèle, nɛ́ ní pìile pe tɛnmɛfɔli wè, nɛ̀ taʔa
         gíi nɛ̄, muɔ 'kányiʔɛ cɛ́n gè Fànʔa Siɛnrɛ nī dè, a kire 'ki kɛn a muɔ 'kacɛ́nnɛ taa
         tire dáà nī dè. 21 Muɔ ŋáà sí ma nyɛ́ni bìli tɛnmɛ bèle, muɔ tùʔɔ wè nɛ mìɛ tɛnmɛʔ muɔ tíimɛ wè lé ?
         Muɔ ŋáà ma ki nyu nɛ ki jáari nɛ́ jo siɛn fǎga yúu wèʔ, muɔ tíimɛ wè muɔ nɛ yúu. 22 Muɔ ŋáà ma 'jo siɛn fǎga de cɛlilɛ yúu de tari wèʔ, muɔ tíimɛ wè muɔ nɛ pe yúu nɛ
         tari. Muɔ ŋáà ma 'jo yasunro ti 'muɔ biɛn dè, muɔ tíimɛ wè muɔ nɛ yasunro saaya fùʔuró
         yè nɛ yasunro yúu dè nɛ líi. 23 Muɔ ŋáà ma nyɛ́ni nàgbuʔɔrɔ kpínʔini nɛ́ Fànʔa Siɛnrɛ ní dè, muɔ nɛ Kulocɛliɛ míʔɛ
         córi gè nɛ́ kò muɔ wè nɛ Misa Fànʔa Siɛnrɛ koligo tári gèʔ. 24 Kire sí Kulocɛliɛ siɛnsɛbɛrɛ ti 'juu baa nɛ́ jo: Kulocɛliɛ míʔɛ ki 'cúʔɔkùlogolo kálìwuulo sunʔɔmɔ nī bè yeli kɛnmɛ nɛ̄ bè+.25 Kire nɛ̄, a ki yē muɔ nɛ Fànʔa Siɛnrɛ tári dè, muɔ kɛnɛkɛnɛ wiī baa wi tiʔɛ nī gè; á ki sí yē muɔ wè nɛ Fànʔa Siɛnrɛ ti koligo tári gèʔ, muɔ
         yē bɛ̀ siɛn ŋíì tíɛlɛ wiì kɛnɛkɛnɛ kpíʔile wèʔ. 26 A ki sí yē siɛn ŋáà wiì kɛnɛkɛnɛ kpíʔile wèʔ, nɛ́ sí nɛ Fànʔa Siɛnrɛ ti sínmɛ koligo
         tári gè, Kulocɛliɛ wiǐ wi tɔ́ri lé bɛ̀ kɛnɛkɛnɛfɔli tíɛlɛ lé ? 27 Siɛn ŋáà wiì kɛnɛkɛnɛ kpíʔile wèʔ nɛ́ sí nɛ Fànʔa Siɛnrɛ ti koligo tári gè nɛ láʔala
         wè, kire siɛn ŋáà wi bé kàyuʔu juu muɔ nɛ̄, muɔ ŋáà ma 'kɛnɛkɛnɛ wè á Kulocɛliɛ kajuʔulo
         ke ní muɔ mɛ́ sɛbɛgɛlɛ gèle, á muɔ sí kò muɔ wè nɛ Fànʔa Siɛnrɛ tári dèʔ. 28 Nɛ̀ taʔa gíi nɛ̄, gàa ki wéli nɛ nyaʔa kpànʔanɛ gè, kire bɛ̀ʔ ki ki tìí miɛ̄ Zuufuwo
         wèʔ. Nɛ̀ pínɛ kɛnɛkɛnɛ ŋáà wi wéli nɛ nyaʔa céri nɛ̄ dè, wire bɛ̀ʔ kányiʔɛ kɛnɛkɛnɛ
         wèʔ. 29 Ki 'nyaa bè puu Zuufuwo wè kányiʔɛ wuu wè, kire kɛnmɛ piī làribɛ wī; kɛnɛkɛnɛ wiī
         fungo nī wī+. Kulocɛliɛ Pìle lire sí ni nyɛ́ni kire kpínʔini, Fànʔa Siɛnrɛ bɛ̀ʔ. Kire siɛn wi míɛtanʔa ki wè nɛ
         kɔ́ngi siɛnnɛ mɛ́ʔ, Kulocɛliɛ mɛ́ ki yē.
         
            
               	Eza 52.5 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Wéli baa Fàn 10.16; 30.6nɛ́ yi kaliwɛyɛ yi táanmɛ gè. Wéli baa míɛni Zer 4.4; Ezek 44.9.

Kulocɛliɛ wiī baa wi nyayerigele nī gèle31 A ki sí yē bɛ̀ gè, bè puu Zuufuwo wè, ki tɔ̀ni wire wī ŋíi wè ? Nɛ̀ pínɛ, kɛnɛkɛnɛ wi tɔ̀ni wire wī ŋíi wè ? 2 Ki tɔ̀ni wiī kpuɔwɔ bɛ̀ ki caa mmɛ. Kapelile lè, Zuufulo peli mɛ́ Kulocɛliɛ wi 'wi
         kajuʔulo kɛn gèle. 3 A kire sí jo lé bà pe pàli sì tɛ́ngɛlɛ koligo líɛ gèʔ, kire bé Kulocɛliɛ kɛn wè lé
         wi fǎga ní puu baa wi nyayerigele nī gèle léʔ ? 4 ʔéʔe, kire sǐ gbɛ̀ kpíʔile púloʔ. Ki 'yɛli ki- cɛ́n Kulocɛliɛ wire wī kányiʔɛfɔli
         wè, siɛn ó siɛn sí yē káfinɛrɛfɔli majo bɛ̀ ki 'juu baa Kulocɛliɛ siɛnsɛbɛrɛ nī dè nɛ́ jo:Gìi ki bé tí muɔ nyasiɛnrɛti- ki tìɛ muɔ yē sínwɛ,nɛ̀ pínɛ a siɛn je kàyuʔu juumuɔ nɛ̄,ki- nyaa muɔ yē dìgire fùn+.5 A ki sí yē weli kolimɔ piī nɛ Kulocɛliɛ sínmɛ tìí bè, gíi we 'yɛli we- juu ? Kulocɛliɛ
         wi wè koliwo wī léʔ, bà wi fungo kiī nɛ yɛ̀gí gè lé ? Mi nɛ nyu siɛnnɛ juugɛnmɛ nɛ̄
         wī. 6 ʔéʔe, Kulocɛliɛ- we suɔ ! Á kire 'laa wè, mɛni Kulocɛliɛ wi bé duniya kàyuʔu juu gè
         bè síɛ ?7 A ki sí yē mi káfinɛrɛ ti 'Kulocɛliɛ kányiʔɛ kɛn gè a ki 'sɔ́migɔ nɛ̀ yiri nɛ̀ wi
         kpuɔmɔ tìɛ bè wè, mɛni nɛ̀ síɛ Kulocɛliɛ wi bé ní kàyuʔu cáan mi nɛ̄ bɛ̀ kapiigbiʔiliwe
         tíɛlɛ ? 8 Nɛ̀ pínɛ, gáa nɛ̄ weli sǐ gbɛ̀ de kapiʔi kpínʔiniʔ dí ki sí de kacɛ̀ngɛ sii ? Ki 'nyaa
         a pàli je mi wori juu dè bè ti cúʔɔ dè, pe nɛ̂ jo dí mi nyasiɛnrɛ tire ti 'kire juu.
         Ki siɛnnɛ bálì bèle Kulocɛliɛ kàyuʔu kire ki bága yɛli nɛ́ pe ní.Siɛnsinwɛ wè bileʔ9 We sí jo gáa ? Weli bálì bīɛlɛ Zuufulo bèle, weli 'tóri bìli nɛ̄ bèle wī lé ? ʔéʔe,
         kire bɛ̀ʔ púloʔ. Bɛ̀ mi 'ki juu nɛ̀ láʔa gè, Zuufulo yo, Girɛki wuulo yo, pe mìɛni
         piyē kapiile fànʔa láara gè wī. 10 Nɛ̀ yɛli nɛ́ gàa ki 'juu Kulocɛliɛ siɛnsɛbɛrɛ nī dè, ti 'jo:Siɛnsinwɛ wè baaʔ,wàa nigbe tíimɛ wè baaʔ.11 Wàa wè baa síciliweʔ,wàa wè baa nɛ Kulocɛliɛ caaʔ.12 Pe mìɛni 'kàduʔu wáanɛ̀ yiri koligo nī gè,pe mìɛni bèle pe 'pínɛ nɛ̀ pùunni;wàa wè baa nɛ kacɛ̀ngɛ kpínʔiniʔ,nigbe tèliwe wi wè baaʔ+.13 Pe yékpogaanya yiī muɔ jo nyɛyɛ yīnyàa yī múguyaʔaya yè,pe nyigele kiyē nɛ finɛnɛ+;siɛnrɛ díì ti yigi pe nyuɔyɔ nī yètiī bɛ̀ wɔ̀mɔri suɔnrɔ yē mmɛ+.14 Siɛnpiire nɛ́ siɛnsoridoti 'pe nyuɔyɔ nyì yè+.15 Pe tɔliyɔ yi 'cáʔarasiɛnkpuʔu nɛ̄ gè.16 Pe tóridiɛyɛ nī yè,kacuʔɔrɔ nɛ́ fuunmɔ tire dī baa.17 Piyè yanyige koligo cɛ́n gèʔ+.18 Kulocɛliɛ fíɛrɛ wè pe nīʔ+.19 Weli 'tɛ́ngɛ ki nɛ̄ gìi Fànʔa Siɛnrɛ tiī nɛ nyu dè, tiī nɛ ki nyu bìli mɛ́ pe tíin Fànʔa Siɛnrɛ láara dè, gìi ki bé tí
         nyuɔyɔ yi mìɛni yi 'tɔ́n dí duniya powo wi mìɛni wí kò wi fǎga juudiʔɛ taa Kulocɛliɛ
         yiʔɛ mɛ́ gèʔ. 20 Nɛ̀ taʔa gíi nɛ̄, a siɛn cɛ́nì Fànʔa Siɛnrɛ tánʔa dè nɛ̀ fori dè, wiǐ gbɛ̀ juu bè
         tànʔa taa Kulocɛliɛ yiʔɛ mɛ́ gèʔ. Ki 'nyaa Fànʔa Siɛnrɛ ti sî ki tìɛ yákuɔ wī dí siɛn
         wi 'kapiile kpíʔile.Mɛni siɛn bé gbɛ̀ kò sínwɛ wè(Gal 2.15-16; 3.8-14,22-29; Efɛ 2.7-9)21 Nɛ̀ sí ki taa píra ŋáà nī wè, Kulocɛliɛ wi 'ki tìɛ mɛni weli bé gbɛ̀ kò sínminɛ wire
         yiʔɛ mɛ́ gè Fànʔa Siɛnrɛ ti fùn wè. Ki 'nyaa Fànʔa Siɛnrɛ tíimɛ dè nɛ́ Kulocɛliɛ siɛnjuuliɛlɛ ní bèle, piyē nɛ ki nyu nɛ láʔala. 22 Gìi ki bé ki yaʔa Kulocɛliɛ wi- weli tɔ́ri sínminɛ wi yiʔɛ mɛ́ gè, kire yē nɛ tari
         a siɛn ó siɛn 'tɛ́ngɛ Zezi Kirisi nɛ̄ wè, ki 'nyaa Kulocɛliɛ wi wè ki wáligiʔ+. 23 Nɛ̀ taʔa gíi nɛ̄, siɛnnɛ pe mìɛni nyɛ́nì kapiile kpíʔile, a pe 'kóligo Kulocɛliɛ kpuʔɔrɔ
         nī dè, 24 a Kulocɛliɛ wi 'pe juu nɛ̀ yige waʔanɛ wi kacɛ̀ngbuʔɔ kire kɛnmɛ nɛ̄ bè, bɛ̀ Zezi
         Kirisi wi 'pe suɔ nɛ̀ yige ki nī wè. 25 Zezi wire Kulocɛliɛ wi cé kíni nɛ̀ tìɛ nɛ̀ yaʔa, wi ga puu kapiʔile kàsulugo kakuɔrɔ dè, dí wire sí ki yaʔa siɛnnɛ nɛ̄ bèle, tɛ́ngɛlɛ lire kɛnmɛ nɛ̄ bè, bɛ̀ wi sìsiɛn
         ki 'wo gè. Kire ki nyɛ́ni Kulocɛliɛ wi sínmɛ pi kɛnmɛ tìí bè. Kapiʔile gílì ke cé
         kíni nɛ̀ tóri gèle, Kulocɛliɛ wi cé nyapigele tɔ́n ke nɛ̄ wi kpàricogo kire kɛnmɛ
         nɛ̄ bè. 26 Wi 'kire kpíʔile bè wi sínmɛ pi kɛnmɛ tìɛ bè píra ŋáà nī wè, bè ki tìɛ wire yē sínwɛ,
         nɛ́ sí siɛn tɔ́ri wè sínwɛ bà wi fɔ̀li nɛ̀ tɛ́ngɛ Zezi nɛ̄ wè.27 Siɛn nàgbuʔɔrɔ tiʔɛ kire sí yē gíi ? Yafiɛn ! Nɛ̀ síɛ mɛni ? Ki 'nyaa Fànʔa Siɛnrɛ
         kodanʔara tire bɛ̀ʔ ti nyɛ́ni tɔ́riʔ. Fúɔ macɛn tɛ́ngɛlɛ lire yákuɔ. 28 Nɛ̀ taʔa gíi nɛ̄, weli 'tɛ́ngɛ ki nɛ̄ Kulocɛliɛ wi bé gbɛ̀ siɛn tɔ́ri sínwɛ tɛ́ngɛlɛ
         yákuɔ kɛnmɛ nɛ̄ bè, Fànʔa Siɛnrɛ kakpiʔiligele wori wè baaʔ. 29 Á kire 'laa wè, Kulocɛliɛ wè, Zuufulo yákuɔ wuu wī lé ? Kùlogolo kálì wuulo wuu bɛ̀ʔ lé nɛ̀ pínɛ ? ʔaan, kùlogolo kálì wuulo wuu wī nɛ̀ pínɛ, 30 nɛ́ ki cɛ́n Kulocɛliɛ wiī nigbe, wire wi nyɛ́ni siɛn kpínʔini sínwɛ, siɛn ŋáà wi'kɛnɛkɛnɛ kpíʔile wè, tɛ́ngɛlɛ fànʔa nɛ̄ gè. Nɛ̀ pínɛ siɛn ŋáà wiì kɛnɛkɛnɛ wèʔ, wi nɛ̂ wi
         tɔ́ri sínwɛ tɛ́ngɛlɛ lire kɛnmɛ nɛ̄ bè. 31 Kire sí jo lé tɛ́ngɛlɛ kɛnmɛ nɛ̄ bè, wiyē nɛ Fànʔa Siɛnrɛ tɔ́ngi dè wī lé ? ʔéʔe díɛ !
         Weli cɛni ŋɔri kanʔa ti mɛ́ wī !
         
            
               	Ŋún 51.6 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Ŋún 14.1-3 tire ti 'juu náʔa gè.

               	Ŋún 5.10 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Ŋún 140.4 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Ŋún 10.7 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Koliyo 15-17 tiʔɛ nī gè, Eza 59.7-8 tire ti 'juu náʔa gè.

               	Ŋún 36.2 tire ti 'juu náʔa gè.

               	Kire 'jo Zuufulo nɛ́ kùlogolo kálì wuulo ní bèle, Kulocɛliɛ wiī nɛ pe mìɛni tɔ́ri
                     kanumɔ nɛ̄, wi wè wàa yigi wàa nīʔ.

Birayima tɛ́ngɛlɛ wori dè(Gal 3.6-9,29; Ŋún 32)41 Gíi sí we bé juu weli tuuliʔɛ Birayima wori nɛ̄ dè ? Gáa wi cé taa wire wè ? 2 A ki yē kakpiʔiligele ke cé Birayima kpíʔile wè siɛnsinwɛ Kulocɛliɛ yiʔɛ mɛ́ gè, wi
         bé gbɛ̀ de nàgbuʔɔrɔ kpínʔini ki wori nɛ̄ dè, nɛ̀ sí ki taa wiǐ gbɛ̀ kire kpíʔile
         Kulocɛliɛ yiʔɛ mɛ́ gèʔ. 3 Ki 'nyaa Kulocɛliɛ siɛnsɛbɛrɛ ti 'ki juu nɛ́ jo: Birayima wi 'tɛ́ngɛ Kulocɛliɛ nɛ̄ wè, a Kulocɛliɛ wi 'wi tɔ́ri siɛnsinwɛ+. 4 Nɛ̀ sí ki taa siɛn ŋáà wi 'baara kúɔ dè, wi sàri wi wè tɔ́ri wi mɛ́ bɛ̀ kpuʔɔrɔ tíɛlɛʔ, wi 'yɛli nɛ́ wi ní, wi wuu wī. 5 Nɛ̀ sí ki taa siɛn ŋáà wiì baara kúɔ wèʔ, nɛ́ sí jáa nɛ̀ tɛ́ngɛ ki nɛ̄ dí Kulocɛliɛ
         wire wi nyɛ́ni siɛnkoliwo tɔ́ri wè siɛnsinwɛ wè, Kulocɛliɛ wi nɛ̂ kire siɛn tɔ́ri
         wè siɛnsinwɛ wi tɛ́ngɛlɛ lire kɛnmɛ nɛ̄ bè. 6 Tire Dawuda wi cé juu nɛ́ jo siɛn ŋáà Kulocɛliɛ wi sî tɔ́ri siɛnsinwɛ nɛ̀ ki yaʔa siɛn wi kakpiʔiligele
         kɛnmɛ bɛ̀ wi sî wéli wèʔ, kire siɛn wi wuʔu kiī tànʔa. Ti 'jo:7 Siɛnnɛ bílì Kulocɛliɛwi 'pe kakolido wuʔu yaʔa gèa ki 'kúɔ wè,nɛ́ bìli kapiʔileKulocɛliɛ wi 'láʔa gèle,peli wuʔu kiī tànʔa.8 Siɛn ŋáà Kàfɔli wi ní wèwi kapiʔile tɔ́ri gèleʔ,wire wuʔu kiī tànʔa+9 Kire fundaanra dáà dè kɛnɛkɛnɛfɔlilɔ yákuɔ wori dī lé, dí bìli piyè kɛnɛkɛnɛ kpíʔile wèʔ, pe liɛlɛ yē baa nɛ̀ pínɛ lé ? Kire sí we 'juu nɛ̀ kúɔ gè, nɛ́ jo dí
         Kulocɛliɛ wi 'Birayima tɔ́ri wè siɛnsinwɛ wi tɛ́ngɛlɛ lire kɛnmɛ nɛ̄ bè. 10 Mɛni sí kire kpíʔile nɛ̀ síɛ ? Bà wi cé kɛnɛkɛnɛ kpíʔile wè lé, dí bà wiì cé fìɛ kɛnɛkɛnɛ
         wèʔ ? Kiì kpíʔile kɛnɛkɛnɛ kpíʔileguɔrɔ kàduʔumɛʔ, ki 'nyaa wi 'puu nɛ tíin wiì cé
         fìɛ kɛnɛkɛnɛ kpíʔile wèʔ. 11 Kire kàduʔumɛ wi cé nɛ́ kɛ́nì kɛnɛkɛnɛ kpíʔile wè a wi 'kò wi mɛ́ fìɛ nɛ̀ ki tìɛ wiī
         siɛnsinwɛ tɛ́ngɛlɛ kɛnmɛ nɛ̄ bè, bɛ̀ wiì cé fìɛ kɛnɛkɛnɛ kpíʔile wèʔ. A kire 'ki kɛn
         a Birayima wi 'kò tɛ́ngɛfɔlilɔ pe mìɛni tuu wè, a siɛn wiì cɛ́nì kɛnɛkɛnɛ kpíʔile
         wèʔ. Kulocɛliɛ wi nɛ̂ pe mìɛni tɔ́ri bèle siɛnsinminɛ. 12 Bìli pe 'kɛnɛkɛnɛ kpíʔile wè, Birayima wiī pe tuu nɛ̀ pínɛ, kiì sí kò majo bìli nɛ̄
         kɛnɛkɛnɛ míʔɛ ki yē gè peli yákuɔlɔʔ. Ki 'nyaa bìli pe nyɛ́ni tɛ́ngɛlɛ koligo tári
         gè bɛ̀ Birayima tíɛlɛ wè bà wi 'puu nɛ tíin wiì cé fìɛ kɛnɛkɛnɛ kpíʔile wè, peli tuu
         wī nɛ̀ pínɛ.Tɛ́ngɛlɛ ni 'Kulocɛliɛ nyafɛnigɛ ki sìɛrɛ kɔ̀n dè(Eb 11.8-19)13 Nyafɛnigɛ gáà Kulocɛliɛ wi cé líɛ Birayima mɛ́ wè nɛ́ wi siimɛ tùlugo wuulo ní bèle, nɛ́ jo dí wire bága duniya kɛn wè pe mɛ́
         wi- puu pe kɔrigɔ gè+, kire sì nyaa majo Fànʔa Siɛnrɛ ti tánʔagɛnjɛ̀nmɛ kɛnmɛ nɛ̄ wīʔ. ʔéʔe, kire bɛ̀ʔ, ki 'nyaa Kulocɛliɛ wi 'wi tɔ́ri
         siɛnsinwɛ tɛ́ngɛlɛ lire kɛnmɛ nɛ̄ bè. 14 A kire 'laa wè, bàli pe je ga kɔrigɔ lìi gè, a ki yē Fànʔa Siɛnrɛ tánʔagɛnjɛ̀nmɛ pi
         je ga pe tìɛ bèle, nyùgo ní wè tíin tɛ́ngɛlɛ nɛ̄ lèʔ, nɛ̀ pínɛ nyafɛnigɛ ki siɛnrɛ
         ti 'kò wíra wī.15 Nɛ̀ taʔa gíi nɛ̄, Fànʔa Siɛnrɛ dè, a siɛn wè ti koliyo tári yè, kiī nɛ báan nɛ́ Kulocɛliɛ
         funyɛrigɛ ní. Nɛ̀ sí ki taa a Fànʔa Siɛnrɛ tiì cé puu baa wèʔ, kolimɔ wori míɛni sǐ
         cî puu baaʔ. 16 Kire kɛnmɛ nɛ̄, a siɛn 'tɛ́ngɛ Kulocɛliɛ nɛ̄ wè wi bé nyafɛnigɛ ki sìɛrɛ taa dè, ti-
         puu Kulocɛliɛ kpuʔɔrɔ dè, dí nyafɛnigɛ ki- sí puu baa ki nyɔgɔlɔ nī gèle Birayima
         siimɛ tùlugo wuulo pe mìɛni mɛ́ bèle. Ki fǎga yéri yákuɔ bìli mɛ́ Fànʔa Siɛnrɛ ti
         'kɛn dèʔ+, ki 'nyaa bìli pe 'tɛ́ngɛ majo bɛ̀ Birayima cé tɛ́ngɛ wè, Birayima wè we mìɛni tuuliʔɛ
         gè, peli wuʔu gī nɛ̀ pínɛ. 17 Ki 'nyaa Kulocɛliɛ siɛnsɛbɛrɛ ti 'ki juu nɛ́ jo: Mi 'muɔ tɛ́ngɛ ma puu siɛnnɛ feliye nìʔɛnɛ tuuliʔɛ+.Wiī weli tuuliʔɛ Kulocɛliɛ yiʔɛ mɛ́ gè, Kulocɛliɛ wire nɛ̄ wi cé tɛ́ngɛ, Kulocɛliɛ
         ŋáà wi nyɛ́ni kúbilo nyɛ́gi bèle, níɛ yɛrɛ yeri dè dàa ti wè bile dèʔ, ti- yigi+.18 Birayima wi cé wi sɔ̀ngirɔ taʔa dè yakaa nɛ̄ nɛ̀ ki yaʔa sɔ̀ngirɔ taʔadiʔɛ sì 'puu
         baaʔ, a wi 'tɛ́ngɛ Kulocɛliɛ nɛ̄ wè, a ki pɛ́nì kpíʔile a wi 'kò kùlogolo siɛnfeliye
         nìʔɛyɛ tuuliʔɛ, nɛ̀ yɛli nɛ́ siɛnrɛ dáà Kulocɛliɛ wi cé juu wi mɛ́ dè, nɛ́ jo: Bɛ̀ muɔ siimɛ pi bága puu nìʔɛbɛ kire kɛnmɛ nɛ̄ bè+.19 Birayima yiɛziʔile ke 'puu yiʔɛlɛ dabataan, nɛ̀ sí ki taa kire sì cé wi tɛ́ngɛlɛ kúɔ
         lèʔ bɛ̀ ki 'nyaa wi céri ti cé fùrɔ nɛ̀ kúɔ dèʔ, nɛ̀ pínɛ Sara wi cesiʔi ki cé tɔ́n. 20 Kire nɛ́ ki mìɛni ní, wiì cé káaliyɛ le wìi nī Kulocɛliɛ nyafɛnigɛ ki wori nɛ̄ dèʔ.
         Wi cé nɛ́ cɛ́nì ŋɔri le tɛ́ngɛlɛ nī lè wī, nɛ̀ kpuʔɔrɔ taʔa Kulocɛliɛ nɛ̄ wè. 21 Wi cé tɛ́ngɛ ki nɛ̄ nɛ̀ láʔa dí a Kulocɛliɛ wi 'nyuɔ fɛ̀ni kaala níì nɛ̄ lè, wi bé
         jáa bè ni kpíʔile.22 Kire sí gī, ki 'juu nɛ́ jo Kulocɛliɛ wi 'Birayima tɔ́ri wè siɛnsinwɛ wi tɛ́ngɛlɛ lire
         kɛnmɛ nɛ̄ bè. 23 Siɛnrɛ dáà sí ti 'sɛbɛ nɛ́ jo, Kulocɛliɛ wi 'wi tɔ́ri siɛnsinwɛ wè, Birayima wire
         yákuɔ mɛ́ bɛ̀ʔ ki siɛnrɛ ti 'juuʔ. 24 Ki 'nyaa ti 'juu weli mɛ́ nɛ̀ pínɛ, weli bálì we 'tɛ́ngɛ Kulocɛliɛ nɛ̄ wè wire ŋáà
         wi 'we Kàfɔli Zezi nyɛ́ wè nɛ̀ yige kúbilo nī bèle. Weli míɛni bèle, Kulocɛliɛ wi bága weli tɔ́ri
         kire felige. 25 Kulocɛliɛ wi cé Zezi kɛn wè kùu mɛ́ wè weli kakolido tire kɛnmɛ nɛ̄, nɛ́ sí ń'nɛ̀
         koli nɛ̀ wi nyɛ́ nɛ̀ yige kúbilo nī bèle, gìi ki bé tí wi- weli kpíʔile weli- puu
         sínminɛ Kulocɛliɛ yiʔɛ mɛ́ gè.
         
            
               	Sél 15.6 tire ti 'juu náʔa.

               	Ŋún 32.1-2 tire ti 'juu náʔa.

               	Wéli baa Sél 12.7; 17.4-6.

               	Bìli mɛ́ Fànʔa Siɛnrɛ ti 'kɛn dè, Zuufulo bīɛlɛ pe 'pun náʔa gè.

               	Sél 17.4-5 tire ti 'juu náʔa.

               	Weli baa Sél 1.3-5.

               	Sél 17.5 tire ti 'juu náʔa gè.

Kulocɛliɛ wi 'yanyige nyɔ́gɔ wire nɛ́ weli sunʔɔmɔ ní bè(Piɛ1 1.3-9; Zan1 4.9,10)51 Kire sí gī, bɛ̀ weli 'kò sínminɛ Kulocɛliɛ yiʔɛ mɛ́ gè tɛ́ngɛlɛ fànʔa nɛ̄ gè, weli
         yē yanyige nɛ̄ nɛ́ Kulocɛliɛ ní wè weli Kàfɔli Zezi Kirisi wire nyúmɔ nī bè. 2 Wire nyúmɔ nī bè nɛ́ tɛ́ngɛlɛ kɛnmɛ bè, weli 'Kulocɛliɛ kpuʔɔrɔ taa dè. Nɛ̀ pínɛ weli nɛ fundaanra kpínʔini nɛ̀ taʔa gíi nɛ̄, sɔ̀ngirɔ taʔadiʔɛ
         yē weli mɛ́, weli bága Kulocɛliɛ wi kpuɔmɔ nyaa bè. 3 Bè fàri kire nɛ̄ gè, weli nɛ fundaanra kpínʔini weli wuʔɔyɔ yi kiyɛ nī yè, nɛ̀ taʔa
         gíi nɛ̄, weli 'ki cɛ́n wuʔɔgɔ kiī nɛ kpàricogo kanʔa siɛn mɛ́. 4 Kpàricogo kiī nɛ báan nɛ́ lèbaanna ní, lèbaanna ni nɛ̂ sí sɔ̀ngirɔ taʔadiʔɛ kɛn siɛn
         mɛ́. 5 Sɔ̀ngirɔ taʔadiʔɛ ki wè siɛn fáanniʔ. Nɛ̀ taʔa gíi nɛ̄, Kulocɛliɛ wi 'wi dɛ́nigɛ le
         gè nìʔɛgɛ weli funyɔ nī yè wi Pìle ni fànʔa nɛ̄ gè, Pìle náà wi 'kɛn weli mɛ́ lè.6 Ki 'nyaa bà weli 'puu nɛ tíin ŋɔri fùn wè, a ki 'nyaa lɛ̀lɛ níì Kulocɛliɛ wi cé tìɛ
         lè, a Kirisi wi 'kùu bàli pe wè fìʔɛ́ Kulocɛliɛ nɛ̄ wèʔ peli kɛnmɛ nɛ̄. 7 Kiī kpíʔilebinʔɛ siɛn kùu siɛnsinwɛ kɛnmɛ nɛ̄ bè. Dùʔɔ siɛn nɛ̂ yéri ki nɛ̄ bè kùu
         kacɛ̀ngɛfɔli kɛnmɛ nɛ̄. 8 Nɛ̀ sí ki taa Kulocɛliɛ wi 'ki tìɛ weli nɛ̄ mɛni weli woli ni 'kpúʔɔ wire mɛ́ wè:
         ki 'nyaa bà weli 'puu nɛ tíin kapiigbiʔilile bèle, a Kirisi wi 'kùu weli kɛnmɛ nɛ̄.9 Bè ní cɛ tàa taʔa tire nɛ̄ dè, wi 'weli pàli nìʔɛnɛ kpíʔile a weli 'kò siɛnsinminɛ
         píra ŋáà nī wè wi sìsiɛn fànʔa nɛ̄ gè, bà sí wi bága weli suɔ Kulocɛliɛ fundanʔanigɛ
         mɛ́ gè. 10 Ki 'nyaa weli 'puu Kulocɛliɛ leguulo wī, á wi sí weli juu nɛ̀ taʔala wìi nɛ̄ bɛ̀ wi
         Jaa wi 'kùu weli kɛnmɛ nɛ̄ bè. Bɛ̀ sí wi 'weli juu nɛ̀ taʔala wìi nɛ̄ wè, káaliyɛ
         wè ki nīʔ, weli bága suɔ bɛ̀ wiī sìi nɛ̄ wè ! 11 Bè ní fàri kire nɛ̄ gè, weli nɛ fundaanra kpínʔini bɛ̀ weli yē Kulocɛliɛ wuulo bèle
         weli Kàfɔli Zezi Kirisi nyúmɔ nī bè. Wire wi 'weli juu nɛ̀ taʔala píra ŋáà nī wè weli nɛ́ Kulocɛliɛ
         ní wè.Adama wè nɛ́ Kirisi ní wè(Kor1 15.21-22,45-49,56-57)12 Bɛ̀ ki 'nyaa kapiile ni 'jíin duniya nī wè siɛn nigbe kɛnmɛ nɛ̄ bè, á kùu míɛni wi
         'jíin kapiile kɛnmɛ nɛ̄ bè+, a kire 'ki kɛn a kùu wi 'nɔ̀ siɛnnɛ pe mìɛni nɛ̄, nɛ̀ taʔa gíi nɛ̄, siɛnnɛ pe mìɛni
         nyɛ́nì kapiile kpíʔile. 13 Ki 'nyaa sɛ́ni nɛ́ Fànʔa Siɛnrɛ ti- pɛn dè, kapiile ni 'puu bile nɛ̀ kúɔ duniya nī wè, nɛ̀ sí ki taa kàyuʔu sì puu
         nɛ nyu kapiile nɛ̄ lèʔ, bà Fànʔa Siɛnrɛ tiì cé fìɛ puu baa wèʔ. 14 Nɛ̀ sí ki líɛ Adama lɛ̀lɛ nī lè fúɔ nɛ̀ sɛ́nì nɔ̀ Misa lɛ̀lɛ nɛ̄ lè, kùu wi 'puu nɛ wi fànʔa kpúɔn gè nɛ pínɛ bìli nɛ̄ piyè cé kapiile kpíʔile
         majo bɛ̀ Adama tíɛlɛ wè wire ŋáà wiì cé yéri nɛ̀ lúʔu Kulocɛliɛ nɛ̄ wèʔ. Siɛn ŋáà
         wi yé je ga pɛn wè, Adama wire wi 'puu nɛ ki siɛn wi kɛnmɛ tìí bè. 15 Nɛ̀ sí ki taa Adama wi sìnluʔumɔ piǐ cɛ gbɛ̀ tɔ́nminɔ nɛ́ Kulocɛliɛ kpuʔɔrɔ ní dèʔ,
         yakɛngɛ gáà wi 'kɛn waʔanɛ gèʔ. A ki nɛ́ cɛ́nì nyaa siɛnnɛ 'kùu nìʔɛnɛ siɛn nigbe
         sìnluʔumɔ pire kɛnmɛ nɛ̄ bè, Kulocɛliɛ kacɛ̀ngɛ ki 'kpúʔɔ nɛ̀ fáala; a wi 'kpuʔɔrɔ kpíʔile siɛnniʔɛnɛ mɛ́ wi kacɛ̀ngɛ kire kɛnmɛ nɛ̄ bè, siɛn nigbe kɛnmɛ nɛ̄, wire
         wī Zezi Kirisi wè.16 Kulocɛliɛ yakɛngɛ ki sí wè nugo nɛ́ ŋàa ní wi 'kapiile kpíʔile lèʔ. Nɛ̀ taʔa gíi nɛ̄,
         kire siɛn wi sìnluʔumɔ pi 'pɛn nɛ́ kàyuʔu ní. Nɛ̀ sí ki taa Kulocɛliɛ wi yakɛngɛ ki
         'siɛnnɛ yige bèle pe tuudiʔɛlɛ nìʔɛgɛlɛ nī gèle, nɛ̀ pe kpíʔile siɛnsinminɛ. 17 Bɛ̀ ki 'nyaa kùu wi pɛ́ni fànʔa kpúɔn siɛnnɛ nɛ̄ bèle siɛn nigbe sìnluʔumɔ kɛnmɛ nɛ̄
         bè, bà míɛni Kulocɛliɛ kpuʔɔrɔ ti 'kpúʔɔ nɛ̀ fáala, a weli 'wi sínmɛ yakɛngɛ taa gè
         waʔanɛ. Bìli pe 'kire taa gè, pe bága de pe sìi tári wè de kire nàdanʔana tári Zezi
         Kirisi wire nigbe fànʔa nɛ̄ gè.18 Kire nɛ̄, ye sí ki cɛ́n, bɛ̀ ki 'nyaa siɛn nigbe kakoligo ki 'tí a kàyuʔu 'tuu siɛnnɛ
         pe mìɛni nɛ̄ bèle, bà míɛni siɛn nigbe sínmɛ kakpiʔilile kɛnmɛ nɛ̄ bè, a wi 'siɛnnɛ
         pe mìɛni juu nɛ̀ yige, pe- gbɛ̀ sìi taa wè. 19 Bɛ̀ ki 'nyaa siɛn nigbe sìnluʔumɔ pi 'kpíʔile kaala a siɛnniʔɛnɛ 'kò kapiigbiʔilile
         bèle, bà míɛni siɛn nigbe ŋáà wi 'yéri nɛ̀ lúʔu wè, wire kɛnmɛ nɛ̄ bè Kulocɛliɛ wi
         bága siɛnniʔɛnɛ tɔ́ri siɛnsinminɛ. 20 Nɛ̀ sí ki taa Fànʔa Siɛnrɛ ti 'pɛn gìi ki bé tí kakolido ti- niʔɛ; bà sí kapiile ni
         'niʔɛ lè, a Kulocɛliɛ kacɛ̀ngɛ míɛni ki ń'nɛ̀ kpúʔɔ nɛ̀ fáala. 21 Gìi ki bé tí, a kapiile ni cɛ́ni ni fànʔa kpúɔn gè nɛ́ kùu ní wè yo, Kulocɛliɛ kpuʔɔrɔ
         tiī nɛ ti baara kúu dè wi weli tɔ́ri sínminɛ wi yiʔɛ mɛ́ gè, nɛ bànguɔ sìi kanʔa wè
         weli mɛ́ weli Kàfɔli Zezi Kirisi wire nyúmɔ nī bè.
         
            
               	Wéli baa Sél 2.16-17; 3.6.

Tɛ́ngɛfɔli wi 'suɔ kapiile fànʔa mɛ́ gè61 Gíi sí we 'yɛli we- juu ? We- jo lé siɛn wi- yiʔɛ le wi de kapiile kpínʔini lé, dí
         kàa sí de taʔala Kulocɛliɛ kpuʔɔrɔ nɛ̄ dè lé ? 2 ʔéʔe díɛ ! Weli bálì we 'kùu nɛ̀ yiri kapiile nī lè, mɛni we bé ní de weli sìi tári
         wè kapiile nī lè ? 3 Á kire 'laa, dùʔɔ yeli sì ki cɛ́n weli bálì we 'batɛmi kpíʔile wè nɛ́ wiyē taʔa Zezi Kirisi nɛ̄ wè, weli nyɛ́nì wi kpíʔile nɛ̀ pínɛ nɛ́ wi kùu ní wè wī lé ? 4 Bà sí weli batɛmi kpíʔile wè, ki 'kpíʔile majo pe 'weli pínɛ nɛ̀ tɔ́n nɛ́ wi ní bà wi 'kùu wè, gìi
         ki bé tí, bɛ̀ Kirisi wi 'koli nɛ̀ nyɛ́ nɛ̀ yiri kúbilo nī bèle Tuufɔli wire kpuɔmɔ
         pi fànʔa nɛ̄ gè, weli míɛni bèle we- sìi fɔnwɔ taa weri tári wire nī.5 A ki sí yē weli yē fàrilɛ Kirisi nɛ̄ wè nɛ̀ pínɛ nɛ̀ kùu nɛ́ wi ní wè, bà weli míɛni
         bága nyɛ́ bɛ̀ wi tíɛlɛ. 6 Weli 'ki cɛ́n dí kaliɛmɛ bíì pi 'puu weli nī bèle, pe 'ki kaliɛmɛ pínɛ bè nɛ̀ kóri
         nɛ́ Kirisi ní wè tiiparigɛ nɛ̄ gè, gìi ki bé tí weli céri dáà dī kapiile céri dè, ti fànʔa ki- kúɔ, weli fǎga
         ní de sùkulomɔ kúu kapiile mɛ́ lè púloʔ. 7 Ki 'nyaa siɛn ŋíì wi 'kùu wè, wi 'suɔ nɛ̀ yiri kapiile nī lè. 8 A ki sí yē weli 'kùu nɛ́ Kirisi ní wè, we 'tɛ́ngɛ ki nɛ̄ weli bága puu sìi nɛ̄ nɛ́
         wi ní bè pínɛ. 9 Weli 'ki cɛ́n Kirisi wi 'koli nɛ̀ nyɛ́ nɛ̀ yiri kúbilo nī bèle, wiǐ ń'nɛ̀ je kùu cíginiʔ;
         kùu fànʔa ní wè tíin wi nɛ̄ʔ. 10 Ki 'nyaa bà wi 'kùu wè, wi 'kùu kapiile kɛnmɛ nɛ̄ bè tɔligɔ nigbe, ki 'kúɔ wī ! Nɛ̀
         sí ki taa wi sí yē sìi nɛ̄, wiī nɛ ki sìi tári wè Kulocɛliɛ mɛ́ wī. 11 Kire nɛ̄ yeli míɛni bèle, yeri yìye tɔ́ri yeli 'kùu nɛ̀ yiri kapiile ni kiyɛ nī yè
         wī, nɛ́ sí nɛ yeli sìi tári wè Kulocɛliɛ mɛ́ wè bɛ̀ yeli yē Zezi Kirisi wuulo bèle.12 Kire nɛ̄, ye fǎri lúru yeli céri mɛ́ dèʔ kùu céri dèʔ, bé kapiile yaʔa lè ni de yeli
         kàrigíʔ, yeli de yeli céri ti ladaanma kele kúu gèleʔ. 13 Ye fǎga tí bé ní de yeli yaliiye yɛri yè yi- puu kolimɔ yakpiʔilideʔ, bèri kapiile
         kele kúuʔ. Ye cɛ ye yìye yaʔa Kulocɛliɛ mɛ́ wè majo kúbilo bīɛlɛ pe 'koli nɛ̀ nyɛ́,
         yé sí yeli yaliiye yaʔa yè yi- puu sínmɛ yakpiʔilide Kulocɛliɛ mɛ́ wè. 14 Nɛ̀ taʔa gíi nɛ̄, kapiile niì yɛli bèri fànʔa kpúɔn yeli nɛ̄ʔ. Nɛ́ ki cɛ́n Fànʔa Siɛnrɛ tire bɛ̀ʔ ti nyɛ́ni yeli kàrigíʔ, Kulocɛliɛ kacɛ̀ngɛ kire ki 'yɛli bèri yeli niī
         koligo nī.Tɛ́ngɛfɔli wi 'kò Kulocɛliɛ sùkulowo wī15 A kire sí jo gáa ? Weri kapiʔile kpínʔini lé, bɛ̀ ki 'nyaa weli wè Fànʔa Siɛnrɛ láara dèʔ, á ki 'nyaa Kulocɛliɛ kpuʔɔrɔ tire ti nyɛ́ni weli niī koligo nī gè lé ?
         ʔéʔe díɛʔ ! 16 Yeli sì ki cɛ́nʔ lé a yeli 'yìye cáan nɛ baara wàa mɛ́ níɛ lúru wi nɛ̄ wè, yeli 'kò
         kire siɛn wi sùkulolo wī lé ? A ki ye 'dɛ́ni yeri kapiile kpínʔini, ye ga kùu baa
         ki kaala nī lè; a ki ye 'dɛ́ni yeri lúru Kulocɛliɛ nɛ̄, bɛ̀ yeli béri yeli sìi tári
         wè sínmɛ koligo nī gè. 17 Ye- puu weri kpuʔɔrɔ tari Kulocɛliɛ nɛ̄, nɛ̀ taʔa gíi nɛ̄, yeli 'puu sùkulolo kapiile
         ni kiyɛ nī yè, nɛ̀ sí ki taa píra ŋáà nī wè, yeli nyɛ́nì yéri nɛ̀ lúʔu nɛ́ yeli fungo
         ki mìɛni ní tɛnmɛnɛ náà yeli 'taa lè. 18 Bà sí yeli 'suɔ kapiile sùkulomɔ nī bè nɛ́ kò yìye mɛ́ bèle, a yeli 'kò sínmɛ pi sùkulolo.19 Mi nɛ mi siɛnrɛ dáà nyu dè siɛnnɛ juugɛnmɛ nɛ̄ wī, bɛ̀ yeli sì fìɛ nɛ jàʔá bèri ti
         mìɛni cògí dèʔ. Kɛnmɛ bíì nɛ̄ yeli cé yeli yaliiye yaʔa yè yi sùkulomɔ kúu karimɛ
         kakpiʔiligele nɛ́ kolimɔ ní bè, á kàa ní nɛ fàri nɛ waa yeli kolimɔ nɛ̄ bè, píra
         ŋáà nī wè ye sí yeli yaliiye yaʔa yè yi de sùkulomɔ kúu sínmɛ koligo mɛ́ gè, ye- puu
         tiɛlɛ fùn, wàlidɛngɛlɛ Kulocɛliɛ mɛ́ wè.20 Nɛ́ ki cɛ́n, bà yeli 'puu sùkulolo kapiile kiyɛ nī yè, yeli 'puu yìyemɛ, sínmɛ koligo
         kiì puu nɛ ki fànʔa kpúɔn yeli nɛ̄ʔ. 21 Tɔ̀ni ŋíi sí cɛ ye cé taa ? Pàngɛ gè ki kele gálì kiyē nɛ fìɛrɛ tɔ́ngi yeli nɛ̄. Nɛ̀
         taʔa gíi nɛ̄, ki kele gálì ke kúɔmɔ mɛ́ bè ki je sa yiri kùu nɛ̄ wī. 22 Nɛ̀ sí ki taa píra ŋáà nī wè, bɛ̀ yeli 'suɔ nɛ̀ yiri kapiile kiyɛ nī yè, yeli nɛ sùkulomɔ
         kúu Kulocɛliɛ mɛ́ wè kire ki 'ki tìɛ weli yē wàlidɛngɛlɛ wi mɛ́. Ki kúɔmɔ pi bé pa
         puu bànguɔ sìi. 23 Nɛ́ ki cɛ́n, kapiile sàri wè, kùu wī; Kulocɛliɛ kpuʔɔrɔ tire nɛ bànguɔ sìi kanʔa siɛn
         mɛ́, bɛ̀ weli yē pínɛnɛ nɛ́ weli Kàfɔli Zezi Kirisi ní wè.

Tɛ́ngɛfɔli wi 'suɔ Fànʔa Siɛnrɛ ti sùkulomɔ mɛ́ bè(Gal 2.19,20)71 Mi siinyɛninɛ, bɛ̀ yeli 'Fànʔa Siɛnrɛ cɛ́n dè, yeli ní mi nɛ nyu. Yeli sì ki cɛ́n lé bè líɛ bè taa siɛn wi- puu sìi nɛ̄
         wè, Fànʔa Siɛnrɛ ti nàa ti fànʔa kpúɔn gè siɛn nɛ̄ wè. 2 We- ki tɔ́nminɔ nɛ́ kaala náà ní lè: cɛliwɛ ŋáà pe 'pɔri wè, bè líɛ bè taa wi pɔli
         wi de tíin sìi nɛ̄ wè, cɛliwɛ wiī puɔwɔ wi pɔli nɛ̄ wè wī nɛ̀ yɛli nɛ́ fànʔa ki kajuulo
         ní lè. A ki sí nyaa labɔli wi 'kùu wè, cɛliwɛ wi ní wè nɛ tíin nàgaʔa ki fànʔa láara
         gèʔ. 3 Nɛ̀ sí ki taa a cɛliwɛ wi pɔli wiī nɛ tíin sìi nɛ̄ wè, á cɛliwɛ wi 'kò nàguɔ wáà
         wiiyɛ mɛ́ wè, wi 'nàjaafaaligɛ kpíʔile. A ki sí nyaa wi pɔli wi 'kùu wè, wi ní wè
         nɛ tíin ki nàgaʔa ki fànʔa láara gèʔ. Wi bé gbɛ̀ tɛ́ni nàguɔ wáà wiiyɛ mɛ́, nàjaafaaligɛ
         bɛ̀ʔ kire gèʔ.4 Mi siinyɛninɛ, bɛ̀ míɛni ki yē nɛ́ yeli ní bèle, nɛ̀ yɛli nɛ́ Fànʔa Siɛnrɛ ní dè,
         yeli yē kúbilo nɛ̀ pínɛ wī nɛ́ Kirisi ní wè, gìi ki bé tí yeli kò wàa wìiyɛ wuulo bèle. Kire siɛn wi 'koli nɛ̀ nyɛ́ nɛ̀
         yiri kúbilo nī bèle, dí we sí de yasɛnrɛ sɛngi Kulocɛliɛ mɛ́ wè. 5 Ki 'nyaa bà weli 'puu nɛ tíin nɛ céri kanɛdanʔana kúu gèle, Fànʔa Siɛnrɛ ti 'puu nɛ
         kapiʔile láa nyɔ́gi weli nī, nɛ waa nɛ́ weli ní kùu koligo nī. 6 Bɛ̀ sí ki yē píra ŋáà nī wè, weli nyɛ́nì suɔ Fànʔa Siɛnrɛ ti kiyɛ nī yè, nɛ̀ paʔa
         nɛ̀ suɔ yɛgɛ gíì mɛ́ ki 'puu nɛ weli cògí nɛ nyɔ́gi kasuu nī wè. A kire ki 'kɛn a
         weli 'kò nɛ baara kanvɔnmɔ nɛ̄ Kulocɛliɛ Pìle lire fànʔa nɛ̄ gè. Weli ní wè tíin nɛ tári kaliɛmɛ nɛ̄ bèʔ, Fànʔa Siɛnrɛ kasɛbɛgɛlɛ
         láara gèleʔ.Fànʔa Siɛnrɛ tire ti nyɛ́ni kapiile tìí lè7 Gíi sí we 'yɛli we- juu ? Fànʔa Siɛnrɛ dè, ti 'pii wī lé ? ʔéʔe díɛʔ ! Gìi sí gī baa gè, a Fànʔa Siɛnrɛ tire cé bɛ̀ʔ dè,
         miì cî ki cɛ́n gáa gī kapiile lèʔ. Nɛ̀ pínɛ, a ki yē Fànʔa Siɛnrɛ tiì cé ki juuʔ nɛ́
         jo: Fǎga nyabiɛnnɛ kpíʔile wàa yɛgɛ nɛ̄ʔ+ wè, miǐ cî ga ki cɛ́n gáa gī nyabiɛnnɛ lèʔ. 8 Kire tiʔɛ gáà nī gè, a kapiile ni 'còdiʔɛ taa nɛ̀ nyabiɛnnɛ felide ti mìɛni líɛ nɛ̀
         wáa mi nɛ̄ fànʔa kajuulo lire kɛnmɛ nɛ̄ bè. Á kire bɛ̀ʔ gè, a Fànʔa Siɛnrɛ tire 'laa
         wè, kapiile ni 'kùu wī.9 Gbíɛn wè, bà Fànʔa Siɛnrɛ tiì puu baa wèʔ, mi 'puu sìi nɛ̄. Nɛ̀ sí ki taa bà fànʔa
         kajuulo ni kɛ́nì pɛn lè, a kapiile ni 'koli nɛ̀ nyɛ́ cígini, 10 a mi 'kùu, mi wè. A ki 'kpíʔile, fànʔa kajuulo náà ni cé yɛli bè sìi kɛn wè, a ni
         'pɛn nɛ́ kùu ní mi kɔli mɛ́ gè. 11 Ki 'nyaa fànʔa kajuulo ni 'ki kɛn a kapiile ni 'còdiʔɛ taa, nɛ̀ mi fáanni nɛ̀ mi kpúu
         nɛ́ fànʔa kajuulo ní lè.12 Ki sí n'gɛ, Fànʔa Siɛnrɛ ti 'nyuɔ tiɛlɛ fùn, a fànʔa kajuulo míɛni ni 'nyuɔ tiɛlɛ
         fùn, ni siɛnrɛ tiī sìɛnrɛ, tiī cɛ̀nrɛ. 13 A kire sí jo lé yɛgɛ gáà gī cɛ̀ngɛ gè, ki 'pɛn nɛ́ kùu ní mi mɛ́ wī lé ? ʔéʔe díɛ !
         Ki 'nyaa kapiile lire ni 'kire kpíʔile, gìi ki bé tí kapiile ni wori ti- yiri kpànʔanɛ:
         kapiile ni 'yacɛ̀ngɛ líɛ gè nɛ̀ ki kpíʔile a ki 'pɛn nɛ́ kùu ní m'mɛ́. Kire ki 'tí,
         nɛ̀ yɛli nɛ́ fànʔa kajuulo ni siɛnrɛ ní dè, a kapiile ni sìpiimɛ wori ti 'sɔ́migɔ
         nɛ̀ yiri.Siɛn nɛ́ kapiile cáanra wori dè14 Weli 'ki cɛ́n Fànʔa Siɛnrɛ dè, Kulocɛliɛ Pìle mɛ́ ti 'kɔ́n. Nɛ̀ sí ki taa mi wè, mi yē céri wī, nɛ ní wáayaʔawa bɛ̀ sùkulowo tíɛlɛ
         kapiile mɛ́ lè. 15 Ki 'nyaa mi sǐ gbɛ̀ ki cɛ́n bè juuʔ, gàa mi nɛ kpínʔini gèʔ. Nɛ̀ taʔa gíi nɛ̄, gìi
         mi nɛ caa bèri kpínʔini gè, mi wè kire kpínʔiniʔ; gìi sí ki 'mi biɛn gè, kire mi nɛ
         kpínʔini. 16 A ki sí yē gìi mi wè caa bèri kpínʔini gèʔ, kire mi nɛ kpínʔini wè, kire 'ki tìɛ mi
         'yéri ki nɛ̄ nɛ̀ ki cɛ́n Fànʔa Siɛnrɛ tiī cɛ̀nrɛ wī. 17 Kire tiʔɛ gáà nī gè, m'bɛ̀ʔ mi nyɛ́ni kire tánʔagɛnnɛ náà tári lèʔ, ki 'nyaa kapiile
         náà ni 'tɛ́ni mi nɛ̄ lè, lire nī.18 Mi 'tɛ́ngɛ ki nɛ̄ a ki tɔ̀ni nɛ̀ yéri mi nɛ̄ wè, kacɛ̀ngɛ kire wè mi nīʔ, kire 'jo
         kacɛ̀ngɛ ki cɛ wè náʔa mi céri nī dè wīʔ. Ki kpíʔile láa kire tɔ̀ni yē mi nī, bè sí
         kacɛ̀ngɛ kpíʔile gè, kire ki wè baaʔ. 19 Ki 'nyaa kacɛ̀ngɛ gáà mi nɛ caa bèri kpínʔini gè, mi wè ki kpínʔiniʔ; kapiʔi gáà sí
         mi wè caa bèri kpínʔini gèʔ, kire mi nɛ kpínʔini. 20 A ki sí nyaa gìi mi wè caa bè kpíʔile gè, kire mi nɛ kpínʔini gè, m'bɛ̀ʔ mi nyɛ́ni
         ki kpínʔiniʔ; kapiile náà ni 'tɛ́ni mi nɛ̄ lè, lire nī.21 Mi kɛ́nì kire tiɛlɛ náà nyaa lè: ki 'nyaa kacɛ̀ngɛ ki kpíʔile láa yē mi nɛ̄, nɛ̀ sí
         ki taa kapiʔi kiī bile mi táanni kpínʔ. 22 Kire nɛ̄ Kulocɛliɛ Fànʔa Siɛnrɛ ti woli ni 'kpúʔɔ m'mɛ́ mi fungo nī gè. 23 Nɛ̀ sí ki taa mi 'fànʔa káà kiiyɛ nyaa mi yaliiye nī yè, ki kàsii túngu nɛ́ fànʔa
         gíì ní mi 'cɛ́n mi sɔ̀ngirɔ nī dè. Kire fànʔa gáà gè, kiī mi yaliiye nī yè, nɛ̀ mi
         kpíʔile kapiile fànʔa ki kasuulewe. 24 ʔé, mi tɔ̀ni yē fuunmɔ nī ! Ŋáasiɛn wi bé mi suɔ céri dáà mɛ́ dè ti waa nɛ́ mi ní
         kùu koligo nī gè ? 25 Kpuʔɔrɔ ti 'yɛli Kulocɛliɛ nɛ̄, weli Kàfɔli Zezi Kirisi fànʔa nɛ̄ gè.Ki 'nyaa bɛ̀ ki yē píra ŋáà nī wè, mi sɔ̀ngirɔ nī dè, mi nɛ sùkulomɔ kúu Kulocɛliɛ
         Fànʔa Siɛnrɛ mɛ́ dè, nɛ̀ sí ki taa bɛ̀ mi yē céri wè mi yē kapiile fànʔa láara gè.
         
            
               	Yir 20.17; Fàn 5.21 tire ti 'juu náʔa.

Tɛ́ngɛfɔli tánʔagɛnmɛ bè nɛ́ Kulocɛliɛ Pìle kɛnmɛ ní bè(Gal 3.13-14; 5.16-25)81 Kire tiʔɛ gáà nī gè, píra ŋáà nī wè, bìli bīɛlɛ Zezi Kirisi wuulo bèle, kàyuʔu yafiɛn
         ní wè pe nɛ̄ʔ. 2 Ki 'nyaa fànʔa gáà gī Kulocɛliɛ Pìle wuʔu gè níɛ sìi kanʔa wè bɛ̀ weli yē pínɛnɛ nɛ́ Zezi Kirisi ní wè, ki fànʔa ki 'muɔ+ suɔ nɛ̀ yige kapiile fànʔa nī gè nɛ́ kùu ní wè. 3 Nɛ̀ taʔa gíi nɛ̄, kaala níì Misa Fànʔa Siɛnrɛ tiǐ cî gbɛ̀ kpíʔile wèʔ, bɛ̀ ki 'nyaa céri ti fànʔa ki 'cɛ́ri wè, a Kulocɛliɛ wi
         sí wi Jaa tíimɛ tórigo wè wi ní céri ní bɛ̀ kapiile céri tíɛlɛ. A kire 'kpíʔile a
         Kulocɛliɛ wi 'kàyuʔu juu kapiile nɛ̄ lè siɛn céri nī dè. 4 Gìi ki bé tí sínmɛ bíì Fànʔa Siɛnrɛ tiī nɛ nyu nɛ gbɛ̀ngí wè, ki sínmɛ pi siɛnrɛ ti-
         fori weli nī, weli bálì we ní wè nɛ tíin nɛ tári céri kanɛdanʔana nɛ̄ gèle wèʔ, fúɔ
         macɛn Kulocɛliɛ Pìle tánʔagɛnmɛ nɛ̄ bèʔ.5 Ki 'nyaa bìli bīɛlɛ pe nyɛ́ni pe sìi tári wè nɛ yɛligi nɛ́ céri kɛnmɛ ní bè, céri
         kele peli nàa sɔ̀ngí; bìli sí bīɛlɛ Kulocɛliɛ Tiɛlɛfun Pìle wuulo bèle, kire Pìle kele peli nàa sɔ̀ngí. 6 Céri kasɔngilɔ keli sí yē nɛ waa kùu koligo nī, nɛ̀ sí ki taa Kulocɛliɛ Pìle kasɔngilɔ
         keli nɛ waa sìi nɛ́ yanyige koligo nī. 7 Ki 'nyaa céri kasɔngilɔ kiyē leguuro nɛ̄ nɛ́ Kulocɛliɛ ní wè, nɛ̀ taʔa gíi nɛ̄, kire
         siɛnnɛ bèle pe nɛ̌ yéri ki nɛ̄ʔ bè lúʔu Kulocɛliɛ Fànʔa Siɛnrɛ mɛ́ dèʔ; piyě cɛ gbɛ̀
         jáa wīʔ. 8 Bìli bīɛlɛ pe pìye cáan céri kakpiʔiligele nɛ̄ gèle, pe kɛnmɛ piǐ gbɛ̀ Kulocɛliɛ dɛ́ni
         wèʔ.9 Yeli sí bèle, yeli ní wè nɛ yeli sìi tári wè nɛ céri kanɛdanʔana kúuʔ, Kulocɛliɛ Pìle
         tánʔana yeli nɛ tári, bɛ̀ ki 'nyaa wi Pìle niī yeli nī kòrilo lè+. Ki sí n'gɛ, Pìle náà nī Kirisi Pìle lè, a ni wè siɛn ŋíì nī wèʔ, kire siɛn wi wè wi wuuʔ. 10 A ki sí yē Kirisi wiī yeli nī bèle, a ki cɛ́nì nyaa céri ti bé kùu kapiile kɛnmɛ nɛ̄
         bè yo, siɛn pìle lè lire bé puu sìi nɛ̄ bɛ̀ ki 'nyaa Kulocɛliɛ wi 'yeli kpíʔile yeli
         yē sínminɛ bèle. 11 Kulocɛliɛ ŋáà wi 'Zezi nyɛ́ wè nɛ̀ yige kúbilo nī bèle, bɛ̀ ki 'nyaa wi Pìle niī yeli
         nī kòrilo lè, wi bé sìi kɛn yeli céri mɛ́ dè bè pínɛ, yeli céri dáà dī kùu céri dè,
         wi Pìle lire fànʔa nɛ̄ gè nàa nī yeli nī kòrilo lè.12 A ki sí yē bɛ̀ gè, nɛ siinyɛninɛ, fuɔlɔ yē weli nɛ̄; weli sì ní nɛ̀ yɛli bèri weli
         sìi tári wè de yɛligi nɛ́ céri kɛnmɛ ní bè díɛʔ. 13 A kire 'laa, a ki yē yeli nɛ yeli sìi tári wè nɛ yɛligi nɛ́ céri kɛnmɛ ní bè, yeli
         bé kùu. Nɛ̀ sí ki taa Kulocɛliɛ Pìle lire fànʔa nɛ̄ gè a yeli nɛ céri kakpiʔiligele
         kpúu gèle nɛ yigi yeli sìi nī wè, yeli bé kò sìi nɛ̄. 14 Ki 'nyaa bìli bīɛlɛ Kulocɛliɛ Pìle niī nɛ pe sìi kàrigí wè, peli yē Kulocɛliɛ pìile.
         15 Nɛ́ ki cɛ́n Kulocɛliɛ Pìle náà nī yeli nī bèle, ni wè ki mɛ́ bè yeli kpíʔile sùkuloloʔ,
         bèri fíɛrɛ cògí yeli nɛ̄ wīʔ. Ki 'nyaa kire Pìle náà lire ni 'yeli kpíʔile a yeli
         'kò Kulocɛliɛ pìile. Kire Pìle lire ni 'tí weli nìɛ yékpoli wáari Kulocɛliɛ mɛ́ wè,
         níɛ̀ jo: «Tuufɔli Aba yo !» 16 Kulocɛliɛ Pìle náà lire ni nyɛ́ni ki nyu nɛ láʔala weli funyɔ nī yè dí weli yē Kulocɛliɛ
         pìile. 17 Bɛ̀ sí weli yē Kulocɛliɛ wi pìile bèle, weli bé wi yɛrɛ ti tɔ̀ni taa wè bè pínɛ; weli
         bága wi yɛrɛ ti tɔ̀ni taa wè bè wúɔ ti nɛ̄ nɛ́ Kirisi ní wè wī. Nɛ̀ taʔa gíi nɛ̄,
         a weli nɛ pínɛ nɛ wuʔɔ nɛ́ wi ní wè, bà míɛni weli bága sa wúɔ buu kpuɔmɔ nī bè nɛ́
         wi ní.Tɛ́ngɛfɔli wi sɔ̀ngirɔ taʔadiʔɛ gè18 Mi 'ki sɔ̀ngi nɛ̀ ki 'nyaa wuʔɔgɔ gáà gī weli nɛ̄ píra ŋáà nī wè, kiǐ gbɛ̀ tɔ́nminɔ
         bè wúɔ bè yɛli nɛ́ kpuɔmɔ báà nī Kulocɛliɛ wi je ga sa weli nyɔ́gɔ wèʔ.19 Ki 'nyaa Kulocɛliɛ yafaanra tiī yériyaʔara nɛ ki siri lɛ̀lɛ níì nī Kulocɛliɛ wi bága
         wi pìile pe kɛnmɛ tìɛ bè kpànʔanɛ wálilɛ wè. 20 Nɛ́ ki cɛ́n Kulocɛliɛ yafaanra tiī fànʔa káà kiyɛ nī, kanyuɔnɔfun wuʔu gī. Kiì sí
         kò majo yafaanra tire ti 'ki kɔ̀rirɔʔ; ki 'nyaa Kulocɛliɛ wire wi 'ki kpíʔile bɛ̀,
         nɛ́ sí sɔ̀ngirɔ taʔadiʔɛ yaʔa baa. 21 Kire 'jo, cɛngɛ káà yē nɛ báan baa, yafaanra ti bága paʔa bè suɔ ki fànʔa sìpiʔi gáà
         ki sùkulomɔ pi kiyɛ nī yè, dí Kulocɛliɛ pìile pe sí jíin kpuɔmɔ nī bè. 22 Nɛ̀ taʔa gíi nɛ̄, weli 'ki cɛ́n Kulocɛliɛ yafaanra ti mìɛni dè, fùrɔgɔ yē ti nɛ̄ ti
         cíɛn bɛ̀ cesiiwe tíɛlɛ fúɔ nɛ̀ pɛ́nì taa bɛ̀ ki yē ŋɔ̀ wè. 23 Yafaanra tire yákuɔ sí bɛ̀ʔ díɛʔ, weli bálì we 'Kulocɛliɛ Pìle taa lè nɛ̀ pínɛ wi yakɛnrɛ yapelige gè, weli míɛni yē nɛ cíɛn laamɛ nī bè, nɛ́ ní
         yériyaʔala nɛ ki siri Kulocɛliɛ wi- weli líɛ wi- weli kpíʔile wi pìile, wí sí weli
         céri suɔ dè wi yige ki nī bè láʔa. 24 Ki 'nyaa Kulocɛliɛ wi 'weli suɔ, nɛ̀ sí ki taa weli suɔlɔ ni wori tiī sɔ̀ngirɔ taʔadiʔɛ
         wī, wiyē nɛ siri nɛ tíin wī. A sɔ̀ngirɔ taʔadiʔɛ ki 'puu yanyaʔa gè, kiǐ cî ní puu
         we- sɔ̀ngirɔ taʔa ki nɛ̄ʔ. A kire 'laa wè, yɛgɛ gíì ki nyɛ́ni wéli nɛ nyaʔa gè, kire
         yē lé cígi sɔ̀ngirɔ taʔadiʔɛ ? 25 Nɛ̀ sí ki taa gìi weli wè nyaʔa gèʔ, nɛ́ sí weli sɔ̀ngirɔ taʔa dè ki nɛ̄ gè, weli
         nàa ki siri nɛ́ lèbaanna ní.26 Bɛ̀ ki yē nɛ̀ pínɛ, Kulocɛliɛ Pìle niī nɛ weli sári bà weli céri ti fànʔa ki 'cɛ́ri
         gè. Ki 'nyaa weli sì ki cɛ́nʔ mɛni weli 'yɛli bèri Kulocɛliɛ náari wè de síi wèʔ.
         Nɛ̀ sí ki taa Kulocɛliɛ Pìle lire tíimɛ lè, ni nìɛ Kulocɛliɛ náari wè nɛ wi fiɛn weli
         kɛnmɛ nɛ̄ bè: ni nìɛ cíɛn nɛ ŋɔ́gi nɛ tíri siɛnrɛ dáà tiǐ gbɛ̀ cɛ́n bè juu dèʔ. 27 Kulocɛliɛ wè, bɛ̀ wire sí nɛ nyaʔa funyɔ nī yè, wi nɛ̂ Pìle ni sɔ̀ngirɔ cɛ́n dè. Nɛ̀
         taʔa gíi nɛ̄, Kulocɛliɛ Pìle niī nɛ Kulocɛliɛ náari wè nɛ wi fiɛn Kulocɛliɛ wi wuulo
         pe kɛnmɛ nɛ̄ bè nɛ̀ yɛli mɛni Kulocɛliɛ wiī nɛ ki caa gè.Kulocɛliɛ dɛ́nigɛ kiī kpuʔɔ28 Weli sí nyɛ́nì ki cɛ́n kele ke mìɛni kiyē nɛ kpínʔini nɛ sunʔuni kìye nɛ̄, nɛ kacɛ̀ngɛ
         kpínʔini bìli mɛ́ Kulocɛliɛ wi 'pe dɛ́ni wè; kire 'jo bìli Kulocɛliɛ wi 'nyíɛnɛ nɛ̀
         kɔ̀n bèle nɛ̀ yɛli nɛ́ wi nyɛ́ni kaala ní lè. 29 Ki 'nyaa bìli wi cé kíni nɛ̀ cɛ́n nɛ̀ yaʔa bèle, a wi 'pe kpíʔile nɛ̀ yaʔa pe- puu
         wi Jaa tíɛlɛ wè, gìi ki bé tí wi Jaa wi- puu pìpeliwe wè wi siinyɛninɛ nìʔɛnɛ sunʔɔmɔ
         nī bè. 30 Peli bálì sí wi cé kíni nɛ̀ gbòbori nɛ̀ yaʔa bèle, a wi 'pe yeri nɛ̀ pínɛ. Bìli wi
         'yeri bèle, a wi 'pe tɔ́ri siɛnsinminɛ nɛ̀ pínɛ. Bìli wi 'tɔ́ri siɛnsinminɛ bèle,
         a wi 'pe nyɔ́gɔ kpuɔmɔ nī nɛ̀ pínɛ.31 Gíi we bé ní cɛ juu cígini ? A Kulocɛliɛ wiī weli wuu wè, ŋáasiɛn wi bé ní jáa weli
         nɛ̄ ? 32 Nɛ́ ki cɛ́n, wiì wi Jaa tíimɛ pɔ́rigɔ wè weli nɛ̄ʔ, wi cɛ́nì wi kɛn weli we mìɛni
         kɛnmɛ nɛ̄ bè wī. A ki sí yē bɛ̀ gè, mɛni nɛ̀ síɛ wiǐ ga yɛrɛ ti mìɛni kɛnʔ weli mɛ́
         waʔanɛ bè fàri wi Jaa nɛ̄ wè ? 33 Bìli Kulocɛliɛ wi cé nyíɛnɛ nɛ̀ kɔ̀n nɛ̀ yaʔa bèle, ŋáasiɛn wi bé gbɛ̀ tìgi pe nɛ̄ ?
         Nɛ́ ki cɛ́n Kulocɛliɛ wi nyɛ́ni siɛn tɔ́ri siɛnsinwɛ. 34 Ŋáasiɛn wi bága kàyuʔu cáan pe nɛ̄ ? Nɛ́ ki cɛ́n Kirisi wi 'kùu, kiì cɛ́nì yéri kire yákuɔ nɛ̄ʔ, wi ń'nɛ̀ nyɛ́ nɛ̀ yiri kúbilo nī bèle, wiī
         tɛ́niwɛ Kulocɛliɛ kàliige mɛ́ gè, níɛ Kulocɛliɛ náari wè nɛ wi fiɛn weli kɛnmɛ nɛ̄.
         35 Gáayɛgɛ ki bága weli yige Kirisi dɛ́nigɛ nī gè ? Fùrɔgɔ lé, á kire 'laa yawarirɛ lé,
         á kire 'laa tɛ́ngɛlɛ wuʔɔgɔ gè lé, á kire 'laa funduuro lé, á kire 'laa yalere fuunmɔ
         lé, á kire 'laa kagbɛnnɛ lé, a kire 'laa ŋɔsii kùu lé ? 36 Majo bɛ̀ ki 'sɛbɛ wè nɛ́ jo:Bè líɛ bè pa cɛngɛ kúɔ gè, piyē nɛ weli caa nɛ́ kpúumɔ ní muɔ kɛnmɛ nɛ̄ bè.Piyē nɛ weli tɔ́ri bɛ̀ sìnbaara tíɛlɛ, dàa ní pe waa kpúudiʔɛ nī gè+.37 Nɛ̀ sí ki taa kire gáà ki mìɛni láara gè, weli yē jáafɔlilɔ feliye yi mìɛni, ŋàa wī
         weli woli ni 'kpúʔɔ wi mɛ́ lè, wire fànʔa nɛ̄.38 Mi 'tɛ́ngɛ ki nɛ̄, mi wè káalaʔ, yakaa fáala sǐ gbɛ̀ jáa bè weli yige Kulocɛliɛ dɛ́nigɛ
         nī gèʔ: kùu sǐ gbɛ̀ jáaʔ, bè kò sìi nɛ̄ kire sǐ gbɛ̀ jáaʔ, nyìʔɛnɛ tundunminɔ sǐ gbɛ̀ jáaʔ, gbòdolilo sǐ gbɛ̀ jáaʔ, yakaa fáala pàngɛ ŋáà nī wè kiǐ gbɛ̀ jáaʔ,
         yakaa fáala gàa ki báan nɛ tíin gè kiǐ gbɛ̀ jáaʔ, fànʔa káà fáala sǐ gbɛ̀ jáaʔ. 39 Nɛ̀ pínɛ yakaa fáala baa naamɛ wómi, kiǐ gbɛ̀ jáaʔ; á kire 'laa yakaa fáala dàala
         táanmɛ gè, kiǐ gbɛ̀ jáaʔ. Nɛ̀ pínɛ yafanʔa káà fáala fànʔa sǐ gbɛ̀ jáa bè weli yige
         Kulocɛliɛ dɛ́nigɛ nī gèʔ gàa wi 'tìɛ weli Kàfɔli Zezi Kirisi nī wèʔ.
         
            
               	Pàli 'jo náʔa gè mi suɔ nɛ̀ yige.

               	Wéli baa Kor1 3.16.

               	Ŋún 44.23tire ti 'juu náʔa.

Kulocɛliɛ wi 'Isirayɛli wuulo nyíɛnɛ bèle nɛ̀ kɔ̀n(Gal 4.22-31)91 Bè mi yaʔa pínɛnyɛnigɛ nɛ̄ gè nɛ́ Kirisi ní wè, kányiʔɛ mi nɛ nyu, mi wè finɛnɛ wīʔ;
         Kulocɛliɛ Pìle ni 'ki siɛnrɛ dáà fílige dè mi fungo nī gè. 2 Ki 'nyaa funyaʔa yē mi nī, kiī kpuʔɔ, nɛ̀ pínɛ kayaʔa yē náʔa mi nàzɔn nī wè kiǐ je
         kúɔ nyaaʔ. 3 Bè ki juu kányiʔɛ nɛ̄ gè, a ki yé je gbɛ̀ kpíʔile wè, mi nɛ ki caa Kulocɛliɛ wi cé
         mi wàli wi láʔa Kirisi nɛ̄ wè mi siinyɛninɛ peli wuʔu nɛ̄ gè, dí pe sí taa bè suɔ, peli bálì bīɛlɛ kùnunɔ
         wuulo nɛ́ mi ní wè. 4 Peli bálì bīɛlɛ Isirayɛli wuulo bèle, Kulocɛliɛ wi 'pe líɛ nɛ̀ pe kpíʔile wi pìile bèle, á pe ní kpuɔmɔ nī
         bè, nɛ́ ní Kulocɛliɛ nyakungɛngɛ wuulo bèle, peli mɛ́ Kulocɛliɛ wi 'Fànʔa Siɛnrɛ kɛn dè, Kulocɛliɛ wi 'wi gbùʔɔrɔgɛnnɛ tìɛ lè pe nɛ̄ʔ, Kulocɛliɛ wi cé nyafɛnigɛ líɛ
         pe mɛ́. 5 Peli pe 'yiri weli tuuliɛyɛ tùluyo yè, peli nī Kirisi wi 'yiri nɛ̀ yɛli nɛ́ siɛnmɛ
         tùlugo ní gè. Wire wī kele ke mìɛni yiʔɛ mɛ́ gè, wiī Kulocɛliɛ wè, ŋàa nɛ̄ kpuʔɔrɔ
         ti 'yɛli lɛ̀gɛlɛ ke mìɛni wè. Ki- taa ki puu bɛ̀ !6 Nɛ̀ sí ki taa kire sì ki tìɛ Kulocɛliɛ nyafɛnigɛ ki siɛnrɛ ti 'yiri waʔanɛ wīʔ. Kiì
         nyaa majo bìli pe mìɛni bīɛlɛ pe 'yiri Isirayɛli wuulo nī bèle, pe mìɛni yē Isirayɛli wuulo kányiʔɛ wīʔ. 7 Nɛ̀ pínɛ bìli pe mìɛni bīɛlɛ Birayima siimɛ wuulo bèle, pe mìɛni wè Birayima pìile wīʔ; ki 'nyaa fúɔ macɛn bìli bīɛlɛ Siaga wuulo bèle, peli pe béri yeri «muɔ siimɛ wuulo bèle+.» 8 Kire kɔri wi jo: pìile bílì pe 'sii nɛ̀ yɛli nɛ́ siɛnnɛ siigɛnmɛ ní bè peli bɛ̀ʔ Kulocɛliɛ
         pìile bèleʔ; fúɔ macɛn bìli bīɛlɛ Kulocɛliɛ nyafɛnigɛ wuulo bèle, peli pe nyɛ́ni tɔ́ri
         wi siimɛ pìile bèle. 9 Nɛ̀ taʔa gíi nɛ̄, Kulocɛliɛ nyafɛnigɛ ki siɛnrɛ ti 'jo: Yiɛlɛ láà bìinɛ ŋáà wè, m'bé koli bɛn náʔa muɔ mɛ́, kire lɛ̀lɛ míɛni nī lè Sarawi bé nàgabile sii+.10 Tire yákuɔ sí bɛ̀ʔ, Erebɛka wori tiī baa nɛ̀ pínɛ: wire míɛni wè, wi cé pìŋɔrɔ laala
         taa weli tuuliʔɛ Siaga mɛ́ wè. 11 Nɛ̀ sí ki taa sɛ́ni pìile pe- sii bèle, nɛ́ sí nɛ tíin piyè cé fìɛ kacɛ̀ngɛ nɛ́ kapiʔi
         cɛ́n gèʔ, a Kulocɛliɛ wi 'juu nɛ́ Erebɛka ní. Ki 'nyaa ŋìi wire 'puu nɛ caa bè nyíɛnɛ
         kɔ̀n wè bè yɛli nɛ́ wire nyɛ́ni kaala ní lè, kire ki cé yɛli bè kpíʔile. Ki fǎga puu
         siɛn nyɛ́ni kakpiʔilileʔ. 12 A Kulocɛliɛ wi sí ki juu Erebɛka mɛ́ wè nɛ́ jo: Liɛrɛfɔli wi bága de baara cɔnifɔli mɛ́ wè+. 13 Ki 'nyaa ki siɛnrɛ ti 'juu baa Kulocɛliɛ siɛnsɛbɛrɛ nī dè nɛ́ jo: Yakuba wire 'mi dɛ́ni, á mi sí cíi Ezawu wire nɛ̄+.14 We sí jo gáa ? Dùʔɔ kolimɔ sí yē Kulocɛliɛ nī wè wī ? ʔéʔe díɛʔ ! 15 Ki 'nyaa Kulocɛliɛ wi cé ki juu Misa mɛ́ wè nɛ́ wi yɛ: A mi je nyinimɛ taa siɛn ŋíì nɛ̄, m'bé nyinimɛ taa wi nɛ̄, nɛ̀ pínɛ a mi je puu nyinidaaguʔufɔli
            siɛn ŋíì mɛ́, m'bé puu nyinidaaguʔufɔli ki siɛn mɛ́ wè+.16 Kire ki nyɛ́ni ki tìí dí siɛn nyɛ́ni kaala bɛ̀ʔ, nɛ̀ pínɛ siɛn ŋɔri kakpiʔilile bɛ̀ʔ.
         Fúɔ macɛn Kulocɛliɛ ŋáà wi nyɛ́ni nyinimɛ tari wè. 17 Ki 'nyaa ki siɛnrɛ tiī baa Kulocɛliɛ siɛnsɛbɛrɛ nī dè. Kulocɛliɛ wi cé ti juu Farawɔn mɛ́ wè nɛ́ wi yɛ: Mi mi nyɛ́nì muɔ tɛ́ngɛ fànʔa nɛ̄ gè, gìi ki bé tí muɔ sìi nī wè, mi- mi fànʔa tìɛ
            gè, bé sí mi míʔɛ yige gè duniya tiɛrɛ ti mìɛni nī dè+.18 Kire sí gī, Kulocɛliɛ wè, a ki 'wi dɛ́ni wi nɛ̂ nyinimɛ taa wàa nɛ̄, a ki 'wi dɛ́ni
         wi nɛ̂ wàa fungo gbɛ̀n.Ŋáasiɛn wi bé gbɛ̀ kìɛ nɛ́ Kulocɛliɛ ní19 Wàa bé ki juu bé jo: «Gáa sí nɛ̄ Kulocɛliɛ wi bé ní de kaala tari siɛn nɛ̄ cígini ?
         Nɛ́ ki cɛ́n, siɛn bé gbɛ̀ri kìí lé nɛ́ Kulocɛliɛ wi nyɛ́ni kaala ní lè lé ?» 20 Kúwo, muɔ siɛn wè ! Muɔ tùʔɔ nɛ̀ je de kìí nɛ́ Kulocɛliɛ ní wè wī lé ? Yakpiʔilige
         ki bé gbɛ̀ juu ki kpíʔilefɔli nɛ̄ wè lé, bé jo: Gáa nɛ̄ ma nɛ kpíʔile mmɛ gè+ ? 21 Nɛ̀ pínɛ cuufaanwa wè, wire mɛ́ bɛ̀ʔ ki yē lé, a ki 'wi dɛ́ni wi- cuʔu faan gè wi-
         kàjɔli láà faan nàa nī kpuʔɔrɔ woli lè; a ki 'wi dɛ́ni wi- puunuro tíʔɛ dè wi- kàjɔli láà faan nàa ni wè kpuʔɔrɔ
         woli lèʔ.22 Nɛ̀ sí ki taa, bɛ̀ ki 'nyaa Kulocɛliɛ wiī nɛ ki caa bè wi funyɛrigɛ tìɛ gè bé sí tí
         siɛnnɛ pe- wire fànʔa nyaa gè, a wi 'wi funyɛrigɛ kpàri gè nɛ̀ cò kpuʔɔ siɛnnɛ bílì
         kúrugu ki cé yɛ̀ gè, á ki 'nyaa ki cé yɛli wi- pe woli cúʔɔ lè bè yige baa wè. 23 Kulocɛliɛ wi 'kire kpíʔile gìi ki bé tí wi- wi kpuɔmɔ pi kpúʔɔgɛnmɛ tìɛ bè siɛnnɛ
         nɛ̄ bèle bàli nɛ̄ wire nyɛ́nì nyinimɛ taa bè nɛ́ pe gbòbori nɛ̀ yaʔa pe ga puu kpuɔmɔ
         nī bè. 24 Weli yē baa pe nī nɛ̀ pínɛ, weli bálì wi 'yeri Zuufulo sunʔɔmɔ nī bè, weli yákuɔ sí
         bɛ̀ʔ; kùlogolo kálì wuulo yē baa nɛ̀ pínɛ, 25 majo bɛ̀ ki 'juu Oze Sɛbɛ nī wè, á Kulocɛliɛ wi 'jo:Bìli pe wè mi wuulo bèleʔ,m'bága de pe yerimi kùlo wuulo;nɛ̀ pínɛ bìli piyè cémi dɛ́ni bèleʔ,m'bága jo pe 'mi dɛ́ni+.26 Nɛ̀ pínɛ tiʔɛ gíì nīpe yé ki juu pe mɛ́ nɛ́ pe yɛ:«Yeli wè mi kùlo wuuloʔ»,kire tiʔɛ kire nīpe bága pe yeri bé jopiyē Kulocɛliɛ wewiiwewi pìile+.27 Nɛ̀ pínɛ Ezayi wi cé yékpoli yɛ̀gɛ lè nɛ́ Isirayɛli wori juu dè nɛ́ jo:A Isirayɛli pìile pe cɛ́nì niʔɛbɛ̀ kuʔɔjii dàrimiʔɛ tíɛlɛ gè,bìli pe bága kò bèlepeli pe bé suɔ+.28 Nɛ̀ taʔa gíi nɛ̄,gàa Kàfɔli wi 'juu gè,wi bé ki kpíʔile bè láʔa,ki bé sí kpíʔilefáari fáari dàala nɛ̄ lè wī+.29 Nɛ̀ pínɛ Ezayi nuwɔ wi cé kíni nɛ̀ ki juu nɛ́ jo:A ki yē Nyìʔɛnɛ Kapiɛngbuɔnnɔ Kàfɔliwiì cé weli siimɛ tùlugo wuulopálì yaʔa wèʔ,weli cî puubɛ̀ Sodɔmi tíɛlɛ,weli cî wúɔ yɛlinɛ́ Gomɔri kɛnmɛ ní bè+.Fànʔa kajuudiʔɛlɛ ke wè siɛn kpínʔini sínwɛʔ(3.19-29; Gal 3.8-14,21-29)30 Gáa sí we bé juu ? Kùlogolo kálì siɛnnɛ piyè sínmɛ caa bè nɛ́ lèbaanna níʔ, nɛ́ sí sínmɛ taa bè; kire sínmɛ bè tɛ́ngɛlɛ
         fànʔa nɛ̄ piī nɛ tari.31 Nɛ̀ sí ki taa Isirayɛli wuulo piyē nɛ sínmɛ caa bè nɛ́ lèbaanna ní Fànʔa Siɛnrɛ tánʔana nī lè, piyè jáa nɛ̀ pi taaʔ. 32 Gáa nɛ̄ kiì gbɛ̀ nɛ̀ kpíʔileʔ ? Ki 'nyaa piyè pi caa nɛ́ tɛ́ngɛlɛ níʔ. Peli 'ki nyaa
         nɛ̀ jo dùʔɔ siɛn kakpiʔiligele gīɛlɛ ke nyɛ́ni pi kanʔa. Pe sɛ́nì círi sìndɛnigɛ nɛ̄
         gè gàa ki siɛnnɛ kanʔa bèle pe kúrugu bèle. 33 Nɛ̀ yɛli nɛ́ gìi ki 'juu baa Kulocɛliɛ siɛnsɛbɛrɛ nī dè, ti 'jo:N'gɛ, mi nyɛ́nì sìndɛnigɛ tɛ́ngɛ Siyɔn nī wè; siɛnnɛ pe béri kúrugu ki nɛ̄;kiī sìndɛnigbaala,ki béri siɛnnɛ cáanri bèle.Nɛ̀ sí ki taa a siɛn ŋíì tɛ́ngɛ ki nɛ̄ wè, fìɛrɛ sǐ tɔ́n wi nɛ̄ʔ+.
         
            
               	Wéli baa Sél 21.12.

               	Sél 18.10,14 tire ti 'juu náʔa gè.

               	Sél 25.23 tire ti 'juu náʔa gè.

               	Mal 1.2-3 tire ti 'juu náʔa.

               	Yir 33.19 tire ti 'juu náʔa.

               	Yir 9.16 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Wéli baa Eza 29.16; 45.9.

               	Oze 2.25 tire ti 'juu náʔa.

               	Oze 1.9; 2.1 tire ti 'juu náʔa.

               	Eza 10.22 tire ti 'juu náʔa.

               	Eza 10.22-23 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Eza 1.9 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Eza 8.14; 28.16 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

101 Nɛ siinyɛninɛ, gìi mi nɛ caa mi fungo nī gè, nɛ́ gìi mi nɛ náari Kulocɛliɛ mɛ́ wè
         Zuufulo pe kɛnmɛ nɛ̄ bè, kire yē pe- suɔlɔ taa. 2 M'bé tɔ̀ni bè gbɛ̀ kàa juu pe wori nɛ̄ dè: Kulocɛliɛ caʔa kiī pe nī kpuʔɔ, nɛ̀ sí
         ki taa wi cɛ́ndiʔɛ ki wè pe mɛ́ʔ. 3 Bɛ̀ sí piyè ki cɛ́nʔ mɛni Kulocɛliɛ wi sî siɛn tɔ́ri wè níɛ̀ jo wiī sínwɛ wè, a pe
         sí nɛ peli tíimɛ sínmɛ koligo tári, nɛ́ Kulocɛliɛ sínmɛ koligo cíi gè. 4 Nɛ̀ sí ki taa Kirisi wire wī Fànʔa Siɛnrɛ ti foridiʔɛ gè, gìi ki bé tí bìli pe mìɛni pe 'tɛ́ngɛ bèle, pe- Kulocɛliɛ sínmɛ taa
         bè.Suɔlɔ niī siɛnnɛ pe mìɛni woli wī5 Ki 'nyaa Misa wi 'ki sɛbɛ nɛ̀ ki tìɛ dí sínmɛ bíì siɛn bé gbɛ̀ taa Fànʔa Siɛnrɛ nī dè, n'gɛ: a siɛn ŋíì nɛ tári nɛ yɛligi nɛ́ Fànʔa Siɛnrɛ ní dè, siɛn wi bé sìi taa Fànʔa Siɛnrɛ
            nī dè+.6 Nɛ̀ sí ki taa sínmɛ bíì siɛn bé gbɛ̀ taa tɛ́ngɛlɛ kɛnmɛ nɛ̄ bè, kire sínmɛ pi siɛnrɛ
         ti 'jo: Fǎri ki sɔ̀ngí muɔ fungo nī gèʔ bé jo: Ŋáasiɛn wi je ga yɛ̀ baa nyìʔɛnɛ nī lè+ ?A muɔ 'tire juu dè, kire kɔri wi 'jo bè Kirisi tìrige wè náʔa dàala nɛ̄ lè wī. 7 Nɛ̀ pínɛ fǎga ki sɔ̀ngi muɔ fungo nī gèʔ bé jo: «Ŋáasiɛn wi je ga tìgi baa láʔalafun kàtiʔɛ nī gèʔ ?» A muɔ 'tire juu dè, kire kɔri wi 'jo siɛn wi sa Kirisi nyɛ́ wè wi yige
         kúbilo sunʔɔmɔ nī bè wī. 8 Gíi sí ki 'juu kire siɛnrɛ dáà ti wori nɛ̄ dè ? Siɛnrɛ tiī bile túɔn muɔ táanni baa muɔ nyuɔ nī gè, tiī muɔ fungo nī gè+.Kire 'jo tɛ́ngɛlɛ siɛnrɛ dè, dàa weli nɛ jáari dè. 9 A ki yē muɔ 'jáa nɛ̀ ki juu nɛ̀ yige muɔ nyuɔ nī gè nɛ́ jo dí Zezi wire wī Kàfɔli wè, nɛ́ ń'nɛ̀ tɛ́ngɛ ki nɛ̄ muɔ fungo nī gè dí Kulocɛliɛ wi 'wi nyɛ́ nɛ̀ yige kúbilo
         sunʔɔmɔ nī bè, muɔ bé suɔ. 10 Nɛ̀ taʔa gíi nɛ̄, tɛ́ngɛlɛ náà nī siɛn mɛ́ fungo nī gè, lire ni nyɛ́ni siɛn kpínʔini
         sínwɛ; a siɛn 'ki juu nɛ̀ yige wi nyuɔ nī gè, Kulocɛliɛ nɛ̂ wi suɔ. 11 Ki 'nyaa Kulocɛliɛ siɛnsɛbɛrɛ ti 'ki juu nɛ́ jo: Siɛn ó siɛn wi 'tɛ́ngɛ wi nɛ̄ wè, fìɛrɛ sǐ tɔ́n ki siɛn nɛ̄ wèʔ+.12 Nɛ̀ taʔa gíi nɛ̄, wàlimɛ wè baa Zuufulo nɛ́ Girɛki wuulo+ ní bèleʔ: ki 'nyaa Kàfɔli nigbe wī pe mìɛni nɛ̄, nɛ̀ pínɛ bìli pe mìɛni pe nyɛ́ni
         wi yeri bèle, wiī nɛ pe kanʔa nìʔɛgɛ. 13 Ki 'nyaa: A siɛn ó siɛn 'Kàfɔli wi míʔɛ yeri gè, siɛn wi bé suɔ+.14 A piyè sí tɛ́ngɛ wi nɛ̄ wèʔ, mɛni pe bé gbɛ̀ wi yeri bè síɛ ? Nɛ̀ pínɛ, a piyè wi
         wori lúʔu dèʔ, mɛni pe bé gbɛ̀ tɛ́ngɛ wi nɛ̄ bè síɛ ? Mɛni sí wi wori ti bé gbɛ̀ lúʔu,
         a siɛn sì ti jáari wè ? 15 Mɛni sí ti bé gbɛ̀ jáari bè síɛ, a piyè siɛn tun wèʔ ? Nɛ̀ yɛli nɛ́ gàa gī baa Kulocɛliɛ
         siɛnsɛbɛrɛ nī dè, ti 'jo: «Bìli pe nyɛ́ni katanʔana nyu gèle pe pɛngɛnnɛ ni 'nyuɔ díɛ+ !»16 Nɛ̀ sí ki taa pe mìɛni sì fɔ̀li nɛ̀ yéri Kataanna Siɛnrɛ ti wori nɛ̄ dèʔ. Tire sí Ezayi cé juu dè, nɛ́ jo: Kàfɔli, ŋáasiɛn wi kɛ́nì tɛ́ngɛ weli kajuulo ni siɛnrɛ nɛ̄ dè+ ?17 Nɛ̀ sí ki taa gìi siɛn sî lúʔu gè, kire ki báan nɛ́ tɛ́ngɛlɛ ní lè; gìi siɛn sî lúʔu
         gè, kire 'nyaa Kirisi wori dè. 18 A mi sí jo: Dùʔɔ piyè sí ti lúʔu wī lé ? Pe 'ti lúʔu nɛ̀ caanri !Ti 'juu baa Kulocɛliɛ siɛnsɛbɛrɛ nī dè nɛ́ jo:Pe juumɔ pi 'dàalani mìɛni kpàri,a pe kajuulo ni 'kɛ́duniya láʔagɛlɛke mìɛni nī gèle+.19 A mi sí jo: «Dùʔɔ Isirayɛli siɛnnɛ piyè sí ti kɔri cɛ́nʔ wè wī ?» Misa wi kíni nɛ̀ ki juu nɛ́ jo:Kùlo náà nī yeli nɛ jùɔ́n lè,m'bé yejaʔa yɛ̀gɛ yeli nī pe kúrugu;bè yeli funyɔ yɛ̀gɛ yè kùlo láà wuulo kúrugu,pe cɛ wè sícilileʔ+.20 Ezayi wi cɛ́nì sori nɛ̀ ki juu nɛ́ jo:Bìli piyè puu nɛ mi tiʔɛ caa gèʔ,peli 'pe mi nyaa;Bìli piyè mi yúgo bèleʔ,peli mi 'tí a pe 'mi nyaa wálilɛ+.21 Gìi sí ki 'Isirayɛli kɛnmɛ kúɔ bè, a wi 'jo:Nɛ̀ líɛ nɛ̀ pɛ́nì cɛngɛ kúɔ gè,mi 'mi kiyɛ sáʔa yè kùlo láà mɛ́,ni wè nɛ lúru mi nɛ̄ʔ, ni cɛ yē nɛ mi túngu wī+.
         
            
               	Lev 18.5 tire ti 'juu náʔa.

               	Fàn 30.12 tire ti 'juu náʔa.

               	Fàn 30.14 tire ti 'juu náʔa gè.

               	Eza 28.16tire ti 'juu náʔa gè nɛ̀ yɛli nɛ́ girɛki siɛnliɛrɛ ní dè.

               	Girɛki wuulo: Bìli pe wè Zuufulo nɛ́ ní kùlogolo kálì siɛnnɛ bèle.

               	Zo 3.5 tire ti 'juu náʔa.

               	Eza 52.7 tire ti 'juu náʔa.

               	Eza 53.1 tire ti 'juu náʔa gè, nɛ̀ yɛli nɛ́ girɛki siɛnliɛrɛ ní dè.

               	Ŋún 19.5 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Fàn 32.21 tire ti 'juu náʔa.

               	Eza 65.1 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Eza 65.2 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

Kulocɛliɛ wiì Isirayɛli wuulo wáa bèleʔ111 A mi sí jo: «Kulocɛliɛ wi 'tùʔɔ nɛ̀ wi kùlo wáa lè wī lé ?» ʔéʔe díɛ ! Mi wobowo wè,
         Isirayɛli wuu wī mi wè, Birayima siimɛ wuu mi yē, nɛ ní Bɛnzamɛ saʔa tùlugo wuu. 2 Kulocɛliɛ wi cé wi kùlo wuulo cɛ́n bèle nɛ̀ yaʔa, wiì pe wáaʔ. Á kire 'laa wè, yeli
         sì ki cɛ́nʔ lé gàa Kulocɛliɛ siɛnsɛbɛrɛ ti 'juu Elii wori nɛ̄ dè, bà wi cé wi funyaʔa juu gè nɛ̀ tìɛ Kulocɛliɛ nɛ̄ wè, funyaʔa gáà ki
         'puu wi nī Isirayɛli kúrugu wè ? 3 Wi cé jo: Kàfɔli, pe 'muɔ siɛnjuulo kpúu bèle, nɛ̀ pínɛ weli gbùʔɔrɔdiɛyɛ yè, pe 'yi kpúɔn nɛ̀ yi cúʔɔ. Mi nigbe mi 'kò,
            pe sí nɛ mi caa nɛ́ kpúumɔ ní+.4 Nɛ̀ sí ki taa siɛnnugoro díi Kulocɛliɛ wi cé kɛn wi mɛ́ ? Kulocɛliɛ wiì cé wi yɛ lé:
         Mi nyɛ́nì nàguɔlɔ siramuʔɔ sirakiɛ nɛ́ kogunɔ (7 000) tɛ́ngɛ nìɛ wuulo; pe wàa sì
            tìgi nɛ̀ káguro cáan Baali yasungo yiʔɛ mɛ́ gèʔ+.5 Nɛ̀ pínɛ, pàngɛ cɛnyɛ nyáà nī yè, pàli cɛ̀ri nyɛ́nì kò; Kulocɛliɛ wire wi 'peli nyíɛnɛ
         nɛ̀ kɔ̀n wi kpuʔɔrɔ kɛnmɛ nɛ̄ bè. 6 A ki sí yē Kulocɛliɛ kpuʔɔrɔ kɛnmɛ nɛ̄ peli 'nyíɛnɛ nɛ̀ kɔ̀n bèle, kire 'jo pe kakpiʔiligele
         keli mɛ́ bɛ̀ʔ ki 'taaʔ. Á kire 'laa wè kpuʔɔrɔ tiǐ sî ní de tíin kpuʔɔrɔʔ.7 Kire kɔri wire sí jo gáa wī ? Yɛgɛ gáà Isirayɛli 'puu nɛ caa gè, wiì ki taaʔ+. Bìli sí Kulocɛliɛ wi 'nyíɛnɛ nɛ̀ kɔ̀n bèle, peli nyɛ́nì ki taa; sɛnminɛ bèle a peli
         'pe funyɔ gbɛ̀n yè. 8 Majo bɛ̀ ki 'sɛbɛ baa Kulocɛliɛ siɛnsɛbɛrɛ nī dè nɛ́ jo:Kulocɛliɛ wi 'pe funyɔ tɔ́n yè;pe nyapigele ke wè nɛ nyaʔaʔ,pe ngbúʔulo ke wè lúruʔ,fúɔ nɛ̀ pɛ́nì nɔ̀ pàngɛ gè+.9 A Dawuda sí jo:Pe fundaanra lìigbuʔɔlɔ ke- puu pe mɛ́ bɛ̀ gárigɛ tíɛlɛ,ke- puu pe mɛ́ pɛnnɛ,ke- puu pe mɛ́ kúrugodiʔɛ,ke- puu pe mɛ́pe kapiʔi fuʔɔ ki tɔ́ndiʔɛ.10 Fúɔnrɔ ti- pe nyapigele cò gèle,pe fǎri nyaʔa ke nīʔ,nɛ̀ pínɛ pe kàduuyoyi- puu kùruyo súuri+.11 A mi sí jo: Pe cé tùʔɔ nɛ̀ kúrugo nɛ̀ tuu bè kò baa tuulo wī lé ? ʔéʔe díɛʔ ! Ki 'nyaa
         pe kakolido ti 'kpíʔile kaala nɛ́ kùlogolo kálì wuulo kɛn bèle a pe 'suɔlɔ taa lè, gìi ki bé tí ki- yejaʔa yɛ̀gɛ Isirayɛli siɛnnɛ
         nī bèle. 12 A ki sí yē Isirayɛli siɛnnɛ pe kakolido ti 'kacɛ̀ngɛ kpíʔile duniya mɛ́ wè, nɛ̀ pínɛ
         a ki 'nyaa pe tuulo ni 'kacɛ̀ngɛ kpíʔile kùlogolo kálì wuulo mɛ́ bèle wè, a ki sí
         yē Isirayɛli siɛnnɛ pe cé koli nɛ̀ pɛn suɔlɔ koligo nī gè, kiǐ cî ní kàa fàri lé gàa
         nɛ̄ gè ?Bìli pe wè Zuufulo bèleʔ pe suɔlɔ taagɛnmɛ bè13 Yeli ní mi sí nɛ nyu yeli bálì bīɛlɛ kùlogolo kálì wuulo bèle: bɛ̀ Kàfɔli wi 'mi kpíʔile mi 'puu tundunwɔ kùlogolo kálì wuulo mɛ́ bèle, mi nɛ nàgbuʔɔrɔ kpínʔini mi baara ti kɛnmɛ nɛ̄ bè, 14 gìi ki bé tí ki- yejaʔa yɛ̀gɛ mi kùlo wuulo mɛ́ bèle, dí mi sí pàli taa bè suɔ pe
         nī. 15 Nɛ̀ taʔa gíi nɛ̄, a ki yē pe wàlilɛ ni 'tí a Kulocɛliɛ wi 'koli nɛ̀ duniya wuulo juu
         bèle nɛ̀ taʔala wìi nɛ̄ wè, a pe sí koli nɛ̀ pɛn Kulocɛliɛ mɛ́ wè, je ki bé nyaa majo
         pe cé kùu nɛ́ ń'nɛ̀ koli nɛ̀ nyɛ́ wī ! 16 A ki sí yē yaliipelide+ tiī cɛ̀nrɛ tiɛlɛ fùn wè, dàa ti 'kò sɛnrɛ dè+, ti mìɛni yē cɛ̀nrɛ wī; nɛ̀ pínɛ, a ki yē nìre tiī cɛ̀nrɛ tiɛlɛ fùn wè, bà míɛni
         gànleye yi bé puu cɛ̀nyɛ tiɛlɛ fùn bè pínɛ.17 A ki sí yē pe 'wolivi tiige ki gànleye yáà celile nɛ̀ láʔala yè, nɛ́ muɔ puɔ nɛ̀ tárigɛ
         baa wè, muɔ ŋáà wī nyàʔa wolivi tiige gè, a muɔ 'kò nɛ wolivi tiige ki tùnmɔ tari bè nɛ pínɛ wè, 18 ma fǎga sí de mìɛ nyíɛnɛ lèye nyáà nɛ̄ pe 'celile nɛ̀ láʔala yèʔ. Á kire 'laa wè,
         a muɔ nɛ mìɛ nyíɛnɛ wè, muɔ wī lé ma 'nìre tuʔɔ dè nɛ̀ cò ? Nìre tire túʔu bɛ̀ʔ ti
         'muɔ tuʔɔ nɛ̀ cò ? 19 Muɔ bé gbɛ̀ ki juu bé jo pe 'lèye celile yè nɛ̀ láʔala, dí muɔ sí taa bè puɔ bè tárigɛ
         baa wī ! 20 Kányiʔɛ gī, pe 'lèye nyíì láʔala yè bɛ̀ tɛ́ngɛlɛ wè yi mɛ́ wèʔ; muɔ wè, tɛ́ngɛlɛ lire
         ni 'tí muɔ yē baa. Ma fǎga sí de mìɛ tɛ́ngi naamɛ díɛʔ ! Cɛ mari fìʔɛ́ wī ! 21 Á kire 'laa wè, lèye nyáà yī tiige ki lèye yè, a Kulocɛliɛ wiì yire yaʔa yèʔ, mari
         ciʔige wi fǎa ga ki felige kpíʔile gè muɔ nɛ̄ʔ.22 Ma sí ki cɛ́n: Kulocɛliɛ fungo kiī cɛ̀ngɛ, wi sí yē tanʔaniwɛ nɛ̀ pínɛ. Bìli pe 'tánʔa
         nɛ̀ tuu bèle, wi fungo kiī tanʔanigɛ pe kúrugu. Nɛ̀ sí ki taa muɔ wè, wi kacɛ̀ngɛ
         kiī baa ki tiʔɛ nī gè muɔ kɔli mɛ́ gè, ki sí nyaa muɔ yéri nɛ̀ ki cɛ́n wi fungo kiī
         cɛ̀ngɛ. A kire 'laa wè, muɔ míɛni wè, wi bé muɔ ceri bè láʔa. 23 Nɛ̀ pínɛ peli míɛni bèle, a pe láa piyè kò baa pe sìndɛngɛlɛ nī lèʔ, a pe 'tɛ́ngɛ
         wè, ki fànʔa yē Kulocɛliɛ mɛ́ wè wi- koli bè pe puɔ bè tárigɛ cígini. 24 Nɛ̀ taʔa gíi nɛ̄, muɔ ŋáà ma 'puu nyàʔa wolivi lège gè, á Kulocɛliɛ wi sí muɔ ceri nɛ̀ láʔa wè nɛ́ muɔ puɔ nɛ̀ tárigɛ wolivi cɛnwɛ
         tiige nɛ̄ gè nɛ̀ sí ki taa ye wè felinugo wèʔ, bìli sí pe yé kíni nɛ̀ puu wolivi cɛnwɛ
         tiige wuulo bèle, nɛ́ ní pe tíimɛ wolivi tiige nɛ̄ gè, peli puɔlɔ niǐ màʔa bè puu
         sífaʔalaʔ lé ?Isirayɛli wuulo pe suɔlɔ wori dè25 Mi siinyɛninɛ, mi wè caa yeli puu kalarilɛ náà ni tíimɛ nīʔ, á kire 'laa yeli bèri
         ki sɔ̀ngí yeli 'cìlige nɛ̀ wìɛ wīʔ. Ki 'nyaa Isirayɛli wuulo pálì nyɛ́nì pe funyɔ pàanni yè fúɔ bè pa taa kùlogolo kálì wuulo pe nyuɔ ki- nyì pe sí suɔlɔ taa lè. 26 A kire 'kpíʔile gè, Isirayɛli wuulo pe mìɛni pe bé suɔ, majo bɛ̀ ki 'juu baa Kulocɛliɛ siɛnsɛbɛrɛ nī dè nɛ́ jo:Siyɔn nī Suɔfɔli wi bága yiri,wi bága pa siɛnkolilowàli bèle bè yigeYakuba siimɛ wuulo nī bèle.27 Tire dī mi nyakungɛngɛki siɛnrɛ dè+,a mi kɛ́nì pe kapiʔileláʔala gèle+.28 Bɛ̀ Isirayɛli siɛnnɛ pe 'cíi piyè fɔ̀li Kataanna Siɛnrɛ nɛ̄ dè, kire ki 'tí piyē Kulocɛliɛ leguulo; kire sí yē yeli nyuɔmɔ wī. Gìi sí ki
         'Kulocɛliɛ nyɛ́ni wuulo nyíɛnɛgɔnnɔ kúɔ lè, pe 'Kulocɛliɛ dɛ́ni wè pe tuuliɛyɛ yire
         kɛnmɛ nɛ̄ wī. 29 Nɛ̀ taʔa gíi nɛ̄, kpuʔɔrɔ dáà Kulocɛliɛ wi 'kɛn dè, nɛ́ bàli wi 'yeri bèle, wiǐ ń'nɛ̀ je sùnʔɔrɔ kàduʔumɛʔ.
         30 Ki 'nyaa faʔa gè, yeli bèle kùlogolo kálì siɛnnɛ bèle, yeli cé cíi yeli sì lúʔu Kulocɛliɛ nɛ̄ wèʔ; nɛ̀ sí ki taa píra ŋáà nī wè Kulocɛliɛ
         wi 'nyinimɛ taa yeli nɛ̄ pe sìnluʔumɔ láara bè. 31 Kire tiʔɛ gáà nī gè, peli pe 'cíi pe wè lúru Kulocɛliɛ nɛ̄ wè, gìi ki bé tí Kulocɛliɛ
         wi- nyinimɛ taa yeli nɛ̄. Bɛ̀ Kulocɛliɛ wi 'nyinimɛ taa yeli nɛ̄ kɛnmɛ bíì nɛ̄ bè,
         bɛ̀ míɛni wi bága nyinimɛ taa pe nɛ̄. 32 Ki 'nyaa, gìi ki 'sìnluʔumɔ kúɔ bè, Kulocɛliɛ wi 'siɛnnɛ pe mìɛni pínɛ yalenugo nī
         wī, bé sí nyinimɛ taa pe mìɛni nɛ̄.Kulocɛliɛ wire wī jáafɔli wè33 Cí, Kulocɛliɛ lɔri ti tɔ̀ni yē nìʔɛrɛ ! Wi sícilimɛ bè nɛ́ wi kacɛ́nnɛ ní lè, láʔala
         wè ti nɛ̄ʔ ! Wi kàyuʔujuugɛnmɛ bè, siɛn sǐ gbɛ̀ kàa cɛ́n bè juu ki nīʔ. Nɛ̀ pínɛ wi
         koliyo yè siɛn sì yi cɛ́nʔ. 34 Bè ki juu kányiʔɛ nɛ̄ gè,«Ŋáasiɛn wi 'jo wire 'Kàfɔliwi sɔ̀ngirɔ cɛ́n dè ?Ŋáasiɛn wi 'jo wire wīwi yɛrifɔli wè+ ?35 Ŋáasiɛn wi 'jo wire wi kíninɛ̀ wi kɛn nɛ́ yakaa ní,béri ki caa wi- ki núgowire mɛ́+wè ?»36 Nɛ́ ki cɛ́n Kàfɔli wire nī yɛrɛ ti mìɛni ti 'yiri, wire fànʔa nɛ̄ yɛrɛ ti mìɛni yē bile, wire wori dī
         ti mìɛni dè. Kpuʔɔrɔ tiī wi wori lɛ̀gɛlɛ ke mìɛni nī ! Ki- taa ki puu bɛ̀.
         
            
               	Kùlo1 19.10,14 tire ti 'juu náʔa.

               	Kùlo1 19.18 tire ti 'juu náʔa.

               	Isirayɛli siɛnnɛ pe 'puu nɛ ki caa bè puu sínminɛ Kulocɛliɛ yiʔɛ mɛ́ gè nɛ́ peli tíimɛ
                     kakpiʔiligele ní gèle, nɛ́ Fànʔa Siɛnrɛ ní dè. Piyè sí gbɛ̀ nɛ̀ jáaʔ. Wéli baa 10.1-3.

               	Fàn 29.3; Eza 29.10 tire ti 'juu náʔa.

               	Ŋún 69.23-24 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	yaliipelide: Tɛ́ngɛfɔlilɔ pe tuuliɛyɛ yire pe pun náʔa gè, Isirayɛli pìile wuulo bèle.

               	dàa ti 'kò sɛnrɛ dè: Girɛki sɛbɛrɛ nī dè ti 'jo «gàa pe 'túnʔɔ gè»: Tɛ́ngɛfɔlilɔ bílì pe 'yiri Isirayɛli
                     pìile pe tuuliɛyɛ tùlugo nī gè, peli pe pun. Tɛ́ngɛfɔlilɔ pe mìɛni bèle pàngɛ gè,
                     pe liɛlɛ yē baa.

               	Eza 59.20-21tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Eza 27.9 tire ti 'juu náʔa nɛ̀ yɛli nɛ́ girɛki siɛnliɛrɛ ní dè. Wéli baa míɛni Zer 31.33-34.

               	Eza 40.13 tire ti 'juu náʔa.

               	Zɔbi 41.2 tire ti 'juu náʔa.

Tánʔagɛnvɔnnɔ wori dè121 Kire nɛ̄, mi siinyɛninɛ, mi nɛ yeli fiɛn wī, bɛ̀ Kulocɛliɛ wi 'kacɛ̀ngɛ kpíʔile we
         nɛ̄ kpuʔɔ wè, ye- yeli céri wewiire kɛn dè ti- puu kakuɔrɔ Kulocɛliɛ mɛ́+, ye- yìye wàli ye tɛ́ngɛ wi mɛ́, kire ki bé Kulocɛliɛ dɛ́ni wè. Kire gī Kulocɛliɛ
         gbùʔɔrigɔ kányiʔɛ wuʔu gè.2 Ye fǎga taʔa pàngɛ duniya wuulo kakpiʔiligele nɛ̄ gèleʔ. Gìi ki 'pɔ́ri gè ye- tí Kulocɛliɛ
         wi- sɔ̀ngivɔnrɔ nyɔ́gɔ yeli nī dí yeli tánʔagɛnmɛ pi sí yiʔɛ. A kire 'kpíʔile wè yeli
         bé gbɛ̀ ki tɔ́nminɔ bè cɛ́n gìi gī Kulocɛliɛ nyɛ́ni kaala lè: gìi gī cɛ̀ngɛ gè, gìi
         ki 'wi dɛ́ni gè, nɛ́ kaala náà ni 'nyuɔ nɛ̀ láʔa lè.3 Nɛ̀ yɛli nɛ́ kpuʔɔrɔ dáà Kulocɛliɛ wi 'kpíʔile mi mɛ́ dè, kire kɛnmɛ nɛ̄ mi je ki juu yeli ye mìɛni nigbe
         nigbe mɛ́ bèle: wàa fǎga sɔ̀ngirɔ táà líɛ bè le wìi nī bèri wìi nyíɛnɛ de tóriʔ. Gìi
         ki 'pɔ́ri gè, siɛn ó siɛn, nɛ̀ yɛli nɛ́ tɛ́ngɛlɛ liɛlɛ náà Kulocɛliɛ wi 'kɛn wi mɛ́
         lè, siɛn wi- sɔ̀ngijɛnrɛ le wìi nī.4 Ki 'nyaa bɛ̀ cetinnɛ niī nigbe á yaliiye ní yē nìʔɛyɛ yè, yaliige ó yaliige nɛ́ ki
         kakuɔlɔ wè, 5 bɛ̀ ki yē nɛ̀ pínɛ: weli yē nìʔɛnɛ, nɛ́ sí wúɔ cetinnɛ nigbe nɛ̄ pínɛnyɛnigɛ nɛ̄ gè
         nɛ́ Kirisi ní wè, nɛ̀ kò wìye yaliiye nɛ́ wìye ní.6 Weli nyɛ́nì liʔɛlɛ taa feliye feliye wàa woli sì wúɔ nɛ́ wàa níʔ, nɛ̀ yɛli nɛ́ Kulocɛliɛ
         kpuʔɔrɔ ní dè. A ŋìi yē nɛ Kulocɛliɛ kele nyu, siɛn wi de ki baara kúu dè wiri yɛligi nɛ́
         tɛ́ngɛlɛ kɛnmɛ ní bè. 7 A ŋìi liɛlɛ yē bèri kele kúu wè, wiri ke kúu; a ŋìi yē tɛnmɛfɔli wè, wiri siɛnnɛ tɛnmɛnɛ
         bèle. 8 A ŋìi yē bèri nyu de ŋɔri nyɔ́gi siɛnnɛ nī bèle, wiri kire kpínʔini; a ŋìi liɛlɛ yē
         bèri tàán wè, wiri siɛnnɛ kanʔa bèle nɛ́ funviige ní; a ŋìi yē nɛ siɛnnɛ yiʔɛ kíni,
         wiri ki baara kúu dè wi- puu cáʔacaʔa; a ŋìi yē nɛ nyinimɛ tari wè, wiri ki kpínʔini
         ki- puu nɛ́ funjɛ̀ngɛ ní.9 Wìyedɛnigɛ gè, ye fǎga tí ki puu nɛ́ funyɔ siin níʔ. Kapiile lè, kacuʔɔrɔ dè, ye-
         ti yaʔa ti- puu yeli yafungo; ye- puu yeri kacɛ̀ngɛ caa súuri. 10 Wìyedɛnigɛ gáà ki 'yɛli bè puu siinyɛninɛ sunʔɔmɔ nī bè, ye- ki yaʔa ki- puu yeli
         sunʔɔmɔ nī, yeri kpuʔɔrɔ tari ye mìɛni nɛ̄ kpuʔɔ. 11 Ye- puu sícaʔala, ye fǎga puu sàliyɛfɔlilɔʔ. Yeri Kàfɔli wi baara kúu dè funyaʔa ní.
         12 Yeri fundaanra kpínʔini yeli sɔ̀ngirɔ taʔadiʔɛ ki wori nɛ̄ dè. A wuʔɔgɔ 'nɔ̀ yeli
         nɛ̄ bèle, ye- ki kpàri ye cò. Ye- lèbaanna le náarigɛ nī gè. 13 Yeli tɛ́ngɛfɔnyɛninɛ bèle, a wàa màakuu yē yakaa nɛ̄, ye- wi kɛn. Ye- puu nɛ́ nabɔndirige
         funyɔ ní kpuʔɔ.14 Bìli pe yeli wuʔɔ bèle, yeri diba kpínʔini pe mɛ́; yeri diba kpínʔini, ye fǎga siɛn
         dɛngɛʔ. 15 Yeri fundaanra kpínʔini nɛ́ bìli ní piyē fundaanra nɛ̄ wè, yéri nyɛni nɛ́ bìli ní
         pe nyɛni bèle. 16 Yeri nyu yeri lúru yìye mɛ́ ye mìɛni bèle; ye fǎga yeli sɔ̀ngirɔ yaʔa dè ti- puu yeli
         de ki caa bè puu yiʔɛmɛʔ. Gìi ki 'pɔ́ri gè, ye- yìye yaʔa yɔ́riyɔri, yeri yìye cɛ́rigi.
         Ye fǎri yìye sɔ̀ngí yeli yē sícilileʔ.17 Ye fǎga tí béri kapiʔi tíʔi de kapiʔi fuʔɔ tɔ́ngi siɛn mɛ́ʔ. Yeri kacɛ̀ngɛ caa siɛnnɛ
         pe mìɛni mɛ́ yeli fungo nī gè. 18 A ki yē yeli mɛ́ ki yē wè, dí yanyige ki sí taa wè, ye- ki kpíʔile feliye yi mìɛni
         ye puu yanyige nɛ̄ nɛ́ siɛnnɛ pe mìɛni ní.19 Nɛ siinyɛninɛ yeli bálì ye 'mi dɛ́ni bèle, ye fǎga de yeli kayaʔa fuʔɔlɔ tɔ́ngi gèle
         yeli tíimɛ bèleʔ. Gìi ki 'pɔ́ri gè, ye- ki yaʔa Kulocɛliɛ mɛ́; nɛ̀ taʔa gíi nɛ̄, ki
         'sɛbɛ baa Kulocɛliɛ siɛnsɛbɛrɛ nī dè nɛ́ jo:Mi mɛ́ ki yē bè kayaʔafuɔlɔ tɔ́n lè,mi m'bága fuʔɔlɔ tɔ́n gèle !Kàfɔli wi 'jo bɛ̀+.20 A ki cɛ yē fungo ki 'muɔ leguuwo taa wè, ma wi kɛn wi- lìi. A luʔɔwuʔɔ 'wi taa, ma
         wi kɛn wi- gbuɔ. Ma ki cɛ́n a muɔ nɛ kire kpínʔini gè, ki bé nyaa majo kàsun nàgaanra
         muɔ nɛ kunu nɛ ŋu wi mɛ́ nyùgo nī gè+. 21 Fǎga kapiʔi yaʔa gè ki- fànʔa taa muɔ nɛ̄ʔ; muɔ wè, ma kapiʔi jáa gè nɛ́ muɔ kacɛ̀ngɛ
         kpíʔilige ní gè.
         
            
               	Wéli baa 6.11,13.

               	Fàn 32.35 tire ti 'juu náʔa.

               	Kàs 25.21-22, tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

Tɛ́ngɛfɔlilɔ peri lúru kùlo ni fànʔafɔlilɔ nɛ̄ bèle131 Siɛn ó siɛn, wi de wìi cɛ́rigi fànʔafɔlilɔ yiʔɛ mɛ́ gè, peli bálì bīɛlɛ siɛnnɛ yiʔɛ
         mɛ́ gè. Nɛ̀ taʔa gíi nɛ̄, fànʔa káà wè baaʔ gá kiì kɔ́n Kulocɛliɛ mɛ́ʔ; fànʔa tiɛyɛ
         nyíì yī bile yè, Kulocɛliɛ wi 'yi tɛ́ngɛ. 2 Kire kɛnmɛ nɛ̄, siɛn ŋáà wi nyɛ́ni kìí nɛ́ fànʔa ní gè, wiī nɛ kìí nɛ́ Kulocɛliɛ katɛngɛlɛ
         ní lè wī. Bìli sí bīɛlɛ siɛnciile bèle, peli tíimɛ pe je ga kàyuʔu cáan pìye nɛ̄.
         3 Ki 'nyaa siɛn ŋáà wi nyɛ́ni kasingele kpínʔini gèle, wire wè, fànʔafɔli wi wè nɛ fíɛrɛ
         cògí wi nɛ̄ʔ. Ŋìi sí wi nyɛ́ni kacuʔɔrɔ kpínʔini dè, wire wi sî nɛ fìʔɛ́ fànʔafɔli
         nɛ̄ wè. A ki yē muɔ yē ki mɛ́ fànʔafɔli wi fǎri fíɛrɛ cògí muɔ nɛ̄ wèʔ, mari kasingele
         kúu, bà wi béri kpuʔɔrɔ tari muɔ nɛ̄. 4 Ki 'nyaa fànʔafɔli wè, Kulocɛliɛ mɛ́ wiī nɛ baara muɔ nyuɔmɔ nɛ̄. A ki sí yē kacuʔɔrɔ
         muɔ nɛ kpínʔini wè, ma sí de fìʔɛ́; ma ki cɛ́n ŋɔsii wi wè fànʔafɔli mɛ́ wè còwo wíra
         wī díɛʔ ! Wiī nɛ baara Kulocɛliɛ mɛ́ wè, siɛn ŋáà wi nyɛ́ni kacuʔɔrɔ kpínʔini dè bè
         Kulocɛliɛ nàʔa yige gè wi nī. 5 Kire kɛnmɛ nɛ̄ ki 'yɛli muɔ siɛn mari mìɛ cɛ́rigi fànʔafɔli yiʔɛ mɛ́ gè, ki fǎga sí
         nyaa Kulocɛliɛ funyɛrigɛ kire fíɛrɛ yákuɔ kɛnmɛ nɛ̄ʔ; ʔéʔe, mari ki kpínʔini de pínɛ
         ma yɛli nɛ́ gìi gī baa muɔ fungo nī gè.6 Kire kɛnmɛ nɛ̄ yeli nɛ lanbo sàrí wè nɛ láʔala nɛ pínɛ. Ki 'nyaa fànʔafɔlilɔ piyē
         Kulocɛliɛ baakuɔlɔ wī; Kulocɛliɛ wire wi 'pe tɛ́ngɛ peri wire baara sɔ́migi dè de
         kúu. 7 A ki 'nyaa muɔ 'yɛli bè yakaa sàri wàa mɛ́ wè, ma ki sàri siɛn mɛ́ wè. A ki 'nyaa
         lanbo wī, ma lanbo sàri wè. A ki ń'nɛ̀ nyaa yakaa kiiyɛ gè, ma ki sàri. Siɛn ŋáà nɛ̄
         muɔ 'yɛli bèri fìʔɛ́ wè, mari wi fìʔɛ́; a ki sí nyaa muɔ 'yɛli bèri kpuʔɔrɔ tari wàa
         nɛ̄ wè, mari wi kpóri.Muɔ siɛnnyɛni wi 'yɛli bè muɔ dɛ́ni(Mat 22.35-40)8 Ye fǎga tí yafiɛn fuʔɔ puu yeli nɛ̄ʔ, ka laa ye- yìye dɛ́ni bɛ̀ʔ. Siɛn ŋáà wi 'wi
         siɛnnyɛni woli yaʔa a ni 'wi dɛ́ni wè, kire siɛn wi 'Misa Fànʔa Siɛnrɛ ti mìɛni fori. 9 Nɛ̀ taʔa gíi nɛ̄, bà ki 'juu nɛ́ jo: ma fǎga ceyuugo kpíʔileʔ, ma fǎga siɛn kpúuʔ, ma fǎga kàyuugo kpíʔileʔ, fǎga nyabiɛnnɛ
            kpíʔile wàa yɛgɛ nɛ̄ʔ+, nɛ̀ fàri kajuudiʔɛlɛ sɛngɛlɛ nɛ̄ gèle, siɛnrɛ dáà ti mìɛni bìnɛ wè, ti 'jo: Muɔ siɛnnyɛni woli yaʔa lè ni- muɔ dɛ́ni kɛnmɛ bíì nɛ̄ muɔ 'mìɛ dɛ́ni wè+.10 A muɔ siɛnnyɛni wi 'muɔ dɛ́ni wè, muɔ nɛ̌ de kapiʔi kpínʔini wi nɛ̄ʔ. Kire nɛ̄ dɛ́nigɛ
         gè, kire gī Misa Fànʔa Siɛnrɛ ti foridiʔɛ gè.Weri gbòborí weri Kirisi pɛnnɛ siri lè11 Nɛ̀ pínɛ yeli 'ki cɛ́n lɛ̀lɛ níì nī we yē lè, lɛ̀lɛ ni 'nɔ̀ nɛ̀ kúɔ we- yɛ̀ ŋɔ́nimɔ
         nɛ̄ bè; nɛ̀ taʔa gíi nɛ̄, suɔlɔ ni 'kpɔni weli nɛ̄ píra ŋáà nī wè nɛ̀ tóri lɛ̀lɛ níì
         nī we cé tɛ́ngɛ wè. 12 Pìlige ki 'wúɔ nɛ̀ líili, kpìɛnmɛ piì ń'nɛ̀ kò liʔiʔ. Ye- tí we tɔliyɔ yige yebilige
         kakpiʔiligele nī gèle, we sí kapiɛngbuɔn yalere líɛ we le wìye nɛ̄, n'dɛ kpìɛnmɛ wori
         dè. 13 Ye- tí weri tári sìɛnnɛ majo bɛ̀ siɛn sî nɛ tári sìɛnwɛ kpìɛnmɛ nī bè. We cègbuʔɔ
         lìigele+ yaʔa gèle, nɛ́ sungbuɔrɔ ní dè, nɛ́ cecaara ní dè, nɛ́ cúʔɔmɔ kele ní gèle, nɛ́ kàsii
         yɛrɛ ní dè, nɛ́ yejaʔa ní gè. 14 Gìi ki 'pɔ́ri gè, ye- Zezi Kirisi le wè yìye nɛ̄ bɛ̀ burugo tíɛlɛ, ye sí céri kanɛdanʔana yaʔa gèle, ye fǎga yìye kɛn
         ti mɛ́ʔ.
         
            
               	Yir 20.13-15,17; Fàn 5.17-19,21 tire ti 'juu náʔa.

               	Lev 19.18 tire ti 'juu náʔa.

               	Ki lìigele gálì gèle, siɛnnɛ pe nàa tètii kele kúu.

Fǎga de kàyuʔu nyu muɔ siɛnnyɛni nɛ̄ʔ(Kor1 4.3-5; 8.1-13; 10.23-33)141 A siɛn ŋíì fànʔa 'cɛ̀ri tɛ́ngɛlɛ nī lè, ye- wi cò cɛ̀ngɛ, ye fǎri wi wori nyu dèʔ
         de kìí nɛ́ wi níʔ. 2 Ŋàa wī nɛ́ tɛ́ngɛlɛ ní lè, wire nɛ yaliire felide ti mìɛni líi; ŋìi tɛ́ngɛlɛ sí ni
         'cɛ́ri lè, yasuʔɔrɔ yɛrɛ wire cî nɛ líi yákuɔ. 3 Ŋàa wi nyɛ́ni yaliire felide ti mìɛni líi dè, wi fǎri ŋìi cúɔnnɔ wèʔ, ŋàa wi wè kaara
         káa dèʔ. Nɛ̀ pínɛ ŋàa wi wè yaliire felide ti mìɛni líi dèʔ, wi fǎri ŋìi nyu wèʔ,
         ŋàa wi nyɛ́ni ti mìɛni líi dè. Nɛ̀ taʔa gíi nɛ̄, Kulocɛliɛ wiī wi mɛ́. 4 Muɔ cé kɛ́nì puu ŋáasiɛn nɛ́ jo muɔ béri wàa baakuɔwɔ kàyuʔu nyu ? Wi 'tuu yo, wi
         'yéri yo, wi kàfɔli wire wori dī. Ma ki cɛ́n wi bága yéri, nɛ̀ taʔa gíi nɛ̄, Kàfɔli
         wi fànʔa yē bè gbɛ̀ wi yɛ̀gɛ.5 Wàa nɛ̂ jo cɛnyɛ yi mìɛni wè nuyɔʔ, wàa nɛ̂ sí ki 'nyaa yi mìɛni yē nuyɔ. A ŋìi 'gìi
         sɔ̀ngi wi fungo nī gè wi- ki yaʔa ki- puu kire. 6 Siɛn ŋíì wi nyɛ́ni cɛnyɛ kpóri yè, wiī nɛ ki kpínʔini bè kpuʔɔrɔ taʔa Kàfɔli nɛ̄ wè wī, nɛ̀ pínɛ ŋàa wi nyɛ́ni yaliire felide ti mìɛni líi dè, wiī
         nɛ ti líi nɛ kpuʔɔrɔ tari Kàfɔli nɛ̄ wè wī, bɛ̀ ki 'nyaa wi nɛ̂ síɛrigɛ kɛn Kulocɛliɛ mɛ́ wè wè. Nɛ̀ pínɛ ŋìi wi wè
         yaliire felide ti mìɛni líi dèʔ, wi nɛ̂ síɛrigɛ kɛn Kulocɛliɛ mɛ́ wè.7 Ki 'nyaa siɛn wè nɛ wi sìi tári wè wi tíimɛ kɛnmɛ nɛ̄ʔ, nɛ̀ pínɛ weli wàa wè kúu wi
         tíimɛ kɛnmɛ nɛ̄ʔ. 8 A weli nɛ weli sìi tári wè, Kàfɔli wire mɛ́ weli nɛ wi tári; a weli sí kùu wè, Kàfɔli wire mɛ́ weli 'kùu. Kire nɛ̄ a
         weli yē sìi nɛ̄ yo, a weli 'kùu yo, Kàfɔli wire wuulo weli yē. 9 Ki 'nyaa Kirisi wi 'kùu nɛ́ koli nɛ ní sìi nɛ̄, gìi ki bé tí wi- puu kúbilo nɛ́ wiile pe Kàfɔli wè.
         10 Muɔ wè, gáa sí nɛ̄ muɔ nɛ kàyuʔu nyu muɔ siinyɛni nɛ̄ wè ? Á kire bɛ̀ʔ, gáa nɛ̄ muɔ
         nɛ muɔ siinyɛni cúɔnnɔ wè ? Ma sí ki cɛ́n we mìɛni bèle, we bága sa yéri Kulocɛliɛ
         wi kàyuʔujuulo kácunʔɔ yiʔɛ mɛ́ gè wī ! 11 Nɛ́ ki cɛ́n ki 'sɛbɛ Kulocɛliɛ siɛnsɛbɛrɛ nī dè nɛ́ jo:Mi yē wiiwe !Mi wè, Kàfɔli wè, mi 'mi jo bɛ̀.Ye- ki cɛ́n siɛn ó siɛnbága pa káguro cáanmi yiʔɛ mɛ́ gè,nɛ̀ pínɛ siɛn ó siɛnbága pa ki juu wi nyuɔ nī gèbè kpuʔɔrɔ taʔa Kulocɛliɛ nɛ̄ wè+.12 Kire sí gī, we mìɛni nigbe nigbe bèle, we bága sa we wori juu dè Kulocɛliɛ wi yiʔɛ
         mɛ́ gè. 13 Ye sí tí we- láʔa wìye kàyuʔujuuro nɛ̄ dè. Gìi ki 'pɔ́ri gè, yeri sɔ̀ngi mɛni yeli
         bé yìye cò, yeli fǎga yeli siinyɛni wáà kɛn wi- kúrugo tuu wèʔ. 14 Bè mi yaʔa pínɛnyɛnigɛ nɛ̄ nɛ́ Kàfɔli Zezi ní wè, mi 'tɛ́ngɛ ki nɛ̄, mi cɛ wè káala
         ti nɛ̄ʔ, dí yakaa wè núʔɔgɔ kire tíimɛ gèʔ. Fúɔ macɛn siɛn ŋáà wi sî ki sɔ̀ngi níɛ̀
         jo yɛgɛ kiī núʔɔgɔ gè, wire mɛ́ ki yɛgɛ ki nɛ̂ puu núʔɔgɔ.15 A ki yē yaliire kɛnmɛ nɛ̄ muɔ 'muɔ siinyɛni wi fungo cúʔɔ gè, kire ki 'tìɛ muɔ wè
         tári dɛ́nigɛ koligo nī gèʔ. Fǎga tí yaliire tire kɛnmɛ nɛ̄ bè muɔ wàa kɛn wi- pùunniʔ,
         nɛ̀ sí ki taa Kirisi wi 'kùu wi kɛnmɛ nɛ̄ bè. 16 Gìi yeli nɛ sɔ̀ngí kiī cɛ̀ngɛ gè, ye fǎga sí tí siɛnnɛ peri ki cúɔnnɔʔ. 17 Nɛ̀ taʔa gíi nɛ̄, Kulocɛliɛ Kùlofɔligɔ gè, yaliimɛ nɛ́ yagbuɔmɔ bɛ̀ʔ; ki 'nyaa sínmɛ, nɛ́ yanyige, nɛ́ fundaanra, tire Kulocɛliɛ Pìle niī nɛ kanʔa. 18 Kire nɛ̄ a siɛn ŋíì nɛ baara Kirisi mɛ́ wè kire kɛnmɛ báà nɛ̄ bè, ki siɛn wi bé Kulocɛliɛ
         dɛ́ni wè; siɛnnɛ pe béri wi tɔ́ri de pínɛ.19 A ki sí yē bɛ̀ gè, we- yiʔɛ le weri kele kúu gìli ke bé pɛn nɛ́ yanyige ní we sunʔɔmɔ
         nī bè, bé sí we kɛn we ŋɔri taa we mìɛni nigbe nigbe bèle. 20 Fǎga tí bé Kulocɛliɛ baara cúʔɔ dè yaliire kɛnmɛ nɛ̄ʔ. Kányiʔɛ gī, yaliire ti mìɛni
         yē cìilide Kulocɛliɛ mɛ́ wè, nɛ̀ sí ki taa a ti lìige ki 'kpíʔile kaala nɛ́ wàa kɛn
         a wi 'kúrugo nɛ̀ tuu wè, ki 'kò kapiile wī. 21 Gìi ki 'pɔ́ri gè, ma fǎga kaara káaʔ, ma fǎga sunmɔ gbuɔʔ, ma fǎga kaala kpíʔileʔ
         nàa ni bé muɔ siinyɛni kɛn wè wi- tánʔa wi tuu wèʔ. 22 Sɔ̀ngirɔ dáà dī muɔ nī á muɔ 'ki cò kire kɛnmɛ nɛ̄ bè, -ti yaʔa muɔ nɛ́ Kulocɛliɛ
         sunʔɔmɔ nī. Siɛn ŋíì fungo gī tɛ́nigɛ gè, ki wè kìí nɛ́ wi ní wèʔ, wi wuʔu kiī tànʔa.
         23 Siɛn ŋíì wī wi fungo kiī nɛ wi kìí á wi 'yaliire lìi dè, kire siɛn wè, kàyuʔu ki 'tuu
         wi nɛ̄ nɛ̀ kúɔ. Nɛ̀ taʔa gíi nɛ̄, bɛ̀ ki wè baa wi fungo nī gèʔ, á wi 'ki kpíʔile
         wèʔ. Ki 'nyaa kaala ó kaala ni wè baa muɔ fungo nī gèʔ á muɔ ni 'kpíʔile wè, kire
         yē kapiile wī.
         
            
               	Eza 45.23 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

We- ŋɔrifunfɔlilɔ kpàri bèle we cò151 Ki 'nyaa weli bálì bīɛlɛ we 'ŋɔri taa tɛ́ngɛlɛ nī lè, weri bìli kpàrí bèle de cògí
         bìli ŋɔri ti 'cɛ́ri dè; we fǎri ki caa gìi ki 'weli dɛ́ni gèʔ. 2 Ki 'yɛli we mìɛni nigbe nigbe bèle, weri kacɛ̀ngɛ caa we siɛnnyɛninɛ mɛ́ bèle, gìi
         ki bé tí peri liʔi tɛ́ngɛlɛ nī lè. 3 Nɛ̀ taʔa gíi nɛ̄, Kirisi wiì puu nɛ wi nyɛ́ni kaala caaʔ. Fúɔ macɛn gìi Kulocɛliɛ siɛnsɛbɛrɛ ti 'juu dè, ti
         'jo: Bìli pe muɔ teri bèle, pe tiʔɛligɛlɛ kiyē nɛ nɔ̀gí mi nɛ̄+.4 Ki 'nyaa gìi mìɛni ki 'sɛbɛ nɛ̀ yaʔa Kulocɛliɛ siɛnsɛbɛrɛ nī dè, ki 'sɛbɛ weli tɛnmɛnɛ lire kɛnmɛ nɛ̄ wī, gìi ki bé tí kpàricogo gáà Kulocɛliɛ
         siɛnsɛbɛrɛ tiī nɛ kanʔa we mɛ́ bèle níɛ we yɛri wè, we- gbɛ̀ sɔ̀ngirɔ taʔadiʔɛ taa.
         5 Kulocɛliɛ kpàricogo gè, nɛ́ bɛ̀ wiī nɛ nyu nɛ we yɛrigi wè, ye- ki yaʔa yeri nyu yeri
         lúru yìye mɛ́ nɛ̀ yɛli nɛ́ Zezi Kirisi kɛnmɛ ní bè. 6 Gìi ki bé tí yeli funyɔ yi 'pínɛ yè, siɛnrɛ ti- puu ye mɛ́ nuro, yeri Kulocɛliɛ gbùʔɔrɔ́ wè, wire ŋáà wī weli Kàfɔli Zezi Kirisi wi Tuu wè.Kataanna Siɛnrɛ tiī siɛnnɛ pe mìɛni wori wī7 Kɛnmɛ bíì nɛ̄ Kirisi wi 'fɔ̀li yeli nɛ̄ wè, yeli mìɛni bèle ye- yìye cò cɛ̀ngɛ kire felige, gìi ki bé
         tí kpuʔɔrɔ ti- taʔa Kulocɛliɛ nɛ̄. 8 Nɛ̀ taʔa gíi nɛ̄, m'bé gbɛ̀ ki juu bé jo Kirisi wi 'wìi kpíʔile baakuɔwɔ kɛnɛkɛnɛfɔlilɔ+ mɛ́ bèle bè ki tìɛ Kulocɛliɛ kányiʔɛ ki- cɛ́n, dí wi nyafɛnidɛ ti sìɛrɛ ti sí fori
         bà wi cé nyuɔ fɛ̀ni weli tuuliɛyɛ mɛ́ yè. 9 A kire ki 'kɛn kùlogolo kálì siɛnnɛ pe Kulocɛliɛ gbùʔɔrɔ́ wè wi nyinidaara tire kɛnmɛ nɛ̄ bè, nɛ̀ yɛli nɛ́ gàa
         gī baa Kulocɛliɛ siɛnsɛbɛrɛ nī dè; ti 'jo:Kire kɛnmɛ nɛ̄ m'béri muɔ gbùʔɔrɔ́ kùlogolo kálì wuulo sunʔɔmɔ nī bè,m'béri ŋú de muɔ míʔɛ tòbiló gè+.10 A ti ń'nɛ̀ jo:Kùlogolo kálì siɛnnɛ,yeri fundaanra kpínʔininɛ́ Kàfɔli wi siɛnnɛ ní bèle+ !11 A wi ń'nɛ̀ jo:Kùlogolo kálì siɛnnɛ,yeri Kàfɔli gbùʔɔrɔ́ wè !Yeli ye mìɛni bèle,duniya siɛnfeliye yè,yeri wi tòbiló+ !12 A Ezayi wi ń'nɛ̀ ki juu nɛ́ jo:Siɛn wáà bága pa yiriYese siimɛ wuulo nī bèle,ki siɛn wi béri fànʔa kpúɔnkùlogolo nɛ̄ gèle.Duniya siɛnnɛ pe bépe sɔ̀ngirɔ taʔa dè wi nɛ̄+.13 Kulocɛliɛ ŋáà wī sɔ̀ngirɔ taʔadiʔɛ gè, wi- yeli funyɔ nyì yè fundaanra nɛ̄, nɛ́ yanyige
         ní tɛ́ngɛlɛ kɛnmɛ nɛ̄ bè. Gìi ki bé tí kàa de taʔala de waa yeli sɔ̀ngirɔ taʔadiʔɛ
         nɛ̄ gè Kulocɛliɛ Pìle lire fànʔa nɛ̄ gè.Pɔli baara kúɔgɛnnɛ lè14 Mi siinyɛninɛ, gìi ki 'yeli kɛnmɛ kúɔ bè, mi 'tɛ́ngɛ ki nɛ̄ sɔ̀ngijɛnrɛ yē yeli nī
         nɛ̀ yeli funyɔ nyì yè. Nɛ̀ pínɛ yeli 'ki cɛ́n nɛ̀ láʔa gìi ki 'yɛli siɛn de kpínʔini
         gè. Ki fànʔa yē yeli mɛ́ yeli gbɛ̀ jáa de nyu de yìye yɛrigi ye mìɛni nigbe nigbe
         bèle.15 Kire kɛnmɛ nɛ̄ mi cé ki sɛbɛ nɛ̀ tórigo yeli mɛ́, nɛ̀ ki juu nɛ̀ gbɛ̀ngɛ bè yeli sɔ̀ngirɔ
         tìrige dè ki tiɛlɛ náà nɛ̄ lè. Mi 'kire kpíʔile nɛ̀ yɛli nɛ́ kpuʔɔrɔ dáà Kulocɛliɛ wi 'taʔa mi nɛ̄ dè, 16 bà wi 'mi kpíʔile Zezi Kirisi wi baakuɔwɔ wè kùlogolo kálì wuulo sunʔɔmɔ nī bè wè. Mi yē Kataanna Siɛnrɛ ti baakuɔwɔ nɛ̀ kò majo mi yē nɛ kakuɔrɔ kúu kùlogolo kálì siɛnnɛ kɛnmɛ nɛ̄ bè, bè
         pe wàli bè tɛ́ngɛ Kulocɛliɛ mɛ́ wè Kulocɛliɛ Pìle lire fànʔa nɛ̄ gè. 17 Kire nɛ̄, bɛ̀ mi yē pínɛnyɛnigɛ nɛ̄ nɛ́ Zezi Kirisi ní wè, m'bé gbɛ̀ri nàgbuʔɔrɔ kpínʔini
         Kulocɛliɛ baara ti wori nɛ̄ dè. 18 Kiì kún mi nīʔ mi de yakaa kiiyɛ nyu, nɛ̀ yiri gìi m'bé gbɛ̀ kpíʔile Kirisi wire fànʔa
         nɛ̄ gè, bè kùlogolo kálì siɛnnɛ kɛn bèle peri lúru Kulocɛliɛ nɛ̄ wè, Kire 'kpíʔile
         nɛ́ mi siɛnjuuro ní dè, nɛ́ mi kakpiʔiligele ní gèle. 19 Mi 'mi kele kúɔ gèle nɛ́ fìɛlɛ ní, nɛ́ kakpoliyo ní, nɛ́ Kulocɛliɛ Pìle ni fànʔa ní gè. Bà ki 'kpíʔile á mi sɛ́nì Kirisi Kataanna Siɛnrɛ baara kúɔ dè nɛ̀
         láʔa tiɛrɛ ti mìɛni nī Zerizalɛmi kàʔa mɛ́ gè, fúɔ nɛ̀ sɛ́nì màʔa nɛ̀ yiri Iliiri tiʔɛ nī gè. 20 Ki sí nyaa mi cé nìɛ ŋàʔana bè ki kpíʔile Kataanna Siɛnrɛ ti sa jáari tiʔɛ gíì nī
         Kirisi míʔɛ kiì cé fìɛ yeri nɛ̀ nyaa gèʔ, kire ga puu mi fǎga ní sari faanri baa wàa
         'saʔa kɛ́n nɛ̀ kúɔ wèʔ.21 Ki 'nyaa, nɛ̀ yɛli nɛ́ gàa ki 'sɛbɛ baa Kulocɛliɛ siɛnsɛbɛrɛ nī dè, ti 'jo:Bìli nɛ̄ wi wori tiì céjáari nɛ̀ nɔ̀ bèle,pe bága wi nyaa,nɛ̀ pínɛ bìli piyè céwi wori lúʔu dèʔ,pe bé ti lúʔu+.Pɔli nɛ caa bè kɛ́ Wurɔmi kùlo mɛ́22 Kire ki cé mi kɛn tɔliyɔ sáa miì gbɛ̀nɛ jáa nɛ̀ kɛ́ baa yeli tiʔɛ nī gèʔ. 23 Bɛ̀ sí ki yē ŋɔ̀ wè, yafiɛn ní wè tíin mi mɛ́ bè kpíʔile baa ki tɛ́nimɛ nī bèʔ. Ki
         'yiʔɛlɛ nyuɔ kúɔ, ki láa yē mi nɛ̄ bè kɛ́ baa yeli tiʔɛ nī gè. 24 A mi kɛ́ni waa Ɛsipanyi kùlo nī lè, m'bé tóri baa yeli mɛ́. Mi 'tɔ̀ni nɛ ki caa bè
         yeli nyaa a mi kɛ́ni tòrí wè, dí yeli sí mi kɛn nɛ́ yeli kɔliyɛrɛ táà ní mi de waa;
         ki- taa buu mi sa yeli nyaa lɛ̀lɛ cɛ̀ri bè yeli láa kúɔ.25 Bɛ̀ sí ki yē ŋɔ̀ wè, mi nɛ waa Zerizalɛmi kàʔa mɛ́ bè sa baara tɛ́ngɛfɔlilɔ mɛ́ bèle. 26 Ki 'nyaa Maseduwani tɛ́ngɛfɔlilɔ bèle nɛ́ Akayi wuulo ní bèle, pe 'ki nyaa ki 'yɛli
         peli- pe kɔliyɛrɛ táà pínɛ bè ti tórigo Zerizalɛmi tɛ́ngɛfɔlilɔ mɛ́ bèle bàli bīɛlɛ
         fuunmɔfɔlilɔ bèle. 27 Peli tíimɛ pe 'ki yɛ̀gɛ pe funyɔ nī yè. Pe wokuɔrɔ ti 'tɔ̀ni nɛ̀ puu; ki 'nyaa gìi
         Zuufulo tɛ́ngɛfɔlilɔ pe cé taa Kulocɛliɛ mɛ́ wè Pìle kɔli mɛ́ gè, pe cé ti liɛlɛ nɛ́ kùlogolo kálì wuulo tɛ́ngɛfɔlilɔ ní bèle. Kire nɛ̄ ki 'yɛli kùlogolo kálì wuulo pe- pe sáʔa nɛ́
         pe kɔliyɛrɛ ní dè bè pínɛ. 28 A mi kɛ́nì ki kpuʔɔrɔ dáà kɛn dè, m'bé tóri baa yeli mɛ́ béri waa Ɛsipanyi kùlo mɛ́ lè. 29 Mi sí nyɛ́nì tɛ́ngɛ ki nɛ̄ a mi kɛ́ni waa baa yeli tiʔɛ nī gè, Kirisi wi diba wi bé puu mi nɛ̄ kpuʔɔ.30 Mi sí nɛ yeli fiɛn wī, mi siinyɛninɛ, weli Kàfɔli Zezi Kirisi wire kɛnmɛ nɛ̄ bè, nɛ́
         dɛ́nigɛ gáà Kulocɛliɛ Pìle ni sî nyɔ́gɔ siɛn fungo nī gè, ye- wúɔ nɛ́ mi ní cáanra dáà mi nɛ cáanri dè, yeri
         Kulocɛliɛ náari wè mi mɛ́. 31 Gìi ki bé tí mi suɔ Zude sìndɛngɛlɛ pe kiyɛ nī yè, dí tɛ́ngɛfɔlilɔ pe sí sa fɔ̀li mi baara nɛ̄ dè Zerizalɛmi
         kàʔa mɛ́ gè. 32 A kire 'kpíʔile gè, m'bé sa yiri baa yeli tiʔɛ nī gè nɛ́ fundaanra ní, nɛ̀ pínɛ a
         kiī Kulocɛliɛ nyɛ́ni kaala lè, m'bé ŋɔ́ bè taa baa nɛ́ yeli ní. 33 Kulocɛliɛ ŋáà wī yanyige kɛnfɔli wè, wi- kò nɛ́ ye mìɛni ní. Ki- taa ki puu bɛ̀.
         
            
               	Ŋún 69.10 tire ti 'juu náʔa.

               	A ki 'juu nɛ́ jo 'kɛnɛkɛnɛfɔlilɔbèle, Zuufulo peli pe pun.

               	Ŋún 18.50 tire ti 'juu náʔa.

               	Fàn 32.43 tire ti 'juu náʔa.

               	Ŋún 117.1 tire ti 'juu náʔa.

               	Eza 11.10 tire ti 'juu náʔa.

               	Eza 52.15 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

Pɔli wi 'tɛ́ngɛfɔlilɔ síɛri bèle161 Mi nɛ we siinyɛjuɔ Febe wi míɛtanʔa yeri; wiī nɛ kele cuɔnri Sankire kàʔa tɛ́ngɛfɔlilɔ gboli wuulo sunʔɔmɔ nī bè. 2 Ye- wi cò nɛ́ Kàfɔli wi sɔ̀ngirɔ ní majo mɛni pe sî Kulocɛliɛ siɛn cò nɛ̀ síɛ wè. A wi màakuu yē kaala
         ó kaala nɛ̄ ye- ki kpíʔile wi mɛ́, nɛ̀ taʔa gíi nɛ̄, wire tíimɛ wè, wi nyɛ́nì pàli
         nìʔɛnɛ sáʔa, nɛ̀ mi tíimɛ pínɛ.3 Ye- Pirisika+ síɛri baa -mi kɛn wire nɛ́ Akiila, mi baakuɔnyɛninɛ bīɛlɛ Zezi Kirisi nī wè. 4 Pe 'pe sìi pári wè gìi ki bé tí mi taa bè suɔ. Mi nigbe bɛ̀ʔ mi nyɛ́ni pe kacɛ̀ngɛ
         wori nyu dèʔ, bìli bīɛlɛ tɛ́ngɛfɔlilɔ gbuʔulo nī gèle kùlogolo kálì wuulo bèle, peli míɛni piyē nɛ ki nyu nɛ pínɛ. 5 Tɛ́ngɛfɔlilɔ gboli náà ni nyɛ́ni gbúʔuro baa pe saʔa nī gè ye- pe síɛri. Ye- Epanɛti
         síɛri ye pínɛ mi nàgori kpuɔwɔ wè; wire wi 'puu Kirisi tɛ́ngɛfɔpeliwe wè Azii tɛ́nimɛ nī bè. 6 Ye- Maari síɛri ye pínɛ, wi 'baara kúɔ yeli mɛ́ kpuʔɔ. 7 Ye- Anduronikusi síɛri wire nɛ́ Zuniya, peli nɛ́ mi ní wiyē kùnunɔ wuulo, nɛ̀ pínɛ
         we 'wúɔ nɛ̀ kasuu kúɔ wè. Pe 'míʔɛ taa Zezi tundunminɔ pe sunʔɔmɔ nī bè, nɛ̀ pínɛ pe 'tɛ́ngɛ Kirisi nɛ̄ wè mi yiʔɛ nɛ̄.8 Ye- Anpiliyasi síɛri wè mi nàgori wè; wiyē pínɛnyɛnigɛ nɛ̄ Kàfɔli nī. 9 Ye- Urubɛni síɛri wè, we baakuɔnyɛni wè Kirisi nī wè, wire nɛ́ Sitakusi mi nàgori
         wè. 10 Ye- Apɛlɛsi síɛri; wi 'yéri nɛ̀ tɛ́ngɛlɛ fùrɔgɔ sige gè Kirisi nī wè. Ye- Arisitobuli
         kpáa wuulo síɛri bèle. 11 Ye- mi siinyɛni Erodiyɔn síɛri wè. Ye- Narisisi kpáa wuulo síɛri bèle, peli bálì pe
         'tɛ́ngɛ Kàfɔli nɛ̄ wè. 12 Ye- Tirifɛni síɛri wire nɛ́ Tirifozi, peli bálì pe nyɛ́ni baara Kàfɔli mɛ́ wè. Ye-
         Pɛrisidi síɛri wè mi nàgori wè, wi 'baara kúɔ kpuʔɔ Kàfɔli mɛ́ wè. 13 Ye- Wurufusi síɛri wè, ŋàa Kàfɔli wi 'nyíɛnɛ nɛ̀ kɔ̀n wè, nɛ́ wi yàa ní wè; wiī mi
         yàa nɛ̀ pínɛ wè. 14 Ye- Asɛnkiritɔsi síɛri, ye- Filegɔni síɛri, ye- Ɛrimɛsi síɛri, ye- Paturobasi síɛri,
         ye- Ɛrimasi síɛri. Ye- we siinyɛninɛ síɛri bèle bàli bīɛlɛ baa nɛ́ pe ní bèle. 15 Ye- Filologɔsi síɛri wè nɛ́ Zulii ní wè, nɛ́ Nɛrusi nɛ́ wi siinyɛjuɔ ní wè, nɛ́ Wolɛnpi
         nɛ́ tɛ́ngɛfɔlilɔ pe mìɛni ní bèle bàli bīɛlɛ baa nɛ́ pe ní bèle.16 Ye- yìye síɛri ye yìye fàa ye mígi nɛ́ siinyɛnigɛ funyɔ ní. Tɛ́ngɛfɔlilɔ gbuʔulo gálì
         gīɛlɛ náʔa gèle Kirisi wuulo bèle pe mìɛni nɛ yeli síɛri.Siɛnsɛnrɛ dè17 Mi siinyɛninɛ, mi nɛ yeli fiɛn wī, bìli pe nyɛ́ni kàsii nyɔ́gi siɛnnɛ sunʔɔmɔ nī bè
         nɛ pe láʔala pìye nɛ̄ bèle, níɛ pe fáanni nɛ láʔala tɛnmɛnɛ náà nɛ̄ yeli 'cɛ́n lè,
         yeri yìye ciʔige ki siɛnnɛ nɛ̄ bèle. Ye- cɛ ye yìye yige pe nī. 18 Nɛ̀ taʔa gíi nɛ̄, ki siɛnnɛ bálì felile bèle, we Kàfɔli Kirisi wire mɛ́ bɛ̀ʔ pe nyɛ́ni baaraʔ, ki 'nyaa pe tíimɛ liyɛ yire mɛ́ pe baara nɛ kanʔa.
         Nɛ̀ pínɛ bà pe 'pe nyigele yiʔɛ gèle macɛn wè, pe nìɛ siɛnnɛ fáanni bèle nɛ́ pe kpìlikpili
         siɛnjuuro ní dè bìli piyè kàa cɛ́n nɛ̀ yige kàa nī wèʔ. 19 Nɛ̀ sí ki taa yeli bèle, bɛ̀ yeli yē ngbóluʔulofɔlilɔ bèle, pe mìɛni nyɛ́nì kire cɛ́n,
         a mi sí nɛ fundaanra kpínʔini yeli wori nɛ̄ dè. Mi nɛ ki caa ye- puu sícilile ye kaala
         yiʔɛ cɛ́n kacɛ̀ngbiʔilige nɛ̄ gè, yé sí puu funyɔ ní yè fìiye ye- kapiʔi yaʔa gè.
         20 Ki 'nyaa náʔanɛ cɛ̀ri sìʔɛrɛ, Kulocɛliɛ wè, yanyige kàfɔli wè, wi bé Setɛni tánʔana
         wè bè muʔɔrɔ yeli tɔliyɔ láara yè. We Kàfɔli Zezi wi- wi kpuʔɔrɔ taʔa dè ye nɛ̄ !21 Mi baakuɔnyɛni Timote wè, nɛ́ mi kùnunɔ wuulo ní bèle, Lusiyɔsi nɛ́ Zasɔni, nɛ́ Sosipatɛri
         ní wè, piyē nɛ yeli síɛri.22 Mi, Tɛritiyɔsi wè, mi mi 'sɛbɛ ŋáà sɛbɛ wè, mi nɛ yeli síɛri we Kàfɔli wi míʔɛ nɛ̄
         gè.23 Gayusi wiī nɛ yeli síɛri, wire tiʔɛ nī mi nɛ sùɔ́n, nɛ̀ pínɛ wire tiʔɛ nī tɛ́ngɛfɔlilɔ gboli ni mìɛni nii nɛ gbúʔuro. Eratusi míɛni wè, kàʔa walicowo wè, nɛ́ Karitɔsi ní wè we
         siinyɛni wè, piyē nɛ yeli síɛri.24 [We Kàfɔli Zezi wi- wi kpuʔɔrɔ taʔa dè ye nɛ̄. Ki- taa ki puu bɛ̀.]Kpuʔɔrɔ ti 'yɛli Kulocɛliɛ nɛ̄25 Kpuʔɔrɔ ti 'yɛli Kulocɛliɛ nigbe nɛ̄, wire ŋáà mɛ́ fànʔa ki yē bè gbɛ̀ ŋɔri nyɔ́gɔ
         yeli nī tɛ́ngɛlɛ koligo nī gè. Kire Kataanna Siɛnrɛ tire mi nɛ jáari níɛ Zezi Kirisi wori nyu dè. Tiī nɛ Kulocɛliɛ wi kalarilɛ tìí lè, nàa ni tíi nɛ̀ puu baa faʔa faʔa
         gè. 26 Nɛ̀ sí ki taa pàngɛ gè, Kulocɛliɛ siɛnjuulo pe siɛnsɛbɛrɛ tire fànʔa nɛ̄ gè, ki kalarilɛ ni 'yiri kpànʔanɛ wálilɛ. Kulocɛliɛ
         wè, bɛ̀ wiī láʔala fùn wè, a wi 'tí a kùlogolo siɛnfeliye yi mìɛni yi 'wi nyɛ́ni kaala
         cɛ́n lè, gìi ki bé tí pe- tɛ́ngɛ wire nɛ̄, pé sí de lúru wi nɛ̄. 27 Kulocɛliɛ nigbe ŋáà wī síciliwe wè, kpuʔɔrɔ ti 'yɛli wi nɛ̄ lɛ̀gɛlɛ ke mìɛni nī Zezi Kirisi fànʔa nɛ̄ gè. Ki- taa ki puu bɛ̀.
         
            
               	Míɛnugo kire gī nɛ́ Pirisiili ní wè; pàli nyɛ́ni ki sɛbɛ bɛ̀ kire kɛnmɛ nɛ̄ bè.

Pɔli nɛ́ Sɔsitɛni síɛrilɛ lè11 Mi Pɔli wè, nɛ̀ yɛli nɛ́ Kulocɛliɛ nyɛ́ni kaala ní lè, Kulocɛliɛ wi 'mi yeri mi- puu Zezi
         Kirisitundunwɔ. Mi nɛ́ we siinyɛni Sɔsitɛni ní wè, 2 weli 'siɛnrɛ dáà sɛbɛ dè bè tórigo tɛ́ngɛfɔlilɔ gboli mɛ́ lè Kulocɛliɛ woli lè, nàa nī baa Korɛnti kàʔa mɛ́ gè, peli bálì bīɛlɛ wàlidɛngɛlɛ
         Zezi Kirisi wuulo bèle, á piyē nɛ pe ye Kulocɛliɛ wuulo bèle, nɛ̀ fàri siɛnnɛ bílì
         pe mìɛni bīɛlɛ pe nyɛ́ni weli Kàfɔli Zezi Kirisi wi míʔɛ yeri gè tiʔɛ ó tiʔɛ nī wè.
         Wiī pe Kàfɔli nɛ ní weli Kàfɔli nɛ̀ pínɛ. 3 Weli Tuu Kulocɛliɛ nɛ́ Kàfɔli Zezi Kirisi kpuʔɔrɔ nɛ́ wi yanyige ki- puu yeli nɛ̄.Pɔli wi 'Kulocɛliɛ síɛri wè Korɛntiyé wuʔu nɛ̄ gè4 Mi nɛ Kulocɛliɛ síɛri wè súuri yeli wuʔu nɛ̄ gè, Kulocɛliɛ kpuʔɔrɔ dáà yeli 'taa Zezi
         Kirisi nyúmɔ nī bè. 5 Ki 'nyaa Zezi Kirisi wire kɛnmɛ nɛ̄ bè, yeli 'yɛrɛ felide ti mìɛni taa dè, gìi cɛ
         ki 'siɛnrɛ ti mìɛni kúɔ nɛ́ kacɛ́nnɛ ni mìɛni ní lè. 6 Nɛ́ ki cɛ́n kele gílì weli 'juu Kirisi wori nɛ̄ dè, ki siɛnrɛ ti 'tɛ́nidiʔɛ kɔ̀n yeli funyɔ nī yè. 7 A kire 'ki kɛn Kulocɛliɛ yakɛngɛ káà fáala sì yeli laaʔ, yeli bálì ye nyɛ́ni weli
         Kàfɔli Zezi Kirisi wi lɛ̀lɛ siri lè, lɛ̀lɛ níì nī wi bága pa wìi tìɛ wè. 8 Wire míɛni wi bága ŋɔri nyɔ́gɔ yeli nī fúɔ bè sa nɔ̀ ki kúɔmɔ nɛ̄ bè, ye- puu tiɛlɛ
         fùn weli Kàfɔli Zezi Kirisi wi pɛnjɛngɛ gè. 9 Kulocɛliɛ wiī baa wi nyayerigele nī gèle, wire ŋáà wi 'weli yeri we- puu pínɛnyɛnigɛ
         nɛ̄ nɛ́ wi Jaa Zezi Kirisi ní wè, weli Kàfɔli wè.Wàlimɛ yē Korɛnti tɛ́ngɛfɔlilɔ sunʔɔmɔ nī bè10 Nɛ siinyɛninɛ, mi sí nɛ yeli fiɛn wī, weli Kàfɔli Zezi Kirisi wire míʔɛ ki kɛnmɛ nɛ̄ bè: Ye- tí siɛnrɛ ti- puu ye mìɛni mɛ́ nuro, ye fǎga tí wàlimɛ
         jíin yeli sunʔɔmɔ nī bèʔ, yeri nyu yeri lúru yìye mɛ́ cɛngɛ, sɔ̀ngirɔ ti- puu ye mɛ́
         nuro. 11 Nɛ siinyɛninɛ, dìi mi 'lúʔu Kulowe saʔa wuulo mɛ́ bèle yeli kɔli mɛ́ gè, pe 'jo kàsii
         yē baa yeli sunʔɔmɔ nī bè. 12 Mi siɛnrɛ ti kɔri wi n'ŋɛ: wàa nɛ̂ jo: «Mi wè, Pɔli ní mi yē,» ŋìi nɛ̂ jo: «Apolɔsi ní mi yē,» ŋìi nɛ̂ jo: «Sefasi ní mi yē,» ŋìi nɛ̂ jo: «Kirisi ní mi yē.»13 Kirisi wiī tílawa lé ? Pɔli wire lé pe 'kóri tiiparigɛ nɛ̄ gè yeli kɛnmɛ nɛ̄ bè ? Á kire 'laa, Pɔli míʔɛ nɛ̄ lé yeli 'batɛmi kpíʔile wè ? 14 Mi nɛ Kulocɛliɛ síɛri wè bɛ̀ mi sì yeli wáà batiize wèʔ, nɛ̀ yiri Kirisipusi nɛ́ Gayusi
         peli yákuɔ nī. 15 Ki fǎa ga nyaa yeli wáà ga ki juu bé jo mi míʔɛ nɛ̄ yeli nyɛ́nì batɛmi kpíʔile wèʔ.
         16 ʔaan, je mi mi 'Sitefanasi saʔa wuulo batiize bèle ! Sɛnminɛ bèle, mi sì cɛ́nʔ ga
         mi ń'nɛ̀ wàa batiizeʔ. 17 Kirisi wiì mi tun mi de siɛnnɛ batiize wīʔ; ʔéʔe, wi 'mi tun mi de Kataanna Siɛnrɛ jáari dè wī. Mi sì wè ti nyu nɛ́ sìnjiligele siɛnjuuro ní wīʔ, kire ga buu Kirisi
         tiiparigɛ ki wori ti fǎga puu nyùgo fùnʔ.Zezi Kirisi wire wī Kulocɛliɛ fànʔa gè nɛ́ wi sìnjilige gè18 Ki 'nyaa tiiparigɛ siɛnjaarirɛ siɛnrɛ tiī bɛ̀ kàalafɔlilɔ siɛnrɛ tíɛlɛ bìli mɛ́ pe waa cúʔɔgoligo nī
         gè, nɛ̀ sí ki taa weli bálì we 'suɔlɔ taa lè, tiī weli mɛ́ Kulocɛliɛ fànʔa wī. 19 Kire nɛ̄ Kulocɛliɛ siɛnsɛbɛrɛ ti 'ki juu nɛ́ jo:M'bága kacɛ́nminɛ pe kacɛ́nnɛ cúʔɔ lè,bé sí sícilile pe sícilige tɔ́n gè+.20 Siɛn síciliwe wire yē sé ? Fànʔa Siɛnrɛ sɛbɛcɛ́nwɛ wiī sé ? Ŋàa wi jáa bèri kele kìí gèle bile duniya nī wè, wiī sé ? Duniya ŋáà wi
         sícilige kiī sé ? Kulocɛliɛ wiì kàala yɛ̀gɛ ki nī lé ? 21 Bɛ̀ sí ki 'nyaa duniya wuulo bèle nɛ́ pe sìnjilige ki mìɛni ní gè, piyè Kulocɛliɛ
         cɛ́n wèʔ wi sìnjilige kakpiʔiligele nī gèle wè, a ki sí Kulocɛliɛ dɛ́ni wè wi- tɛ́ngɛfɔlilɔ
         suɔ bèle wi siɛnrɛ tire kɛnmɛ nɛ̄ bè, dàa pe 'jo tiī kàalafɔlilɔ siɛnrɛ dè. 22 Ki 'nyaa, Zuufulo pe 'jo macɛn peli 'yɛli bè fìɛlɛ nyaa, a Girɛki wuulo 'jo sìnjilige wori peli 'cɛ́n. 23 Weli bèle, Kulocɛliɛ Siɛnnyiɛnɛgɔnwɔ ŋáà pe 'kóri tiiparigɛ nɛ̄ gè, wire Kataanna wori tire weli nɛ jáari; tiī kúrugodiɛlɛ Zuufulo mɛ́ bèle,
         nɛ́ sí ní kàalafɔlilɔ siɛnrɛ kùlogolo kálì siɛnnɛ mɛ́ bèle. 24 Nɛ̀ sí ki taa bìli Kulocɛliɛ wi 'yeri bèle, Zuufulo yo, Girɛki wuulo yo, peli mɛ́
         bèle, Kirisi wire wī Kulocɛliɛ fànʔa gè nɛ́ Kulocɛliɛ sícilige gè. 25 Nɛ́ ki cɛ́n Kulocɛliɛ kàala ke 'cìlige nɛ̀ tóri siɛnnɛ sícilige nɛ̄ gè, nɛ̀ pínɛ
         Kulocɛliɛ ŋɔrifun kɛnmɛ piī nɛ́ ŋɔri ní nɛ̀ tóri siɛnnɛ ŋɔri nɛ̄ dè.26 Nɛ siinyɛninɛ, ye- sɔ̀ngi ye taa nɛ́ Kulocɛliɛ kayerile ní lè bɛ̀ wi 'yeli yeri bèle.
         Ye- ki cɛ́n, nɛ̀ yɛli nɛ́ siɛnnɛ kɛnmɛ ní bè, siɛnsicilile pe wè nìʔɛnɛʔ, fànʔafɔlilɔ
         pe wè nìʔɛnɛʔ, míɛyɛfɔlilɔ pe wè sáaʔ. 27 Nɛ̀ sí ki taa bìli siɛnnɛ pe sɔ̀ngí piyē ledomɔfɔlilɔ duniya nī wè, Kulocɛliɛ wi 'pe
         nyíɛnɛ nɛ̀ kɔ̀n nɛ̀ fìɛrɛ tɔ́n siɛnsicilile nɛ̄ bèle. Bìli sí bīɛlɛ ŋɔrifunfɔlilɔ
         duniya nī wè, a wi 'pe nyíɛnɛ nɛ̀ kɔ̀n nɛ̀ fìɛrɛ tɔ́n ŋɔrifɔlilɔ nɛ̄ bèle. 28 Nɛ̀ pínɛ gìi ní pe wè tɔ́ri duniya nī wèʔ, nɛ́ gìi siɛnnɛ piyē nɛ cúɔnnɔ duniya nī
         wè, nɛ́ yɛgɛ gíì pe wè tɔ́ri yafiɛn wèʔ, a Kulocɛliɛ wi 'ti líɛ nɛ̀ dìi cúʔɔ dè, dàa
         ní duniya wuulo piyē nɛ tɔ́ri dè. 29 Kire ki 'tí siɛn wáà fáala sǐ gbɛ̀ nàgbuʔɔrɔ kpíʔile Kulocɛliɛ yiʔɛ mɛ́ gèʔ. 30 Kulocɛliɛ wire fànʔa nɛ̄ yeli yē pínɛnɛ nɛ́ Zezi Kirisi ní wè, Zezi wire sí wi pɛ́nì
         kò weli sìnjilige gè, gàa ki 'kɔ́n Kulocɛliɛ mɛ́ wè, nɛ́ weli kpíʔile a weli 'kò sínminɛ,
         nɛ ní wàlidɛngɛlɛ Kulocɛliɛ mɛ́ wè, nɛ̀ weli suɔ nɛ̀ yige ki nī. 31 Kire nɛ̄: «A siɛn ŋíì je de nàgbuʔɔrɔ kpínʔini, wiri ti kpínʔini bɛ̀ wire yē nɛ́ Kàfɔli
         ní wè+.» Bɛ̀ ti 'juu baa Kulocɛliɛ siɛnsɛbɛrɛ nī dè.
         
            
               	Eza 29.14 tire ti 'juu náʔa gè.

               	Wéli baa Zer 9.24.

Pɔli siɛnrɛ ti nyùgo gè Zezi Kirisi ŋáà pe 'kóri wè21 Nɛ siinyɛninɛ, bà mi 'kɛ́ baa yeli tiʔɛ nī gè nɛ̀ sɛ́nì Kulocɛliɛ kalarilɛ wori juu
         dè yeli mɛ́ wè, mi sì ki tìɛ mi 'juu macɛ́n nɛ̀ tóri sɛnminɛ nɛ̄ bèle wīʔ, bé nɛ́
         cɛ jo bè juu bè mi sícilimɛ tìɛ bè wīʔ. 2 Bè tɔ̀ni bè ki juu gè, mi sì kɛ́nì ki sɔ̀ngi bè yakaa caa bè cɛ́n yeli wáà wori nīʔ,
         ga laa Zezi Kirisi wire wori bɛ̀ʔ dèʔ, wire ŋáà pe 'kóri tiiparigɛ nɛ̄ gè. 3 Nɛ̀ pínɛ mi wè, mi 'kɛ́ baa yeli tiʔɛ nī gè nɛ ní ŋɔri fùn, nɛ fìʔɛ́, nɛ fún nɛ yàʔará.
         4 Mi siɛnrɛ dè nɛ́ gìi mi 'puu nɛ nyu nɛ ki jáari gè, tiì 'puu mi tíimɛ sìnjilige siɛnrɛʔ,
         dàa pe sî nɛ nyu bè siɛn nyùgo yiʔɛ gèʔ; ki 'nyaa mi 'puu nɛ ti nyu nɛ tìí nɛ́ Kulocɛliɛ Pìle lire fànʔa ní wī. 5 Gìi ki bé tí yeli fǎga yeli tɛ́ngɛlɛ taʔa lè siɛnnɛ sícilimɛ pire nɛ̄ʔ, ye- ni taʔa
         Kulocɛliɛ fànʔa kire nɛ̄.Kirisi sɔ̀ngirɔ tiī weli nī6 Nɛ̀ sí ki taa bìli pe 'liɛ nɛ̀ láʔa tɛ́ngɛlɛ nī lè, weli nɛ nyu nɛ́ peli ní sícilimɛ
         siɛnrɛ nī, duniya ŋáà wi sícilimɛ pire bɛ̀ʔ, duniya ŋáà wi kàfɔlilɔ sícilimɛ bɛ̀ʔ
         nɛ̀ pínɛʔ peli bálì pe waa cúʔɔgoligo nī gèʔ. 7 ʔéʔe, ki 'nyaa Kulocɛliɛ sícilimɛ pire ní weli nɛ nyu; piī kafɔnnɔ nɛ́ ní làribɛ.
         Kulocɛliɛ wi cé tíi nɛ̀ pi wori juu dè nɛ̀ yaʔa duniya sélimɛ nɛ̄ bè, nɛ́ jo wire
         bé weli nyɔ́gɔ kpuɔmɔ nī bè. 8 Yirile náà ni kpolilo bèle, piyè kire cɛ́nʔ. A ki yē pe cé ki cɛ́n wè, piyè cî kpuɔmɔ
         pi Kàfɔli kóri wè tiiparigɛ nɛ̄ gèʔ. 9 Nɛ̀ sí ki taa, ti 'yɛli baa, dàa Kulocɛliɛ siɛnsɛbɛrɛ ti 'juu dè, ti 'jo:Gìi nyapile sì nyaa lèʔ,nɛ́ gìi ngbóli sì lúʔu lèʔ,gìi kiì sɔ̀ngi nɛ̀ tìgi siɛn fungo nī gèʔ,kire Kulocɛliɛ wi 'gbòborinɛ̀ yaʔa bìli mɛ́wire woli ni 'pe dɛ́ni wè+.10 Nɛ̀ sí ki taa weli bèle, Kulocɛliɛ wi 'ki kalarilɛ tìɛ lè weli nɛ̄ wi Pìle lire fànʔa nɛ̄ gè. Ki 'nyaa wi Pìle niī nɛ kele ke mìɛni laamɛ pii bè, nɛ̀ Kulocɛliɛ
         fungo laamɛ pínɛ bè. 11 Á kire 'laa wè, ŋáasiɛn wī bile siɛnnɛ nī bèle, ŋàa wi 'ki cɛ́n gàa gī baa siɛn fungo
         nī gè, ga laa siɛn wi pìle lire bɛ̀ʔ lè ? Bɛ̀ sí ki yē nɛ̀ pínɛ, Kulocɛliɛ kele gèle,
         siɛn sì ke cɛ́nʔ, nɛ̀ yiri Kulocɛliɛ Pìle lire nīʔ.12 Nɛ̀ sí ki taa weli bèle, duniya wi pìle lire bɛ̀ʔ weli mɛ́ʔ. Ki 'nyaa Pìle náà ni
         'kɔ́n Kulocɛliɛ mɛ́ wè, lire nī weli mɛ́, gìi ki bé tí kpuʔɔrɔ díì ti 'kɔ́n Kulocɛliɛ
         mɛ́ wè, á wi 'ti kɛn weli mɛ́ waʔanɛ wè, we- ti cɛ́n. 13 Kire kɛnmɛ nɛ̄ weli míɛni bèle, weli wè nɛ ti nyu nɛ́ siɛnnɛ sìnjilige siɛnrɛ níʔ.
         ʔéʔe, ki 'nyaa gìi nɛ̄ Kulocɛliɛ Pìle niī nɛ we tɛnmɛ lè, bìli mɛ́ wi Pìle ni yē lè,
         weli nɛ pe tɛnmɛ nɛ̀ yɛli nɛ́ wi Pìle siɛnrɛ ti juugɛnmɛ ní. 14 Siɛn ŋáà wiì Kulocɛliɛ cɛ́n wèʔ, wi wè gbɛ̀nɛ Kulocɛliɛ Pìle kele cɛ́ngi gèleʔ. Wi
         nɛ̂ ti nyaa bɛ̀ kàalafɔlilɔ kele tíɛlɛ. Kire nɛ̄ wi nɛ̌ gbɛ̀ jáa bè ti còʔ. Nɛ̀ taʔa
         gíi nɛ̄, siɛn 'yɛli bè puu nɛ́ Kulocɛliɛ Pìle sɔ̀ngirɔ ní wī, bé nɛ́ gbɛ̀ ti kacɛ́nmɛ
         cɛ́n bè. 15 Siɛn ŋáà sí wī nɛ́ Kulocɛliɛ Pìle sɔ̀ngirɔ ní dè, wi 'kele ke mìɛni kacɛ́nmɛ cɛ́n
         bè. Wire wè, siɛn sí wè gbɛ̀nɛ wire kɛnmɛ cɛ́ngi bèʔ. 16 A kire 'laa wè,ŋáasiɛn wi 'jo wire nyɛ́nì Kàfɔli wi sɔ̀ngirɔ cɛ́n dè,bè juu bè wi tìɛ wè+ ?Nɛ̀ sí ki taa weli bèle, Kirisi sɔ̀ngirɔ tiī weli nī.
         
            
               	Wéli baa Eza 64.3.

               	Eza 40.13 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

Korɛnti tɛ́ngɛfɔlilɔ piyē nɛ tíin bɛ̀ pìyirile tíɛlɛ31 Nɛ siinyɛninɛ, gìi ki 'mi kúɔ wè, mi sì jáa nɛ̀ mi siɛnrɛ juu dè yeli mɛ́ majo yeli
         yē Kulocɛliɛ Pìle siɛnnɛ wīʔ. Ki 'nyaa mi 'ti juu yeli mɛ́ bɛ̀ yeli yē nɛ tári yeli céri kanɛdanʔana
         koliyo nī yè. ʔéʔe, mi 'ti juu yeli mɛ́ bɛ̀ pìyirile tíɛlɛ Kirisi koligo nī gè wī.
         2 Nɛ̀yirimɛ mi 'kɛn yeli mɛ́ a yeli 'gbuɔ, suro bɛ̀ʔ. Á kire 'laa yeli sǐ gbɛ̀ ti lìiʔ.
         Bɛ̀ ki cɛ́ni tíin ŋɔ̀ wè, yeli sǐ gbɛ̀ ti lìiʔ. 3 Ki 'nyaa yeli céri kanɛdanʔana keli yeli nɛ kúu nɛ tíin. Bɛ̀ nyabiɛnnɛ nɛ́ kàsii yē
         baa yeli sunʔɔmɔ nī bè, céri kanɛdanʔana bɛ̀ʔ lé kire gè ? Yeli wè ki tìí yeli yē
         bɛ̀ duniya wuulo tíɛlɛ bèle wī lé ? 4 Á kire 'laa wè, bɛ̀ wàa cî kɛ́nì jo: «Mi wè, Pɔli ní mi yē», ŋìi nɛ̂ jo: «Mi wè, Apolɔsi ní mi yē». Kire tiʔɛ gáà nī gè wàlimɛ yē baa
         lé yeli nɛ́ siɛnsɛnminɛ ní bèle ? 5 Apolɔsi wire cé kɛ́nì puu ŋáasiɛn ? Pɔli wire cé puu ŋáasiɛn ? Piyē baakuɔlɔ wī, nɛ̀
         pínɛ pe mìɛni nigbe nigbe pe 'pe baara kúɔ dè nɛ̀ yɛli nɛ́ dìi Kàfɔli wi 'kɛn pe mɛ́ dè, á yeli sí tɛ́ngɛ Zezi nɛ̄ wè peli nyúmɔ nī. 6 Mi wè, mi 'tiige cɔ́ri gè, a Apolɔsi wi 'ki fuɔn. Kulocɛliɛ sí wi nyɛ́ni ki kpínʔini
         ki liʔi. 7 Kire kɛnmɛ nɛ̄, ŋàa wi 'ki cɔ́ri gè, wire wè yakaaʔ, nɛ̀ pínɛ ŋàa wi 'ki fuɔn gè,
         wire bɛ̀ʔ. Ki 'nyaa Kulocɛliɛ wire ŋáà wi 'ki kpíʔile gè, wire wī kayugofɔli wè.
         8 Ŋàa wi 'tiige cɔ́ri gè, nɛ́ ŋàa wi nyɛ́ni ki fuɔnri gè, yanugo kire nɛ̄ pe yē. Pe
         mìɛni nigbe nigbe pe bé sí ga pe sàri taa wè bè yɛli nɛ́ pe baara kúɔgɛnmɛ ní bè.
         9 Ki 'nyaa weli nɛ pínɛ nɛ baara nɛ́ Kulocɛliɛ ní wè wī. Yeli bīɛlɛ Kulocɛliɛ siʔi gè,
         nɛ́ yɛgɛ gáà wiī nɛ faanri gè.10 Nɛ̀ yɛli nɛ́ kpuʔɔrɔ díì Kulocɛliɛ wi 'kpíʔile m'mɛ́ dè, mi nyɛ́nì saʔa ki kàkpuɔn kɛ́n wè majo bɛ̀ saafaansiciliwe cî ki kpíʔile gè. A wàa míɛni 'pɛn nɛ̀ pɛ́ni ki
         suʔu. Siɛn ó siɛn wi sí de ciʔige mɛni wiī nɛ faanri nɛ taʔala baa wè díɛ ! 11 Nɛ́ ki cɛ́n siɛn sǐ ní gbɛ̀ kàkpuɔn wáà wiiyɛ yɛ̀gɛ cíginiʔ ŋàa táanni wi 'yɛ̀gɛ nɛ̀
         kúɔ wèʔ, kire 'jo Zezi Kirisi wè. 12 A siɛn sí faan kàkpuɔn ŋáà nɛ̄ wè nɛ́ tiɛ ní, á kire 'laa nɛ́ wali ní, nɛ́ lagbɛnrɛ
         sìndɛnidɛ ní, nɛ́ tiire ní, á kire 'laa nɛ́ nyàsige ní, á kire bɛ̀ʔ nɛ́ tùɔnrɔ ní,
         13 siɛn ó siɛn baara ti bága yiri kpànʔanɛ, ti bága cɛ́n. Nɛ̀ taʔa gíi nɛ̄, kàyuʔujuujɛngɛ gè, ti bé yiri kpànʔanɛ wálilɛ. Ki 'nyaa kàsun ki bé ti kányiʔɛ tìɛ gè. Nɛ́ ki cɛ́n
         a baara díì yē felige ó felige nɛ̄, kàsun ki bé ti felige tìɛ gè. 14 A siɛn ŋíì baara 'yéri nɛ̀ kò baa dè, kire siɛn wi bé sàri taa. 15 A ŋìi baara sí súʔu nɛ̀ tuu dè, kire siɛn wi bé yɛ̀ waʔanɛ. Siɛn wi bé tɔ̀ni bè suɔ
         yoʔ, ki bé sí puu majo wi 'sùuri kàsun nī wī.16 Yeli sì ki cɛ́n lé yeli yē Kulocɛliɛ gbùʔɔrɔsaʔa wī lé, nɛ̀ pínɛ Kulocɛliɛ Pìle niī yeli nī kòrilo lé ? 17 A siɛn ŋíì 'Kulocɛliɛ gbùʔɔrɔsaʔa cúʔɔ gè, Kulocɛliɛ bé siɛn wi woli cúʔɔ lè. Nɛ̀
         taʔa gíi nɛ̄, Kulocɛliɛ gbùʔɔrɔsaʔa kiī tiɛwalidɛngɛgɛ wī, kire sí gī yeli bèle.18 Siɛn fǎri wìi fáanniʔ. A ŋìi nɛ wìi sɔ̀ngí wire yē síciliwe yeli nī bèle nɛ̀ yɛli
         nɛ́ duniya ŋáà wi kɛnmɛ ní bè, siɛn wi- wìi kpíʔile leyiʔɛgɛ. Kire ki bé tí wi bé
         nɛ́ péli kò síciliwe. 19 Ki 'nyaa duniya ŋáà wi sìnjilige gè, kàala gīɛlɛ Kulocɛliɛ yiʔɛ mɛ́ gè, nɛ́ ki cɛ́n
         Kulocɛliɛ siɛnsɛbɛrɛ ti 'jo:Wi nɛ̂ sìnjiligefɔlilɔ taa bèlenɛ̀ cò pe sìnjilige nī gè+.20 A ti ń'nɛ̀ jo:Kàfɔli wi 'siɛnsicililepe funzɔngirɔ cɛ́n dè,nɛ̀ ki cɛ́n tiī wíra wī+.21 Kire nɛ̄, siɛn fǎga de nàgbuʔɔrɔ kpínʔini bé wi sɔ̀ngirɔ taʔa dè siɛnnɛ nɛ̄ʔ, nɛ́
         ki cɛ́n kele ke mìɛni kiyē yeli kiyɛ nī wī. 22 Ma 'jo Pɔli yo, ma 'jo Apolɔsi yo, ma nɛ́ jo Sefasi yo, á kire bɛ̀ʔ duniya wè yo, sìi wè yo, kùu wè yo, á kire 'laa pàngɛ ŋáà wè yo,
         mbànʔa ŋáà wi báan wè yo: ti mìɛni yē yeli wori. 23 Yeli sí yē Kirisi wuulo; Kirisi wire sí ní Kulocɛliɛ wuu.
         
            
               	Wéli baa Zɔbi 5.13.

               	Ŋún 94.11 tire ti 'juu náʔa gè.

Kulocɛliɛ wire nigbe wī kàyuʔujuuwo wè41 Kire nɛ̄, siɛnnɛ pe 'yɛli peri weli tɔ́ri Kirisi baakuɔlɔ, á Kulocɛliɛ wi 'wi kalarigɛlɛ kɛn gèle weri ke nyu de tìí. 2 Gìi sí pe caa gè, siɛn ŋáà mɛ́ pe 'kele kɛn gèle, siɛn wi- puu tɛ́ngɛmɛ siɛn. 3 Mi wè, kiì mi líɛ yafiɛn mɛ́ʔ, a ki yē yeli ye je mi kɛnmɛ siʔɛ bè bè wéli wèʔ, á
         kire 'laa siɛnwarilɛ pálì bèleʔ. Mi tíimɛ wè, mi wè káala mìɛ nɛ̄ʔ. 4 A ki 'tɔ̀ni nɛ̀ yéri kire nɛ̄ gè, mi fungo ki wè mi túngu kaala láà fáala nīʔ. Nɛ̀
         sí ki taa, kire bɛ̀ʔ ki 'mi juu nɛ̀ yige kaala nī díɛʔ. Ki 'nyaa Kàfɔli wire wi bé gbɛ̀ kàyuʔu juu gè. 5 Kire nɛ̄, ye fǎri yakaa nyu de celile siɛn wori nɛ̄ʔ, lɛ̀lɛ ni de tíin niì fìɛ nɔ̀
         wèʔ. Ye- ki yaʔa fúɔ Kàfɔli wi ga pɛn. Kele gálì gīɛlɛ baa puɔdɔngɔlɔ gèle, wire wi
         bé pa ke yige kpìɛnmɛ nɛ̄, bé sí siɛnnɛ pe funyɔ kasɔngigɔlɔ yige gèle kpànʔanɛ wálilɛ
         gàli gīɛlɛ baa yebilige nī gè. Kire cɛngɛ gè, siɛn ó siɛn wi bé wi kpuʔɔrɔ taa dè Kulocɛliɛ mɛ́ wè.6 Nɛ siinyɛninɛ, kire nɛ̄ mi 'siɛnrɛ dáà juu dè, bè ti tɔ́nminɔ nɛ́ weli sìi ní wè,
         mi nɛ́ Apolɔsi ní wè. Gìi ki bé tí ye fǎga ki líɛ bè tórigo gìi ki 'sɛbɛ baa Kulocɛliɛ
         siɛnrɛ nī dèʔ. Ye fǎga wàa líɛ bè wire kpúʔɔ bè tóri bìli nɛ̄ bèleʔ, bé sí de yìye
         nyíɛnɛ bèri wàa cúɔnnɔʔ. 7 A kire 'laa wè, ŋáasiɛn wi kɛ́nì jo muɔ 'pɔ́ri bìli nɛ̄ bèle ? Gáa gī muɔ mɛ́ ga laa
         piyè muɔ kɛn wīʔ ? A ki sí yē pe 'muɔ kɛn wī wè, gáa nɛ̄ muɔ nɛ mìɛ nyíɛnɛ, ma cɛ
         jo dùʔɔ wàa bɛ̀ʔ wi 'muɔ kɛnʔ ?8 Bɛ̀ ki yē ŋɔ̀ wè, yeli 'yɛrɛ taa dè nɛ̀ tín ti nɛ̄, yeli yē lɔrifɔlilɔ. Yeli 'kùlofɔligɔ
         taa gè nɛ̀ kúɔ nɛ́ weli yaʔa. ʔé, a ki sí yē yeli tɔ̀ni yē kùlofɔlilɔ bèle, weli míɛni
         bèle we- puu kùlofɔligɔ nɛ̄ gè nɛ́ yeli ní ! 9 Á kire 'laa wè, mi 'ki nyaa majo weli bálì bīɛlɛ tundunminɔ bèle, Kulocɛliɛ wi 'weli wáa nɛ̀ yaʔa weli yē kàdotɔnminɔ, nɛ́ ní còjaanna kùu mɛ́
         wè. Ki 'nyaa weli 'kò duniya nī wè nyìʔɛnɛ tundunminɔ mɛ́ bèle nɛ́ siɛnnɛ ní bèle yawelige, pe weli wéli. 10 Weli yē kàalafɔlilɔ Kirisi wire kɛnmɛ nɛ̄ bè, yeli sí yē sícilile bɛ̀ yeli yē kòrilo
         nɛ́ Kirisi ní wè. Weli yē ŋɔri fùn, yeli sí yē nɛ́ ŋɔri ní. Piyē nɛ kpuʔɔrɔ tari yeli
         nɛ̄, weli bèle, wàa sí wè tɔ́ri nɛ́ weli níʔ. 11 Bɛ̀ ki yē ŋɔ̀ wè, fungo yē weli nɛ̄, luʔɔwuʔɔ yē weli nɛ̄, weli yē bururo fùn, piyē
         nɛ weli kpúɔn nɛ́ sápile ní, kòridiʔɛ wè weli mɛ́ʔ. 12 Weli yē nɛ wuʔɔ níɛ baara weli tíimɛ bèle. A pe 'weli tiʔɛlɛ, weli nɛ̂ diba kpíʔile
         pe mɛ́. A pe weli wuʔɔ, weli nɛ̂ ki kpàri nɛ̀ cò. 13 Piyē nɛ weli míʔɛ córi gè, weli nɛ siɛntaanra nyu pe mɛ́. Weli 'kò bɛ̀ kànyaʔara tíɛlɛ
         duniya nī wè, weli 'yē pe mìɛni mɛ́ bɛ̀ kari wáadiʔɛ tíɛlɛ fúɔ nɛ̀ pɛ́nì taa ŋɔ̀ wè.14 Mi wè nɛ siɛnrɛ dáà sɛbɛ dè bè fìɛrɛ tɔ́n yeli nɛ̄ wīʔ. Ki 'nyaa bɛ̀ yeli yē mi pìile
         bèle, á yeli woli ni 'mi dɛ́ni wè, kire nɛ̄ mi je juu bè tìɛ yeli nɛ̄. 15 A yeli nɛ́ cɛ́nì tɛnmɛfɔlilɔ taa a pe 'niʔɛ nɛ̀ nyuɔ kúɔ yeli kodanʔara nī dè nɛ́
         Kirisi ní wè, yeli tuu wiī nigbe ! Nɛ̀ taʔa gíi nɛ̄, mi wī yeli tuu wè Zezi Kirisi
         koligo nī gè, Kataanna Siɛnrɛ jáarigɛ kire fànʔa nɛ̄ gè. 16 Mi nɛ ye fiɛn wī, yeri mi nyadanʔagɛlɛ tári gèle. 17 Kire kɛnmɛ nɛ̄ mi 'Timote tórigo wè baa yeli mɛ́. Wire wī mi jaa wè, ŋàa wi 'mi dɛ́ni
         wè, wiī tɛ́ngɛmɛ siɛn nɛ̀ pínɛ Kàfɔli wi koligo nī gè. Wi bé yeli sɔ̀ngi bè taa nɛ́ mi sìi tánʔagɛnmɛ ní bè Zezi Kirisi
         kɔli mɛ́ gè, majo mɛni mi nɛ ki nyu nɛ siɛnnɛ tɛnmɛ bèle tɛ́ngɛfɔlilɔ gbuʔulo ke mìɛni nī gèle, a mi gbɛ̀nɛ kɛ́ tiʔɛ ó tiʔɛ nī wè.18 Pàli 'puu nɛ ki sɔ̀ngí nɛ̀ jo dùʔɔ miì ga kɛ́ baa yeli mɛ́ wīʔ, a pe 'yɛ̀ nɛ pìye
         nyíɛnɛ. 19 Nɛ̀ sí ki taa, a Kulocɛliɛ 'fɔ̀li wè, ki 'kò cɛ̀ m'bé kɛ́ baa yeli mɛ́. Bìli pe nyɛ́ni
         nàgbuʔɔrɔ siɛnrɛ nyu dè, tire kɛnmɛ nɛ̄ bɛ̀ʔ mi nɛ waaʔ. A ki yē fànʔa yē pe mɛ́,
         bà m'bé ki cɛ́n. 20 Nɛ́ ki cɛ́n Kulocɛliɛ Kùlofɔligɔ ki wè siɛnjuuro yakuɔ wīʔ, kiī nɛ́ fànʔa ní wī. 21 Gíi ki 'pɔ́ri yeli mɛ́ ? Mi gari waa yeli tiʔɛ nī gè nɛ́ sɔ̀migɔ ní lé, dí mi gari
         waa nɛ́ wìyedɛnigɛ fungo ní, nɛ́ funnyige ní ?

Korɛnti tɛ́ngɛfɔlilɔ piyē nɛ cúʔɔmɔ kele kúu51 Piyē nɛ yeli wori nyu dè nɛ́ jo kanuʔɔrɔ táà yē nɛ kpínʔini yeli sunʔɔmɔ nī bè, ki
         kanuʔɔrɔ ti felide cɛ wè kpínʔini sìndɛngɛlɛ sunʔɔmɔ nī bèʔ. Ki 'nyaa yeli nī bèle,
         fúɔ wàa nɛ̂ cɛ́nì wi tuu cuɔ taa. 2 Ŋàa wi 'ki baara dáà kúɔ dè, ki nɛ̌ cɛ laamɛ cúʔɔ yeli nīʔ ye wi yige yeli sunʔɔmɔ
         nī bèʔ. Yeli nàa nàyelige siɛnrɛ nyu. 3 Mi wè, mi tɔ̀ni wè baa yeli sunʔɔmɔ nī bèʔ, funzɔngirɔ nī dè mi sí yē baa. Mi nyɛ́nì
         kàyuʔu juu nɛ̀ kúɔ kire siɛn nɛ̄ wè majo mi yē baa nɛ́ ye ní wī, ŋàa wi 'ki baara
         dáà kúɔ dè. 4 A ye kɛ́nì yìye pínɛ bèle weli Kàfɔli Zezi wire míʔɛ nɛ̄ gè, mi sɔ̀ngirɔ tiī baa yeli nɛ̄, nɛ́ weli Kàfɔli Zezi Kirisi
         wire fànʔa nɛ̄ gè. 5 We- kire siɛn feliwe kɛn wè Setɛni mɛ́, gìi ki bé tí siɛn wi céri kanɛdanʔana fànʔa
         ki- cúʔɔ dí wi pìle ni sí suɔ Kàfɔli wi pɛnjɛngɛ gè.6 Kiì yɛliʔ, bà yeli nɛ yìye nyíɛnɛ wèʔ. Yeli sì cɛ́n léʔ sìnvari cɛ̀ri ti nɛ̂ míidunʔɔmɔ pi mìɛni yɛ̀gɛ bè lé ? 7 Ye- yìye cìile ye- sìnvari liɛrɛ yige dè yìye nī, ye kò míidunʔɔmɔ fɔnbɔ, bɛ̀ yeli
         yē sìnvari fùn wè. Nɛ́ ki cɛ́n weli Torimakiyaʔa sìnbuɔ wi cé kpúu nɛ̀ kúɔ, wire wī Kirisi wè. 8 Kire nɛ̄ ye tí weri Torimakiyaʔa Fundaanra pùrɔ́ dè sìnvari liɛrɛ fùn. Nɛ́ ki cɛ́n sìnvari liɛrɛ dáà tire dī sìpiire dè nɛ́ cúʔɔmɔ kele ní gèle.
         Ye sí tí weri Torimakiyaʔa Fundaanra pùrɔ́ dè nɛ́ sìnvarifun búru ní, kire gī funjiilige
         gè nɛ́ kányiʔɛ gè.9 Mi cé kíni nɛ̀ ki sɛbɛ nɛ̀ tórigo yeli mɛ́ dí ye fǎga de nyaʔami nɛ́ siɛnnɛ bálì ní+ pe nyɛ́ni cɛlilɛ caa, á kire 'laa nɛ nàguɔlɔ caa fáala fáala wèʔ. 10 Pe mìɛni peli sí bɛ̀ʔ mi jo ye fǎri nyaʔami pe nī bèleʔ: bàli pe cɛlilɛ caa á kire
         'laa bàli pe nàguɔlɔ caa fáala fáala duniya ŋáà nī wèʔ, nɛ̀ pínɛ fungboliyofɔlilɔ
         bèle, nɛ́ kàyuulo ní bèle, nɛ́ yasunzunminɔ ní bèle. Á kire 'laa wè, kiì sí nyaa yeli
         'yɛli bè yiri duniya wire nī wè wīʔ lé ? 11 Gìi gī baa gè, mi 'yeli yɛ: A siɛn 'jo wire yē yeli siinyɛni tɛ́ngɛlɛ nī lè, nɛ́ sí
         nɛ cɛlilɛ caa á kire 'laa nɛ nàguɔlɔ caa fáala fáala wè, á kire 'laa fungbuʔɔfɔli,
         á kire bɛ̀ʔ nɛ ní yasunzunwɔ, nɛ́ ŋàa wī tiʔɛlilɛ ni 'wi dɛ́ni wè, sungbuɔwɔ wè, kàyuuwo
         wè, kire siɛn feliwe wè, ye fǎga cɛri líi nɛ́ wi níʔ.12 Nɛ́ ki cɛ́n mi wori tire yē díi, dí mi gari kpànʔa wuulo+ kàyuʔu nyu ? Mi 'jo dùʔɔ laamɛ wuulo+ peli kàyuʔu yeli 'yɛli bèri nyu lé ? 13 Bìli bīɛlɛ kpànʔa wuulo bèle, Kulocɛliɛ wi bága peli kàyuʔu juu gè. Siɛnpiiwe wè,
         ye- wire yige yeli sunʔɔmɔ nī bè.
         
            
               	Wéli baa Tes2 3.14.

               	kpànʔa wuulo: Koliyo 12 nɛ́ 13 tiʔɛ nī gè bìli pe wè tɛ́ngɛfɔlilɔ bèleʔ, peli Pɔli wiī nɛ pun.

               	laamɛ wuulo: Bàli bīɛlɛ tɛ́ngɛfɔlilɔ bèle, peli Pɔli wiī nɛ pun.

Tɛ́ngɛfɔlilɔ piyē nɛ pìye yeri sìndɛngɛlɛ kàyuʔujuudiɛyɛ nī61 Yeli nī bèle, a siɛnrɛ gbɛ́nɛ̀ jíin yeli nɛ́ wàa sunʔɔmɔ nī bè, mɛni nɛ̀ síɛ siɛn
         wi nɛ̂ kɛ́ nɛ́ kàyuʔu ní gè sìndɛngɛlɛ mɛ́, níɛ̀ tɛ́ngɛfɔlilɔ peli yaʔa baa wè ? 2 Yeli sì cɛ́nʔ lé tɛ́ngɛfɔlilɔ peli pe bága duniya wi kàyuʔu juu gè lé ? A ki sí yē
         yeli ye je ga duniya wi kàyuʔu juu gè, á kayirigele kàyuʔujuʔu kire sí yeli jáa lé ?
         3 Yeli sì ki cɛ́nʔ lé weli we bága nyìʔɛnɛ tundunminɔ pe kàyuʔu juu gè lé, bé nɛ́ cɛ ga jo duniya ŋáà wi kele gèle ? 4 A ki sí nyaa bà kàyuʔu sî yɛ̀ baa yeli mɛ́ bèle, bàli bīɛlɛ pe liɛlɛ wè baa tɛ́ngɛfɔlilɔ gboli nī lèʔ, peli mɛ́ yeli nɛ̂ ki siɛnrɛ kɛn dè lé pe- kàyuʔu juu gè ? 5 Ki 'kò yeli nɛ̄ fìɛrɛ, a ki yē siɛn sì gbɛ̀nɛ jáa nɛ̀ taa baa yeli nī bèleʔ, ŋàa wi
         'kaala yiʔɛ cɛ́n, bè gbɛ̀ kàyuʔu ki siɛnrɛ ceri dè siinyɛninɛ pe sunʔɔmɔ nī bè. 6 Ki cɛ́nì nyaa fúɔ tɛ́ngɛfɔli wáà nɛ̂ wi tɛ́ngɛfɔnyɛni yeri wè kàyuʔujuudiʔɛ nī sìndɛngɛlɛ
         mɛ́.7 Ki cɛ́nì jáa nɛ̀ láʔa yeli nɛ̄ wī, bɛ̀ ki 'nyaa yeli nɛ yìye yeri kàyuuyo juudiɛyɛ
         nī yè. Gáa nɛ̄ yeli sǐ cɛ gbɛ̀ jáa bè yeli tànʔa káà yaʔa cɛ̀ri wè ? Yeli yē mɛni
         wī, yeli cɛ wè caa yeli yalaa fáala pùunni wèʔ ? 8 Gìi cɛ yeli nɛ kpínʔini gè, yeli nɛ kolimɔ kpínʔini, nɛ̀ pínɛ yeli nɛ pàli yɛrɛ fùʔuró
         nɛ suu, á ki ń'nɛ̀ nyaa yeli siinyɛninɛ nɛ̄ yeli nɛ kire kpínʔini !Siɛnkolilo piyè je ga Kulocɛliɛ taa wèʔ9 Yeli sì ki cɛ́n siɛnkolilo piyè je ga Kulocɛliɛ Kùlofɔligɔ kɔrigɔ lìi gèʔ lé ? Ye fǎga cɛri yìye fáanni tire nɛ̄ dèʔ: bàli pe cɛlilɛ caa fáala
         fáala bèle, nɛ́ yasunzunminɔ ní bèle, nɛ́ ceyuulo bèle, nɛ́ nàguɔlɔ bálì pe sî nɛ
         sìnɛ́ nɛ́ nàguɔlɔ pálì ní bèle, 10 nɛ́ kàyuulo ní bèle, nɛ́ nyabiɛnnɛfɔlilɔ ní bèle, nɛ́ sungbuɔlɔ ní bèle, nɛ́ siɛnjuucuʔɔrɔfɔlilɔ
         ní bèle, nɛ́ bìli pe sî yɛgɛ nùʔɔrɔ nɛ̀ suɔ siɛn mɛ́ wè, piyè je ga Kulocɛliɛ Kùlofɔligɔ
         kɔrigɔ lìi gèʔ. 11 Kire kɛnmɛ báà pire nɛ̄ yeli pálì cé puu. Nɛ̀ sí ki taa tire 'jíge nɛ̀ láʔa yeli nɛ̄,
         a yeli 'cìile Kulocɛliɛ yiʔɛ mɛ́ gè nɛ̀ kò kolimɔ fùn Kàfɔli Zezi Kirisi wi míʔɛ kire fànʔa nɛ̄ gè, nɛ́ weli Kulocɛliɛ wi Pìle lire fànʔa nɛ̄ gè nɛ̀ pínɛ.Yeri kpuʔɔrɔ tari Kulocɛliɛ nɛ̄ nɛ́ yeli cetinnɛ ní lè12 Yeli nɛ̂ ki juu níɛ̀ jo: «Siɛn bé gbɛ̀ri kele ke mìɛni kpínʔini.» Nɛ̀ sí ki taa kele
         ke mìɛni wè kanyuɔnɔ wuʔuloʔ. Yeli bé gbɛ̀ tire juu bé jo: «Siɛn bé gbɛ̀ri kele ke
         mìɛni kpínʔini.» Miǐ sí mìɛ yaʔa bè kò yakaa sùkulowoʔ. 13 Yaliire tire 'kpíʔile liyɛ kɛnmɛ nɛ̄, a liyɛ yi 'kpíʔile yaliire kɛnmɛ nɛ̄. Nɛ̀ sí
         ki taa Kulocɛliɛ wire wi bága tire dáà ti mìɛni cúʔɔ dè. Kire nɛ̄ siɛn wi cetinnɛ
         lè, wiì yɛli bèri kanuʔɔrɔ kele kúu nɛ́ ni níʔ. Cetinnɛ niī Kàfɔli wire woli wī, nɛ̀ pínɛ wire wī cetinnɛ ni Kàfɔli wè. 14 Bɛ̀ sí Kulocɛliɛ wi 'Kàfɔli nyɛ́ wè nɛ̀ yige kùu nī wè, weli míɛni bèle, wi bága weli
         nyɛ́ bè yige nɛ́ wi fànʔa ní gè. 15 Yeli sì ki cɛ́n lé yeli cetinnɛ niī Kirisi wi yaliiye wī lé ? Mi sí ga Kirisi wi yaliiye líɛ yè mi yi kpíʔile nàjaacuɔ yaliiye
         lé ? Kulocɛliɛ- we suɔ kire mɛ́. 16 A kire 'laa, yeli sì cɛ́n léʔ siɛn ŋíì wi 'sínɛ+ nɛ́ nàjaacuɔ ní wè, wi 'kò cetinnɛ nigbe nɛ́ wi ní wī lé ? Nɛ́ ki cɛ́n Kulocɛliɛ siɛnsɛbɛrɛ ti 'ki juu nɛ́ jo «pe siin pe bé kò cetinnɛ nigbe+.» 17 Nɛ̀ sí ki taa a siɛn ŋíì 'wìi taʔa Kàfɔli nɛ̄ wè, wi pìle ni nɛ̂ pínɛ nɛ̀ kò nigbe
         nɛ́ Kàfɔli ní wè.18 Yeri fé kanuʔɔrɔ nɛ̄ dè. Kapiile ó kapiile náà siɛn sî kpíʔile lè, lire nɛ̌ nɔ̀ cetinnɛ
         nɛ̄ lèʔ. A siɛn ŋíì sí nɛ kanuʔɔrɔ kúu dè, wiī nɛ kapiile kpínʔini wi tíimɛ cetinnɛ
         nɛ̄ lè wī. 19 Á kire 'laa, yeli sì ki cɛ́n lé yeli cetinnɛ niī Kulocɛliɛ Pìle ni gbùʔɔrɔsaʔa wī lé ? Yeli 'ni taa Kulocɛliɛ mɛ́ wè; yeli wè yìye wuulo wī díɛʔ. 20 Nɛ̀ taʔa gíi nɛ̄, Kulocɛliɛ wi 'yeli suɔ lagbɛnrɛ nɛ̄ wī. Kire nɛ̄, ye sí de kpuʔɔrɔ tari Kulocɛliɛ nɛ̄ wè nɛ́ yeli cetinnɛ ní lè.
         
            
               	sínɛ: Girɛki siɛnrɛ nī dè ti 'jo «fàri», á kire 'laa «tári».

               	Wéli baa Sél 2.24.

Pɔli wi 'siɛnrɛ juu cepɔrigɔ wori nɛ̄ dè71 Píra ŋáà nī wè, gìi ki 'yeli sɛbɛ wi siɛnrɛ kúɔ dè, ŋàa yeli 'tórigo mi mɛ́ wè, m'bé
         jo ki 'pɔ́ri nàguɔ mɛ́ wi fǎga nɔ̀ cɛliwɛ nɛ̄ʔ. 2 Bà sí we wè nɛ kanuʔɔrɔ caa dèʔ, ki 'pɔ́ri nàguɔ ó nàguɔ wi- puu nɛ́ wi cuɔ wire ní,
         cɛliwɛ ó cɛliwɛ wi- puu nɛ́ wi tíimɛ pɔli ní. 3 Gìi nàguɔ wi 'yɛli bèri kanʔa wi cuɔ mɛ́ wè, wiri ki kanʔa wi mɛ́; cɛliwɛ míɛni wè,
         wiri ki felige kpínʔini gè wi pɔli mɛ́ wè. 4 Cɛliwɛ wiǐ gbɛ̀ri kàfɔligɔ tári wi cetinnɛ nɛ̄ lèʔ, fúɔ macɛn wi pɔli wire; bà ki
         yē nɛ̀ pínɛ, nàguɔ wiǐ gbɛ̀ri kàfɔligɔ tári wi cetinnɛ nɛ̄ lèʔ, fúɔ macɛn wi cuɔ wire.
         5 Ye fǎri cìʔí yìye nɛ̄ʔ, fúɔ macɛn a ki 'nyaa ye 'bìɛ ti nɛ̄ wī bè lɛ̀lɛ láà kúɔ, bé
         sí taa bè yìye kɛn náarigɛ mɛ́ gè. Kire kàduʔumɛ gè ye- koli ye pínɛ ye puu, gìi ki
         bé tí Setɛni wi fǎga ki larigɛ taa gè bè yeli le puuwelige nīʔ, bà yeli sǐ gbɛ̀ jáa
         bè yìye kpàri bè cò wèʔ. 6 Dàa mi nɛ nyu dàa dè, mi ye fiɛn wī, cɔ̀rimɔ wori bɛ̀ʔ. 7 Mi nɛ ki caa siɛnnɛ pe mìɛni pe cé puu mi tíɛlɛ. Gìi sí ki 'cɛ́n gè, we mìɛni nigbe
         nigbe we 'we liʔɛlɛ taa gèle Kulocɛliɛ mɛ́; wi nɛ̂ wàa kɛn nɛ́ yakaa ní, níɛ̀ wàa
         kɛn nɛ́ yakaa kiiyɛ níʔ.8 A mi sí jo: bìli piyè cepɔrigɔ kpíʔile gèʔ, nɛ́ lakicɛlilɛ ní bèle, ki 'pɔ́ri pe cé
         pìye yaʔa pe- kò mi tíɛlɛ. 9 A ki sí yē kpàricogo wè pe nī wèʔ, pe- cepɔrigɔ kpíʔile gè. A kire 'laa wè, ki 'pɔ́ri
         siɛn wi- cepɔrigɔ kpíʔile gè, sɛ́ni wiri yaʔala ki láa nɛ̄ gè.10 Bìli sí pe 'cepɔrigɔ kpíʔile gè, m'bé ki juu bè gbɛ̀ngɛ; mi cɛ bɛ̀ʔ, Kàfɔli wire kajuulo nī: cɛliwɛ wi fǎga yiri wi nàgaʔa nī gèʔ. 11 A ki sí nyaa wi 'wi pɔli cíi wè, wi- sí kò nàguɔ fùn, á kire 'laa wi- koli wi sa bìɛ
         nɛ́ wi pɔli ní wè. Nàguɔ míɛni wi fǎga wi cuɔ yaʔa wèʔ.12 Sɛnminɛ bèle, n'dɛ dàa m'bé juu mi tíimɛ wè, Kàfɔli wire bɛ̀ʔ wi 'jo bɛ̀ʔ: A cɛliwɛ
         wáà yē tɛ́ngɛfɔli wáa mɛ́, á ki sí nyaa ki cuɔ wi wè tɛ́ngɛfɔli wèʔ, a wiī ki mɛ́
         bè tɛ́ni ki nàgaʔa nɛ̄ gè, nàguɔ wi fǎga wi yaʔaʔ. 13 Nɛ̀ pínɛ a cɛliwɛ wáà yē tɛ́ngɛfɔli, nɛ́ sí ní nàgaʔa nɛ̄ wè, a ki 'nyaa nàguɔ wi
         wè tɛ́ngɛfɔli wèʔ, nɛ́ sí nɛ ki caa bè kò nɛ́ siinyɛjuɔ ní wè, cɛliwɛ wi fǎga wi cíiʔ.
         14 Ki 'nyaa a labɔli wi wè tɛ́ngɛfɔli wèʔ, wi nɛ̂ sìʔɛrɛ nɛ̀ kpɔni Kulocɛliɛ nɛ̄ wè
         wi cuɔ wire nyúmɔ nī bè. Nɛ̀ pínɛ cɛliwɛ ŋíì wi wè tɛ́ngɛfɔli wèʔ, wi nɛ̂ sìʔɛrɛ
         nɛ̀ kpɔni Kulocɛliɛ nɛ̄ wè siinyɛni wire nyúmɔ nī bè. Á kire 'laa wè, yeli pìile
         pe bé puu fuɔnrɔ nī, nɛ̀ sí ki taa pe 'kò Kulocɛliɛ wuulo.15 A ŋìi wè tɛ́ngɛfɔliʔ nɛ́ sí jo wi bé yiri nàgaʔa nī gè, ye- wi yaʔa wiri waa. A kiī
         kire felige gè, siinyɛni ŋáà wī tɛ́ngɛfɔli wè, nàguɔ yo, cɛliwɛ yo, wi 'kò wìimɛ,
         cɔ̀rimɔ wè wi nɛ̄ kire tiɛlɛ nī lèʔ. Nɛ̀ taʔa gíi nɛ̄, Kulocɛliɛ wi 'yeli líɛ ye puu
         yanyige nɛ̄ wī. 16 Á kire 'laa, muɔ cɛliwɛ wè, gíi muɔ 'cɛ́n tire nī, a ki yē muɔ ma bága muɔ pɔli kɛn
         wè wi- suɔ wè ? Nɛ̀ pínɛ, muɔ nàguɔ wè, gíi muɔ 'cɛ́n tire nī, a ki yē muɔ bága muɔ
         cuɔ kɛn wè wi- suɔ wè ?Ma puu kɛnmɛ bíì nɛ̄ Kulocɛliɛ wi 'muɔ yeri wè17 Nɛ̀ kire tiɛlɛ lire yige baa wè, siɛn ó siɛn wi- puu wi yɛli nɛ́ gìi ní Kàfɔli wi 'kɛn wi mɛ́ wi liɛlɛ lè, nɛ̀ pínɛ siɛn ó siɛn wiri tári de yɛligi mɛni wi 'kíni
         nɛ̀ puu á Kulocɛliɛ wi 'wi yeri wè. Dàa tire mi nɛ nyu nɛ tìí tɛ́ngɛfɔlilɔ gbuʔulo ke mìɛni nɛ̄ gèle. 18 A ŋìi 'puu kɛnɛkɛnɛwɛ lɛ̀lɛ níì nī Kulocɛliɛ wi 'wi yeri wè, siɛn wi fǎga de wi kɛnɛkɛnɛ
         làrigí wèʔ. A ŋìi sì cé kɛnɛkɛnɛ kpíʔile wè lɛ̀lɛ níì nī Kulocɛliɛ wi 'wi yeri wè,
         siɛn wi fǎga jo wi bé kɛnɛkɛnɛ kpíʔileʔ. 19 Kɛnɛkɛnɛ wi wè yafiɛnʔ, nɛ̀ pínɛ bè puu ma fǎga kɛnɛkɛnɛ wèʔ, kire wè yakaaʔ; gìi ki 'pɔ́ri
         gè, mari Kulocɛliɛ kajuʔulo tári gèle. 20 Siɛn ó siɛn, bɛ̀ wiī kɛnmɛ bíì nɛ̄ á Kulocɛliɛ wi 'wi yeri wè, wi- kò kire kɛnmɛ nɛ̄
         bè.21 Muɔ 'puu sùkulowo á Kulocɛliɛ wi 'muɔ yeri lé ? Ma fǎri muɔ sùkulomɔ wuʔu kire yáaʔ.
         A ki sí yē ki bé gbɛ̀ kpíʔile dí muɔ kò mìɛmɛ wè, ki 'pɔ́ri ma ki kpíʔile. 22 Ki 'nyaa muɔ siɛn ŋáà ma 'puu sùkulowo wè, á Kulocɛliɛ wi 'muɔ yeri nɛ̀ pɛn Kàfɔli
         mɛ́ wè, muɔ 'kò mìɛmɛ Kàfɔli wuu. Nɛ̀ pínɛ, muɔ siɛn ŋáà wī mìɛmɛ wè, á Kulocɛliɛ
         wi 'muɔ yeri wè, muɔ 'kò Kirisi sùkulowo wī. 23 Kulocɛliɛ wi 'yeli suɔ lagbɛnrɛ nɛ̄ wī, ye fǎga kò siɛnnɛ sùkuloloʔ. 24 Siinyɛninɛ, felige gíì nɛ̄ siɛn ó siɛn cé puu á Kulocɛliɛ wi 'wi yeri wè, siɛn wi-
         kò kire kɛnmɛ nɛ̄ bè Kulocɛliɛ yiʔɛ mɛ́ gè.Ma 'pɔri yo miɛ̀ pɔri yoʔ kò baa muɔ kɛnmɛ nɛ̄ bè25 Gìi sí ki 'sinborilo wori kúɔ dè bàli piyè nàguɔlɔ kele cɛ́n wèʔ, Kàfɔli wi kajuulo wè mi mɛ́ kire tiɛlɛ nɛ̄ lèʔ. M'bé sí mi sɔ̀ngirɔ kɛn dè bè yɛli nɛ́ bɛ̀
         Kàfɔli wi 'nyinimɛ taa mi nɛ̄ wè, nɛ́ mi kpíʔile mi yē tɛ́ngɛmɛ siɛn wè. 26 Kire nɛ̄, mi nɛ sɔ̀ngí ki 'pɔ́ri siɛn wi- kò kɛnmɛ bíì nɛ̄ wi yē wè, nɛ́ ki cɛ́n lɛ̀lɛ
         náà nī we yē lè, niī gbɛ̀lilɛ. 27 A ki yē muɔ yē cɛliwɛfɔli, ma fǎga jo muɔ bé wi yaʔaʔ. A muɔ wè cɛliwɛfɔli wèʔ, ma
         fǎga de ki caa bè cɛliwɛ líɛʔ. 28 A ki sí yē muɔ 'cɛliwɛ pɔri wè, kapiʔi bɛ̀ʔ kire gèʔ. Nɛ̀ pínɛ sinboriwo ŋáà wiì nàguɔlɔ
         kele cɛ́n wèʔ, a wi 'tɛ́ni nàgaʔa nɛ̄, kapiʔi bɛ̀ʔ kire gèʔ. Peli bálì sí pe 'cepɔrigɔ
         kpíʔile gè, ki fùrɔgɔ kiī kpuʔɔ díɛ ! Kire tiɛlɛ lire mɛ́ mi nɛ caa bè yeli suɔ.29 A mi sí jo, nɛ siinyɛninɛ, lɛ̀lɛ niì ń'nɛ̀ kò sáaʔ. Bɛ̀ ki yē gè, bìli bīɛlɛ cɛlilɛfɔlilɔ
         bèle, pe- puu majo cɛlilɛ wè pe mɛ́ʔ. 30 Bìli pe nyɛni bèle, ki- puu majo pe wè nyɛni wīʔ. Bìli sí pe tíʔɛ bèle, ki- puu majo
         pe wè tíʔɛʔ; bìli pe yɛrɛ taʔa nɛ suu bèle, pe- puu majo yakaa wè pe mɛ́ʔ. 31 Bìli pe 'dànʔami duniya nī wè, ki- puu majo piyè yakaa taaʔ, nɛ́ ki cɛ́n duniya ŋáà
         wi tòrí wī.32 Mi sí wè nɛ caa ye- yeli sɔ̀ngirɔ yaʔa dè ti de curuguʔ. Siɛn ŋíì wī sìnbɔri nī wè,
         Kàfɔli wi kele keli nɛ̄ kire siɛn wi nàa sɔ̀ngí; gìi wire 'yɛli bèri kpínʔini dí ki
         sí Kàfɔli dɛ́ni wè. 33 Nɛ̀ sí ki taa ŋàa wi 'cɛliwɛ líɛ wè, duniya kele mɛ́ wire sɔ̀ngirɔ ti nàa waa, gìi
         wire 'yɛli bèri kpínʔini dí ki sí wire cuɔ dɛ́ni wè. 34 Kire nɛ̄ wi sɔ̀ngirɔ ti nɛ̂ puu kàbiɛmiɛ. Bɛ̀ sí ki yē kire kɛnmɛ nɛ̄ bè, cɛliwɛ ŋáà
         wi wè nàgaʔa nɛ̄ gèʔ, nɛ́ ŋàa ní wiì nàguɔlɔ kele cɛ́n wèʔ, peli nàa sɔ̀ngí Kàfɔli
         wire kele nɛ̄ gèle, gìi ki bé tí peli cetinnɛ lè nɛ́ peli funzɔngirɔ ti- puu cɛ̀nrɛ
         bè puu Kàfɔli wire wori. Cɛliwɛ ŋíì sí wī nàgaʔa nɛ̄ gè, wire sɔ̀ngirɔ ti nàa waa
         duniya kele kúrugu, gìi wire 'yɛli bèri kpínʔini dí ki sí wire pɔli dɛ́ni wè.35 Mi nɛ tire dáà nyu dè yeli nyuɔmɔ nɛ̄ wī, kiì nyaa majo mi je yeli le cɔ̀rimɔ nī wīʔ.
         Mi sí nɛ ki caa ye- ki cɛ́n gìi ki 'pɔ́ri gè, yé sí yìye kɛn ye láʔa Kàfɔli baara
         mɛ́ dè, yakaa fǎri yeli píle de yiʔi de máriʔ.36 A siɛn ŋíì sí ki nyaa wire kɔni+ wi láa kiī wire nɛ̄ kpuʔɔ nɛ̀ tóri wè, wire sǐ gbɛ̀ ki kpàri bè cò wè, wi- cepɔrigɔ
         kpíʔile gè, kapiʔi bɛ̀ʔ kire gèʔ. 37 Ki siɛn wi bé gbɛ̀ ki yɛ̀gɛ wi fungo nī gè bè kò wi fǎga cepɔrigɔ kpíʔile gèʔ, nɛ̀
         pínɛ wire fǎga sínɛ nɛ́ wire kɔni ní wèʔ. A wi 'kire nyíɛnɛ nɛ̀ kɔ̀n wi fungo nī gè,
         wàa bɛ̀ʔ wi 'wi cɔ̀ri wèʔ, nɛ̀ pínɛ a wi 'jáa nɛ̀ wìi cò wè, kiī cɛ̀ngɛ. 38 Kire nɛ̄, ye- ki cɛ́n, siɛn ŋíì wi 'wi kɔni pɔri wè, wi 'ki kpíʔile a ki 'yɛli, nɛ̀
         pínɛ ŋìi wi 'kò sìnbɔri nī wè, kire ń'nɛ̀ pɔ́ri ti mìɛni nɛ̄.39 Bè labɔli yaʔa wè wiri tíin sìi nɛ̄ wè, a ki nɛ́ mɔgɔ felige ó felige, wire nàgaʔa
         tɛ́nigɛ nɛ̄ cɛliwɛ wi yē. A nàguɔ wi sí kùu wè, wi 'kò wìimɛ. A ki 'wi dɛ́ni wi bé
         gbɛ̀ kò nàguɔ wáà mɛ́ ŋìi wi 'wi dɛ́ni wè. Ki- sí nyaa nàguɔ wi- puu tɛ́ngɛfɔli. 40 A wi sí kò baa wi kɛnmɛ nɛ̄ bè, mi nɛ sɔ̀ngí kire yanyige kire bé kpúʔɔ wi mɛ́ bè
         tóri. Mi 'tɛ́ngɛ ki nɛ̄, mi míɛni wè, Kulocɛliɛ Pìle niī mi mɛ́ nɛ̀ pínɛ.
         
            
               	Girɛki siɛnrɛ nī dè, ti 'jo sinboriwo á kire 'laa cɛliwɛ ŋáà wi tíin wiì fìɛ nàguɔlɔ
                     kele cɛ́n wèʔ.

Yasungo kaara wori dè81 Gìi ki 'yasungo kaara wori kúɔ dè, we mìɛni we 'kàa cɛ́n ti nī. Kacɛ́nnɛ niī nɛ nàgbuʔɔrɔ
         nyɔ́gi siɛn nī, nɛ̀ sí ki taa wìyedɛnigɛ ki nɛ̂ ŋɔri nyɔ́gɔ siɛn wi tɛ́ngɛlɛ nī lè.
         2 A siɛn nɛ wìi sɔ̀ngí wire 'yakaa cɛ́n wè, wiī nɛ tíin wiī fìɛ cɛ́n nɛ̀ nɔ̀ baa wi
         'yɛli bè nɔ̀ wèʔ. 3 A Kulocɛliɛ sí siɛn ŋíì dɛ́ni wè, Kulocɛliɛ wi nɛ̂ kire siɛn cɛ́n wè.4 Gìi sí ki 'yasunro kaara wori kúɔ dè, weli 'ki cɛ́n yakaa wè bile duniya nī wè peri
         ki sunguʔ. Nɛ̀ pínɛ yasunro ti wè yafiɛnʔ, nɛ̀ yiri Kulocɛliɛ wire nigbe nīʔ. 5 A ki nɛ́ cɛ́nì nyaa pàli mɛ́ bèle yɛrɛ táà yē baa nyìʔɛnɛ nī lè pe ti ye kulocɛlɛlɛ
         yo, tàa ní náʔa dàala nɛ̄ lè, ti sí tɔ̀ni yē nìʔɛrɛ, nɛ́ kàfɔlilɔ ní nìʔɛbɛlɛ. 6 Weli mɛ́ bèle, Kulocɛliɛ wiī nigbe, wire wī Tuufɔli wè. Wire nī yɛrɛ ti mìɛni ti 'kɔ́n,
         nɛ̀ pínɛ weli yē bile wire kɛnmɛ nɛ̄ wī. Kàfɔli wiī nigbe nɛ̀ pínɛ, wire wī Zezi Kirisi wè. Wire nī yɛrɛ ti mìɛni ti 'yiri, wire fànʔa nɛ̄ weli yē sìi nɛ̄.7 Kire kacɛ́nnɛ náà ni wè siɛnnɛ pe mìɛni mɛ́ʔ. Pàli cɛ yē baa, fúɔ nɛ̀ pɛ́nì nɔ̀ ŋɔ̀
         wè, bɛ̀ peli 'dàli yasunro nɛ̄ dè, pe nìɛ yasunro kaara káa dè níɛ̀ nɛ ki sɔ̀ngí yasunro
         mɛ́ pe 'ki kaara kpúu dè. Bɛ̀ sí pe tɛ́ngɛlɛ ni 'cɛ́ri lè, pe nɛ̂ ki nyaa peli 'núʔɔ
         Kulocɛliɛ yiʔɛ mɛ́ gè. 8 Yaliire bɛ̀ʔ ti nyɛ́ni we sìʔɛrɛ́ nɛ kpɔni Kulocɛliɛ nɛ̄ wèʔ, nɛ̀ pínɛ bè kòri ti
         sìnlii nī wè, kire wè kàa yigi weli nīʔ. A weli sí ń'nɛ̀ ti lìi dè, kire wè kàa tari
         we nɛ̄ʔ.9 Ye sí de yìye ciʔige, ye fǎga tí bɛ̀ yeli yē yìyemɛ wè, yeli ga wàa kɛn wi- tuu bìli
         fànʔa ki 'cɛ́ri gèʔ. 10 Á kire 'laa wè, muɔ ŋáà ma 'kaala yiʔɛ cɛ́n wè, a wàa 'muɔ nyaa yasungo saʔa nī tɛ́niwɛ
         muɔ nɛ líi wè, wire ŋáà tɛ́ngɛlɛ ni 'cɛ́ri lè, wiǐ ki nyaaʔ wire béri yasunro kaara
         káa dè lé ? 11 Kire tiʔɛ gáà nī gè, ŋàa tɛ́ngɛlɛ ni 'cɛ́ri lè, muɔ kacɛ́nnɛ ni bé wi kɛn wi- pùunni.
         Nɛ̀ sí ki taa Kirisi wi 'kùu ki siinyɛni ŋáà wi kɛnmɛ nɛ̄. 12 A yeli sí nɛ kire kapiile kpínʔini lè yeli siinyɛninɛ nɛ̄ bèle, nɛ pe funyɔ córi yè
         bɛ̀ pe funzɔngirɔ ti fànʔa ki 'cɛ́ri gè, ye- ki cɛ́n Kirisi wire nɛ̄ yeli nɛ kapiile
         kpínʔini lè. 13 Kire nɛ̄, a yaliire díì bé gbɛ̀ kpíʔile kaala bé mi siinyɛni wáà kɛn wi- kúrugo bè
         tuu wè, mi sì ní ga tíi bé kaara káaʔ, kire ga buu mi fǎga mi siinyɛni kɛn wè wi-
         kúrugo bè tuuʔ.

Zezi tundunminɔ pe baara dè nɛ́ gìi ki 'yɛli nɛ́ pe ní gè91 Je mi yē mìɛmɛ kìɛ ! Mi yē Zezi tundunwɔ nɛ̀ pínɛ ! Je mi 'weli Kàfɔli Zezi nyaa wè ! Baara dáà mi 'kúɔ Kàfɔli mɛ́ wè, yeli
         túʔu bɛ̀ʔ ki baara ti tɔ̀ni wè ? 2 A ki cɛ yē pàli wè mi nyaʔa Zezi tundunwɔ wè, yeli mɛ́ bèle, mi yē Zezi tundunwɔ. Ki 'nyaa yeli bálì bīɛlɛ pínɛnɛ nɛ́ Kàfɔli ní wè, yeli bīɛlɛ mi fìɛ wè, ŋàa wi nyɛ́ni ki tìí mi yē Zezi tundunwɔ wè.3 Bìli pe nyɛ́ni nyu nɛ tari mi nɛ̄ bèle, siɛnrɛ yē náʔa m'mɛ́ gìi m'bé gbɛ̀ juu bè
         mìɛ yige wè: 4 Yeli 'jo lé weli sì yɛli bèri líi béri gbunʔ wī lé ? 5 Weli sì yɛliʔ lé bè tɛ́ngɛfɔcuɔ wáà líɛ wi- puu weli cuɔʔ lé, majo mɛni Zezi tundunminɔ
         bílì pe ki kpínʔini gè, peli nɛ́ Kàfɔli wi siinyɛninɛ ní bèle, nɛ́ Sefasi ní wè lé ? 6 Nɛ̀ pínɛ, mi nɛ́ Barinabasi ní wè, weli yákuɔ bīɛlɛ lé we 'yɛli bèri baara de weli
         nyalii caa wè ?7 Ŋáasiɛn wi bé jo wire sɛ́nì silasiire kúɔ dè nɛ́ silasiire tugoro líɛ dè wire tíimɛ
         wè ? Nɛ̀ pínɛ, ŋáasiɛn wi bé gbɛ̀ ki juu bé jo a wire gbɛ́nɛ̀ ɛrɛzɛn fáli wè, wire nɛ̂ kò wi yasɛnrɛ luʔɔ ki sìngbuɔ nī wè ? Á kire 'laa, ŋáasiɛn wi 'jo
         wire nìɛ yajuuro nári dè, níɛ̀ kò yajuuro ti nɛ̀yirimɛ sìngbuɔ nī wè ?8 Dùʔɔ dàa sí mi nɛ nyu dàa dè, siɛnnɛ wori bɛ̀ʔ; á kire 'laa, dùʔɔ Misa Fànʔa Siɛnrɛ ti wè nyu nɛ nɔ̀gí ti nɛ̄ʔ ? 9 Gìi ki 'cɛ́n gè, Misa Fànʔa Siɛnrɛ nī dè, ki 'sɛbɛ baa nɛ́ jo: Muɔ sì yɛli bè jùɔ puɔ nùɔ wi nyuɔ nɛ̄ gèʔ a wiī nɛ yaliire sɛ̀ngí dèʔ+. Yeli 'jo nìɛyɛ yire fuunmɔ Kulocɛliɛ wiī nɛ tùʔɔ́ lé+ ? 10 Á kire bɛ̀ʔ, weli kɛnmɛ nɛ̄ lé wi 'ki juu nɛ̀ gbɛ̀ngɛ ? ʔaan, ki 'sɛbɛ weli kɛnmɛ
         nɛ̄ bè nɛ́ jo: Tàfaliwɛ wi nɛ̂ wi sɔ̀ngirɔ taʔa dè gìi wire bága taa wire yafalidɛ
         nī dè, nɛ̀ pínɛ ŋàa wi yaliire sɛ̀ngí dè, wi nɛ̂ wi sɔ̀ngirɔ taʔa dè gìi wire bága
         taa gè. 11 Bà sí weli 'Kulocɛliɛ Pìlekpuʔɔrɔ kɛn dè yeli mɛ́ dè, a weli 'yeli kɔliyɛrɛ táà taa dè, kire bé nyaa lé weli 'ki líɛ
         nɛ̀ tórigo wī lé ?12 Pàli pìyeyɛ nɛ yeli kɔliyɛrɛ tari de nɛ líi, á weli bèle do, weli sì yɛliʔ bè ti
         taa bè tóri peli nɛ̄ lé ? Nɛ̀ sí ki taa weli sì kire kpíʔileʔ. Weli 'ki mìɛni kpàri
         nɛ̀ cò, gìi ki bé tí weli fǎga kpíʔile kaalaʔ béri Kirisi wi Kataanna Siɛnrɛ yérigi dèʔ.13 Yeli sì ki cɛ́nʔ lé bìli pe nyɛ́ni Kulocɛliɛ Gbùʔɔrɔsaʔa ki kakuʔɔlɔ kúu gèle, Gbùʔɔrɔsaʔa kire nī piyē nɛ pe nyalii tari wè lé ? Nɛ̀ pínɛ,
         bìli pe nyɛ́ni Kulocɛliɛ gbùʔɔrɔdiʔɛ kakuɔrɔ kúu dè, pe nìɛ pe liʔɛlɛ tari gèle baa Kulocɛliɛ gbùʔɔrɔdiʔɛ kakuɔrɔ nī dè.
         14 Bɛ̀ míɛni ki yē nɛ̀ pínɛ, Kàfɔli wi 'ki juu nɛ̀ gbɛ̀ngɛ bìli mɛ́ pe nyɛ́ni Kataanna
         Siɛnrɛ jáari dè, peri pe nyalii tari wè Kataanna Siɛnrɛ ti baara koligo nī gè.15 Nɛ̀ sí ki taa mi wè, mi sì kire káà fáala tɔ́riʔ. Mi sí wè nɛ siɛnrɛ dáà sɛbɛ dèʔ
         bè jo ye- ki kpíʔile mi mɛ́ wīʔ. Sɛ́ni wàa kire nàgbuʔɔrɔ tiɛlɛ náà suɔ lè mi mɛ́
         wè, mi cɛ kùu, kire kaala 'pɔ́ri mi mɛ́. 16 A mi nɛ Kataanna Siɛnrɛ jáari dè, kire sì nyaa mi fali de nìɛ nyíɛnɛ nɛ́ tire níʔ;
         ki cɛ yē fànʔa kaala mi mɛ́ wī. Á kire 'laa, je yawuʔɔ bé mi taa, a mi wè Kataanna
         Siɛnrɛ jáari dè wèʔ ! 17 A ki yē mi 'puu nɛ ki baara kúu dè ti ní mi nyɛ́ni wori dè, bɛ̀ m'bé ti sàri taa wè.
         A mi sí nɛ cɛ́ni ti kúu ti wè mi nyɛ́ni wori yoʔ, ki baara tiī mi nɛ̄ taʔara wī. 18 Mi sàri wire sí wī ŋíi wè ? Wire wī mi de Kataanna Siɛnrɛ jáari dè waʔanɛ. Mi sì kɛ́nì
         ki caa pe- ki baara ti sàri kɛn wè mi mɛ́ʔ.19 Ki 'nyaa mi yē mìɛmɛ siɛnnɛ pe mìɛni yiʔɛ mɛ́ gè, nɛ̀ sí ki taa mi 'mìɛ kpíʔile sùkulowo
         pe mìɛni mɛ́ bèle, gìi ki bé tí mi- gbɛ̀ pàli nìʔɛnɛ yeri bè pɛn Kirisi mɛ́ wè. 20 Mi 'mìɛ kpíʔile bɛ̀ Zuufuwo tíɛlɛ bà mi 'puu nɛ́ Zuufulo ní bèle, gìi ki bé tí mi-
         Zuufulo taa bèle. Bìli pe 'pìye cáan Misa Fànʔa Siɛnrɛ láara dè, a mi 'mìɛ kpíʔile
         kire felige siɛn wáà nɛ̀ pínɛ, gìi ki bé tí mi- pe yeri bè pɛn Kirisi mɛ́ wè, nɛ̀
         sí ki taa mi wè Fànʔa Siɛnrɛ láara dèʔ. 21 Bìli bīɛlɛ piyè kàa cɛ́n Fànʔa Siɛnrɛ ti wori nī dèʔ, a mi 'mìɛ kpíʔile majo mi sì
         Fànʔa Siɛnrɛ cɛ́n dè wīʔ; gìi ki bé tí bìli piyè kàa cɛ́n Fànʔa Siɛnrɛ nī dèʔ, mi-
         pe yeri bè pɛn Kirisi mɛ́ wè. Kiì sí kò majo mi sì Kulocɛliɛ fànʔa siɛnrɛ cɛ́n dè
         wīʔ. Ki 'nyaa mi cɛ yē Kirisi fànʔa láara gè wī. 22 Bìli bīɛlɛ ŋɔri fùn bèle, a mi 'mìɛ kpíʔile ŋɔrifunfɔli pe mɛ́, gìi ki bé tí mi- ŋɔrifunfɔlilɔ
         yeri bèle bè pɛn Kirisi mɛ́. Mi 'mìɛ yaʔa nɛ̀ kò feliye yi mìɛni siɛnnɛ pe mìɛni mɛ́
         bèle, gìi ki bé tí mi- pàli suɔ kɛnmɛ pi mìɛni feliye nɛ̄. 23 Mi nɛ kire ki mìɛni kpínʔini gè Kataanna Siɛnrɛ tire kɛnmɛ nɛ̄, gìi ki bé tí mi- mi
         liɛlɛ taa lè ti nī.24 Yeli sì ki cɛ́n léʔ, kádii bìli pe sî puu baa dàligɛ nɛ̄ gè kàsɛnivɛbilɛ bèle, pe
         mìɛni pe nàa fé, nɛ̀ sí ki taa wàa nigbe wi nɛ̂ kɛ́nì kàfali taa wè ? Yeli míɛni bèle,
         yeri fé ye- yeli wuu taa wè. 25 Siɛn ó siɛn ŋáà sí wi nyɛ́ni cáanra cáanri bè ki taa wè, wi nɛ̂ céri fùrɔgɔ ki mìɛni
         sori gè. Kire siɛnnɛ bálì pe nɛ̂ sí nɛ kire kpínʔini bága kpuʔɔrɔ ndɔ̀ngɔ taa, gàa
         ki bága cúʔɔ gè. Weli wuʔu kire sì sí je ga cúʔɔ bè nyaa wīʔ. 26 Mi wè, mi nɛ fé, mi sí wè nɛ fé waʔanɛ wī díɛʔ ! Mi wè mi cáanra cáanri dè nɛ mi kaguruyo
         kpúɔnri yè nɛ wáari waʔanɛ wīʔ. 27 Ki 'nyaa mi nɛ mi céri cɔ̀rí dè kpuʔɔ, nɛ̀ jáa mìɛ nɛ̄, ki fǎa gá nyaa mi ŋáà mi 'Kataanna
         Siɛnrɛ juu dè pàli mɛ́ bèle, ki- nyaa miì paʔa nɛ̀ yiriʔ.
         
            
               	Fàn 25.4 tire ti ‘juu náʔa gè.

               	Kire tiʔɛ wuulo mɛ́ bèle, pe nìɛ nìɛyɛ tíʔi yè nɛ bíle sɛ̀ngí wè. Fàn 25.4 tire ti ‘juu náʔa gè.

Ye- yìye cò yasunro nɛ̄ dè101 Nɛ siinyɛninɛ, bɛ̀ ki 'juu nɛ́ jo dí weli tobilo pe mìɛni pe 'puu baa kàsadibagɛ láara
         gè, mi wè caa yeli- puu tire sìnjɛ́n nīʔ. Nɛ̀ pínɛ, pe mìɛni pe cé tánʔa nɛ̀ sùuri
         kuʔɔjii nī wè+. 2 Pe mìɛni pe cé batɛmi kpíʔile wè nɛ́ Misa ní wè kàsadibagɛ nī gè nɛ́ kuʔɔjii nī wè. 3 Pe mìɛni pe cé sunuro lìi dè dàa Kulocɛliɛ cé kɛn dè+, 4 nɛ̀ pínɛ nɛ̀ yagbuɔnugo gbuɔ gè pe mìɛni bèle, Kulocɛliɛ wuʔu gè gàa ki 'puu nɛ yigi
         sìndɛnigɛ nī gè, sìndɛnigɛ gáà ki cé taʔa pe nɛ̄ bèle+. Kire sìndɛnigɛ kire ki 'puu Kirisi wè. 5 Nɛ̀ sí ki taa pe kpuɔmɔ sì cé Kulocɛliɛ dɛ́ni wèʔ pe kakpiʔiligele keli kɛnmɛ nɛ̄
         bè. Kire nɛ̄ pe cé kùu nɛ̀ yɛ́ligɛ nɛ̀ màʔa waama kùlo nī lè.6 A tire dáà ti 'kò weli mɛ́ fìɛlɛ gìi ki bé tí sɔ̀ngibiire fǎga de yɛ̀gí weli funyɔ
         nī yè bɛ̀ pe tíɛlɛʔ, sɔ̀ngibiire dáà ti 'puu pe nī bèle. 7 Ye fǎga kò yasunzunminɔ bɛ̀ pe pàli tíɛlɛʔ, majo bɛ̀ ki 'sɛbɛ gè, nɛ́ jo:Kùlo ni siɛnnɛ pe 'tɛ́ni nɛ̀ lìi, nɛ̀ gbuɔ,nɛ́ kúɔ nɛ́ yɛ̀ nɛ pe ladaanma pùrɔrɔ pùrɔ́ dè+.8 Ye fǎga de kanuʔɔrɔ kpínʔiniʔ majo bɛ̀ pe pàli cé ki kpíʔile gèʔ. Á siɛnnɛ siramuʔɔyɔ
         kogunɔ sirakiɛ nɛ́ kogunɔ (23 000) 'pínɛ nɛ̀ kùu cɛnnugo gè. 9 Ye fǎga tí béri Kirisi wi nyuɔ caaʔ, majo bɛ̀ pe pàli cé Kulocɛliɛ nyuɔ caa gè, á
         wɔ̀burɔ ti 'pe nɔgi nɛ̀ kpúu bèle+. 10 Ye fǎri nyu de kúnʔɔriʔ, kire kúnʔɔrilɔ lire pe pàli 'puu nɛ kúnʔɔri, á kùu tundunwɔ
         wi 'pe cúʔɔ bèle+.11 Ki sí nyaa kire kele gálì ke cé pe taa, a pe 'ti sɛbɛ gìi ki bé tí ki- puu weli mɛ́
         tɛnmɛnɛ, weli bálì bīɛlɛ lɛ̀lɛ ni kúɔmɔ nī bè. 12 Kire nɛ̄, ŋìi wi ki sɔ̀ngí wire yē yériwe wè, siɛn wi de ciʔige wi fǎga tuuʔ.13 Puuwelige káà sì je yeli taaʔ, nɛ̀ yiri gàa ki nɔ̀gí siɛnnɛ nɛ̄ bèleʔ. Kulocɛliɛ wi
         sí yē baa wi nyayerigele nī gèle. Wiǐ gá tí puuwelige káà yeli taaʔ gìi nɛ̄ yeli sǐ
         gbɛ̀ jáa gèʔ. Gìi ki 'cɛ́n gè, a puuwelige ki 'pɛn gè, Kulocɛliɛ wi bé yeli yiridiʔɛ
         kɛn gè, gìi ki bé tí ye gbɛ̀ ki kpàri bè cò.Tɛ́ngɛfɔlilɔ pe- pìye cò yasunro kaara nɛ̄ dè14 Kire nɛ̄, nɛ siinyɛninɛ, yeri fé yasunro sungo nɛ̄ gè ! 15 Mi nɛ nyu nɛ́ yeli ní nɛ yeli tɔ́ri bɛ̀ siɛnsicilile tíɛlɛ wī. Ye- mi siɛnrɛ sɔ̀ngi
         dè wêli.16 Bà we sî je Kàfɔli lìile lìi lè, níɛ̀ barigɛ kɛn Kulocɛliɛ mɛ́ wè kpuʔɔrɔ yagbuʔɔ ki wori nɛ̄ dè, pínɛnyɛnigɛ gáà Kirisi sìsiɛn kiī nɛ kanʔa we mɛ́ gè, kire bɛ̀ʔ lé ? Nɛ̀ pínɛ bɛ̀ we sî búru ceri wè nɛ̀
         káa wè, pínɛnyɛnigɛ gáà Kirisi céri tiī nɛ kanʔa we mɛ́ dè, kire bɛ̀ʔ lé ? 17 Bà sí búru wiī nigbe wè, wiyē cetinnɛ nigbe wī, nɛ́ sí ní nìʔɛnɛ. Ki 'nyaa we mìɛni
         wiyē nɛ we liɛlɛ tari lè búru ŋáà nigbe nī wè. 18 Ye- Isirayɛli pìile kɛnmɛ sɔ̀ngi bè: bìli pe nyɛ́ni gbùʔɔrɔdiʔɛ ki kakuɔrɔ kaara káa dè, je pe nɛ̂ puu pínɛnyɛnigɛ nɛ̄ nɛ́ Kulocɛliɛ ní wè wī.19 Dàa sí mi nɛ nyu dàa dè, tire kɔri wi 'jo gáa wī ? Kire 'jo lé yasungo kaara tiī yakaa
         wī lé ? Á kire 'laa yasungo gè, kakpuʔɔ gī lé ? 20 ʔéʔe díɛ ! Bà ki 'nyaa yɛrɛ dáà pe sî kɔ̀n kakuɔrɔ dè, gbòdolilo mɛ́ pe sî ti kɔ̀n,
         Kulocɛliɛ mɛ́ bɛ̀ʔ pe sî ti kɔ̀nʔ. Kire nɛ̄ mi wè caa yeri yìye nyaʔami nɛ́ gbòdolilo
         ní bèleʔ. 21 Yeli sǐ gbɛ̀ri Kàfɔli wi yagbuʔɔ gbun gèʔ, bé sí ní de gbòdolilo yagbuʔɔ gbun gèʔ. Kiǐ gbɛ̀ kpíʔileʔ,
         yeli de Kàfɔli wi lìile líi lèʔ, bé sí ní de wúu de líi nɛ́ gbòdolilo ní bèleʔ. 22 Dùʔɔ weli sí nɛ ki caa bè Kàfɔli wi yejaʔa yɛ̀gɛ gè wī lé ? Weli fànʔa ki cé kɛ́nì
         kpúʔɔ nɛ̀ tóri wi wuʔu nɛ̄ gè lé ?Weri kpuʔɔrɔ tari Kulocɛliɛ nɛ̄23 Kele ke mìɛni ke bé gbɛ̀ kpíʔile, nɛ̀ sí ki taa ke mìɛni kiyè yɛliʔ. Kele ke mìɛni
         ke bé gbɛ̀ kpíʔile, nɛ̀ sí ki taa ke mìɛni wè nɛ ŋɔri kanʔa siɛn mɛ́ tɛ́ngɛlɛ nī lèʔ.
         24 Siɛn fǎri wi tíimɛ nyuɔmɔ caaʔ, macɛn pàli. 25 Yɛgɛ ó yɛgɛ pe pári cɛ́ni nɛ̄ gè, yeri ki káa, yé fǎri yafiɛn cinʔɛgɛ bè cɛ́n ki wori
         nī dèʔ. 26 Nɛ̀ taʔa gíi nɛ̄, Kàfɔli wire woli nī dàala lè nɛ́ ni yɛrɛ ti mìɛni ní dè. 27 A sìndɛngɛwɛ 'yeli yeri ye sa lìi wè, a yeli 'yéri ki nɛ̄ bè kɛ́ baa wè, a pe sɛ́nì
         yaliire ó yaliire tɛ́ngɛ yeli yiʔɛ mɛ́ gè, yeri ti líi, yé fǎri yakaa cinʔɛgɛ de yúgoʔ.
         28 A ki sí yē siɛn yeli yɛ: «Yasungo kaara dī dàa dè», ye fǎga ti káaʔ; ŋàa wi 'ti juu
         yeli mɛ́ dè wire kɛnmɛ nɛ̄, nɛ́ yeli funzɔngirɔ tire kɛnmɛ nɛ̄ bè. 29 Funzɔngirɔ dáà wori mi nɛ nyu dè, yeli wori tire bɛ̀ʔ, ŋìi wire funzɔngirɔ mi nɛ̄
         pun. Á kire 'laa, bɛ̀ mi yē mìɛmɛ wè, mɛni nɛ̀ síɛ wàa bé ní de kàyuʔu nyu mi nɛ̄
         kire kɛnmɛ nɛ̄ ? 30 A mi nɛ Kulocɛliɛ síɛri wè níɛ líi wè, gáa nɛ̄ wàa bé ní gbɛ̀ de mi cɔ̀rí bɛ̀ mi
         nɛ Kulocɛliɛ síɛri wè níɛ ti líi wè ?31 Kire nɛ̄, a yeli nɛ líi yo, a yeli nɛ gbun yo, yɛgɛ ó yɛgɛ yeli nɛ kpínʔini gè, yeri
         ki mìɛni kpínʔini yeri kpuʔɔrɔ tari Kulocɛliɛ wire nɛ̄. 32 Ye fǎga kpíʔile kaala bé siɛn wáà fáala kɛn wi- tuuʔ, Zuufulo yo, á kire 'laa Girɛki
         wuulo yo, bé nɛ́ cɛ gá jo Kulocɛliɛ gboli wuulo bèleʔ. 33 Bɛ̀ sí mi míɛni mi nɛ ki kpínʔini, mi nɛ mìɛ ŋàʔaná mi kakpiʔiligele ke mìɛni ke-
         siɛnnɛ pe mìɛni dɛ́ni bèle. Mi wè mi tíimɛ nyuɔmɔ caa wīʔ; gìi mi nɛ caa gè, pàli
         nìʔɛnɛ woli ni- nyuɔ dí pe sí suɔ.
         
            
               	pe puu baa kàsadibagɛ láara:Wéli baa Yir 13.21-22. tánʔa nɛ̀ sùuri kuʔɔjii nī wè: Wéli baa 14.13-31.

               	Wéli baa Yir 17.6.

               	Náʔa gè, Pɔli siɛnrɛ tiī nɛ waa nuro nɛ́ Kulocɛliɛ siɛnrɛ sɛbɛcɛ́nminɛ pe tɛnmɛnɛ
                     ní lè, dàa pe 'juu sìndɛnigbaala wori nɛ̄ dè, nàa siɛnrɛ dī baa Yir 20.8 tiʔɛ nī gè. Kire sìndɛnigbaala lire ni 'puu nɛ waa nɛ́ Isirayɛli pìile ní bèle pe
                     tánʔana nɛ̄ lè waama kùlo nī lè. Luʔɔ ki 'puu nɛ yigi sìndɛnigbaala nī lè, wéli baa
                     Yir 17.5-6; Tɔ́r 20.7-11; Ŋún 78.15.

               	Yir 32.6 tire ti 'juu náʔa gè.

               	Wéli baa Tɔ́r 21.5-6.

               	Wéli baa Tɔ́r 14.2,36; 17.6-15. 

111 Yeri mi tùluyo tɔ́ri yè, majo bɛ̀ mi míɛni mi nɛ ki kpínʔini nɛ́ Kirisi ní wè.Nàguɔ nɛ́ cɛliwɛ pe yérigɛnmɛ bè náaridiʔɛ nī gè2 Mi nɛ yeli síɛri, bɛ̀ yeli nɛ sɔ̀ngí nɛ tari nɛ́ mi ní lɛ̀gɛlɛ ke mìɛni nī gèle, nɛ́
         mi tɛnmɛgɛlɛ cò gèle gàli mi 'kɛn yeli mɛ́ gèle.3 Mi nɛ caa ye- ki cɛ́n nàguɔ ó nàguɔ, Kirisi wire wī wi nyùgo gè. Nàguɔ wire sí yē cɛliwɛ wi nyùgo. Kulocɛliɛ wire wī Kirisi wi
         nyùgo gè. 4 A nàguɔ ŋíì nɛ náari á kire 'laa nɛ Kulocɛliɛ kele nyu, nɛ́ wi nyùgo tɔ́n gè, wiī
         nɛ fìɛrɛ tɔ́ngi Kirisi nɛ̄ wè, wire ŋáà wī wi nyùgo gè. 5 A cɛliwɛ ŋíì nɛ náari, á kire 'laa nɛ Kulocɛliɛ kele nyu nɛ́ wi nyùgo yaʔa gè wiì
         ki tɔ́n gèʔ, wiī nɛ fìɛrɛ tɔ́ngi wi pɔli nɛ̄ wè, wire ŋáà wī wi nyùgo gè. Kire yē
         majo wi 'wi nzìire kùnu dè wī. 6 A ki sí nyaa cɛliwɛ ŋíì sì wi nyùgo tɔ́n gèʔ, wi- nzìire celile dè. A ki sí yē wi
         'ki nyaa bè nzìire celile dè, kiī fìɛrɛwuʔu wè, wi- nyùgo tɔ́n gè.7 Nàguɔ wire wè, wiì yɛli bè wi nyùgo tɔ́n gèʔ, ki 'nyaa wiī Kulocɛliɛ líɛrɛ nɛ́ ní
         Kulocɛliɛ wi kpuʔɔrɔ wī; cɛliwɛ wire sí yē nàguɔ wi kpuʔɔrɔ wī. 8 Nàguɔ wiì cé yiri cɛliwɛ nīʔ, cɛliwɛ wire wi cé yiri nàguɔ nī wè. 9 Nɛ̀ pínɛ nàguɔ wiì faan cɛliwɛ kɛnmɛ nɛ̄ʔ, ki 'nyaa cɛliwɛ wire wi 'faan nàguɔ kɛnmɛ
         nɛ̄. 10 Kire nɛ̄, nyìʔɛnɛ tundunminɔ peli kɛnmɛ nɛ̄ bè, cɛliwɛ wi 'yɛli bè wi nyùgo tɔ́n gè, kire 'ki tìɛ wi 'wìi cɛ́rigɛ
         wi pɔli mɛ́ wè. 11 Kire gáà ki mìɛni nī gè, Kàfɔli wire mɛ́ wè, cɛliwɛ wiǐ gbɛ̀ nyuɔ nàguɔ kàduʔu nɛ̄ʔ.
         Nàguɔ míɛni wiǐ gbɛ̀ nyuɔ cɛliwɛ kàduʔu nɛ̄ʔ. 12 Nɛ́ ki cɛ́n cɛliwɛ wi 'yiri nàguɔ nī, a nàguɔ míɛni wi 'yiri cɛliwɛ nī. Kele ke mìɛni
         ke sí kɔ́n Kulocɛliɛ mɛ́.13 Ye- ki sɔ̀ngi yeli tíimɛ bèle, ki 'pɔ́ri lé cɛliwɛ de Kulocɛliɛ náari wè bé sí wi
         nyùgo yaʔa gè wi fǎga ki tɔ́n gèʔ ? 14 We mìɛni 'ki cɛ́n a nàguɔ gbɛ́nɛ̀ wi nzìire yaʔa dè sìtɔnidɔ dè, ki nɛ̂ puu fìɛrɛwuʔu,
         bà bɛ̀ʔ lé ? 15 Nɛ̀ sí ki taa cɛliwɛ nzìitɔnidɔ dè tire yē wi mɛ́ kpuʔɔrɔ wī. Ki 'nyaa Kulocɛliɛ wi
         'wi kɛn nɛ́ nzìire sìtɔnidɔ ní dè ti- de wi nyùgo tɔ́ngi gè. 16 A siɛn ŋíì sí nɛ ki caa bèri kìí nɛ́ dàa ní dè, weli sì dàli tire nɛ̄ dèʔ, Kulocɛliɛ
         tɛ́ngɛfɔlilɔ gbuʔulo kiyè fɔ̀li tire nɛ̄ dèʔ.Kàfɔli lìile wori dè17 Dàa sí mi je juu dè, síɛrigɛ wè baa yeli wuʔuʔ, nɛ̀ taʔa gíi nɛ̄, a yeli gbɛ́nɛ̀ yìye
         pínɛ bèle, yeli nɛ̌ yìye pínɛ bèri waa yiʔɛmɛ wīʔ, yeli nìɛ serigi wī. 18 Gìi mi nɛ lúru yeli kɔli mɛ́ gè, kapelile lè, a yeli gbɛ́nɛ̀ yìye pínɛ bèle, yeli
         nɛ̂ wáligi. Mi 'tɛ́ngɛ ki nɛ̄ kányiʔɛ bé puu baa ti nī. 19 Ki cɛ́nì yɛli wī wàlimɛ- puu baa yeli sunʔɔmɔ nī bè; a kire 'kpíʔile gè, bìli bīɛlɛ
         yeli nī kányiʔɛ wuulo bèle, bɛ̀ pe bé cɛ́n. 20 A yeli sí gbɛ́nɛ̀ yìye pínɛ bèle, ki nɛ̌ nyaa yeli yìye pínɛ bè Kàfɔli lìile lìi wīʔ. 21 Nɛ́ ki cɛ́n lìi lɛ̀lɛ nī lè, ye mìɛni nigbe nigbe nɛ̂ sɛ́nì yeli sipiʔɛlɛ keli líɛ.
         Kire nɛ̂ ki kɛn pàli nɛ̂ kò nɛ́ fungo ní, á pàli nɛ̂ sí gbuɔ fúɔ nɛ cuulo. 22 Saaya wè baa yeli mɛ́ʔ wī lé, ye cé kò baa yeri líi baa yéri gbun baa kìɛ ? Á kire
         'laa, bà mi 'ki nyaa gè, Kulocɛliɛ gboli lire nɛ̄ yeli nɛ caa bè faʔara wáa dè, bé sí fìɛrɛ tɔ́n bìli nɛ̄ yakaa wè pe mɛ́
         bèleʔ. Gíi sí cɛ mi 'yɛli bè juu yeli mɛ́ ? Mi sari yeli míɛtanʔa yeri dàa nɛ̄ dè
         í ? ʔéʔe, miǐ gbɛ̀ri yeli míɛtanʔa yeri tire nɛ̄ dèʔ.23 Gìi sí mi 'taa Kàfɔli mɛ́ wè, nɛ́ sí ki siɛnrɛ kɛn dè yeli mɛ́ dè, tire dī dàa dè: Kàfɔli Zezi wè, pìlige
         gíì nī pe cé wi cò wè, a wi 'búru líɛ, 24 nɛ̀ barigɛ kɛn Kulocɛliɛ mɛ́, nɛ́ kúɔ nɛ́ wi kúnminɔ, nɛ́ jo: «Mi céri tire dī dàa
         dè, ti 'kɛn yeli kɛnmɛ nɛ̄. Yeri kire gáà kpínʔini gè yeri sɔ̀ngí de tari nɛ́ mi ní.»
         25 Bà pe 'lìi nɛ̀ kúɔ wè, a wi 'ki kanugo kpíʔile gè, nɛ̀ yagbuʔɔ líɛ gè, nɛ́ jo: «Yagbuʔɔ
         gáà kiī nɛ ki tìí nyakungɛngɛ fɔngɔ gáà Kulocɛliɛ wi 'kpíʔile nɛ́ siɛnnɛ ní bèle bɛ̀ mi sìsiɛn ki 'wo yeli kɛnmɛ
         nɛ̄ bè. Yeri ki kpínʔini yeri sɔ̀ngí de tari nɛ́ mi ní lɛ̀gɛlɛ ke mìɛni nī, a yeli
         je ki gbuɔ gè.» 26 Ki 'nyaa lɛ̀lɛ ó lɛ̀lɛ yeli ki búru ŋáà káa wè, nɛ́ yagbuʔɔ gbuɔ gè, Kàfɔli wi kùu
         wori tire yeli nɛ jáari, fúɔ bè taa wi ga pɛn wè.27 Kire nɛ̄, a siɛn ŋíì Kàfɔli búru káa wè, nɛ́ yagbuʔɔ gbuɔ gè nɛ̀ ki yaʔa wiì yɛli
         nɛ́ ki ní wèʔ, wi 'wìi le kaala nī Kàfɔli wi céri kɔli mɛ́ gè nɛ́ wi sìsiɛn kɔli mɛ́
         gè. 28 Siɛn ó siɛn, wi- wìi siʔɛ wi wéli, wí nɛ́ péli wi búru káa wè, wí sí yagbuʔɔ gbuɔ
         gè. 29 Á kire 'laa wè, siɛn ŋáà wi nyɛ́ni búru káa wè níɛ yagbuʔɔ gbun gè, nɛ̀ sí ki taa
         wiì ki kɔri cɛ́n wèʔ, kire siɛn wiī nɛ kàyuʔu kúnminɔ nɛ tari wìi nɛ̄ wī. 30 Kire ki 'tí a yaala pe 'niʔɛ yeli sunʔɔmɔ nī bè, nɛ́ siɛnmaaminɛ ní bèle, nɛ̀ pínɛ
         a kùu wi 'niʔɛ. 31 Nɛ̀ sí ki taa a we 'puu nɛ wìye siʔɛ nɛ wéli wè, ki kàyuʔu kiì cî de tun we nɛ̄ʔ.
         32 Kàfɔli wi sí nɛ weli kàyuʔu nyu gè nɛ weli nii koligo nī, gìi ki bé tí kàyuʔu ki fǎa
         ga sa pínɛ bè juu bè cáan weli nɛ̄ nɛ́ duniya wuulo ní bèleʔ. 33 Kire nɛ̄, nɛ siinyɛninɛ, a ye 'yìye pínɛ bè Kàfɔli wi suro lìi dè, ye- yéri ye yìye
         sige. 34 A ki 'nyaa fungo yē wàa nɛ̄, siɛn wi- lìi baa kpáa mɛ́; ye fǎga yìye pínɛ bé sí kàyuʔu
         kún bè taʔa yìye nɛ̄ʔ.Dàa ti 'kò sɛnrɛ dè, a mi kɛ́nì kɛ́ wè, m'bé sa ti cuɔnri.

Kulocɛliɛ Pìle kpuʔɔrɔ yakɛnrɛ dè121 Nɛ siinyɛninɛ, gìi ki 'Kulocɛliɛ Pìle kele kɛnmɛ kúɔ bè, mi wè caa ye- puu ti sìnjɛ́nmɛ nīʔ. 2 Yeli 'ki cɛ́n bà yeli 'puu nɛ tíin sìndɛngɛlɛ bèle, yeli cé yìye yaʔa yasunro mɛ́
         dè tire dáà ti wè nyu dèʔ ti yeli pùunní. 3 Kire nɛ̄ mi je ki juu yeli mɛ́, siɛn ŋáà wī nɛ́ Kulocɛliɛ Pìle ní lè, wi nɛ̌ ki juuʔ
         bé jo: «Zezi wè, dɛ́ngɛ yē wi nɛ̄ʔ.» Nɛ̀ pínɛ siɛn sǐ gbɛ̀ ki juuʔ bé jo: «Zezi wire
         wī Kàfɔli wè !» ga laa Kulocɛliɛ Pìle ni wè ki siɛn nī wèʔ.4 Yakɛnrɛ ti felide tiī nìʔɛrɛ; Pìle nigbe sí ni nyɛ́ni ti kanʔa. 5 Nɛ̀ pínɛ baakuɔgoliyo yiī nìʔɛyɛ, nɛ̀ sí ki yaʔa Kàfɔli nigbe mɛ́ we ti kúu. 6 Kele ke kpíʔilegɛnmɛ pi feliye yiī nìʔɛyɛ, Kulocɛliɛ nigbe sí wi nyɛ́ni ke mìɛni kúu
         nɛ́ siɛnnɛ pe mìɛni ní bèle.7 Kulocɛliɛ Pìle ni nɛ̂ sí nɛ ni kakpiʔiligele kúu gèle nɛ́ siɛn ó siɛn ní, siɛnnɛ pe
         mìɛni nyuɔmɔ kɛnmɛ nɛ̄. 8 Ni nɛ̂ sícilimɛ siɛnrɛ kɛn dè wàa mɛ́, níɛ̀ kacɛ́nnɛ siɛnrɛ kɛn wàa wìiyɛ mɛ́. Pìle
         nunɔ lire sí nī. 9 Pìle nunɔ ni nɛ̂ tɛ́ngɛlɛ kɛn wàa mɛ́, níɛ̀ sí kpuʔɔrɔ kɛn wàa wìiyɛ mɛ́ wiri yaala
         pori. 10 Kulocɛliɛ Pìle nunɔ ni nɛ̂ kpuʔɔrɔ kɛn wàa mɛ́ wiri kakpoliyo kpínʔini, níɛ̀ kpuʔɔrɔ kɛn wàa wìiyɛ mɛ́ wiri Kulocɛliɛ
         kele nyu gèle. Ni nɛ̂ sícilige kɛn gè wàa mɛ́ wiri ki cɛ́ngi gìi gī Kulocɛliɛ Pìle
         wuʔu gè, nɛ́ gìi ki wè Kulocɛliɛ Pìle wuʔu gèʔ. Ni nɛ̂ kpuʔɔrɔ kɛn wàa mɛ́ wiri nyu
         siɛnrɛ felide táà nī. Ni nɛ̂ wàa kɛn wi nìɛ Kulocɛliɛ Pìle siɛnrɛ ti kɔri nyu wè siɛnnɛ
         mɛ́ bèle. 11 Tire dáà ti mìɛni dè, Kulocɛliɛ Pìle nunɔ lire ni nyɛ́ni ti kpínʔini, níɛ ti liile
         pe mìɛni nigbe nigbe nɛ̄ bèle, a gìi 'wi dɛ́ni.Cetinnɛ nigbe yaliiye nìʔɛyɛ12 Kiī cɛ́ngɛ, cetinnɛ niī nigbe nɛ́ sí ní yaliiye ní yè nìʔɛyɛ. Bɛ̀ yaliiye yiī nìʔɛyɛ
         nɛ́ sí ní cetinnɛ nigbe nɛ̄ lè, bɛ̀ Kirisi wi yē nɛ̀ pínɛ kire kɛnmɛ nɛ̄ bè. 13 Ki 'nyaa weli we mìɛni bèle Kulocɛliɛ Pìle ni 'weli batɛmi kpíʔile wè nɛ̀ we pínɛ a we 'kò cetinnɛ nigbe: Zuufulo yo, Girɛki wuulo yo, sùkulolo yo,
         bìli bīɛlɛ pìyemɛ yo. Nɛ̀ pínɛ Kulocɛliɛ Pìle lire nigbe nī we mìɛni we 'taa nɛ̀ gbuɔ.14 Yaliige nigbe bɛ̀ʔ cetinnɛ lèʔ, cetinnɛ ni yaliiye yiī nìʔɛyɛ wī. 15 A ki yē tɔligɔ cé jo: «Bɛ̀ ki 'nyaa kɔli bɛ̀ʔ mi wèʔ, kire nɛ̄ cetinnɛ tiʔɛ káà bɛ̀ʔ
         mi wèʔ», kire bé ki kɛn ki fǎga puu cetinnɛ ni yaliige káàʔ lé ? 16 A ki sí ń'nɛ̀ nyaa ngbóli 'jo: «Bɛ̀ ki 'nyaa mi wè nyapile lèʔ, cetinnɛ tiʔɛ káà bɛ̀ʔ
         mi wèʔ», kire bé ki kɛn ni fǎga puu cetinnɛ ni yaliige káàʔ lé ? 17 A ki yē cetinnɛ ni mìɛni ni 'puu nyapile lè, mɛni siɛn wi cî de lúru de síi ? A ki
         sí ń'nɛ̀ nyaa cetinnɛ ni mìɛni ni 'puu ngbúʔulo gèle, mɛni wi cî de nùgo suu gè de
         síi ? 18 Ki sí n'gɛ, Kulocɛliɛ wi 'yaliiye le yè cetinnɛ nɛ̄ lè, yi mìɛni nigbe nigbe yè nɛ̀
         yɛli nɛ́ wi nyɛ́ni kaala ní lè. 19 A ki yē ti mìɛni ti 'puu yaliige nigbe gè, cetinnɛ lire sî puu sé ? 20 Kire nɛ̄ yaliiye yiī nìʔɛyɛ, á cetinnɛ ni sí yē nigbe. 21 Nyapile niǐ gbɛ̀ kɔli yɛ gèʔ: «Mi màakuu wè muɔ nɛ̄ʔ.» Nɛ̀ pínɛ nyùgo kiǐ gbɛ̀ tɔliyɔ
         yɛ yèʔ: «Mi màakuu wè yeli nɛ̄ʔ.»22 Gìi ki 'cɛ́n gè, céri tiɛyɛ nyíì ní we wè tɔ́ri kpuʔɔ wèʔ, kire tiʔɛlɛ ke kanyuɔnɔ
         niī kpuɔlɔ. 23 Céri tiɛyɛ nyíì we wè tɔ́ri yèʔ, we sí nɛ ki tiʔɛlɛ sɔ́migi gèle nɛ ke gbòbori. Nyìi
         sí yī fìɛrɛ tiɛyɛ yè, we nàa ki tiʔɛlɛ gbùʔɔrɔ́ gèle. 24 Tiɛyɛ nyíì yi 'wè fìɛrɛ tiɛyɛ yèʔ, yire màakuu wè ki kpuʔɔrɔ dáà nɛ̄ dèʔ. Nɛ̀ sí ki
         taa Kulocɛliɛ wi 'cetinnɛ faan lè nɛ̀ kpuʔɔrɔ taʔa tiɛyɛ nyíì nɛ̄ we wè tɔ́ri yèʔ. 25 Wi 'kire kpíʔile gìi ki bé tí wàlimɛ fǎga puu cetinnɛ nī lèʔ. Gìi ki 'pɔ́ri gè, yaliiye
         yi mìɛni yi de tɔ́ri nɛ́ yìi ní. 26 A yaliige káà nigbe yē nɛ wuʔɔ wè, yaliiye nyíì yi mìɛni yiri pínɛ de wuʔɔ nɛ́ ki
         ní. A pe 'kpuʔɔrɔ taʔa kàa nigbe nɛ̄ wè, yaliiye nyíì yi mìɛni yiri fundaanra kpínʔini
         nɛ́ ki ní.27 Yeli sí bīɛlɛ Kirisi wi cetinnɛ lè, ye mìɛni nigbe nigbe yē wi yaliiye yáà. 28 Bìli Kulocɛliɛ wi 'tɛ́ngɛ tɛ́ngɛfɔlilɔ gbuʔulo nī gèle, pe m'bɛlɛ: pélile bèle, Zezi tundunminɔ, bìli pe taʔa bèle, Kulocɛliɛ siɛnjuulo, nɛ̀ yɛ̀ nɛ̀ tɛnmɛfɔlilɔ taʔa, nɛ̀ kakpoliyo kpíʔilefɔlilɔ taʔa, nɛ̀ yaabuʔɔlɔ kpuʔɔrɔ
         kɛn pàli mɛ́, nɛ̀ sáʔafɔlilɔ taʔa, nɛ̀ yiɛgininɛ taʔa, nɛ̀ kpuʔɔrɔ kɛn pàli mɛ́ pe
         gbɛ̀nɛ nyu siɛnrɛ felide táà nī. 29 Yeli 'ki nyaa lé pe mìɛni yē Zezi tundunminɔ lé ? Pe mìɛni yē Kulocɛliɛ siɛnjuulo lé ? Pe mìɛni nɛ siɛnnɛ tɛnmɛ lé ? Pe mìɛni
         nɛ kakpoliyo kpínʔini lé ? 30 Pe mìɛni pe 'kpuʔɔrɔ taa nɛ yaala pori lé ? Pe mìɛni nɛ nyu siɛnrɛ felide táà nī lé ?
         Pe mìɛni nɛ Kulocɛliɛ Pìle siɛnrɛ ti kɔri cɛ́ngi wè nɛ nyu lé ? 31 Yeri ki caa ye yakɛnrɛ kpolido tire taa.M'bé sí kɛnmɛ páà tìɛ yeli nɛ̄, kire kɛnmɛ pi ní nɛ̀ nyuɔ nɛ̀ tóri.

Dɛ́nigɛ gè131 A mi cɛ́ni duniya siɛnrɛ felide táà nyu dè, nɛ nyìʔɛnɛ tundunminɔ siɛnrɛ nyu nɛ pínɛ wè, a ki 'nyaa dɛ́nigɛ wè mi fungo nī gèʔ, mi yē bɛ̀ kányiɛrɛ
         wòrigbolo tíɛlɛ nɛ tùngú, á kire 'laa bɛ̀ 'nɛ̀gɛvaligɛ tíɛlɛ nàa ni tùngú lè. 2 A ki sí ní nɛ̀ nyaa Kulocɛliɛ kele ke juʔu kpuʔɔrɔ tiī mi mɛ́ wè, nɛ̀ pínɛ a kalarigɛlɛ kacɛ́nnɛ niī mi mɛ́ wè, nɛ́ kacɛ́nnɛ feliye
         yi mìɛni ní yè, nɛ̀ pínɛ a tɛ́ngɛlɛ ni mìɛni yē mi mɛ́ fúɔ mi nɛ nyaguruyo yɛ̀gí nɛ
         sìʔɛrɛ́ wè, a dɛ́nigɛ wè mi fungo nī gèʔ, mi wè yafiɛnʔ. 3 A mi cɛ́nì mi kɔliyɛrɛ ti mìɛni liɛlɛ wè, nɛ̀ cɛ́nì mi céri kɛn dè a pe 'mi sórigo
         wè, a dɛ́nigɛ wè mi fungo nī gèʔ, kire sì je yafiɛn nyuɔ mi nɛ̄ʔ.4 Dɛ́nigɛ kiī nɛ́ kpàricogo ní, kiī nɛ kacɛ̀ngɛlɛ kpínʔini. Dɛ́nigɛ ki wè nɛ́ yejaʔa
         níʔ. Nàgbuʔɔrɔ wè dɛ́nigɛ nī gèʔ, ki wè kìi nyíɛnɛʔ. 5 Dɛ́nigɛ ki wè kaala kúuʔ nàa ni 'nyaa kakolido woli lèʔ, ki wè kìi yákuɔ nyuɔmɔ caaʔ.
         Dɛ́nigɛ ki fungo ki wè yɛ̀gíʔ, ki wè nɛ kaala cògí nɛ tɛ́ngiʔ. 6 Kapiʔi kiì dɛ́nigɛ dɛ́ni gèʔ, kányiʔɛ kire ki 'ki dɛ́ni. 7 Dɛ́nigɛ ki nàa ki mìɛni yɛri. Ki nɛ̂ tɛ́ngɛ ti mìɛni nɛ̄. Sɔ̀ngirɔ taʔadiʔɛ yē dɛ́nigɛ
         mɛ́ gè lɛ̀gɛlɛ ke mìɛni nī. Dɛ́nigɛ ki nìɛ ki mìɛni kpàrí nɛ cògí.8 Dɛ́nigɛ ki wè kúu nɛ nyaʔaʔ. Kulocɛliɛ siɛnjuulo pe siɛnrɛ ti bága kúɔ; Kulocɛliɛ Pìle siɛnrɛ ti juʔu ki bága kúɔ; kacɛ́nnɛ ni bága kúɔ. 9 Ki 'nyaa weli kacɛ́nnɛ niì foriʔ, nɛ̀ pínɛ Kulocɛliɛ kele ke juʔu kiì foriʔ. 10 Nɛ̀ sí ki taa gìi ki 'nyuɔ nɛ̀ fori gè, a kire kɛ́nì nɔ̀ gè, dàa we 'paʔa nɛ̀ cɛ́n
         dè, tire bé tɔ́n.11 Bɛ̀ mi 'puu pùɔ wè, mi 'puu nɛ pìire siɛnrɛ nyu, mi 'puu nɛ́ pìile sɔ̀ngirɔ ní, mi
         'puu nɛ kele tɔ́nminɔ gèle pìile tɔ́nminɔgɛnnɛ nɛ̄. Bɛ̀ sí mi kɛ́nì liɛ wè, dàa ti
         'puu pìire wori dè, a mi 'ti yaʔa. 12 Bɛ̀ ki yē ŋɔ̀ wè, dibale nī weli nɛ wéli, níɛ ki nyaʔa vúɔnɔvuɔnɔ. Cɛngɛ káà sí nɛ
         báan baa, we bága de wi nyaʔa yiʔɛ nī wī. Bɛ̀ ki yē ŋɔ̀ wè, mi 'tàa paʔa nɛ̀ cɛ́n
         wī; cɛngɛ káà sí nɛ báan baa, m'bága kele sɔ́migɔ gèle bè ke cɛ́n majo mɛni Kulocɛliɛ
         wi 'mi cɛ́n wè.13 Píra ŋáà nī wè, yatiɛyɛ taanri nyáà yire yi 'kò, yi n'yɛ: tɛ́ngɛlɛ, sɔ̀ngirɔ taʔadiʔɛ,
         nɛ́ dɛ́nigɛ. Gìi sí ki 'kpúʔɔ ti mìɛni nɛ̄ dè, dɛ́nigɛ kire gī.

Kulocɛliɛ Pìle yakɛnrɛ wori dè141 Kire nɛ̄ ye sí de dɛ́nigɛ kire caa, yé sí yiʔɛ le yeri Kulocɛliɛ Pìle yakɛnrɛ caa dè. Kpuʔɔrɔ dáà ti sî ki yaʔa siɛn nàa Kulocɛliɛ kele nyaʔa gèle nɛ nyu wè, ye cɛri tire caa
         kpuʔɔ.2 Siɛn ŋáà wi nyɛ́ni nyu siɛnrɛ táà felide nī dè, siɛnnɛ mɛ́ bɛ̀ʔ wi ti nyuʔ, Kulocɛliɛ
         mɛ́ wi sî nɛ ti nyu. Ki 'nyaa, siɛn nɛ̌ ti kɔri cɛ́n wèʔ, nɛ̀ taʔa gíi nɛ̄, Kulocɛliɛ
         Pìle lire fànʔa nɛ̄ wi sî nɛ kalarigɛlɛ siɛnrɛ nyu dè. 3 Siɛn ŋáà wi nyɛ́ni Kulocɛliɛ kele nyaʔa gèle nɛ nyu wè, siɛnnɛ mɛ́ wi sî nɛ ke nyu.
         Wi nàa ti nyu gìi ki bé tí pe- liɛ pe nìre wáa, nɛ lèbaanna nyɔ́gi pe nī, nɛ pe funyɔ
         nyígi yè. 4 Ŋàa wi sî nɛ nyu siɛnrɛ táà felide nī dè, wi nàa ŋɔri nyɔ́gi wìi tíimɛ nī. Ŋìi sí
         wi sî nɛ Kulocɛliɛ kele nyaʔa nɛ nyu gèle, wire nàa ŋɔri nyɔ́gi tɛ́ngɛfɔlilɔ gboli wuulo nī bèle.5 Mi nɛ ki caa yeli ye mìɛni ye cɛri nyu siɛnrɛ táà felide nī; gìi sí ki ń'nɛ̀ pɔ́ri
         gè, yeri Kulocɛliɛ kele nyaʔa de nyu. Ŋàa wi nyɛ́ni Kulocɛliɛ kele nyaʔa nɛ nyu gèle,
         wi 'tóri ŋàa nɛ̄ wi nyu siɛnrɛ táà felide nī dè. Macɛn a ki yē ŋàa wi nyu siɛnrɛ táà
         felide nī dè, wiī nɛ ti kɔri nyu wè dí tɛ́ngɛfɔlilɔ gboli ni sí ŋɔri taa wè. 6 Ye sí ki sɔ̀ngi, nɛ siinyɛninɛ, a ki 'nyaa mi 'kɛ́ yeli tiʔɛ nī gè, nɛ́ sɛ́ni nyu
         siɛnrɛ táà felide nī dè. A mi wè nyu nɛ́ yeli ní nɛ kele nyu gèle nɛ yigi yeli mɛ́
         gèleʔ, á kire 'laa a mi wè kacɛ́nnɛ siɛnrɛ nyu yeli mɛ́ wèʔ, nɛ̀ pínɛ a mi wè Kulocɛliɛ
         kele nyaʔa nɛ nyu yeli mɛ́ wèʔ, á kire bɛ̀ʔ a mi wè yeli tɛnmɛ wèʔ, kire bé gáa nyuɔ
         yeli nɛ̄ ?7 Kanugo kire gī nɛ́ yakpuɔnrɔ ní dè, tire dáà ti wè nyu dèʔ, gìi ki 'maana kúɔ lè,
         á kire 'laa gɔri wè: a ti kpúɔnvɔlilɔ pe wè ti kpúɔn nɛ yigi cìilige wèʔ, mɛni siɛn
         bé gbɛ̀ ki cɛ́n bè síɛ gàa maana ni nyu wè, á kire 'laa gɔri wè ? 8 Nɛ̀ pínɛ, a kàkpanʔa ki wè nɛ wíi nɛ siɛnrɛ yigi dè cìilige wèʔ, mɛni siɛn bága ki
         cɛ́n bé sí wìi gbòbori kapiɛnnɛ nɛ̄ lè ? 9 Bɛ̀ ki yē nɛ̀ pínɛ nɛ́ siɛnjuuro ní dè. A yeli wè siɛnrɛ nyu dè cìilide wèʔ, mɛni
         pe bága ki cɛ́n gàa yeli nɛ nyu gè ? Je yeli béri nyu de cáanri waʔanɛ wī.10 Siɛnrɛ felide tiī nìʔɛrɛ duniya nī wè, tàa sí wè baa kɔri fùnʔ. 11 A ki yē mi sì siɛnrɛ táà kɔri cɛ́n wèʔ, ŋàa wi nyɛ́ni ki siɛnrɛ nyu dè, wire bé mi
         nyaa kùlo láà wuu tíɛlɛ. Mi míɛni wè, ŋàa wi nyɛ́ni ki siɛnrɛ nyu dè, m'bé wi nyaa
         kùlo láà wuu tíɛlɛ. 12 Kire nɛ̄, bɛ̀ yeli nɛ ŋàʔaná bè Kulocɛliɛ Pìle ni yakɛnrɛ taa dè, yeri ki caa kpuʔɔ
         dìi ti bé tɛ́ngɛfɔlilɔ gboli kɛn lè ni- de waa yiʔɛmɛ wè.13 Kire nɛ̄, siɛn ŋíì wi nyɛ́ni nyu siɛnrɛ táà felide nī dè, wiri náari gìi ki bé tí
         wi gbɛ̀ri ti kɔri nyu wè. 14 Nɛ́ ki cɛ́n a mi nɛ Kulocɛliɛ náari wè siɛnrɛ táà felide nī wè, mi pìle lire tɔ̀ni
         nɛ náari yo, nɛ̀ sí ki taa mi sìnjilige ki wè ki tɔ̀ni tari wèʔ. 15 Gíi sí mi 'yɛli bè kpíʔile ? M'béri náari nɛ́ mi pìle ní lè, bé sí de náari de pínɛ
         nɛ́ mi sìnjilige ní gè. M'béri ŋú nɛ́ mi pìle ní lè, bèri ŋú de pínɛ nɛ́ mi sìnjilige
         ní gè. 16 Á kire 'laa wè, a muɔ nɛ Kulocɛliɛ gbùʔɔrɔ́ wè nɛ́ muɔ pìle ní lè, á ki nyaa ŋàa wī
         bile nɛ lúru wè, wiì yakaa cɛ́n wèʔ, gíi wire bága cɛ́n bé sí «ki- taa buu bɛ̀» suɔ
         wè, a muɔ kɛ́nì barigɛ kɛn nɛ̀ kúɔ Kulocɛliɛ mɛ́ wè ? Nɛ́ ki cɛ́n gìi muɔ 'juu gè,
         wiì tàa cɛ́n ti nīʔ. 17 Muɔ yē nɛ barigɛ kanʔa Kulocɛliɛ mɛ́ wè, kiī cɛ̀ngɛ; ŋàa sí wī bile muɔ táanni wè,
         wire wè ki tɔ̀ni tari wèʔ. 18 Mi nɛ barigɛ kanʔa Kulocɛliɛ mɛ́ wè, nɛ́ ki cɛ́n mi nɛ nyu siɛnrɛ táà felide nī dè
         nɛ̀ tóri ye mìɛni nɛ̄. 19 Nɛ̀ sí ki taa tɛ́ngɛfɔlilɔ gboli nī lè, ki 'pɔ́ri mi- juu cɛ̀ri nɛ́ mi sícilige ní
         gè, sɛ́ni mi- juu nìʔɛgɛ siɛnrɛ táà felide nī dè.20 Nɛ siinyɛninɛ, ye fǎri kele gálì ke wori tɔ́nminɔ dè bɛ̀ pìile tíɛlɛʔ. Ye- puu pìile
         tíɛlɛ, piyè kapiʔi cɛ́nʔ. Gìi sí ki 'funzɔngirɔ kúɔ dè, ye- puu liɛlɛ. 21 Fànʔa Siɛnrɛ nī dè, ki 'sɛbɛ baa nɛ́ jo:Siɛnrɛ táà tiiyɛ nīm'bága de nyunɛ́ kùlo náà ni siɛnnɛ ní bèle.Nɛ̀ pínɛ siɛnnɛ pálì piyeyɛpe bága de nyu nɛ́ pe ní;kire nɛ́ ki mìɛni nípiyě mi siɛnrɛ lúʔu dèʔ+.Kàfɔli wi 'jo bɛ̀.22 A kire sí kpíʔile gè, siɛnrɛ felide táà ti bé puu fìɛ sìndɛngɛlɛ mɛ́ bèle, tiǐ sí
         puu fìɛ tɛ́ngɛfɔlilɔ mɛ́ bèleʔ. Nɛ̀ pínɛ, Kulocɛliɛ kanyaajuʔulo kiyě juu sìndɛngɛlɛ
         mɛ́ wīʔ; tɛ́ngɛfɔlilɔ mɛ́ ke bé juu.23 A ki 'nyaa tɛ́ngɛfɔlilɔ gboli ni mìɛni ni 'nìi pínɛ lè, á pe mìɛni nɛ nyu siɛnrɛ táà
         felide nī dè, a siɛnwarilɛ pálì sɛ́nì yiri baa bèle, á kire 'laa a sìndɛngɛlɛ pálì
         sɛ́nì yiri baa bèle, piyě ki nyaaʔ lé bè jo kàalafɔlilɔ bīɛlɛ lé ? 24 A ki sí yē ye mìɛni nɛ Kulocɛliɛ kele nyaʔa gèle nɛ nyu wè, a sìndɛngɛwɛ wáà pɛ́nì
         jíin wè, á kire 'laa a siɛnwariwɛ wáà pɛ́nì yiri wè, je yeli ye mìɛni siɛnjuuro ti
         bé wi taa fungo nī gè, ye mìɛni bé wi kolimɔ tìɛ bè wi nɛ̄. 25 Dàa dī baa wi fungo nī gè làridɛ dè, ti bé yiri kpànʔanɛ. Bɛ̀ wi bé tuu bè yiʔɛ cúbulo
         gè, bé sí ki juu wi nyuɔ nī gè dí Kulocɛliɛ wi tɔ̀ni yē yeli sunʔɔmɔ nī bè.Kele keri gbòborí de kpínʔini tɛ́ngɛfɔlilɔ gbuʔulo nī gèle26 Nɛ̀ siinyɛninɛ, gíi sí we bé juu ? Ki 'nyaa lɛ̀lɛ ó lɛ̀lɛ a yeli gbɛ́nɛ̀ yìye pínɛ
         bèle, ŋúnugo nɛ̂ puu wàa mɛ́, tɛnmɛnɛ nɛ̂ puu wàa mɛ́, Kulocɛliɛ nìɛ kele kálì tìí
         wàa nɛ̄, siɛnrɛ felide táà nɛ̂ puu wàa mɛ́, siɛnrɛ kɔri juuro nɛ̂ puu wàa mɛ́. Tire
         dáà ti mìɛni ti 'yɛli ti- puu bèri ŋɔri nyɔ́gi yeli nī wī. 27 A ki yē wàa nɛ nyu siɛnrɛ táà felide nī wè, ki 'yɛli pàli siin á kire 'laa siɛnnɛ
         taanri, ki fǎga tóri kire nɛ̄ʔ, peri ti kɔri nyu wè; peri nyu péri pìye kanʔa. 28 A ki sí yē siɛnrɛ ti kɔri juufɔli wè baa wèʔ, siɛn wi- pìiri gboli nī lè, wiri nyu
         baa wi fungo nī gè nɛ́ Kulocɛliɛ ní wè.29 Kulocɛliɛ siɛnjuulo siin, á kire 'laa taanri peli peri nyu, dí sɛnminɛ pe sí de siɛnrɛ siʔɛ dè. 30 A ki sí nyaa wàa wìiyɛ yē baa tɛ́niwɛ gboli nī lè, á Kulocɛliɛ wi 'kaala láà tìɛ
         wi nɛ̄ wè, siɛn ŋáà wi 'kíni nɛ̀ puu nɛ nyu wè, siɛn wi- pìiri. 31 Ki 'nyaa ye mìɛni nigbe nigbe bèle, yeli bé gbɛ̀ri Kulocɛliɛ kele nyaʔa gèle de nyu,
         gìi ki bé tí pe mìɛni pe- tɛnmɛnɛ taa dí ye mìɛni nàzɔnnɔ pe sí lìri. 32 Ye sí ki cɛ́n, bìli pe Kulocɛliɛ kele nyaʔa gèle nɛ nyu wè, pe 'yɛli pe- jáa pìye
         nɛ̄ a pe nyu wè. 33 Nɛ́ ki cɛ́n Kulocɛliɛ wi wè nɛ kanyaʔamirɛ kpínʔiniʔ, macɛn yanyige.Nɛ̀ yɛli nɛ́ kɛnmɛ bíì ní kele kiyē nɛ kpínʔini tɛ́ngɛfɔlilɔ gbuʔulo ke mìɛni nī gèle, 34 cɛlilɛ pe- puu pìirile a pe gbɛ́nɛ yē gboli nī lè+. Nɛ̀ taʔa gíi nɛ̄, ki larigɛ kiì kɛn pe mɛ́ peri nyuʔ. Gìi ki 'pɔ́ri gè, pe pìye
         cɛ́rigɛ majo mɛni Misa Fànʔa Siɛnrɛ ti 'ki juu nɛ̀ pínɛ wè+. 35 A ki sí nyaa pe caa bè tɛnmɛnɛ taa kaala láà nī wè, peri pe pɔlilɔ yúgo bèle kpáaya
         mɛ́. Á kire 'laa wè, kiī fìɛrɛwuʔu cɛliwɛ de nyu tɛ́ngɛfɔlilɔ gboli sunʔɔmɔ nī bè.36 Yeli tiʔɛ nī lé Kulocɛliɛ siɛnrɛ ti 'kɔ́n ? Á kire bɛ̀ʔ, yeli yákuɔlɔ bīɛlɛ lé ye
         'ti taa ? 37 A siɛn nɛ wìi sɔ̀ngí wire yē Kulocɛliɛ siɛnjuuwo wè, á kire 'laa nɛ wìi sɔ̀ngí wire
         'wìi yaʔa Kulocɛliɛ Pìle ni wire kàrigí wè, ki siɛn wi- ki cɛ́n dàa mi nɛ sɛbɛ dè, Kàfɔli wire kajuudiɛlɛ nī. 38 A ŋìi sì tire cɛ́n dèʔ, pe fǎga de wi tɔ́riʔ.39 Bɛ̀ sí ki yē gè, nɛ siinyɛninɛ, yeri ki caa kpuʔɔ yeli de Kulocɛliɛ kele nyaʔa gèle
         de nyu, yé fǎga sí cíi bé jo siɛn fǎri nyu siɛnrɛ táà felide nī dèʔ. 40 Gìi ki 'pɔ́ri gè, kele ke mìɛni ke 'yɛli keri kpínʔini nɛ́ laaduumɔ ní, yeri ke gbòborí
         de kpínʔini.
         
            
               	Eza 28.11-12 tire ti 'juu náʔa gè.

               	Gìi nɛ̄ siɛnrɛ ti 'ki juu mmɛ gè, ki 'nyaa kire lɛ̀lɛ nī lè tɛ́ngɛfɔcɛlilɛ pálì 'puu
                     nɛ tíin fɔnminɔ tɛ́ngɛlɛ nī lè. Pe nìɛ yúgogolo wáari gàli ke nìɛ báan nɛ́ kàgbaaligɛ
                     ní baa gbuʔulo nī gèle. Kire sì sí yɛliʔ. Kire nɛ̄ Pɔli wi 'ki juu nɛ́ jo pe- pìiri,
                     pé sí sari pe pɔlilɔ yúgo bèle nɛ́ ki tiʔɛlɛ ní gèle.

               	Wéli baa Sél 2.18; 3.16.

Pɔli Kataanna Siɛnrɛ dáà wi 'taa dè151 Nɛ siinyɛninɛ, mi nɛ caa bè yeli sɔ̀ngi bè taa Kataanna Siɛnrɛ dáà mi 'juu yeli mɛ́ dè, á yeli 'ti cò kpuʔɔ wè. 2 Siɛnrɛ dáà mi sɛ́nì jáari yeli mɛ́ dè, a yeli ti cò kpuʔɔ wè, tire fànʔa nɛ̄ yeli
         bé suɔ. Á kire 'laa wèʔ, yeli 'tɛ́ngɛlɛ niī nyùgo fùn wī.3 Ki 'nyaa tɛnmɛnɛ náà mi 'taa lè, lire mi 'kɛn yeli mɛ́ kapelile lè. Kire 'jo, nɛ̀
         yɛli nɛ́ Kulocɛliɛ siɛnsɛbɛrɛ ní dè, Kirisi wi 'kùu weli kapiʔile kɛnmɛ nɛ̄. 4 Cígini, nɛ̀ yɛli nɛ́ Kulocɛliɛ siɛnsɛbɛrɛ ní dè, pe 'wi tɔ́n nyɛgɛ nī gè, cɛndaanriwuʔu
         nɛ̄ gè a wi 'nyɛ́ nɛ̀ yiri. 5 A wi sɛ́nì wìi tìɛ Sefasi nɛ̄. Kire kàduʔumɛ gè, a wi sɛ́nì wìi tìɛ pìtɛnmɛnɛ kiɛ nɛ́ siin nɛ̄. 6 Bà tire 'tóri dè, a wi sɛ́nì wìi tìɛ siinyɛninɛ pálì nɛ̄; pe cé tóri siɛnnɛ sirasiin
         dabataan nɛ̄ (500), a peli 'pínɛ nɛ̀ wi nyaa tiɛnugo nī. Pe kpuɔmɔ nɛ tíin sìi nɛ̄,
         pàli sí nyɛ́nì kùu. 7 Bɛ̀ kire 'kúɔ wè, a wi sɛ́nì wìi tìɛ Zaki nɛ̄, nɛ́ kúɔ nɛ́ wìi tìɛ wi tundunminɔ pe
         mìɛni nɛ̄ bèle, a pe 'wi nyaa. 8 Kire ki mìɛni kàduʔumɛ gè, a wi 'wìi tìɛ mi míɛni nɛ̄ nɛ̀ pínɛ, mi ŋáà wī majo pùɔ
         ŋíì wi nɛ̌ fìɛ liɛʔ, á pe nɛ̂ wi sii wè.9 Ki 'nyaa mi mi 'cɛ́ri tundunminɔ pe mìɛni nī bèle, mi ŋáà miì cɛ́nì yɛli peri mi yeri tundunwɔ wèʔ; nɛ̀ taʔa gíi nɛ̄,
         mi 'puu nɛ Kulocɛliɛ gboli wuulo wuʔɔ bèle. 10 Nɛ̀ sí yɛli nɛ́ Kulocɛliɛ wi kpuʔɔrɔ ní dè mi kɔli mɛ́ gè, a mi 'larigɛ gáà taa gè, gàa nī mi yē gè. Nɛ̀ pínɛ Kulocɛliɛ
         kpuʔɔrɔ tiì yiri waʔanɛ mi kɔli mɛ́ gèʔ; ki 'nyaa mi 'baara kúɔ kpuʔɔ nɛ̀ tóri pe
         mìɛni nɛ̄ bèle. Mi sí cɛ wī lé ? ʔéʔe, Kulocɛliɛ kpuʔɔrɔ tire dī mi nɛ̄. 11 A ki nɛ́ cɛ́nì nyaa mi yo, a ki nɛ́ nyaa peli yo, gìi ki 'cɛ́n gè, kire siɛnrɛ tire
         weli nɛ jáari, á yeli sí tɛ́ngɛlɛ taa ti nī.Tɛ́ngɛfɔlilɔ pe nyɛ́yirile wori dè12 Bɛ̀ weli nɛ ki jáari nɛ́ jo Kirisi wi 'nyɛ́ nɛ̀ yiri kúbilo sunʔɔmɔ nī bè, ki mɛni á pàli ní baa yeli sunʔɔmɔ nī bè
         nɛ ki nyu nɛ́ jo dí kúbilo nyɛ́yirile wè baa wèʔ ? 13 A ki sí yē kúbilo nyɛ́yirile wè baa wèʔ, Kirisi wiì sí nyɛ́ nɛ̀ yiri wī kìɛʔ. 14 A Kirisi wiì sí nyɛ́ nɛ̀ yiri wèʔ, weli siɛnjaarirɛ tire yē waʔanɛ wī, nɛ̀ pínɛ yeli
         tɛ́ngɛlɛ niī waʔanɛ wī. 15 A yeli nɛ ki nyu nɛ́ jo kúbilo pe wè kunu nɛ nyɛ́gi nɛ yigi wèʔ, kire 'jo Kulocɛliɛ
         wiì Kirisi nyɛ́ wè nɛ̀ yige kúbilo nī bèleʔ. Kire tiʔɛ gáà nī gè weli sí yē káfinɛrɛfɔlilɔ
         wī, bɛ̀ weli nɛ ki nyu nɛ́ jo Kulocɛliɛ wi 'Kirisi nyɛ́ wè wè.16 A ki yē kúbilo pe wè nɛ kunu nɛ nyɛ́gi wèʔ, Kirisi míɛni wiì koli nɛ̀ nyɛ́ʔ. 17 A Kirisi wiì sí nyɛ́ nɛ̀ yiri wèʔ, yeli tɛ́ngɛlɛ lè, nyùgo wè ni nɛ̄ʔ; yeli kapiʔile
         kiyē nɛ tíin yeli nɛ̄ wī. 18 Nɛ̀ pínɛ bìli pe 'kùu bèle, nɛ́ sí cé pìye taʔa Kirisi nɛ̄ wè, peli woli ni 'cúʔɔ
         wī. 19 A ki yē weli 'weli sɔ̀ngirɔ taʔa dè Kirisi nɛ̄ wè sìi ŋáà wire yákuɔ nɛ̄ wè duniya
         nī wè, weli bīɛlɛ fuunmɔwuulo bèle nɛ̀ tóri siɛnnɛ pe mìɛni nɛ̄ bèle.20 Nɛ̀ sí ki taa Kirisi wi 'nyɛ́ nɛ̀ yiri kúbilo sunʔɔmɔ nī bè ! Wire wī siɛnpeliwe wè
         nɛ̀ yiri bàli nī pe bága nyɛ́ yiri bèle. 21 Bɛ̀ ki 'nyaa siɛn wi 'pɛn nɛ́ kùu ní wè duniya nī wè, kúbilo nyɛ́yirile míɛni lè,
         siɛn wi 'pɛn nɛ́ ni ní. 22 Bɛ̀ ki 'nyaa siɛnnɛ pe mìɛni 'yiri Adama nī níɛ kúu wè, bɛ̀ míɛni pe mìɛni pe bága koli bè puu sìi nɛ̄ nɛ́ Kirisi ní wè. 23 Ki bé sí nyaa wàa ó wàa nɛ́ wi lɛ̀lɛ wī: Kirisi wire wī péliwe wè, kire kàduʔumɛ gè,
         wi pɛnjɛngɛ gè, bìli bīɛlɛ Kirisi wuulo bèle, dí peli sí taʔa. 24 Píra ŋáà nī wè, dí duniya kúɔ lɛ̀lɛ ni sí nɔ̀. Kire lɛ̀lɛ nī lè Kirisi wi bé kàfɔligɔ
         feliye yi mìɛni cúʔɔ yè, nɛ́ fànʔafɔligɔ feliye yi mìɛni ní yè, nɛ́ ŋɔri felide ti
         mìɛni ní dè, bé sí koli bè kùlofɔligɔ kɛn gè Kulocɛliɛ mɛ́ wè, Tuufɔli wè.25 Ki 'nyaa Kirisi wire wi 'yɛli bè puu fànʔa nɛ̄ gè fúɔ bè taa wi ga wi leguulo pe mìɛni kùru bè le wi tɔliyɔ láara yè+. 26 Leguuwo sɛnwɛ ŋáà sí wi bága cúʔɔ bè yige baa wè, wire wī kùu wè. 27 Nɛ́ ki cɛ́n wi nyɛ́nì yɛrɛ ti mìɛni kùru nɛ̀ le wi tɔliyɔ láara yè+. A ki sí juu mmɛ gè nɛ́ jo wi 'yɛrɛ ti mìɛni kùru nɛ̀ le wi tɔliyɔ láara yè, kiī
         cɛ́ngɛ, Kulocɛliɛ wire ŋáà wi 'tí a ti mìɛni ti 'kùru nɛ̀ le wi láara wè, wire wè
         baa ti nīʔ. 28 A Kulocɛliɛ wi kɛ́nì yɛrɛ ti mìɛni kɛn wi mɛ́ ti 'puu wi fànʔa láara gè, Jaafɔli wire
         tíimɛ wè, wi bé wìi cáan Kulocɛliɛ láara wè, wire ŋáà wi 'wi tɛ́ngɛ yɛrɛ 'ti mìɛni
         fànʔa nɛ̄ gè, dí Kulocɛliɛ wi sí puu yɛrɛ ti mìɛni nyùgo nɛ̄, bè puu siɛnnɛ pe mìɛni
         nyùgo nɛ̄.29 Ye sí ki sɔ̀ngi, bìli pe nyɛ́ni pe batɛmi kpínʔini wè kúbilo kɛnmɛ nɛ̄ bè, gáa pe je ga taa baa ? A ki yē kúbilo pe wè kunu nɛ nyɛ́gi
         púlo wèʔ, gáa kɛnmɛ sí nɛ̄ pe nyɛ́ni pe batɛmi kpínʔini wè kúbilo kɛnmɛ nɛ̄ bè ? 30 Á weli tíimɛ bèle, gáa kɛnmɛ nɛ̄ weli cî nɛ wìye wáari nɛ yɛri súuri kùu mɛ́ wè ?
         31 Cɛngɛ ó cɛngɛ mi nɛ̂ puu kùu kiyɛ nī. Kányiʔɛ nɛ̄ gè siinyɛninɛ, yeli bīɛlɛ mi nàgbuʔɔrɔ
         ti kɔri wè pínɛnyɛnigɛ nī gè nɛ́ weli Kàfɔli Zezi Kirisi ní wè. 32 Bè ki juu nɛ́ siɛnnɛ sɔ̀ngirɔ ní dè, a ki yē kúbilo pe wè kunu nɛ nyɛ́gi wèʔ, cáanra
         dáà mi 'cáan nɛ́ nyàʔayɛrɛ ní dè baa Efɛzi kàʔa mɛ́ gè, gáa kire bé nyuɔ mi nɛ̄ ?Ye- puu weri líi wéri gbun,nɛ́ ki cɛ́n mbànʔawe bé kùu wī+.33 Ye fǎri pùrɔrɔ nii ti nīʔ, «nàgoricuʔɔwɔ wiī nɛ tánʔagɛnjɛ̀nmɛ córi bè.» 34 Ye- sícilimɛ le yìye nī, kire ki 'yɛli gè; yé fǎri kapiile kpínʔiniʔ. M'bé tire juu
         yeli mɛ́, ki 'kò yeli nɛ̄ fìɛrɛ wī, nɛ́ ki cɛ́n yeli nī bèle, pàli sì Kulocɛliɛ cɛ́nʔ.Nyɛ́yirile cefɔnrɔ dè35 Wàa bé sí gbɛ̀ ki juu bé jo: «Mɛni kúbilo piyē nɛ nyɛ́gi nɛ síi ? Céri díi felide
         ti sî koli nɛ̀ yiri pe nɛ̄ ?» 36 Ledogo gī muɔ wè ! Bà muɔ sî yɛrɛ tánʔa dè, a tiì kíni nɛ̀ kùu dèʔ, ti nɛ̌ fìinʔ+. 37 Nɛ̀ pínɛ yatanʔara dáà muɔ sî tánʔa dè, fíinge gáà ki cî kɛ́nì yiri gè, kire bɛ̀ʔ
         muɔ cî tánʔaʔ. Ki 'nyaa yatanʔabiige kire yákuɔ ki cî puu, a ki nɛ́ nyaa bíle wī yo, á kire 'laa yatanʔara táà tìiyɛ yo. 38 Kulocɛliɛ wire sí wi nɛ̂ céri táà kɛn ti mɛ́ a dìi 'wi dɛ́ni dè, yatanʔara ó yatanʔara
         nɛ́ ti céri felide.39 Céri táà sì wúɔ nɛ́ tàa níʔ. Ki 'nyaa tàa yē siɛnnɛ céri, tàa yē yajuuro céri, tàa
         yē sínjinʔɛnɛ céri, tàa yē fúɔlɔ céri. 40 Nyìʔɛnɛ wuulo céri yē baa, dàala wuulo céri yē baa. Nyìʔɛnɛ wuulo céri tire 'kò tìiyɛ
         nɛ́ sí ní kpuʔɔrɔ ní; dàala wuulo wori míɛni ti 'kò tìiyɛ. 41 Cɛngɛ cɛ̀nrɛ tiī tìiyɛ, yege cɛ̀nrɛ tiī tìiyɛ, ŋɔgɔlɔ cɛ̀nrɛ tiī tìiyɛ; ŋɔgɔlɔ
         tíimɛ nī gèle, làa cɛ̀nrɛ sì wúɔ nɛ́ làa wori níʔ.42 Bɛ̀ ki yē nɛ̀ pínɛ nɛ́ kúbilo nyɛ́yirile ní lè. Siɛn wi nɛ̂ kùu pe nɛ̂ sɛ́nì wi tɔ́n
         yafunʔɔgɔ. Wi nɛ̂ kɛ́nì nyɛ́ nɛ̀ yiri nɛ̂ puu sìnvunʔɔ nī. 43 Pe nɛ̂ wi túgu nɛ̀ tɔ́n yakariwaʔa tíɛlɛ; wi nɛ̂ kɛ́nì nyɛ́ nɛ̀ yiri nɛ̂ puu kpuɔmɔ
         nī. Pe nɛ̂ wi túgu nɛ̀ tɔ́n ŋɔrifun yɛgɛ tíɛlɛ; wi nɛ̂ kɛ́nì nyɛ́ nɛ̀ yiri nɛ̂ puu
         nɛ́ ŋɔri ní. 44 Céri cɛnrɛ tire pe nɛ̂ tɔ́n, siɛn wi nɛ̂ kɛ́nì nyɛ́ nɛ̀ yiri nɛ̂ puu nɛ́ Pìle céri ní.Bɛ̀ muɔ 'ki nyaa céri cɛnrɛ yē baa wè, ma ki cɛ́n pìle céri yē baa nɛ̀ pínɛ. 45 Kire nɛ̄ Kulocɛliɛ siɛnsɛbɛrɛ ti 'ki juu nɛ́ jo: Siɛn péliwe wè, Adama wè+, wi 'puu sìi yɛgɛ nɛ́ ní céri cɛnrɛ ní; Adama ŋáà wi kɛ́nì pɛn kàduʔumɛ gè+, wire yē Pìle, nɛ siɛn kanʔa wi kòrí sìi nɛ̄. 46 Ki 'nyaa péliwe wiì 'puu pìle yɛgɛʔ, céri yɛgɛ ki 'puu; pìle wuu wire kɛ́nì pɛn kàduʔumɛ
         wī. 47 Siɛn péliwe wi 'yiri dàala nī, nɛ ní puuro+; siɛn siinwuu wè, wire 'kɔ́n nyìʔɛnɛ nī. 48 Bɛ̀ ŋìi wiī puuro dè, bɛ̀ bìli míɛni piyē puuro nɛ̀ pínɛ; ŋìi wi sí yē nyìʔɛnɛ wuu
         wè, bɛ̀ bìli piyē nyìʔɛnɛ wuulo nɛ̀ pínɛ. 49 Bɛ̀ sí weli yē puuro wuu wi líɛrɛ dè, bɛ̀ míɛni weli bága puu nyìʔɛnɛ wuu wi líɛrɛ
         bè pínɛ.50 Nɛ siinyɛninɛ, dàa mi nɛ nyu dè, ti kɔri n'ŋɛ: céri nɛ́ sìsiɛn tiǐ gbɛ̀ Kulocɛliɛ Kùlofɔligɔ kɔrigɔ lìi gèʔ. Fúnʔɔrɔ tiǐ gbɛ̀ sìnvunʔɔrɔ kɔrigɔ lìi gèʔ.51 Ye- nyaa, m'bé kalarilɛ láà juu yeli mɛ́: we mìɛni wiyě ga kùuʔ, we mìɛni we bé sí
         ga yiʔɛ kɛnmɛ páà nɛ̄, 52 nyapikolilo nigbe nɛ̄, a kàkpanʔa wíizɛnnɛ ni kɛ́nì wíi lè. Nɛ́ ki cɛ́n kàkpanʔa káà
         bága wíi, dí kúbilo pe sí nyɛ́ bè yiri; fúnʔɔrɔ sì je puu pe nīʔ, dí weli sí yiʔɛ
         kɛnmɛ páà nɛ̄. 53 Ki 'nyaa yɛgɛ gáà ki 'fúnʔɔ gè, ki bága kò sìnvunʔɔ nī; yɛgɛ gáà gī yakuugo gè, dí
         ki sí puu sìnguu nī. 54 Yɛgɛ gáà ki 'fúnʔɔ gè, a ki kɛ́nì kò sìnvunʔɔ nī wè, nɛ̀ pínɛ a yakuugo ki kɛ́nì kò
         sìnguu nī wè, kire lɛ̀lɛ nī lè siɛnrɛ dáà dī baa sɛbɛrɛ dè, ti bé fori; ti 'jo:Jáamɛ pi 'kùu líɛ wè nɛ̀ júɔ !55 Kùu, muɔ jáamɛ piī sé ?Kùu, muɔ ŋaʔa suɔnrɔ tiī sé+ ?56 Ki 'nyaa kùu ŋaʔa suɔnrɔ dè, kapiile lire nī, kapiile ni cɔ̀rimɔ tiɛlɛ lire nī Fànʔa Siɛnrɛ dè. 57 We- sí de kpuʔɔrɔ tari dè Kulocɛliɛ nɛ̄, wire wi 'jáamɛ kɛn bè weli mɛ́ weli Kàfɔli Zezi Kirisi wire nyúmɔ nī bè. 58 Kire nɛ̄, nɛ siinyɛninɛ, yeli woli ni 'kpúʔɔ mi mɛ́, ye- gbɛ̀nmɛ le yìye nī, ye fǎri
         sùnʔɔrɔ́ de láʔalaʔ. Yeri baara yeri waa yiʔɛmɛ súuri Kàfɔli mɛ́ wè. Ye- ki cɛ́n yeli fùrɔgɔ ki wè waʔanɛʔ.

Wali cáanra dè Zerizalɛmi tɛ́ngɛfɔlilɔ mɛ́ bèle161 Gìi ki 'wali cáanra kúɔ dè, wali ŋáà wi 'yɛli bè tórigo tɛ́ngɛfɔlilɔ mɛ́ bèle Zerizalɛmi kàʔa mɛ́ gè, gìi mi 'juu nɛ̀ gbɛ̀ngɛ Galasi kùlo tɛ́ngɛfɔlilɔ gbuʔulo mɛ́ gèle, yeli míɛni bèle, ye- kire kpíʔile. 2 Cégboli ni cɛnbelige ó cɛnbelige, siɛn ó siɛn wi- wi wali gbòbori wè, nyuɔ gíì wi
         bé gbɛ̀ kɛn wè; ki fǎga nyaa mi ga sa yiri kúɔʔ, dí ye nɛ́ de wali cáanri wèʔ. 3 A mi kɛ́nì kɛ́ baa yeli mɛ́ wè, bìli yeli 'nyaa pe bé gbɛ̀ tunduro kúɔ dè, bɛ̀ m'bé
         sɛbɛlɛ kpíʔile kɛn pe mɛ́, pe- kɛ́ nɛ́ yeli kpuʔɔrɔ ní dè Zerizalɛmi kàʔa mɛ́ gè. 4 A ki sɛ́nì nyaa mi tíimɛ mi 'yɛli bè kɛ́ baa wè, bɛ̀ pe bé pínɛ nɛ́ mi ní.Pɔli nɛ sɔ̀ngí bè kɛ́ tánʔana nɛ̄5 A mi kɛ́ni tòrí Maseduwani tiʔɛ nī gè, m'bé kɛ́ baa yeli mɛ́. M'bé sí ga tóri baa
         cúɔʔ. 6 Dùʔɔ m'bága sa lɛ̀lɛ láà kúɔ baa nɛ́ yeli ní bè pínɛ, á kire 'laa dùʔɔ m'bága kɛ́
         wiire lɛ̀lɛ nī, yé sí ga mi sáʔa mi de waa mi koligo nī gè. 7 Mi wè caaʔ nàa nɛ̄ lè we wìye nyaa yériye nɛ̄ bé taʔa fali wīʔ. A kiī Kàfɔli nyɛ́ni kaala lè, mi cɛ́ni caa bè sa lɛ̀lɛ láà kúɔ baa nɛ́ yeli ní wī. 8 Bɛ̀ ki sí yē ŋɔ̀ wè, m'bé kò náʔa Efɛzi kàʔa mɛ́ gè fúɔ bè Pantɛkɔti lɛ̀lɛ nɔ̀ lè náʔa. 9 Ki 'nyaa Kulocɛliɛ wi 'kɔ̀ri káà múgu mi mɛ́ kpuʔɔ mi de mi baara kúu dè ti- puu nɛ́
         pìle ní, nɛ̀ pínɛ bìli pe túngu nɛ́ mi ní bèle, piyē nìʔɛnɛ.10 A Timote wi 'kɛ́ baa yeli mɛ́ wè, ye- wi cò cɛ̀ngɛ, ye fǎga tí wiri fìʔɛ́ʔ, nɛ́ ki
         cɛ́n Kàfɔli baara tire wiī nɛ kúu bɛ̀ mi tíɛlɛ. 11 Siɛn fǎga jùɔn wi nīʔ. Ye- wi sáʔa wi- koli wi pɛn náʔa mi mɛ́ yanyige nɛ̄. Mi nɛ́
         we siinyɛninɛ ní bèle, weli nɛ wi siri náʔa. 12 We siinyɛni Apolɔsi wire wè, mi 'wi fiɛn nɛ̀ pɛ́nì fùrɔ wi- kɛ́ baa yeli mɛ́ wire
         nɛ́ siinyɛninɛ ní bèle; kári láa sí wè wi nɛ̄ púloʔ bɛ̀ ki yē ŋɔ̀ wèʔ. Wi bága kɛ́,
         a wi kɛ́nì ki larigɛ taa gè.Siɛnsɛnrɛ dè13 Ye- puu nyɛminɛ, ye- yɛ̀ ye yéri tɛ́ngɛlɛ nī lè, ye- yìye kpíʔile nàguɔlɔ díɛ! Ye-
         gbɛ̀nmɛ le. 14 Ye- tí yeli kakpiʔiligele ke mìɛni ke- puu nɛ́ dɛ́nigɛ ní. 15 Yeli 'ki cɛ́n Sitefanasi wè nɛ́ wi saʔa wuulo ní bèle, peli bīɛlɛ Akayi tɛ́nimɛ tɛ́ngɛfɔpelile
         bèle. Nɛ̀ pínɛ pe 'pìye kɛn nɛ Kulocɛliɛ wuulo pe kele nyuʔɔ gèle. Kire nɛ̄, mi ye
         fiɛn wī nɛ siinyɛninɛ, 16 yeri yìye cɛ́rigi kire siɛnnɛ pe felile mɛ́ bèle, nɛ́ bìli pe nyɛ́ni pínɛ nɛ baara
         gbɛ̀ngɛ nɛ́ pe ní bèle.17 Kiī mi mɛ́ fundaanra bɛ̀ Sitefanasi, nɛ́ Fɔritunatusi, nɛ́ Akayikusi piyē náʔa nɛ́
         mi ní bèle; pe 'yeli larigɛ tɔ́n gè bɛ̀ yeli wè bile wèʔ. 18 Pe 'tɔ̀ni nɛ̀ mi fungo nyígi gè, nɛ́ yeli woyo ní yè nɛ̀ pínɛ. Kire nɛ̄, yeri ki kpuʔɔrɔ
         tari dè ki siɛnnɛ pe felile nɛ̄ bèle.19 Azii tɛ́nimɛ tɛ́ngɛfɔlilɔ gbuʔulo kiyē nɛ yeli síɛri. Akiilasi nɛ́ Pirisika ní wè, nɛ̀ fàri tɛ́ngɛfɔlilɔ gboli náà
         nī baa pe saʔa mɛ́ gè, piyē nɛ yeli síɛri kpuʔɔ Kàfɔli wi pínɛnyɛnigɛ nī gè. 20 Siinyɛninɛ pe mìɛni piyē nɛ yeli síɛri. Ye- síɛrilɛ kɛn lè baa yìye mɛ́, ye yìye síɛri
         nɛ́ dɛ́nigɛ ní gè, tɛ́ngɛlɛ dɛ́nigɛ gè.21 Mi Pɔli, mi mi 'síɛrilɛ náà ni siɛnrɛ sɛbɛ dè nɛ́ mi kɔli ní. 22 A Kàfɔli wiì siɛn ŋíì dɛ́ni wèʔ, dɛ́ngɛ de cáan nɛ́ kire siɛn ní wè. Maranata ! Kàfɔli te báan !23 Kàfɔli Zezi wi- kpuʔɔrɔ taʔa ye nɛ̄. 24 Yeli ye mìɛni bèle yeli 'mi dɛ́ni, Kàfɔli Zezi Kirisi pínɛnyɛnigɛ nī gè.

Pɔli nɛ́ Timote síɛrilɛ lè11 Pɔli ŋáà wī Zezi Kirisi tundunwɔ wè nɛ̀ yɛli nɛ́ Kulocɛliɛ nyɛ́ni kaala ní lè, wire nɛ́ siinyɛni Timote ní wè, peli
         pe 'sɛbɛ nɛ̀ tórigo Kulocɛliɛ gboli wuulo mɛ́ bèle Korɛnti kàʔa mɛ́ gè, peli nɛ́ tɛ́ngɛfɔlilɔ pe mìɛni ní bèle bàli bīɛlɛ
         Akayi tɛ́nimɛ pi mìɛni nī bè. 2 Kulocɛliɛ wè, wire ŋáà wī weli Tuu wè, nɛ́ Kàfɔli Zezi Kirisi ní wè, pe- kpuʔɔrɔ taʔa ye nɛ̄, pe- yanyige kɛn ye mɛ́.Pɔli wi 'síɛrigɛ kɛn Kulocɛliɛ mɛ́3 Kpuʔɔrɔ ti 'yɛli Kulocɛliɛ nɛ̄, wire ŋáà wī weli Kàfɔli Zezi Kirisi Tuu wè. Wire wī Tuufɔli ŋáà wi nyɛ́ni nyinimɛ tari wè, nɛ̀ pínɛ wire wī Kulocɛliɛ
         wè ŋàa wi sî siɛn fungo nyígi gè feliye yi mìɛni wè. 4 A yawuʔɔ ó yawuʔɔ 'weli taa wè, wire wi nɛ̂ weli funyɔ nyígi yè. Kire nɛ̂ ŋɔri kɛn
         weli mɛ́ weli gbɛ̀ jáa bè pàli funyɔ nyígi a yawuʔɔ 'wàa taa wè, kɛnmɛ bíì nɛ̄ Kulocɛliɛ
         wi 'weli funyɔ nyígi yè. 5 Ki 'nyaa bɛ̀ Kirisi wi 'wuʔɔgɔ suɔ kpuʔɔ weli kɛnmɛ nɛ̄ bè, bɛ̀ míɛni weli funyɔ yi
         nɛ̂ nyígi kpuʔɔ Kirisi wire fànʔa nɛ̄ gè. 6 A fùrɔgɔ sí weli taa wè, kire ki bé nàzɔnnɔ lìri bèle yeli nī dí yeli sí suɔ. A ki
         sí yē weli funyɔ yi 'nyígi yè, kire ki bé tí yeli funyɔ yi nyígi bínɛ, dí yeli sí
         ŋɔri taa bè yeli wuʔɔyɔ kpàri yè bè cò, kire wuʔɔyɔ feliye yire yī weli nɛ̄. 7 Sɔ̀ngirɔ taʔadiʔɛ gáà gī weli nī yeli kɔli mɛ́ gè, yafiɛn sǐ gbɛ̀ ki láʔaʔ. Nɛ́ ki
         cɛ́n bɛ̀ yeli yē nɛ pínɛ nɛ wuʔɔ nɛ́ weli ní wè, yeli funyɔ yi bága nyígi pínɛ bɛ̀
         weli tíɛlɛ.8 Siinyɛninɛ, ki 'nyaa wuʔɔgɔ gíì ki 'weli taa baa Azii tɛ́nimɛ nī bè, weli sǐ ki làrigɛ
         yeli nɛ̄ʔ. Ki wuʔɔgɔ gáà ki 'tɔ̀ni nɛ̀ weli fùrɔ kátii fúɔ nɛ̀ weli fànʔa kúɔ gè a
         weli tíimɛ 'kò nɛ kaala weli sìi wi wori nɛ̄ dè. 9 Ki 'nyaa weli tíimɛ cé tɛ́ngɛ ki nɛ̄ nɛ̀ láʔa weli bé kùu wī; sɔ̀ngirɔ táà sì cé ní
         nɛ̀ puu weli nīʔ, nɛ̀ yiri Kulocɛliɛ ŋáà wi nyɛ́ni kúbilo nyɛ́gi bèleʔ. 10 Wire wi 'weli suɔ ki kùu piiwe ŋáà wi feliwe mɛ́ wè, wire sí wi bé ní de weli suu.
         Kulocɛliɛ wire nɛ̄ weli 'weli sɔ̀ngirɔ taʔa dè, nɛ̀ tɛ́ngɛ ki nɛ̄ wire wi bé ní koli
         bè weli suɔ. 11 A yeli míɛni wúɔ nɛ́ weli ní wè, níɛ náari weli mɛ́ wè, kire ki bé ki kɛn weli bé
         kpuʔɔrɔ taa siɛnniʔɛnɛ náarigɛ kɛnmɛ nɛ̄ bè. Ki bé sí kacɛ̀ngɛ kpíʔile pàli nìʔɛnɛ
         nɛ̄.Pɔli wi 'wi tánʔana lɛ̀lɛ yiʔɛ lè12 N'gɛ weli bé gbɛ̀ sìndinge kpúɔn bé ti juu, weli funyɔ yi 'tɛ́ngɛ tire nɛ̄: ki 'nyaa
         weli 'puu nɛ weli sìi tári wè nɛ wìye cɛ́rigi nɛ́ kányiʔɛ ní siɛnnɛ yiʔɛ mɛ́ gè nɛ́
         yeli mìɛni ní bèle. Kiì sí kò majo weli 'ki kpíʔile nɛ́ weli sícilige ní wīʔ. ʔéʔe,
         Kulocɛliɛ kpuʔɔrɔ dī. 13 Siɛnrɛ dáà weli nɛ sɛbɛ nɛ tórigi yeli mɛ́ dè, tàa tìiyɛ bɛ̀ʔ tire dèʔ, yeli sì kò
         yeli sì ti cɛ́n wīʔ. Mi sí tɛ́ngɛ ki nɛ̄ yeli bé ti sɔ́migɔ bè cɛ́n cɛ̀ngɛ. 14 Bɛ̀ yeli sí ki cɛ́n nɛ̀ cɛ́n weli yē yeli nàgbuʔɔrɔ ti kɔri wè, bɛ̀ míɛni yeli bága
         puu weli mɛ́ weli nàgbuʔɔrɔ ti kɔri wè weli Kàfɔli Zezi Kirisi wi pɛnjɛngɛ gè.15 Mi cé sí tɛ́ngɛ kire nɛ̄, a mi sí nɛ ki caa bè kɛ́ baa yeli tiʔɛ nī gè, gìi ki bé
         tí yeli kpuʔɔrɔ taa tɔliyɔ siin. 16 A mi kɛ́nì yiri baa yeli tiʔɛ nī gè, m'bé tóri Maseduwani tɛ́nimɛ mɛ́. A mi ní nɛ̀
         kɛ́nì kɔ́n baa kire tiʔɛ nī gè, m'bé tóri baa yeli mɛ́. Yeli nɛ̄ mi tánʔana ni tugoro
         ti bé sí puu a mi kɛ́nì je kɛ́ Zude tɛ́nimɛ nī bè. 17 A mi sí kire kpíʔile gè, kire 'ki tìɛ lé mi 'ti juu nɛ́ káaliyɛ ní wī lé ? Á kire
         'laa, gàa mi je kpíʔile gè, mi 'ki sɔ̀ngi lé bɛ̀ duniya wuulo kɛnmɛ tíɛlɛ bè wī lé,
         bè jo «ʔaan, ʔaan», bé ní yiʔɛ bè jo «ʔéʔe, ʔéʔe» lé ? 18 Kulocɛliɛ wiī tɛ́ngɛmɛ siɛn, wi 'ki cɛ́n nyasiɛnrɛ dáà weli 'juu yeli mɛ́ dè, káaliyɛ
         wè baa ti nīʔ. 19 Nɛ̀ taʔa gíi nɛ̄, Kulocɛliɛ Jaa wè, Zezi Kirisi wè, wi wori dáà weli 'jáari yeli mɛ́ dè, mi nɛ́ Silivɛn nɛ́ Timote ní wè, káaliyɛ
         wè ti nīʔ; gìi ki 'cɛ́n gè, tiī kányiʔɛ wī. 20 Nɛ́ ki cɛ́n Kulocɛliɛ nyafɛniyɛ yi mìɛni yi 'fori nɛ́ Zezi Kirisi ní wè, níɛ ní kányiʔɛ.
         Kire nɛ̄ weli sî «ki- taa ki puu bɛ̀» juu wè nɛ́ Zezi wire míʔɛ ní gè nɛ̀ kpuʔɔrɔ taʔa Kulocɛliɛ nɛ̄ wè. 21 Kulocɛliɛ wire sí wi 'ŋɔri kɛn weli mɛ́, yeli nɛ́ weli ní bèle Kirisi pínɛnyɛnigɛ
         nī gè, nɛ̀ weli tɛ́ngɛ wìyeyɛ wi wuulo. 22 Wire wi 'wi fìɛ tɛ́ngɛ wè weli nɛ̄, nɛ́ sí Kulocɛliɛ Pìle le lè weli funyɔ nī yè bè ki tìɛ weli yē wire wuulo.23 M'bé sí ki juu, Kulocɛliɛ wire wi 'ki cɛ́n nɛ́ mi ní, a mi 'finɛ wi- mi sìi líɛ wè.
         Ki 'nyaa bɛ̀ miì koli nɛ̀ kɛ́ baa Korɛnti kàʔa mɛ́ gèʔ, mi 'kire kpíʔile bè yeli ŋɔ́
         bè taa wī. 24 Kiì nyaa majo weli je de yeli cɔ̀rí yeli tɛ́ngɛlɛ nī lè wīʔ. Weli nɛ pínɛ nɛ baara,
         gìi ki bé tí yeli fundaanra taa, nɛ́ ki cɛ́n yeli 'sɔ́migɔ nɛ̀ yéri tɛ́ngɛlɛ nī lè.

21 Kire nɛ̄ mi 'ki kɔ̀rirɔ mi tíimɛ wè nɛ́ jo mi sǐ ní kɛ́ baa yeli tiʔɛ nī gèʔ nɛ́ funbiɛnrɛ
         níʔ. 2 Nɛ́ ki cɛ́n a mi 'laamɛ piɛn yeli nī bèle, ŋáasiɛn wi béri fundaanra nyɔ́gi dè mi
         nī wè ? Ŋàa nī mi 'laamɛ piɛn bè wire bɛ̀ʔ lé ? 3 Kire nɛ̄ mi 'siɛnrɛ dáà sɛbɛ dè, gìi ki bé tí a mi kɛ́nì kɛ́ yeli tiʔɛ nī gè mi fǎga
         sa yiri nɛ́ laabiɛnmɛ níʔ, yeli bálì ye 'yɛli bè fundaanra nyɔ́gɔ mi nī wèʔ. Mi 'tɛ́ngɛ
         ki nɛ̄ yeli ye mìɛni bèle, a mi yē fundaanra nɛ̄ wè, kire ki bé fundaanra kɛn yeli
         mɛ́. 4 Fùrɔgɔ 'tɔ̀ni nɛ̀ puu mi nɛ̄ kpuʔɔ, nɛ̀ pínɛ laamɛ pi cé tɔ̀ni nɛ̀ piɛn mi nī; kire
         sunʔɔmɔ báà pire nī mi cé sɛbɛ nɛ̀ tórigo yeli mɛ́, ki ní mi mɛ́ yéturo kpuʔɔ. Kiì
         sí kò majo mi 'puu nɛ ki caa bè laamɛ piɛn yeli nī wīʔ. ʔéʔe, kire bɛ̀ʔ, ki 'nyaa
         mi nɛ ki caa ye- ki cɛ́n dɛ́nigɛ gáà gī mi nī yeli kɔli mɛ́ gè, ki 'kpúʔɔ nɛ̀ tóri.A siɛn 'tánʔa nɛ̀ tuu wè we wi cò mɛni5 A wàa 'kaala kpíʔile nàa ni bé gbɛ̀ siɛn laamɛ piɛn wè, mi nī bɛ̀ʔ siɛn wi 'laamɛ
         piɛn bèʔ; yeli pàli nɛ̄ wi 'ki kpíʔile. A we je ti juu wè, ye mìɛni nɛ̄ siɛn wi 'ni
         kpíʔile. 6 Kire siɛn feliwe wè, gìi gboli ni 'juu wi wori nɛ̄ dè ye- ki yaʔa kire nɛ̄. Ki fǎga
         tóri kire nɛ̄ʔ. 7 Gìi cɛ ki 'pɔ́ri gè, ye- ki yaʔa wi nɛ̄, ye- juu ye wi fungo nyígi gè, gìi ki bé tí
         wi tuulo wuʔu ki fǎga wi fùrɔ bè tóriʔ, bè laamɛ piɛn wi nī bè wi ŋɔri kúɔ dèʔ. 8 Kire nɛ̄, mi ye fiɛn wī, ye- wi cò nɛ́ dɛ́nigɛ fungo ní. 9 Ki 'nyaa mi 'sɛbɛ nɛ̀ tórigo yeli mɛ́ bè ki wéli a ki yē yeli 'fɔ̀li bè yéri bè lúʔu
         kele ke mìɛni nī gèle. 10 A yeli 'ki yaʔa siɛn ó siɛn nɛ̄ wè, mi mìɛni mi 'ki yaʔa. Nɛ̀ taʔa gíi nɛ̄, a kaala
         yē baa dí ki sí nyaa mi 'yɛli bè ki yaʔa siɛn nɛ̄ wè, yeli kɛnmɛ nɛ̄ mi 'ki yaʔa,
         Kirisi wire yiʔɛ mɛ́ gè. 11 Gìi ki bé tí we fǎga larigɛ kɛn Setɛni mɛ́ wèʔ, nɛ́ ki cɛ́n sɔ̀ngirɔ dáà dī wi nī
         dè, wiyè kò wiyè ti cɛ́n wīʔ.Pɔli wi 'yiri Turowasi nī gè nɛ̀ kɛ́ Maseduwani mɛ́12 Bà mi cé kɛ́ Turowasi kàʔa mɛ́ gè KirisiKataanna Siɛnrɛ ti jáaridiʔɛ nī gè, a Kàfɔli wi 'koligo múgu gè mi mɛ́. 13 Nɛ̀ sí ki taa mi laamɛ piì puu mi nī tàanbaʔ, bɛ̀ mi sì cé mi siinyɛni Tiiti nyaa
         wèʔ. Bà mi 'yiri baa peli tiʔɛ nī gè, a mi 'kɛ́ Maseduwani tɛ́nimɛ nī bè.Pɔli wi 'ki juu nɛ̀ láʔa Kulocɛliɛ baara wire nɛ kúu14 Kpuʔɔrɔ ti 'yɛli Kulocɛliɛ nɛ̄, wire ŋáà wi nyɛ́ni ki kpínʔini á weli nɛ fànʔa tari kele
         nī gèle lɛ̀lɛ ó lɛ̀lɛ nɛ́ Kirisi ní wè, nɛ̀ pínɛ Kulocɛliɛ wire wi 'ki kpíʔile a weli 'kacɛ́nnɛ taa nɛ wi kɛnmɛ tìí
         bè tiɛrɛ ti mìɛni nī, majo nùdaanna nī. 15 Ki 'nyaa siɛnnɛ bílì bīɛlɛ suɔlɔ koligo nī gè, nɛ́ bìli bīɛlɛ cúʔɔgoligo nī gè, weli
         yē pe sunʔɔmɔ nī bè bɛ̀ Kirisi nùdaanna tíɛlɛ Kulocɛliɛ mɛ́ wè. 16 Weli yē pàli mɛ́ kùu nùgo, gàa ki kùu kanʔa wè; weli sí yē sìi nùgo pàli mɛ́ gàa ki
         sìi kanʔa wè. Ŋáasiɛn sí wi 'nyuɔ nɛ̀ yɛli nɛ́ kire gáà ní gè ? 17 Weli sí wè majo bɛ̀ pàli kpuɔmɔ yē bèleʔ, pe nàa jaʔa wáari nɛ́ Kulocɛliɛ siɛnrɛ ní
         dè. Weli bèle, weli funyɔ yiī fìiye; Kulocɛliɛ wire tunduro nɛ̄ weli yē, nɛ ti kúu
         Kirisi wire fànʔa nɛ̄, Kulocɛliɛ yiʔɛ mɛ́ gè.

Nyakungɛngɛ fɔngɔ baakuɔlɔ weli yē31 Yeli 'jo lé weli 'koli nɛ weli tíimɛ wori nyu wī lé bè míɛtanʔa taa ? Á kire bɛ̀ʔ,
         dùʔɔ yeli sí nɛ sɔ̀ngí weli màakuu yē ki nɛ̄ bɛ̀ pàli tíɛlɛ, we- sɛbɛ kpíʔile we kɛn
         bè weli kɛnmɛ tìɛ bè lé ? Á kire 'laa we- sɛbɛ kpíʔile yeli kɛnmɛ nɛ̄ bè lé ? 2 Weli sɛbɛ wè, yeli bīɛlɛ; ki sɛbɛ wiī sɛbɛwɛ náʔa weli funyɔ nī yè. Siɛnnɛ pe mìɛni
         nyɛ́nì wi cɛ́n, pe mìɛni nɛ wi wéli. 3 Yeli wuʔu kiī cɛ́ngɛ, nɛ̀ taʔa gíi nɛ̄, yeli bīɛlɛ Kirisi sɛbɛ wè; weli we 'baara nɛ̀ yeli kɛn. Yeli wè sɛbɛlɛ nɛ́ tùnmu luʔɔ ní wīʔ. ʔéʔe,
         ki 'nyaa Kulocɛliɛ wewiiwe wire Pìle lire ní wi 'yeli sɛbɛ, wiì yeli sɛbɛ kàdɛnitɛnyɛ nɛ̄ wīʔ. ʔéʔe, ki 'nyaa yeli yē céri yasɛbɛgɛ weli funyɔ nī yè wī.4 Kire tɛ́ngɛlɛ lire nī weli mɛ́ Kulocɛliɛ yiʔɛ mɛ́ gè Kirisi wire fànʔa nɛ̄ gè. 5 Kiì nyaa majo weli nɛ ki sɔ̀ngí weli 'ki kpíʔile nɛ́ weli tíimɛ ŋɔri ní wīʔ; ʔéʔe,
         weli ŋɔri ti 'taadiʔɛ kiī Kulocɛliɛ mɛ́ wī. 6 Wire míɛni wi 'weli líɛ nɛ̀ ki kpíʔile a weli 'yɛli nɛ́ ki ní bè gbɛ̀ puu wi nyakungɛngɛ fɔngɔ+ ki baakuɔlɔ bèle. Ki nàgorigo gè, kiì nyaa majo Misa Fànʔa Siɛnrɛ wori dīʔ; ʔéʔe, ti 'kɔ́n Kulocɛliɛ Pìle mɛ́ wī. Nɛ́ ki cɛ́n Misa Fànʔa siɛnrɛ tiī
         nɛ siɛn kpúu, Kulocɛliɛ Pìle lire nɛ̂ sí sìi nyɔ́gɔ siɛn nī.7 A ki sí yē baara díì bìli pe 'kúɔ dè, ki siɛnrɛ ti 'puu a pe 'ti gbógo nɛ̀ sɛbɛ kàdɛniyɛ
         nɛ̄ wè, ti sí cé puu nɛ́ kùu ní; nɛ̀ sí ki taa nàjɛnrɛ táà 'puu ti nɛ̄, fúɔ a kire
         'ki kɛn Isirayɛli siɛnnɛ piyè cé gbɛ́nɛ̀ jáa nɛ̀ Misa wéli wè yiʔɛ nī gèʔ, ki nàjɛnrɛ ti nyíʔɛnimɛ pire kɛnmɛ nɛ̄ bè, bɛ̀ wi yiʔɛ ki 'puu
         nɛ nyíʔɛnɛ gè+, nɛ̀ sí ki taa tire ti mìɛni ti kɛ́nì tóri. 8 Á Kulocɛliɛ Pìle lire baara dè do, tire kpuɔmɔ piǐ sí ní ga kpúʔɔ bè tóri lé ? 9 A ki sí yē Misa Fànʔa Siɛnrɛ dáà ti sî nɛ kàyuʔu cáanri siɛn nɛ̄, tire yē nɛ́ kpuɔmɔ
         ní wè, Kulocɛliɛ Pìle baara dè, tire kpuɔmɔ piǐ sí ní kpúʔɔ bè tóri wīʔ lé ? 10 Kire nɛ̄ we bé gbɛ̀ ki juu bé jo, kpuɔmɔ báà pi kíni nɛ̀ puu faʔa gè, piǐ gbɛ̀ tɔ́nminɔ
         nɛ́ bàa ní pi 'pɛn bèʔ, pire 'nyuɔ nɛ̀ fáala. 11 Kire nɛ̄, a ki yē kele gílì ke cî ga tóri gèle, ke 'puu nɛ́ kpuɔmɔ ní wè, á gìi sí
         ki je ga puu bile súuri gè, kire kpuɔmɔ piǐ sí kpúʔɔ bè tóri wī lé ?12 Bɛ̀ kire sɔ̀ngirɔ taʔadiʔɛ cɛ̀ngɛ gáà ki sí yē weli mɛ́ gè, a weli sí weli funyɔ tɛ́ngɛ
         yè yanyige nɛ̄. 13 Weli wè ki kpínʔini bɛ̀ Misa tíɛlɛ wèʔ, wire ŋáà wi 'puu nɛ fɛ̀ni tɔ́ngi wi yiʔɛ nɛ̄
         gèʔ, gìi ki bé tí Isirayɛli siɛnnɛ pe fǎga cé nyíʔɛnimɛ báà pi kúɔmɔ nyaa bèʔ, nyíʔɛnimɛ
         báà piì yé je ga mɔgɔ bèʔ. 14 Fúɔ nɛ̀ pɛ́nì taa pàngɛ, a pe gbɛ́nɛ nyakungɛngɛ liʔɛ siɛnrɛ wéli dè, pe funyɔ yi
         nìɛ tíin puɔdɔnyɔ; ki fɛ̀ni nuwɔ wiī nɛ tíin pe yiɛyɛ nī yè. Nɛ̀ taʔa gíi nɛ̄, siɛn
         'yɛli bè puu nɛ́ Kirisi ní pínɛnyɛnigɛ nɛ̄ wī, dí kire fɛ̀ni wi sí nɛ́ péli láʔa.15 Nɛ̀ sí ki taa pàngɛ cɛnyɛ nyáà nī yè, a pe gbɛ́nɛ Misa sɛbɛlɛ pe siɛnrɛ wéli dè, fɛ̀ni
         wáà nɛ̂ pe funyɔ tɔ́n yè. 16 A siɛn ŋíì nɛ Kàfɔli wire wéli wè, fɛ̀ni wi nɛ̂ nɛ́ péli nɛ̀ láʔa+. 17 Nɛ́ ki cɛ́n Kàfɔli wè, wire wī Kulocɛliɛ Pìle lè; a Kulocɛliɛ Pìle ni sí yē tiʔɛ gíì
         nī gè, siɛnnɛ pe nɛ̂ puu pìyemɛ. 18 Kire nɛ̄, weli we mìɛni bálì bīɛlɛ yiɛyɛ ní yè múguyo yè, weli nɛ Kàfɔli wi kpuɔmɔ
         wéli bè ki ní majo we ki wéli dibale nī wī. Bɛ̀ Kàfɔli wi sí yē Kulocɛliɛ Pìle lè,
         wiī nɛ weli kàrigí nɛ weli kpínʔini bɛ̀ wìi tíɛlɛ, nɛ kàa taʔala nɛ waa weli kpuɔmɔ
         nɛ̄ bè.

Kulocɛliɛ wi 'weli kpíʔile lɔri yɛrɛ41 Kire kɛnmɛ nɛ̄, bɛ̀ Kulocɛliɛ wi 'nyinimɛ taa weli nɛ̄ nɛ́ ki baara kɛn dè weli mɛ́
         dè, weli wè céri yɛri dè ti kúu weli nɛ̄ʔ. 2 Kele gílì ke sî nɛ kpínʔini làrimɛ nī bè, níɛ̀ puu fìɛrɛ wuʔulo gèle, weli 'cíi ke
         nɛ̄. Weli wè tári jànvaa nɛ̄ʔ, bé nɛ́ ga jo bè Kulocɛliɛ siɛnrɛ yiʔɛ dèʔ. Gìi ki 'pɔ́ri
         gè, weli nɛ tári nɛ kányiʔɛ tìí gè, níɛ ki caa siɛnnɛ pe mìɛni pe- ki cɛ́n weli siɛnrɛ
         tiī kányiʔɛ Kulocɛliɛ yiʔɛ mɛ́ gè. 3 Nɛ̀ sí ki taa Kataanna Siɛnrɛ dáà weli 'jáari dè, tiī nɛ tíin fuudɔnrɔ bìli mɛ́ pe waa cúʔɔgoligo nī gè. 4 Kire siɛnnɛ bálì bèle, tɛ́ngɛlɛfun siɛnnɛ bèle, Setɛni wè, duniya ŋáà wi kàfɔli wè,
         wi 'pe sìnjilige fuu gè nɛ̀ tɔ́n pe nī, pe fǎga gbɛ̀ jáa bè Kirisi kpuɔmɔ Kataanna Siɛnrɛ ti kpìɛnmɛ nyaa bèʔ, Kirisi wire ŋáà wī Kulocɛliɛ líɛrɛ dè.5 Weli wè weli tíimɛ míɛtanʔa nyu nɛ mári wīʔ; ki 'nyaa Zezi Kirisi ŋáà wī Kàfɔli wè, wire wori weli nɛ nyu. Weli tíimɛ bèle, weli nɛ wìye tɔ́ri yeli baakuɔlɔ wī Zezi
         wire kɛnmɛ nɛ̄ bè. 6 Nɛ̀ taʔa gíi nɛ̄, Kulocɛliɛ ŋáà wi cé ki juu nɛ́ jo: «Kpìɛnmɛ pi de càanná yebilige
         sunʔɔmɔ nī bè+», wire wi nyɛ́ni wi kpìɛnmɛ cáanri bè weli funyɔ nī yè, gìi ki bé tí we- wire kpuɔmɔ
         cɛ́n bè, bàa pi nyíʔɛnɛ Zezi Kirisi yiʔɛ nī gè.7 Kire lɔri cɛ̀nrɛ dáà tiī weli nī a weli 'ti le wìye nɛ̄, á weli ní bɛ̀ puuro yakpiʔilide
         tíɛlɛ, gìi ki bé tí Kulocɛliɛ fànʔa gáà ki 'kpúʔɔ nɛ̀ tóri gè ki- cɛ́n, ki fǎga puu
         weliʔ. 8 Weli yē cɔ̀rilɔ feliye yi mìɛni nɛ̄ʔ, nɛ̀ sí ki taa weli ŋɔri tiì kúɔʔ. Weli sɔ̀ngirɔ
         ti nàa curugu, nɛ̀ sí ki taa ki nɛ̌ weli funyɔ kpúu yèʔ. 9 Piyē nɛ weli wuʔɔ, nɛ̀ sí ki taa Kulocɛliɛ wiì fɛ̀ nɛ́ weli wáaʔ. Piyē nɛ weli kpúɔnri
         nɛ cáanri, nɛ̀ sí ki taa weli woli niì cúʔɔʔ. 10 Lɛ̀lɛ ó lɛ̀lɛ piyē nɛ weli caa nɛ́ kpúumɔ ní bɛ̀ Zezi tíɛlɛ wè, kire sí ki bé tí pe-
         ki cɛ́n dí Zezi sìi wiī weli nī. 11 Ki 'nyaa weli bálì bīɛlɛ bile sìi nɛ̄ wè, piyē nɛ weli caa súuri nɛ́ kpúumɔ ní Zezi
         kɛnmɛ nɛ̄ bè. Kire sí ki bé tí pe- ki cɛ́n dí Zezi sìi wiī weli nī, bè weli yaʔa nɛ́
         weli céri dáà ní dè dàa dī kùu wi 'ti jáa dè. 12 Bɛ̀ ki yē kire kɛnmɛ nɛ̄ bè á kùu wiī ní weli kúrugu. Yeli bèle sìi sí yē yeli mɛ́.13 Bɛ̀ ki 'juu baa Kulocɛliɛ siɛnsɛbɛrɛ nī dè nɛ́ jo: Mi tɛ́ngɛ, kire nɛ̄ mi nɛ ki nyu+, kire tɛ́ngɛlɛ lire míɛni nī weli mɛ́, Kulocɛliɛ Pìle tɛ́ngɛlɛ lè. Weli 'tɛ́ngɛ, kire nɛ̄ weli nɛ ki nyu. 14 Weli 'ki cɛ́n Kulocɛliɛ ŋáà wi 'Kàfɔli Zezi nyɛ́ wè nɛ̀ yige kúbilo nī bèle, wi bága
         weli míɛni nyɛ́ bè yige nɛ́ Zezi ní wè, dí weli sí pínɛ bè yiri nɛ́ yeli ní wi yiʔɛ
         mɛ́ gè. 15 Nɛ́ ki cɛ́n, gàa ki mìɛni ki nyɛ́ni weli tari gè, kiī nɛ kpínʔini yeli kɛnmɛ nɛ̄ wī,
         gìi ki bé tí Kulocɛliɛ kpuʔɔrɔ ti- kpúʔɔ bè taʔala siɛnniʔɛnɛ mɛ́, dí we sí de wi
         síɛri de taʔala, de wi kpuɔmɔ wuʔu nyu gè.Weri bànguɔ sìi wire caa16 Kire nɛ̄ weli sì ki yaʔa a ki 'weli céri kpúu dèʔ. A ki nɛ́ cɛ́nì nyaa kpànʔanɛ gè
         weli céri tiī nɛ córi dè, laamɛ nī bè, weli nɛ fùngú fɔnminɔ cɛngɛ ó cɛngɛ wī. 17 Nɛ́ ki cɛ́n wuʔɔgɔ gáà gī weli nɛ̄ ŋɔ̀ wè, a we je ki tɔ́nminɔ gè, ki 'cɛ́ri nɛ̀ fáala
         kpuɔmɔ báà nī weli bága pa puu bè, bànguɔ kpuɔmɔ bè, kpuɔmɔ báà wuʔɔgɔ kiī nɛ kpínʔini
         nɛ yɛri weli mɛ́ bèle. 18 Kele gálì ke nyɛ́ni wéli nɛ nyaʔa nyapile nɛ̄ lè, keli bɛ̀ʔ weli nɛ wéliʔ; gìli ke
         wè nyaʔa nyapile nɛ̄ lè, keli weli nɛ wéli. Nɛ̀ taʔa gíi nɛ̄, kele gílì ke wéli nɛ
         nyaʔa nyapile nɛ̄ lè, keli bága kúɔ wī. Nɛ̀ sí ki taa gìli ke wè nyaʔa nyapile nɛ̄
         lèʔ, keli yē bànguɔ nī wī.
         
            
               	Wéli baa Sél 1.3.

               	Ŋún 116.10 tire ti 'juu náʔa gè nɛ̀ yɛli nɛ́ girɛki siɛnliɛrɛ ní dè.

51 Ki 'nyaa weli 'ki cɛ́n weli céri dáà dī weli nɛ̄ bɛ̀ bùguro saʔa+ tíɛlɛ náʔa duniya nī wè, a ki kɛ́nì tuu gè, Kulocɛliɛ saafanʔa káà yē baa weli mɛ́
         nyìʔɛnɛ nī lè, kire saʔa gè siɛn kɔli wofanʔa bɛ̀ʔ, kiì je ga tuu bè nyaaʔ. 2 Bɛ̀ sí wiyē náʔa bùguro saʔa nī gè, weli yē nɛ yiʔile weli saʔa kúrugu gè gàa gī baa
         nyìʔɛnɛ nī lè; ki láa yē weli nɛ̄ bè jíin ki nī. 3 A we sí jíin baa kire saʔa nī gè, weli sǐ puu náboriloʔ. 4 Nɛ́ ki cɛ́n bɛ̀ wiyē náʔa bùguro saaya nī yè, tugoro yē we nɛ̄ we cíɛn ti láara. Ki
         'nyaa weli wè ki mɛ́ bè puu náboriloʔ. ʔéʔe, weli nɛ ki caa bururo- puu weli nɛ̄ wī,
         bè sìi céri le dàa ti bé dìi ti larigɛ líɛ gè, céri dáà kùu wi 'jáa wè. 5 Kulocɛliɛ wire ŋáà sí wi 'weli faan kire kɛnmɛ nɛ̄ bè, wi 'wi Pìle kɛn lè weli mɛ́ bè ki tìɛ wire bé ki kpíʔile.6 Kire nɛ̄ kiī nɛ ŋɔri nyɔ́gi weli nī súuri; weli sí nyɛ́nì ki cɛ́n, bè weli yaʔa nɛ́
         weli céri dáà ní dè, weli yē liilile Kàfɔli nɛ̄ wè wī. 7 Ki 'nyaa tɛ́ngɛlɛ sɔ̀ngirɔ ní weli nɛ tári; gàa nyapile nɛ nyaʔa, kire nɛ̄ bɛ̀ʔ weli
         nɛ táriʔ. 8 Kiī nɛ lèbaanna nyɔ́gi weli nī kpuʔɔ, nɛ̀ sí ki taa weli 'ki nyaa ki bé pɔ́ri weli
         mɛ́ we- yiri céri dáà nī dè we- kɛ́ Kàfɔli kúrugu wè. 9 Kire nɛ̄, ki láa yē weli nɛ̄ weli kɛnmɛ pi- wi dɛ́ni, a ki nɛ́ nyaa weli yē nɛ́ weli
         céri dáà ní dè yo, á kire 'laa a weli 'yiri ti nī dè. 10 Nɛ́ ki cɛ́n ki 'kàri fànʔa we mìɛni bèle we ga sa yéri Kirisi kàyuʔujuudiʔɛ ki yiʔɛ mɛ́ gè, dí we mìɛni nigbe nigbe sí we liʔɛlɛ taa gèle bè yɛli
         nɛ́ we kakpiʔiligele ní gèle, gìi we 'puu nɛ kpínʔini nɛ́ weli cetinnɛ ní lè, a ki
         yē cɛ̀ngɛ yo, a ki yē sìpiʔi yo.Weri siɛnnɛ nyu de taʔala peli nɛ́ Kirisi ní wè11 Bɛ̀ Kàfɔli wi fíɛrɛ ti sí yē weli nī bèle, weli nìɛ ti nyu nɛ láʔala. Nɛ́ ki cɛ́n Kulocɛliɛ
         wiī nɛ weli wéli nɛ nyaʔa wálilɛ. Mi nɛ sɔ̀ngí yeli míɛni yeli 'weli kɛnmɛ cɛ́n bè
         yeli funyɔ nī yè. 12 Weli wè nɛ weli tíimɛ wuʔu nyu gè yeli mɛ́ cíginiʔ; gìi weli nɛ caa gè, kire gī ye-
         puu nyùyɔ ní yè yɛ̀riyɛ weli baara ti wuʔu nɛ̄ gè. Gìi ki bé tí ye- siɛnnugoro taa
         ye kɛn bìli mɛ́ pe nyɛ́ni pìye nyíɛnɛ siɛnnɛ pe nyaamɛ nɛ̄ bè, nɛ̀ sí ki taa pe funyɔ
         nī yè pe wè kireʔ. 13 Nɛ́ ki cɛ́n a ki cɛ́nì nyaa weli 'kele kálì kúɔ ke ní nyùgo fùn yo, Kulocɛliɛ wire
         mɛ́ weli 'ti kúɔ. A ki sí yē weli sɔ̀ngirɔ tiī cɛ̀nrɛ dè, weli 'kire kpíʔile yeli
         kɛnmɛ nɛ̄ wī. 14 Ki 'nyaa Kirisi dɛ́nigɛ kire 'ki weli funyɔ nyì yè. Kire sí weli 'cɛ́n, nɛ̀ ki cɛ́n dí siɛn nigbe
         wi 'kùu siɛnnɛ pe mìɛni kɛnmɛ nɛ̄; kire ki 'tìɛ siɛnnɛ pe mìɛni kùu wī. 15 Nɛ̀ pínɛ wi 'kùu siɛnnɛ pe mìɛni kɛnmɛ nɛ̄, gìi ki bé tí bìli bīɛlɛ wiile bèle, pe
         fǎri pe sìi tári wè peli tíimɛ kɛnmɛ nɛ̄ʔ, peri wi tári ŋàa wi 'kùu pe kɛnmɛ nɛ̄ bè
         nɛ́ koli nɛ̀ nyɛ́ nɛ̀ yiri wè.16 Kire kɛnmɛ nɛ̄, bɛ̀ ki yē píra ŋáà nī wè, weli ní wè nɛ siɛnnɛ kɛnmɛ wéli bè nɛ yɛligi
         nɛ́ siɛnnɛ funzɔngirɔ níʔ. Gbíɛn wè, weli 'puu nɛ Kirisi kɛnmɛ nyaʔa bè nɛ́ siɛnnɛ
         funzɔngirɔ ní wī, bɛ̀ sí ki yē píra ŋáà nī wè, weli ní wè wi nyaʔa kire kɛnmɛ nɛ̄
         bèʔ. 17 Kire nɛ̄, a siɛn yē pínɛnyɛnigɛ nɛ̄ nɛ́ Kirisi ní wè, wi 'kò siɛnfɔnwɔ wī; kaliɛmɛ
         pi 'tóri, píra ŋáà nī wè kanvɔnmɔ pi 'pɛn. 18 Kire ki mìɛni ki 'yɛ̀ Kulocɛliɛ mɛ́, wire ŋáà wi 'ki kpíʔile a we 'koli nɛ̀ bìɛ wire
         nɛ́ weli ní bèle Kirisi wire kɛnmɛ nɛ̄ bè, nɛ́ sí ki baara kɛn dè weli mɛ́ weri siɛnnɛ
         nyu bèle de taʔala peli nɛ́ Kirisi ní wè. 19 Nɛ́ ki cɛ́n Kulocɛliɛ wi cé fàri Kirisi nɛ̄ wè, nɛ̀ ki kpíʔile a wire tíimɛ 'koli
         nɛ̀ bìɛ nɛ́ duniya wuulo ní bèle. Wi wè nɛ pe kacuʔɔrɔ tɔ́ri dè pe kúruguʔ, nɛ́ sí
         siɛnrɛ le dè weli nī, weri siɛnnɛ nyu bèle de taʔala peli nɛ́ Kirisi ní wè.20 Kirisi tundunminɔ weli yē, á Kulocɛliɛ wi sí nɛ weli tíʔi nɛ nyu nɛ siɛnnɛ yɛrigi bèle. Weli nɛ ye
         fiɛn wī Kirisi wire míʔɛ nɛ̄ gè, ye- ki yaʔa ye koli ye bìɛ yeli nɛ́ Kulocɛliɛ ní
         wè. 21 Zezi wire ŋáà wiì kapiile kpíʔile nɛ̀ nyaa wèʔ, a Kulocɛliɛ wi 'wi tɔ́ri kapiigbiʔiliwe
         weli larigɛ nī, gìi ki bé tí Zezi wire kɛnmɛ nɛ̄ bè, a Kulocɛliɛ wi 'weli tɔ́ri siɛnsinminɛ.
         
            
               	bùguro saʔa: Cetinnɛ náà nī we nɛ̄ bɛ̀ wiyē náʔa duniya nī wè, lire wi pun.

61 Bɛ̀ sí wiyē nɛ pínɛ nɛ baara wè, weli nɛ ye fiɛn wī, ye fǎga Kulocɛliɛ wi kpuʔɔrɔ
         tɔ́ri dè majo yafiɛn bɛ̀ʔ. 2 Nɛ̀ taʔa gíi nɛ̄, wi 'jo:Bɛ̀ ki 'puu ki lɛ̀lɛ nī lè, mi cé muɔ náarigɛ suɔ gè.Suɔlɔ cɛngɛ gè, a mi 'pɛn nɛ̀ pɛ́nì muɔ sáʔa+.Píra ŋáà nī wè, lɛ̀jɛnnɛ lire ni 'nɔ̀; suɔlɔ cɛngɛ ki 'nɔ̀+.3 Weli wè caa bè kpíʔile kaala kɛnmɛ páà fáala nɛ̄ʔ bé siɛn kɛn wi- tuuʔ, kire fǎga
         tí wàa ga siɛncuʔɔrɔ juu weli baara ti wuʔu nɛ̄ gèʔ. 4 Ki 'nyaa weli nɛ ki tìí feliye yi mìɛni nī dí weli yē Kulocɛliɛ wi baakuɔlɔ, nɛ̀
         ki kpàri nɛ̀ cò kpuʔɔ kagbɛngɛlɛ sunʔɔmɔ nī bè, fuunmɔ nī bè, nɛ́ fùrɔgɔ ní gè, 5 kpuɔnrɔ dè, kasuulere dè, siɛnnɛ pe tùnnɔ lè, baagbɛnrɛ dè, bè kò nɛ́ ŋɔ́nimɔ ní bè, nɛ́ bè kò nɛ́ fungo
         ní gè. 6 Nɛ́ sí kò cìilimɛ nī bè, nɛ́ kacɛ́nnɛ ní lè, nɛ́ funnyige ní, nɛ́ funjɛ̀ngɛ, Kulocɛliɛ Pìle lire fànʔa nɛ̄ gè, nɛ́ dɛ́nigɛ ní gè funviige wuʔu gè, 7 nɛ́ kányiʔɛ siɛnjuuro ní dè, nɛ́ Kulocɛliɛ ŋɔri ní dè. Nɛ̀ pínɛ sínmɛ kakpiʔiligele
         keli gīɛlɛ weli yakpuɔnrɔ dè, dàa ní weli nɛ weli leguulo túngu bèle, níɛ wìye kpɔni
         nɛ yɛri wè.8 Làa nɛ̄ pe nàa weli kpóri, làa nɛ̄ pe nàa weli faʔa. Làa nɛ̄ weli nɛ̂ míɛpinʔɛ taa,
         làa nɛ̄ weli nɛ̂ míɛtanʔa taa. Pe nàa weli nyaʔa bɛ̀ jànvaafɔlilɔ tíɛlɛ, nɛ̀ sí ki
         taa kányiʔɛ kire weli nɛ nyu. 9 Weli nɛ̂ puu majo siɛnnɛ bálì piyè cɛ́n bèleʔ, nɛ̀ sí ki taa weli yē cɛ́nminɛ.Piyē nɛ weli kanʔa kùu mɛ́, weli sí m'bɛlɛ sìi nɛ̄. Pe tɔ̀ni nɛ weli wuʔɔ, weli sì
         sí kùuʔ. 10 Pe nìɛ ki sɔ̀ngí weli bè puu funbiɛnrɛ nɛ̄, níɛ̀ sí weli nyaa fundaanra nɛ̄; piyē
         nɛ weli nyaʔa bɛ̀ fɔ̀ngɔfɔlilɔ tíɛlɛ, nɛ̀ sí ki taa weli nɛ pàli nìʔɛnɛ kpínʔini lɔrifɔlilɔ.
         Piyē nɛ weli nyaʔa nɛ̀ jo yakaa wè weli mɛ́ʔ, nɛ̀ sí ki taa weli 'yɛrɛ ti mìɛni taa.11 Korɛnti wuulo, weli juu nɛ́ yeli ní funviige ní, nɛ̀ weli funyɔ múgu yè yeli mɛ́.
         12 Weli sì yeli kari nɛ̀ wáa weli funyɔ nī yèʔ, yeli ye yeli 'funyɔ tɔ́n yè. 13 M'bé sí juu bè yeli tɔ́ri bɛ̀ mi pìile tíɛlɛ: ye- sí weli sàri kɛn wè náʔa ! Yeli
         míɛni bèle, ye- yeli funyɔ múgolo yè weli mɛ́ kpuʔɔ.Tɛ́ngɛfɔli wi fǎga wìi taʔa sìndɛngɛwɛ nɛ̄ wèʔ14 Ye fǎga yìye puɔ sìndɛngɛlɛ nɛ̄ bèleʔ, a yeli 'kire kpíʔile, yeli 'ki pùngo wī. Á
         kire 'laa wè, gáa ki bé gbɛ̀ sínmɛ nɛ́ sìnzinmɛ pínɛ bè pìi nɛ̄ ? Nɛ̀ pínɛ, mɛni kpìɛnmɛ
         nɛ́ yebilige ti bé gbɛ̀ri pínɛ de tári de sii ? 15 Bìɛni ŋíi wī baa Kirisi nɛ́ Setɛni sunʔɔmɔ ní bè ? Á kire bɛ̀ʔ, gíi ki 'pe pínɛ tɛ́ngɛfɔli wè nɛ́ sìndɛngɛwɛ
         ní wè ? 16 Gáa ki 'ti pínɛ Kulocɛliɛ Gbùʔɔrɔsaʔa gè nɛ́ yasunro ní dè ? Ki 'nyaa weli bèle, Kulocɛliɛ wewiiwe wi Gbùʔɔrɔsaʔa weli
         yē, nɛ̀ yɛli nɛ́ gìi Kulocɛliɛ wi 'juu gè, wi 'jo:M'bága puu kòriwo pe nī,nɛ̀ pínɛ m'béri tári nɛ́ pe ní.M'bé puu pe Kulocɛliɛ wè, dí peli sí puu mi kùlo wuulo bèle+.17 Kire nɛ̄ Kàfɔli wi 'jo:Ye- yiri pe sunʔɔmɔ nī bè !Ye- láʔa pe nɛ̄.Ye fǎga cò fuɔnrɔ nɛ̄ dèʔ, bɛ̀ m'bé fɔ̀li yeli nɛ̄+.18 A Kàfɔli wi ní nɛ̀ ki juu, wire ŋáà wī Ŋɔri ti Mìɛni Kulocɛliɛ wè, nɛ́ jo:M'bé puu yeli Tuu wè,dí yeli sí puu mi jaala bèle nɛ́ mi pórilo bèle+.
         
            
               	Eza 49.8 tire ti 'juu náʔa gè.

               	Wéli baa Luk 21.24; Wurɔ 11.25-32; Efɛ 2.12-18.

               	Lev 26.12 tire ti 'juu náʔa gè.

               	Eza 52.11 tire ti 'juu náʔa gè. Wéli baa Ezek 20.34,41.

               	Wéli baa Sam2 7.14; Eza 43.6; Lev 26.12; Zer 31.9; Ezek 37.27; Oze 2.1.

71 Mi siinyɛninɛ, yeli bálì ye mi dɛ́ni bèle, bɛ̀ kire nyafɛnigɛ ki siɛnrɛ dáà ti sí
         juu weli mɛ́ dè, ye tí we- wìye cìile we céri fuɔnrɔ ti mìɛni láʔa dè nɛ́ dìi dī pìle
         wori dè, we- ti láʔa wìye nɛ̄, wé sí wìye wàli we tɛ́ngɛ we láʔa, we- Kulocɛliɛ fíɛrɛ
         yaʔa ti- puu weli nī.Pɔli fundaanra kɔri wè2 Ye- larigɛ yaʔa weli mɛ́ baa yeli funyɔ nī yè; weli sì sìpiʔi kpíʔile siɛn nɛ̄ʔ, weli
         sì siɛn woli cúʔɔʔ, weli sì siɛn nùʔɔrɔʔ. 3 Mi wè tire nyu bè kàyuʔu cáan yeli nɛ̄ wīʔ. Mi 'ki juu nɛ̀ kúɔ nɛ́ yeli yɛ dí yeli
         woli niī náʔa weli funyɔ nī yè. Sìi ŋáà wiǐ gbɛ̀ we láʔala wìye nɛ̄ʔ, kùu míɛni sǐ
         gbɛ̀ we láʔala wìye nɛ̄ʔ. 4 Mi tɛ́ngɛrɛ yē yeli nɛ̄ kpuʔɔ, nɛ̀ pínɛ mi nɛ fíkɛnyɛ wúʔuro yeli kɛnmɛ nɛ̄ bè. Mi
         laamɛ pi mìɛni yē nyíbe, nɛ̀ pínɛ fundaanra yē mi nī kpuʔɔ fùrɔyɔ nyáà yi mìɛni yī
         weli nɛ̄ bèle.5 Nɛ́ ki cɛ́n bɛ̀ weli 'kɛ́ Maseduwani tɛ́nimɛ nī bè, weli sì kɛ́nì larigɛ taa púlo
         nɛ̀ weli césɛngɛ ŋɔ́ gè nɛ̀ taaʔ, ga laa yawarirɛ felide ti mìɛni bɛ̀ʔ dè: a kiì nyaa
         cáanraʔ, fíɛrɛ ti nɛ̂ puu. 6 Kire gáà ki mìɛni láara gè, Kulocɛliɛ wire ŋáà wi nyɛ́ni siɛnfurɔlɔ funyɔ nyígi yè,
         wire wi 'weli funyɔ tɛ́ngɛ yè tiɛnugo nī, bɛ̀ Tiiti cé kɛ́nì pɛn wè. 7 Wi pɛnnɛ lire yákuɔ sí bɛ̀ʔ, ki 'nyaa funnyige siɛnrɛ dáà wire tíimɛ wi 'taa yeli
         mɛ́ bèle nɛ̀ pínɛ wè. Wi 'ki juu weli mɛ́ bɛ̀ mi nyaa láa kiī yeli nɛ̄ bèle, a wi
         'yeli yéturo wori juu dè nɛ̀ pínɛ, nɛ́ bɛ̀ mi woli ni 'kpúʔɔ yeli nàzɔnnɔ nī bèle.
         A kire ki mìɛni ki 'fundaanra kɛn mi mɛ́ kpuʔɔ.8 A ki sí nyaa mi sɛbɛ wi siɛnrɛ ti 'laamɛ piɛn yeli nī bèle, kire sì kàa cúʔɔʔ. Ki
         funbiɛnrɛ ti sî gbɛ̀ jíin mi nī yoʔ, nɛ́ ki cɛ́n mi 'ki nyaa sɛbɛ ŋáà wi 'pɛn nɛ́
         funbiɛnrɛ ní yeli mɛ́ lɛ̀lɛ láà nī. 9 Píra ŋáà nī wè, mi yē fundaanra nɛ̄, kiì sí kò majo bɛ̀ yeli yē funbiɛnrɛ nɛ̄ wèʔ,
         kire kɛnmɛ nɛ̄ʔ. ʔéʔe, ki 'nyaa bɛ̀ yeli funbiɛnrɛ ti 'yeli kɛn a yeli 'làa yiʔɛ yeli
         funyɔ nī yè wè. Ki 'nyaa ti 'laamɛ piɛn yeli nī nɛ̀ yɛli nɛ́ Kulocɛliɛ nyɛ́ni kaala
         ní lè, a kire 'ki kɛn weli kɛnmɛ piì kapiʔi kpíʔile yeli nɛ̄ʔ.10 Nɛ́ ki cɛ́n funbiɛnrɛ dáà ti 'yɛ̀ Kulocɛliɛ mɛ́ wè, tire yē nɛ baara nɛ siɛn fungo
         yiʔi wī, dí wi sí suɔlɔ taa lè; siɛn wi fǎri ki yáaʔ. Nɛ̀ sí ki taa funbiɛnrɛ díì
         ti sî puu siɛn nī duniya wire kɛnmɛ nɛ̄ bè, kire funbiɛnrɛ tiī nɛ báan nɛ́ kùu ní
         wī.11 Ye sí ki wéli mɛni Kulocɛliɛ wi 'wi nyɛ́ni kaala fori lè nɛ́ funbiɛnrɛ ní dè. Ki funbiɛnrɛ
         ti 'ki kɛn a kayaʔa jíin yeli nī, yeli nɛ ki caa bèri kányiʔɛ koligo tári gè. A ti
         ń'nɛ̀ fíɛrɛ nyɔ́gɔ yeli nī a mi láa 'kò yeli nī kpuʔɔ. Ki funbiɛnrɛ dáà ti 'ki kɛn
         a yeli 'kapiigbiʔiliwe le wè koligo nī. Kire gáà ki mìɛni ki 'ki tìɛ yeli wè baa ki
         kele gálì nī gèleʔ.12 A yeli 'mi nyaa mi 'sɛbɛ ŋáà tórigo wè yeli mɛ́ wè, kiì nyaa majo ŋàa wi 'kapiile
         kpíʔile lèʔ, á kire 'laa ŋàa nɛ̄ pe 'ni kpíʔile lè, peli kɛnmɛ nɛ̄ mi wi tórigoʔ.
         Bè ki juu Kulocɛliɛ yiʔɛ mɛ́ gè, mi 'sɛbɛ tórigo wè bè ki tìɛ mɛni yeli cé ki láa
         yaʔa weli nī bɛ̀ weli cé kɛ́ baa yeli mɛ́ bèle. 13 A ki 'ŋɔri nyɔ́gɔ weli nī, kire yákuɔ sí cɛ bɛ̀ʔ. Ki 'fundaanra kɛn weli mɛ́ bɛ̀ ki
         'nyaa Tiiti wi cé fundaanra taa yeli tiʔɛ nī gè. Nɛ̀ taʔa gíi nɛ̄, wi fungo ki cé
         nyígi yeli ye mìɛni kɛnmɛ nɛ̄ bè.14 M'bé gbɛ̀ de fíkɛnyɛ wúʔuro yeli kɛnmɛ nɛ̄ bè. Ki 'nyaa kɛnmɛ bíì nɛ̄ mi cé yeli míɛtanʔa
         yeri gè Tiiti yiʔɛ mɛ́ gè, yeli sì fìɛrɛ tɔ́n mi nɛ̄ ki tiɛlɛ nī lèʔ. Bɛ̀ weli 'dàli
         nɛ kányiʔɛ nyu gè yeli mɛ́ gè, bɛ̀ sí ki yē, dìi weli cé juu Tiiti mɛ́ wè yeli wori
         nɛ̄ dè, ti sɛ́nì yiri kányiʔɛ. 15 Ye- ki cɛ́n, yeli woli ni 'kpúʔɔ Tiiti mɛ́ wè bɛ̀ ki caa mmɛ. Ki 'nyaa bɛ̀ ye mìɛni
         ye 'wi siɛnrɛ lúʔu dè, nɛ́ wi kpàli nɛ́ fundaanra díì ní dè, nɛ́ kpuʔɔrɔ taʔa dè wi nɛ̄ fúɔ nɛ̀ cɛ́nì yìye cɛ́rigɛ wi yiʔɛ mɛ́ gè, wiì fìʔɛ nɛ́ ki tiɛlɛ ní
         lèʔ.16 Kiī mi mɛ́ fundaanra, nɛ̀ taʔa gíi nɛ̄, mi 'tɛ́ngɛ yeli nɛ̄ kele ke mìɛni nī gèle.

Maseduwani wuulo pe walikɛnrɛ wori dè81 Nɛ siinyɛninɛ, weli nɛ caa ye- ki cɛ́n kpuʔɔrɔ dáà Kulocɛliɛ wi 'kpíʔile tɛ́ngɛfɔlilɔ gbuʔulo mɛ́ gèle Maseduwani tɛ́nimɛ nī bè. 2 Ki 'nyaa fùrɔgɔ 'puu pe nɛ̄ kpuʔɔ. Nɛ̀ sí ki taa, pe nɛ́ pe fɔ̀ngɔ ki mìɛni ní gè,
         a pe 'fundaanra taa, nɛ̀ pe kiyɛ sáʔala yè bɛ̀ ki caa mmɛ, nɛ̀ kàa kɔ̀n nɛ̀ kɛn nìʔɛgɛ.
         3 Ki 'yɛli mi kàa juu pe wuʔu nɛ̄ gè. Pe 'ki kpíʔile a ki 'tóri gìi nɛ̄ pe cî gbɛ̀ jáa
         gè, nɛ́ pe fungo ní gè, siɛn sì pe cɔ̀riʔ. 4 Pe yé cɛ́nì weli fiɛn, we- fǎga peli kúnʔ kɔ̀nnɔ níì ni 'yɛli bè kɔ̀n Kulocɛliɛ wuulo
         mɛ́ bèleʔ. 5 Gìi cɛ weli sì puu nɛ sɔ̀ngí gèʔ, a pe kíni nɛ̀ pìye kɛn gbíɛn Kàfɔli mɛ́ wè peli
         tíimɛ bèle, nɛ́ sí pìye cáan weli tɛ́ngɛmɛ nɛ̄, nɛ̀ yɛli nɛ́ Kulocɛliɛ nyɛ́ni kaala
         ní lè. 6 A kire tí a weli 'ŋɔri nyɔ́gɔ Tiiti nī wè, baacɛ̀nrɛ dáà wi 'séli baa yeli tiʔɛ nī
         gè wali kɔ̀nnɔ koligo nī gè, wi- ti kúɔ wi láʔa.7 Yeli 'tɔ̀ni nɛ̀ jáa kele ke mìɛni nɛ̄ gèle: tɛ́ngɛlɛ lè yo, siɛnrɛ dè yo, á kire 'laa
         kacɛ́nnɛ lè yo, bè puu sícaʔawa kakpiʔiligele ke mìɛni nī gèle yo; nɛ̀ pínɛ weli woli
         ni 'kpúʔɔ yeli funyɔ nī yè. Kire nɛ̄ yeri kanʔa yeri láʔala. 8 Miì jo ye ki kpíʔile fànʔa wīʔ. Ki 'nyaa bɛ̀ bìli sɛnminɛ piyē sícaʔala nɛ kanʔa wè,
         mi je ki wéli a ki yē yeli dɛ́nigɛ kiī baa kányiʔɛ wè. 9 Yeli tíimɛ bèle yeli nyɛ́nì we Kàfɔli Zezi Kirisi wi kpuʔɔrɔ wori cɛ́n dè. Wiī yakaafɔli, nɛ̀ sí ki taa wi 'wìi kpíʔile fɔ̀ngɔfɔli
         yeli kɛnmɛ nɛ̄ bè, gìi ki bé tí wire fɔ̀ngɔ láara gè, yeli gbɛ̀ jáa bè kò yakaafɔlilɔ.10 M'bé mi fungo sɔ̀ngirɔ juu dè tiɛlɛ náà nī lè. Ki 'pɔ́ri yeri waa yiʔɛmɛ nɛ́ baara
         ní dè dàa yeli 'séli yalaa gè. Yeli ye 'puu siɛnpelile bèle nɛ̀ baara dáà ti nyuɔ
         kún gè. 11 Píra ŋáà nī wè, ye sí ti kúɔ ye láʔa. Ye- yìye kɛn ti mɛ́ majo mɛni ti láa ki 'puu
         yeli nī bèle. Ye- ti kúɔ ye láʔa ye yɛli nɛ́ gìi ní yeli bé jáa gè. 12 Nɛ́ ki cɛ́n a siɛn 'kpuʔɔrɔ kpíʔile Kulocɛliɛ mɛ́ wè nɛ́ funviige ní gè, gàa siɛn
         wi 'taa nɛ̀ kɛn gè, kire Kulocɛliɛ wiī nɛ wéli. Gàa ki wè siɛn mɛ́ wèʔ, wi wè kire
         wéliʔ.13 Kiì nyaa majo weli nɛ ki caa ye- kò fɔ̀ngɔfɔlilɔ wīʔ, yé sí pàli sáʔaʔ. ʔéʔe, gìi
         ki 'yɛli gè, weri kire caa. 14 Bɛ̀ ki yē ŋɔ̀ wè, gìi yeli 'taa a ki 'niʔɛ nɛ̀ tóri gè, ki bé gbɛ̀ pàli woli nyuɔ
         bàli mɛ́ ki 'laa wè, gìi ki bé tí cɛngɛ káà a peli míɛni kɛ́nì taa a ki 'niʔɛ nɛ̀
         tóri gè, pe- yeli kɛn a ki 'yeli laa wè. Kire gī ki yɛlimɛ bè. 15 Kire Kulocɛliɛ siɛnsɛbɛrɛ ti 'juu nɛ́ jo:Ŋàa wi cé jó nɛ̀ taa nìʔɛgɛ wè,wi wori tiì cé niʔɛ nɛ̀ tóriʔ.Ŋàa sí wiì cé jó nɛ̀ taa sáa wèʔ,wi wori tiì wi kóligoʔ+.Tiiti nɛ́ wi kobinɛnyɛninɛ wori dè16 Kpuʔɔrɔ ti 'yɛli Kulocɛliɛ nɛ̄, wire wi 'ki kɛn a yeli woli ni 'kpúʔɔ Tiiti fungo nī gè bɛ̀
         mi tíɛlɛ wè. 17 Nɛ̀ taʔa gíi nɛ̄, wi 'fɔ̀li nɛ̀ weli náarigɛ lúʔu gè. Bɛ̀ sí ki woli ni 'puu wi nàzɔn
         nɛ̄ wè, a wi 'ki yɛ̀gɛ wire tíimɛ wè nɛ̀ kɛ́ baa yeli tiʔɛ nī gè. 18 Weli 'pe pínɛ nɛ̀ tórigo wire nɛ́ siinyɛni ŋáà wori pe nyu nɛ wi míɛtanʔa yeri gè
         tɛ́ngɛfɔlilɔ gbuʔulo ke mìɛni nī gèle, Kataanna Siɛnrɛ baara ti wuʔu nɛ̄ gè. 19 Kire yákuɔ sí cɛ bɛ̀ʔ, ki 'nyaa wire tɛ́ngɛfɔlilɔ gbuʔulo ke 'tìɛ wi- puu weli kobinɛnyɛni
         wè, wali kɔ̀nnɔ baara dáà nī dè. Weli 'wìye cáan kire baara nɛ̄ dè bèri Kàfɔli wire kpuɔmɔ tìí bè, bé sí de ki tìí weli nɛ baara nɛ́ weli funyɔ yi mìɛni ní. 20 Weli sí yē nɛ ciʔige, ki fǎga ga nyaa siɛn ga yakaa juu ti- weli còʔ, wali nìʔɛwɛ
         ŋáà pe 'kɛn weli mɛ́ weli de baara yeli sunʔɔmɔ nī bè. 21 Ki 'nyaa weli nɛ ki caa weli tánʔagɛnmɛ pi 'puu cɛ̀nbɛ Kàfɔli wi yiʔɛ mɛ́ gè. Ki fǎga
         cɛ yéri Kàfɔli wire yákuɔ nɛ̄ʔ, weli nɛ ki caa nɛ pínɛ weli tánʔagɛnmɛ pi- puu cɛ̀nbɛ
         siɛnnɛ yiʔɛ mɛ́ gè wī.22 Weli 'pe pínɛ nɛ̀ tun nɛ́ weli siinyɛni wáà ní, weli 'tɔ̀ni nɛ̀ wi kakpiʔiligele siʔɛ
         gèle nɛ̀ wéli kele nìʔɛgɛlɛ nī, nɛ̀ wi sícaʔama wori cɛ́n dè. Bɛ̀ sí ki yē ŋɔ̀ wè,
         wiī nɛ ki caa ki de waa yiʔɛmɛ bè tóri kire nɛ̄, ki 'nyaa wi 'tɛ́ngɛ yeli nɛ̄ nɛ̀
         láʔa. 23 Tiiti wire wè, mi kobinɛnyɛni wī, nɛ́ ní yeli baakuɔnyɛni nɛ̀ pínɛ. Gìi sí ki we siinyɛninɛ
         kúɔ bèle, peli bīɛlɛ tɛ́ngɛfɔlilɔ gbuʔulo ke 'tórigo; piyē nɛ baara nɛ pínɛ Kirisi wi kpuɔmɔ wori nɛ̄ dè. 24 Kire nɛ̄, ye tí pe- ki cɛ́n peli woli ni 'yeli dɛ́ni kányiʔɛ; bɛ̀ pe bé tɛ́ngɛ ki
         nɛ̄ weli tànʔa gī bɛ̀ weli yē fundaanra nɛ̄ yeli kɛnmɛ nɛ̄ bè.

Kpuʔɔrɔ dáà pe 'tórigo Zude wuulo mɛ́ bèle91 Píra ŋáà nī wè, gìi ki kpuʔɔrɔ wori kúɔ dè, dàa ti 'yɛli bè tórigo Kulocɛliɛ wuulo mɛ́ bèle, mi 'ki nyaa nyùgo ní
         wè ki nɛ̄ʔ mi ní de yakaa nyu yeli mɛ́ tire nɛ̄ dèʔ. 2 Nɛ̀ taʔa gíi nɛ̄, mi 'yeli sɔ̀ngijɛnrɛ cɛ́n dè ki wuʔu nɛ̄ gè. Mi 'tɔ̀ni nɛ yeli síɛri
         kire tiɛlɛ nɛ̄ lè Maseduwani wuulo yiʔɛ mɛ́ gè. Mi 'ki juu pe mɛ́ dí Akayi tɛ́nimɛ
         wuulo pe 'gbòbori nɛ̀ yaʔa yalaa kátii kaala. Yeli sícaʔama pi 'ki láa yɛ̀gɛ pàli
         nìʔɛnɛ nī. 3 M'bé sí siinyɛninɛ tórigo bèle baa yeli mɛ́, ye- gbòbori ye yaʔa nɛ́ yeli kpuʔɔrɔ
         ní dè bɛ̀ ki 'juu gè. Bɛ̀ mi nɛ nàgbuʔɔrɔ kpínʔini yeli kɛnmɛ nɛ̄ bè, ye fǎga tí pe
         sa kò waʔanɛʔ, a pe sɛ́nì nɔ̀ baa wèʔ. 4 Á kire 'laa, a Maseduwani wuulo pe 'kɛ́ nɛ́ mi ní bèle, a ki sɛ́nì nyaa yeli sì gbòbori
         nɛ̀ yaʔa wèʔ, ki bé kpíʔile majo tɛ́ngɛrɛ dáà weli 'taʔa yeli nɛ̄ dè, ki bé kò yeli
         fìɛrɛ wī, bè cɛ tóri weli nɛ̄. 5 Kire nɛ̄ a mi sí ki nyaa ki 'pɔ́ri a mi siinyɛninɛ fiɛn bèle peri waa mi yiʔɛ nɛ̄
         yeli tiʔɛ nī gè, pe sa yeli kpuʔɔrɔ suɔ dè, dàa yeli 'kɛn nɛ́ funviige ní gè, bɛ̀
         yeli 'nyafɛnigɛ líɛ ki wori nɛ̄ dè. Ye sí ti kɛn nɛ́ funviige ní, ye fǎri kúnʔɔriʔ.A ŋìi nɛ kanʔa Kulocɛliɛ nìɛ kacɛ̀ngɛ kpínʔini wi mɛ́6 Ye- sí ki cɛ́n: a siɛn ŋíì 'yatanʔara tánʔa dè cɛ̀ dè, bɛ̀ míɛni wi bága yaliire líɛ
         dè ti- puu cɛ̀. A ŋìi sí yatanʔara tánʔa dè nìʔɛrɛ dè, wi bága yaliiniʔɛrɛ líɛ. 7 Siɛn ó siɛn, a gìi 'yɛ̀ wi fungo nī gè, wi- kire kɛn; wi fǎga ki kpíʔile nɛ́ funbiɛnrɛ
         níʔ, macɛjo dùʔɔ pe 'wi cɔ̀ri wīʔ. Nɛ̀ taʔa gíi nɛ̄, siɛn ŋíì wi nyɛ́ni kanʔa nɛ́
         fundaanra ní dè, wire wi 'Kulocɛliɛ dɛ́ni. 8 Ye- ki cɛ́n Kulocɛliɛ wi bé gbɛ̀ yeli kɛn bè yeli funyɔ nyígi yè nɛ́ kpuʔɔrɔ felide ti mìɛni ní, gìi ki bé tí lɛ̀gɛlɛ ke mìɛni nī gèle, ye- yɛrɛ felide ti mìɛni
         taa yìye fungo, dí tàa ní kò yeli mɛ́ yeri kacɛ̀ngɛlɛ kpínʔini nɛ́ tire ní. 9 Nɛ́ ki cɛ́n Kulocɛliɛ siɛnsɛbɛrɛ ti 'ki juu nɛ́ jo:Wi 'kpuʔɔrɔ liɛlɛ,nɛ̀ fuunmɔfɔlilɔkɛn bèle nìʔɛgɛ;wi sínmɛ pi wè kúunɛ nyaʔaʔ+.10 Kire nɛ̄, Kulocɛliɛ wire ŋáà wi nyɛ́ni yatanʔara kanʔa dè yatanʔarafɔli mɛ́ wè, nɛ́
         ní siliire ti kɛnfɔli wè, wi bága yatanʔara kɛn dè yeli mɛ́ bé sí ti kpíʔile ti niʔɛ.
         Wi bága yeli sínmɛ kakpiʔiligele kɛn gèle ke- kɛ́ yiʔɛmɛ.11 Wi bé yeli kpíʔile ye- puu lɔrifɔlilɔ kacɛ́nmɛ pi mìɛni nɛ̄, bɛ̀ yeli béri kanʔa kɛnmɛ
         pi mìɛni nɛ̄. Kire bé tí a weli sɛ́nì yiri nɛ́ weli kpuʔɔrɔ ní dè yeli wori dè, siɛnnɛ
         pe béri Kulocɛliɛ síɛri wè.12 Nɛ̀ taʔa gíi nɛ̄, yeli kpuʔɔrɔ dáà ti kɛnnɛ ni wè nyuʔɔ Kulocɛliɛ wuulo peli yákuɔ
         nɛ̄ wīʔ, ki 'nyaa tiī nɛ ki kpínʔini nɛ pínɛ siɛnnɛ pe síɛrigɛ kanʔa kpuʔɔ Kulocɛliɛ
         mɛ́ wè wī. 13 Kire kpuʔɔrɔ dáà tire kɛnmɛ nɛ̄ bè, pe béri Kulocɛliɛ míɛtanʔa yeri gè, bɛ̀ yeli 'fɔ̀li
         nɛ̀ yéri ki nɛ̄ nɛ̀ Kirisi wi Kataanna Siɛnrɛ juu dè, nɛ̀ pínɛ yeli 'yeli kɔliyɛrɛ kɛn dè peli mɛ́ nɛ̀ kɔli láʔa peli nɛ́ bìli
         pe mìɛni ní bèle. 14 Pe béri náariyɛ kpínʔini yeli mɛ́, bɛ̀ yeli wuʔu kiī pe mɛ́ kpuʔɔ pe funyɔ nī yè,
         nɛ́ ki cɛ́n Kulocɛliɛ wi nyɛ́nì kpuʔɔrɔ taʔa yeli nɛ̄ ti felige wèʔ. 15 Kpuʔɔrɔ ti 'yɛli Kulocɛliɛ nɛ̄, nɛ̀ taʔa gíi nɛ̄, kpuʔɔrɔ dáà wi 'kɛn yeli mɛ́ dè,
         ti 'nyuɔ jáa juʔu nɛ̄.

Pɔli wi 'siɛngbɛnrɛ juu nɛ̀ kɛn pe mɛ́101 Mi Pɔli tíimɛ wè, mi nɛ yeli fiɛn wī, Kirisi funnyige nɛ́ wi kacɛ̀ngɛ kire kɛnmɛ nɛ̄ bè, mi ŋáà wī, pàli nìɛ ki nyu níɛ̀ jo dí
         a mi gbɛ́nɛ yē baa yeli yiʔɛ mɛ́ gè, mi nɛ̂ puu nyíwɛ, nɛ̀ sí ki taa a mi yē liʔi
         wè, mi nàa nyu gbɛ̀ngɛ. 2 Mi ye fiɛn wī, ye fǎga tí a mi kɛ́nì yē baa yeli tiʔɛ nī gè, mi sari nyu gbɛ̀ngɛʔ;
         kire sí mi nɛ caa bè kpíʔile yoʔ. Bàli pe ti nyu nɛ́ jo dí weli nɛ ki kpínʔini bɛ̀
         siɛnnɛ kɛnmɛ tíɛlɛ bè, m'bé sa siɛngbɛnrɛ táà juu pe mɛ́. 3 A weli cɛ yē nɛ́ siɛnnɛ kɛnmɛ ní wè, weli sí wè nɛ weli cáanra cáanri dè nɛ́ siɛnnɛ
         sɔ̀ngirɔ ní wīʔ. 4 Nɛ́ ki cɛ́n weli kàsiitunyɛrɛ dè, céri wori bɛ̀ʔ. Ti fànʔa kiī nɛ kɔ́ngi Kulocɛliɛ
         mɛ́ wī, ti bé làridiɛyɛ lìriye cáan yè. Weli nɛ siɛnnɛ pe kacinʔɛjuumɔ siɛnrɛ kúu
         dè. 5 Nɛ̀ pínɛ nàgbuʔɔrɔ sɔ̀ngirɔ dáà ti mìɛni tiì Kulocɛliɛ cɛ́n wèʔ, weli nɛ̂ ti mìɛni
         cúʔɔ. Weli nɛ̂ sɔ̀ngirɔ felide ti mìɛni yiʔɛ, siɛn wi nɛ̂ fulɔ nɛ̂ yéri Kirisi wori
         nɛ̄ dè. 6 Nɛ̀ pínɛ, weli 'gbòbori nɛ̀ yaʔa bè siɛnciile felile pe mìɛni wuʔɔ bèle, a yeli kɛ́ni
         yē nɛ́ ngbóluʔulo ní nɛ lúru cɛ̀ngɛ yeli tíimɛ bèle.7 Gìi yeli nɛ wéli nɛ nyaʔa nyapile nɛ̄ lè, ye fǎri kire tɔ́riʔ. A siɛn 'tɛ́ngɛ ki nɛ̄
         wire yē Kirisi wuu wè, siɛn wi- ki cɛ́n weli míɛni bèle, kire weli yē. 8 A ki cɛ́nì nyaa mi nɛ nàgbuʔɔrɔ kpínʔini kpuɔmɔ larigɛ gíì nī Kàfɔli wi 'weli tɛ́ngɛ wè, kire wè fìɛrɛ tɔ́ngi mi nɛ̄ʔ. Ki 'nyaa wi 'weli tɛ́ngɛ kire larigɛ
         nī gè yeli nyuɔmɔ pire kɛnmɛ nɛ̄ wī, kiì kò majo weli 'yɛli bè yeli woli cúʔɔ lè wīʔ.
         9 Ki wè mi sɔ̀ngirɔ nī dèʔ mi sɛbɛlɛ pe siɛnrɛ ti de fíɛrɛ cògí yeli nɛ̄ wīʔ. 10 Nɛ́ ki cɛ́n, pe 'jo mi sɛbɛlɛ pe siɛnrɛ tiī sìluburo nɛ́ ní gbɛ̀nrɛ. Nɛ̀ sí ki taa,
         dí a mi tíimɛ gbɛ́nɛ yē baa wè, mi nɛ̂ puu ŋɔri fùn, mi siɛnrɛ ti nɛ̌ puu nɛ́ pìle
         níʔ. 11 Siɛn ŋáà wi nyɛ́ni tire nyu dè, wi- ti lúʔu cɛ̀ngɛ: kɛnmɛ bíì nɛ̄ weli sɛbɛlɛ pe siɛnrɛ
         ti juugɛnmɛ pi yē bè, bɛ̀ weli nɛ̌ puu baa wèʔ, kire kanumɔ nɛ̄ weli yē nɛ̀ pínɛ
         weli kakpiʔiligele nī gèle, a weli 'kɛ́ baa wè.12 Ki sɔ̀ngirɔ ti cɛ wè weli nī bèri ki caa bè wúɔ yɛli nɛ́ pàli ní wèʔ, á kire 'laa
         bèri wìye tɔ́nminɔ nɛ́ pàli níʔ, bàli pe cî nɛ pìye tìí bèleʔ. Pe- ki cɛ́n peli bīɛlɛ
         laamɛfunfɔlilɔ, níɛ pìye tɔ́nminɔ nɛ́ peli tíimɛ kɛnmɛ ní bè. 13 Weli bèle, weli wè caa bèri wìye nyíɛnɛ de tóriʔ. Yéridiʔɛ gíì Kulocɛliɛ wi 'tìɛ gè,
         kire nī weli yē, níɛ wi baara kúu dè dàa wi 'le weli kiyɛ nī yè. Kire baara tire sí
         ti 'kpúʔɔ fúɔ nɛ̀ kɛ́ baa yeli tiʔɛ nī gè. 14 Weli sì weli yéridiʔɛ fɛ́nigɛ gèʔ, wàa fǎga ki nyaa majo dùʔɔ weli sì nɔ̀ baa yeli
         tiʔɛ nī gè wīʔ. Nɛ́ ki cɛ́n weli cɛ we sɛ́nì yiri pélile bèle yeli tiʔɛ nī gè nɛ́
         Kirisi wi Kataanna Siɛnjaarirɛ ní dè.15 Weli wè nàgbuʔɔrɔ kpínʔini nɛ ki líi nɛ tórigi pàli baara kúɔguɔrɔ nɛ̄ʔ. A ki 'taa
         yē yeli tɛ́ngɛlɛ lire nɛ kpóri nɛ waa yiʔɛmɛ wè, kire tiɛlɛ lire nɛ̄ weli sɔ̀ngirɔ
         ti yē: weli baara ti de waa yiʔɛmɛ yeli sunʔɔmɔ nī bè, bè yɛli nɛ́ weli láʔala ní
         lè.16 Bɛ̀ weli bé gbɛ̀ sa Kataanna Siɛnrɛ jáari dè tiɛyɛ nyíì yī baa yeli kúrugu bèle, dí
         weli fǎri wìye nyíɛnɛ nɛ́ pàli baara kúɔguɔrɔ ní dèʔ. 17 A siɛn ŋíì je de wìi nyíɛnɛ, wiri wìi nyíɛnɛ gàa Kàfɔli wi 'kpíʔile gè+. 18 Nɛ́ ki cɛ́n, ŋàa wi nyɛ́ni wi tíimɛ míɛtanʔa yeri gè, wire bɛ̀ʔ Kàfɔli wi nyɛ́ni tɔ́riʔ,
         fúɔ macɛn siɛn ŋáà wire 'tìɛ wè.

Jànvaafɔlilɔ tundunminɔ wori dè111 ʔé, ye- mi kpàri ye cò cɛ̀ ! Mi nɛ nyu bɛ̀ kàalafɔli tíɛlɛ wī. Ye- tɔ̀ni ye mi kpàri
         ye cò. 2 Yeli wuʔu kiī mi mɛ́ fungo nī gè fúɔ mi nɛ yejaʔa kpínʔini yeli wori nɛ̄ dè, majo
         mɛni ki yejaʔa kiī Kulocɛliɛ nī wè. Nɛ́ ki cɛ́n mi 'yeli cò nɛ̀ kɛn kɔnimɔ nɛ̄ nàguɔ
         nigbe mɛ́ wī, wire sí wī Kirisi wè. Nɛ̀ pínɛ mi 'yeli kɛn Kirisi mɛ́ wè bɛ̀ sinboriwo tíɛlɛ ŋàa wiì fìɛ nàguɔ cɛ́n
         wèʔ. 3 Kɛnmɛ bíì nɛ̄ wɔ̀bugɔ ki cé Awa fáanni wè nɛ́ ki sìnjiligele siɛnrɛ ní dè, mi nɛ fìʔɛ́ wàa fǎga sɔ̀ngibiire le yeli
         funyɔ nī yèʔ, yeli fǎga ní sìɛn tɛ́ngɛlɛ nī lèʔ bèri tári cìilimɛ nī bè Kirisi kɔli
         mɛ́ gèʔ. 4 Mi sí ki nyaa, a wàa pɛ́nì Zezi wáà wiiyɛ wori juu yeli mɛ́, nɛ̀ yiri ŋàa wori weli
         'juu yeli mɛ́ dè, á kire 'laa a yeli 'fɔ̀li pìle láà niiyɛ nɛ̄ lè, nɛ̀ yiri nàa ni
         kíni nɛ̀ puu yeli mɛ́ lè, á kire 'laa a yeli 'tɛ́ngɛ Kataanna Siɛnrɛ táà tìiyɛ nɛ̄ wè, nɛ̀ yiri dàa nī yeli 'kíni nɛ̀ tɛ́ngɛ dè, tire dáà ti mìɛni dè,
         yeli nɛ̂ fɔ̀li cɛ̀ngɛ tire nɛ̄ dè.5 Kire tundunminɔ míɛkpoliyofɔlilɔ bálì piyè tóri mi nɛ̄ kaala láà fáala nīʔ. 6 A ki cɛ́nì nyaa ye 'jo miì siɛnrɛ cɛ́n dèʔ, kacɛ́nnɛ lire lè, miì fɔ̀li tire nɛ̄ dèʔ.
         Nɛ́ ki cɛ́n weli nyɛ́ni ti mìɛni tìɛ dè yeli nɛ̄ feliye yi mìɛni.7 Kapiile mi 'kpíʔile lé kire gè, bɛ̀ mi 'mìɛ cɛ́rigɛ nɛ́ sí yeli yɛ̀gɛ wè, bɛ̀ ki nyaa
         mi 'Kulocɛliɛ Kataanna Siɛnrɛ jáari dè yeli mɛ́ waʔanɛ wè ? 8 Mi 'kɔ̀nnɔ cáan tɛ́ngɛfɔlilɔ gbuʔulo kálì nɛ̄, nɛ́ sɛ́nì baara yeli mɛ́. 9 Nɛ̀ pínɛ bɛ̀ mi 'puu baa yeli tiʔɛ nī gè, bɛ̀ yakaa cé mi fɔ̀n wè, mi sì ki tugoro
         tugo dè yeli wáà nɛ̄ʔ. Nɛ́ ki cɛ́n gìi ki cé mi laa gè, siinyɛninɛ bílì pe cé kɔ́n
         Maseduwani tɛ́nimɛ nī bè, a pe 'ki kɛn mi mɛ́. A kire 'ki kɛn, feliye yi mìɛni, a
         mi 'mìɛ kpàri nɛ̀ cò, mi sì mi tugoro taʔa dè yeli nɛ̄ʔ. M'bé sí tɔ̀ni bè mìɛ cò kire
         tiɛlɛ nɛ̄ lè. 10 Kirisi kányiʔɛ kire mi je juu: náʔa Akayi tɛ́nimɛ nī bè, míɛtanʔa gáà mi 'taa náʔa
         gè, siɛn sǐ gbɛ̀ kire suɔ mi mɛ́ʔ. 11 Nɛ̀ taʔa gíi nɛ̄ ? Siɛn bé gbɛ̀ ki juu lé bé jo yeli sì mi dɛ́niʔ lé ? Kulocɛliɛ wire
         wi 'ki cɛ́n.12 Gàa mi nɛ kúu gè, m'béri ki kúu de tíin. Bìli pe ki caa bèri kele kálì kúu béri pìye
         nyíɛnɛ de ki sɔ̀ngí peli yē numinɔ nɛ́ weli ní bèle, piyě kire larigɛ taa gèʔ. 13 Kire siɛnnɛ bèle, jànvaafɔlilɔ tundunminɔ bīɛlɛ, káfinɛrɛ kakuʔɔlɔ baakuɔlɔ bīɛlɛ,
         tire ní pe nìɛ siɛnnɛ fáanni bèle níɛ̀ pìye kpíʔile peli yē Kirisi tundunminɔ. 14 Kire sí wè funwuɔrɔwuʔuʔ, nɛ́ ki cɛ́n Setɛni tíimɛ wi nɛ̂ gbɛ̀nɛ wìi yiʔɛ nɛ̀ wìi
         kpíʔile kpìɛnmɛ nyìʔɛnɛ tundunwɔ. 15 Kire nɛ̄, we fǎga ki nyaa kafɔnnɔʔ, bɛ̀ wi baakuɔlɔ pe sî pìye yiʔɛ nɛ̀ pìye kpíʔile
         peli yē sínmɛ baakuɔlɔ bèleʔ. Pe kúɔmɔ pi bága pa puu bè yɛli nɛ́ pe kakpiʔiligele
         ní gèle.Pɔli wi 'fùrɔ Zezi baara ti koliyo nī yè16 M'bé ní koli ti juu, siɛn fǎga de ki sɔ̀ngí mi yē kàalafɔli wīʔ. Á kire sí bɛ̀ʔ, ye-
         mi líɛ bɛ̀ kàalafɔli tíɛlɛ, dùʔɔ mi míɛni béri nàgbuʔɔrɔ cɛ̀ri kpínʔini. 17 Dàa mi nɛ nyu dè, mi wè ti nyuʔ nɛ̀ yɛli nɛ́ Kàfɔli wire kɛnmɛ ní wīʔ, mi nɛ ti nyu kàalafɔlilɔ siɛnrɛ tíɛlɛ wī, nɛ nìɛ nyíɛnɛ nɛ́ ti
         ní. 18 Bɛ̀ ki 'nyaa pàli nìʔɛnɛ nɛ pìye nyíɛnɛ siɛnnɛ funyɔ kɛnmɛ ní bè, mi míɛni m'bé sí
         de nìɛ nyíɛnɛ kìɛ. 19 Nɛ̀ taʔa gíi nɛ̄, yeli yē sícilile nɛ̀ kaala yiʔɛ cɛ́n, níɛ̀ sí fɔ̀li nɛ kàalafɔlilɔ
         siɛnrɛ lúru dè. 20 A siɛn nɛ yeli kpínʔini sùkulolo wè, nɛ yeli kɔliyɛrɛ suu dè nɛ líi wè, nɛ yeli fùʔuró
         wè, nɛ wéli nɛ sùuri yeli nī wè, nɛ yeli kpúɔn yiʔɛ nī gè, yeli nɛ̂ ki kpàri nɛ̀ cò.
         21 Kiī m'mɛ́ fìɛrɛwuʔu bè ki juu, bɛ̀ weli 'wìye yaʔa majo weli yē ŋɔri fùn wè. A siɛn
         'ti nyaa ti 'yɛli baa yo, mi míɛni 'fɔ̀li ti nɛ̄, mi nɛ nyu kàalafɔli tíɛlɛ wī.22 Eburulo bīɛlɛ lé ? Mi yē wàa nɛ̀ pínɛ. Isirayɛli wuulo bīɛlɛ lé ? Mi yē wàa nɛ̀ pínɛ. Birayima siimɛ wuulo bīɛlɛ lé ? Mi yē wàa nɛ̀ pínɛ. 23 Kirisi baakuɔlɔ bīɛlɛ lé ? Ao, m'bé kàalafɔlilɔ siɛnrɛ juu: mi 'pe jáa nɛ̀ tóri tire nɛ̄
         dè. A ki ń'nɛ̀ nyaa wuʔɔgɔ gè, mi wuʔu kire 'wìɛ; kasuulere dè, mi 'ti kúɔ nɛ̀ tóri
         pe nɛ̄; a pe ń'nɛ̀ jo kpuɔnrɔ dè, mi wori ti 'tóri péwu. Mi 'píle nɛ̀ suɔ kùu mɛ́
         wè tɔliyɔ nyuɔ. 24 Zuufulo pe 'mi kpúɔn nɛ̀ taa tɔliyɔ kogunɔ: kpúɔnnɔ ó kpúɔnnɔ ki nɛ̂ nyaa sápinyiʔɛnɛ
         togo nɛ́ kpɔrigɔ nɛ́ kacɛri. 25 Pe 'mi kpúɔn kàgbiile ní nɛ̀ taa tɔliyɔ taanri; nɛ̀ mi wáa nɛ́ sìndari ní tɔligɔ nigbe.
         Tɔliyɔ taanri a kɔ́ri ki 'pùunni nɛ́ mi ní luʔɔ nī gè. Mi 'pìlige nɛ́ cɛnbogo kúɔ
         luʔɔ sícuugo sunʔɔmɔ nī.26 Mi 'tánʔagɛlɛ kpíʔile nìʔɛgɛlɛ tɔliyɔ nɛ̄. Tɔliyɔ sáa, luʔɔ cé kò cɛ̀ bé mi lìi. Tɔliyɔ
         sáa, kàyuulo 'tuu mi nɛ̄. Tɔliyɔ sáa, mi tíimɛ kùlo wuulo pe 'puu nɛ mi túngu. Tɔliyɔ
         sáa, sìndɛngɛlɛ pe 'puu nɛ mi túngu. Tɔliyɔ sáa, kiì puu mi nɛ̄ nyíge kàaya nī yèʔ.
         Tɔliyɔ sáa, kiì puu mi nɛ̄ nyíge waama kùlo nī lèʔ. Tɔliyɔ sáa, mi 'puu nɛ waa bè
         kò ni nī kuʔɔjii nī wè. Tɔliyɔ sáa, kiì puu mi nɛ̄ nyíge siinyɛninɛ jànvaafɔlilɔ sunʔɔmɔ
         nī bèʔ.27 Mi 'baagbɛnrɛ kúɔ nɛ̀ wuʔɔgɔ suɔ kátii. Mi 'kò nɛ́ ŋɔ́nimɔ ní tɔliyɔ sáa, nɛ̀ fungo
         nɛ́ luʔɔwuʔɔ kpàri gè nɛ̀ cò. Mi 'kò sìnlii nī tɔliyɔ sáa, nɛ̀ wiire suɔ, nɛ ní burulere
         fùn. 28 Nɛ̀ kire liɛlɛ yige baa, cɛngɛ ó cɛngɛ tɛ́ngɛfɔlilɔ gbuʔulo ke mìɛni sɔ̀ngirɔ ti nɛ̂ puu mi nɛ̄. 29 A tɛ́ngɛfɔli wáà ŋɔri cé kúɔ, ki nɛ̂ cé nyaa majo mi ŋɔri tire ti 'kúɔ nɛ̀ pínɛ. A
         wàa 'kúrugo nɛ̀ tuu, je ki yáʔa ki nɛ̂ puu mi nɛ̄ bɛ̀ kàsun tíɛlɛ wī !30 A ki yē siɛn 'yɛli bèri wìi nyíɛnɛ wè, m'béri nìɛ nyíɛnɛ, nɛ́ ki cɛ́n mi yē ŋɔri fùn.
         31 Kulocɛliɛ wè, wire ŋáà wī Kàfɔli Zezi Tuu wè, wire ŋáà wiyē nɛ tòbiló súuri lɛ̀gɛlɛ
         ke mìɛni nī gèle, wi 'ki cɛ́n mi wè nɛ finɛnɛ wīʔ. 32 Damasi kàʔa mɛ́ gè, fànʔafɔli ŋáà wi 'puu baa nɛ baara kùlofɔli Arɛta mɛ́ wè, wi cé
         puu nɛ kàʔa wéli gè, bága mi taa bè mi cò. 33 Nɛ̀ sí ki taa pe cé mi le juʔɔ nī nɛ́ mi yige kàlii nī, nɛ̀ mi tìrige gungo sɔrigɔ
         nī gè, a mi 'fɛ̀ nɛ̀ suɔ pe kiyɛ nī yè.

Pɔli wi 'kele kálì nyaa121 Ki 'yɛli mi de nìɛ nyíɛnɛ, nɛ̀ sí ki taa nyùgo wè ki nɛ̄ʔ. Kàfɔli wi 'mi yiʔɛ múgu gè a mi 'kele kálì nyaa.2 Mi 'siɛn wáà cɛ́n, Kirisi wuu wáà wī, ki yiʔɛlɛ kiɛ nɛ́ sicɛri wī ŋɔ̀ wè, a Kulocɛliɛ wi 'wi líɛ nɛ̀ yɛ̀gɛ
         fúɔ nyìʔɛnɛ taanriwoli nī lè. Wi 'kɛ́ nɛ́ wi céri ní dè wī yo, á kire 'laa Kulocɛliɛ wire wi
         'wi yiʔɛ múgu gè a wi 'ki nyaa yo, mi sì cɛ́nʔ; Kulocɛliɛ wire wi 'ki cɛ́n. 3 Mi nyɛ́nì ki siɛn ŋáà cɛ́n wè, dùʔɔ wi céri tire ní wi 'kɛ́ yo, á kire 'laa Kulocɛliɛ
         wire wi 'wi yiʔɛ múgu gè a wi 'ki nyaa yo, mi sì cɛ́nʔ; Kulocɛliɛ wire wi 'ki cɛ́n.
         4 Ki 'nyaa, wi 'kɛ́ kusiʔi tiɛcɛ̀ngɛ mɛ́ gè, nɛ̀ sɛ́nì siɛnrɛ táà lúʔu, tiǐ gbɛ̀ cɛ́n bè juuʔ, nɛ̀ pínɛ siɛn sì yɛli
         bè ti juuʔ. 5 Kire siɛn ŋáà wire kɛnmɛ nɛ̄ m'béri nàgbuʔɔrɔ kpínʔini dè. Á ki 'yéri mi tíimɛ kɛnmɛ
         nɛ̄ bè, miǐ de nàgbuʔɔrɔ kpínʔini kire nɛ̄ʔ, macɛn bɛ̀ mi yē ŋɔri fùn wè kire kɔri
         wire nɛ̄ m'béri nàgbuʔɔrɔ kpínʔini dè. 6 A ki 'tɔ̀ni nɛ̀ nyaa mi yé je de nìɛ nyíɛnɛ wè, siɛn sǐ cî ki juu bé jo mi nyùgo ki
         wè baaʔ; kányiʔɛ kire mi cî de nyu. Nɛ̀ sí ki taa m'bé nìɛ kpàri bè cò, kire ga buu
         siɛn fǎga mi le larigɛ káà nīʔ bè tóri kɛnmɛ bíì nɛ̄ siɛnnɛ piyē nɛ mi nyaʔa wèʔ,
         nɛ́ gàa pe lúru mi nyasiɛnrɛ nī dèʔ.7 Kele gálì nɛ̄ Kulocɛliɛ wi 'mi yiʔɛ múgu gè, á mi 'ke nyaa gèle, bɛ̀ ke 'nyuɔ kacɛ́nmɛ
         fùn nɛ́ ní kafɔnnɔ wuʔulo gèle, wi wè caa mi de nìɛ nyíɛnɛ de wìi ke wori nɛ̄ dèʔ.
         Kire nɛ̄, a wi 'wíige le mi céri nī dè, bɛ̀ Setɛni tundunwɔ tíɛlɛ, ki de mi súnminɔ,
         gìi ki bé tí mi fǎri nìɛ nyíɛnɛ de wìiʔ.8 Mi 'Kàfɔli fiɛn wè ki wíige wori nɛ̄ dè nɛ̀ taa tɔliyɔ taanri, wi- ki kɔ́n mi nɛ̄.
         9 A wi 'mi yɛ: «Mi kpuʔɔrɔ tire bé yɛli nɛ́ muɔ ní. Nɛ́ ki cɛ́n mi fànʔa ki nɛ̂ kìi tìɛ, a siɛn ŋíì yē ŋɔri
         fùn wè.» Kire nɛ̄, ki cɛ́nì mi dɛ́ni mi de nìɛ nyíɛnɛ bɛ̀ mi yē ŋɔri fùn wè, dí Kirisi fànʔa ki sí tìgi mi kúrugu. 10 Kire kɛnmɛ nɛ̄, a mi yē ŋɔri fùn wè, nɛ́ a pe cɛ́ni mi teri wè, nɛ mi cɔ̀rí wè, nɛ
         mi wuʔɔ wè, nɛ́ a kagbɛngɛlɛ 'mi taa Kirisi wire kɛnmɛ nɛ̄ bè, m'bé puu fundaanra
         nɛ̄. Nɛ́ ki cɛ́n a mi gbɛ́nɛ yē ŋɔri fùn wè, kire lɛ̀lɛ nī lè, mi nɛ̂ fànʔa taa.Pɔli wiì yakaa suɔ Korɛntiyé mɛ́ bèleʔ11 Mi ŋɛ, mi 'kò kàalafɔli. Yeli ye 'mi ŋɔrigɔ fànʔa a mi 'kò bɛ̀ kire kɛnmɛ nɛ̄ bè.
         Yeli sí ye cé yɛli bèri mi míɛtanʔa yeri gè, nɛ̀ taʔa gíi nɛ̄, a ki nɛ́ cɛ́nì nyaa
         mi wè yafiɛn wèʔ, yeli tundunminɔ míɛkpoliyofɔlilɔ piyè tóri mi nɛ̄ʔ. 12 Kele gílì ke ki tìí dí mi yē Zezi tundunwɔ wè yeli sunʔɔmɔ nī bè, ki kele ke 'kpíʔile nɛ̀ tóri yeli sunʔɔmɔ nī bè nɛ́ kpàricogo
         ní kpuʔɔ. Ki kele ke n'gɛlɛ: fìɛlɛ, nɛ́ kafɔngɔlɔ, nɛ́ kakpoliyo ní yè. 13 Ye- ki juu wêli, gáa ki 'kò gàa yeli sì taaʔ bɛ̀ tɛ́ngɛfɔlilɔ gbuʔulo sɛngɛlɛ tíɛlɛ gèle ? Dùʔɔ bɛ̀ ki 'nyaa mi wè, mi sì yeli fùʔuroʔ nɛ̀ yakaa suɔ yeli
         mɛ́ wè, kire lé ? A ki yē kire gè, ye- kire kolimɔ wuʔu yaʔa gè mi nɛ̄.14 Ki tɔliyɔ taanriwoli lire nī nàa lè, mi nɛ gbòborí bè kɛ́ baa yeli tiʔɛ nī gè. Miì
         sí je ki tugoro taʔa dè yeli nɛ̄ʔ. Kiì nyaa majo yeli kɔliyɛrɛ tire mi nɛ caaʔ; ʔéʔe,
         yeli tíimɛ mi nɛ caa. Nɛ̀ taʔa gíi nɛ̄, pìile peli bɛ̀ʔ pe 'yɛli bèri wali caa de
         tɛ́ngi pe siifɔlilɔ mɛ́ bèleʔ, siifɔlilɔ peli pe 'yɛli bèri wi caa pe pìile mɛ́ bèle.
         15 Mi wè, ki 'mi dɛ́ni mi de mi wali líi wè bèri nìɛ fùʔuró de nii yeli nī bèle. A mi
         nɛ kàa taʔala mi dɛ́nigɛ nɛ̄ gè yeli kɔli mɛ́ gè, kire bé ki kɛn lé yeli kàa yige
         yeli dɛ́nigɛ nī gè mi kɔli mɛ́ gè ?16 Mi sì mi tugoro taʔa dè yeli nɛ̄ʔ, nɛ̀ ki yaʔa pàli 'ki nyaa majo miì fílige wīʔ,
         dí mi síciligele kele mi 'kúɔ. 17 Bìli mi 'tórigo baa yeli tiʔɛ nī gè, mi 'yakaa suɔ nɛ̀ lìi yeli mɛ́ lé pe kiyɛ nī
         yè ? 18 Mi cé Tiiti fiɛn wè nɛ̀ wi tun nɛ́ siinyɛni ní wè. Tiiti wi sɛ́nì yeli fùʔuro nɛ̀
         yakaa suɔ yeli mɛ́ lé ? Kire tánʔagɛnnumɔ pire nɛ̄ túʔu bɛ̀ʔ weli 'puu nɛ kele kúu
         gèle nɛ́ yeli ní ? Kire tánʔagɛnnumɔ pire nɛ̄ bɛ̀ʔ weli nɛ tári lé ?19 Yeli 'ki séli kiī faʔa, níɛ ki sɔ̀ngí weli nɛ nyu bè tànʔa kɛn wìye mɛ́ yeli yiʔɛ
         mɛ́ gè. Kire sí bɛ̀ʔ, Kulocɛliɛ wire yiʔɛ mɛ́ weli nɛ weli siɛnrɛ nyu dè, Kirisi fànʔa
         nɛ̄. Mi siinyɛninɛ, weli nɛ kire gáà ki mìɛni kpínʔini gè, gìi ki bé tí yeli tɛ́ngɛlɛ
         ni- nìre wáa. 20 Kiī nɛ sànviige wáari mi nɛ̄, a mi kɛ́nì kɛ́ baa yeli tiʔɛ nī gè, mi fǎga sa yeli
         nyaa kɛnmɛ bíì nɛ̄ mi nɛ ki caa wèʔ, nɛ̀ pínɛ yeli míɛni fǎga mi nyaa kɛnmɛ bíì ní
         yeli nɛ ki caa mi puu wèʔ. Kiī nɛ sànviige wáari mi nɛ̄, mi fǎga sa kàsii caʔara nyaa
         baa yeli sunʔɔmɔ nī bèʔ, nyabiɛnnɛʔ, fundanʔanigɛʔ, yejaʔaʔ, míɛcuʔɔgɔ siɛnrɛʔ, pàli
         kacaajuumɔʔ, nìɛnyiɛnigɛʔ, kanyaʔamirɛʔ. 21 Kiī nɛ sànviige wáari mi nɛ̄, a mi kɛ́nì kɛ́ baa yeli tiʔɛ nī gè, Kulocɛliɛ wi fǎga
         tí fìɛrɛ ní koli bè tɔ́n mi nɛ̄ yeli kɛnmɛ nɛ̄ bèʔ, mi ní de nyɛni nìʔɛgɛʔ, bɛ̀ ki
         'nyaa bìli pe cé kíni nɛ̀ tuu kapiʔile nī gèle, piyè láʔa pe núʔɔmɔ kele nɛ̄ gèleʔ,
         nɛ́ pe kanuʔɔrɔ ní dèʔ, nɛ́ pe kolimɔ kakpiʔiligele ní gèleʔ dàa pe kúu dè.

Pɔli wi 'juu nɛ̀ tìɛ Korɛnti tɛ́ngɛfɔlilɔ nɛ̄ bèle131 Ki tɔliyɔ taanriwoli lire nī nàa lè bɛ̀ mi nɛ waa baa yeli mɛ́ wè. Nɛ̀ yɛli nɛ́ bɛ̀
         Kulocɛliɛ siɛnsɛbɛrɛ ti 'ki juu dè, kele ke mìɛni ke 'yɛli ke- cuɔnri kinyaafɔlilɔ siin, á kire 'laa kinyaafɔlilɔ
         taanri siɛnjuuro nɛ̄+. 2 Bɛ̀ mi cé kɛ́ taziinwoli nɛ̄ lè, mi cé kíni nɛ̀ ti juu nɛ̀ kúɔ. Píra nī wè m'bé ní
         koli ti juu bɛ̀ mi wè baa wèʔ: bìli pe cé kíni nɛ̀ tuu kapiʔile nī gèle, nɛ́ sɛnminɛ
         pe mìɛni bèle, a mi 'kɛ́ nàa nɛ̄ lè, wàa sǐ kò díɛʔ. 3 Yiyè jo lé dí mi 'yɛli bèri mi siɛnrɛ nyu dè ki- cɛ́n Kirisi wire wi 'ti le mi nī lé ? Wire wè, wi wè ŋɔri fùn yeli kɔli mɛ́ gèʔ; wiī nɛ wi fànʔa
         tìí gè yeli sunʔɔmɔ nī bè. 4 Pe 'tɔ̀ni nɛ̀ wi kóri tiiparigɛ nɛ̄ gè, wi 'puu ŋɔri fùn. Nɛ̀ sí ki taa wi sí yē sìi nɛ̄ Kulocɛliɛ fànʔa nɛ̄ gè.
         Weli míɛni bèle, yeli bága weli nyaa weli puu sìi nɛ̄ Kulocɛliɛ wire fànʔa nɛ̄ gè.5 Ye- yìye siʔɛ ye wéli yeli tíimɛ bèle, a ki yē yeli nɛ tári tɛ́ngɛlɛ nī lè; yeri yìye
         cinʔɛ yeli tíimɛ bèle. Dùʔɔ yeli sì ki cɛ́nʔ Zezi Kirisi wiī yeli nī lé ? Masicɛn
         siʔɛwelile ni 'ki tìɛ tɛ́ngɛlɛ wè baa yeli nīʔ. 6 Mi sí nɛ sɔ̀ngí yeli 'yɛli bè ki cɛ́n, kádii weli bèle, siʔɛwelile niì tuu weli nɛ̄ʔ.
         7 Weli sí yē nɛ Kulocɛliɛ náari wè, yeli fǎga kapiʔi káà fáala kpíʔileʔ. Weli wè caa
         bè ki tìɛ weli we 'jáa wèʔ. Gìi weli nɛ caa wè, yeri kacɛ̀ngɛlɛ kpínʔini, ale ki nɛ́
         cɛ́nì nyaa pe 'jo weli wè yafiɛn wèʔ. 8 Nɛ́ ki cɛ́n, weli sǐ gbɛ̀ yafiɛn yige Kulocɛliɛ kányiʔɛ nī gèʔ, nɛ̀ yiri weli de baara
         kányiʔɛ ki koligo nī gè. 9 A yeli gbɛ́nɛ̀ ŋɔri taa, á weli ní ŋɔri fùn wè, weli nɛ̂ puu fundaanra nɛ̄. Weli náarigɛ
         ki nyùgo kire gī, ye- liɛ ye fori tɛ́ngɛlɛ nī lè. 10 Kire kɛnmɛ nɛ̄ mi nɛ mi siɛnrɛ sɛbɛ dè níɛ tíin náʔa liʔi wè. Mi wè caa bága sa puu
         siɛngbɛliwɛʔ a mi kɛ́nì kɛ́ baa yeli tiʔɛ nī gèʔ, nɛ́ ki cɛ́n Kulocɛliɛ wi 'mi tɛ́ngɛ
         ki larigɛ nī gè bè ŋɔri kɛn yeli tɛ́ngɛlɛ mɛ́ lè, ki fǎga nyaa mi- yeli tɛ́ngɛlɛ cúʔɔ
         lèʔ.Síɛrilɛ sɛnnɛ lè bè siɛnrɛ kúɔ dè11 Gìi ki 'kò gè nɛ siinyɛninɛ, ye- puu fundaanra nɛ̄, yeri kele kúu gèle ye- liɛ ye
         fori, yeri nyu yeri ye funyɔ nyígi yè, ye- bìɛ, ye- puu yanyige nɛ̄ nɛ́ yìye ní. Bɛ̀
         Kulocɛliɛ wè, wire ŋáà wī dɛ́nigɛfɔli wè nɛ́ ní yanyigefɔli wè, wi bé kò nɛ́ yeli
         ní.12 Ye- yìye síɛri nɛ́ dɛ́nigɛ ní. Tɛ́ngɛfɔlilɔ pe mìɛni piyē nɛ yeli síɛri.13 Kàfɔli Zezi Kirisi wi kpuʔɔrɔ dè, nɛ́ Kulocɛliɛ dɛ́nigɛ ní gè, nɛ́ pínɛnyɛnigɛ gáà ki 'kɔn Kulocɛliɛ Pìle mɛ́ lè, ti- puu nɛ́ ye mìɛni ní.
         
            
               	Fàn 19.15 tire ti 'juu náʔa gè.

Pɔli wi 'wi tundungoligo ki wori juu dè11 Mi Pɔli wè, Zezi Kirisi tundunwɔ wè, mi mi nyɛ́ni sɛbɛ ŋáà tórigi wè baa yeli mɛ́. Kiì sí kò majo siɛn wi 'mi tunʔ,
         bé nɛ́ ga jo siɛn fànʔa nɛ̄ mi yē tundunwɔ wèʔ. Ki 'nyaa mi tundungoligo ki 'kɔ́n
         Zezi Kirisi mɛ́, nɛ́ weli Tuu Kulocɛliɛ ní wè, wire ŋáà wi 'Zezi nyɛ́ wè nɛ̀ yige kúbilo nī bèle.
         2 Mi nɛ́ we siinyɛninɛ bílì míɛ bīɛlɛ náʔa nɛ́ mi ní bèle, weli 'siɛnrɛ dáà sɛbɛ dè
         bè tórigo Galasi tɛ́nimɛ tɛ́ngɛfɔlilɔ gbuʔulo mɛ́ gèle. 3 Weli Tuu Kulocɛliɛ wè, nɛ́ we Kàfɔli Zezi Kirisi ní wè, pe kpuʔɔrɔ dè nɛ́ pe yanyige ki- puu ye nɛ̄.4 Zezi wi 'wìi kɛn nɛ̀ kùu weli kapiʔile kɛnmɛ nɛ̄, a kire 'tí a wi 'weli píle nɛ̀ suɔ
         yiribiile náà mɛ́ lè. Kire 'kpíʔile nɛ̀ yɛli nɛ́ weli Tuu Kulocɛliɛ nyɛ́ni kaala ní
         lè. 5 Kpuʔɔrɔ tiī wi wori lɛ̀gɛlɛ ke mìɛni. Ki- taa ki puu bɛ̀.Kataanna Siɛnrɛ ti wè tiɛyɛ siinʔ6 Ki 'mi fungo wúɔ bɛ̀ ki 'nyaa yeli 'caanri nɛ̀ láʔa Kulocɛliɛ nɛ̄ wè, nɛ̀ taʔa Kataanna Siɛnrɛ táà nɛ̄ tiiyɛ, dìi pe nyu dè. Kulocɛliɛ wire sí wi 'yeli yeri nɛ̀ pɛn wìi mɛ́ Kirisi nyúmɔ nī bè. 7 Kiì sí kò majo Kataanna Siɛnrɛ táà dī baa tiiyɛʔ, ka laa siɛnnɛ pálì pe 'ki caa bè
         káaliyɛ nyɔ́gɔ yeli funyɔ nī yè bé sí Kirisi Kataanna Siɛnrɛ yiʔɛ dè. 8 A ki nɛ́ cɛ́nì nyaa weli wáà sɛ́nì kataanna láà juu yeli mɛ́, á kire 'laa ki cɛ buu
         nyìʔɛnɛ tundunwɔ wáà wi 'tìgi nɛ̀ pɛ́nì kataanna siɛnrɛ táà juu yeli mɛ́, dìi ti wè nuro nɛ́ dìi ní
         weli kíni nɛ̀ juu dèʔ, -dɛ́ngɛ de cáan nɛ́ ki siɛn ní wè.9 Majo bɛ̀ mi 'kíni nɛ̀ ki juu gè, m'bé ní koli bè ki juu fùgu píra ŋáà nī wè: a siɛn
         pɛ́nì kataanna siɛnrɛ táà juu yeli mɛ́ dìi ti wè nuro nɛ́ dìi ní yeli kíni nɛ̀ lúʔu
         nɛ̀ kúɔ dèʔ, -dɛ́ngɛ de cáan nɛ́ ki siɛn ní wè.10 Gíi yeli nɛ sɔ̀ngí, Kulocɛliɛ yiʔɛ mɛ́ mi nɛ míɛtanʔa caa gè lé, dí siɛnnɛ nyapigele
         nɛ̄ mi nɛ ki caa ? A ki yē siɛnnɛ nyaamɛ nɛ̄ mi nɛ tíin nɛ míɛtanʔa caa gè, miǐ sí
         ní gbɛ̀ puu Kirisi baakuɔwɔʔ.Mɛni Pɔli wi 'kò nɛ̀ síɛ Zezi tundunwɔ wè11 M'bé ki juu yeli mɛ́ mi siinyɛninɛ, ye- ki cɛ́n Kataanna Siɛnrɛ díì mi 'juu yeli mɛ́ bèle, siɛn mɛ́ bɛ̀ ti kɔ́nʔ. 12 Nɛ̀ taʔa gíi nɛ̄, mi sì ki siɛnrɛ lúʔu dè siɛn mɛ́ wīʔ. Siɛn bɛ̀ʔ wi 'mi tɛnmɛ ti
         nɛ̄ʔ. Ki 'nyaa Zezi Kirisi wi 'mi yiʔɛ múgu gè a mi 'ki nyaa.13 Yeli 'mi sìi kɛnmɛ cɛ́n bè, nɛ̀ ki cɛ́n tánʔana níì mi 'puu nɛ tári faʔa gè Zuufulo
         Kulocɛliɛ caagoligo nī gè. Ki 'nyaa mi 'puu nɛ Kulocɛliɛ tɛ́ngɛfɔlilɔ gboli túngu lè nɛ́ fungbɛngɛ ní, nɛ ní ki mɛ́ bè Kulocɛliɛ tɛ́ngɛfɔlilɔ gboli cúʔɔ lè bè
         yige baa péwu. 14 Mi 'tɔ̀ni nɛ̀ puu nɛ waa yiʔɛmɛ Zuufulo pe Kulocɛliɛ caagoligo nī gè, nɛ̀ mi liɛnyɛninɛ
         pe nìʔɛnɛ jáa mi kùlo wuulo nī bèle. Mi cé tɔ̀ni nɛ̀ jíin nɛ̀ cùru liɛlɛ pe kaliʔɛlɛ
         nī gèle nyapitɔn.15 Nɛ̀ ki yaʔa bà ki kɛ́nì yɛ̀ Kulocɛliɛ fungo nī gè, ki 'nyaa wi kacɛ̀ngɛ kɛnmɛ nɛ̄
         bè, wire tíimɛ wi cé mi wàli nɛ̀ tɛ́ngɛ wìi wuu nɛ̀ ki yaʔa miì cé fìɛ siiʔ, nɛ̀ mi
         yéri. 16 Bà sí ki 'yɛ̀ Kulocɛliɛ fungo nī gè wi- wi Jaa tìɛ wè mi nɛ̄ lɛ̀lɛ níì nī lè, dí mi
         sí sari wi Kataanna Siɛnrɛ jáari dè kùlogolo kálì siɛnnɛ+ mɛ́ bèle, fáari fáari sɛni, mi sì ní nɛ̀ siɛn yúgo ti wori nɛ̄ dèʔ. 17 Nɛ̀ pínɛ, mi sì kɛ́ Zerizalɛmi kàʔa mɛ́ʔ nɛ̀ sɛ́nì Zezi tundunminɔ bílì yúgo bèleʔ, bàli pe cé kíni nɛ̀ puu wi tundunminɔ mi yiʔɛ mɛ́ gèʔ. Ki 'nyaa
         mi 'fali nɛ̀ taʔa nɛ̀ fali sɛni Arabuulo kùlo mɛ́, nɛ́ nɛ́ kɛ́nì koli nɛ̀ pɛn Damasi
         kàʔa mɛ́ gè. 18 Yiʔɛlɛ taanri 'kúɔ kire kàduʔumɛ gè, a mi 'koli nɛ̀ pɛn Zerizalɛmi kàʔa mɛ́ gè, we-
         pa wìye cɛ́n mi nɛ́ Piɛri+ ní wè, nɛ̀ sɛ́nì cɛnyɛ kiɛ nɛ́ kogunɔ kúɔ baa nɛ́ wi ní. 19 Tundunminɔ sɛnminɛ bèle mi sì cé peli nyaaʔ, nɛ̀ yiri Zaki nigbe nīʔ, we Kàfɔli wi cɔni wè. 20 Siɛnrɛ dáà mi nɛ sɛbɛ yeli mɛ́ dàa dè, Kulocɛliɛ wiī nɛ mi nyaʔa, káfinɛrɛ bɛ̀ʔ.21 Kire kàduʔumɛ gè a mi 'tóri nɛ̀ màʔa Siirii kùlo tɛ́nimɛ tiɛrɛ nɛ́ Silisii+ kùlo tɛ́nimɛ tiɛrɛ ní dè. 22 Ki 'nyaa tɛ́ngɛfɔlilɔ gbuʔulo gílì gīɛlɛ Kirisi wuʔulo gèle Zude tɛ́nimɛ nī bè, ki gbuʔulo siɛnnɛ piyè yé fìɛ mi cɛ́nʔ. 23 Peli 'puu nɛ mi wori lúru dè yákuɔ wī, dí, «ŋàa wi 'puu nɛ we wuʔɔ faʔa gè, píra ŋáà
         nī wè wire wi nyɛ́ni tɛ́ngɛlɛ ni wori jáari dè, nàa wi 'puu nɛ caa ni- tɔ́n ni yiri
         baa lè.» 24 A pe díɛ nɛ nyu nɛ Kulocɛliɛ tòbiló wè mi sìi kɛnmɛ nɛ̄ bè.
         
            
               	Kùlogolo kálì siɛnnɛ peli 'nyaa siɛnnɛ bílì pe wè Zuufulo bèleʔ.

               	Girɛki siɛnrɛ nī dè, ki 'jo Sefasi, Piɛri wi míʔɛ káà gī. Zezi wi cé míʔɛ gáà le gè.
                     Wéli baa Zan 1.42.

               	Pɔli wi kàsiʔi kire ki 'puu Silisii tɛ́nimɛ nī gè. Pe 'puu nɛ pe kàkpuʔɔ ye gè Tarisi.
                     Wéli baa Kakpi 9.30; 22.3.

Pɔli wi 'kɛ́ Zerizalɛmi kàʔa mɛ́ Kataanna Siɛnrɛ ti jáaridiʔɛ nī21 Yiʔɛlɛ kiɛ nɛ́ sicɛri 'tóri kire kàduʔumɛ gè, a mi 'koli nɛ̀ kɛ́ cígini Zerizalɛmi kàʔa mɛ́ gè nɛ́ Barinabasi ní; we cé Tiiti míɛni kɔ́ri nɛ̀ kɛ́. 2 Ki 'nyaa Kulocɛliɛ wire wi cé mi kárilɛ wori tìɛ dè. A mi sɛ́nì Kataanna Siɛnrɛ juu dè nɛ̀ tìɛ ki tiʔɛ wuulo nɛ̄ bèle, majo bɛ̀ mi dàli nɛ ti nyu kùlogolo kálì siɛnnɛ mɛ́ bèle. Mi cé ti sɔ́migɔ nɛ̀ juu nɛ̀ tìɛ yiɛgininɛ nɛ̄ bèle nɛ̀ pínɛ piyeyɛ,
         bìli siɛnnɛ piyē nɛ tɔ́ri kpuʔɔ gè, ki fǎa ga nyaa baawaara mi nɛ kúuʔ.3 Mi kobinɛnyɛni wè Tiiti wè, Girɛkilɛ wuu+ wi 'puu, piyè sí cé wi cɔ̀ri wi- kɛnɛkɛnɛ kpíʔile wè fànʔaʔ. 4 Ki 'nyaa jànvaa tɛ́ngɛfɔlilɔ pálì pe cé pìye kpíʔile peli yē nɛ́ weli ní tɛ́ngɛlɛ
         nī lè+, nɛ̀ pɛ́nì jíin weli sunʔɔmɔ nī, nɛ weli ciʔige nɛ wéli, nɛ kɛnmɛ páà caa bèri weli
         kàrigí weli ní koli buu sùkulomɔ nī, bɛ̀ weli yē wìyemɛ Zezi Kirisi nī wè. 5 Ki siɛnnɛ bálì bèle, weli sì kɛ́nì wìye yaʔa nɛ̀ kɛn pe mɛ́ lɛ̀lɛ láà fáala nīʔ, gìi
         ki bé tí Kataanna Siɛnrɛ ti kányiʔɛ ki- puu yeli mɛ́ súuri.Tundunminɔ bílì pe 'fɔ̀li Pɔli siɛnjuuro nɛ̄ dè6 Gìi ki 'yiɛgininɛ kɛnmɛ kúɔ bè bìli siɛnnɛ piyē nɛ tɔ́ri kpuʔɔ gè, ma nɛ́ yē felige
         ó felige yo mi wè ki cuɔnriʔ, nɛ̀ taʔa gíi nɛ̄, Kulocɛliɛ wire mɛ́ wè wi wè siɛn yigi
         siɛn nīʔ. Siɛnnɛ pe yiɛgininɛ bálì piyè kɛ́nì mi cɔ̀ri kaala láà nīʔ. 7 Ki 'nyaa pe yé cɛ́nì ki cɛ́n nɛ̀ cɛ́n dí Kulocɛliɛ wi 'mi tun mi- sari Kataanna Siɛnrɛ jáari dè kɛnɛkɛnɛ sìngbiʔilefɔlilɔ mɛ́ bèle, majo bɛ̀ Kulocɛliɛ wi cé Piɛri tun a wi 'kɛ́ nɛ̀ sɛ́ni ti jáari bìli mɛ́ pe nyɛ́ni kɛnɛkɛnɛ wori kpóri dè nɛ tòrí
         wè, Zuufulo bèle. 8 Ki 'nyaa Kulocɛliɛ ŋáà wi 'tunduro kɛn Piɛri mɛ́ wè wi- sari Kataanna Siɛnrɛ jáari
         dè kɛnɛkɛnɛfɔlilɔ mɛ́ bèle, wire wi 'baara mi sìi nī wè nɛ̀ pínɛ, gìi ki bé tí mi-
         sari ti jáari kùlogolo kálì siɛnnɛ mɛ́ bèle. 9 A ki 'nyaa Zaki nɛ́ Piɛri, nɛ́ Zan, bà peli ki 'cɛ́n nɛ̀ cɛ́n dí mi nyɛ́nì kpuʔɔrɔ taa Kulocɛliɛ mɛ́ wè, peli sí siɛnnɛ
         piyē nɛ nyaʔa saʔa gèdingele gèle, a pe 'tɔ̀ni nɛ̀ kiyɛ le weli mɛ́ mi nɛ́ Barinabasi
         ní wè, nɛ̀ tɔ̀ni nɛ̀ ki tìɛ wiyē pínɛnyɛnigɛ nɛ̄. Weli bèle, a weli 'kɛ́ bàa de baara
         kùlogolo kálì siɛnnɛ sunʔɔmɔ nī, á peli bèle, a peli 'kɛ́ kɛnɛkɛnɛfɔlilɔ tiʔɛ nī.
         10 Kaala nigbe pe 'juu weli mɛ́, nɛ́ jo we- sari sɔ̀ngí de tari nɛ́ fuunmɔfɔlilɔ ní bèle.
         Ki tiɛlɛ náà ni sɔ̀ngirɔ míɛni 'tɔ̀ni nɛ̀ puu mi nī nɛ̀ pínɛ, bè ki kpíʔile gè.Pɔli wi 'juu gbɛ̀ngɛ Piɛri nɛ̄ wè Antiyɔsi kàʔa mɛ́ gè11 Bà Piɛri cé kɛ́nì pɛn Antiyɔsi kàʔa mɛ́ gè+, a mi 'tɔ̀ni nɛ̀ juu wi nɛ̄ gbɛ̀ngɛ, ki 'nyaa wi cé kapuunninɔ kpíʔile.12 Ki 'nyaa náʔanɛ Zuufulo tɛ́ngɛfɔlilɔ pálì cé kɔ́n baa Zaki tiʔɛ nī gè bè kɛ́ baa Antiyɔsi
         kàʔa mɛ́ gè, Piɛri wi 'puu nɛ wúu nɛ líi nɛ́ kùlogolo kálì siɛnnɛ ní bèle. Bà sí Zuufulo tɛ́ngɛfɔlilɔ bálì pe sɛ́nì yiri baa bèle, a Piɛri wi
         séli nɛ wìi wàlí nɛ yigi kùlo láà wuulo nī bèle, nɛ̀ kò wiiyɛ. Ki 'nyaa Zuufulo tɛ́ngɛfɔlilɔ
         bálì peli 'puu nɛ kɛnɛkɛnɛ wori kpóri dè. A Piɛri wi sí nɛ fìʔɛ́ gìi pe bága juu wè. 13 A wi funyɔ siin tánʔana náà ni 'Zuufulo bílì sɛnminɛ pùunni bèle. A Barinabasi míɛni
         wi 'wìi taʔa ki jànvaa tánʔana náà nɛ̄ lè. 14 Bà sí mi kɛ́nì ki 'nyaa pe wè tári nɛ síngi Kataanna Siɛnrɛ ti kányiʔɛ nɛ̄ gèʔ, a mi 'juu nɛ́ Piɛri ní wè pe mìɛni nyɛni nɛ̄, nɛ́ wi yɛ: «Muɔ
         ŋáà wī Zuufuwo wè, a muɔ nɛ kùlogolo kálì siɛnnɛ tánʔana tári, nɛ́ Zuufulo tánʔagɛnmɛ
         yaʔa bè, mɛni nɛ̀ síɛ muɔ bé sí de kùlogolo kálì siɛnnɛ cɔ̀rí bèle bé jo peri tári
         Zuufulo tánʔagɛnmɛ nɛ̄ bè ?»Tɛ́ngɛlɛ ni nyɛ́ni siɛn suu15 Weli bèle, Zuufulo tìrige wuulo bīɛlɛ weli yē, kiì nyaa majo weli 'yiri kùlogolo kálì siɛnnɛ tùlugo nī wīʔ, kapiigbiʔilile tùlugoʔ. 16 Weli 'tɛ́ngɛ ki nɛ̄, nɛ̀ ki cɛ́n dí siɛn sǐ gbɛ̀ wìi juu bè yige Kulocɛliɛ yiʔɛ mɛ́
         gè nɛ́ Fànʔa Siɛnrɛ kakpiʔiligele ní gèleʔ, fúɔ macɛn muɔ 'tɛ́ngɛ Zezi Kirisi nɛ̄ʔ. Kire nɛ̄ weli 'wìye taʔa Zezi Kirisi nɛ̄ wè, gìi ki bé tí weli gbɛ̀ juu yiri
         tɛ́ngɛlɛ lire kɛnmɛ nɛ̄ bè Kirisi nī wè, ki fǎga nyaa Fànʔa Siɛnrɛ kakpiʔiligele ke 'weli juu nɛ̀ yigeʔ. Nɛ̀ taʔa gíi nɛ̄, Fànʔa Siɛnrɛ kakpiʔiligele
         kiyě gbɛ̀ siɛn juu bè yigeʔ.17 A ki sí yē bà weli nɛ ki caa bè wìye juu bè yige Kirisi wire nyúmɔ nī bè, a pàli nɛ ki nyaʔa nɛ̀ jo dùʔɔ weli míɛni yē kapiigbiʔilile bɛ̀
         bìli tíɛlɛ bèle wè, kire 'jo lé píra ŋáà nī wè Kirisi wiī kapiile baakuɔwɔ wī lé ?
         ʔéʔe díɛʔ! 18 Ye- ki wéli kìɛ, a ki 'nyaa kele gílì mi 'jo mi 'wáa kàduʔumɛ gè, a mi 'koli nɛ ki
         kele ke koliyo tári yè, kiì nyaa píra ŋáà nī wè mi mi 'kò siɛnkoliwo wè lé ? 19 A ki 'yéri mi nɛ̄ wè, mi ní wè mi sìi tári wè Fànʔa Siɛnrɛ kakpiʔiligele nɛ̄ʔ, mi
         nɛ mi sìi tári wè Kulocɛliɛ mɛ́ wī. M'bé gbɛ̀ ki juu bè jo pe 'mi pínɛ nɛ̀ kóri nɛ́
         Kirisi ní wè wī. 20 Mi yē sìi nɛ̄; kiì sí kò majo mi tíimɛ sìi wīʔ. Kirisi wī nyɛ́ni wi sìi tári wè mi
         nī. Sìi ŋáà mi nɛ tári píra ŋáà nī wè, tɛ́ngɛlɛ fànʔa nɛ̄ mi nɛ ki sìi ŋáà tári wè,
         Kulocɛliɛ Jaa wire fànʔa nɛ̄. Wire mɛ́ ki 'yɛ̀, á mi woli ni 'kpúʔɔ wi mɛ́, a wi 'wìi
         kɛn nɛ̀ mi kùu suɔ nɛ̀ kùu. 21 Miǐ gbɛ̀ Kulocɛliɛ wi kacɛ̀ngɛ cíi gèʔ. Á kire 'laa wè, a ki yē Fànʔa Siɛnrɛ ti bé
         gbɛ̀ siɛn juu bè yige Kulocɛliɛ yiʔɛ mɛ́ gè, ki bé nyaa píra ŋáà nī wè Kirisi wi 'kùu
         nyùgo fùn wī.
         
            
               	A pe 'jo siɛn yē Girɛkilɛ wuu kire kɔri wi 'jo Zuufulo pe 'puu nɛ ki siɛn tɔ́ri wè
                     Kulocɛliɛ sìnaabajɛ́nwɛ.

               	Girɛki siɛnrɛ nī dè ki 'jo ki siɛnnɛ pe 'pìye kpíʔile peli yē weli siinyɛninɛ.

               	Wéli baa Kakpi 11.19-26.

Fànʔa Siɛnrɛ lé dí tɛ́ngɛlɛ31 Câto ledoro yeli, Galasiyé! Ŋáasiɛn wi 'yeli mùrugo kɛnmɛ báà nɛ̄ bè! Yeli yiʔɛ mɛ́
         túʔu bɛ̀ʔ mi 'kíni nɛ̀ ti gbùʔɔrɔ nɛ̀ juu nɛ̀ tìɛ, majo yeli 'ki nyaa nɛ́ yeli tíimɛ nyapigele ní wī, dí Zezi Kirisi wi 'tiiparigɛ kùu taa wè lé ? 2 Ye- sí tí mi 'yeli yúgo kaala nigbe ní wêli: Kulocɛliɛ Pìle lè, yeli 'ni taa Fànʔa Siɛnrɛ kakpiʔiligele nī wī lé, dí yeli 'ni taa bà yeli 'Kataanna Siɛnrɛ lúʔu dè nɛ́ tɛ́ngɛ
         wè, kire lé ? 3 Á gáa sí nɛ̄ yeli 'mùrugo mmɛ gè ? Yeli séli nɛ tári Kulocɛliɛ Pìle tánʔagɛnmɛ nɛ̄,
         bága pa ki kúɔ píra ŋáà nī wè nɛ́ yeli tíimɛ céri fànʔa ní lé ? 4 Kele+ gílì ke mìɛni ke 'yiri yeli nɛ̄ gèle, yeli ki mìɛni kpíʔile waʔanɛ wī lé ? Miì yéri
         tire nɛ̄ dèʔ. 5 Á kire 'laa wè, bà Kulocɛliɛ wi 'wi Pìle kɛn lè yeli mɛ́ bèle, níɛ kakpoliyo kele
         gílì kúu yeli sunʔɔmɔ nī bè, wiī nɛ kire kpínʔini lé nɛ̀ taʔa bɛ̀ yeli yē nɛ Fànʔa
         Siɛnrɛ tári dè nɛ láʔala dè lé, dí bɛ̀ yeli 'Kataanna Siɛnrɛ lúʔu dè nɛ́ tɛ́ngɛ wè,
         kire lé ?Birayima wi 'puu tɛ́ngɛlɛfɔli6 Ye- sɔ̀ngi Birayima kɛnmɛ nɛ̄ bè: Birayima wi cé tɛ́ngɛ Kulocɛliɛ nɛ̄ wè, a Kulocɛliɛ wi 'wi tɔ́ri siɛnsinwɛ
         wi tɛ́ngɛlɛ kɛnmɛ nɛ̄ bè+. 7 Kire kɛnmɛ nɛ̄ ye sí ki cɛ́n, siɛnnɛ bílì bīɛlɛ nɛ́ tɛ́ngɛlɛ ní lè, peli bīɛlɛ Birayima
         pìile bèle. 8 Kire sí nɛ̄ Kulocɛliɛ siɛnsɛbɛrɛ ti 'ki juu nɛ̀ yaʔa nɛ́ jo, dí Kulocɛliɛ wi bága pa kùlogolo kálì siɛnnɛ juu bèle bè yige tɛ́ngɛlɛ kɛnmɛ nɛ̄ bè, a Kulocɛliɛ wi 'ki juu nɛ̀ yaʔa Birayima
         mɛ́ wè nɛ́ wi yɛ: Muɔ nyúmɔ nī kùlogolo siɛnnɛ pe mìɛni bága pa diba taa+. 9 Bɛ̀ sí ki yē, siɛnnɛ bílì pe 'tɛ́ngɛ bèle, pe bága diba taa bɛ̀ tɛ́ngɛlɛfɔli Birayima
         tíɛlɛ wè.10 Bìli pe mìɛni sí pe 'pe funyɔ taʔa yè pe kakpiʔiligele keli nɛ̄, níɛ sɔ̀ngí peli yē
         nɛ Fànʔa Siɛnrɛ tári dè nɛ láʔala wè, dɛ́ngɛ nyɛ́nì pe cò. Nɛ̀ taʔa gíi nɛ̄, Kulocɛliɛ siɛnsɛbɛrɛ
         ti 'jo: Siɛn ó siɛn wi wè sìɛnwɛ lɛ̀gɛlɛ ke mìɛni nī, nɛ Fànʔa Siɛnrɛ ti mìɛni tári nɛ láʔala
            dèʔ, dàa dī baa Fànʔa Siɛnrɛ nī dè, dɛ́ngɛ nyɛ́nì ki siɛn cò wè+.11 Kiī cɛ́ngɛ, siɛn sǐ gbɛ̀ wìi juu bè yige Kulocɛliɛ yiʔɛ mɛ́ gè nɛ́ Fànʔa Siɛnrɛ ní
         dèʔ. Nɛ̀ taʔa gíi nɛ̄, Kulocɛliɛ siɛnsɛbɛrɛ ti 'ki juu nɛ́ jo: Siɛn ŋíì Kulocɛliɛ wi 'kpíʔile sínwɛ tɛ́ngɛlɛ lire kɛnmɛ nɛ̄ bè, kire siɛn wi bé puu
            sìi nɛ̄+. 12 Fànʔa Siɛnrɛ tiì pínɛ nɛ́ tɛ́ngɛlɛ ní lèʔ. Dàa ti 'juu baa dè nɛ́ jo: A siɛn ŋíì sí nɛ mi Fànʔa Siɛnrɛ cògí dè, wi bé sìi taa tire kɛnmɛ nɛ̄+.13 Kirisi wi 'weli suɔ nɛ̀ yige Fànʔa Siɛnrɛ dɛ́ngɛ nī wè, bɛ̀ ki 'nyaa wi 'ki kpàri
         nɛ̀ cò wìi nī, nɛ̀ dɛ́ngɛ suɔ wè nɛ̀ taa weli nyùgo nī gè.Nɛ́ ki cɛ́n Kulocɛliɛ siɛnsɛbɛrɛ ti 'ki juu nɛ́ jo: «Siɛn ó siɛn pe 'kóri tiige nɛ̄ gè+, siɛn wi 'dɛ́ngɛ taa.» 14 Zezi Kirisi wi sí nyɛ́nì kire dɛ́ngɛ suɔ wè nɛ̀ taa weli nyùgo nī, gìi ki bé tí wire
         fànʔa nɛ̄ gè kùlogolo kálì siɛnnɛ pe- gbɛ̀ diba taa Birayima nyúmɔ nī bè, dí weli
         míɛni sí kpuʔɔrɔ taa tɛ́ngɛlɛ nī lè, kpuʔɔrɔ díì nɛ̄ Kulocɛliɛ cé nyuɔ kún nɛ̀ kɛn gè; kire kpuʔɔrɔ tire dī Kulocɛliɛ Pìle lè.Fànʔa Siɛnrɛ nɛ́ nyakungɛngɛ ki siɛnrɛ ti n'dɛ15 Mi siinyɛninɛ, ye tí mi kaala nigbe tɔ́nminɔ yeli mɛ́ nɛ́ weli siɛnnɛ kakpiʔilile
         láà ní. Kiī cɛ́ngɛ, a siɛn 'nyuɔ kún nɛ̀ kɛn kaala láà nī, á nyakungɛngɛ siɛnrɛ ti 'juu nɛ̀ cìile dè, siɛn sǐ gbɛ̀ ti wáa kàduʔu mɛ́ʔ, siɛn míɛni sǐ gbɛ̀
         tàa taʔa ti nɛ̄ʔ. 16 Kulocɛliɛ wi cé sí nyuɔ kún nɛ̀ kɛn Birayima mɛ́ wè wire nɛ́ wi cesiʔi tùlugo wuu ní wè. Kiì sí joʔ, «nɛ́ wi cesiʔi tùlugo wuulo
         ní díɛ !», majo dùʔɔ siɛnniʔɛnɛ kaala nīʔ. Ki 'nyaa siɛn nigbe wori nɛ̄ ti 'juu,
         nɛ́ jo: «nɛ́ muɔ cesiʔi tùlugo wuu ní wè+.» Kire siɛn wire sí wī Kirisi wè. 17 A mi sí jo, a ki yē Kulocɛliɛ wire tíimɛ sí wi 'ŋɔri kɛn nyakungɛngɛ ki siɛnrɛ mɛ́
         dè, Fànʔa Siɛnrɛ tire dáà ti kɛ́nì pɛn kàduʔumɛ gè yiʔɛlɛ sirasiin togo nɛ́ kpɔrigɔ (430) kàduʔumɛ
         gè, keli bé ní gbɛ̀ nyakungɛngɛ ki siɛnrɛ jáa dè lé, bè ti tɔ́n lé ? 18 A ki yē Fànʔa Siɛnrɛ nɛ̄ kɔrigɔ kiī nɛ líi wè, kiǐ sí ní gbɛ̀ líɛ nyakungɛngɛ siɛnrɛ
         nɛ̄ʔ. Nɛ̀ sí ki taa Kulocɛliɛ wi 'nyuɔ fɛ̀ni Birayima mɛ́ wè nɛ̀ kpuʔɔrɔ kpíʔile wi mɛ́.Gáa kɛnmɛ nɛ̄ Fànʔa Siɛnrɛ ti 'kɛn19 A ki sí yē bɛ̀, Fànʔa Siɛnrɛ nyùgo kire sí yē gíi píra ŋáà nī wè ? Ki 'nyaa siɛnnɛ pe kolimɔ pire kɛnmɛ nɛ̄ fànʔa
         kajuudiʔɛlɛ ke 'juu nɛ̀ taʔa baa, náʔanɛ Birayima cesiʔi tùlugo wuu ŋáà wi ga pɛn
         wè, ŋàa kɛnmɛ nɛ̄ Kulocɛliɛ wi cé nyuɔ kún nɛ̀ kɛn wè. Nyìʔɛnɛ tundunminɔ bīɛlɛ pe 'Fànʔa Siɛnrɛ tìɛ dè, nɛ́ sí ti le kàsuluwo+ kiyɛ nī; kire siɛn wire nyaa Misa. 20 Bɛ̀ Kulocɛliɛ wi cé nyuɔ kún nɛ̀ kɛn Birayima mɛ́ wè, wi màakuu sì puu kàsuluwo nɛ̄ʔ,
         Kulocɛliɛ wi 'puu wìi nigbe nɛ́ kire kpíʔile.21 Kire sí jo lé Fànʔa Siɛnrɛ tiī nɛ Kulocɛliɛ nyafɛnidɛ túngu dè wī lé ? ʔéʔe díɛ! A
         ki cé puu majo Fànʔa Siɛnrɛ ti yé je gbɛ̀ sìi kɛn siɛn mɛ́ wè, je siɛn cî gbɛ̀ jáa
         bè wìi juu bè yige nɛ́ Fànʔa Siɛnrɛ ní dè! 22 Nɛ̀ sí ki taa Kulocɛliɛ siɛnsɛbɛrɛ ti 'ki juu nɛ́ jo, dí siɛnnɛ pe mìɛni yē kapiile fànʔa láara wī, tiì wàa kɔ̀n wàa
         nīʔ, gìi ki bé tí bɛ̀ Kulocɛliɛ wi cé nyuɔ kún nɛ̀ kɛn tɛ́ngɛlɛ ni wori nɛ̄ dè, ki
         nyakungɛngɛ sìɛrɛ ti- fori tɛ́ngɛfɔlilɔ mɛ́ bèle Zezi Kirisi nī wè.Weli 'kò Kulocɛliɛ pìile nɛ ní wi kɔrigɔ ki lìifɔlilɔ23 Sɛ́ni sí tɛ́ngɛlɛ lɛ̀lɛ ni- jíin lè, we 'puu Fànʔa Siɛnrɛ láara dè, nɛ ní còdɔnminɔ, níɛ tɛ́ngɛlɛ ni tìɛlɛ lɛ̀lɛ siri lè. 24 A ki 'kpíʔile majo Fànʔa Siɛnrɛ tire ti 'puu weli nàʔavɔli wè, nɛ̀ pɛ́nì taa Kirisi pɛn lɛ̀lɛ nī lè. Píra ŋáà nī wè á Kulocɛliɛ wi nɛ́ we juu nɛ̀ yige nɛ̀ we kpíʔile
         siɛnsinminɛ tɛ́ngɛlɛ fànʔa nɛ̄ gè. 25 Bà sí tɛ́ngɛlɛ ni 'jíin lè, we ní wè tíin nàʔavɔli wi fànʔa láara gèʔ.26 Ki 'nyaa, yeli ye mìɛni yē Kulocɛliɛ pìile tɛ́ngɛlɛ fànʔa nɛ̄ gè Kirisi Zezi nī wè.
         27 Kányiʔɛ nɛ̄ yeli bálì ye mìɛni ye 'batɛmi kpíʔile wè nɛ̀ yìye taʔa Kirisi nɛ̄ wè, ki 'kpíʔile majo yeli 'Kirisi le wè burugo wī+.28 Zuufuwo wori ní wè baaʔ, kùlo láà wuu wori míɛni ní wè baaʔ. Nɛ̀ pínɛ sùkulowo ní
         wè baaʔ, mi yē mìɛmɛ wori míɛni ní wè baaʔ. Nàguɔ wori wè baaʔ, cɛliwɛ wori míɛni
         wè baaʔ. Ki 'nyaa píra ŋáà nī wè ye mìɛni 'kò nubilo Kirisi Zezi nī wè wī. 29 A ki sí yē yeli yē Kirisi wuulo bèle, yeli yē Birayima cesiʔi tùlugo wuulo nɛ̀ pínɛ, nɛ ní kɔrigɔ ki líifɔlilɔ nɛ̀ yɛli nɛ́ Kulocɛliɛ nyakungɛngɛ
         siɛnrɛ ní dè.
         
            
               	Gìi Pɔli wi 'juu náʔa gè, ki 'nyaa bà Galasiyé pe 'tɛ́ngɛ Zezi nɛ̄ wè, á Kulocɛliɛ
                     Pìle ni 'pɛn pe mɛ́ bèle, a pe 'jáa nɛ kele sáa kúu. Kire kele keli wori Pɔli wi 'juu
                     baa koliyo 5 wuʔu nī gè. Ki bé gbɛ̀ nyaa kakpoliyo kele, nɛ̀ fàri wuʔɔyɔ nɛ̄ yè, bà
                     siɛn sî tɛ́ngɛ Zezi nɛ̄ wè, á pe nàa muɔ wuʔɔ wè. Wéli baa Kakpi 14.3,8-10; 13.50; 14.5,19,22. Siɛntiʔɛ gáà ki kɔri wiī kpuɔwɔ.

               	Sél 15.6 ki 'juu baa nɛ̀ jo: «Birayima 'tɛ́ngɛ Yewe nɛ̄, a Yewe sí wi tɔ́ri siɛnsinwɛ.» Wéli
                     baa Zak 2.23; Wurɔ 4.3.

               	Sél 12.3 ki 'juu baa nɛ́ jo: «M'bé ki kpíʔile duniya nariyɛ yi mìɛni béri diba tari muɔ kɛnmɛ
                     nɛ̄.» Wéli baa Sél 18.18; 22.18.

               	Fàn 27.26 tire ti 'juu náʔa gè.

               	Yab 2.4 tire ti 'juu náʔa gè.

               	Lev 18.5 tire ti 'juu náʔa gè.

               	Zezi lɛ̀lɛ nī lè, Wurɔmiyé fànʔa lɛ̀lɛ nī lè, a siɛn cé gbɛ́nɛ̀ kacuʔɔlɔ kpíʔile,
                     pe nɛ̂ siɛn kóri wè nɛ̀ tárigɛ tiiparigɛ nɛ̄, níɛ̀ ki yɛ̀gɛ nɛ̀ yérige siɛnnɛ pe mìɛni
                     de wi nyaʔa, ki- puu kasɔminɔ pe mìɛni mɛ́. Nyakungɛngɛ Liʔɛ Siɛnrɛ nī dè, a siɛn
                     cé gbɛ́nɛ̀ kacuʔɔlɔ kpíʔile, pe nɛ̂ wi kpúu níɛ̀ wi súu nɛ̀ nɔri tiige sífirige káà
                     nɛ̄, níɛ̀ wi yɛ̀gɛ nɛ̀ yérige, siɛnnɛ pe mìɛni de wi nyaʔa. Pe nɛ̂ jo ki siɛn ŋáà
                     wi 'dɛ́ngɛ taa. Fàn 21.23 tire ti 'juu náʔa gè. Wéli baa Sél 40.19.

               	Wéli baa Sél 12.7; 13.5; 24.7. Sélimɛ Sɛbɛ koliyo nyáà nī yè, ti 'juu nɛ́ jo: muɔ siimɛ mɛ́ bè.

               	Misa mɛ́ nyìʔɛnɛ tundunminɔ pe cé Fànʔa Siɛnrɛ kɛn dè, a wi 'kò kàsuluwo Kulocɛliɛ
                     sunʔɔmɔ nɛ́ Isirayɛli pìile sunʔɔmɔ ní bè. Wéli baa Kakpi 7.37-38.

               	Girɛki siɛnrɛ nī dè, ki 'jo: yeli nyɛ́nì Kirisi le wè burugo.

41 Ye- sí ki wéli, a kɔrigɔ ki lìifɔli wiī nɛ tíin pùɔ wè, wàlimɛ wè pe sunʔɔmɔ nī wi
         nɛ́ sùkulowo ní wèʔ, nɛ̀ sí ki yaʔa wiī kɔrigɔ yɛrɛ ti mìɛni kàfɔli. 2 Ki 'nyaa pe nɛ̂ wi yaʔa nɛ́ pìcobilo pálì ní, wi nɛ̂ puu peli fànʔa láara gè, fúɔ
         bè taa lɛ̀lɛ níì wi tuu wi 'tìɛ lè. 3 Bà sí weli 'puu kire felige, bà pìire 'puu nɛ tíin weli nī bèle. Weli 'puu duniya
         kaliʔɛlɛ màama nī bè, nɛ ní ti sùkulolo. 4 Bà lɛ̀lɛ ni sí kɛ́nì pɛ́nì nyì nɛ̀ fori lè, a Kulocɛliɛ wi 'wi Jaa tórigo wè a cɛliwɛ
         pɛ́nì wi sii, wi ní Fànʔa Siɛnrɛ láara dè, 5 gìi ki bé tí bìli bīɛlɛ Fànʔa Siɛnrɛ láara dè, wi- pe suɔ wi yige dí weli sí pìile
         míʔɛ taa bè buu Kulocɛliɛ pìile.6 Bɛ̀ sí weli yē wi pìile bèle, a Kulocɛliɛ wi 'wi Jaa wi Pìle tìrige lè weli funyɔ nī yè, a Pìle ni pɛ́ni ki nyu nɛ yigi níɛ̀ wáa: «Aba, Tuufɔli !»
         7 Kire nɛ̄ muɔ ní wè tíin sùkulowoʔ, muɔ yē pùɔ larigɛ nī. Bɛ̀ sí muɔ yē pùɔ wè, muɔ
         yē kɔrigɔ ki líifɔli wáà nɛ̀ pínɛ Kulocɛliɛ wire fànʔa nɛ̄ gè.Galasiyé tánʔagɛnmɛ piī nɛ Pɔli fùrɔ́ wè fungo nī gè8 Nɛ̀ ki yaʔa faʔa gè, bà yeli sì yé fìɛ Kulocɛliɛ cɛ́n wèʔ, ki 'puu yeli mɛ́ kadalilɛ
         yeli nɛ sùkulomɔ kúu yasunro táà mɛ́ nɛ̀ ki yaʔa ti wè Kulocɛliɛ peri ti kpóriʔ. 9 Bɛ̀ sí yeli 'Kulocɛliɛ cɛ́n wè píra ŋáà nī wè, á kire 'laa bɛ̀ yeli wuʔu ki kɛ́nì
         jíin Kulocɛliɛ nī wè, ki mɛni á ye ní nɛ̀ je koli bàa de sùkulomɔ kúu kaliʔɛlɛ yɛrɛ
         táà mɛ́ cígini, kanyuɔnɔfun yɛrɛ táà ? 10 Yeli náa cɛnyɛ wéli yè nɛ ciʔige, nɛ yege wéli gè nɛ ciʔige, nɛ lɛ̀gɛlɛ wéli gèle
         nɛ ciʔige, nɛ yiʔɛlɛ wéli gèle nɛ ciʔige! 11 Yeli tánʔagɛnmɛ piī nɛ fíɛrɛ cògí mi nɛ̄, ki ga nyaa mi nìɛ fùrɔ nɛ̀ wáa waʔanɛ yeli
         sunʔɔmɔ nī bè wī wè.Pɔli wi 'Galasiyé fiɛn bèle nɛ́ jo pe- puu wire tíɛlɛ12 Mi nɛ yeli fiɛn mi siinyɛninɛ, ye- puu mi tíɛlɛ nɛ́ ki cɛ́n mi míɛni 'kò bɛ̀ yeli
         tíɛlɛ+. Yeli sì kaala kpíʔile mi nɛ̄ʔ. 13 Yeli tíimɛ 'ki cɛ́n mi 'puu yaawa nɛ́ sɛ́nì Kataanna Siɛnrɛ juu dè yeli mɛ́ tabelige nɛ̄ gè. 14 Bà mi 'puu yaawa nɛ́ ní wélibiɛnwɛ wè, yeli sì puu nɛ nyígi mi nɛ̄ʔ, nɛ tíɛnrɛ sùlugú
         nɛ wáariʔ. Mi wuʔu ki yé tɔ̀ni nɛ̀ puu yeli nɛ̄ gbɛ̀ligɛ. Ki 'nyaa yeli yé mi cò bɛ̀
         nyìʔɛnɛ tundunwɔ tíɛlɛ wī, á kire 'laa bɛ̀ Kirisi Zezi tíɛlɛ wè.15 Yeli fundaanliɛrɛ tiʔɛ ki sí yē sé píra ŋáà nī wè ? M'bé gbɛ̀ ki juu bé jo a ki yé
         cɛ́nì nyaa pe 'jo yeli- yeli nyapigele kɔ̀n gèle bè mi kɛn gèle, yeli cî ki kpíʔile.
         16 Ki bé sí ní gbɛ̀ nyaa píra ŋáà nī wè lé mi 'kò yeli leguuwo wī lé, a mi nɛ kányiʔɛ
         nyu gè yeli mɛ́ gè ?17 Bìli pe yeli fáanni bèle, piyē nɛ ŋàʔaná ki koligo nī gè yeli kɔli mɛ́ gè, kiì sí
         kò majo yeli nyuɔmɔ pe 'caaʔ ! Ki 'nyaa piyē nɛ ki caa bè yeli wàli bè láʔa mi nɛ̄
         wī, dí yeli sí de ŋàʔaná de pe nyɛni kele kúu wī. 18 Kiī cɛ̀ngɛ, a yeli nɛ ŋàʔaná bèri kacɛ̀ngɛ koligo tári lɛ̀gɛlɛ ke mìɛni nī wè, ki
         fǎga sí nyaa yeli de kire kpínʔini mi kárilɛ lɛ̀lɛ yákuɔ nī baa yeli mɛ́ bèleʔ. 19 Mi pìile, yeli fùrɔgɔ kiī náʔa mi nī cígini bɛ̀ cesiiwe tíɛlɛ, fúɔ bè taa yeli pa
         kò bɛ̀ Kirisi tíɛlɛ wè. 20 Ki láa yē mi nɛ̄ bè puu baa nɛ́ yeli ní lɛ̀lɛ náà nī lè, dí mi sí mi juugɛnmɛ yiʔɛ
         bè; yeli wuʔu ki 'tɔ̀ni nɛ mi fùrɔ́ fungo nī gè.Agari nɛ́ Sara siɛnrɛ dī náʔa gè21 Ye- ki juu mi- lúʔu wêli. Yeli 'jo yeli nɛ ki caa Fànʔa Siɛnrɛ ti de yeli kàrigí, gìi sí Fànʔa Siɛnrɛ tiī nɛ nyu dè yeli wè ti lúru lé ? 22 Kiī cɛ́ngɛ, bɛ̀ Kulocɛliɛ siɛnsɛbɛrɛ ti 'ki juu gè.Ti 'jo Birayima pìile pe 'puu siin. Wàa nigbe 'puu sùkulocuɔ wi wuu, ŋìi ní wè mìɛmɛ cuɔ wire wuu.
         23 Ki 'nyaa sùkulocuɔ wi pùɔ wire cé sii nɛ̀ yɛli nɛ́ siɛnnɛ siigɛnmɛ ní bè; cɛliwɛ ŋáà
         wī wìimɛ wè, a wire 'wi pùɔ sii wè nɛ̀ yɛli nɛ́ bɛ̀ Kulocɛliɛ cé nyuɔ fɛ̀ni nɛ́ siɛnrɛ
         díì juu dè+. 24 Cɛlilɛ bálì pe siin bèle, katɔnmininɔ láà felige nī. Ki 'nyaa pe siin piyē nɛ nyakungɛngɛ
         tiɛyɛ siin tìí. Sùkulocuɔ Agari wè, wire nɛ Kulocɛliɛ nyakungɛngɛ ki kɛnmɛ tìí bè, gàa Kulocɛliɛ wi cé kpíʔile Sinayii nyagurugo nɛ̄ gè. Wire pìile pe 'sii sùkulomɔ nī. 25 Ki 'nyaa Agari wire wī Sinayii nyagurugo gè baa Arabuulo kùlo nī lè. Zerizalɛmi kàʔa gáà sí gī baa píra ŋáà nī wè, ki kɛnmɛ pi 'wúɔ nɛ̀ yɛli nɛ́ Agari wori ní dè.
         Nɛ̀ taʔa ki nɛ̄ ki kàʔa ki tɔ̀ni yē baa sùkulomɔ nī nɛ́ ki siɛnnɛ ní bèle. 26 Nɛ̀ sí ki taa Zerizalɛmi kàʔa gíì gī baa naamɛ wuʔu gè, ki wè sùkulomɔ nīʔ, kire yē kìimɛ. Kire sí gī weli
         yàa wè. 27 Kulocɛliɛ siɛnsɛbɛrɛ ti 'ki juu nɛ̀ pínɛ nɛ́ jo:Puu fundaanra nɛ̄, sìndigicuɔ,muɔ ŋáà miɛ̀ sii nɛ̀ nyaa wèʔ,nɛ́ miɛ̀ cesiʔi fùrɔgɔ cɛ́n gèʔ.Te tíʔɛ mari muguri !Nɛ̀ taʔa gíi nɛ̄, cɛliwɛ ŋíì pe 'yaʔa wè,wi pìile pe 'niʔɛ cɛliwɛ ŋíì ní labɔli wi kòrí wè, wi pìile nɛ̄ bèle+.28 Yeli bèle, mi siinyɛninɛ, yeli yē píra ŋáà nī wè Kulocɛliɛ nyafɛnigɛ siɛnrɛ ti pìile
         bɛ̀ Siaga tíɛlɛ wè. 29 Ye- sí ki cɛ́n, pùɔ ŋíì pe yé sii faʔa faʔa gè nɛ̀ yɛli nɛ́ céri kɛnmɛ ní bè, bà ki
         pùɔ wi 'puu nɛ pùɔ ŋíì wuʔɔ wè, ŋàa pe 'sii Kulocɛliɛ Pìle fànʔa nɛ̄ gè, ki nugo kire ki waa nɛ tíin pàngɛ gè.30 Gíi sí ki 'juu baa Kulocɛliɛ siɛnsɛbɛrɛ nī dè ? Tiì jo lé: -Sùkulocuɔ cìra wè nɛ́ wi jaa ní wè, nɛ́ ki cɛ́n sùkulocuɔ ŋáà wi jaa wiǐ gbɛ̀ kɔrigɔ
            lìi gè nɛ́ cɛliwɛ ŋáà wī wìimɛ wè, wi jaa ní wèʔ+. 31 Kire kɛnmɛ nɛ̄, mi siinyɛninɛ, weli wè sùkulocuɔ wi pìileʔ, cɛliwɛ ŋáà wī wìimɛ
         wè, wire pìile weli yē.
         
            
               	Wéli baa Kor1 9.19-22; 11.1. Gìi Pɔli wi 'caa bè juu náʔa gè, wi 'jo a wire gbɛ́nɛ yē nɛ́ kùlogolo kálì siɛnnɛ
                     ní bèle, wire nɛ̂ Zuufulo kaliʔɛlɛ yaʔa gèle. Wi 'jo wire yē bɛ̀ kùlogolo kálì siɛnnɛ
                     tíɛlɛ bèle; kire nɛ̄ wire sì kɛnɛkɛnɛ wori taʔa dè Galasiyé tɛ́ngɛfɔlilɔ nɛ̄ bèleʔ.

               	Wéli baa Sél 15.3-6; 17.16-21; 18.10-14; 21.1.

               	Eza 54.1 tire ti 'juu náʔa.

               	Sél 21.9-10 tire ti 'juu náʔa.

Weli yē wìyemɛ Zezi nī wè51 Kirisi wi 'weli suɔ we- puu wìyemɛ wī. Ye- sí yìye cò cɛ̀ngɛ, ye fǎga ní sa yìye cò bè le
         sùkulomɔ wuʔɔgɔ nī gèʔ.2 Ye- nyaa, mi wè, mi Pɔli wè, m'bé ki juu yeli mɛ́, a yeli 'yeli sɔ̀ngirɔ taʔa dè kɛnɛkɛnɛ nɛ̄ wè, tɔ̀ni yafiɛn ní wè tíin yeli mɛ́ Kirisi nī wèʔ. 3 M'bé ní koli bè ti fùgu, siɛn ó siɛn wi 'wìi kpíʔile kɛnɛkɛnɛfɔli wè, siɛn wi- ki
         cɛ́n wire 'yɛli bèri Fànʔa Siɛnrɛ ti mìɛni tári de láʔala ti nyɔgɔlɔ nī gèle wī. 4 Yeli bálì ye 'ki caa bè yìye juu bè yige nɛ́ Fànʔa Siɛnrɛ ní dè, yeli nyɛ́nì yìye
         wàli nɛ̀ láʔa Kirisi nɛ̄ wè. Yeli 'pɔ̀li nɛ̀ tuu nɛ̀ yìye wàli nɛ̀ yige Kulocɛliɛ
         kpuʔɔrɔ nī dè.5 Weli bèle, sɔ̀ngirɔ taʔadiʔɛ sí yē weli mɛ́ Kulocɛliɛ nī wè, a weli 'ki cɛ́n wi bága
         sa weli juu bè yige. Kire lɛ̀lɛ lire sí weli nɛ siri Kulocɛliɛ Pìle ni fànʔa nɛ̄ gè nɛ́ tɛ́ngɛlɛ ní. 6 Ki 'nyaa a siɛn yē Zezi Kirisi nī wè, ma kɛnɛkɛnɛ yo, miɛ̀ nɛ́ kɛnɛkɛnɛ yoʔ, kire
         kàa wuʔu sì kpúʔɔʔ. Gìi wuʔu ki 'kpúʔɔ gè, ma puu nɛ́ tɛ́ngɛlɛ ní, tɛ́ngɛlɛ náà ni
         nyɛ́ni ki tìí siɛnnɛ pe 'muɔ dɛ́ni wè, muɔ kakpiʔiligele nī gèle.7 Yeli cé séli nɛ tári cɛ̀ngɛ Kirisi koligo nī gè. Ŋáasiɛn sí wi kɛ́nì yeli cɔ̀ri nɛ̀
         láʔa kányiʔɛ nɛ̄ gè, bà yeli 'puu nɛ lúru kányiʔɛ mɛ́ gè ? 8 Ki jànvaa juulo náà ní pe 'yeli fáanni bèle niì kɔ́n Kulocɛliɛ mɛ́ʔ.9 Pe 'kàsiile wáari níɛ̀ jo: «Sìnvari cɛ̀ri ti nyɛ́ni ŋɔ̀mi luʔɔ ki mìɛni yɛ̀gí.» 10 A ki 'yéri mi nɛ̄ wè, we Kàfɔli wire fànʔa nɛ̄ gè, mi 'tɛ́ngɛ yeli nɛ̄ nɛ̀ taʔa ki nɛ̄ sɔ̀ngirɔ táà wè yeli nī tiiyɛʔ.
         Siɛn ó siɛn sí wi nyɛ́ni yeli sɔ̀ngirɔ nyaʔami dè, siɛn wiǐ ga sa fɔ̀n wi kàyuʔu nī
         gèʔ, siɛn wi ga nɛ́ yē felige ó feligeʔ.11 Mi wè, mi siinyɛninɛ, a ki yē mi 'puu nɛ kɛnɛkɛnɛ wori jáari dè nɛ́ jo kɛnɛkɛnɛ wi
         bé gbɛ̀ siɛn suɔ wè+, gáa sí nɛ̄ pe tíin nɛ mi túngu ? Kirisi kórilo wori dáà mi nɛ jáari dè, tire cî
         sí ní siɛn biɛn lé+ ? 12 Siɛnnɛ bílì pe nyɛ́ni yeli sɔ̀ngirɔ nyaʔami dè, pe- sí pe nàguɔmɔ ceri bè pe- láʔa
         sɛni kìɛ+ !Ye- dɛ́nigɛ yaʔa ki- puu yeli sunʔɔmɔ nī13 Yeli bèle, mi siinyɛninɛ, Kulocɛliɛ wi 'yeli líɛ ye- puu yìyemɛ wī; ye fǎga sí ki
         yaʔa bɛ̀ yeli yē yìye mɛ́ bèle, kire 'kpíʔile kaala dí yeli de céri kanɛdanʔana kúuʔ.
         Gìi ki 'pɔ́ri gè, yeri màama kúu yìye mɛ́ yeli dɛ́nigɛ kire kɛnmɛ nɛ̄ bè. 14 Nɛ̀ taʔa gíi nɛ̄, Fànʔa Siɛnrɛ ti nyùgbuʔɔ kire ki 'juu náʔa siɛntiʔɛ gáà nī gè, nɛ́ jo: -Muɔ siɛnnyɛni woli yaʔa lè ni- muɔ dɛ́ni kɛnmɛ bíì nɛ̄ muɔ 'mìɛ dɛ́ni wè+.15 A ki sí yē yeli nɛ yìye nɔgi nɛ káa bèle, ye- sí yìye cò díɛ! Yeli tíimɛ fǎa ga yìye
         káa bè yìye cúʔɔʔ.Ye- tí we- ki yaʔa Kulocɛliɛ Pìle lire de we kàrigí16 M'bé sí ki juu yeli mɛ́, yeri tári ye ki yaʔa Kulocɛliɛ Pìle lire de yeli sìi kàrigí wè, bà yeli sǐ de céri kanɛdanʔana kúuʔ. 17 Ki 'nyaa céri kanɛdanʔana kiyē nɛ túngu nɛ́ Kulocɛliɛ Pìle ní lè, á Kulocɛliɛ Pìle míɛni ní lè nɛ túngu nɛ́ céri kanɛdanʔana ní gèle. Kire tiʔɛ
         gáà nī gè ti tiɛyɛ siin yiī nɛ túngu nɛ́ yìi ní. Kire nɛ̄ yeli sì ní gbɛ̀ri yeli nyɛ́ni
         kele kúuʔ. 18 A ki tɔ̀ni yē Kulocɛliɛ Pìle lire ni nyɛ́ni yeli tìí wè, yeli sǐ buu Fànʔa Siɛnrɛ màama nī bèʔ.19 Céri kanɛdanʔana ke wè làrimɛ nīʔ, n'gɛlɛ: kanuʔɔrɔ kele gèle, núʔɔmɔ kele, fìɛrɛfun
         kele, 20 yasunzunro, dìɛmɛ, leguuro, kàsii, nyabiɛnnɛ, funyɛrigɛ, yejaʔa, kàkiɛrɛ, nɛ́ wàlimɛ
         kakpiʔiligele, 21 nìge kele, sungbuɔdinre, cègbuʔɔ, nɛ̀ fàri kele gílì míɛ gīɛlɛ ke waa nugolo nɛ́ tire
         dáà ní dè. M'bé ki juu bè yeli sɔ̀mi, majo bɛ̀ mi 'kíni nɛ̀ ki juu nɛ̀ kúɔ gè, siɛnnɛ
         bílì pe 'dàli nɛ kele gálì kúu gèle, pe wàa sì je sa Kulocɛliɛ Kùlofɔligɔ taa gèʔ.22 Kulocɛliɛ Pìle yasɛngɛ ki kàtogo yɛrɛ ti sí n'dɛ: siɛnnɛ nìge, fundaanra, yanyige,
         kpàricogo, kacɛ̀ngɛ, funjɛ̀ngɛ, ma puu tɛ́ngɛlɛ siɛn, 23 funnyige, ma jáa mìɛ nɛ̄. Fànʔa kajuudiʔɛlɛ kiyè kele gálì cíi gèleʔ. 24 Siɛnnɛ bílì bīɛlɛ Zezi Kirisi wuulo bèle, pe 'céri pínɛ dè nɛ̀ ti kóri tiiparigɛ nɛ̄ gè nɛ́ ti kanɛdanʔana kele ní gèle, nɛ̀ fàri céri nìge kakpiʔiligele nɛ̄ gèle.
         25 A ki yē Kulocɛliɛ Pìle lire ni nyɛ́ni weli sìi kàrigí wè, we sí de Pìle ni tánʔamɛ
         tári.26 Ye fǎga tí weri wìye kpóriʔ, de wìye nyuɔyɔ caaʔ, bèri nyabiɛnnɛ kpínʔini wìye nɛ̄ʔ.
         
            
               	Náʔa gè siɛnnugoro Pɔli wi 'juu nɛ̀ kɛn Zuufulo jànvaafɔlilɔ tɛ́ngɛfɔlilɔ mɛ́ bèle.
                     Ki 'nyaa pe 'puu nɛ finɛnɛ nɛ tari Pɔli nɛ̄ wè nɛ́ jo dí wire tíimɛ wi 'puu nɛ kɛnɛkɛnɛ
                     wori kpóri.

               	Ki 'nyaa Pɔli wiī nɛ nyu náʔa gè nɛ Zuufulo kɛnɛkɛnɛfɔlilɔ tíʔɛ bèle wī, nɛ pe kùʔɔ́.

               	Pɔli wi 'siɛngbɛnrɛ juu nɛ̀ kɛn kɛnɛkɛnɛfɔlilɔ mɛ́ bèle náʔa gè. A siɛn nàguɔmɔ pi
                     'ceri nɛ̀ láʔa bè, Zuufulo pe ní wè muɔ tɔ́ri Kulocɛliɛ caafɔli cíginiʔ. Siɛn wi nɛ̌
                     ní gbɛ̀ jíin Kulocɛliɛ Gbùʔɔrɔsaʔa nī gèʔ (wéli baa Fàn 23.2). Pɔli wi 'jo Zuufulo bálì pe nyɛ́ni kɛnɛkɛnɛ wori kpóri dè, pe- sí pìye kɔ̀n, pé
                     yiri nī wè.

               	Lev 19.18 tire ti 'juu náʔa gè.

Tɛ́ngɛfɔlilɔ pe 'yɛli peri pìye sári61 Mi siinyɛninɛ, a pe 'siɛn cò kaala láà fáala nī, yeli bálì ye nyɛ́ni tári Kulocɛliɛ Pìle kodanʔara nī dè, ye- juu siɛn ní wè funnyige siɛnrɛ nī, ye wi yɛ̀gɛ. Má sí mìɛ cò
         muɔ tíimɛ wè, ma fǎga tuu puuwelige kaala láà nīʔ.2 Yeri yìye tugoro turu dè; a yeli nɛ kire kpínʔini yeli bé Kirisi kajuulo fori lè. 3 A siɛn sí nɛ wìi sɔ̀ngí wire yē yakaa, nɛ̀ ki yaʔa wi sí wè yafiɛn wèʔ, wire wi 'wìi
         fáanni. 4 Siɛn ó siɛn, wiri wi tíimɛ kakpiʔiligele tɔ́nminɔ gèle wi wéli, a siɛn wi bé nɛ́ de
         wìi tòbiló, wiri wìi tòbiló wi tíimɛ tánʔagɛnmɛ nɛ̄. Siɛn wiǐ ní de wìi tɔ́nminɔ nɛ́
         wàa níʔ. 5 Kányiʔɛ nɛ̄ we mìɛni nigbe nigbe bága sa yéri nɛ́ we tugoro ní wī.Yatanʔara díì siɛn 'tánʔa tire wi bága líɛ6 Siɛn ŋíì pe nyɛ́ni tɛnmɛ Kulocɛliɛ siɛnrɛ nɛ̄ dè, siɛn míɛni wiri wi tɛnmɛfɔli kanʔa
         wè wi kɔliyɛrɛ ti mìɛni nɛ̄. 7 Siɛn fǎga pùunni tiɛlɛ náà nī lèʔ, pe wè Kulocɛliɛ tíʔɛʔ. Yɛgɛ gíì siɛn 'tánʔa, kire
         wi bága taa. 8 Ye- sí ki cɛ́n, a muɔ siɛn nɛ céri kanɛdanʔana kúu gèle, gìi muɔ bága taa céri nī
         dè, fúnʔɔrɔ dī. A ŋìi sí nɛ Kulocɛliɛ Pìle kanɛdanʔana kúu, gìi wi bága pa taa Pìle kɔli mɛ́ gè, bànguɔ sìi wī. 9 Ye- sí tí weri kacɛ̀ngɛ kpínʔini, we fǎga jo we 'fùrɔʔ. Nɛ̀ taʔa gíi nɛ̄, a ki lɛ̀lɛ
         ni kɛ́nì pɛ́nì nɔ̀ lè, we bé ki tɔ̀ni taa wè, a we 'laa wiyè fùrɔ nɛ̀ láʔa bèleʔ.
         10 Kire nɛ̄, bɛ̀ ki larigɛ yē we nɛ̄ bèle, ye- puu weri kacɛ̀ngɛ kpínʔini siɛnnɛ pe mìɛni
         nɛ̄. We cɛri kacɛ̀ngɛ kpínʔini gè kpuʔɔ we siinyɛninɛ tɛ́ngɛfɔlilɔ nɛ̄ bèle.Pɔli wi 'wi fungo siɛnsɛnrɛ juu dè Galasiyé mɛ́ bèle11 Yeli wè sɛbɛrɛ dáà nyaʔa dèʔ kpolido dè lé ? Mi 'mi ti sɛbɛ nɛ́ mi tíimɛ kɔli ní nɛ̀
         tórigo yeli mɛ́. 12 Siɛnnɛ bílì pe 'ki caa peli míʔɛ ki- puu tànʔa siɛnnɛ mɛ́ bèle, peli pe nyɛ́ni yeli
         cɔ̀rí ye kɛnɛkɛnɛ kpíʔile wè. Kire sɔ̀ngirɔ tiī pe nī pe kanɛdanʔana kɛnmɛ nɛ̄ wī,
         gìi ki bé tí siɛnnɛ pe fǎri peli túngu Kirisitiiparigɛ kùu jáarigɛ wori nɛ̄ dèʔ. 13 Ki 'nyaa bìli tíimɛ pe nyɛ́ni kɛnɛkɛnɛ kpínʔini wè, peli tíimɛ wè nɛ tári Fànʔa Siɛnrɛ nɛ̄ dèʔ. Gìi yákuɔ pe 'caa gè, ye- kɛnɛkɛnɛ kpíʔile wè dí peli sí míʔɛ taa yeli kɛnɛkɛnɛ
         wi kpíʔilige nī gè. 14 A ki 'yéri mi nɛ̄ wè, nìɛnyiɛnigɛ káà wè mi nīʔ, nɛ̀ yiri we Kàfɔli Zezi Kirisi wire tiiparigɛ kùu wire nīʔ. Wire tiiparigɛ kɛnmɛ nɛ̄ bè, a duniya wi 'kóri mi kɛnmɛ nɛ̄; mi míɛni
         wè, pe 'mi kóri nɛ̀ láʔa duniya kele nɛ̄ gèle.15 Kire kɛnmɛ nɛ̄, gìi wuʔu ki 'kpúʔɔ gè kɛnɛkɛnɛ bɛ̀ʔ, sìnkɛnɛkɛnɛ wori míɛni bɛ̀ʔ; gìi woli ni 'kpúʔɔ lè, ma yiʔɛ ma kò siɛnfɔnwɔ.
         16 Bìli pe nyɛ́ni tánʔana náà tári lè, Kulocɛliɛ wi- wi yanyige yaʔa gè pe nɛ̄, nɛ̀
         pínɛ wi- nyinimɛ taa pe nɛ̄, kire 'jo Kulocɛliɛ wi- ki kpíʔile wi Isirayɛli tíimɛ wuulo mɛ́ bèle.17 Bà ki 'láʔa píra ŋáà nī wè, siɛn fǎga ní laamɛ piɛn mi nīʔ. Nɛ̀ taʔa gíi nɛ̄, mi tíimɛ
         wè, nɔmidiʔɛlɛ yē náʔa mi céri nɛ̄ dè Zezi kɛnmɛ nɛ̄ bè+.18 Mi siinyɛninɛ, we Kàfɔli Zezi Kirisi wi kpuʔɔrɔ ti- puu ye nɛ̄. Ki- taa ki puu bɛ̀.
         
            
               	Gìi Pɔli wi 'juu náʔa gè nɛ́ jo Zezi tiʔɛlɛ tɛ́ngɛdiɛyɛ yiī baa wire céri nī dè, kire
                     nyaa kpuɔnrɔ díì wi 'suɔ tɛ́ngɛlɛ koligo nī gè, ki kpuɔnrɔ nɛ́ ki wuʔɔyɔ ní yè, nɛ́
                     nɔmidiɛrɛ díì ti 'kò wi céri nɛ̄ dè, tire dī (wéli baa Kor2 4.10; 6.4-5; 11.23-28; Kol 1.24).

            

         
      

   
      
         Efɛziyé
123456
   
      
         1
Síɛrilɛ11 Pɔli ŋáà wī Zezi Kirisi tundunwɔ wè nɛ̀ yɛli nɛ́ Kulocɛliɛ nyɛ́ni kaala ní lè, wire wi 'siɛnrɛ dáà sɛbɛ dè nɛ̀ tórigo
         Kulocɛliɛ wuulo mɛ́ bèle, bàli bīɛlɛ baa Efɛzi kàʔa mɛ́ gè nɛ́ tɛ́ngɛ Zezi Kirisi nɛ̄ wè. 2 Kulocɛliɛ wè weli Tuu wè, nɛ́ Kàfɔli Zezi Kirisi ní wè, pe- kpuʔɔrɔ nɛ́ yanyige kɛn ye mɛ́.Kpuʔɔrɔ dáà weli bé gbɛ̀ taa Zezi Kirisi mɛ́ wè3 Kpuʔɔrɔ ti 'yɛli Kulocɛliɛ nɛ̄, weli Kàfɔli Zezi Kirisi wi Tuu wè. Wire wi 'kpuʔɔrɔ taʔa weli nɛ̄ kɛnmɛ pi mìɛni feliye nɛ̄, gìi ki 'pìle
         kɛnmɛ kúɔ bè nyìʔɛnɛkaʔa kele koligo nī gè bɛ̀ wiyē pínɛnɛ nɛ́ Kirisi ní wè. 4 Ki 'nyaa wi cé weli nyíɛnɛ nɛ̀ kɔ̀n nɛ̀ yaʔa we- puu pínɛnɛ nɛ́ Kirisi ní wè nɛ̀ ki
         yaʔa duniya wiì cé fìɛ faanʔ, we- puu we nyuɔ wire yiʔɛ mɛ́ gè, wé sí puu tiɛlɛ fùn,
         dɛ́nigɛ nī gè. 5 Kulocɛliɛ wi cé kíni nɛ̀ ki yɛ̀gɛ bè weli líɛ bè weli kpíʔile wi pìile nɛ̀ yɛli nɛ́
         gàa Zezi Kirisi wi 'kpíʔile gè. Wi 'kire kpíʔile nɛ̀ yɛli nɛ́ wi nyɛ́ni kaala ní lè,
         nàa ni 'wi dɛ́ni lè, 6 gìi ki bé tí weli de wi síɛri de kpuʔɔrɔ tari wi nɛ̄ wi kpuʔɔrɔ tire kɛnmɛ nɛ̄ bè
         weli kɔli mɛ́ gè. Wi Jaa wire fànʔa nɛ̄ wi 'kire kacɛ̀ngɛ kpíʔile gè weli mɛ́ waʔanɛ,
         wi Jaa ŋáà wi 'wi dɛ́ni kacɛ́nmɛ fùn wè.7 Wire sìsiɛn fànʔa nɛ̄ gè, a weli 'suɔ nɛ̀ yiri ki nī, a weli kapiʔile ke 'láʔa. Kire
         'kpíʔile nɛ̀ yɛli nɛ́ Kulocɛliɛ wi kpuʔɔrɔ ní dè. 8 Wi 'ki kpíʔile weli mɛ́ kpuʔɔ nɛ̀ sícilimɛ nɛ́ kacɛ́nnɛ feliye yi mìɛni kɛn weli mɛ́.
         9 Wi 'tí a weli 'wi nyɛ́ni kaala kalarilɛ cɛ́n lè. Wi kacɛ̀ngɛ kire kɛnmɛ nɛ̄ bè, wi
         cé kíni nɛ̀ ni sɔ̀ngi nɛ̀ yaʔa bága ni kpíʔile Zezi Kirisi wire fànʔa nɛ̄. 10 Ki 'nyaa a ki lɛ̀lɛ ni kɛ́nì nɔ̀ lè, wi bé yɛrɛ ti mìɛni pínɛ bè ti le Kirisi kiyɛ
         nī, dìi dī baa nyìʔɛnɛ nī lè, nɛ́ dàa dī náʔa dàala nɛ̄ lè.11 Nɛ̀ pínɛ Kulocɛliɛ wi cé weli nyíɛnɛ nɛ̀ kɔ̀n nɛ̀ yaʔa we- puu pínɛnɛ nɛ́ Zezi Kirisi
         ní wè, nɛ̀ yɛli nɛ́ kele gílì wi cé tɔ́nminɔ nɛ̀ yaʔa gèle. Ki 'nyaa wiī nɛ kele ke
         mìɛni kúu nɛ̀ yɛli nɛ́ wi nyɛ́ni kaala ní lè, 12 gìi ki bé tí weli bálì bīɛlɛ pélile bèle nɛ́ weli sɔ̀ngirɔ taʔa dè Kirisi nɛ̄ wè,
         we- puu bàli pe nyɛ́ni wi kpuɔmɔ kpóri bè.13 Nɛ̀ pínɛ Kirisi wire nī yeli míɛni bèle, yeli 'kányiʔɛ ki siɛnrɛ lúʔu dè, Kataanna Siɛnrɛ dè dàa ti 'suɔlɔ kɛn lè yeli mɛ́ bèle, a yeli 'tɛ́ngɛ wi nɛ̄. A Kulocɛliɛ wi sí wi
         Pìle kɛn lè yeli mɛ́, nɛ̀ fìɛ tɛ́ngɛ yeli nɛ̄, Pìle nàa wori nɛ̄ wi cé nyuɔ kún nɛ̀ kɛn wè. 14 Kulocɛliɛ Pìle lire sí yē weli mɛ́ gìi Kulocɛliɛ wi 'sàri nɛ̀ yaʔa weli kɔrigɔ ki
         wori nɛ̄ dè, bè weli suɔ bè yige ki nī bè láʔa wè, weli bálì bīɛlɛ wi wuulo bèle,
         gìi ki bé tí weri wi gbùʔɔrɔ́ wi kpuɔmɔ wori nɛ̄ dè.Pɔli náarigɛ gè(Filip 2.9-11)15 Kire kɛnmɛ nɛ̄ bà mi 'yeli tɛ́ngɛlɛ ni wori lúʔu dè Kàfɔli Zezi nī wè, nɛ́ yeli dɛ́nigɛ wori ní dè Kulocɛliɛ wuulo pe mìɛni kɔli mɛ́ gè, 16 mi nɛ̌ fìʔɛʔ bè barigɛ kɛn Kulocɛliɛ mɛ́ wè yeli wori nɛ̄ dèʔ, a mi gbɛ́nɛ̀ yeli wori
         sɔ̀ngi dè lɛ̀lɛ ó lɛ̀lɛ mi náariyɛ nī yè, 17 gìi ki bé tí we Kàfɔli Zezi Kirisi wi Kulocɛliɛ wè, wire ŋáà wī kpuɔmɔ Tuu wè, wi- sícilimɛ Pìle kɛn lè yeli mɛ́, ni- wi tìɛ yeli nɛ̄ bé sí tí ye- wi cɛ́n. 18 Kulocɛliɛ wi- yeli sìnjilige múgu gè, ye- ki cɛ́n sɔ̀ngirɔ taʔadiʔɛ gíì gī baa Kulocɛliɛ
         wi kayerile nī lè, yé ki cɛ́n ye pínɛ wi kɔrigɔ ki kpuʔɔrɔ tiī nìʔɛrɛ nɛ̀ fàri lɔri cɛ̀nrɛ nɛ̄ wi wuulo mɛ́ bèle. 19 Yé sí ki cɛ́n ye pínɛ fànʔa gíì gī wi mɛ́ weli wuʔu gè, weli bálì bīɛlɛ tɛ́ngɛfɔlilɔ
         bèle; ki fànʔa ki 'kpúʔɔ nɛ̀ fáala. Kire fànʔa kire tíimɛ wi 'tìɛ, nɛ̀ ki kpíʔile
         nɛ́ ŋɔri ní 20 lɛ̀lɛ níì nī wi 'Kirisi nyɛ́ wè nɛ̀ yige kúbilo nī bèle, nɛ́ tí a wi 'tɛ́ni wi kàliige
         mɛ́ gè+ baa nyìʔɛnɛ nī lè. 21 Wiī ti mìɛni naamɛ: kàfɔligɔ feliye yi mìɛni yè, fànʔa feliye yi mìɛni yè, ŋɔri feliye
         yi mìɛni yè, nɛ́ kùlofɔligɔ feliye yi mìɛni ní yè. Nɛ̀ fàri míʔɛ ó míʔɛ gáà ki bé
         gbɛ̀ yeri gè, ki fǎga cɛ yéri náʔa yákuɔ nɛ̄ʔ, nɛ̀ pínɛ duniya ŋáà wi báan nɛ tíin
         wè. 22 Kulocɛliɛ wi 'kele ke mìɛni tìrige Kirisi wi tɔliyɔ láara yè+, nɛ́ sí wi kpíʔile wi- puu Kàfɔli kele ke mìɛni nyùgo nɛ̄ tɛ́ngɛfɔlilɔ gboli nī lè. 23 Tɛ́ngɛfɔlilɔ gboli lire sí nī wi cetinnɛ lè, lire nī Kirisi wi yē kɛnmɛ pi mìɛni felige
         nɛ̄, wire ŋáà wi 'duniya wi mìɛni nyì wè.
         
            
               	Wéli baa Ŋún 110.1.

               	Wéli baa Ŋún 8.7.

Bè yiri kùu nī wè bè sa jíin sìi nī wè(Tiit 3.3-8)21 Ki 'nyaa yeli 'puu kúbilo yeli kakolido nɛ́ yeli kapiʔile kiyɛ nī yè wī. 2 Bɛ̀ yeli 'puu nɛ yeli sìi tári wè kire kɛnmɛ nɛ̄ bè, duniya ŋáà siɛnnɛ pe tánʔagɛnmɛ
         nɛ̄ bè. Yeli 'puu nɛ lúru yebilige wuulo fàanya yi kàfɔli nɛ̄ wè, kire pìle náà lire
         ni nyɛ́ni siɛnsinluʔulo pe sìi kàrigí wè ŋɔ̀ wè. 3 Weli we mìɛni bèle, bɛ̀ weli 'puu nɛ̀ pínɛ pe tíɛlɛ. Weli 'puu nɛ weli sìi tári wè
         nɛ weli ladaanma kele kúu gèle. A gìi cé weli dɛ́ni weli cetinnɛ kɔli mɛ́ gè nɛ́ weli
         sɔ̀ngirɔ nī dè, kire weli 'puu nɛ kpínʔini. A kire sí ki kɛn, nɛ̀ yɛli nɛ́ weli kɛnmɛ
         ní bè, kàyuʔu gáà Kulocɛliɛ wi je ga juu bìli nɛ̄ bèle, kire ki cé yɛli nɛ́ weli ní
         nɛ̀ pínɛ.4 Nɛ̀ sí ki taa Kulocɛliɛ nyinimɛ piī kpuɔbɔ, weli woli ni 'wi dɛ́ni kpuʔɔ. 5 Kire nɛ̄, bɛ̀ ki 'nyaa weli cé puu kúbilo weli kakolido ti kɛnmɛ nɛ̄ bè, a wi 'weli
         kpíʔile a weli 'wúɔ nɛ̀ kò sìi nɛ̄ nɛ́ Kirisi ní wè. Kulocɛliɛ kpuʔɔrɔ tire ti 'tí a yeli 'suɔ. 6 Nɛ́ míɛni, wi 'weli nyɛ́ nɛ̀ yige, nɛ̀ weli pínɛ nɛ̀ tɛ́ngɛ nɛ́ Zezi Kirisi ní wè
         baa nyìʔɛnɛkaʔa nī gè. 7 Wi 'kire kpíʔile we- ki cɛ́n yiʔɛlɛ gílì ke báan nɛ tíin gèle, wire kpuʔɔrɔ dáà wire
         'kpíʔile weli mɛ́ Zezi Kirisi kɛnmɛ nɛ̄ bè, lɔri cɛ̀nrɛ yē baa nìʔɛrɛ ki kpuʔɔrɔ
         dáà nī dè. 8 Ki 'nyaa Kulocɛliɛ kacɛ̀ngɛ kire nyúmɔ nī yeli nyɛ́nì suɔ, tɛ́ngɛlɛ kɛnmɛ nɛ̄ bè.
         Kiì sí kò majo yeli nī ki 'yɛ̀ʔ, Kulocɛliɛ yakɛngɛ gī. 9 Kakpiʔiligele bɛ̀ʔ ke 'pɛn nɛ́ kire níʔ, gìi ki bé tí siɛn fǎri wìi nyíɛnɛʔ.10 Ki 'nyaa Kulocɛliɛ wi yafaanra dī weli bèle; wi 'weli faan we- puu pínɛnɛ nɛ́ Zezi
         Kirisi ní wè wéri kacɛ̀ngɛlɛ kpínʔini. Kulocɛliɛ wire wi 'ke kpíʔile nɛ̀ yaʔa gìi
         ki bé tí weri ke kpínʔini.Tɛ́ngɛfɔlilɔ pe mìɛni 'kò nigbe11 Ye- sɔ̀ngi ye taa, faʔa kɛnmɛ nɛ̄ bè, kùlogolo kálì wuulo bīɛlɛ yeli 'puu; bìli pe pìye yeri kɛnɛkɛnɛfɔlilɔ bèle, pe 'puu nɛ yeli tɔ́ri siɛnnɛ bálì tíɛlɛ piyè kɛnɛkɛnɛ wèʔ, nɛ̀ sí ki taa peli
         kɛnɛkɛnɛ ŋáà wè, wire yē siɛn kɔli kakpiʔilile yákuɔ wī. 12 Ki 'nyaa kire lɛ̀lɛ náà nī lè yeli 'puu Kirisi fùn nɛ ní nabɔnminɔ, yeli sì 'puu nɛ tɔ́ri nɛ nii baa Isirayɛli wuulo nī bèleʔ. Nɛ̀ pínɛ bɛ̀ Kulocɛliɛ wi cé nyuɔ kún nɛ̀ kɛn tɔliyɔ nìʔɛyɛ wè, nɛ́ nyuɔ fɛ̀ni wè, yeli liɛlɛ sì cé puu baa ti nīʔ. Sɔ̀ngirɔ taʔadiʔɛ
         sì 'puu yeli mɛ́ʔ, nɛ̀ pínɛ yeli sì cé Kulocɛliɛ cɛ́n duniya nī wèʔ. 13 Nɛ̀ sí ki taa píra ŋáà nī wè, bɛ̀ yeli yē Zezi Kirisi wuulo bèle, yeli bálì ye 'puu
         liilile bèle, a yeli 'sìʔɛrɛ nɛ̀ kpɔni Kulocɛliɛ nɛ̄ wè, Kirisi wire sìsiɛn fànʔa
         nɛ̄ gè.14 Nɛ̀ taʔa gíi nɛ̄, wire wi 'weli kɛn nɛ́ yanyige ní+ gè, wire wi 'Zuufulo pínɛ bèle peli nɛ́ bìli pe wè Zuufulo bèleʔ, a pe 'kò nigbe.
         Gungo gíì ki cé pe wáligi bèle nɛ́ leguuro nyɔ́gɔ dè pe sunʔɔmɔ nī bè, a wi 'ki jaa
         nɛ̀ yige baa, kire 'taa bà wi 'wìi kɛn a pe 'wi kpúu wè. 15 Wi 'Misa Fànʔa Siɛnrɛ jáa dè nɛ́ ti kajuudiʔɛlɛ ní gèle, a kire 'tí a wi 'siɛnfeliye yi siin kpíʔile yè
         a yi 'kò nigbe nɛ̀ kò siɛnfelige fɔngɔ nɛ́ wire ní, nɛ̀ yanyige nyɔ́gɔ gè. 16 Wi kùu wire kɛnmɛ nɛ̄ bè tiiparigɛ nɛ̄ gè, a wi 'pe siin juu bèle nɛ̀ taʔala pìye nɛ̄ peli nɛ́ Kulocɛliɛ ní wè, a pe
         'kò cetinnɛ nigbe, nɛ̀ leguuro kpúu dè nɛ̀ yige pe sunʔɔmɔ nī bè wire tíimɛ wè. 17 Nɛ̀ pínɛ Zezi Kirisi wi 'pɛn nɛ̀ pɛ́nì yanyige wori jáari dè yeli mɛ́, yeli bálì ye
         'puu liilile bèle, nɛ́ yeli bálì bīɛlɛ bile túɔn nɛ̀ pínɛ wè+. 18 Ki 'nyaa wire kɛnmɛ nɛ̄ weli we mìɛni bèle, weli bálì bīɛlɛ Zuufulo bèle nɛ́ bìli
         pe wè Zuufulo bèleʔ, a weli 'jáa nɛ̀ jíindiʔɛ taa bè gbɛ̀ nɔ̀ Tuufɔli nɛ̄ wè, Kulocɛliɛ Pìle lire nigbe nyúmɔ nī bè.19 Kire kɛnmɛ nɛ̄, yeli ní wè tíin nabɔnminɔʔ, bé nɛ́ ga jo yeli yē kayɔbigɔ káà kìiyɛ
         wuulo wīʔ. Ki 'nyaa, yeli nɛ́ Kulocɛliɛ wuulo ní bèle ye 'kò bɛ̀ kùnunɔ wuulo tíɛlɛ
         wī, níɛ ní Kulocɛliɛ narigɛ wuulo nɛ̀ pínɛ. 20 Yeli yē faanna saʔa ki kàkpuɔn nɛ̄ wè, kàkpuɔn ŋáà Zezi tundunminɔ nɛ́ Kulocɛliɛ Siɛnjuulo pe 'túgu wè+; Zezi Kirisi wè, wire sí wī saʔa ki kàluulo kàdɛnipelige gè+. 21 Wire fànʔa nɛ̄ saʔa ki mìɛni 'yéri nɛ̀ nyuɔ cɛ̀ngɛ, nɛ̀ kò gbùʔɔrɔsaʔa wàlidɛngɛgɛ Kàfɔli mɛ́ wè. 22 Yeli míɛni bèle, wire nī yeli yē faanna nɛ̀ fàri wi nɛ̄, nɛ̀ kò kòridiʔɛ Kulocɛliɛ
         mɛ́ wè wi Pìle lire fànʔa nɛ̄ gè.
         
            
               	Wéli baa Mis 5.4.

               	Wéli baa Eza 57.19.

               	Wéli baa Tìɛ 21.14.

               	Wéli baa Mat 21.42; Mar 12.10; Luk 20.17.

Kataanna Siɛnrɛ ti kɛnmɛ pi 'yiri kpànʔanɛ(Kol 2.1-3; Piɛ1 1.10-12)31 Kire kɛnmɛ nɛ̄, mi Pɔli wè, mi yē náʔa kasuu nī wè Zezi Kirisi wire kɛnmɛ nɛ̄ bè, bɛ̀ mi nɛ Kataanna Siɛnrɛ jáari dè kùlogolo kálì siɛnnɛ mɛ́ bèle. 2 Mi 'tɛ́ngɛ ki nɛ̄ yeli 'kàa lúʔu ki nī mɛni Kulocɛliɛ wi 'wi kacɛ̀ngɛ tìɛ gè mi nɛ̄
         nɛ́ tugoro dáà kɛn dè mi mɛ́ tunduro yeli mɛ́. 3 Ki 'nyaa kaala láà Kulocɛliɛ wi 'tìɛ mi nɛ̄, mi- wire kalarilɛ cɛ́n lè, majo bɛ̀ dàa
         cɛ̀ri tíɛlɛ mi 'sɛbɛ dè. 4 A yeli nɛ ti wéli dè, yeli bé ki 'nyaa gìi mi 'cɛ́n Kirisi wi kalarilɛ wori nī dè.5 Lɛ̀gɛlɛ gílì ke 'tóri faʔa gè, Kulocɛliɛ wiì cé ki kalarigɛlɛ tìɛ gèle siɛnnɛ nɛ̄
         bèleʔ. Bɛ̀ sí ki yē ŋɔ̀ wè, wi 'ke tìɛ wi tundunminɔ nɛ̄ bèle nɛ́ wi siɛnjuulo ní bèle bàli wi 'wàli nɛ̀ tɛ́ngɛ nɛ̀ pe cáan wi baara nɛ̄ dè wi Pìle lire fànʔa nɛ̄ gè. 6 Ki kalarilɛ n'nɛ: Kataanna Siɛnrɛ tire fànʔa nɛ̄ gè, kùlogolo kálì siɛnnɛ piyē nɛ
         tɔ́ri nɛ nii baa nɛ́ Zuufulo ní bèle yacɛ̀nrɛ dáà Kulocɛliɛ wiī nɛ gbòborí nɛ yɛri
         wi wuulo mɛ́ bèle. Peli bálì bèle cetinnɛ nunɔ wuulo bīɛlɛ; Kataanna Siɛnrɛ ti fànʔa
         nɛ̄ gè peli liɛlɛ yē baa nɛ̀ pínɛ nyafɛnigɛ gáà Kulocɛliɛ wi 'kpíʔile bɛ̀ wiyē pínɛnɛ
         nɛ́ Zezi Kirisi ní wè.7 Nɛ̀ yɛli nɛ́ Kulocɛliɛ wi kpuʔɔrɔ yakɛngɛ ní gè, wi 'wi fànʔa tìɛ gè nɛ̀ ki kpíʔile
         mi mɛ́, a mi 'kò Kataanna Siɛnrɛ ti baakuɔwɔ. 8 Mi ŋáà mi 'cɛ́ri Kulocɛliɛ wuulo pe mìɛni nī bèle, a wi 'ki kpuʔɔrɔ dáà kpíʔile dè
         mi mɛ́, mi sari ki jáari kùlogolo kálì siɛnnɛ mɛ́ bèle bɛ̀ Kirisi wiī nɛ́ lɔri ní
         siɛn sǐ gbɛ̀ ki cɛ́n bè kúɔ wèʔ. 9 Nɛ̀ pínɛ, mi 'yɛli bè ti juu bè cìile pe mìɛni mɛ́, mɛni Kulocɛliɛ wi sî wi kalarilɛ
         kakpiʔilile fori lè. Wire ŋáà wi 'yɛrɛ ti mìɛni faan dè, a wi 'ki kaala náà làrigɛ
         lè fúɔ nɛ̀ pɛ́nì taa a ki 'mɔgɔ, 10 gìi ki bé tí Kàfɔli wi wuulo gboli lire kɛnmɛ nɛ̄ bè, kàfɔligɔ feliye yè nɛ́ fànʔafɔligɔ
         feliye nyáà yī baa nyìʔɛnɛ nī lè, ti- ki cɛ́n Kulocɛliɛ sícilimɛ koliyo yiī nìʔɛyɛ kátii. 11 A kire 'kpíʔile nɛ̀ yɛli nɛ́ kaala náà Kulocɛliɛ wi cé tíi nɛ̀ yɛ̀gɛ baa faʔa faʔa
         gè, nɛ́ kɛ́nì ni kpíʔile we Kàfɔli Zezi Kirisi wire fànʔa nɛ̄ gè. 12 Bɛ̀ weli yē pínɛnɛ nɛ́ Zezi Kirisi ní wè nɛ́ tɛ́ngɛ wi nɛ̄ wè, fíɛrɛ wè weli nīʔ,
         weli bé gbɛ̀ jáa bè nɔ̀ Kulocɛliɛ nɛ̄ wè+. 13 Kire kɛnmɛ nɛ̄, ye fǎga ki yaʔa mi wuʔɔyɔ yi de céri kpúu dè yeli nɛ̄ʔ, bɛ̀ mi nɛ
         wuʔɔ yeli kɛnmɛ nɛ̄ bè. Kire ki mìɛni yē bè ki tìɛ kpuɔmɔ bíì nī yeli bága puu bè.Pɔli náarigɛ nyùgo kire gī Zezi dɛ́nigɛ wori dè14 Kire kɛnmɛ nɛ̄ mi nɛ káguro cáanri Tuufɔli wi yiʔɛ mɛ́ gè. 15 Wire wī nyìʔɛnɛ nariyɛ nɛ́ dàala nariyɛ yi mìɛni Tuu wè+. 16 Mi nɛ wi náari nɛ̀ yɛli nɛ́ wi kpuɔmɔ ní bè bɛ̀ pi 'niʔɛ bè, gìi ki bé tí wi Pìle lire fànʔa nɛ̄ gè, wi- ŋɔri kɛn yeli mɛ́ yeli funyɔ nī yè. 17 Tɛ́ngɛlɛ fànʔa nɛ̄ gè, Kirisi wi- tɛ́nidiʔɛ kɔ̀n yeli funyɔ nī yè, ye- sɔ́migɔ ye yéri ye nìre wáa dɛ́nigɛ nī gè,
         18 gìi ki bé tí yeli gbɛ̀ jáa bè ki cɛ́n bè fàri Kulocɛliɛ wuulo pe mìɛni nɛ̄ bèle mɛni
         Kirisi dɛ́nigɛ ki 'kpúʔɔ+ gè, nɛ́ tɔni gè, nɛ́ kpàʔala gè, nɛ́ ní sícuugo gè. 19 Kire dɛ́nigɛ gáà gè, ki 'kpúʔɔ nɛ̀ fáala kiǐ gbɛ̀ cɛ́n bè kúɔʔ, dí yeli sí nyì Kulocɛliɛ
         kɛnmɛ pi mìɛni nɛ̄ bè.20 Kulocɛliɛ ŋáà wi bé gbɛ̀ kele ke mìɛni kpíʔile gèle, bè cɛ tóri bè fáala gìi weli
         bé gbɛ̀ náari wi mɛ́ gè, nɛ́ gìi weli bé gbɛ̀ sɔ̀ngi gè, nɛ̀ yɛli nɛ́ fànʔa gáà ki
         nyɛ́ni baara weli nī bèle, 21 kpuʔɔrɔ ti 'yɛli Kulocɛliɛ nɛ̄ wè súuri lɛ̀gɛlɛ ke mìɛni nī tɛ́ngɛfɔlilɔ gboli nī lè lire náà nī pínɛnyɛnigɛ nɛ̄ nɛ́ Zezi Kirisi ní wè ! Ki- taa ki puu bɛ̀ !
         
            
               	Wéli baa 2.18; Wurɔ 5.2; Eb 4.16; 10.19; Piɛ1 3.18.

               	yi mìɛni Tuu wè:Girɛki siɛnrɛ nī dè, ti 'jo: wire nī yi mìɛni míɛyɛ yiī nɛ kɔ́ngi.

               	kpúʔɔ: Girɛki siɛnrɛ nī dè ti 'jo: píɛligɛ.

Tɛ́ngɛfɔlilɔ pe mìɛni piyē cetinnɛ nigbe(Wurɔ 12.4-8; Kor1 12.4-31)41 Kire nɛ̄, mi nɛ yeli fiɛn wī, mi ŋáà wī kasuulewe wè Kàfɔli wi kɛnmɛ nɛ̄ bè, yeri
         tári yeri yɛligi nɛ́ kayerile ní lè nàa nɛ̄ Kulocɛliɛ wi 'yeli yeri bèle. 2 Yeri yìye cɛ́rigi feliye yi mìɛni, ye- puu funnyigefɔlilɔ, ye puu nɛ́ kpàricogo ní,
         yeri yìye kpàrí yeri cògí ye mìɛni nigbe nigbe bèle wìyedɛnigɛ nī gè. 3 Bɛ̀ Kulocɛliɛ Pìle ni 'yeli kpíʔile a yeli 'bìɛ wè, yeri ki cìrá ki pínɛnyɛnigɛ gáà ki- kò yeli sunʔɔmɔ
         nī nɛ́ yanyige gáà ní ki 'yeli puɔ yìye nɛ̄ bèle. 4 Cetinnɛ niī nigbe, Kulocɛliɛ Pìle niī nigbe nɛ̀ pínɛ. Bɛ̀ míɛni ki yē, Kulocɛliɛ wi
         'yeli yeri nɛ̀ nyɔ́gɔ sɔ̀ngirɔ taʔadiʔɛ nigbe nī wī. 5 Kàfɔli wiī nigbe, tɛ́ngɛlɛ niī nigbe, batɛmi wiī nigbe, 6 Kulocɛliɛ wiī nigbe nɛ ní siɛnnɛ pe mìɛni Tuu, wire wī pe mìɛni Kàfɔli wè, níɛ baara
         nɛ́ pe mìɛni ní, nɛ́ ní pe mìɛni nī bèle.7 Nɛ̀ sí ki taa we mìɛni nigbe nigbe bèle, we 'kpuʔɔrɔ taa nɛ̀ yɛli nɛ́ Kirisi wi yakɛngɛ ní gè. 8 Kire nɛ̄ Kulocɛliɛ siɛnsɛbɛrɛ ti 'ki juu nɛ́ jo+:Bà wi 'yɛ̀ baa naamɛ gè, a wi 'nìʔɛnɛ jáa nɛ̀ pe cò nɛ̀ kɛ́,nɛ́ sí kpuʔɔrɔ kpíʔile siɛnnɛ mɛ́ bèle+.9 A ki sí jo wi 'yɛ̀ naamɛ gè, kire kɔri wire 'jo gáa wī, a ki 'laa kiì nyaaʔ wi cé
         kíni nɛ̀ tìgi náʔa táanmɛ gè dàala nɛ̄ lè ? 10 Ŋàa wi 'tìgi wè, wire míɛni wī wi 'yɛ̀ nɛ̀ kɛ́ naamɛ gè nɛ̀ tóri nyìʔɛnɛ tiɛliiliye yi mìɛni nɛ̄ yè, a kire tí a wi 'duniya powo wi mìɛni nyì ! 11 Nɛ̀ pínɛ wire wi 'pàli kpíʔile Zezi tundunminɔ, nɛ̀ pàli kpíʔile Kulocɛliɛ siɛnjuulo, nɛ̀ pàli kpíʔile Kataanna Siɛnrɛ jáarifɔlilɔ, nɛ̀ pàli kpíʔile tɛ́ngɛfɔlilɔ gbuʔulo
         nàʔavɔlilɔ, nɛ̀ pàli kpíʔile tɛnmɛfɔlilɔ. 12 Wi 'kire gáà kpíʔile gè gìi ki bé tí pe- Kulocɛliɛ wuulo gbòbori bèle pe yaʔa Kulocɛliɛ
         baara ti kɛnmɛ nɛ̄ bè, dí Kirisi wi cetinnɛ ni sí ŋɔri taa, 13 fúɔ bè taa weli we mìɛni we- pa we sɔ̀ngirɔ pínɛ dè nigbe tɛ́ngɛlɛ nī lè, nɛ́ Kulocɛliɛ
         Jaa wi cɛ́nnɛ nī lè, we- liɛ we lìri, we- nɔ̀ Kirisi larigɛ nī gè bɛ̀ wire 'fori nɛ̀
         paʔa wè. 14 A kire 'kpíʔile gè, weli sǐ ní puu bɛ̀ pìile tíɛlɛʔ, bèri wáa de yiʔi de mári majo
         bɛ̀ lakuruyo cî nɛ fílagi yèʔ, siɛnnɛ pe káfinɛrɛ tɛnmɛgɛlɛ feliye yi mìɛni yi de
         we líi de we yiʔi de máriʔ. Ki siɛnnɛ felile pe 'cìlige, pe 'kpìlikpili cɛ́n wè bè
         siɛn fáanni bè pùunni.15 Nɛ̀ sí ki taa a weli nɛ kányiʔɛ nyu gè siɛnnɛ mɛ́ bèle nɛ́ wìyedɛnigɛ ní gè, weli
         béri liʔi de waa yiʔɛmɛ kele ke mìɛni nī gèle bè puu pínɛnɛ nɛ́ Kirisi ní wè. Wire
         wī tɛ́ngɛfɔlilɔ gboli ni nyùgo gè. 16 Wire kɛnmɛ nɛ̄ cetinnɛ ni mìɛni ni nyɛ́nì suʔulo nɛ̀ pínɛ nɛ̀ nìi cò suʔudiɛyɛ yi
         mìɛni nī yè, níɛ pínɛ nɛ kele kúu gèle, gìi ó gìi nɛ̀ yɛli nɛ́ ki ŋɔri kɛnmɛ ní bè.
         Kire kɛnmɛ báà nɛ̄ bè, cetinnɛ ni mìɛni ni béri liʔi de waa yiʔɛmɛ wìyedɛnigɛ nī gè.Tɛ́ngɛfɔlilɔ pe tánʔagɛnnɛ fɔnnɔ lè(Gal 5.10-25)17 Kire kɛnmɛ nɛ̄, gìi m'bé juu bè gbɛ̀ngɛ Kàfɔli wi míʔɛ nɛ̄ gè, n'gɛ: ye fǎga ní de
         yeli sìi tári wèʔ majo mɛni sìndɛngɛlɛ piyē nɛ tári wèʔ, nɛ́ pe sɔ̀ngiwaara ní dèʔ.
         18 Piyē yebilige nī pe sɔ̀ngirɔ ti kiyɛ nī yè; sìi ŋáà Kulocɛliɛ wiī nɛ kanʔa wè, pe
         liɛlɛ wè baa wi nīʔ pe katiire tire kɛnmɛ nɛ̄ bè nɛ́ pe fungbɛnyɛ ní yè. 19 Pe 'kò fìɛrɛ fùn, nɛ̀ pìye kɛn kanuʔɔrɔ kele mɛ́ gèle, nɛ karimɛ baara felide ti
         mìɛni kúu dè, pe wè tíngi ti nɛ̄ʔ.20 Yeli sí bèle, kire tɛnmɛnɛ lire bɛ̀ʔ yeli 'taa Kirisi wori nī dèʔ. 21 Kiī cɛ́ngɛ, yeli 'wi wori lúʔu dè, nɛ̀ pínɛ yeli 'tɛnmɛnɛ taa wi wori nɛ̄ dè nɛ̀ yɛli
         nɛ́ kányiʔɛ ní gè Zezi nī wè. 22 Kire nɛ̄ ye- láʔa yeli kaliɛmɛ kakpiʔiligele nɛ̄ gèle, tire ti nyɛ́ni pínɛ nɛ tári
         céri kanɛdanʔana nɛ̀ siɛn pùunni wè. 23 Ye- tí yeli funyɔ yè nɛ́ yeli funzɔngirɔ ní dè, ti- yiʔɛ ti kò fɔnrɔ, 24 yé sí kpíʔilegɛnvɔnmɔ+ líɛ, kire ki 'yɛli nɛ́ Kulocɛliɛ kɛnmɛ ní bè. Siɛn wi de tári sínmɛ koligo nī gè,
         nɛ́ cìilimɛ nī bè kányiʔɛ wobo bè.25 Kire nɛ̄, ye- láʔa káfinɛrɛ nɛ̄ dè. Yeri kányiʔɛ nyu yìye mɛ́ ye mìɛni bèle+, nɛ̀ taʔa gíi nɛ̄, we mìɛni wiyē we yaliiye wī. 26 A yeli funyɔ yi 'yɛ̀, ye fǎga kapiile kpíʔileʔ+. Cɛngɛ kiì yɛli bè jíin bè yeli funyɔ yaʔa yè yi de tíin yɛ̀riyɛʔ. 27 Ye fǎga larigɛ yaʔa gbòdolilo kàfɔli mɛ́ wè púloʔ !28 Siɛn ŋíì wi nyɛ́ni yúu wè, siɛn wi- kàyuugo yaʔa gè. Gìi ki 'pɔ́ri gè, siɛn wi- yiʔɛ
         le wiri baara wire tíimɛ wè nɛ́ wi kiyɛ ní yè, gìi ki bé tí wi yakaa taa wi- gbɛ̀
         wàa kɛn ŋàa nɛ̄ ki màakuu yē wè. 29 Siɛncuʔɔrɔ táà fáala fǎga de yigi yeli nyuɔyɔ nī yèʔ; gìi ki 'pɔ́ri gè, siɛnrɛ díì
         dī cɛ̀nrɛ dè bè gbɛ̀ jáa bè siɛn sáʔa bè wi woli nyuɔ lè, bé sí kpuʔɔrɔ taʔa siɛnrɛ
         ti lúʔufɔlilɔ nɛ̄ bèle, yeri tire nyu.30 Nɛ̀ pínɛ, ye fǎga de laamɛ pinʔɛ Kulocɛliɛ Tiɛlɛfun Pìle nī lèʔ; lire nī Kulocɛliɛ fìɛ wè, fìɛ ŋáà wi 'tɛ́ngɛ yeli nɛ̄ bèle níɛ yeli suɔjɛngɛ
         siri gè. 31 Funbiɛnrɛ dè, nɛ́ fundanʔanigɛ ní gè, nɛ́ funyɛrigɛ ní gè, nɛ́ bèri nyu de kpɛ̀ní
         wè, nɛ́ míɛcuʔɔgɔ siɛnrɛ ní dè, tire dáà ti mìɛni dè nɛ́ sìpiire felide ti mìɛni ní
         dè, ye- ti yaʔa+ ! 32 Ye- puu yeri kacɛ̀ngɛ kpínʔini yìye nɛ̄, yeri nyinimɛ tari yìye nɛ̄, yeri ki yɛri
         yìye nɛ̄, majo mɛni Kulocɛliɛ wi 'ki yaʔa yeli nɛ̄ bèle Kirisi kɛnmɛ nɛ̄ bè.
         
            
               	Kire nɛ̄ Kulocɛliɛ siɛnsɛbɛrɛ ti 'ki juu nɛ́ jo:Girɛki siɛnrɛ nī dè ti 'jo: Kire nɛ̄ ki 'jo.

               	Ŋún 68.19 tire ti 'juu náʔa.

               	yé sí kpíʔilegɛnvɔnmɔ líɛ:Girɛki siɛnrɛ nī dè, ti 'jo: yé sí siɛnfɔnwɔ le wè yìye nɛ̄. Kire 'jo Kulocɛliɛ wi 'weli kpíʔile a we 'kò siɛnfɔnminɔ.

               	Wéli baa Zaka 8.16.

               	Ŋún 4.5 tire ti 'juu náʔa gè nɛ̀ yɛli nɛ́ girɛki siɛnliɛrɛ ní dè.

               	ye- ti yaʔa:Girɛki siɛnrɛ nī dè, ti 'jo: ye- ti kɔ̀n ye wáa.

Tɛ́ngɛfɔlilɔ pe 'yɛli peri tari kpìɛnmɛ nɛ̄(Kor1 6.9-11)51 Ye sí puu yeri yeli kakpiʔiligele kpínʔini gèle bɛ̀ Kulocɛliɛ tíɛlɛ wè, bɛ̀ yeli yē
         wi pìdɛninɛ bèle. 2 Yeri tári dɛ́nigɛ nī gè majo mɛni weli 'Kirisi dɛ́ni wè, á wi 'wìi kɛn Kulocɛliɛ mɛ́ wè kakuɔrɔ yakɛngɛ nùdaanna wuʔu+ weli kɛnmɛ nɛ̄ bè.3 Kire nɛ̄, gìi ki 'kanuʔɔrɔ kúɔ dè, nɛ́ núʔɔmɔ kakpiʔiligele feliye yi mìɛni ní yè,
         nɛ́ fungbuʔɔ ní gè, ye fǎga tí tire tàa fáala gá nyaa yeli sunʔɔmɔ nī bèʔ, nɛ̀ yɛli
         nɛ́ gìi ki 'Kulocɛliɛ wuulo kɛnmɛ kúɔ bè. 4 Nɛ̀ pínɛ, fìɛrɛfun siɛnjuuro dè, nɛ́ ledobilo siɛnrɛ ní dè, nɛ́ siɛnkarirɛ ní dè
         dàa tiì yɛli juʔu nɛ̄ gèʔ, ti fǎri yigi yeli nyuɔyɔ nī yèʔ. Gìi ki 'pɔ́ri gè, yeri
         Kulocɛliɛ síɛri wè. 5 Á kire 'laa wè, ye- ki sɔ́migɔ ye lúʔu cɛ̀ngɛ: kanuʔɔrɔfɔli wáà fáala, á kire 'laa
         siɛnkariwɛ, á kire 'laa fungbuʔɔfɔli; kire siɛn wiī nuwɔ nɛ́ ŋàa ní wi yasunro sungu
         dè. Pe wàa fáala sì je ga kɔrigɔ taa baa Kirisi wi kùlofɔligɔ nī gèʔ wire nɛ́ Kulocɛliɛ
         ní wèʔ.6 Ye fǎga tí siɛn yeli fáanni nɛ́ nyatanʔa siɛnjuuro níʔ. Ye- ki cɛ́n tire dáà tire
         ti nyɛ́ni báan nɛ́ Kulocɛliɛ funyɛrigɛ ní gè siɛnsinluʔulo kúrugu bèle. 7 Kire nɛ̄, ye fǎri nyaʔami ki siɛnnɛ bálì nī bèleʔ. 8 Kiī cɛ́ngɛ, lɛ̀lɛ láà 'puu baa, yeli 'puu yebilige nī; nɛ̀ sí ki taa píra ŋáà nī wè,
         yeli yē kpìɛnmɛ nī bɛ̀ yeli yē fàrilɛ nɛ́ Kàfɔli ní wè. Yeri tári bɛ̀ kpìɛnmɛ pìile tíɛlɛ. 9 Nɛ́ ki cɛ́n bìli bīɛlɛ kpìɛnmɛ nī bè, peli nàa kacɛ̀ngɛ, nɛ́ sínmɛ, nɛ́ kányiʔɛ koligo
         tári. 10 Yeri ki caa ye- ki cɛ́n gìi ki 'Kàfɔli dɛ́ni wè. 11 Ye fǎri nyaʔami pe nīʔ, bàli pe kanyaʔamirɛ kúu dèʔ, tɔ̀nifun wori dè, yebilige wori
         dè. Ye- cɛ yeri ti nyu de yigi kpànʔanɛ wī. 12 Ki 'nyaa pe kakpiʔiligele gálì pe kpínʔini làrimɛ nī bè, tiī fìɛrɛ wori bè ti juu
         dè. 13 Nɛ̀ sí ki taa kele gílì ke mìɛni gīɛlɛ ke sî yiri kpìɛnmɛ nɛ̄ bè, ke kɛnmɛ pi nɛ̂
         yiri kpànʔanɛ. 14 Nɛ̀ taʔa gíi nɛ̄, a kaala ó kaala 'yiri kpànʔanɛ gè, ni nɛ̂ kò kpìɛnmɛ. Kire nɛ̄ pe
         sî ki juu níɛ̀ jo:Yɛ̀, muɔ ŋáà ma ŋɔ́ni wè !Nyɛ́ ma yiri kúbilo nī bèle,bɛ̀ Kirisi wè,Kulocɛliɛ Siɛnnyiɛnɛgɔnwɔ wè,wi bé kpìɛnmɛ cáan muɔ nɛ̄+.15 Ye sí de ciʔige yeli tánʔagɛnmɛ nɛ̄ bè díɛʔ ! Ye fǎga puu bɛ̀ sìnjiligefunfɔlilɔ tíɛlɛʔ,
         ye- puu bɛ̀ siɛnsicilile tíɛlɛ. 16 Ye- lɛ̀lɛ ni cògɛnmɛ cɛ́n, á kire 'laa wè, pàngɛ cɛnyɛ nyáà nī we yē ŋɔ̀ wè, yi wè
         cɛ̀nyɛʔ.Weri weli sìi tári wè Kulocɛliɛ Pìle tánʔagɛnmɛ nɛ̄ bè17 Kire kɛnmɛ nɛ̄, ye fǎga yìye yaʔa bè puu ledoroʔ; gìi ki 'pɔ́ri gè, ye- puu ye kaala
         yiʔɛ cɛ́n ye ki cɛ́n gìi gī Kàfɔli wi nyɛ́ni kaala lè.18 Ye fǎri sunmɔ gbun de tunʔ; sunmɔ piī nɛ siɛn nii kanyaʔamirɛ nī. Gìi ki 'pɔ́ri gè,
         ye- puu ye nyì Kulocɛliɛ Pìle lire nɛ̄. 19 Yeri lèbaanna nyɔ́gi yìye nī nɛ́ ŋúnudaanya ní, nɛ̀ pínɛ yeri Kulocɛliɛ gbùʔɔrigɔ
         ŋúnuyɔ ŋú yìye mɛ́, nɛ́ ŋúnudo dáà Kulocɛliɛ Pìle ni sî sɔ̀ngi nɛ̀ tìrige siɛn mɛ́ wè fungo nī gè. Yeri ŋú yeri Kàfɔli gbùʔɔrɔ́ wè
         nɛ́ yeli fungo ki mìɛni ní. 20 Yeri síɛrigɛ kanʔa Kulocɛliɛ mɛ́ wè, weli Tuu wè, lɛ̀gɛlɛ ke mìɛni nī, kele ke mìɛni
         nɛ̄ gèle, we Kàfɔli Zezi Kirisi wire míʔɛ nɛ̄ gè.21 Yeri yìye cɛ́rigi yìye mɛ́ Kirisi wire yiʔɛ fíɛrɛ nɛ̄ dè. 22 Cɛlilɛ, yeri yìye cɛ́rigi yeli pɔlilɔ mɛ́ bèle, majo Kàfɔli wire mɛ́ yeli nɛ ki kpínʔini.
         23 Ki 'nyaa labɔli wire wī cɛliwɛ wi nyùgo gè, majo bɛ̀ Kirisi wiī tɛ́ngɛfɔlilɔ gboli ni nyùgo gè, lire náà nī wi cetinnɛ lè. Wire wī ki gboli ni suɔfɔli wè. 24 Bɛ̀ sí tɛ́ngɛfɔlilɔ gboli wuulo pe 'pìye cɛ́rigɛ Kirisi mɛ́ wè, cɛlilɛ bèle, peri
         pìye cɛ́rigi bɛ̀ kire felige pe pɔlilɔ mɛ́ bèle kele ke mìɛni nī gèle.25 Yeli bèle labɔlilɔ bèle, ye- tí yeli cɛlilɛ pe- yeli dɛ́ni majo bɛ̀ tɛ́ngɛfɔlilɔ gboli
         ni 'Kirisi dɛ́ni wè, á wi 'wìi kɛn pe kɛnmɛ nɛ̄ bè. 26 Wi 'kire kpíʔile nɛ̀ pe jíge nɛ̀ mùnu nɛ́ luʔɔ ní Kataanna Siɛnrɛ tire fànʔa nɛ̄ gè, bè tɛ́ngɛfɔlilɔ gboli wàli lè bè tɛ́ngɛ Kulocɛliɛ mɛ́. 27 Gìi ki bé tí wi- tɛ́ngɛfɔlilɔ gboli yige lè ni- yéri wire yiʔɛ mɛ́ gè nɛ́ kpuɔmɔ ní,
         tiɛlɛ fǎga puu ni nɛ̄ʔ, á kire 'laa ni fǎga puu fɛ́ninɛʔ, bé nɛ́ ga jo kire kàa feligeʔ,
         fúɔ macɛn ki gboli ni- puu wàlidɛngɛlɛ niiyɛ Kulocɛliɛ mɛ́ tiɛlɛ fùn.28 Kire tiʔɛ gáà nī gè, labɔlilɔ pe 'yɛli bè tí pe cɛlilɛ pe 'pe dɛ́ni majo peli tíimɛ
         cetinnɛ lire nī. A siɛn ŋíì cuɔ 'wi dɛ́ni wè, siɛn wire wi 'wìi dɛ́ni. 29 Siɛn céri fìɛ wi biɛn nɛ̀ nyaaʔ; gìi cɛ gī baa gè, siɛn wi nàa ti kanʔa ti nìɛ líi,
         nɛ ti gbòborí majo mɛni Kirisi wiī nɛ tɛ́ngɛfɔlilɔ gboli kpínʔini lè. 30 Ki 'nyaa weli yē wi cetinnɛ ni yaliiye wī. 31 Kire nɛ̄, a nàguɔ 'cɛliwɛ líɛ wè, wi bé láʔa wi tuu nɛ́ wi yàa nɛ̄ wè, bé sí wìi puɔ
            wi cuɔ nɛ̄ wè; pe siin pe bé kò cetinnɛ nigbe+. 32 Siɛnlaridɛ yē baa siɛnrɛ dáà nī dè, ti kɔri wiī kpuɔwɔ. Mi wè, pínɛnyɛnigɛ gáà gī
         baa Kirisi nɛ́ tɛ́ngɛfɔlilɔ gboli ni sunʔɔmɔ nī bè kire mi nɛ pun.33 Gìi sí gī baa gè, ye mìɛni nigbe nigbe bèle, nàguɔ ó nàguɔ, wi- wi cuɔ woli yaʔa lè
         ni- wi dɛ́ni bɛ̀ wire tíimɛ wi 'wìi dɛ́ni wè, dí cɛliwɛ míɛni wè, wi sí de wi pɔli
         kpóri wè.
         
            
               	Wéli baa Yir 29.18; Lev 9.12.

               	

               	Sél 2.24 tire ti 'juu náʔa. Wéli baa míɛni Mar 10.7. 

Pìile bèle nɛ́ pe siivɔlilɔ wori dè61 Pìile, yeri lúru yeli siivɔlilɔ nɛ̄ bèle bɛ̀ Kàfɔli wi ki caa gè, nɛ̀ taʔa gíi nɛ̄,
         kire ki 'yɛli gè. 2 Te muɔ tuu nɛ́ muɔ yàa kpóri wè. Kire gī kajuudiɛlɛ pélile náà nɛ̄ nyafɛnigɛ siɛnrɛ
         sí juu nɛ̀ taʔa baa wè, nyafɛnigɛ ki siɛnrɛ tire dī dàa dè: 3 Muɔ bé yanyige taa, nɛ̀ pínɛ muɔ bé sìi taa bile duniya nī wè+.4 Yeli bèle tuufɔlilɔ míɛni bèle, ye fǎri yeli pìile pe funyɔ córi yèʔ. Gìi ki 'pɔ́ri
         gè, yeri pe gbún yeri nyu de tìí pe nɛ̄ nɛ̀ yɛli nɛ́ Kàfɔli wi koligo ní gè.Sùkulolo kɛnmɛ bè nɛ́ pe kàfɔlilɔ ní bèle5 Yeli bèle sùkulolo bèle+, yeri lúru yeli kàfɔlilɔ nɛ̄ bèle náʔa dàala nɛ̄ lè, yeri pe fìʔɛ́ yeri pe kpóri,
         ye puu nɛ́ funviige ní majo Kirisi mɛ́ yeli nɛ ki kpínʔini. 6 Ye fǎga de ki kpínʔini pe nyapigele nyaamɛ nɛ̄ʔ, ki- pe dɛ́niʔ. Gìi ki 'pɔ́ri gè,
         ye- puu bɛ̀ Kirisi sùkulolo tíɛlɛ, yeri Kulocɛliɛ nyɛ́ni kaala kúu lè nɛ́ yeli fungo
         ki mìɛni ní gè. 7 Yeri baara nɛ́ yeli fungo ki mìɛni ní, ki- puu majo Kàfɔli wire mɛ́ yeli nɛ ti kúu,
         ki fǎga nyaa siɛnnɛ mɛ́ʔ. 8 Nɛ̀ taʔa gíi nɛ̄, ye- ki cɛ́n a siɛn ó siɛn nɛ kacɛ̀ngɛ kpínʔini, kire sàri wire siɛn
         wi bága taa Kàfɔli mɛ́ wè; a siɛn wi nɛ́ yē sùkulowo yo, à kire bɛ à wi yē wìimɛ wè.9 Yeli míɛni bèle, sùkulolo pe kàfɔlilɔ bèle, yeri ki felige kpínʔini gè pe mɛ́. Ye
         fǎga ki gbɛ̀n bè tóri nɛ́ pe níʔ de pe fígiriʔ. Ye- ki cɛ́n, peli nɛ́ yeli ní bèle,
         ye Kàfɔli wiī baa nyìʔɛnɛ nī. Wi sí wè nɛ ki cuɔnriʔ díɛʔ !Tɛ́ngɛfɔlilɔ pe kapiɛngbuɔn yɛrɛ dè10 Dìi ti 'kò sɛnrɛ dè, ye- ŋɔri le yìye nī bɛ̀ ki 'nyaa yeli yē pínɛnyɛnigɛ nɛ̄ nɛ́
         Kàfɔli ní wè; wi fànʔa kiī kpuʔɔ. 11 Ye- Kulocɛliɛ kapiɛngbuɔn yɛrɛ ti mìɛni le yìye nɛ̄, gìi ki bé tí yeli gbɛ̀ yéri bè
         cefinnɛ wáa bè gbòdolilo kàfɔli sìnjiligele kakpiʔiligele sige gèle. 12 Ki 'nyaa, cáanra dáà nɛ̄ we yē dè, céri kàsii bɛ̀ʔ. Ki 'nyaa kàfɔligɔ feliye yè nɛ́
         fànʔafɔligɔ feliye yè, dàa dī duniya yebilige wuulo wori dè, Setɛni yapiire dè baa
         nyìʔɛnɛ tiɛyɛ nī yè, tire ní wiyē nɛ túngu.13 Kire nɛ̄, ye- Kulocɛliɛ kapiɛngbuɔn yɛrɛ líɛ dè ye le yìye nɛ̄, gìi ki bé tí yeli
         gbɛ̀ jáa bè yéri bè cefinnɛ wáa bè cɛnbiʔi sige gè, ki- puu majo yeli nyɛ́ni kɛnmɛ
         pi mìɛni kpíʔile nɛ̀ ŋɔri taa nɛ̀ yéri. 14 Ye- sí yɛ̀ ye yéri: ye- kányiʔɛ puɔ gè yìye nɛ̄ bɛ̀ jàdigi màʔana tíɛlɛ sɛ̀nnɛ nī
         gèle, yé sí sínmɛ le bè yìye nɛ̄ bɛ̀ timɔzigeyɛgɛ tíɛlɛ gàa pe sî le sìndinge nɛ̄
         gè. 15 Ye- tɔriyɔ le ye puu gbòboriyaʔala Kataanna Siɛnrɛ ti jáarigɛ kɛnmɛ nɛ̄ bè yanyige wori dè. 16 Kire gáà ki mìɛni nī gè, ye- tɛ́ngɛlɛ cò lè ni- puu timɔzigeyɛgɛ. Lire ni bé tí yeli gbɛ̀ jáa bè Sìpiiwe wi kàsun ŋaaya yi mìɛni fígi yè. 17 Nɛ̀ pínɛ, suɔlɔ náà yeli 'taa Kulocɛliɛ mɛ́ wè, ye- ni tɔ́n timɔri ndɔ̀ngɔ, yé sí
         Kulocɛliɛ Pìle ŋɔsii le wè yìye kúrugu, kire kɔri wi 'jo Kulocɛliɛ siɛnrɛ dè.18 Yeri náariyɛ feliye yi mìɛni kpínʔini yeri Kulocɛliɛ fiɛn wè kele ke mìɛni nī, Kulocɛliɛ
         Pìle lire fànʔa nɛ̄ gè. Ye- puu nyɛminɛ yeri ciʔige cɛ̀ngɛ, yeri Kulocɛliɛ náari wè
         wi wuulo pe mìɛni mɛ́. 19 Yeri náari mi míɛni mɛ́, gìi ki bé tí a mi 'mi nyuɔ múgu gè lɛ̀lɛ ó lɛ̀lɛ wè, ki 'nyaa
         mi gbɛ̀ jáa de Kataanna Siɛnrɛ ti kalarigɛlɛ nyu gèle de láʔala nɛ́ nàzorido ní. 20 Kire kɛnmɛ nɛ̄ mi yē tundunwɔ nɛ́ ní puɔwɔ nɛ̀gɛjɔliyɔ nī yè. Ye sí de náari m'mɛ́ gìi ki bé tí mi de Kataanna
         Siɛnrɛ jáari dè nɛ́ nàzorido ní majo mɛni mi 'yɛli bèri ki nyu gè.Síɛrilɛ sɛnnɛ lè21 We siinyɛni Tisiiki wè, wire ŋáà wi 'weli dɛ́ni wè nɛ́ ní baakuɔwɔ ŋáà nɛ̄ siɛn bé
         gbɛ̀ tɛ́ngɛ Kàfɔli nī wè, wire bé sa ti mìɛni yiʔɛ juu bè tìɛ yeli nɛ̄, ye- ki cɛ́n
         gìi gī náʔa mi nɛ̄ gè. 22 Mi 'kɔ̀rirɔ nɛ̀ wi tun baa yeli mɛ́ wī, gìi ki bé tí ye- kàa cɛ́n weli wori nī dè,
         wí sí yeli nàzɔnnɔ tɛ́ngɛ bèle.23 Weli Tuu Kulocɛliɛ wè nɛ́ Kàfɔli Zezi Kirisi ní wè, wi- yanyige kɛn weli siinyɛninɛ mɛ́ bèle nɛ́ wìyedɛnigɛ ní, bè fàri tɛ́ngɛlɛ
         nɛ̄ lè. 24 Bìli bīɛlɛ we Kàfɔli Zezi Kirisi wi 'pe dɛ́ni bànguɔ dɛ́nigɛ ní gè, kpuʔɔrɔ ti- puu pe nɛ̄ pe mìɛni bèle.
         
            
               	Yir 20.12; Fàn 5.16 tire ti 'juu náʔa gè.

               	Kire lɛ̀lɛ náà nī lè, sùkulolo 'puu baa nìʔɛnɛ kàʔa nī gè, nɛ́ tɛ́ngɛfɔlilɔ gboli
                     ní lè.

Síɛrilɛ11 Mi Pɔli wè nɛ́ Timote ní wè, Zezi Kirisi sùkulolo bèle+, weli nɛ Kulocɛliɛ wuulo pe mìɛni síɛri bàli bīɛlɛ pínɛnyɛnigɛ nɛ̄ nɛ́ Zezi Kirisi
         ní wè baa Filipi kàʔa mɛ́ gè, peli nɛ́ tɛ́ngɛfɔlilɔ gboli yiɛgininɛ ní bèle, nɛ̀ fàri tɛ́ngɛfɔlilɔ gboli baakuɔlɔ bèle. 2 Weli Tuu Kulocɛliɛ wè nɛ́ Kàfɔli Zezi Kirisi ní wè, pe- kpuʔɔrɔ nɛ́ yanyige kɛn yeli mɛ́.Pɔli wi 'Kulocɛliɛ náari wè tɛ́ngɛfɔlilɔ mɛ́ bèle3 A mi gbɛ́nɛ̀ sɔ̀ngi nɛ̀ taa nɛ́ yeli ní lɛ̀lɛ ó lɛ̀lɛ wè, mi nìɛ mi Kulocɛliɛ síɛri
         wè. 4 Lɛ̀lɛ ó lɛ̀lɛ, a mi gbɛ́nɛ náari yeli ye mìɛni kɛnmɛ nɛ̄ bè, ki nɛ̂ puu mi mɛ́ fundaanra,
         5 yeli pínɛnyɛnigɛ kire kɛnmɛ nɛ̄ bè Kataanna Siɛnrɛ ti jáarigɛ nɛ̄ gè, nɛ̀ ki líɛ cɛnbelige nɛ̄ gè nɛ̀ pɛ́nì nɔ̀ ŋɔ̀ wè. 6 Mi 'tɛ́ngɛ ki nɛ̄ nɛ̀ ki cɛ́n Kulocɛliɛ ŋáà wi 'kacɛ̀nnɛ náà séli lè nɛ ni kpínʔini
         nɛ́ yeli ní bèle, wi bé ni kúɔ bè sa láʔa fúɔ Zezi Kirisi cɛngɛ nɛ̄ gè.7 Sɔ̀ngirɔ dáà dī mi nī yeli ye mìɛni kɔli mɛ́ gè bɛ̀ ki 'yɛli bè puu. Nɛ̀ taʔa gíi
         nɛ̄, yeli woli niī mi nàzɔn nɛ̄ wè, nɛ́ ki cɛ́n yeli ye mìɛni liɛlɛ yē baa kpuʔɔrɔ dáà mi 'taa Kulocɛliɛ mɛ́ wè gìi ki 'mi kasuulere kúɔ dè nɛ́ a mi gbɛ́nɛ nyu nɛ kanʔa
         Kataanna Siɛnrɛ mɛ́ dè nɛ ti nyu nɛ láʔala wè. 8 Kulocɛliɛ wire wi 'ki cɛ́n nɛ́ mi ní, yeli ye mìɛni woli niī mi fungo nī gè kpuʔɔ
         gìi ki 'Zezi Kirisi dɛ́nigɛ wuʔu kúɔ gè.9 Mi náarigɛ kire sí gī gàa gè: yeli dɛ́nigɛ ki- puu kàa de taʔala de waa ki nɛ̄ súuri
         kacɛ́nnɛ nī lè nɛ́ laaduumɔ sɔ̀ngirɔ ní dè. 10 Ye- ki cɛ́n gìi ki 'nyuɔ nɛ̀ yɛli gè. Kire ki bé tí ye- puu cìilile, dìgire fùn Kirisi
         cɛngɛ gè. 11 Bɛ̀ yeli bé nyì sínmɛ kakpiʔiligele nɛ̄ gèle Zezi Kirisi wire fànʔa nɛ̄ gè, bèri kpuʔɔrɔ
         tari Kulocɛliɛ nɛ̄ wè, wi míʔɛ ki sí de gbùʔɔrɔ́.Kirisi wire wī sìi wè12 Mi siinyɛninɛ, mi nɛ ki caa ye- ki cɛ́n gìi ki 'mi taa gè, kire ki mìɛni nyɛ́nì kpíʔile
         nɛ̀ Kataanna Siɛnrɛ kɛn dè a ti 'kɛ́ yiʔɛ mɛ́ wī. 13 Fúɔ a kire 'ki kɛn náʔa kumadan nàkpanʔa nī gè nɛ́ siɛnnɛ sɛnminɛ ní bèle, a pe mìɛni 'ki cɛ́n dí Kirisi wire kɛnmɛ nɛ̄ pe 'mi le náʔa kasuu nī wè. 14 Nɛ̀ pínɛ we siinyɛninɛ pálì nìʔɛnɛ Kàfɔli wi koligo wuulo bèle, bà peli 'mi nyaa kasuu nī wè, a ki 'nàzorido nyɔ́gɔ pe nī kpuʔɔ
         pe Kulocɛliɛ siɛnrɛ nyu dè.15 Nɛ̀ sí ki taa pàli 'tɔ̀ni nɛ Kirisi Kataanna Siɛnrɛ jáari dè yejaʔa nɛ́ kàsii sɔ̀ngirɔ ní, pàli sí nɛ ti jáari nɛ́ sɔ̀ngijɛnrɛ
         ní. 16 Peli bálì bèle, piyē nɛ ki kpínʔini nɛ́ wìyedɛnigɛ ní, nɛ̀ taʔa gíi nɛ̄, pe 'ki cɛ́n
         mi yē náʔa gè bèri Kataanna Siɛnrɛ ti kányiʔɛ nyu gè dè tìí siɛnnɛ nɛ̄ bèle. 17 Bìli pe nyɛ́ni Kirisi wori nyu dè nɛ́ yejaʔa sɔ̀ngirɔ ní dè, peli sɔ̀ngirɔ ti wè cɛ̀nrɛʔ,
         peli nɛ ki caa bè kàa fàri mi fùrɔgɔ nɛ̄ gè wī, bà mi yē náʔa kasuu nī wè.18 Kire bé sí gáa cúʔɔ ? A ki nɛ́ cɛ yē sɔ̀ngibiire ní pe ki kpínʔini yo, á kire 'laa
         kányiʔɛ ní pe ki kpínʔini yo, gìi mi 'cɛ́n gè, Kirisi Kataanna wori tiī nɛ jáari,
         tire ní mi nɛ mi fundaanra kpínʔini dè. M'bé ní cɛ yiʔɛ le de fundaanra kpínʔini wī.
         19 Nɛ̀ taʔa gíi nɛ̄, mi 'ki cɛ́n kire gáà ki mìɛni kiī nɛ waa mi suɔdiʔɛ nī wī, yeli
         náarigɛ fànʔa nɛ̄ gè nɛ́ bɛ̀ Zezi Kirisi Pìle lire nɛ mi sári wè.20 Nɛ̀ yɛli nɛ́ gìi ní mi nɛ siri gè, nɛ́ mi sɔ̀ngirɔ ti taʔadiʔɛ ní gè, fìɛrɛ sì je
         ga tɔ́n mi nɛ̄ʔ mi de nyùgo kùrú de niiʔ. Bɛ̀ ki yē ŋɔ̀ wè m'béri Kirisi gbùʔɔrɔ́
         wè mi sìi nī wè fíɛrɛ fùn, majo bɛ̀ mi kíni nɛ ki kpínʔini súuri gè, a mi yē sìi nɛ̄
         yo, ale ki nɛ́ cɛ́nì nyaa mi 'yɛli bè kùu yo. 21 Ki 'nyaa mi sìi wi nyùgo ki mìɛni kire gī Kirisi wè; kùu wire wè, yataʔa gī. 22 Nɛ̀ sí ki taa a ki yē bè puu sìi nɛ̄ wè m'bé gbɛ̀ de kaala kúu ni- puu nɛ́ pìle ní
         wè, mi sì ń'nɛ̀ ki cɛ́n gìi mi 'yɛli bè nyíɛnɛ gɔ̀n gèʔ. 23 Katiɛyɛ siin yi nyɛ́nì mi píle: ki láa yē mi nɛ̄ bè kɛ́ bè sa puu nɛ́ Kirisi ní wè,
         kire ki 'pɔ́ri nɛ̀ fáala ti mìɛni nɛ̄ dè; 24 nɛ̀ sí ki taa yeli kɛnmɛ nɛ̄ bè, ki 'pɔ́ri mi- kò bile sìi nɛ̄. 25 Kire gè, mi 'tɛ́ngɛ ki nɛ̄ káaliyɛ wè ti nīʔ, m'bé kò bile bè puu nɛ́ yeli ye mìɛni
         ní bèle, gìi ki bé tí yeri waa yiʔɛmɛ tɛ́ngɛlɛ nī lè ye fundaanra taa. 26 A kire 'kpíʔile gè, yeli bé gbɛ̀ de nàgbuʔɔrɔ kpínʔini mi kɛnmɛ nɛ̄ bè pínɛnyɛnigɛ
         nɛ̄ gè nɛ́ Zezi Kirisi ní wè, a mi kɛ́nì koli nɛ̀ kɛ́ baa yeli tiʔɛ nī gè.Ye- funyɔ pínɛ yè tɛ́ngɛlɛ cáanra nī dè27 Gìi ki 'pɔ́ri gè, yeri yeli sìi tári wè yeri yɛligi nɛ́ KirisiKataanna Siɛnrɛ ní dè, gìi ki bé tí a mi kɛ́nì kɛ́ bè sa nyaa yeli nɛ̄ bèle, á kire 'laa a mi nɛ́
         cɛ wè baa yo, mi de yeli wori lúru dè, ki- nyaa yeli 'gbɛ̀nmɛ le nɛ̀ yeli sɔ̀ngirɔ
         pínɛ dè nɛ cáanri Kataanna Siɛnrɛ ti wuʔu nɛ̄ gè nɛ́ fungo ní gè nigbe, Kataanna Siɛnrɛ
         dáà nɛ̄ tɛ́ngɛlɛ ni yē lè. 28 Ye fǎga tí bé ki yaʔa bìli pe túngu nɛ́ yeli ní bèle, pe- céri kpúu yeli nɛ̄ púloʔ.
         Yeli lèbaanna lire nɛ ki tìí piyē nɛ waa cúʔɔgɔli mɛ́ wī, yeli bèle, yeli nɛ waa suɔgɔli
         mɛ́ wī; Kulocɛliɛ mɛ́ kire 'yɛ̀. 29 Ki 'nyaa Kulocɛliɛ wi 'kire kpuʔɔrɔ taʔa dè yeli nɛ̄ Kirisi wire kɛnmɛ nɛ̄ bè, kire sì sí jo ye- tɛ́ngɛ wi nɛ̄ yákuɔ
         wī díɛʔ ! Yeli bèri wuʔɔ de pínɛ wi kɛnmɛ nɛ̄ bè wī. 30 Kire cáanra tire yeli 'mi nyaa mi nɛ cáanri dè, níɛ tíin nɛ ki lúru dí mi nɛ
         ki cáanra cáanri dè nɛ tíin wè+.
         
            
               	Timote wi 'puu Pɔli baakuɔnyɛni nɛ̀ ki líɛ lɛ̀lɛ níì nī tɛ́ngɛfɔlilɔ gboli náà ni
                     'puu baa Filipi kàʔa mɛ́ gè ni cé séli lè. Wéli baa Kakpi 16.

               	Wuʔɔgɔ gáà Pɔli wi 'taa lɛ̀lɛ níì nī wi yé je Filipi kàʔa tɛ́ngɛfɔlilɔ gboli tɛ́ngɛ
                     lè, kire wi pun. Wéli baa Kakpi 16.19-24.

Kirisi wi 'wìi cɛ́rigɛ nɛ̀ sí ki taa wiī larigbuʔɔ nī21 A ki sí yē bɛ̀ yeli yē pínɛnyɛnigɛ nɛ̄ nɛ́ Kirisi ní wè, kiī nɛ lèbaanna nyɔ́gi yeli nī wè, nɛ̀ pínɛ a ki yē wìyedɛnigɛ ki 'yeli funyɔ
         nyígi yè, a ki yē pínɛnyɛnigɛ yē yeli nɛ́ Kulocɛliɛ Pìle sunʔɔmɔ ní bè, a ki yē siɛnnɛ nìge yē yeli nī yeli nɛ nyinimɛ tari wè, 2 ye- tí mi fungo ki- nyì fundaanra nɛ̄, bɛ̀ yeli 'bìɛ wè. Dɛ́nigɛ ki- puu ye mɛ́ nugo,
         funyɔ yi- puu ye mɛ́ nuyɔ, ye- yeli sɔ̀ngirɔ pínɛ dè. 3 Ye fǎga de yafiɛn kpínʔini nɛ́ yejaʔa sɔ̀ngirɔ níʔ, bé nɛ́ cɛ ga jo bè míʔɛ caa tɔ̀ni
         fùnʔ. Gìi ki 'pɔ́ri gè, yeri yìye cɛ́rigi; siɛn wi de bìli tɔ́ri bèle pe 'tóri wire
         nɛ̄. 4 Siɛn fǎga de wìi nigbe nyuɔmɔ caaʔ. Gìi ki 'pɔ́ri gè, siɛn wi de sɔ̀ngí de pínɛ nɛ́
         bìli ní bèle. 5 Ye- kire sɔ̀ngirɔ tire yaʔa ti- puu yeli nī, majo mɛni ti 'puu Zezi Kirisi nī wè.6 Wire ŋáà wī felinugo nɛ́ Kulocɛliɛ ní wè,wiì ki tɔ́ri kaalaʔ nɛ ki píle bɛ̀ wire yē nuwɔ nɛ́ Kulocɛliɛ ní wèʔ.7 Wi cɛ́nì màama kúɔ nɛ̀ sùkulowo kɛnmɛ líɛ,nɛ̀ wìi kpíʔile nuwɔ nɛ́ siɛnnɛ ní bèle,nɛ̀ kò siɛn, kɛnmɛ pi mìɛni felige nɛ̄.8 Wi 'wìi cɛ́rigɛ nɛ̀ yéri nɛ̀ lúʔu Kulocɛliɛ mɛ́,nɛ̀ kò ngbóluʔulofɔli fúɔ nɛ̀ pɛ́nì kùu taa baa ki nī,tiiparigɛ kùu wè.9 Kire nɛ̄ a Kulocɛliɛ wi sí wi kpúʔɔ feliye yi mìɛni,nɛ̀ míʔɛ kɛn wi mɛ́, míʔɛ gáà ki 'tóri míɛyɛ yi mìɛni nɛ̄ yè,10 gìi ki bé tí Zezi míʔɛ nɛ̄ gè,yɛgɛ ó yɛgɛ gáà gī baa nyìʔɛnɛ laamɛ nī bè,nɛ́ gàa gī dàala nɛ̄ lè, nɛ́ gàa gī dàala táanmɛ gè,ti- káguro cáan tiri wi gbùʔɔrɔ́.11 Nɛ̀ pínɛ, siɛn ó siɛn wi- ki juu wi nyuɔ nī gè,wi- jo Zezi Kirisi wire wī Kàfɔli wè,wi- kpuʔɔrɔ taʔa weli Tuu Kulocɛliɛ nɛ̄ wè+.Tɛ́ngɛfɔlilɔ pe- puu kpìɛnmɛ duniya nī wè12 Kire nɛ̄, nɛ siinyɛninɛ yeli bálì ye 'mi dɛ́ni bèle, bɛ̀ yeli yē ngbóluʔulofɔlilɔ
         súuri wè, kiì sí nyaa a mi gbɛ̀nɛ yē baa wè kire lɛ̀lɛ yákuɔ nī wèʔ, píra ŋáà nī wè,
         ye cɛri ki kpínʔini kpuʔɔ de tòrí bà mi wè baa wèʔ. Yeri baara yeri suɔlɔ wuʔu tìí
         gè nɛ́ fíɛrɛ ní, yeri fún de yàʔará. 13 Ki 'nyaa kaala níì ni 'Kulocɛliɛ dɛ́ni wè, wire wi nɛ̂ ni kpíʔile láa nyɔ́gɔ gè yeli
         nī, níɛ̀ ni kpíʔile larigɛ kɛn gè yeli mɛ́.14 Yeri ki mìɛni kúu ye fǎri kúnʔɔriʔ, á kire 'laa bèri nyu de kìíʔ, 15 gìi ki bé tí ye- puu dìgire fùn, cìilile, ye- puu Kulocɛliɛ pìile, tiɛlɛ fǎga puu
         yeli nɛ̄ʔ yirile náà ni wuulo sunʔɔmɔ nī bè, siɛnkolilo bèle, siɛncuʔɔlɔ bèle. Ye-
         puu yeri càanná bɛ̀ ŋɔgɔlɔ tíɛlɛ pe sunʔɔmɔ nī bè duniya nī wè. 16 Ye- sìi siɛnrɛ cò dè kpuʔɔ, kire ki bé mi kɛn mi gbɛ̀ yiʔɛ yɛ̀gɛ gè Kirisi pɛnjɛngɛ gè, nɛ̀ taʔa gíi nɛ̄, mi fùrɔgɔ gè nɛ́ baara dáà mi 'kúɔ dè tiì yiri waʔanɛʔ.17 Nɛ̀ sí ki taa, a ki nɛ́ cɛ́nì nyaa pe bé mi kpúu, mi sìsiɛn ki- wo bè fàri kakuɔrɔ+ dáà yeli tɛ́ngɛlɛ niī nɛ kúu Kulocɛliɛ mɛ́ wè nɛ́ ki baara ní dè, kire 'mi dɛ́ni
         a mi nɛ ki fundaanra kpínʔini dè nɛ́ yeli ye mìɛni ní bèle. 18 Yeli míɛni bèle, ye- puu fundaanra nɛ̄, yeri fundaanra kpínʔini nɛ́ mi ní.Timote nɛ́ Epafurodiiti pe baara dè19 A Kàfɔli Zezi 'fɔ̀li wè, náʔa nɛ́ lɛ̀lɛ láà cɛ̀ri ní m'bé Timote tun wè baa yeli mɛ́, gìi
         ki bé tí mi- yeli wori taa dè bè lúʔu, dí mi sɔ̀ngirɔ ti sí kò tiɛnugo nī mi míɛni
         wè. 20 Miì siɛn cɛ́nʔ náʔa bɛ̀ wire tíɛlɛʔ, ŋàa wī yeli woli ni 'kpúʔɔ wi mɛ́ nɛ́ kányiʔɛ
         ní gèʔ. 21 Ki 'nyaa pe mìɛni nɛ fé pe nyɛ́ni kele kúrugu wī, nɛ́ Zezi Kirisi wori yaʔa dè. 22 Timote wire wè, yeli sí nyɛ́nì ki cɛ́n, wi nyɛ́nì wi tánʔamɛ tánʔa bè, nɛ̀ wìi kpíʔile
         bɛ̀ pùɔ sî puu nɛ́ wi tuu ní kɛnmɛ bíì nɛ̄ wè, nɛ̀ kò nɛ́ mi ní a we 'Kataanna Siɛnrɛ ti baara kúɔ dè. 23 Wire mi nɛ sɔ̀ngí bè tun baa yeli mɛ́, a mi kɛ́nì kacɛ́nmɛ cɛ́n mi kele nɛ̄ gèle.
         24 Mi 'tɛ́ngɛ ki nɛ̄, nɛ̀ mi sɔ̀ngirɔ taʔa dè Kàfɔli nɛ̄ wè, náʔanɛ lɛ̀lɛ láà cɛ̀ri ní
         mi míɛni wè m'bé kɛ́ baa yeli mɛ́.25 Nɛ̀ sí ki taa, ki 'kàri fànʔa mi- we siinyɛni Epafurodiiti tórigo wè baa yeli mɛ́,
         wire ŋáà wī mi baakuɔnyɛni wè, á we 'pínɛ nɛ̀ wuʔɔ Kataanna Siɛnrɛ ti jáarigɛ nɛ̄
         gè. Yeli cé wi tórigo náʔa mi mɛ́ a wi pɛ́ni kele kúu mi mɛ́ nɛ mi màakuu nyuʔɔ wè.
         26 Ki 'nyaa, yeli ye mìɛni láa 'kò wi nī, nɛ̀ pínɛ kiī nɛ wi fùrɔ́ fungo nī gè bɛ̀ ki
         'nyaa yeli nyɛ́nì wi yaama wori lúʔu dè. 27 Kányiʔɛ gī, wi 'tɔ̀ni nɛ̀ puu yaawa nɛ waa bè kùu; Kulocɛliɛ wi sí nyɛ́nì nyinimɛ
         taa wi nɛ̄. Wire yákuɔ sí nɛ̄ bɛ̀ díɛʔ, wi 'nyinimɛ taa mi míɛni nɛ̄ nɛ̀ pínɛ, gìi
         ki bé tí kàa fǎga ní fàri mi fuunmɔ nɛ̄ bèʔ. 28 Mi sí yē nɛ caa bè wi tórigo baa yeli mɛ́ fáari, ye ní sa wi nyaa, ye- fundaanra taa,
         dí ki sí sɔ̀ngirɔ láʔa dè mi nɛ̄. 29 Ye- wi kpàli nɛ́ fundaanra ní kpuʔɔ Kàfɔli wi míʔɛ nɛ̄ gè, yeri ki siɛnnɛ felile kpóri
         bèle de pínɛ. 30 Nɛ̀ taʔa gíi nɛ̄, Kirisi baara tire kɛnmɛ nɛ̄ bè, a wi 'wi sìi jáari wè fúɔ nɛ waa
         bè kùuʔ; a kire 'ki kɛn kele gílì yeli sǐ cî gbɛ̀ kpíʔile yeli tíimɛ bèle mi mɛ́ wèʔ,
         a wi 'ke kúɔ yeli larigɛ nī gè.
         
            
               	Siɛnrɛ dáà dè, koliyo 11-12 tiʔɛ nī gè, tɛ́ngɛfɔlilɔ nyasiɛnrɛ táà dī faʔa faʔa wuulo
                     wori táà.

               	Wéli baa Yir 29.38-41; Wurɔ 15.16. Pe 'puu pe nɛ̀ cé diviɛn kíri wè nɛ wi ŋu kakuɔrɔ yajuuro nɛ̄ dè a pe je Yewe gbùʔɔrɔ́
                     wè (wéli baa Yir 25.29).

Bè puu sínwɛ wè ma mìɛ taʔa Kirisi nɛ̄31 Kire gáà ki mìɛni nī gè, mi siinyɛninɛ, yeri fundaanra kpínʔini Kàfɔli wire kɛnmɛ nɛ̄ bè. Ki wè mi mɛ́ yafiɛnʔ bè koli bè siɛnnuro sɛbɛ dè bè tórigo yeli
         mɛ́ bèleʔ, kire cɛ ki 'pɔ́ri yeli mɛ́.2 Ye- yìye cò bìli nɛ̄ pe nyɛ́ni siɛnnɛ fáanni nɛ pùunní bèle, piyē muɔ 'jo pɔ̀nminɔ
         bīɛlɛ+. Ye- yìye cò ki baakuɔsipiile bálì nɛ̄ bèle bàli pe sî jo siɛn 'yɛli wi- kɛnɛkɛnɛ
         kpíʔile wè bé nɛ́ suɔlɔ taa lè. 3 Ki 'nyaa weli bīɛlɛ kɛnɛkɛnɛ wuulo bèle, kányiʔɛ wuulo bèle. Nɛ́ ki cɛ́n weli we nyɛ́ni Kulocɛliɛ gbùʔɔrɔ́ wè
         nɛ́ Kulocɛliɛ Pìle ní lè, níɛ weli fundaanra kpínʔini dè bɛ̀ weli yē pínɛnɛ nɛ́ Zezi Kirisi ní wè. Weli sì weli sɔ̀ngirɔ taʔa dè céri kakpiʔiligele nɛ̄ʔ. 4 A ki 'yéri weri wìye nyíɛnɛ wè, m'bé gbɛ̀ mi sɔ̀ngirɔ taʔa dè céri kele nɛ̄ gèle.
         A ki yē wàa nɛ sɔ̀ngí wire bé gbɛ̀ wi sɔ̀ngirɔ taʔa dè céri kele nɛ̄ gèle, mi wè,
         mi sí nyɛ́nì pe mìɛni jáa: 5 pe 'mi kɛnɛkɛnɛ kpíʔile wè mi ní nɛ tíin pùɔ cɛnyɛ kataanriwuʔu nɛ̄ gè, Isirayɛli siimɛ wuu wī mi wè, nɛ ní Bɛnzamɛ saʔa tùlugo wuu, mi siivɔlilɔ bèle, Eburulo bīɛlɛ, kire 'jo Eburuwo wī mi wè tígitigi. Gìi ki 'Fànʔa Siɛnrɛ wori kúɔ dè, Fariziɛnnɛ gboli wuu mi 'puu; 6 mi cé cáʔara nɛ tɛ́ngɛfɔlilɔ wuʔɔ bèle. A ki ní nɛ̀ nyaa sínmɛ koligo gè, gìi ki 'fànʔa
         kajuʔulo kúɔ gèle, dìgire sì 'puu mi nɛ̄ʔ.7 Nɛ̀ sí ki taa yɛgɛ ó yɛgɛ gáà ki 'puu mi mɛ́ pe- jo tɔ̀ni yɛgɛ gī wè, mi nyɛ́nì tire
         ti mìɛni nyaa dè nɛ́ ti yaʔa baa, Kirisi wire kɛnmɛ nɛ̄ bè. 8 Nɛ̀ taʔa gíi nɛ̄, bɛ̀ mi 'Zezi Kirisi wire cɛ́n, wi ní mi Kàfɔli wè, kire 'pɔ́ri m'mɛ́
         ti mìɛni nɛ̄ dè; tire ti mìɛni ti 'kò m'mɛ́ tɔ̀nifun yɛrɛ wī. ʔaan, Zezi wire kɛnmɛ
         nɛ̄ bè ti mìɛni 'kò tɔ̀ni fùn wī, mi nɛ ti nyaʔa bɛ̀ kànyaʔara tíɛlɛ, dí mi sí taa
         bè Kirisi wire cɛ́n, 9 bè puu pínɛwɛ nɛ́ wi ní. Kiì sí kò majo mi yē sìɛnwɛ nɛ̀ yɛli nɛ́ Fànʔa Siɛnrɛ ní
         dè wīʔ. ʔéʔe, kire sínmɛ pi 'taa bɛ̀ mi 'tɛ́ngɛ Kirisi nɛ̄ wè; ki sínmɛ báà bè, pire
         'taa Kulocɛliɛ mɛ́ tɛ́ngɛlɛ fànʔa nɛ̄ gè. 10 Gìi mi nɛ cìrá gè, kire yē bè Kirisi cɛ́n wè, bé sí ki fànʔa gáà cɛ́n gè bè pínɛ,
         gàa ki 'wi nyɛ́ nɛ̀ yige kúbilo sunʔɔmɔ nī bè, bè fàri wi nɛ̄ bè wuʔɔgɔ sige gè majo
         mɛni wi 'wuʔɔ wè, bé sí kò bɛ̀ wi tíɛlɛ fúɔ bè taa bè pa nɔ̀ kùu nɛ̄ wè, 11 dí Kulocɛliɛ sí gá mi míɛni nyɛ́ bè yige kúbilo sunʔɔmɔ nī bè.Tɛ́ngɛlɛ kàsɛnigɛ gè bè sa nɔ̀ ki láʔala nɛ̄ lè12 Kiì kò majo mi 'mi kàsɛnigɛ ki tɔ̀ni taa wè nɛ̀ kúɔ wīʔ, bé nɛ́ ga cɛ jo mi 'nyuɔ
         nɛ̀ fori wīʔ. ʔéʔe, ki 'nyaa mi nɛ ŋàʔaná bè ki taa bè cò wī, bɛ̀ ki 'nyaa Zezi Kirisi wi 'mi cò wè. 13 Mi siinyɛninɛ, mi wè nɛ ki sɔ̀ngí mi tíimɛ wè nɛ́ jo mi 'ki taa nɛ̀ kúɔ wīʔ. Kaala
         nigbe sí mi nɛ cìrá: gìi ki 'tóri nɛ̀ kúɔ gè, mi nyɛ́nì kire wáa kàduʔu mɛ́, gìi gī
         yiʔɛ mɛ́ gè, níɛ kire cìrá. 14 Kire nɛ̄ mi nɛ fé bè sa nɔ̀ láʔala lè, mi nɛ ŋàʔaná bè naamɛ kayerile tɔ̀ni taa wè
         Kulocɛliɛ wuu wè, ŋàa siɛn bé gbɛ̀ taa Zezi Kirisi nī wè.15 Weli bálì sí we 'liɛ nɛ̀ láʔa tɛ́ngɛlɛ nī lè, ye- tí we- kire sɔ̀ngirɔ dáà le dè wìye
         nī. A ki sí yē sɔ̀ngirɔ táà tiiyɛ yē yeli mɛ́ bèle, Kulocɛliɛ wire wi bé yeli yiɛyɛ
         múgu yè tire kɔli mɛ́ gè. 16 Gìi sí ki 'cɛ́n gè, sunʔɔmɔ bíì nī we 'nɔ̀ wè, ye- tí we- tánʔana pínɛ lè.17 Mi siinyɛninɛ, ye- puu bɛ̀ mi tíɛlɛ kakpiʔiligele nī gèle, yé sí yeli yiɛyɛ taʔa yè
         bìli nɛ̄ pe nyɛ́ni tári mɛni weli 'yeli tìɛ wè. 18 Ki 'nyaa pàli nìʔɛnɛ nɛ pe sìi tári wè bɛ̀ Kirisi tiiparigɛ ki leguulo tíɛlɛ. Mi 'kíni nɛ̀ ki siɛnrɛ dáà juu dè yeli mɛ́ tɔliyɔ nyuɔ, m'bé ní
         ti juu nɛ́ yéturo ní. 19 Ki kúɔmɔ pi sí nɛ waa nɛ́ pe ní cúʔɔdiʔɛ nī wī, nɛ̀ taʔa gíi nɛ̄, pe liyɛ yire yī
         pe kulocɛliɛ wè, nɛ̀ pínɛ kele gílì nī piyē nɛ pe kpuɔmɔ caa bè, kiyē fìɛrɛ wuʔulo;
         duniya yɛrɛ sɔ̀ngirɔ dī pe nī. 20 Weli sí bèle, nyìʔɛnɛkaʔa wuulo bīɛlɛ weli bèle, weli nɛ Suɔfɔli siri wè, kire tiʔɛ nī wi bága kɔ́n, wire wī
         Kàfɔli Zezi Kirisi wè. 21 Wire wi bága weli céri yiʔɛ dè, céri dáà ti 'máama dè, ti- kò nuro nɛ́ kpuɔmɔ céri
         ní dè, wire wori dè. Kire bé kpíʔile bɛ̀ ki fànʔa kiī wi mɛ́ wi- gbɛ̀ jáa bè yɛrɛ
         ti mìɛni cáan wi fànʔa láara gè.
         
            
               	Ye- yìye cò bìli nɛ̄ pe nyɛ́ni siɛnnɛ fáanni nɛ pùunní bèle, piyē muɔ 'jo pɔ̀nminɔ
                     bīɛlɛ: Girɛki siɛnrɛ nī dè, ti 'jo: Ye- yìye cò pɔ̀nminɔ nɛ̄ bèle. Ki 'nyaa bìli piyè cé kɛnɛkɛnɛ kpíʔile wè, peli Zuufulo pe 'puu nɛ yeri pɔ̀nminɔ bèle.
                     Nɛ̀ sí ki taa Zuufulo koliʔɛ wuulo peli nɛ̄ pɔ̀nminɔ míʔɛ ki cé yɛli. Nɛ̀ taʔa gíi
                     nɛ̄, peli pe 'puu nɛ tɛ́ngɛfɔlilɔ caa bèle nɛ mári, nɛ pe fáanni nɛ nyɔ́gi kobuunnigo
                     nī gè.

Pɔli wi 'wi funnyige siɛnrɛ juu dè41 Kire nɛ̄, nɛ siinyɛninɛ, yeli woli ni 'kpúʔɔ mi mɛ́, nɛ̀ pínɛ yeli láa ki nɛ̂ puu
         mi nɛ̄, yeli bīɛlɛ mi fundaanra taadiʔɛ gè, nɛ́ ní mi kpuʔɔrɔ ndɔ̀ngɔ gè. Kire nɛ̄
         nɛ siinyɛninɛ, ye- gbɛ̀nmɛ le ye- puu pínɛnyɛnigɛ nɛ̄ nɛ́ Kàfɔli ní wè.2 Evodii nɛ́ Sɛntiisi ní wè, mi nɛ pe fiɛn, pe- bìɛ Kàfɔli nī wè. 3 Nɛ̀ pínɛ, muɔ ŋáà wī mi baakuɔnyɛni kányiʔɛ nɛ̄ gè, mi nɛ ki caa muɔ mɛ́ ma cɛlilɛ
         bálì sáʔa bèle. Pe 'tɔ̀ni nɛ̀ fùrɔ nɛ́ mi ní, nɛ̀ fàri Kilema nɛ̄ wè a we 'wúɔ nɛ̀
         Kataanna Siɛnrɛ jáari dè, nɛ́ mi baakuɔnyɛninɛ bílì sɛnminɛ ní bèle, bìli míɛyɛ yī baa sìi sɛbɛ+ nī wè.4 Ye- puu fundaanra nɛ̄ pínɛnyɛnigɛ nī gè nɛ́ Kàfɔli ní wè lɛ̀gɛlɛ ke mìɛni nī. M'bé
         ní ti juu bè ti fùgu, ye- puu fundaanra nɛ̄. 5 Ye- tí siɛnnɛ pe mìɛni pe- yeli cɛ́n nɛ́ funnyige ní. Kàfɔli wi 'kò túɔn. 6 Ye fǎga de káala yafiɛn nɛ̄ʔ; gìi ki 'pɔ́ri gè, a kaala ó kaala yē baa lè yeri yeli
         màakuu wori nyu dè yeri tórigi Kulocɛliɛ mɛ́ wè náarigɛ nī, yéri Kulocɛliɛ síɛri wè.
         7 Bà Kulocɛliɛ yanyige gè, kire gáà ki 'tóri nɛ̀ fáala siɛnnɛ pe cɛ́nmɛ pi mìɛni felige
         nɛ̄ bè, ki bé yeli funzɔngirɔ tɛ́ngɛ dè pínɛnyɛnigɛ nī gè nɛ́ Zezi Kirisi ní wè.8 Dìi ti 'kò sɛnrɛ dè nɛ siinyɛninɛ, a kaala ó kaala yē kányiʔɛ gè, a nìi yē nɛ́ kpuʔɔrɔ
         ní wè, a gìi ó gìi yē sínmɛ koligo gè, gàa gī cìilige gè, kaala ó kaala náà nī tàanna
         lè, kaala ó kaala náà nī siɛn bé gbɛ̀ tɔ́ri nɛ́ ni ní lè, nàa ni 'sìɛn lè, nɛ́ kaala
         náà nī pe bé gbɛ̀ siɛn síɛri ni nɛ̄ lè, ye- yeli sɔ̀ngirɔ yaʔa dè tire nɛ̄. 9 Gìi yeli 'tɛnmɛ nɛ̀ taa mi mɛ́ gè, nɛ́ gìi yeli 'cò mi wori nī dè, gìi yeli 'lúʔu
         mi mɛ́ gè, nɛ́ gìi yeli 'nyaa mi mɛ́ gè, yeri kire kpínʔini, bɛ̀ yanyige Kulocɛliɛ
         wi bé puu nɛ́ yeli ní.Pɔli wi 'Filipi kàʔa wuulo síɛri bèle10 Mi nɛ fundaanra kpínʔini kpuʔɔ Kàfɔli nī wè, bɛ̀ ki 'nyaa píra ŋáà nī wè yeli ń'nɛ̀ jáa nɛ̀ sɔ̀ngi nɛ̀ taa nɛ́ mi ní wè.
         Kányiʔɛ gī, yeli 'puu nɛ mi wori sɔ̀ngí dè, nɛ̀ sí ki taa ki larigɛ kiì cé puu yeli
         mɛ́ wīʔ. 11 Mi màakuu nyuɔrɔ tire kɛnmɛ nɛ̄ bɛ̀ʔ mi nɛ kire siɛnrɛ dáà nyu dèʔ. A ki 'yéri kire
         nɛ̄ gè, mi 'jáa bè gbɛ̀ nìɛ kpàri bè cò nɛ́ yɛgɛ ó yɛgɛ mi 'taa gè. 12 Mi 'mìɛ cò macɛ́n bè gbɛ̀ mi sìi tánʔa wè fuunmɔ nī bè, nɛ̀ mìɛ cò macɛ́n a mi yē
         lɔrifɔli wè. Nɛ̀ pínɛ mi mìɛ cò macɛ́n kele ke mìɛni nī gèle nɛ́ kɛnmɛ pi mìɛni felige
         nɛ̄ bè, a mi 'taa nɛ̀ lìi nɛ̀ tín yo, a mi nɛ́ kò nɛ́ fungo ní yo, a mi yē yakaafɔli
         yo, a mi nɛ́ yē fuunmɔ nī yo. 13 M'bé gbɛ̀ jáa bè kele ke mìɛni kúɔ, nɛ̀ yɛli nɛ́ ŋàa wi nyɛ́ni fànʔa kanʔa gè mi mɛ́
         wè. 14 Nɛ̀ sí ki taa yeli 'ki kpíʔile a ki 'yɛli, bɛ̀ yeli yē pínɛnyɛnigɛ nɛ̄ nɛ́ mi ní wè,
         mi fùrɔgɔ lɛ̀lɛ nī lè.15 Yeli sí nyɛ́nì ki cɛ́n yeli tíimɛ bèle, yeli Filipi kàʔa wuulo bèle, Kataanna Siɛnrɛ ti jáarigɛ sélimɛ lɛ̀lɛ nī lè, bɛ̀ mi cé yiri Maseduwani kùlo nī lè, tɛ́ngɛfɔlilɔ gboli láà sì cé kpuʔɔrɔ kpíʔile mi mɛ́ʔ nɛ̀ yakaa kɛn Siɛnrɛ ti jáarigɛ kɛnmɛ nɛ̄ bèʔ,
         nɛ̀ yiri yeli yákuɔ nī bèleʔ. 16 Nɛ̀ pínɛ bɛ̀ mi 'puu Tesaloniki kàʔa mɛ́ gè, ki 'tɔliyɔ siin kúɔ bà yeli cé yakaa
         tórigo mi mɛ́ nɛ̀ mi sáʔa wè. 17 Kiì nyaa majo mi nɛ tire nyu, yeli- mi kɛn nɛ́ yakaa ní wīʔ. Gìi mi nɛ caa gè, kàa
         de taʔala de waa yeli mɛ́. 18 Ki mìɛni nyɛ́nì nɔ̀ mi nɛ̄, ki 'tɔ̀ni yē nìʔɛgɛ. Gìi ní yeli 'Epafurodiiti tun wè,
         ki mìɛni 'nɔ̀ náʔa mi nɛ̄. Ti bé gbɛ̀ tɔ́ri bɛ̀ kakuɔrɔ yakɛngɛ tíɛlɛ gàa nùdaanna
         ni 'Kulocɛliɛ dɛ́ni wè, á wi 'fɔ̀li ti nɛ̄ dè+. 19 Kire nɛ̄, mi Kulocɛliɛ wè, wi bé yeli màakuu kele ke mìɛni nyuɔ yeli mɛ́ bè yɛli nɛ́
         wi kpuʔɔrɔ ti niʔɛgɛnmɛ ní bè Zezi Kirisi wire fànʔa nɛ̄ gè.20 Kpuʔɔrɔ ti 'yɛli Kulocɛliɛ nɛ̄, weli Tuu wè, lɛ̀gɛlɛ ke mìɛni nī. Ki- taa ki puu bɛ̀.Síɛrilɛ sɛnnɛ lè21 Ye- Kulocɛliɛ wuulo pe mìɛni síɛri mi kɛn, bìli bīɛlɛ pínɛnyɛnigɛ nɛ̄ nɛ́ weli ní
         Zezi Kirisi nī wè. We siinyɛninɛ bílì bīɛlɛ náʔa nɛ́ mi ní bèle, piyē nɛ yeli síɛri. 22 Kulocɛliɛ wuulo pe mìɛni nɛ yeli síɛri, nɛ̀ fàri bìli bīɛlɛ náʔa kùlofɔgbuɔwɔ Sezari wi kpáa wuulo bèle, ye- pe síɛrilɛ suɔ lè.23 Kàfɔli Zezi Kirisi wi kpuʔɔrɔ ti- puu yeli nɛ̄.

Síɛrilɛ11 Pɔli wè, Zezi Kirisi tundunwɔ wè nɛ̀ yɛli nɛ́ Kulocɛliɛ nyɛ́ni kaala ní lè, wire nɛ́ we siinyɛni Timote
         ní wè, 2 wi 'siɛnrɛ dáà sɛbɛ dè nɛ̀ tórigo Kulocɛliɛ wuulo mɛ́ bèle, bàli bīɛlɛ baa Kolɔsi
         kàʔa mɛ́ gè, peli nɛ́ we siinyɛninɛ ní bèle peli bálì pe 'yéri nɛ̀ sìɛn nɛ Kirisi
         koligo tári gè cɛ̀ngɛ wè. Weli Tuu Kulocɛliɛ wè, wi- wi kpuʔɔrɔ taʔa dè ye nɛ̄, nɛ́ wi yanyige ní gè.Kicɛ́nfɔli náarigɛ3 Lɛ̀lɛ ó lɛ̀lɛ a weli gbɛ́nɛ náari yeli mɛ́ wè, weli nìɛ Kulocɛliɛ síɛri wè, weli Kàfɔli Zezi Kirisi wi Tuu wè. 4 Ki 'nyaa weli 'yeli tɛ́ngɛlɛ ni wori lúʔu dè, bɛ̀ yeli 'tɛ́ngɛ Zezi Kirisi nɛ̄ wè,
         nɛ́ wìyedɛnigɛ gáà gī yeli nī Kulocɛliɛ wuulo pe mìɛni kɔli mɛ́ gè. 5 Weli nɛ Kulocɛliɛ síɛri wè, bɛ̀ ki 'nyaa yeli cé kíni nɛ̀ ki lúʔu dí Kulocɛliɛ wi
         'sɔ̀ngirɔ taʔadiʔɛ kɛn yeli mɛ́ nyìʔɛnɛkaʔa nī gè. Ki sɔ̀ngirɔ taʔadiʔɛ gáà gè, kire 'taa Kataanna Siɛnrɛ dáà yeli 'lúʔu dè. Kataanna Siɛnrɛ tire dī kányiʔɛ gè. 6 Ti 'juu nɛ̀ nɔ̀ baa yeli nɛ̄, nɛ̀ kɛ́ fúɔ duniya wi mìɛni nī nɛ̀ pínɛ. Ti 'pɛn nɛ́
         kpuʔɔrɔ ní nìʔɛrɛ yeli mɛ́, nɛ̀ ki líɛ cɛngɛ gíì yeli 'ti lúʔu dè nɛ́ Kulocɛliɛ wi
         kacɛ̀ngɛ cɛ́n gè kányiʔɛ nɛ̄ gè. 7 Weli baakuɔnyɛni Epafirasi wè, wire ŋáà wi 'weli dɛ́ni wè, wire wi 'yeli tɛnmɛ ki
         Kataanna Siɛnrɛ nɛ̄ dè. Wi 'yéri nɛ̀ sìɛn nɛ́ ní Kirisi baakuɔwɔ wè yeli mɛ́ bèle.
         8 Wire wi 'ti juu weli mɛ́ mɛni Kulocɛliɛ Pìle dɛ́nigɛ kiī yeli nī bèle. 9 Kire kɛnmɛ nɛ̄, bà ki 'láʔa kire cɛngɛ nɛ̄ gè á weli 'yeli wori lúʔu dè, weli sì láʔa
         náarigɛ nɛ̄ gè yeli mɛ́ bèleʔ. Weli nɛ Kulocɛliɛ náari wè, wi- tí yeli- wi nyɛ́ni
         kaala cɛ́n lè bè láʔa. Kulocɛliɛ Pìle lire ni bé sìnjilige kɛn yeli mɛ́ nɛ́ kacɛ́nnɛ feliye yi mìɛni ní. 10 Gìi ki bé tí yeli de tári de yɛligi nɛ́ Kàfɔli wi kɛnmɛ ní bè, bèri wi nyɛ́ni kele
         kúu lɛ̀gɛlɛ ke mìɛni nī. Yeri kacɛ̀ngɛ kpínʔini lɛ̀gɛlɛ ke mìɛni nī, yeri yasɛnrɛ
         sɛngi, yeri liʔi Kulocɛliɛ cɛ́nnɛ nī lè. 11 Yeli bé ŋɔri taa kɛnmɛ pi mìɛni felige nɛ̄, nɛ̀ yɛli nɛ́ Kulocɛliɛ kpuɔmɔ pi fànʔa
         ní gè, bè gbɛ̀ fùrɔyɔ feliye yi mìɛni kpàri bè cò nɛ́ funnyige ní.12 Ye- puu fundaanra nɛ̄, yeri Tuufɔli síɛri wè, wire ŋáà wi 'yeli kɛn a yeli gbɛ̀ nɛ̀
         jáa nɛ̀ yeli liɛlɛ taa lè nɛ̀ fàri nɛ́ Kulocɛliɛ wuulo ní bèle, bàli pe nyɛ́ni tári
         kpìɛnmɛ nɛ̄ bè. 13 Wire wi 'weli suɔ nɛ̀ yige yebilige fànʔa nī gè, nɛ̀ weli nyɔ́gɔ wi Jaa kùlofɔligɔ
         nī gè, wi Jaa ŋáà wi 'wi dɛ́ni wè. 14 Wire fànʔa nɛ̄ Kulocɛliɛ wi 'weli suɔ nɛ̀ yige, nɛ̀ weli kapiʔile kàsulugo suɔ gè
         nɛ̀ pínɛ.Kirisi kɛnmɛ bè nɛ́ gàa wi 'kpíʔile gè15 Kulocɛliɛ wè, we wè wi nyaʔaʔ, nɛ̀ sí ki taa Kirisi wire wi nyɛ́ni wi kɛnmɛ tìí bè; wire wī pìpeliwe wè nɛ́ ní péliwe wè+ yafaanra ti mìɛni nyùgo nɛ̄ gè. 16 Ki 'nyaa wire ní yɛrɛ ti mìɛni nyɛ́nì faan: dàa dī nyìʔɛnɛ nī lè, nɛ́ dàa dī dàala
         nɛ̄ lè, dàa we nyaʔa dè, nɛ́ dàa we wè nɛ nyaʔa dèʔ, a ki 'nyaa kùlofɔlilɔ yo, kàfɔlilɔ
         yo, a ki nɛ́ nyaa yiɛgininɛ yo, Setɛni fànʔafɔlilɔ yo. Tire dáà ti mìɛni dè, wire
         fànʔa nɛ̄ ti 'faan, wire mɛ́ ti 'faan. 17 Wi 'kíni yē baa ti mìɛni yiʔɛ mɛ́, nɛ̀ pínɛ wire fànʔa nɛ̄ ti mìɛni yē ti yéridiʔɛlɛ
         nī gèle. 18 Wire wī cetinnɛ ni nyùgo gè, cetinnɛ náà nī tɛ́ngɛfɔlilɔ gboli lè. Wire wī sìi sélimɛ bè, wire wī pìpeliwe ŋáà wi 'nyɛ́ nɛ̀ yiri péliwe wè kúbilo
         nī bèle, gìi ki bé tí yɛrɛ ti mìɛni nī dè, wi- puu péliwe wè. 19 Ki 'nyaa ki 'Kulocɛliɛ dɛ́ni wè wi- wi kɛnmɛ pi mìɛni tìɛ bè bè láʔa Kirisi nī wè.
         20 Kulocɛliɛ wi 'puu nɛ ki caa yɛrɛ ti mìɛni dáà dī baa nyìʔɛnɛ nī lè nɛ́ dàa dī dàala nɛ̄ lè, ti- bìɛ nɛ́ wire ní Zezi wire fànʔa nɛ̄ gè. Wi 'puu
         nɛ ki caa bè ní koli bè yanyige nyɔ́gɔ wire nɛ́ duniya yɛrɛ ti mìɛni ní dè, wi Jaa
         wi sìsiɛn gáà ki 'wo tiiparigɛ nɛ̄ gè, kire fànʔa nɛ̄ gè.21 Ki 'nyaa faʔa gè, yeli cé líili Kulocɛliɛ nɛ̄ wè, yeli 'puu Kulocɛliɛ wi leguulo yeli
         sɔ̀ngibiire nɛ́ yeli kakolido tire kɛnmɛ nɛ̄ bè. 22 Nɛ̀ sí ki taa píra ŋáà nī wè, Zezi wi kùu wire kɛnmɛ nɛ̄ bè, a Kulocɛliɛ wi 'koli
         nɛ̀ bìɛni nyɔ́gɔ wire nɛ́ yeli sunʔɔmɔ ní bè, gìi ki bé tí ye- yìye wàli ye tɛ́ngɛ
         wire mɛ́, yé sí gbɛ̀ yéri wire yiʔɛ mɛ́ gè, ye- puu tiɛlɛ fùn, dìgire fǎga puu yeli
         nɛ̄ʔ. 23 Gìi gī baa gè, ye- yiʔɛ le tɛ́ngɛlɛ nī lè ni- tɛ́nidiʔɛ kɔ́n yeli nī, yafiɛn fǎga
         yeli funyɔ láʔa yè yeli sɔ̀ngirɔ taʔadiʔɛ nɛ̄ gèʔ. Yeli 'ki sɔ̀ngirɔ taʔadiʔɛ gáà
         taa gè bɛ̀ yeli 'Kataanna Siɛnrɛ lúʔu dè dàa ti 'jáari nɛ̀ tóri duniya wi mìɛni nī wè náʔa dàala nɛ̄ lè. Mi Pɔli wè, tire baara mi nɛ kúu.Baara díì Pɔli wi 'kúɔ tɛ́ngɛfɔlilɔ gbuʔulo mɛ́ gèle24 Píra ŋáà nī wè mi yē fundaanra nɛ̄ wuʔɔgɔ gíì mi 'taa yeli kɛnmɛ nɛ̄ bè. Nɛ̀ taʔa
         gíi nɛ̄ wuʔɔgɔ gíì ki 'kò Kirisi wi cé ga ki taa tɛ́ngɛfɔlilɔ gboli ni kɛnmɛ nɛ̄ bè, lire náà nī wi cetinnɛ lè, mi nɛ ki larigɛ tɔ́ngi gè. 25 Kire gboli lire kɛnmɛ nɛ̄ mi yē nɛ baara nɛ̀ yɛli nɛ́ Kulocɛliɛ wi baara kúɔgɛnmɛ
         ní bè; wi 'ki baara kɛn dè mi mɛ́ yeli kɛnmɛ nɛ̄, mi- wire siɛnrɛ juu dè mi láʔa.
         26 Kalarilɛ náà ni 'puu baa lè nɛ̀ ki líɛ faʔa faʔa gè, á duniya wuulo pe 'kò piyè cé
         ni cɛ́nʔ lè, píra ŋáà nī wè, ni 'yiri kpànʔanɛ wálilɛ Kulocɛliɛ wuulo mɛ́ bèle. 27 Ki 'nyaa Kulocɛliɛ wi 'puu nɛ caa peli bèle, pe- ki cɛ́n kpuʔɔrɔ nɛ́ kpuɔmɔ yē baa
         wire kalarilɛ nī lè kùlogolo kálì siɛnnɛ sunʔɔmɔ nī bè. Kire kalarilɛ náà lè lire yē bɛ̀ Kirisi wiī kòriwo yeli nī
         bèle, nɛ́ sí nɛ sɔ̀ngirɔ taʔadiʔɛ kanʔa yeli mɛ́ bè ki tìɛ yeli liɛlɛ yē baa Kulocɛliɛ
         wi kpuɔmɔ nī bè. 28 Wire wori tire weli nɛ nyu nɛ ti jàarí, níɛ nyu nɛ siɛnnɛ pe mìɛni yɛrigi bèle, nɛ
         pe mìɛni tɛnmɛ nɛ́ sícilimɛ felibe pi mìɛni ní, gìi ki bé tí siɛn ó siɛn wi- liɛ wi
         láʔa Kirisi nī wè. 29 Kire nɛ̄ mi yē nɛ baara gbɛ̀ngɛ, níɛ cáanra cáanri dè nɛ́ ŋɔri dáà wi 'kɛn mi mɛ́
         dè; wire fànʔa gáà gī mi nī gè, kire ki nyɛ́ni ŋɔri nyɔ́gi dè mi nī.

Tɛ́ngɛfɔlilɔ pe woli ni 'kpúʔɔ Pɔli mɛ́ wè21 Mi nɛ ki caa ye- ki cɛ́n cáanra dáà mi nɛ cáanri yeli kɛnmɛ nɛ̄ bè, nɛ́ Lawodise kàʔa
         wuulo kɛnmɛ nɛ̄ bè, nɛ́ bìli bīɛlɛ piyè fìɛ mi nyaa nɛ̀ nyaa yiʔɛ nī gèʔ, ki cáanra
         tiī kpuɔrɔ. 2 Mi nɛ kire gáà ki mìɛni kpínʔini gè gìi ki bé tí pe- pe nàzɔnnɔ lìri bèle, pe- pe
         funyɔ pínɛ yè, dɛ́nigɛ- puu pe sunʔɔmɔ nī, pe sìnjilige ki- kpúʔɔ, kaaliyɛ fǎga puu
         baaʔ. A kire kpíʔile gè, pe bé Kulocɛliɛ kalarilɛ cɛ́n lè; lire nī Kirisi wè. 3 Kirisi wire nī sícilimɛ nɛ́ kacɛ́nnɛ tɔ̀ni yɛrɛ ti mìɛni ti yē làridɛ.4 Mi nɛ tire nyu gìi ki bé tí siɛn fǎga yeli fáanni bè yeli pùunni nɛ́ nyatanʔa siɛnrɛ
         níʔ. 5 A ki cɛ́nì nyaa mi wè baa yeli táanni wèʔ, mi sɔ̀ngirɔ tiī baa nɛ́ yeli ní. Kiī mi
         mɛ́ fundaanra bà mi 'yeli tánʔagɛnjɛ̀nmɛ nyaa bè, nɛ́ yeli lèbaanna ní lè tɛ́ngɛlɛ
         nī lè Kirisi nī wè.Sìi wiī nɛ taʔa Kirisi nī6 Bɛ̀ sí yeli 'fɔ̀li Zezi Kirisi nɛ̄ wè, we Kàfɔli wè, ye- puu yeri tári nɛ́ wire ní, 7 ye- nìre wáa ye- puu yérile wire nī, yé sí yeli tɛ́ngɛlɛ yaʔa lè ni- puu nɛ́ ŋɔri
         ní bè yɛli nɛ́ tɛnmɛnɛ náà yeli 'taa lè. Ye- puu kacɛ̀ngɛcɛnfɔlilɔ lɛ̀gɛlɛ ke mìɛni
         nī.8 Ye- yìye cò, yeli wáà fáala fǎga tí bé wìi yaʔa pe- wi kɔ́ri bè le kobuunnigo nīʔ
         nɛ́ kacɛ́nminɛ siɛnjuuro ní dèʔ; tiī nɛ siɛn fáanni, ti wè kaala nyuʔɔʔ. Kire tɛnmɛgɛlɛ
         gálì gèle, kiyē nɛ kɔ́ngi siɛnnɛ pe kaliʔɛlɛ nī wī, nɛ́ duniya yasunro ti fànʔa ní
         gè, Kirisi mɛ́ bɛ̀ʔ tire nɛ kɔ́ngiʔ. 9 Ki sí nyaa, Kulocɛliɛ kɛnmɛ bè bɛ̀ piī kɛnmɛ bíì nɛ̄ wè, kire ki mìɛni ki 'kpíʔile
         nɛ̀ fori nɛ̀ pɛ́nì jíin nɛ̀ tɛ́ni Kirisi nī wè nɛ ní siɛnnɛ céri ní. 10 Wire fànʔa nɛ̄ gè, yeli 'yɛrɛ ti mìɛni taa nɛ̀ tín, nɛ̀ taʔa gíi nɛ̄, wire wī kàfɔlilɔ
         pe mìɛni Kàfɔli wè, nɛ́ Setɛni fànʔa ki mìɛni Kàfɔli wè nɛ̀ pínɛ.11 Kirisi wire nī yeli 'kɛnɛkɛnɛ kpíʔile wè, ki kɛnɛkɛnɛ ŋáà wè, siɛn kɔli kaala bɛ̀ʔ, Kirisi wī. Kire kɛnɛkɛnɛ wire
         wi 'yeli píle nɛ̀ suɔ céri kanɛdanʔana mɛ́ gèle. 12 Bà yeli 'batɛmi kpíʔile wè, ki 'kpíʔile majo pe 'yeli pínɛ nɛ̀ tɔ́n nyɛgɛ nī gè nɛ́ wi ní wī. Nɛ̀
         pínɛ yeli 'koli nɛ̀ nyɛ́ nɛ̀ yiri nɛ́ wi ní, bɛ̀ ki 'nyaa yeli 'tɛ́ngɛ ki nɛ̄ fànʔa
         yē Kulocɛliɛ mɛ́ wè a wi 'wi nyɛ́ nɛ̀ yige kúbilo sunʔɔmɔ nī bè wè. 13 Ki 'nyaa yeli 'puu kùulo yeli kakolido ti kɛnmɛ nɛ̄ bè, nɛ́ bɛ̀ yeli céri tiì cé kɛnɛkɛnɛ
         dèʔ. Wi sí koli nɛ̀ yeli kpíʔile sìi nɛ̄ nɛ́ Kirisi ní wè, nɛ̀ weli kakolido ti mìɛni
         yaʔa weli nɛ̄+ waʔanɛ. 14 Kajuudiʔɛlɛ gílì ke 'puu nɛ weli cɔ̀rí gèle, níɛ weli túngu wè, wi 'ti kurugo nɛ̀
         láʔa, nɛ̀ ti kóri nɛ̀ tárigɛ tiiparigɛ nɛ̄ gè nɛ̀ yige baa. 15 Wi 'fànʔafɔlilɔ pe fànʔa suɔ gè pe mɛ́, nɛ́ Setɛni fànʔa ní gè nɛ̀ pínɛ, nɛ̀ pe yige
         kpànʔanɛ wálilɛ nɛ̀ fìɛrɛ tɔ́n pe nɛ̄, nɛ̀ pe jáa Kirisi wire kùu wi fànʔa nɛ̄ gè
         tiiparigɛ nɛ̄ gè. 16 Kire kɛnmɛ nɛ̄, ye fǎga tí bé siɛn yaʔa wi- yeli cɔ̀ri yakaʔa kɛnmɛ nɛ̄ʔ, á kire 'laa
         yagbuʔɔ kɛnmɛ nɛ̄ʔ, kàajaa pùrɔrɔ táà kɛnmɛ nɛ̄ʔ, á kire 'laa yevɔnyɔ cɛnyɛ kɛnmɛ
         nɛ̄ʔ, bé nɛ́ ga jo cɛndɛniyɛ kɛnmɛ nɛ̄ʔ. 17 Tire dáà ti mìɛni dè, kele kálì kɛnmɛ tiī nɛ tìí, kele gílì ke báan nɛ tíin gèle.
         Kirisi wire sí wī ti kányiʔɛ gè. 18 Ye fǎga tí bé siɛn wáà fáala yaʔa wi- kàyuʔu cáan yeli nɛ̄ʔ, bé ki kpíʔile wire nɛ
         wìi cɛ́rigi wīʔ, bé sí de nyìʔɛnɛ tundunminɔ gbùʔɔrɔ́, bèri tɔ́ri kpuʔɔ nɛ́ wi ŋɔ́nidɔ ní dè. Ki siɛnnɛ pe felile bèle, nàgbuʔɔrɔ
         ti 'tóri pe nī, ki 'nyaa siɛnnɛ sɔ̀ngirɔ dī pe nī. 19 Kire siɛn wè, wiì wìi puɔ Kirisi nɛ̄ wèʔ, wire ŋáà wī nyùgo gèʔ. Wire fànʔa nɛ̄ cetinnɛ
         ni mìɛni lè, nɛ́ ni suʔulodiɛyɛ ní yè, nɛ́ ni kapɛnyɛ ní yè, niī nɛ ni màakuu nyuʔɔ
         wè, nɛ̀ nìi cò nɛ̀ yérige nɛ́ sí nɛ liʔi mɛni Kulocɛliɛ wiī nɛ ki caa wè.Weli 'kùu nɛ́ koli nɛ̀ nyɛ́ nɛ̀ yiri nɛ́ Kirisi ní wè20 Bɛ̀ yeli 'kùu nɛ́ Kirisi ní wè duniya kaliʔɛlɛ kɔli mɛ́ gè, gáa nɛ̄ ye bé ní de yeli sìi tári wè bè puu cɔ̀rilɔ
         duniya wi kiyɛ nī yè ? 21 Bɛ̀ dàa tíɛlɛ dè bà pe sî jo: «Fǎga ki líɛʔ ! Fǎga ki le nyuɔ nīʔ ! Fǎga cò ki nɛ̄ʔ !»
         22 Tire dáà ti mìɛni dè, bɛ̀ pe ti tíʔi nɛ baara dè, bɛ̀ ti córi nɛ waa. Ki 'nyaa siɛnnɛ
         katɛngɛlɛ nɛ́ siɛnnɛ kajuʔulo gīɛlɛ. 23 Piyē nɛ tire dáà ti mìɛni kpínʔini dè nɛ ki tìí peli yē sícilile wī bɛ̀. Pe nɛ̂ pe
         nyɛ́ni sérikoligo káà líɛ ki nɛ̂ puu muɔ bé jo siɛn wiī nɛ wìi cɛ́rigi wī. Pe nìɛ
         pe céri wuʔɔ dè, nɛ̀ sí ki taa tire dáà ti mìɛni tiǐ gbɛ̀ jáa bè siɛn láʔa wi céri
         kanɛdanʔana nɛ̄ gèleʔ.

Tɛ́ngɛfɔlilɔ sìi fɔnwɔ wori dè31 Bɛ̀ sí yeli 'pínɛ nɛ̀ nyɛ́ nɛ̀ yiri nɛ́ Kirisi ní wè, yeri naamɛ yɛrɛ tire caa; baa Kirisi wi yē kire tiʔɛ nī tɛ́niwɛ Kulocɛliɛ
         kàliige mɛ́ gè. 2 Yɛrɛ dáà dī naamɛ gè ye yeli sɔ̀ngirɔ yaʔa dè ti- puu tire nɛ̄, ye fǎga yeli sɔ̀ngirɔ
         yaʔa dè ti- puu dàala wori tire nɛ̄ʔ. 3 Ki 'nyaa yeli yē kùulo wī, á yeli sìi ní wè làriwɛ nɛ́ Kirisi ní wè Kulocɛliɛ tiʔɛ
         nī. 4 A Kirisi wi kɛ́nì wìi tìɛ wè, wire ŋáà wī yeli sìi wè, kire lɛ̀lɛ nī lè, yeli míɛni
         bèle, yeli bé yiri nɛ́ wi ní bè puu kpuɔmɔ nī.Tánʔagɛnliɛmɛ bè nɛ́ tánʔagɛnvɔnmɔ ní bè5 Kire nɛ̄, ladaanma kele gílì gīɛlɛ yeli nī náʔa dàala nɛ̄ lè, kire 'jo kanuʔɔrɔ dè,
         nɛ́ karimɛ kakpiʔiligele ní gèle, nɛ́ céri kanɛdanʔana, nɛ́ nìge kele ní gèle,
         nɛ́ fungbuʔɔ ní gè, yasunzungo cɛ gī kire gè; ye- ti kpúu ye yige yeli céri nī dè.
         6 Tire dáà tire ti nyɛ́ni báan nɛ́ Kulocɛliɛ funyɛrigɛ ní gè bìli kúrugu pe wè nɛ lúru
         wi nɛ̄ bèleʔ. 7 Kire kɛnmɛ báà pire nɛ̄ yeli 'puu nɛ yeli sìi tári wè bɛ̀ yeli 'puu nɛ ki kele gálì
         kúu gèle.8 Kire nɛ̄ píra ŋáà nī wè, ye- láʔa tire dáà ti mìɛni nɛ̄ dè: funyɛrigɛ gè, fundanʔanigɛ
         gè, funbinʔɛ gè, siɛnjuucuʔɔrɔ dè, nɛ́ fìɛrɛfun siɛnjuuro dè; ti sî nɛ yigi yeli nyuɔyɔ
         nī yè. 9 Ye fǎga de káfinɛrɛ nyu yìye mɛ́ʔ, nɛ̀ taʔa gíi nɛ̄, yeli nyɛ́nì tánʔagɛnliɛmɛ yige
         bè yìye nī nɛ́ pi kakpiʔiligele ní gèle, 10 nɛ́ sí tánʔagɛnvɔnmɔ le bè yìye nɛ̄; Kulocɛliɛ wire wi 'ki kanvɔnmɔ le bè yeli nɛ̄.
         Kàa sí nɛ fàrí nɛ waa pi nɛ̄ nɛ̀ yɛli nɛ́ Kulocɛliɛ wire kɛnmɛ ní bè, gìi ki bé tí
         ye- wi cɛ́n yé sí puu bɛ̀ wi tíɛlɛ. 11 Kire kɛnmɛ nɛ̄, yeli nī bèle wàa wè baa nɛ ní kpuɔwɔʔ: miɛ̄ Girɛkiwɛ yo, miɛ̄ Zuufuwo
         yo, ma 'kɛnɛkɛnɛ kpíʔile yo, miɛ̀ nɛ́ kɛnɛkɛnɛ kpíʔile yoʔ, miɛ̄ nabɔnwɔ yo, miɛ̄ sìnbirige wuu yo, miɛ̄ sùkulowo yo, miɛ̄ mìɛmɛ
         yo, kire káà wè baaʔ. Gìi ki 'cɛ́n gè, Kirisi wire wī ki mìɛni nyùgo gè, nɛ́ ní pe mìɛni nī.12 Bɛ̀ sí yeli yē bàli Kulocɛliɛ wi 'nyíɛnɛ nɛ̀ kɔ̀n bèle, nɛ́ ní wi wuulo bèle, nɛ̀
         wi dɛ́ni wè, ye- puu yeri nyinimɛ tari kpuʔɔ, yeri kacɛ̀ngɛ kpínʔini yìye nɛ̄, yeri
         yìye cɛ́rigi, ye- puu funnyigefɔlilɔ, ye- puu kpàricogofɔlilɔ. 13 Ye- funyɔ nyígi yè yìye kúrugu, yeri ki yɛri yìye nɛ̄. A ki nɛ́ cɛ́nì nyaa kaala yē
         wàa fungo nī wi siinyɛni kúrugu wè, siɛn wi- ki yaʔa. Bɛ̀ Kàfɔli wi 'ki yaʔa yeli
         nɛ̄ bèle, yeli míɛni bèle yeri ki yɛri yìye nɛ̄. 14 Kire gáà ki mìɛni nī gè, ye- dɛ́nigɛ yaʔa ki- puu kele ke mìɛni nī, kire gī bìɛni
         wi mìɛni tiibe bè. 15 Kirisi yanyige ki- puu yeli funyɔ nī yè, nɛ́ ki cɛ́n kire nī Kulocɛliɛ wi 'yeli yeri
         ye- puu cetinnɛ nigbe, nɛ̀ pínɛ ye- puu kicɛ́nfɔlilɔ. 16 Kirisi siɛnrɛ ti- kòridiʔɛ taa yeli funyɔ nī yè majo lɔri dī. Yeri tɛnmɛnɛ kanʔa yìye
         mɛ́, yéri nyu yeri yìye yɛrigi ye mìɛni bèle, yeri ki kpínʔini nɛ́ sìnjilige ní. Yeri
         Kulocɛliɛ síɛri wè nɛ́ yeli fungo ki mìɛni ní, nɛ́ ŋúnudaanya ní, nɛ́ Kulocɛliɛ gbùʔɔrigɔ
         ŋúnuyɔ ní, nɛ́ ŋúnudo dáà Kulocɛliɛ Pìle ni sî sɔ̀ngi nɛ̀ tìrige siɛn fungo nī gè. 17 A yeli nɛ kaala ó kaala kúu, nyasiɛnrɛ dī yo, kakpiʔilile nī yo, yeri ni kpínʔini
         Kàfɔli Zezi wire kɛnmɛ nɛ̄, ye kpuʔɔrɔ taʔa weli Tuu Kulocɛliɛ nɛ̄ wè nɛ́ Zezi wire
         míʔɛ ní gè.Tɛ́ngɛfɔlilɔ pe sìi tánʔagɛnmɛ nɛ́ pìye ní bèle18 Yeli bèle cɛlilɛ bèle, yeri yìye cɛ́rigi yeli pɔlilɔ mɛ́ bèle, majo mɛni ki 'yɛli
         bèri kpínʔini Kàfɔli pínɛnyɛnigɛ nī gè. 19 Yeli bèle nàguɔlɔ bèle, ye tí yeli cɛlilɛ pe- yeli dɛ́ni, yé fǎga puu tanʔaninɛ nɛ́
         pe níʔ.20 Pìile, yeri lúru yeli siivɔlilɔ nɛ̄ bèle kele ke mìɛni nī gèle, nɛ́ ki cɛ́n kire ki
         'Kàfɔli dɛ́ni wè.21 Yeli bèle tuufɔlilɔ bèle, ye fǎri yeli pìile pe funyɔ córi yè pe nīʔ, bè pe funyɔ
         kpúu yèʔ.22 Yeli bèle sùkulolo bèle, yeri lúru yeli kàfɔlilɔ nɛ̄ bèle náʔa duniya nī wè. Ye fǎri
         ki kpínʔini nyapigele nyaamɛ nɛ̄ʔ, majo dùʔɔ yeli nɛ ki kpínʔini ki- siɛnnɛ dɛ́ni
         wīʔ. Gìi ki 'pɔ́ri gè, yeri ki kpínʔini nɛ́ funviige ní, yeri Kàfɔli fìʔɛ́ wè. 23 Kaala ó kaala yeli nɛ kúu, yeri ni kúu nɛ́ yeli fungo ki mìɛni ní majo Kàfɔli wire
         mɛ́ yeli nɛ ki kpínʔini, siɛnnɛ mɛ́ bɛ̀ʔ. 24 Ye- ki cɛ́n Kàfɔli wire mɛ́ yeli bága yeli kɔrigɔ taa gè ki- puu yeli kpuʔɔrɔ dè.
         Yeri baara Kirisi mɛ́ wè; wire wī Kàfɔli wè. 25 Nɛ̀ taʔa gíi nɛ̄, a siɛn nɛ sìpiʔi kpínʔini, sìpiʔi kire siɛn wi bága taa; ʔaan, Kulocɛliɛ
         wi wè ki cuɔnriʔ.

41 Yeli bèle kàfɔlilɔ bèle, yeri ki kpínʔini ki- puu sìnʔɛ nɛ́ yeli sùkulolo ní bèle,
         ye ki cɛ́n yeli míɛni bèle, Kàfɔli wáà yē yeli nɛ̄ baa nyìʔɛnɛkaʔa nī gè.Pɔli wi 'juu nɛ̀ le tɛ́ngɛfɔlilɔ nī bèle2 Ye- puu yeri waa náarigɛ nɛ̄ gè, bɛ̀ yeli bé puu gbòboriyaʔala súuri bèri Kulocɛliɛ
         síɛri wè. 3 Yeri náari yeri pínɛ weli kɛnmɛ nɛ̄ bè, gìi ki bé tí Kulocɛliɛ wi- koligo múgu gè
         weli mɛ́ Kataanna Siɛnrɛ ti juʔu nɛ̄ gè, weli de Kirisi wi kalarigɛlɛ nyu gèle. Tire kɛnmɛ nɛ̄ mi yē náʔa còdɔnwɔ kasuu nī wè. 4 Yeri náari+ gìi ki bé tí mi gbɛ̀ jáa de ki nyu de yigi wálilɛ mɛni mi 'yɛli bèri ki kpínʔini
         gè.5 Ye- puu sícilile yeli tánʔagɛnmɛ nī bè nɛ́ kpànʔa wuulo ní bèle, ye lɛ̀lɛ cò lè macɛ́n.
         6 Ye- tí yeli siɛnjuuro ti- puu tàanra nɛ́ yasuʔɔgɔ ní lɛ̀gɛlɛ ke mìɛni nī, ye ki cɛ́n
         mɛni yeli 'yɛli bèri siɛnnugoro kanʔa dè yìye mɛ́ bèle.Pɔli wi 'tɛ́ngɛfɔlilɔ síɛri bèle nɛ́ wi siɛnrɛ kúɔ dè7 Gìi gī náʔa mi nɛ̄ gè, we siinyɛni Tisiiki wè, wire ŋáà wi 'mi dɛ́ni wè, wi bága sa
         ti mìɛni yiʔɛ juu bè tìɛ yeli nɛ̄; mi baakuɔnyɛni wī Kàfɔli pínɛnyɛnigɛ nī gè, wiī tɛ́ngɛmɛ siɛn nɛ̀ pínɛ. 8 Mi 'kɔ̀rirɔ nɛ̀ wi tun baa yeli mɛ́ wī, ye- ki cɛ́n gìi gī náʔa weli nɛ̄ gè, wí sí
         nàzɔnnɔ nyígi bèle yeli nī. 9 We siinyɛni Wonɛzimu wè wire ŋáà wī yeli wuu wáà wè, wi woli ni 'weli dɛ́ni, wiī tɛ́ngɛmɛ
         siɛn nɛ̀ pínɛ, wi 'pínɛ nɛ́ Tisiiki ní wè. Pe bé sa ti mìɛni yiʔɛ juu gè yeli mɛ́
         gìi gī náʔa wè.10 Arisitariki wiī nɛ yeli síɛri; wiī náʔa nɛ́ mi ní kasuu nī wè, wire nɛ́ Mariki ní
         wè+, Barinabasi siinyɛni wè+. Yeli nyɛ́nì nyasiɛnrɛ taa wi wori nɛ̄ dè, a wi kɛ́nì kɛ́ baa yeli mɛ́ wè ye- wi
         kpàli. 11 Nɛ̀ pínɛ Zezi ŋáà pe yeri nɛ pínɛ Zusutusi wè, wiī nɛ yeli síɛri. Peli bálì peli yákuɔlɔ
         bīɛlɛ Zuufulo sunʔɔmɔ nī bè, pe 'fàri mi nɛ̄ a we 'pínɛ nɛ̀ Kulocɛliɛ Kùlofɔligɔ ki baara kúɔ dè; peli pe 'nàzɔn lìri wè mi nɛ̄.12 Epafirasi+ wè yeli wuu wè, wiī nɛ yeli síɛri, Zezi Kirisi wi baakuɔwɔ wáà wī. Wi 'lèbaanna le nɛ náari súuri yeli mɛ́, gìi ki bé tí ye- liɛ
         ye láʔa, yé sí nyuɔ ye láʔa Kulocɛliɛ nyɛ́ni kele ke mìɛni nī gèle. 13 M'bé tɔ̀ni bè gbɛ̀ wi wori juu dè káaliyɛ fùn, wiī nɛ fùrɔgɔ suu kátii yeli kɛnmɛ
         nɛ̄ bè, yeli nɛ́ Lawodise wuulo ní bèle, nɛ́ Irapolisi wuulo ní bèle. 14 We nàgori Luku wè, yaagbariwɛ wè, wiī nɛ yeli síɛri, wire nɛ́ Demasi ní wè.15 We siinyɛninɛ bálì bīɛlɛ baa Lawodise kàʔa mɛ́ gè, ye- pe síɛri. Ye- Numufa síɛri
         ye pínɛ, wire nɛ́ tɛ́ngɛfɔlilɔ gboli náà ni waa nɛ gbúʔuro baa wi saʔa nī gè.16 A ye kɛ́nì siɛnrɛ dáà wéli dè nɛ̀ kúɔ wè, ye tí ti- nɔ̀ Lawodise tɛ́ngɛfɔlilɔ nɛ̄
         bèle, pe- ti wéli pe pínɛ. Sɛbɛ ŋíì wi bága kɔ́n baa Lawodise kàʔa mɛ́ gè, ye- wi
         siɛnrɛ wéli dè yeli tíimɛ bèle.17 Yé sí ti juu Arisipi mɛ́ wè, ye wi yɛ: «-Yiʔɛ le muɔ baara nī dè, dàa Kàfɔli wi 'kɛn
         muɔ mɛ́ dè, ma ti kúɔ ma láʔa.»18 Mi Pɔli wè, mi nɛ yeli síɛri nɛ́ mi tíimɛ kɔli yasɛbɛrɛ ní dè. Yeri sɔ̀ngí yeri tari mi yē
         náʔa kasuu nī. Kulocɛliɛ kpuʔɔrɔ ti- puu ye nɛ̄.
         
            
               	Yeri náari: Nyasiɛnkɛnigɛ gáà ki wè baa girɛki siɛnrɛ nī dèʔ.

               	Wéli baa Kakpi 12.12,25; 13.13; 15.17-39.

               	Wéli baa Kakpi 9.27; 11.22,30.

               	Wéli baa 1.7.

Síɛrilɛ11 Mi Pɔli wè, nɛ́ Silasi ní wè, nɛ́ Timote ní wè, weli 'sɛbɛ ŋáà tórigo wè yeli mɛ́ tɛ́ngɛfɔlilɔ gboli náà nī baa Tesaloniki kàʔa mɛ́ gè, yeli bálì bīɛlɛ pínɛnyɛnigɛ nɛ̄ nɛ́ weli Tuu Kulocɛliɛ
         ní wè nɛ́ Kàfɔli Zezi Kirisi ní wè. Kpuʔɔrɔ nɛ́ yanyige ki- puu yeli nɛ̄.Tesaloniki wuulo tɛ́ngɛlɛ wori ti 'Pɔli dɛ́ni wè2 Weli nɛ Kulocɛliɛ síɛri wè lɛ̀lɛ ó lɛ̀lɛ yeli ye mìɛni kɛnmɛ nɛ̄ bè. Lɛ̀lɛ ó lɛ̀lɛ
         a weli gbɛ́nɛ̀ je náari wè, weli nàa sɔ̀ngi nɛ tari nɛ́ yeli ní. 3 Tɛ́ngɛlɛ kakpiʔiligele gálì yeli nɛ kúu gèle, nɛ́ baara dáà yeli 'kúɔ dɛ́nigɛ kɛnmɛ
         nɛ̄ bè, nɛ̀ pínɛ bɛ̀ yeli 'lèbaanna le nɛ̀ yeli sɔ̀ngirɔ taʔa dè kpuʔɔ Kàfɔli Zezi
         Kirisi nɛ̄ wè, weli nɛ sɔ̀ngí nɛ tari nɛ́ kire gáà ki mìɛni ní gè lɛ̀lɛ ó lɛ̀lɛ weli Tuu
         Kulocɛliɛ yiʔɛ mɛ́ gè.4 Siinyɛninɛ, weli 'ki cɛ́n yeli woli ni 'Kulocɛliɛ dɛ́ni wè, a wi 'yeli nyíɛnɛ nɛ̀
         kɔ̀n+. 5 Nɛ́ ki cɛ́n Kataanna Siɛnrɛ dáà weli 'juu yeli mɛ́ dè, ti wè nyuɔ nī yákuɔ wīʔ. Ki 'nyaa Kulocɛliɛ Pìle lire fànʔa ní weli 'ti juu, weli sì ti juu nɛ́ káaliyɛ níʔ. Yeli tíimɛ nyɛ́nì ki
         cɛ́n mɛni weli 'puu yeli sunʔɔmɔ nī bè. Kire gáà ki mìɛni gè, yeli nyuɔmɔ weli 'puu
         nɛ caa. 6 Yeli míɛni bèle yeli 'yìye kpíʔile bɛ̀ weli tíɛlɛ, nɛ́ bɛ̀ Kàfɔli tíɛlɛ wè. Ki 'nyaa yeli 'Kataanna Siɛnrɛ cò dè wuʔɔyɔ sunʔɔmɔ nī bè kátii, nɛ́ sí nɛ fundaanra kpínʔini Kulocɛliɛ Pìle lire fànʔa nɛ̄ gè. 7 A kire 'ki kɛn a yeli 'kò fìɛ cɛ̀nwɛ tɛ́ngɛfɔlilɔ pe mìɛni mɛ́ bèle Maseduwani tɛ́nimɛ
         nī bè nɛ́ Akayi tɛ́nimɛ ní bè.8 Nɛ́ ki cɛ́n, bɛ̀ Kàfɔli wi siɛnrɛ ti 'kɔ́n baa yeli tiʔɛ nī gè, kiì kò majo Maseduwani
         nɛ́ Akayi yákuɔ nī ti sɛ́nì juuʔ. Nɛ̀ sí ki taa yeli bèle, piyē nɛ yeli tɛ́ngɛlɛ
         ni wori nyu dè tiɛrɛ ti mìɛni nī, bɛ̀ yeli 'tɛ́ngɛ Kulocɛliɛ nɛ̄ wè. Kire nɛ̄ nyùgo
         ní wè ki nɛ̄ʔ weli ní de yakaa nyu cíginiʔ. 9 Ki 'nyaa piyē nɛ ki nyu peli tíimɛ bèle, mɛni yeli 'weli cò bɛ̀ weli cé kɛ́ baa yeli
         tiʔɛ nī gè, nɛ́ bɛ̀ yeli 'láʔa yeli yasunro nɛ̄ dè nɛ́ yìye taʔa Kulocɛliɛ wewiiwe
         nɛ̄ wè, wire ŋáà wī Kulocɛliɛ kányiʔɛ wuu wè. 10 Yeli nɛ wi Jaa siri wè, ŋàa wi je ga kɔ́n baa nyìʔɛnɛ nī lè. Kulocɛliɛ wi 'Zezi nyɛ́ wè nɛ̀ yige kúbilo sunʔɔmɔ nī bè, wire ŋáà wi 'weli
         suɔ Kulocɛliɛ funyɛrigɛ mɛ́ gè, gàa ki báan gè+.
         
            
               	Wéli baa Eza 65.9,22; Luk 18.7; Wurɔ 8.33; 11.7,28; Piɛ1 1.2; Piɛ2 1.10.

               	Wéli baa 5.9; Zan 5.24; Wurɔ 1.18.

Baara díì Pɔli wi 'kúɔ Tesaloniki kàʔa nī gè21 Siinyɛninɛ, yeli tíimɛ yeli nyɛ́nì ki cɛ́n weli kárilɛ lè baa yeli mɛ́ bèle, kiì nyaa
         waʔanɛ wīʔ. 2 Majo bɛ̀ yeli ki 'cɛ́n gè, pe 'weli wuʔɔ, nɛ̀ weli tiʔɛlɛ Filipi kaʔa nī gè+. Kire nɛ́ ki mìɛni ní a Kulocɛliɛ wi 'lèbaanna nyɔ́gɔ weli nī, a weli 'wi Kataanna Siɛnrɛ jáari dè, nɛ ní cáanra nɛ̄ dè kátii.3 Nɛ̀ taʔa gíi nɛ̄, weli yɛrimɛ bè, pùunnimɔ wè ki siɛnrɛ nī dèʔ, sɔ̀ngibiire wè ti
         nīʔ, fáannigɛ wè ti nīʔ. 4 Gìi ki 'cɛ́n gè, Kulocɛliɛ wi 'weli siʔɛ nɛ̀ wéli, nɛ̀ ki nyaa weli bé gbɛ̀ ki baara
         kúɔ dè. A wi 'weli tɛ́ngɛ weli de wi Kataanna Siɛnrɛ jáari dè. Kire nɛ̄ weli nɛ ti
         nyu. Weli wè ti kúu bè siɛnnɛ dɛ́ni wīʔ, Kulocɛliɛ weli nɛ caa ki- dɛ́ni, wire ŋáà
         wi 'weli funyɔ yi laamɛ cɛ́n bè. 5 Weli sì kɛ́nì siɛnrɛ táà fáala juu nɛ̀ siɛn fáanniʔ. Bɛ̀ yeli tíimɛ 'ki cɛ́n gè, ki
         sɔ̀ngirɔ tiì kɛ́nì jíin weli nīʔ bè yakaa taa jànvaa nɛ̄ʔ, Kulocɛliɛ wire wi 'ki cɛ́n
         nɛ́ weli ní.6 Weli sì kɛ́nì kpuʔɔrɔ caa siɛnnɛ mɛ́ʔ, weli sì ti caa yeli mɛ́ʔ, weli sì ti caa pàli mɛ́ʔ. 7 Nɛ̀ sí ki taa bɛ̀ weli yē Kirisi wi tundunminɔ bèle, weli cî gbɛ̀ jo yeri kire kpínʔini weli mɛ́. Weli yé cɛ́nì puu nɛ́ funyige
         ní yeli sunʔɔmɔ nī bè majo bɛ̀ pìile yàa cî nɛ wi pìile gbiʔɛlɛ bèle kɛnmɛ bíì nɛ̄
         bè. 8 Bɛ̀ yeli 'weli dɛ́ni kpuʔɔ weli funyɔ nī yè, weli sì puu nɛ caa bè ki yérige Kulocɛliɛ
         Kataanna Siɛnrɛ ti juʔu kire yákuɔ nɛ̄ yeli mɛ́ʔ. Weli cé yeri ki nɛ̄ bè cɛ weli sìi
         kɛn wè yeli kɛnmɛ nɛ̄ bè. Nɛ̀ taʔa gíi nɛ̄, yeli woli ni cé kpúʔɔ weli mɛ́ bɛ̀ ki
         caa mmɛ. 9 Kiī cɛ́ngɛ, siinyɛninɛ, yeli nɛ sɔ̀ngí nɛ tari nɛ́ weli baara ní dè, nɛ́ weli fùrɔgɔ
         ní gè. Weli 'puu nɛ baara pìlige nɛ́ cɛnvugo, gìi ki bé tí weli tugoro ti fǎga puu
         yeli wáà nɛ̄ʔ, nɛ́ sí puu nɛ Kulocɛliɛ Kataanna Siɛnrɛ nyu dè yeli mɛ́.10 Yeli bèle, yeli bé gbɛ̀ ki juu yeli bálì bīɛlɛ tɛ́ngɛfɔlilɔ bèle, Kulocɛliɛ míɛni
         wi 'ki cɛ́n nɛ̀ pínɛ, mɛni weli 'puu nɛ sínmɛ koligo tári gè níɛ kele kúu gèle ke
         kúɔgɛnmɛ nɛ̄ bè kolimɔ fùn nɛ́ yeli ní bèle. 11 Yeli 'ki cɛ́n weli 'puu nɛ́ yeli ye mìɛni nigbe nigbe ní bèle majo mɛni tuufɔli sî
         puu nɛ́ wi pìile ní bèle. 12 Weli 'puu nɛ nyu nɛ yeli yɛrigi, nɛ yeli nàzɔnnɔ tɛ́ngi bèle, níɛ ki nyu nɛ gbɛ̀ngí
         yeli mɛ́ yeri tári yeri yɛligi mɛni Kulocɛliɛ wiī nɛ ki caa gè. Wire wi 'yeli yéri
         ye- puu nɛ́ wire ní wi kùlofɔligɔ nī gè, nɛ́ ki kpuɔmɔ nī bè.13 Kire kɛnmɛ nɛ̄ weli míɛni bèle weli nɛ Kulocɛliɛ síɛri wè sìnvurɔ nī, nɛ̀ taʔa gíi
         nɛ̄, Kulocɛliɛ nyasiɛnrɛ dáà yeli 'lúʔu weli mɛ́ dè, yeli 'fɔ̀li ti nɛ̄. Yeli sì ti
         tɔ́ri siɛnnɛ siɛnjuuro tíɛlɛʔ, yeli 'ti tɔ́ri Kulocɛliɛ kányiʔɛ siɛnrɛ tíimɛ. Kire
         siɛnrɛ tire míɛni ti nyɛ́ni baara yeli funyɔ nī yè, yeli bálì bīɛlɛ tɛ́ngɛfɔlilɔ bèle.14 Siinyɛninɛ, yeli 'tɔ̀ni nɛ̀ yeli kele kúɔ gèle bɛ̀ Kulocɛliɛ tɛ́ngɛfɔlilɔ gbuʔulo kɛnmɛ tíɛlɛ bè, gàli gīɛlɛ Zezi Kirisi nī wè baa Zude kùlo nī lè. Ki 'nyaa yeli nyɛ́nì wuʔɔgɔ suɔ yeli kùnunɔ wuulo pe kiyɛ nī yè, majo
         mɛni ki tɛ́ngɛfɔlilɔ gbuʔulo ke 'wuʔɔgɔ suɔ Zuufulo pe kiyɛ nī yè. 15 Peli pe 'Kàfɔli Zezi kpúu wè nɛ́ Kulocɛliɛ siɛnjuulo ní bèle, nɛ́ sí wuʔɔgɔ taʔa weli nɛ̄ kátii. Pe kɛnmɛ piì Kulocɛliɛ dɛ́niʔ, siɛnnɛ
         pe mìɛni yē pe leguulo. 16 Piyē nɛ weli cɔ̀rí we fǎri Kataanna Siɛnrɛ nyu dè kùlogolo kálì siɛnnɛ mɛ́ʔ, dí pe sí suɔ wèʔ. Kàa cɛ ki fàrí nɛ waa pe kapiʔile nɛ̄ gèle, a Kulocɛliɛ
         fungo ki sí yɛ̀ pe kúrugu.Pɔli wiī nɛ ki caa bè kɛ́ baa Tesalonikiyé mɛ́ bèle17 Ki sí nyaa, siinyɛninɛ, yeli nɛ́ weli ní bèle, we 'láʔala wìye nɛ̄ we nyaʔa nɛ̄ gè,
         lɛ̀lɛ láà cɛ̀ri yákuɔ wī; funyɔ nī yè wiyè láʔala wìye nɛ̄ʔ. Yeli nyaa láa ki tɔ̀ni
         yē weli nɛ̄ kpuʔɔ. 18 Kire kɛnmɛ nɛ̄ weli nɛ caa bè kɛ́ baa yeli tiʔɛ nī gè. Mi tíimɛ wè, mi Pɔli wè, ki 'tɔliyɔ nyuɔ kúɔ, mi 'puu nɛ ki caa bè kɛ́ baa yeli mɛ́; Setɛni wiì sí fɔ̀li
         ki nɛ̄ʔ.19 Á kire 'laa wè, yeli túʔu bɛ̀ʔ weli sɔ̀ngirɔ taʔadiʔɛ gè, nɛ́ weli fundaanra taadiʔɛ
         gè, nɛ́ weli kpuʔɔrɔ ndɔ̀ngɔ gè+ we Kàfɔli Zezi Kirisi yiʔɛ mɛ́ gè, a wi kɛ́nì pɛn wè+ ? 20 Ki 'nyaa yeli bīɛlɛ weli kpuʔɔrɔ ti nyùgo gè nɛ́ weli fundaanra ti taadiʔɛ gè.
         
            
               	Wéli baa Kakpi 16.19-24.

               	kpuʔɔrɔ ndɔ̀ngɔ: Wéli baa Tìɛ 2.10.

               	Wéli baa Mat 24.15-25; Kor1 15.23; Tes1 3.13; 5.23; Tes2 1.7.

31 Bɛ̀ sí weli sì cé ń'nɛ̀ je gbɛ̀ jáa bè ki kpàri bè cò wèʔ, a weli 'ki nyaa ki 'pɔ́ri
         weli yákuɔlɔ we- kò baa Atɛni kàʔa mɛ́ gè. 2 A we sí Timote tun wè baa yeli mɛ́, weli siinyɛni wè, ŋìi wi nyɛ́ni pínɛ nɛ baara
         nɛ́ Kulocɛliɛ ní wè bè KirisiKataanna Siɛnrɛ jáari dè. Timote wi sa juu wi- ŋɔri nyɔ́gɔ yeli nī tɛ́ngɛlɛ nī lè, 3 gìi ki bé tí yeli wáà fáala fǎga wìi yaʔa bè kɛn ki wuʔɔyɔ nyáà mɛ́ yèʔ. Á kire 'laa
         wè, yeli tíimɛ 'ki cɛ́n tire kiyɛ nī wiyē bile. 4 Kire sí weli 'puu nɛ nyu yeli mɛ́ bà weli 'puu baa nɛ́ yeli ní bèle, nɛ́ yeli sɔ̀mi
         dí wuʔɔgɔ bé weli taa wè. Bɛ̀ sí ki kɛ́nì kpíʔile, yeli 'tire cɛ́n nɛ̀ kúɔ. 5 Kire kɛnmɛ nɛ̄, bɛ̀ mi sì kɛ́nì je gbɛ̀ ki kpàri bè cò wèʔ, a mi sí tunduro tórigo
         bè kàa cɛ́n yeli tɛ́ngɛlɛ ni wori nī dè. Ki 'nyaa kiī nɛ fíɛrɛ cògí mi nɛ̄, Setɛni
         wi fǎga puuwelige cáan yeli nɛ̄ʔ yeli ga yiri tɛ́ngɛlɛ nī lèʔ, dí weli baara ti sí
         yiri waʔanɛʔ.6 Timote wi sí kɔ́n baa yeli tiʔɛ nī gè nɛ̀ pɛn; wi pɛ́nì siɛntaanra juu weli mɛ́ yeli
         tɛ́ngɛlɛ ni wori nɛ̄ dè nɛ́ yeli dɛ́nigɛ ní gè. Nɛ̀ pínɛ wi 'ki juu mɛni weli 'yeli
         dɛ́ni wè, nɛ́ bɛ̀ yeli nɛ sɔ̀ngí nɛ tari nɛ́ weli kacɛ̀ngɛ ní gè lɛ̀gɛlɛ ke mìɛni
         nī wè, dí weli nyaa láa kiī yeli nɛ̄ majo bɛ̀ yeli wuʔu kiī náʔa weli nɛ̄ nɛ̀ pínɛ
         wè. 7 Kire kɛnmɛ nɛ̄ siinyɛninɛ, a ki nɛ́ cɛ́nì nyaa weli yē nɛ wuʔɔ yo, ki wuʔɔyɔ nyáà
         yi mìɛni nī yè weli funyɔ yiī tɛ́niyɛ tiɛnugo nī yeli tɛ́ngɛlɛ lire kɛnmɛ nɛ̄. 8 Ki 'nyaa weli yē sìi nɛ̄ bɛ̀ ki yē ŋɔ̀ wè, nɛ̀ taʔa gíi nɛ̄, yeli 'yéri nɛ̀ lìri Kàfɔli
         pínɛnyɛnigɛ nī gè.9 Fundaanra yē weli nī kpuʔɔ yeli kɛnmɛ nɛ̄ bè, weli sì ń'nɛ̀ cɛ́nì ki cɛ́n mɛni weli
         'yɛli bèri Kulocɛliɛ síɛri wè de síi wèʔ. 10 Pìlige nɛ́ cɛnvugo, weli nɛ wi náari kpuʔɔ wi- ki kpíʔile weli gbɛ̀ jáa bè yeli nyaa
         yiɛyɛ nī yè, a ki yē yakaa 'laa yeli tɛ́ngɛlɛ nī lè bé sí yeli tɛnmɛ ki nɛ̄+.11 Kulocɛliɛ wire tíimɛ wè, wire ŋáà wī weli Tuu wè, nɛ́ weli Kàfɔli Zezi ní wè, pe-
         koligo múgu gè weli mɛ́, weli gbɛ̀ kɛ́ baa yeli mɛ́. 12 Kàfɔli wi- ki kpíʔile dɛ́nigɛ gáà gī yeli mɛ́ nɛ́ yìye ní bèle, nɛ́ siɛnnɛ pe mìɛni ní nɛ̀
         pínɛ wè, ki dɛ́nigɛ ki de kpóri de waa yiʔɛmɛ, majo bɛ̀ yeli 'weli dɛ́ni bèle. 13 Gìi ki bé tí yeli nàzɔnnɔ pe- lìri, ye- puu dìgire fùn, yeri tári cìilile weli Tuu
         Kulocɛliɛ wi yiʔɛ mɛ́ gè, cɛngɛ gíì weli Kàfɔli Zezi wi kɛ́ni báan nɛ́ wi wuulo pe
         mìɛni ní bèle. [Ki- taa ki puu bɛ̀].
         
            
               	Ki 'nyaa Pɔli wi cé kɛ́nì parigɛ nɛ̀ yiri Tesaloniki kàʔa nī gè, wiì taa nɛ̀ tɛ́ngɛfɔlilɔ
                     tɛnmɛ bèle tɛ́ngɛlɛ ni siɛntiɛyɛ péliye nɛ̄ yèʔ (wéli baa Kakpi 17.10-11).

Tánʔagɛnmɛ bíì pi 'Kulocɛliɛ dɛ́ni wè41 Gìi sí ki 'kò gè siinyɛninɛ, weli nɛ ki caa yeli mɛ́, weli cɛni yeli fiɛn wī Kàfɔli
         Zezi wire kɛnmɛ nɛ̄ bè: kɛnmɛ bíì nɛ̄ weli 'yeli tìɛ yeri tári bé sí Kulocɛliɛ dɛ́ni
         wè, yeri tári kire kɛnmɛ pire nɛ̄, ye cɛ yiʔɛ le wī ! 2 Yeli tíimɛ nyɛ́nì ki cɛ́n kele gílì weli 'juu nɛ̀ gbɛ̀ngɛ yeli mɛ́ gèle Kàfɔli Zezi míʔɛ nɛ̄ gè. 3 Ki 'nyaa gìi Kulocɛliɛ wi caa gè, ye- yìye wàli ye tɛ́ngɛ wire mɛ́, yé láʔa kanuʔɔrɔ
         kele nɛ̄ gèle+. 4 Ki 'yɛli siɛn ó siɛn yeli nī bèle, wi- wìi cògɛnmɛ cɛ́n céri kele nī gèle, wi- puu
         cìilimɛ nī dí ki sí kpuʔɔrɔ taʔa wi nɛ̄. 5 Siɛn fǎga de céri kanɛdanʔana kele kúuʔ, majo bɛ̀ sìndɛngɛlɛ tíɛlɛ bèle, peli bálì
         piyè Kulocɛliɛ cɛ́n wèʔ. 6 Wàa fǎga ki líɛ bè tórigoʔ bè tuu wi siinyɛni mɛ́ kaala láà nīʔ, á kire 'laa wè Kàfɔli
         wiī nɛ ki fuʔɔ tɔ́ngi gè ki kele gálì ke mìɛni nī gèle, majo bɛ̀ weli 'kíni nɛ̀ ki
         juu yeli mɛ́ nɛ̀ yeli sɔ̀mi wè.7 Kulocɛliɛ wiì weli yeri we- puu karimɛ nī wīʔ, ʔéʔe, wi 'weli yeri we- puu cìilimɛ
         nī wī. 8 Kire nɛ̄, siɛn ó siɛn wi 'siɛnrɛ dáà cíi dè, siɛn bɛ̀ʔ wi 'cíiʔ, ki 'nyaa Kulocɛliɛ
         wire siɛn wi 'cíi, Kulocɛliɛ ŋáà wi 'wi Tiɛlɛfun Pìle kɛn lè yeli mɛ́ lè.9 Gìi sí ki 'dɛ́nigɛ kɛnmɛ kúɔ bè siinyɛninɛ sunʔɔmɔ nī bè, yeli màakuu ní wè tíin ki
         nɛ̄ʔ wàa ní yakaa juu yeli mɛ́ kire wori nɛ̄ dèʔ, nɛ̀ taʔa gíi nɛ̄, yeli tíimɛ bèle,
         yeli nyɛ́nì tɛnmɛnɛ taa Kulocɛliɛ mɛ́ wè dɛ́nigɛ wori nɛ̄ dè, ye- yìye dɛ́ni wè. 10 Kire cɛ yeli nɛ kpínʔini nɛ́ siinyɛninɛ pe mìɛni ní bèle Maseduwani kùlo ni mìɛni
         nī lè. Nɛ siinyɛninɛ, weli nɛ yeli fiɛn, ye- kàa fàri ki nɛ̄. 11 Ye sí ní de yìye cìʔilé yeri yeli sìi tári wè yanyige nɛ̄ nɛ́ yìye ní, yeri yeli tíimɛ
         kele cuɔnri gèle, ye- kiyɛ le kakuɔlɔ láà nī yeri baara nɛ́ yeli tíimɛ kiyɛ ní yè,
         majo mɛni weli 'ki juu nɛ̀ gbɛ̀ngɛ yeli mɛ́ bèle. 12 Gìi ki bé tí yeli tánʔagɛnmɛ pi- puu cɛ̀nbɛ kpànʔa wuulo mɛ́ bèle, dí yeli fǎga puu
         tugoro siɛn mɛ́ʔ.Kàfɔli wi pɛn wori dè13 Siinyɛninɛ, gìi ki 'kúbilo wori kúɔ dè, weli wè caa ti 'puu yeli dìire nīʔ, yeli
         de ki yáa bɛ̀ bìli tíɛlɛ bèleʔ, bàli bīɛlɛ sɔ̀ngirɔ taʔadiʔɛ wè pe mɛ́ bèleʔ. 14 Bɛ̀ ki 'nyaa weli 'tɛ́ngɛ ki nɛ̄ nɛ̀ ki cɛ́n dí Zezi wi 'kùu nɛ́ koli nɛ̀ nyɛ́ wè,
         we- tɛ́ngɛ ki nɛ̄ míɛni bìli pe 'kùu bèle, Kulocɛliɛ wi bága pe nyɛ́ bè yige míɛni
         nɛ́ Zezi ní wè Zezi wire fànʔa nɛ̄ gè. 15 Ye- nyaa, weli bé ti juu yeli mɛ́, Kàfɔli wire nyasiɛnrɛ dī: Ki 'nyaa weli bálì we bága de tíin wiile Kàfɔli wi pɛnjɛngɛ gè, weli sǐ kíni bìli pe yiʔɛ nɛ̄ʔ, bàli pe 'kùu bèleʔ. 16 Ki 'nyaa Kàfɔli wire tíimɛ wè, a ki kɛ́nì juu nɛ̀ gbɛ̀ngɛ yékpogbuɔlɔ nī lè, nɛ́ nyìʔɛnɛ tundunminɔ kàfɔli wi kòkuulo ní lè, nɛ́ Kulocɛliɛ kàkpanʔa ní gè, Kàfɔli wi bé kɔ́n baa nyìʔɛnɛ
         nī lè bè tìgi. Kire lɛ̀lɛ nī lè, kúbilo bálì bīɛlɛ tɛ́ngɛfɔlilɔ Zezi Kirisi wuulo bèle, peli bé kíni bè nyɛ́ bè yiri. 17 Kire kàduʔumɛ gè, weli sɛnminɛ bálì we bága de tíin bile wiile bèle, Kulocɛliɛ wi
         bé weli pínɛ bè líɛ nɛ́ pe ní, bè yɛ̀ kàsadibarɛ nī dè, we- kɛ́ Kàfɔli wi kpàlidiʔɛ
         nī gè baa nyìʔɛnɛ nī lè+; bɛ̀ weli bé puu nɛ́ Kàfɔli ní wè súuri+. 18 Kire nɛ̄, yeri nyu yeri nàzɔnnɔ lìrí bèle ye mìɛni nigbe nigbe bèle nɛ́ nyasiɛnrɛ
         dáà ní dè.
         
            
               	Wéli baa Lev 19.2; Wurɔ 6.19; Efɛ 1.4; Tes1 5.23; Eb 10.10; Piɛ1 1.16.

               	nyìʔɛnɛ nī lè: Girɛki siɛnrɛ nī dè, ki 'jo: «káfaligɛ nī gè».

               	Wéli baa Zan 12.26; 17.24; Filip 1.23; Kor1 15.51-52.

51 Nɛ siinyɛninɛ, gìi sí kire lɛ̀lɛ ni kɛnmɛ kúɔ bè nɛ́ sunʔɔmɔ bíì nī ki kele ke bága
         kpíʔile gèle, kire wuʔu ki wè gbɛ̀ligɛ yeli mɛ́ʔ we- yakaa juu ki wori nɛ̄ dèʔ. 2 Nɛ̀ taʔa gíi nɛ̄, yeli tíimɛ nyɛ́nì ki sɔ́migɔ nɛ̀ cɛ́n cɛ̀ngɛ, nɛ̀ ki cɛ́n Kàfɔli wi cɛngɛ ki bága puu majo bɛ̀ kàyuuwo sî kɛ́nì fuu nɛ̀ pɛn pìlige nī gè+. 3 A siɛnnɛ pe kɛ́ni ki nyu lɛ̀lɛ níì nī nɛ́ jo: «Wiyē yanyige nɛ̄, fíɛrɛ wè baaʔ !»,
         kire lɛ̀lɛ nī lè, cúʔɔgbuɔmɔ páà bé fuu bè pe taa majo bɛ̀ cesiiwe liyɛyaara ti sî
         puu wè, bè pe cúʔɔ bè láʔa; piyè sí je jáa bè fɛ̀ bè suɔ wī díɛ !4 Yeli bèle, siinyɛninɛ, yeli sí wè yebilige nīʔ, ki- nyaa ki cɛngɛ ki ga yeli fuu
         bɛ̀ kàyuuwo tíɛlɛʔ. 5 Ki 'nyaa yeli ye mìɛni bèle, yeli yē cɛngɛ wuulo nɛ́ ní kpìɛnmɛ pìile. Weli wè yebilige
         nīʔ, bèri tári yebilige nīʔ. 6 A ki sí yē bɛ̀ gè, ye fǎga tí weri ŋɔ́niʔ bɛ̀ sɛnminɛ tíɛlɛ bèleʔ; gìi ki 'pɔ́ri gè,
         ye- tí we puu nyɛminɛ, we gbòbori we yaʔa+.7 Bìli pe nyɛ́ni ŋɔ́ni bèle, pìlige nī pe sî nɛ ŋɔ́ni; bìli míɛni pe nyɛ́ni gbun nɛ
         tun bèle, pìlige nī pe sî nɛ gbun nɛ tun. 8 Weli bálì sí bīɛlɛ cɛngɛ wuulo bèle, ye tí we- puu gbòboriyaʔala, we- tɛ́ngɛlɛ le
         lè wìye nɛ̄ nɛ́ dɛ́nigɛ ní gè bɛ̀ timɔzigeyɛgɛ tíɛlɛ, wé sí kapiɛngbuɔn ndɔ̀ngɔ tɔ́n
         gè nyùgo nī gè, dí suɔlɔ sɔ̀ngirɔ taʔadiʔɛ ki sí puu we mɛ́ bɛ̀ kapiɛngbuɔn ndɔ̀ngɔ
         tíɛlɛ+. 9 Nɛ́ ki cɛ́n Kulocɛliɛ wiì weli líɛ wi funyɛrigɛ ki- puu weli kúrugu wīʔ; ʔéʔe, wi
         'weli líɛ we- suɔlɔ taa lè weli Kàfɔli Zezi Kirisi wire fànʔa nɛ̄ wī, 10 wire ŋáà wi 'kùu weli kɛnmɛ nɛ̄ bè dí weli sí pínɛ bè puu wiile nɛ́ wi ní wè, a weli
         yē wiile yo, a weli yē kùulo yo. 11 Kire kɛnmɛ nɛ̄, yeri yìye gbiʔɛlɛ ye mìɛni nigbe nigbe bèle, yeri ŋɔri nyɔ́gi yìye
         nī, majo bɛ̀ yeli nɛ ki kpínʔini nɛ kúu gè.Pɔli síɛrilɛ lè nɛ́ wi siɛnsɛnrɛ dè12 Siinyɛninɛ, weli nɛ ki caa yeli mɛ́, bìli pe nyɛ́ni baara yeli sunʔɔmɔ nī bè, níɛ
         yeli tìí Kàfɔli wi koligo nɛ̄ gè, nɛ nyu nɛ yeli yɛrigi wè, yeri pe kpóri. 13 Nɛ̀ pínɛ yeri kpuʔɔrɔ tari pe nɛ̄, ye- pe woli yaʔa lè ni- yeli dɛ́ni pe baara tire kɛnmɛ nɛ̄ bè. Ye- puu
         yanyige nɛ̄ nɛ́ yìye ní.14 Siinyɛninɛ, weli nɛ yeli fiɛn wī, bìli bīɛlɛ sàliyɛfɔlilɔ bèle, yeri nyu de tìí pe
         nɛ̄. Bìli bīɛlɛ céri ti 'kùu pe nɛ̄ bèle, yeri nyu yeri ŋɔri nyɔ́gi pe nī. Bìli fànʔa
         ki 'cɛ́ri gè, yeri pe tuʔɔlɔ, ye- puu funnyige ní siɛnnɛ pe mìɛni kúrugu bèle.15 Ye- yìye cò, siɛn fǎga kapiʔi tíʔɛ bè kapiʔi fuʔɔ tɔ́n wàa mɛ́ʔ. Gìi ki 'pɔ́ri gè,
         yeri cɛ̀ngɛ kire caa súuri, ye puu yeri kacɛ̀ngɛ kire caa ki- puu yeli sunʔɔmɔ nī,
         nɛ̀ pínɛ yeri ki caa nɛ́ siɛnnɛ pe mìɛni ní.16 Ye- puu fundaanra nɛ̄ lɛ̀gɛlɛ ke mìɛni nī. 17 Yeri náari súuri. 18 Kele ke mìɛni nī gèle yeri Kulocɛliɛ síɛri wè, kire gáà kire Kulocɛliɛ wiī nɛ caa
         yeli mɛ́ bɛ̀ yeli yē Zezi Kirisi wuulo bèle.19 Ye fǎga de Kulocɛliɛ Pìle kàsun fíri gèʔ. 20 Kele gílì ke 'juuKulocɛliɛ siɛnjuulo siɛnrɛ nī dè, ye fǎga de ti cùɔnnɔ́ʔ. 21 Gìi sí ki 'pɔ́ri gè, yeri kele ke mìɛni siʔɛ, ye ke cɛ́n, a gìi yē cɛ̀ngɛ gè, ye-
         kire cò. 22 Sìpiire felide ti mìɛni dè, ye- yìye cò ti nɛ̄.23 Kulocɛliɛ wè, wire ŋáà wī yanyige kàfɔli wè, wire tíimɛ wè wi- yeli kpíʔile ye- puu
         wàlidɛngɛlɛ Kulocɛliɛ mɛ́ wè, dí yeli pìle ni mìɛni lè, nɛ́ yeli fungo ní gè, nɛ́
         yeli cetinnɛ ní lè, ti- puu tiɛlɛ fùn, ti- gbòbori ti yaʔa cɛngɛ gíì weli Kàfɔli Zezi
         Kirisi wi kɛ́nì pɛn wè. 24 Ŋàa wi 'yeli yeri wè, wiī tɛ́ngɛmɛ siɛn, wi bé sí ki kpíʔile wī.25 Siinyɛninɛ, yeri náari weli mɛ́ de pínɛ.26 Ye- weli siinyɛninɛ pe mìɛni síɛri baa, ye pe suɔn nɛ́ siinyɛnigɛ dɛ́nigɛ ní.27 Mi nɛ yeli fiɛn wī, weli Kàfɔli wire kɛnmɛ nɛ̄ bè, ye- sɛbɛ ŋáà wi siɛnrɛ kàla dè
         ye tìɛ siinyɛninɛ pe mìɛni nɛ̄.28 Weli Kàfɔli Zezi Kirisi wi kpuʔɔrɔ ti- puu nɛ́ yeli ní.
         
            
               	Wéli baa Mat 24.43; Luk 12.39; Piɛ2 3.10.

               	Wéli baa Mat 24.42-44; 25.1-12; Mar 13.33-37; Luk 21.36; Piɛ1 5.8.

               	Wéli baa Eza 59.17; Efɛ 6.11-17.

Síɛrilɛ11 Mi Pɔli wè, nɛ́ Silasi ní wè, nɛ́ Timote ní wè, weli 'sɛbɛ ŋáà tórigo wè yeli mɛ́ tɛ́ngɛfɔlilɔ gboli náà nī baa Tesaloniki kàʔa mɛ́ gè, yeli bálì bīɛlɛ pínɛnyɛnigɛ nɛ̄ nɛ́ weli Tuu Kulocɛliɛ
         ní wè, nɛ́ Kàfɔli Zezi Kirisi ní wè. 2 Weli Tuu Kulocɛliɛ wè nɛ́ Kàfɔli Zezi Kirisi ní wè, pe- kpuʔɔrɔ nɛ́ yanyige taʔa ye nɛ̄.Zezi Kirisi pɛnjɛngɛ wori dè3 Kiī pɔ́rigɔ siinyɛninɛ, weli de barigɛ kanʔa Kulocɛliɛ mɛ́ wè lɛ̀gɛlɛ ke mìɛni nī
         yeli kɛnmɛ nɛ̄ bè. Bɛ̀ míɛni ki 'yɛli bè puu, nɛ̀ taʔa gíi nɛ̄, kàa nɛ fàrí nɛ waa
         yeli tɛ́ngɛlɛ nɛ̄ lè kpuʔɔ, a yeli dɛ́nigɛ míɛni ki 'kpúʔɔ ye sunʔɔmɔ nī bè.4 A kire sí weli kɛn weli nìɛ nyu nɛ fíkɛnyɛ wúʔuro yeli wori nɛ̄ dè Kulocɛliɛ tɛ́ngɛfɔlilɔ gbuʔulo nī gèle, bɛ̀ ki 'nyaa yeli 'jáa nɛ̀ ki kpàri nɛ̀ cò nɛ́ tɛ́ngɛlɛ cò lè kpuʔɔ yeli
         wuʔɔyɔ yi mìɛni nī yè nɛ́ fùrɔgɔ gíì pe tari yeli nɛ̄ gè. 5 Kire gáà kire ki nyɛ́ni ki tìí mɛni Kulocɛliɛ kàyuʔu kiī sìnʔɛ gè, kire ki bé tí Kulocɛliɛ
         wi- ki tɔ́ri yeli 'nyuɔ nɛ̀ yɛli bè jíin baa wi Kùlofɔligɔ nī gè, nɛ̀ taʔa gíi nɛ̄, bɛ̀ yeli nɛ wuʔɔ wè.6 Nɛ́ ki cɛ́n Kulocɛliɛ wi 'sín; bìli pe yeli wuʔɔ bèle, wi bé ki fuʔɔ tɔ́n gè pe mɛ́.
         7 Nɛ̀ pínɛ yeli bálì ye nyɛ́ni wuʔɔ bèle, Kulocɛliɛ wi bé ŋɔ́daala kɛn yeli mɛ́ bè fàri
         weli nɛ̄. Ki bága kpíʔile lɛ̀lɛ níì nī Kàfɔli Zezi wi bága wìi tìɛ, bé kɔ́n baa nyìʔɛnɛ nī lè nɛ́ nyìʔɛnɛ tundunminɔ ní bèle wi wuulo bèle; piyē nɛ́ fànʔa ní. 8 Wi bága de báan kàsunnyige nī; bìli piyè Kulocɛliɛ cɛ́n wèʔ, nɛ́ bìli pe 'cíi pe wè
         lúru we Kàfɔli Zezi wi Kataanna Siɛnrɛ mɛ́ dèʔ, wi bé pa wi fuʔɔ tɔ́n gè pe mɛ́. 9 Peli bálì bèle, wuʔɔgɔ bé tuu pe nɛ̄, wuʔɔgɔ gáà kiǐ je ga kúɔ bè nyaa gèʔ; pe bé
         líili Kàfɔli nɛ̄ wè, piyě wi fànʔa ki kpuɔmɔ nyaa bèʔ. 10 Cɛngɛ gíì wi kɛ́nì pɛn wè, kire cɛngɛ gè, wi wuulo bèle, nɛ́ bìli pe 'tɛ́ngɛ wi nɛ̄
         wè, pe bé kpuʔɔrɔ taʔa wi nɛ̄, béri wi wéli de cúru wi nɛ̄. Yeli míɛni bèle yeli bága
         puu baa, bɛ̀ yeli 'tɛ́ngɛ weli wojuuro nɛ̄ dè.11 Kire kɛnmɛ nɛ̄ weli nɛ náari súuri yeli mɛ́, gìi ki bé tí Kulocɛliɛ wi- yeli nyaa
         yeli nyɛ́nì yɛli nɛ́ wire yerile ní lè. Weli nɛ náari nɛ pínɛ gìi ki bé tí a kacɛ̀ngɛ
         kaala níì 'yeli dɛ́ni, yeli nɛ caa bè ni kpíʔile lè, wi fànʔa ki- tí yeli gbɛ̀ ni
         kpíʔile. Nɛ̀ pínɛ a kaala níì yē tɛ́ngɛlɛ kakpiʔile lè, ye- jáa ye ni kpíʔile. 12 A kire 'kpíʔile gè, kpuʔɔrɔ bé taʔa we Kàfɔli Zezi Kirisi wi míʔɛ nɛ̄ gè yeli sunʔɔmɔ nī bè, dí wire míɛni wi- sí ki kpuʔɔrɔ taʔa dè yeli nɛ̄; ki bé kpíʔile weli Kulocɛliɛ wire fànʔa nɛ̄, nɛ́ Kàfɔli Zezi Kirisi
         ní wè+.
         
            
               	Wéli baa Eza 24.15; 66.5; Zan 17.22,24.

Gìi ki bága tóri sɛ́ni Kàfɔli wi pɛnjɛngɛ ki- nɔ̀ wè21 Nɛ siinyɛninɛ, weli nɛ yeli fiɛn wī, ye fǎga tí yeli funyɔ yi de curugu yeli nī fáari
         fáariʔ Kàfɔli Zezi Kirisi wi pɛnjɛngɛ wori nɛ̄ dèʔ, nɛ́ bɛ̀ weli bága sa pínɛ buu nɛ́ wi ní wèʔ. 2 Nɛ̀ pínɛ ye fǎga de fìʔɛ́ʔ majo dùʔɔ Kàfɔli wi pɛnjɛngɛ ki 'nɔ̀ nɛ̀ kúɔ wīʔ, a ki nɛ́ cɛ́nì nyaa wàa wi 'jo wire 'ti nyaa nɛ́
         ti juu yo, á kire 'laa tɛnmɛnɛ láà yo, a kire 'laa siɛnrɛ táà pe 'sɛbɛ ti ní bɛ̀ weli
         wori tíɛlɛ dè, nɛ́ jo Zezi pɛnjɛngɛ ki 'nɔ̀ wè.3 Ye fǎga tí siɛn- yeli fáanni bè yeli pùunni kɛnmɛ páà fáala nɛ̄ʔ. Ki 'nyaa náʔanɛ
         kire cɛngɛ ki- nɔ̀ gè, siɛnnɛ pe bé kíni bè cíi Kulocɛliɛ nɛ̄ wè. Píra ŋáà nī wè,
         ŋàa pe ye Sìpiiwe wè, dí wire sí yiri, wire wī wi woli ni 'cúʔɔ nɛ̀ kúɔ wè. 4 Wire wī leguuwo wè. Wi béri wìi nyíɛnɛ bé jo wire 'tóri yɛrɛ ti mìɛni nɛ̄ dè. Nɛ̀
         pínɛ wi béri kìí nɛ́ yɛgɛ ó yɛgɛ gáà pe ye kulocɛliɛ wè, nɛ́ dàa pe gbùʔɔrɔ́ dè. Wi
         bága cɛ kɛ́ bè sa tɛ́ni Kulocɛliɛ Gbùʔɔrɔsaʔa nī gè bèri wìi kpínʔini wire wī Kulocɛliɛ wè+.5 Yeli wè sɔ̀ngí nɛ tari léʔ, bɛ̀ mi 'puu nɛ tíin baa nɛ́ yeli ní wè, mi 'puu nɛ ki
         siɛnrɛ dáà nyu dè yeli mɛ́ lé ? 6 Nɛ̀ pínɛ, yeli nyɛ́nì ki cɛ́n píra ŋáà nī wè, ŋàa wi 'leguuwo cò wè nɛ̀ yérige wè,
         dí wi sí ga yiri wi yiri lɛ̀lɛ lire tíimɛ nī wè. 7 Ye- nyaa, kapiile niī nɛ kpínʔini nɛ kúu làrimɛ nī wī. Ŋàa sí wi 'leguuwo cò wè nɛ̀
         yérige wè, wi bé wi cò bè yérige fúɔ bè taa wi ga pa wi yaʔa wìimɛ. 8 Píra ŋáà nī wè, siɛn ŋáà pe ye Sìpiiwe wè, dí wire sí nɛ́ péli bè yiri. Nɛ̀ sí ki
         taa Kàfɔli Zezi wi bé wi kpúu bè yige baa nɛ́ wi nyuɔ káfaligɛ ní gè, bè wi cɛrigɛ bè yige baa
         péwu nɛ́ wi pɛnnɛ ni kpìɛnmɛ ní bè. 9 Kire Sìpiiwe ŋáà wè, wi pɛnnɛ ni bága puu nɛ́ Setɛni fànʔa ní, wi béri kakpoliyo
         feliye yi mìɛni kpínʔini, de fìɛlɛ kakpoliyo kpínʔini, nɛ́ jànvaa kanyuʔɔnigɔlɔ ní. 10 Nɛ̀ pínɛ, bìli pe waa pe pùunni koligo nī gè, wi béri jànvaa feliye tíʔi de pe fáanni;
         nɛ̀ taʔa gíi nɛ̄, peli bálì bèle, piyè fɔ̀li a kányiʔɛ ki 'pe dɛ́niʔ, dí pe sí suɔ
         wèʔ.11 Kire nɛ̄ a Kulocɛliɛ wi sí fáannigɛ tórigo pe mɛ́ kpuʔɔ, gìi ki bé tí pe- tɛ́ngɛ káfinɛrɛ
         nɛ̄ dè. 12 Kire tiʔɛ gáà nī gè, bìli piyè fɔ̀li nɛ̀ tɛ́ngɛ kányiʔɛ nɛ̄ gèʔ, á kapiʔi kpíʔilige
         ki 'pe dɛ́ni wè, kàyuʔu bé juu kire siɛnnɛ nɛ̄ bèle.Kulocɛliɛ 'yeli nyíɛnɛ nɛ̀ kɔ̀n ye- suɔlɔ taa13 Siinyɛninɛ, yeli bálì bīɛlɛ ye 'Kàfɔli dɛ́ni wè, weli 'tɔ̀ni nɛ̀ yɛli bèri Kulocɛliɛ síɛri wè lɛ̀gɛlɛ ke mìɛni nī yeli kɛnmɛ
         nɛ̄ bè. Nɛ̀ taʔa gíi nɛ̄, Kulocɛliɛ wi 'yeli nyíɛnɛ nɛ̀ kɔ̀n siɛnpelile bèle, nɛ̀
         yeli suɔ wi Pìle lire fànʔa nɛ̄ gè, lire ni 'yeli wàli nɛ̀ tɛ́ngɛ ye- puu wi wuulo bèle, nɛ́ bɛ̀ yeli
         'tɛ́ngɛ kányiʔɛ nɛ̄ gè. 14 Bɛ̀ sí ki tɔ̀ni yē, Kulocɛliɛ wi 'yeli yeri ye- puu bɛ̀ kire kɛnmɛ nɛ̄ bè. Wi 'ki
         kpíʔile nɛ́ Kataanna Siɛnrɛ dáà weli 'jáari dè, tire fànʔa nɛ̄, gìi ki bé tí ye- yeli liɛlɛ taa lè weli Kàfɔli
         Zezi Kirisi wi kpuɔmɔ nī bè.15 Kire kɛnmɛ nɛ̄, siinyɛninɛ, ye- gbɛ̀nmɛ le ye kò tɛ́ngɛlɛ nī lè. Kele gílì nɛ̄ weli
         'yeli tɛnmɛ weli nyasiɛnrɛ nī dè, nɛ́ dìi weli 'juu sɛbɛlɛ nī bèle, ye- ti cò cɛ̀ngɛ.
         16 Weli Kàfɔli Zezi Kirisi wire tíimɛ wè, nɛ́ weli Tuu Kulocɛliɛ ní wè, wire ŋáà wī weli
         woli ni 'wi dɛ́ni wè, nɛ̀ pínɛ wi 'nàzorido nyɔ́gɔ weli nī bànguɔ wori dè, nɛ́ sɔ̀ngirɔ
         taʔadiʔɛ cɛ̀ngɛ kɛn weli mɛ́ wi kpuʔɔrɔ tire kɛnmɛ nɛ̄ bè, 17 wi- yeli funyɔ nyígi yè, wí sí ŋɔri nyɔ́gɔ yeli nī yeri kacɛ̀ngɛlɛ kpínʔini yeli nyasiɛnrɛ
         nī dè nɛ́ yeli kakpiʔiligele ke mìɛni nī gèle.
         
            
               	Wéli baa Eza 14.12-14; Ezek 28.2.

Pɔli wi 'jo tɛ́ngɛfɔlilɔ peri náari peli mɛ́31 Siinyɛninɛ, gìi ki 'kò gè, yeri náari weli mɛ́ gìi ki bé tí Kàfɔli wi siɛnrɛ ti de waa yiʔɛmɛ dí kpuʔɔrɔ sí de tari ti nɛ̄, majo mɛni ki 'puu baa yeli tiʔɛ nī gè, 2 gìi ki bé tí weli suɔ siɛnkolilo nɛ́ siɛnpiile mɛ́ bèle. Nɛ̀ taʔa gíi nɛ̄, pe mìɛni
         bɛ̀ʔ pe 'tɛ́ngɛʔ. 3 Gìi ki 'cɛ́n gè, Kàfɔli wire yē tɛ́ngɛmɛ siɛn. Wire wi bé ŋɔri nyɔ́gɔ yeli nī, bé
         sí de yeli suu Sìpiiwe mɛ́ wè.4 Weli 'tɛ́ngɛ ki nɛ̄ Kàfɔli wire kɛnmɛ nɛ̄ bè, dí gìi weli nɛ caa yeli mɛ́ bèle, kire
         yeli nɛ kpínʔini, nɛ̀ pínɛ kire yeli bé kò de kpínʔini. 5 Kàfɔli wi- yeli funyɔ yiʔɛ yè Kulocɛliɛ dɛ́nigɛ kɔli mɛ́, ye- puu nɛ́ kpàricogo ní
         míɛni bɛ̀ Kirisi tíɛlɛ wè.Tɛ́ngɛfɔlilɔ pe 'yɛli peri baara6 Siinyɛninɛ, weli nɛ yeli fiɛn wī, weli Kàfɔli Zezi Kirisi wire míʔɛ nɛ̄ gè: ye yìye cò siinyɛni ó siinyɛni ŋáà wi nyaari nɛ mári kakuɔlɔ fùn
         wè, nɛ́ kò wi wè nɛ tári mɛni pe 'dàli nɛ̀ weli nyaa weli nɛ ki kpínʔini gèʔ. 7 Yeli tíimɛ 'ki cɛ́n mɛni yeli 'yɛli bèri weli nyadanʔagɛlɛ líi gèle, nɛ́ ki cɛ́n weli
         sì puu nɛ nyaari nɛ mári yeli sunʔɔmɔ nī bè kakuɔlɔ fùnʔ. 8 Nɛ̀ pínɛ weli sì kɛ́nì wàa suro lìi waʔanɛʔ. Gìi ki 'cɛ́n gè, weli 'puu nɛ baara nɛ
         kárifugo ŋu pìlige nɛ́ cɛnvugo, gìi ki bé tí weli fǎga puu tugoro yeli wáà nɛ̄ʔ. 9 Weli cî gbɛ̀ weli tugoro yaʔa dè yeli nɛ̄, nɛ̀ sí ki taa weli sì kire kpíʔileʔ. Ki
         'nyaa weli 'puu nɛ caa bè ki kpíʔile bè tìɛ yeli nɛ̄ wī, yeri ki kpínʔini bɛ̀ weli
         tíɛlɛ. 10 Kire nɛ̄, lɛ̀lɛ níì nī weli 'puu baa yeli tiʔɛ nī gè, weli 'puu nɛ ki nyu nɛ gbɛ̀ngí
         yeli mɛ́, dí a siɛn ŋíì wè caa bèri baara wèʔ, wi míɛni wi fǎri líiʔ.11 Weli sí yē nɛ lúru dí pàli yē baa yeli nī, pe wè tári sìɛnnɛʔ, pe wè baara kúuʔ, macɛn
         bèri pe nyuɔyɔ nii yè de mári pàli kele nī. 12 Kire siɛnnɛ bálì pe felile bèle, weli bé ti juu bè gbɛ̀ngɛ pe mɛ́, bé ní pe fiɛn Kàfɔli Zezi Kirisi wire kɛnmɛ nɛ̄ bè, pe- yiɛyɛ cùungu, pé sí de baara peri pe tíimɛ kárifugo
         suro líi.13 Gìi sí ki 'yeli kúɔ bèle, siinyɛninɛ, ye fǎga jo yeli 'fùrɔ kacɛ̀ngɛ kpíʔilige nɛ̄
         gèʔ. 14 A siɛn ŋíì sí cíi wi wè tári weli siɛnrɛ nɛ̄ dèʔ, dàa weli 'sɛbɛ nɛ̀ tórigo dè, ye-
         kire siɛn wéli wè ye cɛ́n, ye fǎri nyaʔami wi nīʔ, gìi ki bé tí fìɛrɛ- tɔ́n wi nɛ̄.
         15 Ye fǎga sí de wi tɔ́ri bɛ̀ yeli leguuwo tíɛlɛʔ. Gìi ki 'pɔ́ri gè, yeri nyu yeri tìí
         wi nɛ̄ bɛ̀ yeli siinyɛni tíɛlɛ.Siɛnsɛnrɛ dè16 Kàfɔli wire ŋáà wī yanyige ki nyùgofɔli wè, wire tíimɛ wi- yanyige kɛn gè yeli mɛ́ lɛ̀gɛlɛ
         ke mìɛni nī kɛnmɛ pi mìɛni felige nɛ̄. Kàfɔli wi- puu nɛ́ yeli ye mìɛni ní bèle. 17 Síɛrilɛ náà lè, mi mi 'ti sɛbɛ nɛ́ mi kɔli ní, mi Pɔli wè. Kire gī mi fìɛ wè, bɛ̀ mi nɛ sɛbɛ kire kɛnmɛ nɛ̄ bè. 18 We Kàfɔli Zezi Kirisi wi kpuʔɔrɔ ti- puu nɛ́ yeli ye mìɛni ní bèle.

Síɛrilɛ lè11 Mi Pɔli wè, mi yē Zezi Kirisi tundunwɔ nɛ̀ yɛli nɛ́ Suɔfɔli Kulocɛliɛ nɛ́ Zezi Kirisi pe tunduro ní dè, Zezi ŋáà wī weli sɔ̀ngirɔ taʔadiʔɛ gè. 2 Mi nɛ sɛbɛ ŋáà tórigi wè Timote mɛ́ wè, wire ŋáà wī mi kányiʔɛ pùɔ wè tɛ́ngɛlɛ nī
         lè. Tuufɔli Kulocɛliɛ nɛ́ weli Kàfɔli Zezi Kirisi wè pe- kpuʔɔrɔ nɛ́ nyinimɛ nɛ́ yanyige- kɛn gè muɔ mɛ́.Jànvaa tɛnmɛfɔlilɔ wuʔu gè3 Lɛ̀lɛ líì nī mi 'puu nɛ yigi bè kɛ́ Maseduwani kùlo mɛ́ lè, a mi 'muɔ fiɛn nɛ́ jo
         ma kò Efɛzi kàʔa nī gè. Nɛ́ ki cɛ́n siɛnnɛ pálì yē baa bàli bīɛlɛ pe jànvaa tɛnmɛnɛ
         kanʔa lè. -Ki juu ma gbɛ̀ngɛ pe mɛ́ pe- ni yérige. 4 -Ki juu pe mɛ́ pe fǎga pìye puɔ múʔurudo nɛ́ tuufɔduluyo siɛnrɛ nɛ̄ dèʔ+ dàa ti wè kúu nɛ nyaʔa dèʔ, tire dáà ti báan nɛ́ nyùgofun kàkiɛrɛ ní dè. Tire dáà
         tiǐ gbɛ̀ Kulocɛliɛ baara tórigo dè yiʔɛ mɛ́ gèʔ, tɛ́ngɛlɛ nī lèʔ.5 Nɛ̀ sí ki taa, ki kajuugbɛnnɛ ni nyùgo gè kire yē bè wìyedɛnigɛ nyɔ́gɔ tɛ́ngɛfɔlilɔ
         sunʔɔmɔ nī bè+, nɛ́ dɛ́nigɛ gáà ki 'kɔ́n nàzɔn cìiliwe nī wè, nɛ́ funviire nī, nɛ́ kányiʔɛ tɛ́ngɛlɛ
         nī lè. 6 Pàli nyɛ́nì pùunni nɛ̀ koligo wáa gè nɛ́ taʔa nyùgofun kàkiɛrɛ nɛ̄ dè. 7 Peli yē nɛ ki caa bè puu Misa Fànʔa Siɛnrɛ sɛbɛcɛ́nminɛ, nɛ̀ ki yaʔa piyè ti kɔri cɛ́nʔ dàa pe nyu dèʔ, piyè cɛ́nì kele ke kɔri cɛ́nʔ gàli
         pe nyu nɛ láʔala gèleʔ.8 Weli 'ki cɛ́n Fànʔa Siɛnrɛ ti nyɛ́nì nyuɔ a siɛn nɛ ti kpínʔini dè yiɛcɛ̀ngɛ nɛ̄ gè+. 9 Weli 'ki cɛ́n míɛni Fànʔa Siɛnrɛ tiì kpíʔile siɛnsinminɛ kɛnmɛ nɛ̄ wīʔ. Ki 'nyaa ti
         'kpíʔile bàli kɛnmɛ nɛ̄ pe wè tɔ́ri nɛ́ Fànʔa Siɛnrɛ ní dèʔ, nɛ́ siɛnciile bèle, nɛ́
         bàli pe wè puɔlɔ Kulocɛliɛ nɛ̄ wèʔ. Ti 'kpíʔile nɛ̀ pínɛ kapiigbiʔilile kɛnmɛ nɛ̄,
         nɛ́ bàli pe wè tɔ́ri nɛ́ gàa ní ki yē wàlidɛngɛgɛ Kulocɛliɛ mɛ́ wèʔ nɛ́ Kulocɛliɛ
         kaala lire tíimɛ ní lèʔ. Ti 'kpíʔile nɛ̀ pínɛ bàli kɛnmɛ nɛ̄ pe 'pe tobilo nɛ́ pe
         yàala kpúu bèle, peli nɛ́ siɛnkpuulo ní bèle. 10 Fànʔa Siɛnrɛ ti 'tɛ́ngɛ siɛnnɛ bálì kɛnmɛ nɛ̄ pe pìye kanʔa nɛ kanuʔɔrɔ kele kpínʔini
         gèle, nɛ́ nàguɔlɔ bálì ní piyē nɛ sìnɛ́ nɛ́ pe nàganyɛninɛ pálì ní wè majo cɛliwɛ
         wī. Ti tɛ́ngɛ míɛni bàli kɛnmɛ nɛ̄ pe siɛnnɛ pári bèle sùkulomɔ nɛ̄ bè, nɛ́ káfinɛvinɛnɛ
         ní bèle, nɛ́ bàli pe cî kàli níɛ̀ jo pe bé kányiʔɛ juu níɛ̀ finɛ wè. Fànʔa Siɛnrɛ ti 'tɛ́ngɛ nɛ̀ pínɛ bìli pe
         mìɛni kɛnmɛ nɛ̄ pe 'cíi tɛnmɛnɛ nɛ̄ lè nàa nī cɛ̀nnɛ lè. 11 Kire tɛnmɛnɛ náà ni 'kɔ́n Kataanna Siɛnrɛ mɛ́ dè dàa kpuɔmɔ Kulocɛliɛ wi 'kɛn m'mɛ́ dè, wire ŋáà wī fundaanra kɛnfɔli wè.Barigɛ kɛnnɛ Zezi Kirisi mɛ́ wè wi kacɛ̀ngɛ kɛnmɛ nɛ̄ bè12 Mi nɛ weli Kàfɔli Zezi Kirisi síɛri wè, nɛ́ ki cɛ́n wi nyɛ́nì tɛ́ngɛ mi nɛ̄ a wi 'mi tɛ́ngɛ wi baara nɛ̄ dè, nɛ́
         ŋɔri kɛn m'mɛ́ mi de wi baara kúu dè+. 13 Faʔa gè mi 'puu nɛ Kàfɔli wi míʔɛ córi gè, nɛ tɛ́ngɛfɔlilɔ wuʔɔ bèle pe tɛ́ngɛlɛ kɛnmɛ nɛ̄ bè+; mi 'puu fungbɛngɛfɔli. Nɛ̀ ki yaʔa a Kulocɛliɛ wi 'nyinimɛ taa mi nɛ̄ bɛ̀ mi 'ki
         kpíʔile mi katiire lɛ̀lɛ nī lè nɛ́ mi sìndɛngɛlɛ kɛnmɛ nɛ̄ bè. 14 A weli Kàfɔli wi 'wi kpuʔɔrɔ nìʔɛrɛ kɛn dè mi mɛ́, nɛ́ tɛ́ngɛlɛ ní lè, nɛ́ dɛ́nigɛ ní gè gàa Zezi Kirisi wi 'kɛn gè.15 Siɛnrɛ ti n'dɛ, kányiʔɛ wori dè, dàa nɛ̄ siɛnnɛ pe mìɛni 'yɛli bè tɛ́ngɛ dè: «Zezi
         Kirisi wi 'pɛn duniya nī wè bè ba kapiigbiʔilile suɔ bèle+.» Mi Pɔli sí wi 'pii kapiigbiʔilile pe mìɛni nɛ̄ bèle. 16 Kire kɛnmɛ sí nɛ̄ Kulocɛliɛ wi 'nyinimɛ taa mi nɛ̄: kire cé puu Zezi Kirisi wi gbɛ̀
         wi funnyige nìʔɛgɛ tìɛ gè bè ki kpíʔile kɛnmɛ báà nɛ̄ bè mi kɔli mɛ́ gè, mi ŋáà wi
         'pii kapiigbiʔilile pe mìɛni nɛ̄ bèle, kire ga buu ki- puu fìɛ bìli mɛ́ pe bága tɛ́ngɛ
         wi nɛ̄ wè bé sí bànguɔ sìi taa wè.17 Bànguɔ Kùlofɔli wè, ŋàa wī sìnguu nī wè, nɛ́ ŋàa siɛn sǐ gbɛ̀ nyaa wèʔ, Kulocɛliɛ
         nigbe wè, kpuʔɔrɔ nɛ́ kpuɔmɔ pi- puu wi nɛ̄ súuri ! Ki- taa ki puu bɛ̀ !Weri cáanjɛ̀nrɛ cáanri dè18 Mi jaa Timote yo, mi bé tunduro dáà kɛn dè muɔ mɛ́, dàa ti 'yɛli nɛ́ siɛnjuulo pe
         siɛnrɛ ní dè dàa pe 'kíni nɛ̀ juu muɔ wuʔu nɛ̄ gè+. Ma ŋɔri taa kire siɛnrɛ nī dè, mari cáanjɛ̀nrɛ cáanri dè. 19 Bè jáa bè kire kpíʔile gè, muɔ 'yɛli bè sɔ́migɔ yéri tɛ́ngɛlɛ nī lè bè puu funviige
         ní. Pàli yē baa nɛ̀ cíi bè lúʔu pe funyɔ mɛ́ yè, fúɔ a ki 'nyaa majo pe tɛ́ngɛlɛ ni
         'yíbiri nɛ̀ kùu wī. 20 Imɛnɛ nɛ́ Alɛgizandiri wè, peli yē ki siɛnnɛ bálì pe pàli+. A mi sí pe kɛn Setɛni mɛ́ wè kire ga buu pe- tɛnmɛnɛ taa pe fǎga ní de Kulocɛliɛ
         míʔɛ córi gèʔ.

Yeri náari siɛnnɛ pe mìɛni mɛ́21 Kire nɛ̄, siɛnpelide dáà m'bé juu dè, mi nɛ tɛ́ngɛfɔlilɔ fiɛn bèle, peri sìʔɛrɛ́ de
         kpɔni Kulocɛliɛ nɛ̄ wè peri wi fiɛn, peri wi náari wi- pe sáʔa, peri wi náari siɛnnɛ
         pe kele nɛ̄ gèle, peri wi síɛri siɛnnɛ pe mìɛni wuʔu nɛ̄ gè, 2 peri wi náari kùlofɔlilɔ wuʔu nɛ̄ gè nɛ́ siɛnkpolilo pe mìɛni ní bèle. Kire bé ki
         yaʔa weli- puu yanyige nɛ̄ nɛ́ ŋɔ́daala nɛ̄, bè kò puɔlɔ Kulocɛliɛ nɛ̄ wè, dí siɛnnɛ
         peri tɔ́ri nɛ́ weli tánʔagɛnmɛ ní bè. 3 Ki n'gɛ gàa ki 'nyuɔ weli Suɔfɔli Kulocɛliɛ yiʔɛ mɛ́ gè, nɛ́ gàa ki 'wi dɛ́ni gè,
         4 wire ŋáà wi ki caa siɛnnɛ pe mìɛni suɔlɔ taa lè bé kányiʔɛ cɛ́n gè+.5 Gìi sí gī baa gè, Kulocɛliɛ nigbe wī bile, nɛ́ kàsuluwo nigbe yē Kulocɛliɛ nɛ́ siɛnnɛ
         sunʔɔmɔ nī bè. Wire wī Zezi Kirisi wè, wire ŋáà wī siɛn wè+. 6 Wire tíimɛ wi 'wi sìi kɛn wè bè siɛnnɛ pe mìɛni suɔ pe sùkulomɔ mɛ́ bè+. Kire ki 'Kulocɛliɛ nyɛ́ni kaala tìɛ lè, nɛ̀ yɛli nɛ́ lɛ̀lɛ náà ní wire tíimɛ yé
         tɛ́ngɛ lè. 7 Kire kɛnmɛ nɛ̄ Kulocɛliɛ 'mi tɛ́ngɛ mi- puu wi siɛnjaariwɛ nɛ́ Zezi Kirisi tundunwɔ, mi de kùlogolo kálì siɛnnɛ tɛnmɛ bèle tɛ́ngɛlɛ wuʔu nɛ̄ gè nɛ́ kányiʔɛ ní gè+. Mi wè nɛ finɛnɛ wīʔ; kányiʔɛ mi nɛ nyu.Tɛ́ngɛfɔlilɔ tánʔagɛnmɛ bè pe gbuʔulo nī gèle8 Kire kɛnmɛ nɛ̄ mi nɛ ki caa nàguɔlɔ peri náari béri kiyɛ cìiliye yɛ̀gí yè naamɛ tiɛyɛ
         yi mìɛni nī yè, funyɛrigɛ fùn, kàsii siɛnrɛ fùn.9 Bɛ̀ míɛni ki yē cɛlilɛ kɔli mɛ́ gè. Pe buruyo legɛnmɛ pi- puu bè nyuɔ bè yɛli, pi-
         puu nɛ́ kpuʔɔrɔ ní; pe fǎga ki líɛ tórigoʔ. Pe nyùyɔ tìingɛnmɛ pi fǎga ki kpíʔile
         siɛnnɛ peri pe wéliʔ, nɛ́ kɛnmɛ bíì nɛ̄ pe 'pìye fèri nɛ́ tiɛ ní wè nɛ́ lagbɛnrɛ sɛmidingele
         ní gèleʔ, nɛ́ pe lagbɛnrɛ burudo kɛnmɛ ní bèʔ+. 10 Gìi sí gī baa gè, pe 'yɛli bèri kacɛ̀ngɛlɛ kpínʔini, gàli ke 'yɛli cɛlilɛ nɛ̄ bèle
         bàli pe 'ki juu nɛ̀ láʔa nɛ́ jo peli 'pìye kɛn nɛ̀ laʔa Kulocɛliɛ mɛ́ wè. 11 Cɛlilɛ pe 'yɛli bè pìiri béri tɛnmɛnɛ lúru lè bè puu funnyigefɔlilɔ, bè pìye cɛ́rigɛ
         kányiʔɛ nɛ̄+. 12 Mi sì yéri ki nɛ̄ cɛliwɛ wiri nàguɔ tɛnmɛ wèʔ bé fànʔa cáan wi nɛ̄ʔ; wi 'yɛli bè kò
         pìiriwe. 13 Nɛ́ ki cɛ́n Adama wire wī Kulocɛliɛ yé kíni nɛ̀ faan péliwe wè; kire kàduʔumɛ, a wi 'Awa faan+ wè. 14 Nɛ̀ sí ki yaʔa Adama wire bɛ̀ʔ Setɛni wi yé fáanniʔ; cɛliwɛ wire wī wi yé fáanni,
         a kolimɔ pi 'jíin+, 15 nɛ̀ ki yaʔa Kulocɛliɛ bé wi suɔ cesiʔi kɛnmɛ nɛ̄ bè. A cɛlilɛ pe 'kò tɛ́ngɛlɛ nī lè,
         nɛ́ dɛ́nigɛ nī gè, nɛ́ ní wàlidɛngɛlɛ Kulocɛliɛ mɛ́ wè, nɛ́ a pe 'pìye cò macɛ́n wè,
         pe bé suɔlɔ taa+.
         
            
               	siɛnnɛ pe mìɛni suɔlɔ taa lè: Wéli baa Ezek 18.23; Piɛ2 3.9. bé kányiʔɛ cɛ́n gè:Wéli baa Tim2 2.25; 3.7; Tiit 1.1; Eb 10.26.

               	Wéli baa Wurɔ 3.29-30; 10.12; Eb 12.24.

               	Wéli baa Mat 20.28.

               	Wéli baa 1.11; Efɛ 3.7-8; Tim2 1.11; Wurɔ 9.1.

               	Wéli baa Piɛ1 3.3.

               	Wéli baa Tiit 2.5.

               	Wéli baa Sél 1.27; 2.7-8,18,22.

               	Wéli baa Sél 3.6,13.

               	Siɛnrɛ dáà tire wè nɛ ki tìí cɛliwɛ wi 'yɛli bè pìile sii bé nɛ́ suɔlɔ taa lè wīʔ.
                     Siɛnrɛ tiɛyɛ yáà sì fɔ̀li tire sɔ̀ngirɔ dáà nɛ̄ dèʔ (wéli baa Mat 19.12; Kor1 7.8-9,26-27,34-35; Tim1 5.3-10). Gàa Awa 'kpíʔile gè, ki 'pɛn nɛ́ cúʔɔmɔ ní, nɛ́ cesiʔi gáà ki 'gbɛ̀n gè (wéli baa
                     Sél 3.16; dɛ́ngɛ siɛnrɛ tiʔɛ gī). Nɛ̀ ki yaʔa Kulocɛliɛ bé wi suɔ bɛ̀ suɔfɔli bè yiri wi siimɛ
                     nī bè, kire 'jo cesiʔi kɛnmɛ nɛ̄ bè (wéli baa Sél 3.15). A wi sí ki juu nɛ̀ láʔa nɛ́ jo cɛliwɛ ó cɛliwɛ bé gbɛ̀ suɔlɔ taa lè tɛ́ngɛlɛ kɛnmɛ
                     nɛ̄ bè (wéli baa Zan 3.16-18).

Yiɛgininɛ tánʔagɛnmɛ bè tɛ́ngɛfɔlilɔ gboli nī lè31 Siɛnrɛ ti n'dɛ, kányiʔɛ wori dè: a siɛn wáà nɛ caa bèri yiɛgininɛ baara kúu dè tɛ́ngɛfɔlilɔ
         gboli nī lè, wiī nɛ baacɛ̀nrɛ caa. 2 Kire nɛ̄, yiɛginiwɛ+ wi 'yɛli wi- puu dìgire fùn, cɛliwɛ nigbefɔli+, nɛ́ bè wìi cògɛnmɛ cɛ́n. Ki 'yɛli wi- puu siɛn ŋáà wiī nɛ wìi ciʔige wè, nɛ́ siɛn
         ŋáà wi tánʔagɛnmɛ pi 'nyuɔ bè. Wi 'yɛli wi- puu nabɔndirigiwe, nɛ́ bè gbɛ̀ri siɛnnɛ
         tɛnmɛ bèle. 3 Wiì yɛli bè puu sungbuɔwɔʔ á kire bɛ̀ʔ kàsiitunwɔʔ. Wi 'yɛli bè buu funjɛ̀ngɛfɔli,
         nɛ́ funnyigefɔli; wi fǎga wìi kɛn wali dɛ́nigɛ mɛ́ gèʔ.4 Wi 'yɛli bè puu ŋàa wiī nɛ wi saʔa kàrigí gè cɛ̀ngɛ gè, níɛ wi pìile nári bèle peri
         lúru nɛ́ kpuʔɔrɔ ní. 5 Nɛ́ ki cɛ́n a siɛn ŋíì wè nɛ jàʔá nɛ wi saʔa kàrigí gèʔ, mɛni wi bé gbɛ̀ jáa bèri
         tɛ́ngɛfɔlilɔ gboli nári lè nàa nī Kulocɛliɛ woli lè ?6 Kiì yɛli wi- puu tɛ́ngɛfɔvɔnwɔʔ, á kire bɛ̀ʔ nàgbuʔɔrɔ fǎa ga jíin wi nīʔ, dí Kulocɛliɛ
         kàyuʔu ki fǎa ga tuu wi nɛ̄ bɛ̀ gbòdolilo kàfɔli wuʔu tíɛlɛ gèʔ. 7 Ki 'yɛli míɛni sìndɛngɛlɛ peri wi míɛtanʔa yeri gè, pe fǎa ga wi pariʔ dí gbòdolilo
         kàfɔli wi fǎa ga wi cò wi jùɔ nī wèʔ.Baakuɔlɔ tánʔagɛnmɛ bè tɛ́ngɛfɔlilɔ gboli nī lè8 Kire kanumɔ nɛ̄ bè, tɛ́ngɛfɔlilɔ gboli baakuɔlɔ bèle+, pe 'yɛli bè puu bàli siɛnnɛ piyē nɛ kpóri bèle, piyè yɛli pe- puu nyigele siinsiinfɔlilɔʔ.
         Pe fǎga puu sungbuɔlɔʔ, pe fǎga puu bàli pe wali nùʔɔrɔ́ wè nɛ caa wèʔ.9 Ki 'yɛli pe- puu bàli pe 'kò puɔlɔ kányiʔɛ nɛ̄ gè gàa ki 'tìɛ weli nɛ̄ gè, tɛ́ngɛlɛ
         wuʔu gè, nɛ́ funviire ní dè. 10 Ki 'yɛli míɛni pe- pe siʔɛ pe wéli gbínʔɛnɛ; kire kàduʔumɛ, a pe 'pe nyaa dìgire fùn
         dè, pe bé nɛ́ gbɛ̀ jáa bèri tɛ́ngɛfɔlilɔ gboli baakuɔlɔ baara kúu dè.11 Kire kanumɔ nɛ̄ bè, cɛlilɛ+ pe 'yɛli bè puu bàli siɛnnɛ piyē nɛ kpóri bèle. Pe fǎga puu bàli pe siɛnnɛ sànʔá
         bèleʔ. Pe 'yɛli pe- pìye cògɛnmɛ cɛ́n nɛ́ pe puu pàli bàli nɛ̄ siɛnnɛ pe 'tɛ́ngɛ bèle
         kele ke mìɛni nī.12 Tɛ́ngɛfɔlilɔ gboli ni baakuɔlɔ bèle, pe 'yɛli bè puu cɛlilɛ nigbenigbefɔlilɔ+. Pe sí de pe pìile sɔ́migi bèle de gbún, pé sí pe saaya wuulo sɔ́migɔ bèle pe cò.
         13 Nɛ́ ki cɛ́n baakuɔlɔ bálì pe pe baara sɔ́migi dè nɛ kúu dè, pe bé kpuʔɔrɔ taa; pe
         sɔ̀ngirɔ taʔadiʔɛ ki bé kpúʔɔ tɛ́ngɛlɛ nī lè Zezi Kirisi nī wè.Kányiʔɛ gáà ki 'tìɛ weli nɛ̄ gè14 Timote, mi nɛ sɔ̀ngí a cɛ̀ri sìʔɛrɛ m'bé kɛ́ bè sa muɔ wéli. Kire nɛ́ ki mìɛni m'bé
         sɛbɛ ŋáà tórigo wè muɔ mɛ́ bè kele gálì juu gèle bè tìɛ muɔ nɛ̄. 15 A ki sí kɛ́nì nyaa mi nɛ mɔgi bè pɛn wè, muɔ bé ki cɛ́n kɛnmɛ bíì nɛ̄ muɔ 'yɛli bè
         tánʔa wè Kulocɛliɛ saʔa wuulo sunʔɔmɔ nī bè, bàli bīɛlɛ Kulocɛliɛ wewiiwe tɛ́ngɛfɔlilɔ gboli lè, nàa nī kányiʔɛ ki gèdinnɛ lè nɛ́ gàa ki kányiʔɛ cògí gè nɛ yérige gè+. 16 ʔaan, káaliyɛ wè ti nīʔ, weli tɛ́ngɛlɛ ni kalarilɛ ni 'kpúʔɔ, nàa nī tɛ́ngɛlɛ ni nyùgo
         gè+:Wi nyɛ́nì wìi tìɛ siɛn céri nī+,a Kulocɛliɛ Pìle ni 'ki juu nɛ̀ láʔa nɛ́ jo wi 'sín+,a nyìʔɛnɛ tundunminɔ pe 'wi nyaa.A siɛnnɛ pe 'wi wuʔu jáari gèkùlogolo siɛnnɛmɛ́ bèle,a siɛnniʔɛnɛ 'tɛ́ngɛ wi nɛ̄ duniya nī wè,a Kulocɛliɛ wi 'wi yɛ̀gɛwi kpuɔmɔ nī bè+.
         
            
               	Wéli baa Tiit 1.6-9.

               	Bɛ̀ ti 'juu nɛ́ jo dí yiɛginiwɛ 'yɛli bè puu dìgire fùn nɛ́ cɛliwɛ nigbefɔli, kire
                     nɛ ki tìí wi 'yɛli bèri síngi wi cuɔ mɛ́ wè.

               	Siɛnnɛ pálì nɛ baakuɔlɔ bálì yeri bèle «diakirile.»

               	Pàli 'jo cɛlilɛ bálì pe míɛni pe 'puu baakuɔlɔ bèle. Pàli 'jo siɛnrɛ tiī nɛ nyu baakuɔlɔ
                     pe cɛlilɛ wuʔu nɛ̄.

               	Wéli baa 3.2 kaliwɛgɛ ki táanmɛ gè.

               	Wéli baa Efɛ 2.19-22.

               	Siɛnrɛ dáà ti 'puu ŋúnugo kire ga laa siɛnrɛ dáà pe 'puu nɛ nyu nɛ láʔala tɛ́ngɛlɛ
                     wuʔu nɛ̄ gè.

               	Wéli baa Zan 1.14.

               	Wéli baa Wurɔ 1.4.

               	Wéli baa Mar 16.19; Kakpi 1.9.

Jànvaa tɛnmɛnɛ wori dè41 Kulocɛliɛ Pìle ni 'ki fílige nɛ̀ juu nɛ́ jo làzɛnnɛ nī lè, siɛnnɛ pálì bé tɛ́ngɛlɛ yaʔa lè bé taʔa
         jànvaa pígele ke siɛnrɛ nɛ̄ dè, nɛ́ tɛnmɛnɛ náà ni 'kɔ́n gbòdolilo mɛ́ bèle+. 2 Jànvaafɔlilɔ bálì pe finɛnɛ bèle, pe bé pe fáanni bè pùunni. Siɛnnɛ bálì pe funyɔ
         yi nyɛ́nì kò laaduumɔ fùn majo pe 'tíngaanna le kàsun nī nɛ̀ yi sórigo+. 3 Kire siɛnnɛ bálì bèle, piyē nɛ tɛnmɛnɛ kanʔa lè níɛ̀ jo pe fǎri cɛlilɛ líi bèleʔ,
         nɛ́ míɛni pe nɛ̂ jo yaliire táà yē baa pe fǎri ti líiʔ. Nɛ̀ sí ki yaʔa Kulocɛliɛ wi
         'yaliire dáà ti mìɛni yige kire ga buu tɛ́ngɛfɔlilɔ bálì pe 'kányiʔɛ cɛ́n gè peri
         ti líi béri barigɛ kanʔa wire mɛ́.4 Nɛ́ ki cɛ́n Kulocɛliɛ yafaanra ti mìɛni yē cɛ̀nrɛ; tàa fáala sì yɛli we- ti wáaʔ a
         weli 'fɔ̀li ti nɛ̄ níɛ barigɛ kanʔa Kulocɛliɛ mɛ́ wè+, 5 nɛ́ ki cɛ́n Kulocɛliɛ siɛnrɛ dè nɛ́ náarigɛ ní gè kire ki nɛ̂ ki yaʔa ti- nɛ̂ puu
         cìilide.Ma puu baakuɔcɛ̀nwɛ Zezi Kirisi mɛ́ wè6 Ma kele gálì juu gèle ma yaʔa siinyɛninɛ mɛ́ bèle. Bà muɔ bé puu baakuɔcɛ̀nwɛ Zezi
         Kirisi mɛ́ wè, ŋàa tɛ́ngɛlɛ siɛnrɛ ti 'gbó wè á muɔ 'taʔa tɛnmɛjɛ̀nnɛ nɛ̄ lè súuri nàa muɔ
         'taa lè. 7 Kire nɛ̄ ma sí cíi nyùgofun múʔurudo nɛ̄ dè dàa tiì yɛli nɛ́ tɛ́ngɛlɛ ní lèʔ. Gìi
         ki bé pɔ́ri gè, ma mìɛ ŋàʔana ma mìɛ puɔ Kulocɛliɛ nɛ̄ wè. 8 Céri yaliiye yi káfugo yigele lè, kire nyɛ́nì pɔ́ri bè lɛ̀lɛ láà cɛ̀ri kúɔ wī, nɛ̀
         ki yaʔa a siɛn nɛ ŋàʔaná bè wìi puɔ Kulocɛliɛ nɛ̄ wè, kire yē pɔ́rigɔ nɛ̀ tóri kele
         ke mìɛni nɛ̄, lɛ̀gɛlɛ ke mìɛni nī. Nɛ́ ki cɛ́n Kulocɛliɛ nyɛ́nì nyuɔ fɛ̀ni nɛ́ jo
         wi bé sìi kɛn wè kire siɛn mɛ́ wè, lɛ̀lɛ náà nī lè nɛ́ duniya ŋáà wi báan wè+.9 Siɛnrɛ ti n'dɛ, kányiʔɛ wori dè, dàa nɛ̄ siɛnnɛ pe mìɛni 'yɛli bè tɛ́ngɛ dè: 10 bɛ̀ ki yē gè, a weli nɛ baara gbɛ̀ngɛ gè níɛ cáanri wè, kire nɛ ki tìí weli nyɛ́nì
         weli sɔ̀ngirɔ taʔa dè Kulocɛliɛ wewiiwe nɛ̄ wè, wire ŋáà wī siɛnnɛ pe mìɛni Suɔfɔli
         wè, bé nɛ́ cɛ ga jo tɛ́ngɛfɔlilɔ bèle. 11 Tire dī dàa muɔ 'yɛli bè juu bè gbɛ̀ngɛ dè, nɛ́ dàa nɛ̄ muɔ 'yɛli bè pe tɛnmɛ dè.12 Kiì yɛli siɛn muɔ faʔa bɛ̀ muɔ yē nàgapunwɔ wèʔ. Ma puu fìɛ tɛ́ngɛfɔlilɔ mɛ́ bèle
         muɔ juugɛnmɛ nī bè, nɛ́ muɔ tánʔagɛnmɛ nī bè, nɛ́ dɛ́nigɛ nī gè, nɛ́ tɛ́ngɛlɛ nī lè
         nɛ́ muɔ cìilimɛ ní bè.13 Náʔanɛ mi- kɛ́ baa wè, ma mìɛ kɛn mari Kulocɛliɛ siɛnrɛ wéli dè mari ti nyu siɛnnɛ
         mɛ́ bèle, mari lèbaanna nyɔ́gi pe nī, mari pe tɛnmɛ. 14 Ma fǎga Kulocɛliɛ kpuʔɔrɔ faʔa dèʔ dàa wi 'kɛn muɔ mɛ́ dè, tire dáà muɔ 'taa dè lɛ̀lɛ líì nī Kulocɛliɛ siɛnjuulo pe 'ti juu nɛ̀ fílige dè, á tɛ́ngɛfɔlilɔ gboliliɛlɛ pe 'pe kiyɛ taʔala yè muɔ nɛ̄ wè. 15 -Mìɛ kɛn ma láʔa ti mìɛni mɛ́, ma mìɛ nyɔ́gɔ kpógori ti nī, kire ga buu siɛnnɛ pe
         mìɛni pe- ki nyaa muɔ nɛ waa yiʔɛmɛ. 16 Mari mìɛ ciʔigi mari muɔ tɛnmɛnɛ wéli lè, ma sí lèbaanna nyɔ́gɔ ni nī. A muɔ nɛ kire
         kpínʔini gè, muɔ bé muɔ suɔlɔ woli fílige lè nɛ́ bìli woli ní lè pe lúru muɔ mɛ́ wè.
         
            
               	Wéli baa Tim2 3.1-2; Piɛ2 3.3; Zan1 2.18; Zud 18.

               	Pe yé puu nɛ tíngaanna tíʔi lè nɛ fìɛ tɛ́ngi kapiigbiʔilile nɛ̄ bèle nɛ́ sùkulolo
                     ní bèle, bàli pe yé fɛ̀ bèle.

               	Wéli baa Sél 1.31; Kakpi 10.15.

               	Wéli baa Mat 19.29; Mar 10.29-30.

Tɛ́ngɛfɔlilɔ yɛrigɛnmɛ bè51 Fǎga juu gbɛ̀ngɛ nàgaliɛwɛ nɛ̄ wèʔ, mari wi yɛrigi bɛ̀ muɔ tuu tíɛlɛ. Mari nàgapunminɔ
         yɛrigi bèle majo muɔ siinyɛninɛ bīɛlɛ. 2 Kàceliɛlɛ bèle, mari pe yɛrigi bɛ̀ muɔ yàala tíɛlɛ. Mari ceyɛlilɛ nàʔa bèle nɛ́ funjiilige
         ní, majo muɔ siinyɛninɛ bīɛlɛ.Tɛ́ngɛfɔlilɔ gboli ni lakicɛlilɛ bèle3 Mari kpuʔɔrɔ tari lakicɛlilɛ nɛ̄ bèle, bàli bīɛlɛ sáʔafɔli wè pe nɛ̄ bèleʔ. 4 Nɛ̀ ki yaʔa, a pìile yē lakicuɔ ŋíì mɛ́ wè, á kire bɛ̀ʔ wi pìtaʔasiile bèle, peli
         mɛ́ ki yē gbínʔɛnɛ pe- ki tɛnmɛ bè pe tɛ́ngɛlɛ tìɛ lè a piyē nɛ pe siivɔlilɔ tugoro
         líi dè, bà pe bé pe fuʔɔ tɔ́n gè pe mɛ́ gàa pe 'kpíʔile peli mɛ́ gè. Kire gáà kire
         ki 'Kulocɛliɛ dɛ́ni wè.5 Lakicuɔ ŋáà wī wìi nigbe wè, sáʔafɔli wè wi nɛ̄ wèʔ, wi nyɛ́nì wi sɔ̀ngirɔ taʔa dè
         Kulocɛliɛ nɛ̄. Kire lakicuɔ wi nìɛ náari níɛ̀ nɛ Kulocɛliɛ fiɛn wè pìlige nɛ́ cɛnvugo.
         6 Nɛ̀ ki yaʔa, lakicuɔ ŋáà wi tári nɛ̀ yɛli nɛ́ wi kanɛdanʔana ní gèle, wire nyɛ́nì
         kùu nɛ̀ kúɔ a wi cɛ́ni yē sìi nɛ̄ wè. 7 Ti n'dɛ dàa muɔ 'yɛli bè juu gbɛ̀ngɛ pe mɛ́ dè, kire ga buu siɛn fǎga gbɛ̀ tìgi pe
         nɛ̄ʔ. 8 A siɛn wáà sí wè nɛ wi narigɛ wuulo màakuu nyuʔɔ wèʔ, bé nɛ́ ga jo wi saʔa wuulo bèleʔ,
         wi nyɛ́nì cíi tɛ́ngɛlɛ nɛ̄ lè, wi cɛ́nì pii wī sìndɛngɛwɛ nɛ̄.9 Gàa ki 'lakicɛlilɛ míɛsɛbɛrɛ wuʔu kúɔ gè, bàli bīɛlɛ tɛ́ngɛfɔlilɔ gboli ni sári wè, a pe je lakicuɔ ŋíì míʔɛ sɛbɛ gè, wi 'yɛli wi 'yiʔɛlɛ togotaanri taa,
         bè ki yaʔa wi yé puu nàguɔ nigbe cuɔ+. 10 Wi 'yɛli wi- puu pe wi cɛ́n kacɛ̀ngbiʔiligele nɛ̄ gèle, wi sí yé puu ŋàa wi 'wi pìile
         sɔ́migɔ bèle nɛ̀ gbó wè, wi sí yé puu ŋàa wi nabɔnminɔ tìrigí bèle, ŋàa wi yé Kulocɛliɛ
         wuulo pe tɔliyɔ jíge yè+, ŋàa wi 'fuunmɔfɔlilɔ sáʔa bèle, nɛ́ kacɛ̀ngɛlɛ ke mìɛni feliye kpíʔile yè.11 Nɛ̀ ki yaʔa lakicɛlilɛ bálì piyè liɛ wèʔ, ma fǎga sí pe míɛyɛ sɛbɛ yè. Nɛ́ ki cɛ́n
         a pe kanɛdanʔana ke kɛ́nì pe taa wè, pe nìɛ caa bè nàguɔlɔ líɛ, bé sí Kirisi yaʔa wè. 12 Kire nɛ̂ ki yaʔa pe bé sa kolimɔ taa bɛ̀ pe 'nyafɛnigɛ pélige cúʔɔ gè, gàa ki yé pe
         'puɔ Kirisi nɛ̄ wè. 13 Bɛ̀ pe wè nɛ yakaa kúu wèʔ, pe nɛ̂ kò nɛ̂ nyaari kpáaya nī yè. Kire yákuɔ bɛ̀ʔ, bɛ̀
         pe wè nɛ yakaa kúu wèʔ, pe nìɛ siɛnniʔɛrɛ nyu nɛ mári níɛ̀ nɛ caa nɛ jiin siɛnnɛ kele
         nī gèle, nɛ kele kálì nyu gàli kiyè yɛli gèleʔ.14 Kire nɛ̄ mi nɛ ki caa lakicɛlilɛ bálì piyè liɛ bèleʔ, pe- cepɔrigɔ kpíʔile bé sí pìile
         sii, bé sí puu de pe saaya kàrigí yè cɛ̀ngɛ, kire ga buu weli leguu wi fǎga fànʔa
         taa de weli míʔɛ córi gèʔ. 15 Nɛ́ ki cɛ́n lakicɛlilɛ pálì nyɛ́nì láʔa kozinge nɛ̄ gè nɛ̀ taʔa Setɛni nɛ̄ wè. 16 A ki sí nyaa lakicɛlilɛ yē tɛ́ngɛfɔlicuɔ wáà narigɛ nī gè, wi de pe sári kire ga buu
         ki fǎga nyaa tɛ́ngɛfɔlilɔ gboli mɛ́ lè tugoroʔ, dí gboli ní sí gbɛ̀ jáa bèri lakicɛlilɛ
         sɛnminɛ sári bèle, bàli bīɛlɛ siɛn wè pe nɛ̄ wèʔ.Tɛ́ngɛfɔlilɔ gboli ni liɛlɛ bèle17 Liɛlɛ bálì bīɛlɛ pe tɛ́ngɛfɔlilɔ gboli kàrigí lè+ cɛ̀ngɛ wè, pe 'yɛli nɛ́ kpuʔɔrɔ tiɛyɛ siin ní+, bàli cɛ bīɛlɛ pe ŋàʔaná nɛ́ lèbaanna ní nɛ Kulocɛliɛ siɛnrɛ nyu dè níɛ siɛnnɛ tɛnmɛ
         bèle. 18 Nɛ́ ki cɛ́n Kulocɛliɛ siɛnsɛbɛrɛ ti 'jo: Muɔ sì yɛli bè jùɔ puɔ nùɔ wi nyuɔ nɛ̄ gèʔ a wiī nɛ yaliire sɛ̀ngí dèʔ+. A ti ń'nɛ̀ jo cígini: Baakuɔwɔ wi 'yɛli nɛ́ wi sàri ní wè+. 19 Fǎga yéri ki nɛ̄ʔ bè dìgire taʔa tɛ́ngɛfɔlilɔ gboli liɛwɛ wáà nɛ̄ʔ fúɔ macɛn a siɛnnɛ
         siin kire ga laa siɛnnɛ taanri ti 'juu nɛ̀ ceri nɛ́ jo kiī kányiʔɛ gè+. 20 Bàli pe kapiʔile kpínʔini gèle, ma juu pe nɛ̄ gbɛ̀ngɛ siɛnnɛ pe mìɛni nyaamɛ nɛ̄,
         kire ga buu bìli pe- fíɛ, pe fǎri kapiʔile kpínʔini gèleʔ.21 Mi 'tɔ̀ni nɛ ki nyu nɛ gbɛ̀ngí muɔ mɛ́ Kulocɛliɛ yiʔɛ mɛ́ gè, nɛ́ Zezi Kirisi yiʔɛ mɛ́ gè, nɛ́ nyìʔɛnɛ tundunminɔ pe yiʔɛ mɛ́ gè bàli bīɛlɛ Kulocɛliɛ 'nyíɛnɛ nɛ̀ kɔ̀n wè, ma kajuʔulo gálì cò gèle
         kpuʔɔ, ma fǎga wàa kaala juu bè ceri gbínʔɛnɛ muɔ sɔ̀ngirɔ nī dèʔ, ma fǎga wàa yige
         wàa nīʔ.22 Ma fǎga caanri bè muɔ kiyɛ taʔa yè wàa nɛ̄ fáari bè wi tɛ́ngɛ baara táà nɛ̄ tɛ́ngɛfɔlilɔ
         gboli nī lèʔ, kire ga buu muɔ fǎga liɛlɛ taa wi kapiʔile nī gèleʔ. -Mìɛ cò cìiliwe.23 Ma fǎri luʔɔ yákuɔ gbunʔ, bɛ̀ ki yē gè, ma diviɛn cɛ̀ri fàri baa, liyɛyaara tire kɛnmɛ
         nɛ̄, nɛ́ ki cɛ́n muɔ nɛ yáa túɔntuɔn.24 Siɛnnɛ pálì kapiʔile yē nɛ nyaʔa fáarifaari náʔanɛ kàyuʔu tuu pe nɛ̄ gè, pàli wuʔulo
         nɛ̂ sí lɛ̀lɛ líɛ níɛ̀ nɛ́ béli nɛ̂ yiri. 25 Kire kanumɔ nɛ̄ bè, pàli kacɛ̀ngɛlɛ nɛ̂ wári nɛ̀ cɛ́n. Pàli wuʔulo míɛni sí yē baa,
         ke nɛ̌ wári bè cɛ́nʔ, nɛ̀ ki yaʔa ke nɛ̌ kò baa làrigɛlɛ súuriʔ.
         
            
               	Bɛ̀ ti 'juu nɛ́ jo dí lakicuɔ 'yɛli bè puu nàguɔ nigbe cuɔ, kire nɛ ki tìí wi yé puu
                     nɛ síngi wi pɔli mɛ́ wè.

               	Ki yé buu kaliɛlɛ peli mɛ́, a nabɔnwɔ yé kɔ́n tánʔana nɛ̄ nɛ̀ pɛn wè, pe nɛ̂ cé wi
                     tɔliyɔ jíge yè. Wéli baa Luk 7.44; Zan 13.3-5.

               	Wéli baa Tiit 1.5-9; Piɛ1 5.1.

               	kpuʔɔrɔ tiɛyɛ siin:Girɛki siɛnrɛ nī dè náʔa gè, ti 'jo: kpuʔɔrɔ siin siin wori. Pàli nɛ ki sɔ̀ngí nɛ́ jo kpuʔɔrɔ tiɛyɛ siinwori tiī nɛ nyu. Pàli nɛ sɔ̀ngí nɛ́ jo
                     ki kɔri wire wī pe 'yɛli bèri sàri tiɛyɛ siin kanʔa pe mɛ́. Nɛ́ míɛni pàli nɛ sɔ̀ngí
                     cígini nɛ́ jo tiī nɛ nyu peri liɛwɛ kpóri wè béri wi sàri wali ní.

               	Fàn 25.4 tire ti 'juu náʔa gè.

               	Mat 10.10; Luk 10.7tire ti 'juu náʔa gè.

               	Wéli baa Fàn 17.6; 19.15.

Sùkulolo pe 'yɛli bèri lúru pe kàfɔlilɔ mɛ́ bèle61 Bàli bīɛlɛ sùkulolo bèle, pe míɛni 'yɛli peri tɔ́ri nɛ́ pe kàfɔlilɔ ní bèle bèri pe
         kpóri kpuʔɔ, kire ga buu siɛn fǎga Kulocɛliɛ míʔɛ faʔa gèʔ nɛ́ weli tɛnmɛnɛ ní lè
         nɛ̀ pínɛʔ. 2 A sùkulolo pálì yē baa, pe kàfɔlilɔ piyē tɛ́ngɛfɔlilɔ bèle, pe fǎga pe kàfɔlilɔ faʔa
         bèleʔ bɛ̀ ki 'nyaa pe 'kò siinyɛninɛ bèle tɛ́ngɛlɛ nī lè+. Nɛ̀ ki yaʔa pe sí de baara pe mɛ́ cɛ̀ngɛ bɛ̀ pe kàfɔlilɔ piyē tɛ́ngɛfɔlilɔ, nɛ́
         míɛni pe kàfɔlilɔ woli ni 'kpúʔɔ pe mɛ́ wè, peli bálì piyē nɛ tɔ̀ni taʔa pe baacɛ̀nrɛ
         kɛnmɛ nɛ̄ bè.Bè puu puɔwɔ Kulocɛliɛ nɛ̄ wè kire gī nɛ́ tɔ̀ni ní wèTi n'dɛ dàa nɛ̄ muɔ 'yɛli bèri pe tɛnmɛ bèle bè ti juu gbɛ̀ngɛ pe mɛ́ dè. 3 A siɛn wáà sí nɛ tɛnmɛnɛ láà niiyɛ kanʔa lè nàa niì yɛli nɛ́ weli Kàfɔli Zezi Kirisi wi kányiʔɛ siɛnrɛ ní dèʔ, nɛ́ tɛnmɛnɛ láà ní nàa niì yɛli nɛ́ kɛnmɛ bíì ní weli 'yɛli
         bè puu puɔlɔ Kulocɛliɛ nɛ̄ wèʔ, 4 kire siɛn wiī nɛ wìi nyíɛnɛ nɛ tóri wī, wiì yafiɛn cɛ́nʔ. Nyùgofun kàkiɛrɛ ti 'wi
         dɛ́ni nɛ̀ tóri nɛ̀ kò yaama wi mɛ́, nɛ́ kàsii caʔara ní dè nyasiɛnkanʔana wori nɛ̄
         dè. Kire tiɛyɛ nyáà yire sí nī yejaʔa ki yɛ̀gí, nɛ́ kàsii ní wè, nɛ́ míɛcuʔɔrɔ ní
         dè, nɛ́ bèri sɔ̀ngibiire sɔ̀ngí siɛnnɛ kɔli mɛ́ gè. 5 Pe nìɛ túngu nɛ́ pìye ní súuri, bàli bīɛlɛ pe sícilige ki nyɛ́nì koli gè, kányiʔɛ
         wè pe mɛ́ʔ. Piyē nɛ ki nyaʔa bè mìɛ puɔ Kulocɛliɛ nɛ̄ wè, kire yē kɛnmɛ páà bè duniya
         tɔ̀ni taa wī+.6 Gìi sí gī baa gè, bè puu puɔwɔ Kulocɛliɛ nɛ̄ wè, kire yē tɔ̀niniʔɛgɛ, a ki yē gàa
         wi 'taa gè, ki 'yɛli nɛ́ wi ní wè+. 7 Nɛ́ ki cɛ́n weli sì pɛn nɛ́ yafiɛn ní duniya nī wèʔ, bɛ̀ míɛni ki yē weli sǐ ga tíi
         kɛ́ nɛ́ yakaa níʔ a weli kɛ́nì yiri duniya nī wèʔ+. 8 A ki sí nyaa burudo tire yē weli mɛ́ dè nɛ́ yaliire ní dè, kire bé yɛli nɛ́ weli ní+.9 Bàli sí bīɛlɛ piyē nɛ lɔriniʔɛrɛ caa dè, peli bé tuu puuwelige nī gè bè cò pɛnnɛ nɛ̄
         lè nɛ́ nyùgofun kanɛdanʔana nìʔɛgɛlɛ nī gèle gàli ke 'pii gèle níɛ báan nɛ́ cúʔɔmɔ
         nɛ́ pùunnimɔ ní bè+. 10 Nɛ́ ki cɛ́n wali tàanma bè, pire bī sìpiimɛ pi mìɛni nìre dè. Pàli funyɔ yē kpoliyo
         bè wali taa wè, a pe 'líili tɛ́ngɛlɛ koligo nɛ̄ gè, a pe 'wuʔɔniʔɛyɛ cáan pìye nɛ̄.Te tɛ́ngɛlɛ ni cáanjɛ̀nrɛ cáanri dè11 Nɛ̀ ki yaʔa, muɔ Timote wè, muɔ ŋáà wī Kulocɛliɛ siɛn wè, mari fé kele gálì nɛ̄ gèle.
         Mari ki caa bèri kasingele kpínʔini ma puu puɔwɔ Kulocɛliɛ nɛ̄ wè, nɛ́ tɛ́ngɛlɛ ní,
         nɛ́ dɛ́nigɛ ní, nɛ́ lèbaanna ní, nɛ́ funnyige ní+. 12 Te tɛ́ngɛlɛ ni cáanjɛ̀nrɛ cáanri dè, ma bànguɔ sìi cò wè, ŋàa wuʔu nɛ̄ Kulocɛliɛ 'muɔ
         yeri wè, tɛ́ngɛlɛ náà wuʔu muɔ yé juu nɛ̀ láʔa siɛnniʔɛnɛ nyaamɛ nɛ̄ bè.13 Píra ŋáà nī wè, mi sí nɛ ki nyu nɛ gbɛ̀ngí muɔ mɛ́ Kulocɛliɛ yiʔɛ mɛ́ gè, wire ŋáà
         wi sìi kanʔa wè yɛrɛ ti mìɛni mɛ́ dè, nɛ́ Zezi Kirisi yiʔɛ mɛ́ gè, wire ŋáà wi 'kányiʔɛ juu gè nɛ̀ ceri Pɔnsi Pilati yiʔɛ mɛ́ gè+, 14 ma kire kajuugbɛnnɛ cò lè mari tári cìilimɛ nī bè, ma puu dìgire fùn, fúɔ bè taa weli
         Kàfɔli Zezi Kirisi wi kɛ́nì wìi tìɛ wè.15 Nɛ́ ki cɛ́n wi bága pɛn bè wìi tìɛ nɛ̀ yɛli nɛ́ lɛ̀lɛ náà ní Kulocɛliɛ 'nyíɛnɛ nɛ̀
         kɔ̀n lè, Kulocɛliɛ ŋáà wī fundaanra kɛnfɔli wè, wire ŋáà nigbe wī Fànʔafɔgbuɔwɔ wè,
         nɛ́ kùlofɔlilɔ pe Kùlofɔli wè, nɛ́ ní kàfɔlilɔ pe Kàfɔli wè+. 16 Wire nigbe wī sìnguu nī; wiī kòriwo kpìɛnmɛ nī bè bàa nɛ̄ siɛn sǐ gbɛ̀ sìʔɛrɛ kpɔni
         wèʔ. Siɛn wáà fáala fìɛ wi 'nyaa nɛ̀ nyaaʔ nɛ́ míɛni wàa sǐ gbɛ̀ wi nyaaʔ. Wire nigbe
         nɛ̄ kpuʔɔrɔ ti 'yɛli nɛ́ fànʔa ki mìɛni ní lɛ̀lɛ ó lɛ̀lɛ nī ! Ki- taa ki puu bɛ̀ !Walifɔlilɔ yɛrilɛ lè17 Ma ki juu ma gbɛ̀ngɛ duniya ŋáà walifɔlilɔ mɛ́ bèle ma pe yɛ pe fǎga buu nàgbuʔɔrɔfɔlilɔʔ,
         pe fǎga sí pe sɔ̀ngirɔ taʔa dè pe wali nɛ̄ wèʔ, ŋàa wiǐ je mɔgɔ wèʔ+.Ki 'yɛli pe- pe sɔ̀ngirɔ taʔa dè Kulocɛliɛ nɛ̄, wire ŋáà wi yaniʔɛrɛ ti mìɛni kanʔa
         weli mɛ́ dè kire ga buu weli- ti fundaanra taa dè. 18 Peri kacɛ̀ngɛ kpínʔini, pe- puu lɔrifɔlilɔ kakpiʔilijɛ̀ngɛlɛ kɔli mɛ́ gè, peri tàán,
         peri siɛnnɛ kanʔa bèle+.19 A kire 'kpíʔile gè, pe bé lɔriniʔɛrɛ gbuʔulo pìye yiʔɛ mɛ́+nyìʔɛnɛ nī lè, gìi ki bé tí pe- kányiʔɛ sìi taa wè, mbànʔa ŋáà wi báan wè.Siɛnsɛnrɛ dè20 ʔé Timote, -ki sɔ́migɔ ma cò gàa Kulocɛliɛ 'kɛn muɔ mɛ́ gè. Te mìɛ ciʔige nyùgofun
         siɛnniʔɛrɛ nɛ̄ dè dàa tiì yɛli nɛ́ tɛ́ngɛlɛ ní lèʔ, nɛ́ kàkiɛrɛ ní dè dàa siɛnnɛ pe
         nyu níɛ finɛnɛ nɛ́ jo tiī kacɛ́nnɛ lè. 21 Bɛ̀ sí ki yē gè, pàli 'puu nɛ ki sɔ̀ngí nɛ́ jo peli yé kire kacɛ́nnɛ taa lè wī, a
         pe sí kɛ́nì wàli nɛ̀ láʔa tɛ́ngɛlɛ nɛ̄ lè.Kulocɛliɛ kpuʔɔrɔ ti- puu yeli nɛ̄ !

Síɛrilɛ lè11 Mi Pɔli wè, mi yē Zezi Kirisi tundunwɔ nɛ̀ yɛli nɛ́ Kulocɛliɛ nyɛ́ni kaala ní lè. Wi 'mi tun mi de sìi wori jáari dè, sìi
         ŋáà wori nɛ̄ Kulocɛliɛ yé nyuɔ fɛ̀ni gè weli mɛ́ bɛ̀ weli yē pínɛnɛ nɛ́ Zezi Kirisi ní wè. 2 Mi nɛ sɛbɛ ŋáà tórigi wè Timote muɔ mɛ́, muɔ ŋáà wī mi pìdɛniwɛ wè. Tuufɔli Kulocɛliɛ
         nɛ́ weli Kàfɔli Zezi Kirisi, pe- kpuʔɔrɔ nɛ́ nyinimɛ nɛ́ yanyige kɛn gè muɔ mɛ́.Pɔli nɛ Kulocɛliɛ síɛri Timote wuʔu nɛ̄ gè3 Mi nɛ Kulocɛliɛ síɛri wè, wire ŋáà mɛ́ mi nɛ baara wè nɛ́ funviige ní gè, majo bɛ̀
         mi tuuliɛyɛ yi 'ki kpíʔile gè. Mi nɛ muɔ wuʔu nyu gè wi mɛ́ lɛ̀lɛ ó lɛ̀lɛ nī a mi
         nɛ náari pìlige nɛ́ cɛnvugo nī gè. 4 A mi gbɛ́nɛ̀ sɔ̀ngi nɛ̀ taa muɔ yéturo wuʔu nɛ̄ gè, ki láa nɛ̂ puu mi nɛ̄ kpuʔɔ bè
         muɔ nyaa kire ga buu mi fungo ki- nyì fundaanra nɛ̄ dè. 5 ʔaan, mi yē nɛ sɔ̀ngí nɛ taʔa nɛ́ kányiʔɛ tɛ́ngɛlɛ woli ní lè nàa nī muɔ nī wè, lire
         tɛ́ngɛlɛ náà ni 'puu muɔ yàaliʔɛ Lowizi mɛ́ wè nɛ́ muɔ yàa Enisi mɛ́ wè+. Mi nyɛ́nì tɛ́ngɛ ki nɛ̄ kire tɛ́ngɛlɛ náà lè niī muɔ fungo nī gè míɛni píra ŋáà
         nī wè.Pɔli 'lèbaanna nyɔ́gɔ Timote nī wè6 Kire nɛ̄ mi nɛ muɔ sɔ̀ngirɔ tìrigí dè nɛ́ jo: kpuʔɔrɔ dáà Kulocɛliɛ 'kɛn muɔ mɛ́ dè
         lɛ̀lɛ líì nī mi 'kiyɛ taʔa yè muɔ nɛ̄ wè, ma kpuʔɔrɔ dáà yaʔa dè kàa de taʔala ti
         nɛ̄ muɔ nī. 7 Nɛ́ ki cɛ́n Kulocɛliɛ nyɛ́nì wi Pìle kɛn lè weli mɛ́; niì ki yaʔa weli- puu fíɛrɛ funyɔ níʔ+, kire bɛ̀ʔ. Ni nɛ̂ weli funyɔ nyì yè nɛ́ ŋɔri ní, nɛ́ dɛ́nigɛ ní, bè weli kpíʔile
         weri wìye ciʔigi.8 Bɛ̀ sí ki yē gè, ki fǎga puu muɔ nɛ̄ fìɛrɛ bèri Kàfɔli wori nyu dè de tìí siɛnnɛ nɛ̄ bèleʔ. Ki fǎga ní puu muɔ nɛ̄ fìɛrɛ mi kɔli mɛ́ gè
         míɛniʔ bɛ̀ mi yē náʔa kasuu nī wèʔ. Gìi ki 'yɛli gè, te wuʔɔ nɛ́ mi ní kɛnmɛ báà nɛ̄
         bè Kataanna Siɛnrɛ wuʔu nɛ̄ gè, ma muɔ sɔ̀ngirɔ taʔa dè ŋɔri nɛ̄ dè dàa Kulocɛliɛ nɛ kanʔa dè. 9 Wire wi nyɛ́nì weli suɔ nɛ́ weli yeri weli- puu wi wuulo. A wi sí ki kpíʔile, kire
         sì nyaa majo weli kakpiʔiligele kɛnmɛ nɛ̄ wīʔ. ʔéʔe, wi yé kíni nɛ̀ ki nyíɛnɛ nɛ̀
         kɔ̀n nɛ̀ kire gbòbori nɛ̀ yaʔa wi kpuʔɔrɔ kɛnmɛ nɛ̄ bè+ kpuʔɔrɔ dáà wi 'kɛn weli mɛ́ náʔanɛ duniya 'wi faan wè, Zezi Kirisi kɛnmɛ nɛ̄ bè.10 Píra ŋáà nī wè, Kulocɛliɛ wi 'kire kpuʔɔrɔ tìɛ dè a weli 'ti nyaa, lɛ̀lɛ líì nī weli
         Suɔfɔli Zezi Kirisi wi yé pɛn duniya nī wè, a wi 'kùu wi fànʔa cúʔɔ gè+. Kataanna Siɛnrɛ kɛnmɛ nɛ̄ bè, a wi 'ki kpíʔile a weli 'sìi cɛ́n wè, sìi ŋáà wiǐ
         gbɛ̀ cúʔɔ wèʔ. 11 Bèri Kataanna Siɛnrɛ jáari dè, kire kɛnmɛ nɛ̄ Kulocɛliɛ wi 'mi tɛ́ngɛ wi siɛnjuuwo,
         nɛ́ wi tundunwɔ, nɛ́ tɛnmɛfɔli. 12 Kire kɛnmɛ nɛ̄ míɛni mi yē nɛ wuʔɔ kele gálì nɛ̄ gèle. Nɛ̀ sí ki yaʔa ki wè mi nɛ̄
         fìɛrɛʔ, gìi sí gī baa gè, mi 'ki cɛ́n ŋàa nɛ̄ mi 'tɛ́ngɛ wè. Mi 'ki sɔ́migɔ nɛ̀ cɛ́n,
         fànʔa yē wi mɛ́ bèri ki wéli gàa wi 'kɛn m'mɛ́ gè fúɔ bè pa nɔ̀ cɛnzɛngɛ nɛ̄ gè.13 Kányiʔɛ siɛnrɛ dáà nɛ̄ mi 'muɔ tɛnmɛ dè, mari ti cògí ma yɛli nɛ́ tɛ́ngɛlɛ ní nɛ́
         dɛ́nigɛ ní gè, gàa weli 'taa bɛ̀ weli yē pínɛnɛ nɛ́ Zezi Kirisi ní wè. 14 Tɛnmɛjɛ̀nnɛ náà mi 'kɛn muɔ mɛ́ lè, ma ni cò cɛ̀ngɛ nɛ́ Kulocɛliɛ Pìle fànʔa ní gè+ nàa ni yē kòrilo weli nī bèle.Wonɛzifɔri kacɛ̀ngbiʔiliye wori dè15 Muɔ nyɛ́nì ki cɛ́n nɛ̀ kúɔ, bàli pe 'puu nɛ́ mi ní Azii tɛ́nimɛ nī bè, a pe mìɛni
         'láʔa mi nɛ̄+. Peli pálì bīɛlɛ Fijɛli nɛ́ Ɛrimɔjɛni ní wè.16 Kàfɔli wi nyinidaaguugo ki- puu Wonɛzifɔri saʔa nɛ̄ gè, nɛ́ ki cɛ́n wi nyɛ́nì mi fungo gbiʔɛlɛ
         gè lɛ̀gɛlɛ sáa nī, wiì fìɛrɛ taa mi nɛ̄ʔ bɛ̀ pe 'mi puɔ nyùʔɔdiriye ní yè nɛ́ mi le
         kasuu nī wè. 17 Bà wi sɛ́nì jíin Wurɔmi kàʔa nī gè, a wi 'mi caa nɛ̀ màʔa nɛ́ lèbaanna ní fúɔ nɛ̀ sɛ́nì mi nyaa. 18 Kàfɔli Zezi wi- ki kpíʔile Kàfɔli Kulocɛliɛ wi- nyinimɛ taa Wonɛzifɔri nɛ̄ wè kàyuʔujuujɛngɛ gè+ ! Muɔ nyɛ́nì ki cɛ́n kányiʔɛ ní kacɛ̀ngboliyo sáa nyàa wi 'kpíʔile mi mɛ́ wè Efɛzi
         kàʔa nī gè.
         
            
               	Wéli baa Kakpi 16.1.

               	Wéli baa Wurɔ 8.15.

               	Wéli baa Efɛ 2.8-9; Tiit 3.5.

               	Wéli baa Kor1 15.15,57; Eb 2.14.

               	Wéli baa Tim1 6.20.

               	Wéli baa 4.16.

               	Wéli baa 1.12; Kor1 3.13; Kor2 5.9-10.

Zezi baakuɔcɛ̀nwɛ wè wuʔɔgɔ lɛ̀lɛ nī lè21 Muɔ wè, mi pùɔ, ma ŋɔri nyɔ́gɔ mìɛ nī, kpuʔɔrɔ kɛnmɛ nɛ̄ bè dàa weli 'taa dè bɛ̀ weli yē pínɛnɛ nɛ́ Zezi Kirisi ní wè. 2 Tɛnmɛnɛ náà muɔ 'taa mi mɛ́ lè siɛnniʔɛnɛ nyaamɛ nɛ̄ bè, ma ni kɛn pàli mɛ́, bàli
         nɛ̄ siɛnnɛ pe 'tɛ́ngɛ bèle, bàli pe bé gbɛ̀ jáa bè pàli tɛnmɛ ni nɛ̄ lè.3 Mari pínɛ mari wuʔɔ nɛ́ mi ní, majo bɛ̀ Zezi Kirisi kapiɛngbuɔnjɛ̀nwɛ tíɛlɛ. 4 Kapiɛngbuɔnwɔ ŋáà wi 'baara sirasiire nī dè, wi nìɛ caa wire woli ni- wire kàfɔli
         dɛ́ni wè, ŋàa wi 'wi líɛ baara nɛ̄ dè. Wi nɛ̌ ki yaʔa cɛngɛ ó cɛngɛ duniya kele ke-
         wire yérigeʔ. 5 Bɛ̀ míɛni sí ki yē, a siɛn nɛ kàsɛnigɛ fé gè, wiǐ gbɛ̀ ki tɔ̀ni taaʔ ka laa wiì fɛ̀
         nɛ̀ yɛli nɛ́ kàsɛnigɛ ki kajuudiʔɛlɛ ní gèleʔ. 6 A tàfaliwɛ wiī nɛ fáli kátii wè, wi 'yɛli bè puu péliwe bè wi siʔi ki yaliire ti tɔ̀ni
         taa wè. 7 Mari sɔ̀ngí mi siɛnjuuro nɛ̄ dè, bà Kàfɔli wi bé muɔ sáʔa muɔ- ti mìɛni kɔri cɛ́n
         wè.8 Te sɔ̀ngí mari taʔa nɛ́ Zezi Kirisi ní wè, wire ŋáà wi 'nyɛ́ nɛ̀ yiri kúbilo sunʔɔmɔ
         nī bè, wire ŋáà wi 'yiri Dawuda siimɛ tùlugo nī gè+. Tire siɛnrɛ ti 'kɔ́n Kataanna Siɛnrɛ mɛ́ dè dàa mi nɛ jáari dè. 9 Tire Kataanna Siɛnrɛ tire kɛnmɛ nɛ̄ mi yē nɛ wuʔɔ fúɔ a pe 'mi puɔ nɛ́ nyùʔɔdiriye+ ní yè majo kapiigbiʔiliwe mi yē. Nɛ̀ sí ki yaʔa Kulocɛliɛ siɛnrɛ tire wè puɔrɔʔ.
         10 Kire kɛnmɛ nɛ̄ mi nɛ kele ke mìɛni kpàrí nɛ cògí bàli kɛnmɛ nɛ̄ Kulocɛliɛ 'nyíɛnɛ
         nɛ̀ kɔ̀n wè, kire ga buu pe- suɔlɔ taa lè nàa ni 'kɔ́n Zezi Kirisi mɛ́ wè. Bɛ̀ ki
         yē gè pe bé bànguɔ kpuɔmɔ taa bè míɛni.11 Siɛnrɛ ti n'dɛ, kányiʔɛ wori dè:A ki sí yē weli 'kùu nɛ́ Kirisi ní wè,weli bága puu sìi nɛ̄ nɛ́ wi ní bè pínɛ+.12 A weli 'ki kpàri nɛ̀ cò nɛ wuʔɔ nɛ́ wi ní wè,weli bé puu tɛ́ninɛ nɛ́ wi ní kùlofɔlimɔ nī bè.A ki sí nyaa weli 'cíi wi nɛ̄ wè,wire míɛni bága cíi weli nɛ̄.13 A weli sí wè tɛ́ngɛmɛ siɛnnɛ bèle wi kɔli mɛ́ gèʔ,wire wè, wi nɛ̂ kò tɛ́ngɛmɛ siɛn,nɛ́ ki cɛ́n, wiǐ gbɛ̀ cíi wìi nɛ̄ʔ+.Baakuɔwɔ ŋáà wi 'míɛtanʔa taa Kulocɛliɛ mɛ́ wè14 Ma pe sɔ̀ngirɔ tìrige dè kele gálì nɛ̄ gèle. Ma juu ma tìɛ pe nɛ̄ gbɛ̀ngɛ Kulocɛliɛ
         yiʔɛ mɛ́ gè, pe fǎga de kàkiɛrɛ kpínʔini nɛ́ nyasiɛnkɛniyɛ yi kɔri ní wèʔ. Tire wè
         nɛ yakaa nyuʔɔʔ; tire yē nɛ báan nɛ́ cúʔɔmɔ ní bàli mɛ́ pe ti lúru dè. 15 Mari ŋàʔaná ma mìɛ tìɛ Kulocɛliɛ yiʔɛ mɛ́ gè majo baakuɔwɔ ŋáà wī wi kàfɔli wi nyɛ́nì
         wi siʔɛ nɛ̀ wéli wè, ŋàa wiì yɛli bèri fìɛrɛ taʔa dè wi baara nɛ̄ dèʔ, ŋàa wi kányiʔɛ
         siɛnrɛ gbòborí dè nɛ jáari dè. 16 Mari fé siɛnniʔɛrɛ nɛ̄ dè dàa tiì yɛli nɛ́ tɛ́ngɛlɛ ní lèʔ. Nɛ́ ki cɛ́n bàli pe pìye
         kanʔa tire mɛ́ dè, piyē nɛ líili nɛ waa Kulocɛliɛ nɛ̄ wè+. 17 Kire siɛnnɛ bálì pe siɛnrɛ tiī bɛ̀ nɔmigɔ tíɛlɛ gàa ki 'luʔɔri gè nɛ́ píɛlɛ gè. Peli
         pálì bīɛlɛ Imɛnɛ wè nɛ́ Filɛti ní wè+. 18 Peli nyɛ́nì kányiʔɛ koligo wáa gè, níɛ siɛnniʔɛnɛ fáanni bèle nɛ láʔala tɛ́ngɛlɛ koligo
         nɛ̄ gè, níɛ ki nyu nɛ́ jo kúbilo pe nyɛ́yirile ni 'tóri nɛ̀ kúɔ.19 Nɛ̀ sí ki yaʔa, kàkpuɔn ŋáà Kulocɛliɛ sɔ́migɔ nɛ̀ tɛ́ngɛ wè, wiī baa lìriwe súuri, a siɛnrɛ ti 'sɛbɛ wi nɛ̄
         nɛ̀ kò fìɛ nɛ́ jo: Kàfɔli wi 'pe cɛ́n bàli bīɛlɛ wire wuulo bèle+. A ki sí ń'nɛ̀ jo: Ŋàa wi 'jo wire yē Kàfɔli wuu wè, ki 'yɛli wi de líili kapiʔi nɛ̄ gè+.20 Saakpuʔɔ nī gè, yakpiʔilide ti nɛ̌ puu tiɛ wori yákuɔ wīʔ nɛ́ walifiiwe wori yákuɔ
         wīʔ, tàa nɛ̂ puu míɛni gùnɛyɛ wori nɛ́ cuuro wori. Piɛrɛ pélide ti nɛ̂ puu cɛngbuʔɔ
         cɛnyɛ wori; sɛnrɛ tire nɛ̂ puu cɛnwɛriyɛ yakpiʔilide wori. 21 Ki sí n'gɛ, a wàa nɛ wìi cìile kapiʔi kɔli mɛ́ gè gàa wuʔu mi 'juu gè, wi bé puu kpuʔɔrɔ
         yalege tíɛlɛ, wàlidɛngɛwɛ wi Kàfɔli mɛ́ wè, ŋàa wi Kàfɔli wi nɛ̂ líɛ nɛ wi kakpiʔilijɛ̀ngɛlɛ
         ke míɛni kúu gèle.22 Kire nɛ̄ mari fé nàgapunmɔ pi kanɛdanʔana nɛ̄ gèle, mari sínnɛ caa lè, nɛ́ tɛ́ngɛlɛ
         ní lè, nɛ́ dɛ́nigɛ ní gè, nɛ́ yanyige ní gè, nɛ́ bàli ní piyē nɛ náari Kàfɔli mɛ́ wè nɛ́ funjiilige ní gè+. 23 Ma cíi nyùgofun nɛ́ sìnjiligefun kàkiɛrɛ nɛ̄ dè; muɔ 'ki cɛ́n tiī nɛ báan nɛ́ kàgbaaligɛ
         ní. 24 Nɛ̀ ki yaʔa Kàfɔli wi sùkulowo wiì yɛli bè puu kàsiitunwɔʔ. Wi 'yɛli wi- puu funjɛ̀ngɛfɔli
         siɛnnɛ pe mìɛni kɔli mɛ́ gè, bé gbɛ̀ jáa bèri siɛnnɛ tɛnmɛ bèle, bé puu kpàricogofɔli
         kagbɛngɛlɛ nī gèle. 25 Wi 'yɛli bèri nyu de tìí siɛnnɛ nɛ̄ bèle nɛ́ funnyige ní, bàli pe cìʔí wi tɛnmɛnɛ
         nɛ̄ lè. Dùʔɔ Kulocɛliɛ bága pe yaʔa pe- pe sɔ̀ngirɔ yiʔɛ dè pe- kányiʔɛ cɛ́n gè, 26 dí pe sí koli bè sɔ̀ngijɛnrɛ líɛ dè. Bà pe bé jáa bè suɔ gbòdolilo kàfɔli wi gáriyɛ mɛ́ yè, nyàa nī wi 'pe kùru nɛ̀ cò yè pe wi nyɛ́ni kele kpínʔini gèle.

Gàa ki bága de kpínʔini cɛnzɛnyɛ nī yè31 Muɔ 'yɛli bè ki cɛ́n, Timote, cɛnzɛnyɛ nyáà yi báan yè, làgbɛngɛlɛ bága puu baa. 2 Siɛnnɛ pe bága de pìye nyuɔmɔ yákuɔ caa, dí wali wi sí pe dɛ́ni. Pe bé puu nìɛnyiɛnigɛfɔlilɔ,
         bèri pìye kpóri, bèri Kulocɛliɛ teri wè. Pe bé puu sìnluʔulo pe siivɔlilɔ kɔli mɛ́
         gè, nɛ́ kacɛ̀ngɛ sìnjɛ́nminɛ, bè puu bàli pe wè nɛ tɔ́ri nɛ́ Kulocɛliɛ kele ní gèleʔ.
         3 Pe bé puu dɛ́nigɛfunvɔlilɔ, piyě de nyinimɛ tariʔ, bèri siɛnnɛ sànʔá, bè puu kpàricogo
         fùn, nɛ́ fungbɛnyɛfɔlilɔ, bè puu kacɛ̀ngɛ ki leguuloʔ. 4 Pe béri siɛnnɛ fáanni bèle bèri pe kanʔa pe leguulo mɛ́ bèle, bè puu funwarigɛfɔlilɔ,
         nàgbuʔɔrɔ ti bé ki yaʔa pe bé kò fúɔnnɔ. Duniya wi tàanma pi bé pe dɛ́ni bè tóri Kulocɛliɛ
         nɛ̄ wè+. 5 Pe béri ki kpínʔini majo peli yē puɔlɔ Kulocɛliɛ nɛ̄ wè, nɛ̀ ki yaʔa pe béri cìʔí
         tɛ́ngɛlɛ ni fànʔa nɛ̄ gè. Ma láʔa kire siɛnnɛ bálì nɛ̄ bèle !6 Pàli yē baa pe sunʔɔmɔ nī bàli pe jiin nɛ mári saaya nī yè. Cɛlilɛ bálì pe 'fáanni
         madɛni bèle, pe nìɛ pe cògí pe gáriyɛ nɛ̄ yè, cɛlilɛ bálì pe 'nyì kapiʔile nɛ̄ gèle,
         á kanɛdanʔana feliniʔɛyɛ yiī nɛ pe fíigi nɛ mári yè, 7 á piyē nɛ tɛnmɛnɛ caa súuri nɛ̀ ki yaʔa pe nɛ̌ jáa bè kányiʔɛ cɛ́n gèʔ.8 Majo bɛ̀ ki yé buu faʔa gè, bɛ̀ Janɛsi nɛ́ Janbirɛsi+ 'puu nɛ kìí nɛ́ Misa ní wè, píra ŋáà nī wè, siɛnnɛ bálì pe míɛni piyē nɛ kìí nɛ́ kányiʔɛ ní gè. Pe sícilige
         ki nyɛ́nì koli, pe tɛ́ngɛlɛ ni wè yafiɛnʔ. 9 A kire 'ki kɛn peli bèle, piyě gbɛ̀ kɛ́ yiʔɛ mɛ́ʔ, nɛ́ ki cɛ́n siɛnnɛ pe mìɛni bága
         pe ledomɔ wori cɛ́n dè, majo bɛ̀ ki yé buu Janɛsi nɛ́ Janbirɛsi wuʔu nɛ̄ gè.Pɔli nɛ Timote yɛrigi wè10 Nɛ̀ ki yaʔa muɔ wè, muɔ nyɛ́nì sɔ́migɔ nɛ̀ taʔa mi nɛ̄ mi tɛnmɛnɛ nī lè, nɛ́ mi tánʔagɛnmɛ
         ní bè, nɛ́ gìi mi nɛ cìrá bè kúɔ gè, nɛ́ mi tɛ́ngɛlɛ ní lè, nɛ́ mi funnyige ní gè,
         nɛ́ mi dɛ́nigɛ ní gè, nɛ́ mi lèbaanna ní lè. 11 Muɔ nyɛ́nì ki cɛ́n wuʔɔyɔ nyáà mi 'taa tɛ́ngɛlɛ wuʔu nɛ̄ gè nɛ́ mi fùrɔyɔ ní yè Antiyɔsi
         kàʔa nī gè, nɛ́ Ikonɔmi kàʔa ní gè, nɛ́ Liisitiri kàʔa nī gè+. A mi 'yi kpàri nɛ̀ cò, a Kàfɔli wi 'mi píle nɛ̀ suɔ yi mìɛni mɛ́.12 Bɛ̀ ki yē gè, bàli pe mìɛni pe caa bè kɛ́ yiʔɛ mɛ́ gè bè pe sìi puɔ wè Kulocɛliɛ nɛ̄
         wè, bè pe yaʔa pínɛnɛ nɛ́ Zezi Kirisi ní wè, pe bé wuʔɔyɔ taa pe tɛ́ngɛlɛ kɛnmɛ nɛ̄ bè. 13 Nɛ̀ ki yaʔa siɛnpiile bèle nɛ́ jànvaafɔlilɔ ní bèle, peli béri waa yiʔɛmɛ súuri kapiʔi
         nī gè. Pe béri siɛnnɛ fáanni bèle de pùunní, bèri pìye fáanni de pùunní peli tíimɛ
         bèle.14 Gàa ki 'muɔ kúɔ gè, ma nìre wáa tɛnmɛnɛ nī lè nàa muɔ 'taa lè bɛ̀ muɔ ki cɛ́n niī
         kányiʔɛ gè. Muɔ nyɛ́nì ki cɛ́n ŋàa mɛ́ muɔ 'ni taa lè+. 15 Nɛ̀ ki líɛ baa muɔ pìire lɛ̀lɛ nī lè, muɔ 'Kulocɛliɛ siɛnsɛbɛrɛ cɛ́n dè. Ti bé gbɛ̀ sícilige kɛn gàa ki waa suɔlɔ mɛ́ lè a siɛn 'tɛ́ngɛ Zezi Kirisi
         nɛ̄ wè+.16 Siɛnsɛbɛrɛ ti mìɛni 'yɛ̀ Kulocɛliɛ wire tíimɛ mɛ́+. Tiī pɔ́ridɔ bè siɛn tɛnmɛ kányiʔɛ nɛ̄ gè, bè siɛn yige wi pùunnidiʔɛ nī gè, bè siɛn
         sìɛn wè, bè wi tɛnmɛ sínmɛ koligo nɛ̄ gè. 17 Bɛ̀ sí ki bé puu dí Kulocɛliɛ siɛn wi sí sɔ́migɔ bè gbòbori yaʔa, bè gbɛ̀ jáa bèri
         kacɛ̀ngbiʔiligele ke mìɛni kpínʔini.
         
            
               	Koliyo 2-4 tiʔɛ nī gè, wéli baa Wurɔ 1.29-31.

               	Janɛsi nɛ́ Janbirɛsi wè, míɛyɛ yáà yi 'nyaa Zuufulo kaliɛmɛ pi yé kɛn Ezipiti kùlo
                     sàndobilo mɛ́ bèle, bàli pe 'puu nɛ cáanri nɛ́ Misa ní wè. Wéli baa Yir 7.11,22.

Timote 'yɛli bèri Kulocɛliɛ siɛnrɛ jáari dè41 Mi 'tɔ̀ni nɛ ki nyu nɛ gbɛ̀ngí muɔ mɛ́ Kulocɛliɛ yiʔɛ mɛ́ gè nɛ́ Zezi Kirisi yiʔɛ mɛ́ gè, wire ŋáà wi bága kàyuʔu juu gè siɛnwiile nɛ̄ bèle nɛ́ kúbilo ní bèle
         cɛngɛ gíì wi bága pɛn wè, bè pa wi kùlofɔligɔ tɛ́ngɛ gè: 2 mari Kulocɛliɛ siɛnrɛ jáari dè nɛ́ lèbaanna ní. Mari ti nyu de gbɛ̀ngí de tìí pe nɛ̄
         làjɛnnɛ nī lè nɛ́ làbiile ní lè. Mari pe kolimɔ nyu bè pe nɛ̄, mari lèbaanna nyɔ́gi
         pe nī. Mari ki kpínʔini nɛ́ funnyige ní muɔ tɛnmɛnɛ ni mìɛni nī lè.3 Nɛ́ ki cɛ́n lɛ̀lɛ láà bága pa nɔ̀, siɛnnɛ piyě ní de caa de kányiʔɛ tɛnmɛnɛ lúru lèʔ.
         Bɛ̀ pe ngbúʔulo ke bága de ki caa bèri tɛnmɛnɛ láà lúru nàa ni 'yɛli nɛ́ pe kanɛdanʔana
         ní gèle, pe béri kire tɛnmɛfɔlilɔ bálì felile gbunʔuni bèle pìye táanni. 4 Pe bé ngbúʔulo tɔ́n gèle kányiʔɛ kɔli mɛ́ gè bè ke yiʔɛ bèri múʔurudo kele lúru gèle.
         5 Nɛ̀ ki yaʔa, muɔ Timote wè, ma mìɛ cògɛnmɛ cɛ́n kele ke mìɛni nī gèle. Mari lèbaanna
         nii wuʔɔgɔ lɛ̀lɛ nī lè, mari Kataanna Siɛnrɛ jáari dè. ʔaan, -muɔ baara kúɔ dè ma forigo.Pɔli wi 'nɔ̀ kàsɛnigɛ ki kúɔmɔ nɛ̄ bè6 Gàa ki 'mi kúɔ wè, mi sìi wi kúu nɛ waa wī, wi bé sùʔu bè wo bɛ̀ kakuɔrɔ diviɛn tíɛlɛ
         Kulocɛliɛ mɛ́ wè+. Mi lɛ̀lɛ ni 'nɔ̀ bè yiri duniya nī wè. 7 Mi 'cáanjɛ̀nrɛ cáan dè nɛ̀ mi kàsɛnigɛ kúɔ gè+. Mi nyɛ́nì tɛ́ngɛlɛ cò lè. 8 Gàa ki 'kò m'mɛ́ gè, kire gī kàsɛnigɛ ki tɔ̀ni wè, gàa Kàfɔli wi 'tɛ́ngɛ m'mɛ́ gè,
         kpuʔɔrɔ ndɔ̀ngɔ gáà gī sínnɛ wuʔu gè+. Wire ŋáà wi kàyuʔu nyu gè nɛ síngi wè, wire wi bé ki kɛn m'mɛ́ kire cɛngɛ gè, kiì
         sí nyaa majo mi yákuɔ wīʔ; bàli pe mìɛni bīɛlɛ Kirisi wi pɛn woli ni 'kpúʔɔ pe mɛ́
         wè.Kajuusɛngɛlɛ gèle9 Mari ŋàʔaná ma pɛn náʔa m'mɛ́ fáari. 10 Bɛ̀ píra ŋáà duniya yɛrɛ ti 'Demasi dɛ́ni wè, a wi 'mi yaʔa nɛ́ kɛ́ Tesaloniki kàʔa
         mɛ́. Kiresan wire 'kɛ́ Galasi kùlo mɛ́, a Tiiti 'kɛ́ Dalimasi tɛ́nimɛ nī. 11 Luku wire nigbe wī náʔa nɛ́ mi ní. Ma Mariki+ kɔ́ri wè wiri báan nɛ́ muɔ ní, nɛ́ ki cɛ́n wi bé gbɛ̀ jáa bè mi sáʔa Kulocɛliɛ baara
         nī dè. 12 Mi nyɛ́nì Tisiiki tórigo wè Efɛzi kàʔa mɛ́+.13 A muɔ kɛ́nì báan wè, mari báan nɛ́ mi burugbuʔɔ ní gè gàa mi 'yaʔa Turowasi kàʔa mɛ́
         gè, Karipusi saʔa nī gè. Nɛ́ míɛni mari báan nɛ́ sɛbɛlɛ ní bèle, bàli cɛ bīɛlɛ sɛ̀ngɛ
         wuulo bèle.14 Alɛgizandiri wè+, fɔ̀ninaguɔ wè, wi nyɛ́nì kapiiniʔɛgɛlɛ kpíʔile mi nɛ̄. Kàfɔli wi bé ki sàri wi mɛ́
         nɛ̀ yɛli nɛ́ wi kakpiʔiligele ní gèle+. 15 -Mìɛ cò wi nɛ̄ díɛʔ, nɛ́ ki cɛ́n wi nyɛ́nì weli siɛnrɛ kìɛ dè.16 Tabelige nɛ̄ gè, bà mi 'puu kàyuʔujuulo yiʔɛ mɛ́ gè bè juu mi kaala nɛ̄ lè, siɛn sì
         'puu baa nɛ́ mi níʔ, pe mìɛni cé mi yaʔa. Kulocɛliɛ wi- ki yaʔa pe nɛ̄. 17 Nɛ̀ sí ki yaʔa, Kàfɔli wè, wi 'puu nɛ́ mi ní, a wi 'ŋɔri nyɔ́gɔ mi nī, kire ga buu
         mi- gbɛ̀ jáa bè Kataanna Siɛnrɛ jáari dè fúɔ bè sa nɔ̀ ki láʔala nɛ̄ lè, kire ga buu bàli pe mìɛni bèle pe wè Zuufulo
         bèleʔ peli- gbɛ̀ jáa bè ti lúʔu. A wi 'mi suɔ jàri nyuɔ mɛ́ gè+.18 Kàfɔli wi bága mi píle bè suɔ siɛnnɛ kapiigbiʔiligele ke mìɛni mɛ́, bè mi suɔ kire ga buu
         mi- jíin wi kùlofɔligɔ nī gè baa nyìʔɛnɛ nī lè. Wire nɛ̄ kpuɔmɔ pi 'yɛli súuri ! Ki- taa ki puu bɛ̀ !Síɛrilɛ sɛnnɛ lè19 Ma Pirisiili nɛ́ Akiilasi+ síɛri m'mɛ́, nɛ́ Wonɛzifɔri+ narigɛ ní gè. 20 Erasiti+ wi 'kò Korɛnti kàʔa mɛ́. Turofiimi wè, wi 'puu yaawa a mi 'wi yaʔa Milɛti kàʔa mɛ́.21 Ma ŋàʔana ma sí pɛn sɛ́nì wiire lɛ̀lɛ ni- nɔ̀ lè. Ebulusi wè, nɛ́ Pudɛnsi ní wè, nɛ́
         Linusi ní wè, nɛ́ Kulodiya ní wè, nɛ́ weli siinyɛninɛ pe mìɛni ní bèle, pe muɔ síɛri
         baa.22 Kàfɔli wi- puu nɛ́ muɔ ní ! Kulocɛliɛ kpuʔɔrɔ ti- puu yeli ye mìɛni nɛ̄ !
         
            
               	Wéli baa Filip 2.17; Yir 29.40; Tɔ́r 28.7, nɛ́ Filip 2.17 nɛ́ kaliwɛgɛ ki táanmɛ gè..

               	Wéli baa Tim1 6.12; Kakpi 20.24.

               	Wéli baa Kol 1.25; Tim2 2.5; Zak 1.12.

               	Wéli baa Kakpi 12.12,25; 13.5,13; 15.37-39.

               	A Tisiiki kɛ́nì nɔ̀ baa, Timote bé gbɛ̀ pɛn Pɔli kúrugu.

               	Wéli baa Tim1 1.20.

               	Wéli baa Ŋún 28.4; 62.13; Kàs 24.12.

               	wi 'mi suɔ jàri nyuɔ mɛ́ gè:Siɛnrɛ dáà ti kɔri wi 'jo: wi 'mi suɔ kùu mɛ́ wè.

               	Wéli baa Kakpi 18.2.

               	Wéli baa 1.16-17.

               	Wéli baa Wurɔ 16.23.

Síɛrilɛ lè11 Sɛbɛ ŋáà wi 'kɔ́n mi Pɔli mɛ́, mi ŋáà wī Kulocɛliɛ sùkulowo wè nɛ́ ní Zezi Kirisi tundunwɔ wè. Kulocɛliɛ wi 'mi tun mi de wi siɛnnyiɛnɛgɔnminɔ sári bèle peri waa yiʔɛmɛ tɛ́ngɛlɛ
         nī lè pe- kányiʔɛ cɛ́n gè. Kire kányiʔɛ kire ki 'ki yaʔa pe pe sìi tári wè bè puu
         puɔlɔ Kulocɛliɛ nɛ̄ wè+. 2 Kire bé ki yaʔa pe sɔ̀ngirɔ taʔadiʔɛ taa, bànguɔ sìi wuʔu nɛ̄ gè. Kulocɛliɛ wi wè
         nɛ finɛnɛʔ; wi yé nyuɔ fɛ̀ni weli mɛ́ kire sìi wi wori nɛ̄ dè nɛ̀ ki yaʔa duniya wiì
         cé fìɛ faanʔ. 3 Nɛ̀ yɛli nɛ́ lɛ̀lɛ náà ní wire tíimɛ yé tɛ́ngɛ lè, a Kulocɛliɛ wi 'ki kpíʔile a wire
         siɛnrɛ ti 'cɛ́n tunduro tire kɛnmɛ nɛ̄, dàa wi 'kɛn mi mɛ́ dè, dàa Kulocɛliɛ weli
         Suɔfɔli wi 'juu nɛ̀ gbɛ̀ngɛ mi mɛ́ nɛ́ jo mi de ti jáari dè.4 Mi 'sɛbɛ ŋáà tórigo wè muɔ mɛ́, Tiiti, muɔ ŋáà wī mi jaa kányiʔɛ wuu wè, bɛ̀ weli
         siin we 'wúɔ tɛ́ngɛlɛ nī lè. Kpuʔɔrɔ nɛ́ yanyige- puu muɔ nɛ̄, Tuufɔli Kulocɛliɛ nɛ́ Zezi Kirisi weli Suɔfɔli wè, peli kɛnmɛ nɛ̄ bè !Tiiti baara dè tɛ́ngɛfɔlilɔ gbuʔulo nī gèle Kirɛti kùlo nī lè5 Kaala náà kɛnmɛ nɛ̄ mi 'muɔ yaʔa Kirɛti tɛ́nimɛ nī bè+, kire yē muɔ- baara sɛnrɛ kúɔ dè baa. Má sí liɛlɛ tɛ́ngɛ bèle tɛ́ngɛfɔlilɔ gbuʔulo nī gèle kàʔa ó kàʔa nī majo bɛ̀ mi 'ki juu muɔ mɛ́ gè+. 6 Liɛwɛ ó liɛwɛ 'yɛli wi- puu dìgire fùn, wi sí puu cɛliwɛ nigbefɔli+, dí wi pìile pe sí puu tɛ́ngɛfɔlilɔ, kolimɔ fǎga puu pe nɛ̄ʔ, bé nɛ́ cɛ ga jo cíimɛʔ+.7 Nɛ́ ki cɛ́n tɛ́ngɛfɔlilɔ gboli ni yiɛginiwɛ wè, wiī Kulocɛliɛ siɛnnɛ kàrigɛfɔli. Kire
         nɛ̄ wi sìi wi 'yɛli wi- puu dìgire fùn. Wiì yɛli wi de wìi nyíɛnɛʔ, kire ga laa bè
         puu funyɛrigɛfɔliʔ. Wiì yɛli bè puu sungbuɔwɔʔ, á kire bɛ̀ʔ kàsiitunwɔʔ. Wiì yɛli
         bè puu ŋàa wi wali nùʔɔrɔ́ nɛ caa wèʔ.8 Gìi sí ki 'yɛli gè, wi- puu nabɔndirigiwe, dí kacɛ̀ngbiʔilige ki- wi dɛ́ni. Wi 'yɛli
         bèri wìi ciʔige, bé sí puu siɛnsinwɛ bè puu wàlidɛngɛwɛ Kulocɛliɛ mɛ́ wè, bé wìi cògɛnmɛ
         cɛ́n. 9 Wi 'yɛli bè kányiʔɛ siɛnrɛ cò dè kpuʔɔ dàa ti 'yɛli nɛ́ dìi ní pe 'wi tɛnmɛ dè. Bɛ̀
         wi bé gbɛ̀ jáa bèri lèbaanna nyɔ́gi bìli nī bèle nɛ̀ yɛli nɛ́ kányiʔɛ tɛnmɛnɛ ní lè,
         bé sí siɛnnɛ pùunnidiɛyɛ tìɛ yè pe nɛ̄, bàli piyē nɛ kàkiɛrɛ kpínʔini kire tɛnmɛnɛ
         nɛ̄ lè.10 Nɛ́ ki cɛ́n pe nìʔɛnɛ yē baa bàli bīɛlɛ pe 'cíi kányiʔɛ siɛnrɛ nɛ̄ dè, níɛ nyùgofun
         siɛnniʔɛrɛ nyu dè nɛ siɛnnɛ fáanni bèle. Peli cɛ́nì niʔɛ Zuufulo tɛ́ngɛfɔlilɔ sunʔɔmɔ
         nī bè+. 11 Ma pe nyuɔyɔ tɔ́n yè, nɛ́ ki cɛ́n piyē nɛ nariyɛ sáamɛ nyaʔami bɛ̀ pe tɛnmɛnɛ kanʔa
         lè nàa niì yɛli lèʔ. Piyē nɛ kire kpínʔini nɛ wali nùʔɔrɔ́ wè nɛ caa. 12 Kirɛti wuu wáà, pe kanyaajuuwo wáà wī, wi cɛ́nì ki juu nɛ́ jo:Kirɛti siɛnnɛ pe mìɛni yē káfinɛvinɛnɛ súuri,nɛ́ ní nyàʔayawiipiire tíɛlɛ,nɛ́ ní sàliyɛfɔlilɔ bálì pe sɔ̀ngí bèri líi yákuɔ wè.13 Gàa sí wi 'juu nɛ̀ ceri gè, kiī kányiʔɛ. Kire nɛ̄ ma ti juu ma gbɛ̀ngɛ pe nɛ̄, kire
         ga buu pe tɛ́ngɛlɛ ni- puu cìilile, 14 pe fǎga pìye kɛn bèri Zuufulo pe múʔurudo siɛnrɛ+ lúru dèʔ, pe fǎga pìye kɛn bèri siɛnnɛ pe fànʔa kajuʔulo wori lúru dèʔ, bàli pe 'kàduʔu
         wáa kányiʔɛ mɛ́ gèʔ.15 Bàli funyɔ yi 'cìile yè, peli mɛ́ bèle, yɛrɛ ti mìɛni yē cìilide. Nɛ̀ ki yaʔa bìli
         pe 'núʔɔ bèle, nɛ́ cíi, piyè tɛ́ngɛ wèʔ, peli mɛ́ bèle, yɛrɛ ti mìɛni yē núʔɔrɔ. Gìi
         sí gī baa gè, pe sìnjilige nɛ́ pe funyɔ yiī núʔɔyɔ+. 16 Pe 'jo peli nyɛ́nì Kulocɛliɛ cɛ́n, nɛ̀ ki yaʔa pe kakpiʔiligele gèle kiyē nɛ ki tìí
         pe 'cíi wi nɛ̄ʔ. Piyē laabiri wuulo, nɛ́ ní siɛnciile; piyě gbɛ̀ jáa bè kacɛ̀nnɛ láà
         fáala kpíʔileʔ.
         
            
               	Wéli baa Tim1 2.4; 4.7.

               	Kirɛti tɛ́nimɛ bè, piī luʔɔ sunʔɔmɔ nī.

               	Wéli baa Kakpi 14.23; Tim1 1.3; Tim2 2.2.

               	Bɛ̀ ti 'juu nɛ́ jo dí yiɛginiwɛ 'yɛli bè puu dìgire fùn nɛ́ cɛliwɛ nigbefɔli, kire
                     nɛ ki tìí wi 'yɛli bèri síngi wi cuɔ mɛ́ wè.

               	Koliyo 6-8 tiʔɛ nī gè, wéli baa Tim1 3.2-4.

               	Wéli baa Kakpi 11.2; Tim1 1.6..

               	Wéli baa Tim1 1.4; 4.7; Tim2 4.4.

               	Wéli baa Luk 11.39-41; Wurɔ 14.20.

Tɛ́ngɛfɔlilɔ pe tánʔagɛnmɛ bè21 Nɛ̀ ki yaʔa muɔ wè, muɔ 'yɛli bèri tɛnmɛnɛ kanʔa lè tɛ́ngɛfɔlilɔ mɛ́ bèle mɛni pe
         'yɛli bèri tári de yɛligi nɛ́ kányiʔɛ tɛnmɛnɛ ní lè+. 2 -Ki juu nàgaliɛlɛ mɛ́ bèle pe- pìye cògɛnmɛ cɛ́n, pe- puu bàli siɛnnɛ piyē nɛ kpóri
         bèle, peri pìye ciʔige, pe- nìre wáa tɛ́ngɛlɛ nī lè nɛ́ dɛ́nigɛ ní nɛ́ lèbaanna ní
         lè+.3 Kire kanumɔ nɛ̄ bè, kàceliɛlɛ bèle, pe 'yɛli bèri tári de yɛligi nɛ́ pe wàlidɛngɛlɛ
         kɛnmɛ ní bè Kulocɛliɛ mɛ́ wè. Pe fǎri siɛnnɛ sànʔáʔ, pe fǎga puu sunmɔ sùkuloloʔ.
         Peri tɛnmɛnɛ kanʔa kacɛ̀ngbiʔiligele woli lè+, 4 bèri ceyɛlilɛ tɛnmɛ bèle pe- pe pɔlilɔ yaʔa bèle pe- pe dɛ́ni nɛ́ pe pìile ní bèle.
         5 Nɛ̀ pínɛ peri pìye ciʔige, pe tánʔagɛnmɛ pi de síngi, peri pe saaya baara sɔ́migi
         dè de kúu, pe sí puu funjɛ̀nyɛfɔlilɔ, peri pìye cɛ́rigi pe pɔlilɔ mɛ́ bèle, kire ga
         buu siɛn fǎga Kulocɛliɛ siɛnrɛ faʔa dèʔ+.6 Bɛ̀ míɛni ki yē mari nàgapunminɔ yɛrigi bèle peri pìye ciʔige. 7 Muɔ tíimɛ wè, ma puu fìɛ muɔ kacɛ̀ngbiʔiligele ke mìɛni nī gèle, dí muɔ tɛnmɛnɛ ni
         sí puu cìilile, peri tɔ́ri nɛ́ ni ní+. 8 Muɔ siɛnrɛ ti sí puu kányiʔɛ wori, dàa siɛn sǐ gbɛ̀ kìɛ dèʔ, kire ga buu fìɛrɛ- tɔ́n
         weli parifɔlilɔ nɛ̄ bèle, gìi ki bé tí pe fǎga yakaa taa bè juu sìpiʔi weli kɔli mɛ́
         gèʔ+.9 Sùkulolo peri pìye cɛ́rigi kele ke mìɛni nī pe kàfɔlilɔ mɛ́ bèle, peri ki caa peli
         wuʔu ki- pe dɛ́ni, pe fǎga de siɛnrɛ píle dèʔ pe kàfɔlilɔ mɛ́ bèleʔ+. 10 Pe fǎga de pe yúuʔ. Peri ki kpínʔini tɛ́ngɛlɛ- puu peli kɔli mɛ́ gè, kire ga buu peri
         tɛnmɛnɛ kpóri lè kpuʔɔ, weli Suɔfɔli Kulocɛliɛ woli lè.11 Nɛ́ ki cɛ́n Kulocɛliɛ nyɛ́nì wi kpuʔɔrɔ tìɛ dè, dàa kɛnmɛ nɛ̄ siɛnnɛ pe mìɛni bé gbɛ̀ suɔlɔ taa lè. 12 Tire kpuʔɔrɔ dáà ti 'weli tɛnmɛ we- láʔa tánʔagɛnbiimɛ nɛ̄ bè bàa pi wè tɔ́ri nɛ́
         Kulocɛliɛ ní wèʔ, nɛ́ duniya ŋáà wi kanɛdanʔana ní gèleʔ, kire ga buu weri wìye ciʔigi,
         béri tári de yɛligi nɛ́ sínmɛ ní bè, nɛ́ bè puu puɔlɔ Kulocɛliɛ nɛ̄ wè, lɛ̀lɛ náà
         nī lè. 13 Weli 'yɛli bèri tári kɛnmɛ báà pire nɛ̄ bà weli nɛ lɛ̀lɛ siri lè a weli sɔ̀ngirɔ taʔadiʔɛ
         ki kɛ́nì fori gè nɛ́ fundaanra ní dè, lɛ̀lɛ líì nī Zezi Kirisi bé wi kpuɔmɔ nɛ́ wi cɛ̀nmɛ tìɛ bè+, wire ŋáà wī weli Kulocɛliɛ kpuɔwɔ wè nɛ́ ní Suɔfɔli wè. 14 Wi 'wìi kɛn wire tíimɛ wè weli kɛnmɛ nɛ̄ bè bè weli suɔ kolimɔ pi mìɛni mɛ́, bè weli
         cìile kire ga buu weli- kò wi tíimɛ siɛnfelige bèri ŋàʔaná de kacɛ̀ngɛlɛ kpínʔini
         gèle.15 Ti n'dɛ dàa muɔ 'yɛli bèri sɔ́migi de tɛnmɛ dè nɛ́ fànʔa ní gè, bè lèbaanna nyɔ́gɔ
         siɛnnɛ nī bèle, nɛ́ bè pe pùunnidiɛyɛ tìɛ yè pe nɛ̄. Muɔ fǎga ki yaʔa siɛn wáà fáala
         muɔ faʔaʔ+.
         
            
               	Wéli baa Tim1 1.10; Tim2 1.13.

               	Wéli baa Tes2 1.3-4; Tim1 6.11.

               	Wéli baa Tim1 2.9-10; 3.8-11.

               	Wéli baa 3.2; Wurɔ 2.24; 14.16; Tim1 5.14; 6.1; Piɛ1 2.12; 3.2; Piɛ2 2.2.

               	Wéli baa Tim1 4.12; Piɛ1 5.3.

               	Wéli baa Piɛ1 2.15.

               	Wéli baa Efɛ 6.5; Kol 3.22; Tim1 6.1; Piɛ1 2.18.

               	Wéli baa Kor1 1.7; Tes2 2.8; Piɛ2 1.1; 3.12.

               	Wéli baa Tim1 4.12.

Tɛ́ngɛfɔlilɔ pe tánʔagɛnmɛ bè31 Ma tɛ́ngɛfɔlilɔ sɔ̀ngirɔ tìrige dè ki nɛ̄ peri pìye cɛ́rigi fànʔafɔlilɔ mɛ́ bèle nɛ́
         siɛnkpolilo ní bèle peri lúru pe mɛ́, pe- pìye gbòbori pe yaʔa kacɛ̀ngbiʔiliye yi
         mìɛni nɛ̄+. 2 Pe fǎga de siɛn míʔɛ córiʔ. Ki 'yɛli pe- puu yanyigefɔlilɔ, pe- puu nɛ́ funjɛ̀nyɛ
         ní, pe- puu funnyigefɔlilɔ siɛnnɛ pe mìɛni kɔli mɛ́ gè. 3 Nɛ́ ki cɛ́n faʔa gè, weli míɛni 'puu sìnjilige fùn, nɛ́ ní sìnluʔulo, nɛ̀ pùunni,
         níɛ kanɛdanʔana níɛ ní tàanbiimɛ kele ke feliye yi mìɛni sùkulolo. Weli sìi wi yé
         nyì kapiigbiʔilide nɛ̄ dè nɛ́ nyabiɛnnɛ ní lè. Weli yé buu laabiri wuulo, nɛ́ wìye
         biɛn. 4 Nɛ̀ ki yaʔa, bà weli Suɔfɔli Kulocɛliɛ wi 'wi funjɛ̀ngɛ tìɛ gè nɛ́ wi dɛ́nigɛ ní gè
         siɛnnɛ kɔli mɛ́ gè, 5 a wi 'weli suɔ. Kiì nyaa majo weli cé kasingele kpíʔile wīʔ; wi 'nyinimɛ taa weli
         nɛ̄ wī, nɛ́ weli funyɔ jíge yè nɛ̀ mùnu nɛ̀ weli sii fɔnminɔ, a weli 'sìi fɔnwɔ taa
         wè wi Pìle kɛnmɛ nɛ̄ bè+. 6 Kulocɛliɛ wi 'wi Pìle tìrige lè nɛ̀ le weli nī nìʔɛgɛ, weli Suɔfɔli Zezi Kirisi kɛnmɛ nɛ̄ bè, 7 kire ga buu, bɛ̀ Kulocɛliɛ wi 'weli tɔ́ri sínminɛ wi yiʔɛ mɛ́ gè wi kpuʔɔrɔ kɛnmɛ
         nɛ̄ bè+, weli bé gbɛ̀ kò bànguɔ sìi kɔriliile, kire gáà ki yē weli kányiʔɛ sɔ̀ngirɔ taʔadiʔɛ
         gè.8 Siɛnrɛ ti n'dɛ, kányiʔɛ wori dè. Mi sí nɛ caa muɔ- tire kányiʔɛ siɛnrɛ sɔ́migɔ dè
         bè juu, kire ga buu bàli pe 'tɛ́ngɛ Kulocɛliɛ nɛ̄ wè, peri pìye ŋàʔaná peri kacɛ̀ngɛlɛ
         kpínʔini gèle. Ti n'dɛ dàa ti 'nyuɔ nɛ́ ní tɔ̀ni ní wè, siɛnnɛ mɛ́ bèle+. 9 Nɛ̀ ki yaʔa nyùgofun kàkiɛrɛ dè, nɛ́ tuufɔduluyo siɛnrɛ ní dè, nɛ́ kàsii wori ní dè,
         nɛ́ kàgbaaligɛ ní gè Fànʔa Siɛnrɛ wori nɛ̄ dè+, mari mìɛ ciʔige ti nɛ̄ ! Tiī tɔ̀ni fùn nɛ́ ní waʔanɛ. 10 Ŋàa wi wàlimɛ nyɔ́gi tɛ́ngɛfɔlilɔ gboli sunʔɔmɔ nī bè, ma juu ma tìɛ wi nɛ̄ tɔligɔ nigbe, ma ní juu wi ní tɔliyɔ siinwuʔu
         nɛ̄ gè. A kiì nyuɔ gèʔ, ma kire siɛn líili wè mìɛ nɛ̄+. 11 Ma ki cɛ́n, kire siɛn feliwe wi nyɛ́nì yiri kozinge nī gè; kapiigbiʔiliwe wī. Wire
         tíimɛ nyɛ́nì kàyuʔu cáan gè nɛ̀ kúɔ wìi nɛ̄.Síɛrilɛ lè nɛ́ siɛnsɛnrɛ dè12 A mi kɛ́nì Aritemasi tórigo wè muɔ mɛ́ kire ga laa Tisiiki wè, ma ŋàʔana mari mi kpàlí
         Nikopolisi kàʔa mɛ́ gè, nɛ́ ki cɛ́n mi nyɛ́nì ki nyíɛnɛ nɛ̀ kɔ̀n bè wiire lɛ̀lɛ kúɔ
         lè baa kire tiʔɛ nī. 13 Fànʔa Siɛnrɛ kacɛ́nwɛ Zenasi wè, nɛ́ Apolɔsi ní wè+, ma kɛnmɛ pi mìɛni kpíʔile ma pe sáʔa pe tánʔana nɛ̄ lè, kire ga buu yakaa fǎga sa
         pe laaʔ ! 14 Nɛ́ míɛni, weli wuulo pe 'yɛli bèri ki tɛnmɛ bè pìye kɛn bèri kacɛ̀ngɛlɛ kpínʔini
         gèle, kire ga buu pe- gbɛ̀ siɛnnɛ sáʔa bèle kafuʔulo nī gèle. Bɛ̀ ki bé kpíʔile dí
         yasɛnrɛ sí de nyaʔa pe sìi nī wè.15 Bàli pe mìɛni bīɛlɛ náʔa nɛ́ mi ní wè, peli nɛ muɔ síɛri. Bàli weli 'dɛ́ni bèle tɛ́ngɛlɛ
         nī lè, ma pe síɛri.Kulocɛliɛ kpuʔɔrɔ ti- puu ye mìɛni nɛ̄ !
         
            
               	Wéli baa Wurɔ 13.1; Piɛ1 2.13.

               	Wéli baa Tim2 1.9; Zan 3.5.

               	Wéli baa Wurɔ 3.24.

               	Wéli baa Tim1 1.15-16.

               	Wéli baa Tim1 1.3-7; Tiit 1.10,14.

               	Wéli baa Mat 18.15-17.

               	Wéli baa Kakpi 18.24-28.

1
   
      
         1
Síɛrilɛ lè11 Mi Pɔli wè, kasuulewe wè Zezi Kirisi baara kɛnmɛ nɛ̄ bè, nɛ́ Timote weli siinyɛni wè, weli nɛ sɛbɛ ŋáà tórigi wè muɔ mɛ́,
         Filɛmɔ, muɔ ŋáà wī weli baakuɔnyɛni wè nɛ́ weli dɛ́ni wè. 2 Sɛbɛ ŋáà míɛni wiī weli siinyɛjuɔ Apia wuu, nɛ́ sí yē míɛni Arisipi wuu+, wire ŋáà wi cáanjɛ̀nrɛ cáanri dè nɛ́ weli ní wè. Sɛbɛ ŋáà míɛni wiī tɛ́ngɛfɔlilɔ gboli wuu, nàa nī baa muɔ saʔa nī gè. 3 Weli Tuu Kulocɛliɛ wè, nɛ́ Kàfɔli Zezi Kirisi ní wè, pe- kpuʔɔrɔ nɛ́ yanyige kɛn gè yeli mɛ́.Filɛmɔ wi dɛ́nigɛ gè nɛ́ wi tɛ́ngɛlɛ ní lè4 Mi nɛ Kulocɛliɛ síɛri wè muɔ wuʔu nɛ̄ gè lɛ̀lɛ ó lɛ̀lɛ nī a mi nɛ náari muɔ mɛ́ wè.
         5 Nɛ́ ki cɛ́n mi nɛ muɔ tɛ́ngɛlɛ wuʔu lúru gè nàa nī muɔ mɛ́ Kàfɔli Zezi nī wè, nɛ́ muɔ dɛ́nigɛ ní gè gàa gī muɔ mɛ́ Kulocɛliɛ wuulo pe mìɛni kɔli mɛ́
         gè. 6 Mi nɛ Kulocɛliɛ náari wè nɛ́ jo, weli pínɛnyɛnigɛ gáà gī weli mɛ́ tɛ́ngɛlɛ nī lè ki-
         baara muɔ fungo nī gè kire ga buu muɔ- kacɛ̀ngɛlɛ ke mìɛni cɛ́n gàli weli 'taa bɛ̀
         weli yē pínɛnɛ nɛ́ Zezi Kirisi ní wè. 7 Mi siinyɛni, muɔ dɛ́nigɛ ki nyɛ́nì fundaangbuɔrɔ nɛ́ lèbaanna nyɔ́gɔ mi fungo nī gè,
         nɛ́ ki cɛ́n muɔ nyɛ́nì Kulocɛliɛ wuulo funyɔ gbiʔɛlɛ yè.Pɔli 'kàsulugo kpíʔile Wonɛzimu wuʔu nɛ̄ gè8 Kire nɛ̄, bɛ̀ weli yē pínɛnyɛnigɛ nɛ̄ nɛ́ Kirisi nī wè, mi bé gbɛ̀ jáa bè juu nɛ́
         muɔ ní bè muɔ yɛ gàa muɔ 'yɛli bè kpíʔile gè, 9 nɛ̀ ki yaʔa ki 'pɔ́ri mi mɛ́ bè muɔ fiɛn wìyedɛnigɛ kɛnmɛ nɛ̄ bè. ʔaan, mi Pɔli wè, nàgaliɛwɛ wè, nɛ́ ní píra ŋáà nī wè kasuu nī wè Zezi Kirisi kɛnmɛ nɛ̄ bè, 10 mi nɛ muɔ fiɛn wī mi jaa Wonɛzimu+ wuʔu nɛ̄ gè. Mi 'kò wi tuu náʔa kasuu nī wè. 11 Faʔa gè, wiì 'puu nɛ yakaa nyuʔɔ muɔ nɛ̄ʔ, nɛ̀ sí ki yaʔa píra ŋáà nī wè, wi bé gbɛ̀
         jáa bè baara bè kaala nyuɔ+ muɔ nɛ̄ nɛ́ mi ní.12 Mi bé ní koli wi tórigo muɔ mɛ́, majo mi tíimɛ fungo mi bé tórigo muɔ mɛ́. 13 Ki cî mi dɛ́ni bè wi yaʔa náʔa nɛ́ mi ní, wi de baara mi mɛ́ muɔ sìndiʔɛ nī, bɛ̀ mi
         yē kasuu nī wè Kataanna Siɛnrɛ kɛnmɛ nɛ̄ bè. 14 Nɛ̀ sí ki yaʔa, kiì mi dɛ́niʔ bè yakaa kpíʔile gàa kiì yɛli muɔ mɛ́ gèʔ, kire ga buu
         muɔ fǎga ki 'nyaa ŋàʔanigɛ kaala bè kacɛ̀ngɛ kpíʔile mi mɛ́ʔ. Ki 'yɛli bè kɔ́n muɔ
         fungo nī. 15 Dùʔɔ ki bé sí gbɛ̀ nyaa wi yé líili muɔ nɛ̄ bè lɛ̀lɛ láà cɛ̀ri kúɔ wī, dí muɔ sí koli
         wi taa wi- puu muɔ wuu súuri, 16 wi fǎga ní puu muɔ mɛ́ sùkulowoʔ; wi 'pɔ́ri nɛ̀ tóri sùkulowo nɛ̄, wi- puu muɔ mɛ́
         siinyɛni ŋáà wi 'muɔ dɛ́ni wè. Wi 'tɔ̀ni yē mi mɛ́ siinyɛni kpuɔwɔ, nɛ̀ sí ki yaʔa
         wi bé ní puu muɔ mɛ́ siinyɛni kpuɔwɔ bè tóri mi nɛ̄, céri kɔli mɛ́ gè nɛ́ bɛ̀ ki 'nyaa
         wi 'tɛ́ngɛ Kàfɔli nɛ̄ wè.17 A ki yē muɔ nɛ tɔ́ri nɛ́ mi ní bɛ̀ muɔ baakuɔnyɛni tíɛlɛ wè, ma wi kpàli majo mi tíimɛ
         wī. 18 A ki sí nyaa wi 'yakaa kpíʔile muɔ nɛ̄ wè, á kire bɛ̀ʔ a muɔ fuʔɔ yē wi nɛ̄ wè+, ma ki tɛ́ngɛ mi wuʔu. 19 Mi tíimɛ kɔli ní mi nyɛ́nì nyasiɛnkɛniyɛ nyáà sɛbɛ yè: mi Pɔli wè, mi bé ki tɔ́n muɔ
         mɛ́. Nyùgo ní cɛ wè ki nɛ̄ʔ mi- muɔ sɔ̀ngirɔ tìrige dè bé jo muɔ tíimɛ sìi wiī fuʔɔ
         mi kɔli mɛ́ gèʔ. 20 ʔaan, mi siinyɛni, mi nɛ muɔ fiɛn wī, ma kpuʔɔrɔ dáà kɛn dè m'mɛ́ Kàfɔli kɛnmɛ nɛ̄ bè, ma mi fungo nyígi gè bɛ̀ weli yē pínɛnyɛnigɛ
         nɛ̄ nɛ́ Kirisi ní wè.21 Bɛ̀ mi 'tɛ́ngɛ ki nɛ̄ muɔ bé lúʔu mi mɛ́ wè, mi 'sɛbɛ ŋáà tórigo wè muɔ mɛ́. Mi 'ki
         cɛ́n muɔ bé ki kpíʔile fúɔ bè tóri gàa mi 'náari muɔ mɛ́ gè+. 22 Lɛ̀nunɔ náà nī lè, mari saasinɛgɛ káà gbòborí m'mɛ́, nɛ́ ki cɛ́n mi sɔ̀ngirɔ yē ki
         nɛ̄ ki 'kò cɛ̀, Kulocɛliɛ bé ki yaʔa mi- koli bɛn yeli kúrugu, yeli náariyɛ kɛnmɛ
         nɛ̄ bè.Síɛrilɛ sɛnnɛ lè23 Epafirasi+ yē náʔa nɛ́ mi ní kasuu nī wè, Zezi Kirisi baara kɛnmɛ nɛ̄ bè. Wiī nɛ muɔ síɛri baa,
         24 nɛ́ siɛnnɛ bálì ní bèle, mi baakuɔnyɛninɛ bèle, pe mìɛni nɛ muɔ síɛri míɛni: Mariki
         wè, nɛ́ Arisitariki ní, nɛ́ Demasi ní wè, nɛ́ Luku ní wè+.25 Kàfɔli Zezi Kirisi wi kpuʔɔrɔ ti- puu yeli nɛ̄.
         
            
               	Apia: Ki bé gbɛ̀ nyaa Filɛmɔ cuɔ wi yé puu.Arisipi: Ki bé gbɛ̀ nyaa Filɛmɔ jaa wi yé puu. Wéli baa Kol 4.17.

               	Wéli baa Kol 4.9.

               	Wonɛzimu míʔɛ ki kɔri wire wī kanyuɔnɔ siɛn.

               	Dùʔɔ Wonɛzimu cé yakaa yùu wi kàfɔli mɛ́ wè wī nɛ́ fɛ̀.

               	Weli nɛ sɔ̀ngí Pɔli nɛ caa bè ki juu Filɛmɔ mɛ́ wè wi- Wonɛzimu láʔa wi sùkulomɔ nɛ̄
                     bè. Pàli ki 'juu nɛ́ jo Wonɛzimu wi 'kò wìimɛ, nɛ́ kò Efɛzi kàʔa tɛ́ngɛfɔlilɔ gboli
                     ni yiɛginiwɛ wáà.

               	Epafirasi: Epafurodiiti míɛwerige kire gī. Wéli baa Filip 2.25; 4.18; Kol 1.7; 4.12.

               	Mariki: Wéli baa Kakpi 12.12; Tim2 4.11. Arisitariki: Wéli baa Kakpi 19.29. Demasi: Wéli baa Kol 4.14. Luku: Wéli baa Kol 4.14.

ZEZI WII KULOCƐLIƐ TUNDUNWƆ NƐ NI TƐNGƐFƆLILƆ KACUƆNRILƆ KAFƆLI(1.1–4.13)Kulocɛliɛ wi 'tóri wi Jaa mɛ́ wè nɛ̀ juu11 Faʔa faʔa gè, lɛ̀gɛlɛ sáa nī Kulocɛliɛ wi 'puu nɛ tòrí wi siɛnjuuliɛlɛ mɛ́ bèle nɛ nyu nɛ taʔala kɛnmɛ sáamɛ nɛ̄ weli tobilo mɛ́ bèle. 2 Píra ŋáà nī wè, làzɛnnɛ náà nī lè, wi Jaa wire mɛ́ wi 'tóri nɛ́ juu nɛ́ weli ní. Wi
         'duniya faan wè wi Jaa fànʔa nɛ̄ gè; wire wi 'kpíʔile yɛrɛ ti mìɛni kɔriliiwe wè.
         3 Jaafɔli wiī nɛ nyíʔɛnɛ nɛ Kulocɛliɛ cɛ̀nmɛ nɛ́ wi kpuɔmɔ tìí bè. Wiī nɛ Kulocɛliɛ
         kɛnmɛ tìí bè kányiʔɛ nɛ̄, nɛ́ yɛrɛ ti mìɛni cò nɛ̀ yérige nɛ́ wi siɛnrɛ ní dè, dàa
         dī nɛ́ ŋɔri ní dè. Lɛ̀lɛ líì nī wi yé siɛnnɛ cìile bèle nɛ̀ kapiʔile láʔa gèle, a
         wi 'tɛ́ni Kpuɔmɔ Kulocɛliɛ wi kàliige mɛ́ gè, baa nyìʔɛnɛ nī lè+.Jaafɔli wi 'kpúʔɔ nɛ̀ tóri nyìʔɛnɛ tundunminɔ nɛ̄ bèle4 A Kulocɛliɛ wi 'míʔɛ le wi nɛ̄ gàa ki 'kpúʔɔ nɛ̀ tóri nyìʔɛnɛ tundunminɔ wuʔu nɛ̄ gè, kire gī Jaafɔli wè. Kire kɛnmɛ nɛ̄ wi 'kpúʔɔ nɛ̀ tóri pe nɛ̄.5 Nɛ́ ki cɛ́n, Kulocɛliɛ sì ki juu nɛ̀ nyaaʔ nyìʔɛnɛ tundunwɔ wáà mɛ́ʔ nɛ́ jo:Muɔ yē mi jaa;pàngɛ gè mi wī mi nyɛ́nì muɔ sii+.Nɛ́ pínɛ, wiì ki juu nɛ̀ nyaaʔ nyìʔɛnɛ tundunwɔ wáà wuʔu nɛ̄ʔ nɛ́ jo:M'bé puu wi tuu;wire bé puu mi jaa+.6 Nɛ̀ ki yaʔa bà Kulocɛliɛ wi kɛ́nì wi Pìpeliwe tun wè duniya nī wè, a Kulocɛliɛ wi
         'jo:Nyìʔɛnɛ tundunminɔ pe mìɛni peri wi gbùʔɔrɔ́+ !7 Nyìʔɛnɛ tundunminɔ wuʔu nɛ̄ gè, a wi 'jo:Wiī nɛ wi tundunminɔ kpínʔini bèle káfaliyɛ,níɛ baakuɔlɔ kpínʔini bèle kàsunnyiyɛ+.8 Nɛ̀ ki yaʔa a Kulocɛliɛ sí ki juu wi Jaa mɛ́ wè nɛ́ jo:Kulocɛliɛ yo, muɔ kùlofɔligɔ kácunʔɔ kiī baa súuri lɛ̀lɛ ó lɛ̀lɛ nī,muɔ fànʔa kàgbiile náà ni yē muɔ kɔli nī gè,niī nɛ muɔ kùlofɔligɔ kàrigí gè nɛ́ sínmɛ ní.9 Sínmɛ pi 'muɔ dɛ́ni, a kapiʔi ki 'muɔ biɛn.Kire kɛnmɛ nɛ̄ Kulocɛliɛ, muɔ Kulocɛliɛ wè,wi 'muɔ kpíʔile kùlofɔli nɛ̀ fundaanra sùnmɔ wo bè muɔ nɛ̄,nɛ̀ muɔ yɛ̀gɛ nɛ̀ tóri muɔ pínɛnyɛninɛ nɛ̄ bèle+.10 A wi míɛni 'ki juu Jaafɔli mɛ́ wè nɛ́ jo:Kàfɔli, duniya wi sélimɛ nɛ̄ bè,muɔ wī, ma 'dàala kàkpuɔnnɔ kɛ́n bèle;nyìʔɛnɛ niī muɔ kiyɛ yakpiʔilige.11 Ti bága kúɔ, nɛ̀ ki yaʔa muɔ bé puu baa súuri.Tire ti mìɛni bága liɛ bɛ̀ burudo tíɛlɛ.12 Muɔ bé ti kùru bɛ̀ burugbuʔɔ tíɛlɛ,muɔ bé ti yiʔɛ majo bɛ̀ siɛn cî buruliɛrɛ yiʔɛ dè.Muɔ wè, muɔ yē ŋàa muɔ yē wè+,muɔ yiʔɛlɛ ke wè nɛ kúu nɛ nyaʔaʔ púloʔ+.13 Nɛ́ ki cɛ́n Kulocɛliɛ sì kɛ́nì ki juu nɛ̀ nyaaʔ nyìʔɛnɛ tundunwɔ wáà mɛ́ʔ nɛ́ jo:Tɛ́ni mi kàliige mɛ́ gè,fúɔ bè taa mi ga muɔ leguulo kpíʔile bèle muɔ tɔliyɔ taʔadiʔɛ+.14 Báli bīɛlɛ nyìʔɛnɛ tundunminɔ bèle ? Nyìʔɛnɛ tundunminɔ piyē pígele, Kulocɛliɛ baakuɔlɔ
         bīɛlɛ. Kulocɛliɛ 'pe tun pe- siɛnnɛ sáʔa bèle bàli pe bé suɔlɔ taa lè kɔrigɔ gè.
         
            
               	Wéli baa Ŋún 110.1.

               	Wéli baa 5.5; Kakpi 13.33. Ŋún 2.7 tire ti 'juu náʔa gè.

               	Sam2 7.14 tire ti 'juu náʔa gè. Wéli baa Kaj1 17.13.

               	Fàn 32.43 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Ŋún 104.4 tire ti 'juu nɛ̀ yɛli nɛ́ girɛki siɛnliɛrɛ ní dè.

               	Koliyo 8-9 tiʔɛ nī gè, wéli baa Ŋún 45.7-8.

               	muɔ yē ŋàa muɔ yē wè: Wéli baa Yir 3.14.

               	Ŋún 102.26-28 tire ti 'juu nɛ̀ yɛli nɛ́ girɛki siɛnliɛrɛ ní dè.

               	Ŋún 110.1 tire ti 'juu náʔa gè.

We- Jaafɔli wi siɛnrɛ cò dè kpuʔɔ21 Kire nɛ̄ we 'yɛli we ní cɛ we ki siɛnrɛ dáà cò dè kpuʔɔ dàa weli 'lúʔu dè, kire ga
         buu weli fǎga cɛ̀li bè yiri koligo nī gèʔ.2 Bɛ̀ sí ki nyaa siɛnrɛ dáà nyìʔɛnɛ tundunminɔ pe yé juu dè weli tobilo mɛ́ bèle ti yé puu kányiʔɛ, nɛ̀ sí ki taa kolimɔfɔlilɔ nɛ́
         sìnluʔumɔfɔlilɔ pe 'ki tɔ̀ni taa wè ŋàa wi 'yɛli nɛ́ pe ní wè+, 3 mɛni sí weli bága suɔ bè síɛ ki kapiile tɔ̀ni ŋáà mɛ́ wè, a weli nɛ sàliyɛ nyɔ́gi
         suɔgbuɔlɔ siɛnrɛ dáà nī dè ? Kàfɔli wire wi cé kíni nɛ̀ ki siɛnrɛ dáà juu dè; bàli pe 'ti lúʔu dè, a pe 'tire ti mìɛni
         'juu nɛ̀ láʔa weli mɛ́ kányiʔɛ nɛ̄. 4 Kulocɛliɛ míɛni 'ŋɔri nyɔ́gɔ pe siɛnrɛ nī dè, nɛ́ fìɛlɛ ní bèle nɛ́ kanyuʔɔnigɔlɔ ní gèle, nɛ́ kakpoliyo yi mìɛni feliye ní yè, nɛ́ wi Pìle yakɛnrɛ ní dè dàa wi 'liɛlɛ nɛ̀ yɛli nɛ́ wi nyɛ́ni kaala ní lè.Zezi wi 'siɛn céri líɛ bè wi siinyɛninɛ suɔ bèle5 Nɛ̀ taʔa ki nɛ̄, duniya ŋáà wi báan wè, ŋàa wori weli nɛ nyu dè, nyìʔɛnɛ tundunminɔ mɛ́ bɛ̀ʔ Kulocɛliɛ wi 'wi kɛn peri wi kàrigíʔ. 6 Bà bɛ̀ʔ ! Kulocɛliɛ siɛnsɛbɛrɛ ti 'ki juu nɛ̀ láʔa tiʔɛ káà nī nɛ́ jo:Ŋáa wī siɛn wè, dí muɔ de sɔ̀ngí de taʔa nɛ́ wi ní wè,siɛn pùɔ wè, dí muɔ de wi wuʔu sɔ̀ngí gè ?7 Muɔ 'siɛn cɛ́rigɛ wè cɛ̀ nyìʔɛnɛ tundunminɔ nɛ̄ bèle bè lɛ̀lɛ láà kúɔ wī,muɔ 'kùlofɔli ndɔ̀ngɔ tɔ́n gè wi nɛ̄ nɛ̀ kpuɔmɔ nɛ́ kpuʔɔrɔ taʔa dè wi nɛ̄,8 muɔ 'yɛrɛ ti mìɛni tɛ́ngɛ wi tɔliyɔ láara yè+.A Kulocɛliɛ 'yɛrɛ ti mìɛni tɛ́ngɛ wi tɔliyɔ láara yè, wiì yafiɛn yaʔaʔ gàa ki wè wi
         tɔliyɔ láara yèʔ. Nɛ̀ sí ki yaʔa, bɛ̀ ki yē ŋɔ̀ wè, weli fìɛ ki nyaaʔ a yɛrɛ ti mìɛni
         'kò wi tɔliyɔ láara yèʔ. 9 Gìi gī baa gè, weli nɛ ki nyaʔa Kulocɛliɛ wi 'Zezi cɛ́rigɛ wè cɛ̀ nyìʔɛnɛ tundunminɔ
         nɛ̄ bèle bè lɛ̀lɛ láà kúɔ+, kire ga buu wi ga kùu siɛnnɛ pe mìɛni wuʔu nɛ̄ gè Kulocɛliɛ kpuʔɔrɔ kɛnmɛ nɛ̄ bè. Bɛ̀ wi 'wuʔɔ nɛ́ kùu wè, a wi kùlofɔlilɔ ndɔ̀ngɔ taa, gàa ki wi kpuɔmɔ
         nɛ́ wi kpuʔɔrɔ tìí dè.10 Kulocɛliɛ ŋáà wi 'yɛrɛ ti mìɛni faan dè nɛ́ ti cò nɛ̀ yérige dè, wi 'puu nɛ caa bè
         pìile kɔ́ri nìʔɛnɛ pe- pe liʔɛlɛ taa wi kpuɔmɔ nī bè. A kire ki 'kɛn a wi 'Zezi kpíʔile
         wè a wi 'nyuɔ nɛ̀ fori wi wuʔɔyɔ kɛnmɛ nɛ̄ bè, wire ŋáà wi 'suɔlɔ koligo múgu gè pe
         mɛ́ wè.11 Nɛ́ ki cɛ́n Zezi wire ŋáà wiī nɛ siɛnnɛ wàlí nɛ tɛ́ngi Kulocɛliɛ mɛ́ wè, nɛ́ bàli
         bīɛlɛ wàlidɛngɛlɛ bèle, pe mìɛni yē Tuufɔnuwɔ nɛ̄. Kire kɛnmɛ nɛ̄ ki wè Zezi nɛ̄ wè
         fìɛrɛʔ bè pe yeri wi siinyɛninɛʔ. 12 Nɛ́ ki cɛ́n wi 'ki juu Kulocɛliɛ mɛ́ wè nɛ́ jo:M'béri muɔ wuʔu nyu gè mi siinyɛninɛ mɛ́ bèle,béri ŋú bèri muɔ gbùʔɔrɔ́ gboli sunʔɔmɔ nī bè+.13 A wi 'ki juu míɛni nɛ́ jo:M'bé mi sɔ̀ngirɔ taʔa dè Kulocɛliɛ nɛ̄+.A wi ń'nɛ̀ jo cígini:Mi n'ŋɛ nɛ́ pìile ní bèle bàli Kulocɛliɛ 'kɛn m'mɛ́ wè+.14 Ki sí n'gɛ, bɛ̀ pìile piyē lewiile bèle bàli pe sí yē céri nɛ́ sìsiɛn gè, Zezi wire
         míɛni pɛ́nì kò céri nɛ́ sìsiɛn. Bɛ̀ ki 'kpíʔile a wi 'jáa nɛ̀ kùu bè gbòdolilo kàfɔli fànʔa cúʔɔ gè, wire ŋáà kiyɛ nī kùu fànʔa ki yē gè. 15 Kire kɛnmɛ nɛ̄ wi bé gbɛ̀ pe píle bè suɔ kùu mɛ́ wè, bàli pe mìɛni pe 'puu kùu fíɛrɛ
         sùkulomɔ nī bè pe sìi nī wè.16 Nɛ̀ taʔa gíi nɛ̄, ki nyɛ́nì fílige, wiì pɛn bè pa nyìʔɛnɛ tundunminɔ sáʔa wīʔ; Birayima|Birayima|Birayima siimɛ wi 'pɛn bè ba saʔa. 17 Kire kɛnmɛ nɛ̄ wi yé yɛli bè yiʔɛ bè kò wi siinyɛninɛ tíɛlɛ bèle, lewiile bèle, kɛnmɛ
         pi mìɛni nɛ̄+, kire ga buu wi- puu kacuɔnrilɔ kàfɔli ŋáà wī nyinidaaguugo ní gè nɛ́ ní tɛ́ngɛmɛ siɛn Kulocɛliɛ baara nī dè, bè kàsulugosuɔ
         baara kúɔ dè siɛnnɛ mɛ́ bèle, pe kapiʔile wori nɛ̄ dè+. 18 Nɛ́ ki cɛ́n bɛ̀ wire tíimɛ 'wuʔɔ a puuwelige 'tuu wi nɛ̄ wè, wi bé gbɛ̀ pe sáʔa, bàli
         nɛ̄ puuwelige ki nɔ̀gí gè+.
         
            
               	Nɛ̀ yɛli nɛ́ Zuufulo kaliɛlɛ láà nī, nyìʔɛnɛ tundunminɔ peli pe 'puu nɛ báan nɛ́ Fànʔa
                     Siɛnrɛ ní dè Misa mɛ́ wè, Sinayii nyagurugo nɛ̄ gè (wéli baa Gal 3.19; Kakpi 7.53).

               	Ŋún 8.5-7 tire ti 'juu nɛ̀ yɛli nɛ́ girɛki siɛnliɛrɛ ní dè.

               	Tiʔɛ gáà kire nɛ nyu lɛ̀lɛ líì nī Zezi 'puu siɛn, dàala nɛ̄ lè.

               	Ŋún 22.23 tire ti 'juu náʔa gè.

               	Eza 8.17 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Eza 8.18 tire ti 'juu náʔa gè.

               	Wéli baa Filip 2.7.

               	Wéli baa Lev 4.20,26,35; 16.6,10-11. Kire nɛ nyu kàsulugosuɔ kakuɔrɔ wori nɛ̄ dè, dàa kacuɔnrilɔ kàfɔli wi 'puu nɛ kpínʔini
                     nyakungɛngɛ liʔɛ lɛ̀lɛ nī lè. Zezi Kirisi wuʔu nɛ̄ gè, kacuɔnrilɔ kàfɔli wè: wéli
                     baa Eb 3.1; 4.14; 5.1; 6.20; 7.26; 8.1; 9.11.

               	Wéli baa 4.15; Luk 4.1-13; 22.28.

Zezi wi 'kpúʔɔ nɛ̀ tóri Misa nɛ̄ wè31 Kire nɛ̄, weli siinyɛninɛ, Kulocɛliɛ wuulo bèle, yeli bálì Kulocɛliɛ wi 'yeri ye pa
         kɛ́ nyìʔɛnɛ nī lè+, yeri sɔ̀ngí Zezi wuʔu nɛ̄ gè, wire ŋáà wī Kulocɛliɛ wi tundunwɔ wè nɛ́ ní kacuɔnrilɔ kàfɔli wè, weli tɛ́ngɛlɛ koligo nī gè. 2 Wi 'puu siɛn ŋáà wi 'yɛli nɛ́ tɛ́ngɛlɛ ní Kulocɛliɛ yiʔɛ mɛ́ gè, wire ŋáà wi 'wi tɛ́ngɛ
         Kulocɛliɛ baara nɛ̄ dè, bɛ̀ Misa tíɛlɛ Kulocɛliɛ saʔa ki mìɛni nī gè+. 3 Ŋàa wi 'saʔa faan gè, wi nɛ̂ kpuʔɔrɔ taa nɛ̀ tóri saʔa kire tíimɛ nɛ̄; bɛ̀ míɛni ki yē Zezi wi yé kpuʔɔrɔ taa nɛ̀ tóri
         Misa nɛ̄ wè. 4 Nɛ́ ki cɛ́n saʔa ó saʔa muɔ nɛ nyaʔa gè, siɛn wi 'ki faan, nɛ̀ ki yaʔa ŋàa wi 'yɛrɛ
         ti mìɛni faan dè, Kulocɛliɛ wī.5 Misa wire wè, wi 'puu tɛ́ngɛmɛ siɛn Kulocɛliɛ saʔa ki mìɛni nī gè; wi 'puu baakuɔwɔ
         nɛ ki tìí siɛnrɛ dáà Kulocɛliɛ cî ga ba juu bè láʔa dè+. 6 Nɛ̀ sí ki yaʔa Kirisi wè, Kulocɛliɛ Siɛnnyiɛnɛgɔnwɔ wè, wi 'puu Jaafɔli, nɛ́ ní tɛ́ngɛmɛ siɛn, ŋàa wī tɛ́niwɛ
         Kulocɛliɛ saʔa nyùgo nɛ̄ gè. Weli yē wi saʔa wuulo, a weli 'weli tɛ́ngɛlɛ sɔ́migɔ
         lè nɛ̀ cò kpuʔɔ lè, níɛ wìye nyíɛnɛ nɛ́ weli sɔ̀ngirɔ taʔadiʔɛ wuʔu ní gè.Weri lúru Zezi mɛ́ wè we sí jíin ŋɔ́daala tiʔɛ nī gè7 Ki sí n'gɛ, majo bɛ̀ Kulocɛliɛ Pìle ni 'ti juu dè:Pàngɛ gè, a yeli 'Kulocɛliɛ nyasiɛnrɛ lúʔu dè+,8 ye fǎga yeli funyɔ gbɛ̀n yèʔ majo bɛ̀ yeli 'ki kpíʔile cíimɛ lɛ̀lɛ nī lèʔ,bɛ̀ yeli 'ki kpíʔile puuwelige cɛngɛ gè baa waama kùlo nī lèʔ+.9 Kire tiʔɛ nī gè yeli tobilo pe 'mi puu nɛ̀ wéli, nɛ́ mi siʔɛ nɛ̀ wéli,nɛ̀ ki yaʔa pe 'mi kakpiʔiligele nyaa gèle yiʔɛlɛ togosiin+.10 Kire kɛnmɛ nɛ̄ a mi fungo ki sí yɛ̀ kire kɛ̀nnɛ náà siɛnnɛ kúrugu bèle,a mi sí ki juu nɛ́ jo: «Siɛnnɛ pálì bīɛlɛ, pe funyɔ yi pùunní nɛ waa súuri; piyè mi
            koligo cɛ́n gèʔ.»11 Kire nɛ̄, mi fundanʔanigɛ nī gè, a mi 'kàli nɛ́ jo:«Siɛnnɛ bálì piyě jíin púloʔ mi ŋɔ́daala tiʔɛ nī gèʔ+.»12 Siinyɛninɛ, yeri yìye ciʔige díɛʔ, kire ga buu yeli nī bèle wàa fungo fǎga piiʔ wi-
         kò sìndɛngɛwɛ bè láʔa Kulocɛliɛ wewiiwe nɛ̄ wèʔ. 13 Gìi gī baa gè, yeli 'yɛli bèri lèbaanna kanʔa yìye mɛ́ cɛngɛ ó cɛngɛ, bɛ̀ ki yē ŋɔ̀
         wè, pàngɛ gè+, kire ga buu wàa fǎga tí kapiile ni- wi fáanniʔ wi- wi fungo gbɛ̀n gèʔ. 14 Nɛ́ ki cɛ́n weli nyɛ́nì kò Kirisi wi kodanʔanyɛninɛ wī, a weli 'fɔ̀li nɛ̀ weli tɛ́ngɛlɛ cò lè kpuʔɔ wè nàa ni kíni
         nɛ̀ puu weli mɛ́ sélimɛ nɛ̄ bè, nɛ̀ pɛ́nì nɔ̀ ki kúɔmɔ nɛ̄ bè.15 Majo bɛ̀ ki yé juu nɛ́ jo:Pàngɛ gè, a yeli 'Kulocɛliɛ nyasiɛnrɛ lúʔu dè,ye fǎga yeli funyɔ gbɛ̀n yèʔ majo bɛ̀ yeli 'ki kpíʔile cíimɛ lɛ̀lɛ nī lèʔ+.16 Kire 'jo, báli sí bīɛlɛ bàli pe cé wi nyasiɛnrɛ lúʔu dè nɛ̀ ki yaʔa pe 'cíi Kulocɛliɛ
         nɛ̄ wè ? Peli bɛ̀ʔ lé bàli Misa yé pe yiʔɛ kíni gè kire ga buu pe- yiri Ezipiti kùlo nī lè lé ? 17 Bíli sí kúrugu Kulocɛliɛ fungo ki cé yɛ̀ gè, yiʔɛlɛ togosiin nī gèle ? Peli bɛ̀ʔ lé,
         bàli pe yé kapiʔile kpíʔile gèle, a pe 'tuu nɛ̀ kùu waama kùlo nī lè+ lé ? 18 A Kulocɛliɛ sí kàli nɛ́ jo: Siɛnnɛ bálì piyě jíin mi ŋɔ́daala tiʔɛ nī gè púloʔ+, báli wuʔu sí wi 'puu nɛ nyu ? Peli bɛ̀ʔ lé bàli pe yé cíi, piyě lúʔu bèleʔ+ ?19 Weli nɛ ki nyaʔa piyè gbɛ̀ nɛ̀ jíin Kulocɛliɛ ŋɔ́daala tiʔɛ nī gèʔ pe sìndɛngɛmɛ pire
         kɛnmɛ nɛ̄ bèʔ.
         
            
               	Wéli baa Filip 3.14.

               	Wéli baa Tɔ́r 12.7.

               	Wéli baa 3.2; Yir 14.31; Tɔ́r 12.7; Yir 14.31; Fàn 18.15,18-19; 34.5.

               	Wéli baa 3.15; 4.7.

               	Wéli baa Yir 17.7; Tɔ́r 20.3-5.

               	Wéli baa Tɔ́r 14.33-34.

               	Ŋún 95.7-11 tire ti 'juu nɛ̀ yɛli nɛ́ girɛki siɛnliɛrɛ ní dè. Wéli baa Fàn 12.9-10.

               	Wéli baa 3.7.

               	Wéli baa 3.7-8.

               	Wéli baa Tɔ́r 14.29,32.

               	Wéli baa 3.11.

               	Wéli baa Tɔ́r 14.11,21-23,29-32.

41 Kulocɛliɛ wi 'nyuɔ fɛ̀ni weli mɛ́ nɛ́ jo weli bé gbɛ̀ jíin ŋɔ́daala nī lè nàa wi 'gbòbori
         weli mɛ́ lè; ki nyafɛnigɛ ki tíin weli wuʔu. Kire nɛ̄ weri wìye ciʔige kire ga buu
         wàa fáala fǎga kò yeli nī sìnjiin nīʔ. 2 Kire Kataanna Siɛnrɛ dáà dè, ti 'juu weli mɛ́ majo bɛ̀ ti yé juu bìli mɛ́ bèle waama kùlo nī lè. A pe
         sí cíi, pìye tɛ́ngɛ ki siɛnrɛ nɛ̄ dèʔ, kire nɛ̄ piyè tɔ̀ni taa ti nīʔ. Nɛ́ ki cɛ́n
         piyè wúɔ nɛ́ bàli ní pe 'ti lúʔu nɛ́ tɛ́ngɛ ki siɛnrɛ nɛ̄ dèʔ+. 3 Weli bálì we 'tɛ́ngɛ ki siɛnrɛ nɛ̄ dè, weli we bé jíin kire ŋɔ́daala nī lè. Gìi sí
         ki 'bìli kúɔ bèle, a Kulocɛliɛ 'jo:Mi fundanʔanigɛ nī gè, a mi 'kàli nɛ́ jo:«Siɛnnɛ bálì piyě jíin mi ŋɔ́daala tiʔɛ nī gè púloʔ+.»Bɛ̀ sí Kulocɛliɛ wi cé ki juu, bà wi yé ŋɔ́daala gbòbori lè nɛ̀ yaʔa lɛ̀lɛ líì nī
         wi cé duniya faan wè nɛ̀ kúɔ wè.4 Weli 'ki cɛ́n lire yé gbòbori nɛ̀ yaʔa nɛ́ ki cɛ́n Kulocɛliɛ 'juu cɛnyɛ kɔlisiinwuʔu
         nɛ̄ gè tiʔɛ káà nī siɛnsɛbɛrɛ nī dè nɛ́ jo:A Kulocɛliɛ wi 'ŋɔ́ nɛ̀ taa wi baara ti mìɛni nɛ̄ dè cɛnyɛ kɔlisiinwuʔu nɛ̄ gè+.5 Bè sí ní koli ki juu gè, gàa weli 'juu nɛ̀ kúɔ sɛbɛ ŋáà nī wè:«Siɛnnɛ bálì piyě jíin mi ŋɔ́daala tiʔɛ nī gè púloʔ+.»6 Bàli sí pe yé puu siɛnpelile nɛ̀ ŋɔ́daala Kataanna Siɛnrɛ dáà lúʔu dè, piyè jíin ŋɔ́daala
         nī lèʔ pe sìnluʔumɔ pire kɛnmɛ nɛ̄ bè. Kire nɛ̄ Kulocɛliɛ ŋɔ́daala niī bile súuri
         kire ga buu pàli gbɛ̀ jíin. 7 Kulocɛliɛ wi 'cɛngɛ káà tɛ́ngɛ, kire gī pàngɛ gè, bè jíin wi ŋɔ́daala nī lè. Ki 'mɔgɔ, kire kàduʔu mɛ́, a wi kɛ́nì ki siɛnrɛ le dè
         Dawuda nyuɔ nī gè, dàa weli 'juu nɛ̀ kúɔ sɛbɛ ŋáà nī wè:Pàngɛ gè, a yeli 'Kulocɛliɛ nyasiɛnrɛ lúʔu dè,ye fǎga yeli funyɔ gbɛ̀n yèʔ+.8 Nɛ́ ki cɛ́n a ki yē Yesuwe yé jáa nɛ̀ pe nyɔ́gɔ ŋɔ́daala nī lè, Kulocɛliɛ sì cî ní cɛngɛ káà wuʔu juuʔ. 9 Bɛ̀ sí ki yē gè, cɛndɛnigɛ cɛngɛ gáà gī cɛnŋɔdaʔa gè+, kiī nɛ tíin bile súuri Kulocɛliɛ wuulo mɛ́ bèle. 10 Ŋàa wi 'jíin ŋɔ́daala nī lè nàa Kulocɛliɛ 'gbòbori lè, wi nɛ̂ ŋɔ́ nɛ̀ taa wi baara
         nɛ̄ dè. Kire ŋɔ́daala náà niī bɛ̀ Kulocɛliɛ tíimɛ woli tíɛlɛ lè, bà wi yé duniya faan
         wè nɛ̀ kúɔ wè+.11 Kire nɛ̄, we- gbɛ̀nmɛ le we jíin ŋɔ́daala náà nī lè, kire ga buu wàa fǎga tuuʔ bè
         puu Isirayɛliyé tíɛlɛ bèle sìnluʔulo bèleʔ. 12 Nɛ́ ki cɛ́n Kulocɛliɛ nyasiɛnrɛ tiī wiire nɛ́ ní ŋɔri ní; ti 'tɛ́ni nɛ̀ tóri nyuɔyɔ
         siin ŋɔnɔ nɛ̄. Ti nɛ̂ jíin siɛn nī wè fúɔ nɛ̀ kɛ́ laamɛ nī nɛ̀ sɛ́nì fungo nɛ́ pìle
         láʔala dè tìi nɛ̄, níɛ céri suʔudiɛyɛ nɛ́ kácedɔlimɔ láʔala bè tìi nɛ̄. Ti nɛ̂ siɛn
         sɔ̀ngirɔ nɛ́ wi nyɛ́ni kele siʔɛ gèle bè ke wàlimɛ cɛ́n bè. 13 Yafaanra táà fáala wè bileʔ dàa ti 'làri Kulocɛliɛ nɛ̄ wèʔ. Ti mìɛni yē cáanyaʔara
         wi yiʔɛ mɛ́, wire ŋáà mɛ́ weli bé sa juu tìɛ wè.KACUƆNRILƆ KAFƆLI KIRISI WI BAARA DE(4.14–10.18)Weli 'sìʔɛrɛ nɛ̀ kpɔni Kulocɛliɛ nɛ̄ wè14 Kire nɛ̄, bɛ̀ kacuɔnrilɔ kàfɔli yē weli mɛ́ ŋàa wi 'kpúʔɔ wè nɛ́ sùuri nyìʔɛnɛ nī lè, Zezi wè, Kulocɛliɛ Jaa wè, we- weli tɛ́ngɛlɛ sɔ́migɔ lè we cò kpuʔɔ. 15 Nɛ́ ki cɛ́n weli kacuɔnrilɔ kàfɔli wè, kiì nyaa majo wiǐ gbɛ̀ jáa bè nyinimɛ taa weli
         ŋɔrifun kele nɛ̄ gèleʔ. Kire sì cɛ bɛ̀ʔ; wi yé puuwelige taa kele ke mìɛni nī majo
         bɛ̀ weli míɛni nɛ puuweliye taʔa yè, nɛ̀ ki yaʔa wiì kapiile kpíʔileʔ. 16 Kire nɛ̄ weri sìʔɛrɛ́ weri kpɔni Kulocɛliɛ kùlofɔligɔ kácunʔɔ nɛ̄ gè nɛ́ nàzorido
         ní; kire tiʔɛ nī weli bé nyinimɛ nɛ́ kpuʔɔrɔ taa ti- weli sáʔa lɛ̀lɛ líì nī weli màakuu yē ti nɛ̄ dè.
         
            
               	Wéli baa Tɔ́r 13.26–14.11.

               	Wéli baa 3.11. Ŋún 95.11 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Sél 2.2 tire ti 'juu náʔa gè. Nɛ́ míɛni wéli baa Yir 20.11; 31.17.

               	Wéli baa 4.3.

               	Wéli baa 3.7-8.

               	Wéli baa Yir 35.2.

               	Wéli baa Sél 2.2.

Kirisi wiī kacuɔnrilɔ kàfɔli wè51 Ki 'nyaa kacuɔnrilɔ kàfɔli ó kàfɔli, pe nɛ̂ wi nyíɛnɛ nɛ̀ kɔ̀n siɛnnɛ sunʔɔmɔ nī, níɛ̀ wi tɛ́ngɛ wi- puu siɛnnɛ
         pe kàsuluwo Kulocɛliɛ yiʔɛ mɛ́ gè bèri pe kpuʔɔrɔ nɛ́ pe kakuɔrɔ yɛrɛ kɔ̀ngí dè, kapiʔile wori dè. 2 Kacuɔnrilɔ kàfɔli wi bé gbɛ̀ siɛnnɛ fùrɔgɔ cɛ́n gè, bàli bīɛlɛ piyè Kulocɛliɛ koligo
         cɛ́n gèʔ nɛ́ bàli ní pe 'pùunni bèle. Nɛ́ ki cɛ́n wire míɛni yē ŋɔri fùn tiɛyɛ sáamɛ
         nī. 3 Kire kɛnmɛ nɛ̄ wi 'yɛli bèri kakuɔrɔ yajuuro kɔ̀ngí wi kapiʔile wuʔu nɛ̄ gè nɛ́ míɛni
         bèri tàa kɔ̀ngí siɛnnɛ kapiʔile kɛnmɛ nɛ̄ bè+.4 Siɛn sǐ gbɛ̀ kacuɔnrilɔ kàfɔli kpuʔɔrɔ líɛ bè taʔa wìi nɛ̄ʔ. Wi nɛ̂ ti taa wī yákuɔ
         a Kulocɛliɛ wi 'wi nyíɛnɛ nɛ̀ kɔ̀n wè, majo bɛ̀ ki 'kpíʔile Arawɔn wuʔu nɛ̄ gè.5 Bɛ̀ sí ki yē míɛni Kulocɛliɛ Siɛnnyiɛnɛgɔnwɔ wè, Kirisi wè; wiì kacuɔnrilɔ kàfɔli kpuʔɔrɔ líɛ dè nɛ̀ taʔa wìi nɛ̄ wīʔ. Kulocɛliɛ tíimɛ wi 'wi tɛ́ngɛ ki baara nɛ̄ dè, nɛ́ ki
         juu wi mɛ́ nɛ́ jo:Muɔ yē mi jaa;pàngɛ gè mi wī mi nyɛ́nì muɔ sii+.6 Bɛ̀ míɛni wi 'ki juu tiʔɛ káà nī nɛ́ jo:Muɔ yē kacuɔnriwɔ lɛ̀lɛ ó lɛ̀lɛ nī,Mɛlikisedɛki felige gè+.7 Bè Zezi yaʔa wè céri nī dè náʔa dàala nɛ̄ lè, a wi 'Kulocɛliɛ náari wè nɛ́ wi fiɛn
         nɛ́ yékpogbuɔlɔ ní nɛ́ yéturo ní, nɛ́ ki cɛ́n Kulocɛliɛ wire wi cî gbɛ̀ wi suɔ kùu
         mɛ́ wè. A Kulocɛliɛ wi 'lúʔu wi mɛ́, bɛ̀ wi yé wìi cɛ́rigɛ wire mɛ́ wè+. 8 Nɛ̀ cɛ́nì ki yaʔa wi 'puu Kulocɛliɛ Jaa wè, a wi 'ki tɛnmɛ kɛnmɛ bíì nɛ̄ wire béri
         lúru Kulocɛliɛ mɛ́ wè, wire wuʔɔyɔ nī yè. 9 Bɛ̀ sí wi yé sɔ́migɔ nɛ̀ gbòbori nɛ̀ tɛ́ngɛ wi baara nɛ̄ dè, a wi 'kò wire ŋáà wi
         bànguɔ suɔlɔ kanʔa lè bàli pe mìɛni mɛ́ pe lúru wi mɛ́ wè. 10 Kulocɛliɛ wire wi 'wi nyíɛnɛ nɛ̀ kɔ̀n kacuɔnrilɔ kàfɔli Mɛlikisedɛki felige gè.Ye- liɛ tɛ́ngɛlɛ nī lè11 Siɛnniʔɛrɛ táà nɛ tíin weli mɛ́ dàa weli bé gbɛ̀ juu dè, á ti sí yē gbɛ̀nrɛ bè ti
         fílige juu. Nɛ́ ki cɛ́n yeli ngbúʔulo ke 'pàanni bè ti lúʔu. 12 Ye- ki wéli, lɛ̀lɛ sáamɛ nyɛ́nì tóri, yeli cé yɛli bè puu tɛnmɛfɔlilɔ wī. Nɛ̀ ki yaʔa
         yeli nɛ tíin nɛ ki caa peri yeli tɛnmɛ wī, kele nɛ̄ gèle gàli gīɛlɛ péligele gèle,
         Kulocɛliɛ nyasiɛnrɛ nī dè. Yeli nɛ tíin nɛ ki caa peri yírimɛ kanʔa yeli mɛ́ wī, sɛ́ni
         ki- puu yaliiliride dè ! 13 Nɛ́ ki cɛ́n siɛn ŋáà mɛ́ pe 'yɛli bèri yírimɛ yákuɔ kanʔa bè, wire yē pìfinʔɛ súuri
         wī. Wiǐ gbɛ̀ jáa bè sínmɛ siɛnrɛ cɛ́n dè bè wàliʔ. 14 Bàli pe 'liɛ bèle, peli bé gbɛ̀ suro lìi dè dàa ti 'lìri dè. Bà pe 'yiʔɛ le nɛ̀ baara
         nɛ́ pe sìnjilige ní gè, a kire ki 'yaʔa a pe 'sínmɛ nɛ́ kapiʔi cɛ́n gè nɛ̀ láʔala
         tìi nɛ̄.
         
            
               	Wéli baa Lev 9.7-8; 16.6,11-17; Eb 7.27.

               	Wéli baa 1.5. Ŋún 2.7 tire ti 'juu náʔa gè.

               	Wéli baa 7.17,21. Ŋún 110.4 tire ti 'juu náʔa gè.

               	Náʔa siɛnrɛ tiī nɛ nyu lɛ̀lɛ líì nī Zezi 'puu Zɛtisemani tiʔɛ nī gè. Wéli baa Mat 26.36-42; Mar 14.32-41; Luk 22.40-46.

61 Kire nɛ̄ weri liʔi weri waa yiʔɛmɛ tɛ́ngɛlɛ nī lè sɛ́ni we- kò weri kanugulo nyu gèle
         súuri gàli gīɛlɛ tɛ́ngɛlɛ sélimɛ wuʔulo gèle, Kirisi wuʔu nɛ̄ gè. Weli sǐ ní séli de nyu kire kele nɛ̄ gèleʔ, kire 'jo: bè kàduʔu wáa
         tɔ̀nifun kapiikpiʔigele mɛ́ gèle, nɛ́ míɛni bè tɛ́ngɛ Kulocɛliɛ nɛ̄ wè. 2 Yeli màakuu ní wè tíin ki nɛ̄ʔ weri yeli tɛnmɛ batɛmi feliye wori nɛ̄ dèʔ+, nɛ́ kɔdaʔara wori nɛ̄ dèʔ, nɛ́ kúbilo nyɛ́yirile wori nɛ̄ dèʔ, nɛ́ Kulocɛliɛ kàyuʔujuumɔ
         wori nɛ̄ dè gàa ki báan gèʔ, gàa kiǐ je ga kúɔ bè nyaa gèʔ. 3 Kire sí nɛ̄ weli bé séli de waa yiʔɛmɛ tɛnmɛnɛ nī lè, a Kulocɛliɛ 'fɔ̀li wè.4 Bɛ̀ sí ki yē gè, bàli pe sí pɛ́nì yiri koligo nī gè, kiǐ ní gbɛ̀ kpíʔile bè pe kɔ́ri
         bɛn cígini, kire 'jo: bàli pe yé kíni nɛ̀ kpìɛnmɛ taa bè, nɛ́ laala nɛ̀ nyaa nyìʔɛnɛ yakɛngɛ nɛ̄ gè gàa gī suɔlɔ lè, nɛ́ míɛni Kulocɛliɛ Pìle taa lè nɛ̀ nyaa lè, 5 á pe 'Kulocɛliɛ siɛnrɛ tàanma taa bè, nɛ́ míɛni wi kàfɔligɔ kakpoliyo nyaa yè lɛ̀lɛ
         náà nī lè nàa ni 'séli nɛ waa lè, 6 kire nɛ́ ki mìɛni a pe 'tuu nɛ̀ tɛ́ngɛlɛ yaʔa lè. Ki sǐ ní gbɛ̀ kpíʔile bè pe kɔri
         bɛn pe- pe funyɔ yiʔɛ yèʔ, nɛ́ ki cɛ́n kire siɛnnɛ bálì bèle, peli yē nɛ Kulocɛliɛ
         Jaa kóri wè cígini tiiparigɛ nɛ̄ gè. Pe cíimɛ kɛnmɛ nɛ̄ bè piyē nɛ fìɛrɛ tɔ́ngi wi
         nɛ̄ siɛnnɛ yiʔɛ mɛ́ gè.7 A dàala níì nɛ kàsaluʔɔ gbun gè gàa ki tun túɔntuɔn ni nɛ̄ lè, a niī nɛ yaliire nyuʔɔ
         dè tàfaliwɛ mɛ́ wè, Kulocɛliɛ wi kajɛ̀ngɛ kiī kire dàala nɛ̄ lè. 8 Nɛ̀ ki yaʔa, a ki sí nyaa wíire nɛ́ káliwaʔa ki fíin baa kire dàala nɛ̄ lè, tɔ̀ni
         wè ni nɛ̄ʔ. Kiǐ mɔgɔʔ Kulocɛliɛ bé dɛ́ngɛ taʔa wè kire dàala nɛ̄ lè; pe bé ni sórigo.9 Nɛ̀ sí ki yaʔa, a weli cɛni nyu kɛnmɛ báà nɛ̄ bè, weli siinyɛninɛ yeli bálì ye 'weli
         dɛ́ni bèle, weli nyɛ́nì tɛ́ngɛ ki nɛ̄ nɛ̀ jo yeli yē kozinge nī gè gàa ki waa suɔlɔ
         mɛ́ lè. 10 Kulocɛliɛ wi wè koliwoʔ. Wiǐ ga tíi fìʔɛ nɛ́ yeli baara ní dèʔ dàa yeli nɛ kúu bɛ̀
         wi woli ni 'kpúʔɔ yeli mɛ́ wè, bɛ̀ yeli nyɛ́ni wi wuulo sári bèle, níɛ ki kpínʔini
         nɛ tíin ŋɔ̀ wè. 11 A weli sí nɛ ki caa kányiʔɛ nɛ̄, siɛn ó siɛn yeli nī bèle wi- gbɛ̀nmɛ le kire baara
         nī dè, wiri waa yiʔɛmɛ bàa nɔ̀ ki kúɔmɔ nɛ̄ bè, kire ga buu gàa nɛ̄ yeli sɔ̀ngirɔ
         ti yē dè, yeli sa ki taa. 12 Kire nɛ̄ ye fǎga puu sàliyɛfɔlilɔʔ. Ye- puu bɛ̀ bàli tíɛlɛ pe 'Kulocɛliɛ nyafɛniyɛ
         taa yè, pe tɛ́ngɛlɛ nɛ́ pe lèbaanna kɛnmɛ nɛ̄ bè.Weli sɔ̀ngirɔ taʔadiʔɛ kiī lìrige13 Lɛ̀lɛ líì nī Kulocɛliɛ wi 'nyuɔ fɛ̀ni Birayima mɛ́ wè, a wi 'ki kàli wi tíimɛ míʔɛ nɛ̄ gè+, nɛ̀ ki cɛ́n wàa sì yé ń'nɛ̀ puu baaʔ ŋàa wi 'kpúʔɔ nɛ̀ tóri wire nɛ̄ wèʔ, ŋàa míʔɛ
         nɛ̄ wi cî kàli wèʔ. 14 A wi 'ki juu nɛ́ jo: Kányiʔɛ nɛ̄ m'bé mi kajɛ̀ngɛ taʔa gè muɔ nɛ̄ bè muɔ siimɛ niʔɛ bè+. 15 A Birayima wi 'ki sige nɛ́ funyige ní, a wi 'ki taa gàa nyuɔ Kulocɛliɛ cé fɛ̀ni gè.16 Bà siɛnnɛ pe cî nɛ kàlilɛ kpínʔini lè, pe nɛ̂ ki kpíʔile siɛn ŋáà míʔɛ ki 'kpúʔɔ nɛ̀ tóri pe nɛ̄ bèle. Á kàlilɛ
         ni nɛ̂ ki juu nɛ̀ ceri gàa 'ki juu gè bè kàsii kúɔ wè. 17 Bɛ̀ míɛni ki yē Kulocɛliɛ 'puu nɛ caa bè ki fílige tìɛ wi nyafɛnigɛ ki kɔriliile nɛ̄
         bèle, gàa wire 'juu gè kiǐ gbɛ̀ yiʔɛ púloʔ. Kire nɛ̄ a wi 'kàlilɛ fàri lè wi nyafɛnigɛ
         nɛ̄ gè. 18 Bɛ̀ sí ki yē, katiɛyɛ siin yē baa nyàa yī yiǐ gbɛ̀ yiʔɛ yèʔ: wi nyafɛnigɛ gè nɛ́ wi
         kàlilɛ ní lè. Kiǐ gbɛ̀ kpíʔile Kulocɛliɛ wi- finɛʔ; kire yē nɛ lèbaanna nyɔ́gi weli
         nī. Kire nɛ̄ weli bálì bīɛlɛ we 'líʔire jó wi mɛ́ wè, weli bé gbɛ̀ jáa bèri ŋàʔaná
         bè weli sɔ̀ngirɔ taʔadiʔɛ cò gè nɛ́ tɛ́ngɛlɛ ní lè, sɔ̀ngirɔ taʔadiʔɛ gáà Kulocɛliɛ
         wi 'tɛ́ngɛ weli yiʔɛ mɛ́ gè.19 Kire sɔ̀ngirɔ taʔadiʔɛ ki 'weli funyɔ sɔ́migɔ yè nɛ̀ lìri. Kiī nɛ waa fúɔ nɛ̀ sɛ́nì
         jíin nɛ̀ sùuri gunbɔli fɛ̀ni nī wè, nɛ̀ jíin tiɛcɛ̀njɛngɛ wàlidɛngɛgɛ nī gè. 20 Zezi wi 'jíin baa weli yiʔɛ nɛ̄, weli kɛnmɛ nɛ̄+. Wi nyɛ́nì kò kacuɔnrilɔ kàfɔli lɛ̀lɛ ó lɛ̀lɛ nī, Mɛlikisedɛki felige gè+.
         
            
               	Bɛ̀ ki cé puu siɛnnɛ bálì pe 'puu Zuufulo bèle, dùʔɔ piyē nɛ nyu jígemununɔ kakuɔrɔ
                     wori nɛ̄ dè, nɛ́ Zan batɛmi wuʔu nɛ̄ gè, nɛ́ tɛ́ngɛfɔlilɔ batɛmi wuʔu nɛ̄ gè.

               	Wéli baa Sél 22.16-17.

               	Sél 22.17 tire ti 'juu náʔa gè.

               	Wéli baa 4.14; 8.1; 9.24.

               	Wéli baa 3.1; 5.6,10; 7.17,21.

Mɛlikisedɛki felige ki 'kpúʔɔ nɛ̀ tóri Levii tùlugo nɛ̄ gè71 Kire Mɛlikisedɛki wi 'puu Salɛmi+ kùlofɔli, nɛ́ ní kacuɔnriwɔ Kulocɛliɛ mɛ́, Kulocɛliɛ ŋáà wī Duniya wi Mìɛni Nyùgo nɛ̄ gè. A wi 'kɛ́ nɛ̀ sɛ́nì
         Birayima|Birayima|Birayima kpàli wè lɛ̀lɛ líì nī Birayima yé kɔ́n kapiɛnnɛ kpúɔndiʔɛ nī gè nɛ́ kùlofɔlilɔ jáa
         bèle. A Mɛlikisedɛki wi 'diba kpíʔile wè Birayima mɛ́ wè. 2 A Birayima sí kiɛkiɛwuʔulo láʔala gèle wi kapiɛngbuɔn yataara ti mìɛni nī nɛ̀ kɛn
         wi mɛ́+. Mɛlikisedɛki míʔɛ ki kɔri wire wī: sínmɛ kùlofɔli. Wi yé puu míɛni Salɛmi kùlofɔli,
         kire 'jo: yanyige kùlofɔli. 3 Kulocɛliɛ siɛnsɛbɛrɛ ti wè nɛ nyu wi tuu wuʔu nɛ̄ʔ, nɛ́ wi yàa wuʔu nɛ̄, nɛ́ míɛni wi tuuliɛyɛ wuʔu nɛ̄ʔ.
         Ti wè nɛ nyu míɛni lɛ̀lɛ líì nī pe 'wi sii wèʔ, nɛ́ wi kùu lɛ̀lɛ wuʔu nɛ̄ gèʔ. Gìi
         sí gī baa gè, wi 'kò kacuɔnriwɔ lɛ̀lɛ ó lɛ̀lɛ nī bɛ̀ Kulocɛliɛ Jaa tíɛlɛ wè.4 Ye- ki wéli kire siɛn wi kpúʔɔgɛnmɛ bè ! Birayima tíimɛ wè, Isirayɛliyé tuuliʔɛ gè,
         a wi 'kiɛkiɛwuʔulo láʔala gèle kapiɛngbuɔn yataara nī dè nɛ̀ kɛn wi mɛ́. 5 Ki 'nyaa, Misa fànʔa kajuudiɛlɛ láà yē nɛ kɛnmɛ kanʔa Leviiyé mɛ́ bèle, bàli bīɛlɛ
         pe yē kacuɔnrilɔ bèle, peri kiɛkiɛwuʔulo láʔala gèle Isirayɛli siɛnnɛ mɛ́ bèle+, kire 'jo pe siinyɛninɛ mɛ́ bèle. Nɛ̀ ki yaʔa peli míɛni yē Birayima siimɛ. 6 Mɛlikisedɛki wiì cé puu Levii tùlugo wuuʔ, nɛ̀ ki yaʔa a wi 'kiɛkiɛwuʔulo suɔ gèle
         Birayima mɛ́ wè nɛ́ diba kpíʔile wè Birayima mɛ́ wè, wire ŋáà wi cé Kulocɛliɛ nyafɛniyɛ
         taa yè. 7 Kiī cɛ́nyaʔaga, ŋàa wi 'kpúʔɔ nɛ̀ tóri wè, wire wi nɛ̂ diba kpíʔile wè ŋàa mɛ́ wi
         'cɛ́ri wè.8 Bɛ̀ sí ki yē kacuɔnrilɔ kɔli mɛ́ gè, Leviiyé bèle, piyē siɛnnɛ nɛ́ ní yakuʔulo, a pe sí nɛ kiɛkiɛwuʔulo suu gèle. Gàa sí ki 'Mɛlikisedɛki
         wuʔu kúɔ gè, Kulocɛliɛ siɛnsɛbɛrɛ ti wè nɛ nyu wi kùu wuʔu nɛ̄ʔ; wire yē sìi nɛ̄ súuri.9 Levii ŋáà wiī nɛ kiɛkiɛwuʔulo suu gèle bɛ̀ wi siimɛ piī nɛ ki baara kúu dè, kiī majo Levii
         wire tíimɛ nyɛ́nì kiɛkiɛwuʔulo sàri gèle Mɛlikisedɛki mɛ́ wè, bà wi tuuliʔɛ Birayima
         wi cé ki kpíʔile gè. 10 Nɛ́ ki cɛ́n a ki cɛ́nì nyaa Levii wiì cé fìɛ sii wèʔ, wi yé puu wi tuu Birayima céri
         nī dè lɛ̀lɛ líì nī Mɛlikisedɛki wi 'Birayima kpàli wè.Kirisi wiī kacuɔnriwɔ Mɛlikisedɛki felige gè11 Leviiyé kacuɔnrigɔlɔ keli ke 'puu Misa Fànʔa Siɛnrɛ nyùgo gè, dàa Isirayɛli siɛnnɛ pe yé taa dè. Nɛ̀ sí ki yaʔa, a Leviiyé kacuɔnrilɔ pe yé jáa nɛ̀ ki nyuɔ nɛ̀ fori gè gàa ki 'yɛli bè kpíʔile gè, nyùgo sí
         cî ní puu ki nɛ̄ Kulocɛliɛ ní kacuɔnriwɔ wáà yige Mɛlikisedɛki felige gè, bé sí Arawɔn tùlugo yaʔa gè.12 Nɛ́ ki cɛ́n a wàlimɛ 'nyaa kacuɔnrigɔlɔ nī gèle, ki 'yɛli míɛni wàlimɛ- nyaa fànʔa siɛnrɛ nī. 13 Kacuɔnriwɔ ŋáà wuʔu nɛ̄ siɛnrɛ dáà tiī nɛ nyu dè+, wire yē saʔa káà tùlugo kiiyɛ wuu, Levii wuʔu bɛ̀ʔ. Siɛn míɛni sì nyaa kire tùlugo
         nī gèʔ ŋàa wi gbɛ̀ni gbùʔɔrɔdiʔɛ yafanʔa baara kúu dèʔ. 14 Nɛ́ ki cɛ́n ki nyɛ́nì fílige weli Kàfɔli wi nyɛ́nì tìgi Zuda saʔa tùlugo nī gè. Nɛ̀ ki yaʔa Misa sì yakaa juuʔ nɛ̀ nɔ̀ kire saʔa tùlugo wuʔu nɛ̄ gè kacuɔnrilɔ kɔli mɛ́ gèʔ.15 Kire ń'nɛ̀ koli nɛ̀ ki fílige bà kacuɔnriwɔ wáà 'yiri ŋàa wī Mɛlikisedɛki felige gè.
         16 Wiì kò kacuɔnriwɔ nɛ̀ yɛli nɛ́ fànʔa kajuulo láà ní nàa ni nyu saʔa tùlugo wuʔu nɛ̄
         gèʔ. Kire 'kpíʔile nɛ̀ yɛli nɛ́ wi sìi fànʔa ní gè, gàa yafiɛn sì cî gbɛ̀ jáa bè cúʔɔ
         gèʔ. 17 Nɛ́ ki cɛ́n Kulocɛliɛ siɛnsɛbɛrɛ ti 'ki juu nɛ̀ láʔa nɛ́ jo:Muɔ yē kacuɔnriwɔ lɛ̀lɛ ó lɛ̀lɛ nī,Mɛlikisedɛki felige gè+.18 Kayɔbigɔ káà nɛ̄, fànʔa kajuudiɛlɛ láà nyɛ́nì yaʔa kàsɛngɛ nɛ̄, nɛ́ ki cɛ́n ni fànʔa
         ki yé cɛ́ri nɛ́ ní kanyuɔnɔ fùn. 19 Gìi sí gī baa gè, Fànʔa Siɛnrɛ tiì jáa nɛ̀ yafiɛn nyuɔ nɛ̀ forigoʔ. A sɔ̀ngirɔ taʔadiʔɛ
         ń'nɛ̀ kɛn weli mɛ́ gàa ki 'kpúʔɔ nɛ̀ tóri gàa nɛ̄ Misa Fànʔa Siɛnrɛ ti 'puu nɛ nyu
         dè. Kire kɛnmɛ nɛ̄ weli bé gbɛ̀ sìʔɛrɛ kpɔni Kulocɛliɛ nɛ̄ wè.Kirisi wiī kacuɔnrilɔ kàfɔli lɛ̀lɛ ó lɛ̀lɛ nī20 Nɛ̀ taʔa ki nɛ̄, kacuɔnrigɔlɔ fɔngɔlɔ keli sì kpíʔileʔ kàlilɛ fùn wīʔ. Bìli pe 'puu Arawɔn siimɛ bè, peli yé kpíʔile kacuɔnrilɔ, kàlilɛ fùn. 21 Nɛ̀ sí ki yaʔa Zezi wè, wi nyɛ́nì kò kacuɔnriwɔ nɛ́ kàlilɛ ní, a Kulocɛliɛ wi 'ki
         juu wi mɛ́ nɛ́ jo:Yewe 'ki kàli, wiǐ ní sùnʔɔrɔ ti nī púloʔ:«Muɔ yē kacuɔnriwɔ lɛ̀lɛ ó lɛ̀lɛ nī+.»22 Kire nɛ̄, Zezi wire wi 'Kulocɛliɛ nyakungɛngɛ fɔngɔ fori gè, nyakungɛngɛ gáà ki 'nyuɔ nɛ̀ tóri faʔa wuʔu nɛ̄ gè.23 Bɛ̀ sí ki yē wàlimɛ yē Zezi nɛ́ kacuɔnrilɔ sɛnminɛ ní bèle, kacuɔnrilɔ bálì pe 'taʔala
         pìye nɛ̄ bèle. Pe yé puu nìʔɛbɛlɛ nɛ́ ki cɛ́n kùu wi sì yé pe yaʔa pe 'kò bile súuriʔ.
         24 Nɛ̀ ki yaʔa, Zezi wè, wire yē sìi nɛ̄ súuri. Kire nɛ̄ wiī nɛ waa yiʔɛmɛ wi kacuɔnrilɔ
         baara nī dè lɛ̀lɛ ó lɛ̀lɛ nī. 25 Kire nɛ̄ wi bé gbɛ̀ pe 'suɔ bè forigo bàli pe 'sìʔɛrɛ nɛ̀ kpɔni Kulocɛliɛ nɛ̄ wè wi
         kɛnmɛ nɛ̄ bè, nɛ́ ki cɛ́n wiī wiiwe súuri bèri kàsulugo kpínʔini pe wuʔu nɛ̄ gè.26 Zezi wiī kacuɔnrilɔ kàfɔli ŋáà nɛ̄ weli màakuu yē wè. Wiī tiɛlɛ fùn, kolimɔ fùn, cìiliwe: wi 'wàli nɛ̀ líili
         kapiigbiʔilile nɛ̄ bèle, wiī tɛ́niwɛ naamɛ nyìʔɛnɛ nī. 27 Wi wè bɛ̀ʔ kacuɔnrilɔ kàfɔlisɛnminɛ tíɛlɛ bèleʔ; wi màakuu wè bèri kakuɔrɔ yajuuro
         kɔ̀ngíʔ cɛngɛ ó cɛngɛʔ, bè séli wi tíimɛ kapiʔile wuʔu nɛ̄ gèʔ, kire kàduʔumɛ gè,
         nɛ́ siɛnnɛ wuʔulo ní gèleʔ. Wi nyɛ́nì ki kakuɔrɔ kúɔ dè tɔligɔ nigbe nɛ̄, bà wi yé
         wìi tíimɛ kɛn wè+.28 Siɛnnɛ bálì Misa Fànʔa Siɛnrɛ ti 'tɛ́ngɛ kacuɔnrilɔ kàfɔlilɔ bèle, piyè nyuɔ nɛ̀ foriʔ. Nɛ̀ ki yaʔa Kulocɛliɛ kàlilɛ
         siɛnrɛ, dàa wi 'juu Fànʔa Siɛnrɛ ti kàduʔumɛ gè, tire 'wi Jaa tɛ́ngɛ wè kacuɔnrilɔ
         kàfɔli ŋáà wi 'nyuɔ nɛ̀ fori lɛ̀lɛ ó lɛ̀lɛ nī lè.
         
            
               	Wéli baa Ŋún 76.3 kaliwɛgɛ ki táanmɛ gè.

               	Wéli baa Sél 14.17-20.

               	Wéli baa Tɔ́r 18.21.

               	Wéli baa 7.11 nyasiɛnrɛ dáà ti 'juu nɛ́ jo: Kulocɛliɛ ní kacuɔnriwɔ wáà yige Mɛlikisedɛki felige gè.

               	Wéli baa 5.6; 6.20. Ŋún 110.4 tire ti 'juu náʔa gè.

               	Wéli baa 5.6; 7.17. Ŋún 110.4 tire ti 'juu náʔa gè.

               	Wéli baa Lev 16.6,11,15-16.

Kirisi wiī kacuɔnrilɔ kàfɔli nyakungɛngɛ fɔngɔ nī gè81 Nyùgbuʔɔ ki n'gɛ gàa weli nɛ caa bè juu gè: Kire kacuɔnrilɔ kàfɔli ŋáà wi felige yē weli mɛ́; wiī tɛ́niwɛ nyìʔɛnɛ nī lè, Kpuɔmɔ Kulocɛliɛ kácunʔɔ kàliige mɛ́ gè. 2 Wiī nɛ wi baara kúu dè saawalidɛngɛgɛ nī gè, kire 'jo Kòridiʔɛ kányiʔɛ wuʔu nī gè, kire gáà Kàfɔli wi yé kpíʔile nɛ̀ yérige gè; siɛn bɛ̀ʔ wi 'ki kpíʔileʔ.3 Kacuɔnrilɔ kàfɔlilɔ piyē tɛ́ngɛlɛ bèri kpuʔɔrɔ nɛ́ kakuɔrɔ kɔ̀ngí dè Kulocɛliɛ mɛ́ wè. Weli kacuɔnrilɔ kàfɔli míɛni wi 'yɛli de
         yakaa taʔa de kanʔa wi mɛ́. 4 A wi yé puu náʔa dàala nɛ̄ lè, wiǐ cî puu kacuɔnriwɔʔ. Nɛ́ ki cɛ́n bàli bīɛlɛ náʔa nɛ̀ kúɔ bèle, peli nɛ kpuʔɔrɔ kanʔa dè nɛ kúu majo bɛ̀
         Misa Fànʔa Siɛnrɛ ti 'ki juu dè. 5 Tiʔɛ gáà nī piyē nɛ pe baara kúu dè, kire yē fìɛ nɛ saawalidɛngɛgɛ kɛnmɛ tìí bè gàa
         gī baa nyìʔɛnɛ nī lè. Lɛ̀lɛ líì nī Misa yé je Kòridiʔɛ kpíʔile gè, a Kulocɛliɛ 'ki juu nɛ̀ yaʔa wi mɛ́ nɛ́ jo: Ma mìɛ cò ma baara dáà kúɔ dè ma yɛli nɛ́ fìɛlɛ bálì ní bèle mi 'tìɛ muɔ nɛ̄ náʔa
            nyagurugo naamɛ gè+.6 Ki n'gɛ, píra ŋáà nī wè, Zezi wi baara ti 'kpúʔɔ nɛ̀ tóri faʔa kacuɔnrilɔ wori nɛ̄
         dè, bɛ̀ wi yē kàsuluwo wè bè nyakungɛngɛ fɔngɔ fori gè, nyakungɛngɛ gáà ki 'kpúʔɔ nɛ̀ tóri nyakungɛngɛ liʔɛ nɛ̄ gè, nɛ́ míɛni
         ki nyɛ́nì kpíʔile nɛ́ nyafɛniyɛ ní nyáà yi 'nyuɔ nɛ̀ tóri faʔa woyo nɛ̄ yè.Nyakungɛngɛ liʔɛ nɛ́ nyakungɛngɛ fɔngɔ wori dè7 Gìi sí gī baa gè, a ki yē nyakungɛngɛ pélige ki cé puu pùunnidiɛlɛ fùn lè, nyùgo sì
         cî ní puu ki nɛ̄ bè siinwuʔu caaʔ. 8 Nɛ̀ ki yaʔa a Kulocɛliɛ wi 'juu wi siɛnnɛ nɛ̄ bèle nɛ́ jo:Ye- ki wéli ! Kàfɔli Kulocɛliɛ wi nyɛ́nì juu nɛ́ jo:Cɛnyɛ yiī nɛ báan nyàa nī m'bé nyakungɛngɛ fɔngɔ kpíʔile gènɛ́ Isirayɛli saʔa wuulo ní bèle nɛ́ Zuda saʔa wuulo ní bèle.9 Kiǐ puu nugoʔ nɛ́ nyakungɛngɛ gáà ními yé kpíʔile nɛ́ pe tobilo ní bèleʔcɛngɛ gíì mi 'pe cò kɔli nɛ̄ nɛ̀ yige Ezipiti kùlo nī lèʔ.Peli bèle, piyè yéri ki nɛ̄ʔ nɛ waa yiʔɛmɛ nɛ́ mi nyakungɛngɛ ní gèʔ.Kire nɛ̄ a mi míɛni 'kàduʔu wáa pe mɛ́.Kàfɔli wi 'jo bɛ̀.10 Nyakungɛngɛ ki n'gɛ gàa mi bé kpíʔilenɛ́ Isirayɛli saʔa wuulo ní bèle cɛnyɛ nyáà kàduʔumɛ gè.Kàfɔli wi 'jo bɛ̀.M'bé mi Fànʔa Siɛnrɛ nyɔ́gɔ dè pe sícilige nī gè,m'bé ke sɛbɛ míɛni pe funyɔ nī yè.M'bé puu pe Kulocɛliɛ; pe bé kò mi wuulo.11 Wàa sì ní de wi siɛnnyɛni tɛnmɛʔ kire ga laa wi siinyɛniʔ bè jo:«Ma Kàfɔli cɛ́n wè !»Ki bé nyaa siɛnnɛ pe mìɛni bé mi cɛ́n,bè ki líɛ siɛnciɛwɛ nɛ̄ wè fúɔ bè sa nɔ̀ siɛnkpuɔwɔ nɛ̄ wè.12 Nɛ́ ki cɛ́n m'bé mi nyinimɛ tìɛ bè pe kakoligbiʔilide nɛ̄ dè,mi sǐ ní sɔ̀ngi bè taa nɛ́ pe kapiʔile ní gèleʔ+.13 Bà Kulocɛliɛ 'nyakungɛngɛ fɔngɔ wuʔu juu gè, kire 'jo liʔɛ gè, bɛ̀ ki 'liɛ nɛ̀ kúɔ
         gè, a ki fànʔa ki 'kúɔ. Kire bága yiri baa wī.
         
            
               	Yir 25.40 tire ti 'juu náʔa gè. Wéli baa Kakpi 7.44.

               	Zer 31.31-34 tire ti 'juu náʔa gè.

            

         
      

   
      
         9
Nyakungɛngɛ liʔɛ kakuɔrɔ tiǐ cî gbɛ̀ ti mìɛni foriʔ91 Ki tiʔɛ gáà nī gè, fànʔa kele ke 'puu nyakungɛngɛ pélige nī gè nɛ Kulocɛliɛ gbùʔɔrɔgɛnmɛ
         tìí bé, nɛ́ saawalidɛngɛgɛ míɛni ní gè náʔa dàala nɛ̄ lé+.2 Kpátaʔa káà yé kpíʔile. Ki saapelige nī gè, kpátaʔa ki laamɛ nī bè, pe ki yeri tiɛcɛ̀ngɛ wàlidɛngɛgɛ gè, fètindaʔagɛlɛ tiige ní gè ki nī, nɛ́ tabali ní wè nɛ́ búru kpɔbilɔ wàlidɛngɛlɛ
         ní bèle. 3 Tiɛcɛ̀njɛngɛ wàlidɛngɛgɛ ki 'puu gunbɔli fɛ̀ni kúrugu wè. 4 Baa wusuna sórigodiʔɛ ki 'puu+, tiɛ cɛ̀nwɛ wuʔu gè, nɛ́ nyakungɛngɛ finʔɛgɛ ní gè+, gàa ki mìɛni pe yé tɔ́n nɛ́ tiɛ cɛ̀nwɛ ní wè. Mana wi 'puu baa tiɛ cɛ̀nwɛ daanbile nī lè, a pe 'ni tɛ́ngɛ nyakungɛngɛ finʔɛgɛ ki laamɛ
         nī bè, nɛ́ Arawɔn kàgbiile ní lè nàa ni yé fùn lè+, nɛ́ nyakungɛngɛ siɛnrɛ kàdɛnitɛnyɛ ní yè+.5 Finʔɛgɛ ki naamɛ gè, seribɛnnɛ+ bálì pe cé faan bèle, pe fíkɛnyɛ yi yé kàsulugo suɔdiʔɛ tɔ́n gè nɛ Kulocɛliɛ kpuɔmɔ tìí bè. Nɛ̀ ki yaʔa lɛ̀lɛ náà lire nī bɛ̀ʔ we béri tire
         nyu de fíligiʔ.6 A tire ti mìɛni yé tɛ́ngɛ nɛ̀ kúɔ dè, kacuɔnrilɔ pe nɛ̂ cé jíin cɛngɛ ó cɛngɛ kpátaʔa saapelige nī gè nɛ̀ pe Kulocɛliɛ gbùʔɔrilɔ kele
         kúɔ gèle+. 7 Nɛ̀ ki yaʔa kacuɔnrilɔ kàfɔli wire yákuɔ wi cî gbɛ̀ jíin saasiinwuʔu nī gè, tiɛcɛ̀njɛngɛ wàlidɛngɛgɛ gè. Nɛ̀ pínɛ
         wiǐ gbɛ̀ jíinʔ yajuʔu sìsiɛn fùnʔ gàa wiī nɛ kanʔa Kulocɛliɛ mɛ́ wè, wire kɛnmɛ nɛ̄
         bè nɛ́ siɛnnɛ pe kɛnmɛ nɛ̄ bè, a ki yé pe 'kolimɔ kele kpíʔile, piyè sí ki kɔ̀rirɔ
         wèʔ. Kire 'puu nɛ kpínʔini tɔligɔ nigbe yákuɔ wī yiɛlɛ nī lè+.8 Kire kɛnmɛ báà nɛ̄ bè, Kulocɛliɛ Pìle niī nɛ ki tìí weli nɛ̄ dí tiɛcɛ̀njɛngɛ wàlidɛngɛgɛ jíindiʔɛ kiì cé fìɛ múguʔ lɛ̀lɛ
         líì nī kpátaʔa+ pélige ki 'puu nɛ tíin baa gè. 9 Kire yé buu fìɛ bè weli lɛ̀lɛ náà tìɛ lè. Gìi sí gī baa gè, kpuʔɔrɔ nɛ́ kakuɔrɔ yajuuro dáà kacuɔnrilɔ pe kanʔa dè, kire kàa fáala sì cî gbɛ̀ jáa bè
         siɛnnɛ funyɔ jíge yè yi mùnuʔ, bàli pe 'pɛn nɛ́ kakuɔrɔ yajuuro ní dè bè Kulocɛliɛ
         gbùʔɔrɔ wèʔ.10 Kire Kulocɛliɛ gbùʔɔrigɛnmɛ fànʔa kele gèle, keli ke 'puu nɛ nyu céri kele yákuɔ nɛ̄
         gèle: yaliire nɛ́ yagbuɔrɔ wori nɛ̄ dè nɛ́ jígemununɔ kele feliye wori nɛ̄. Ti yé
         puu fànʔa kele fúɔ nɛ̀ pɛ́nì nɔ̀ lɛ̀lɛ líì nī ti tìɛgɛnmɛ pi 'yiʔɛ nɛ̀ kò fɔnbɔ bè.Kirisi wi 'wìi kɛn kakuɔrɔ yakɔngɔ bè weli suɔ11 Ki sí nyaa, Kirisi wi pɛ́nì kò kacuɔnrilɔ kàfɔli píra ŋáà nī wè, weli nyuɔmɔ kɛnmɛ nɛ̄ bè. Wi nyɛ́nì jíin kpátaʔa nī gè baa nyìʔɛnɛ
         nī lè, gàa ki sɔ́migɔ nɛ̀ nyuɔ nɛ̀ tóri dàala kpátaʔa nɛ̄ gè, gàa siɛn kiyɛ sì kpíʔile
         gèʔ nɛ́ ki wè bile duniya ŋáà nī wè ŋàa Kulocɛliɛ 'faan wèʔ. 12 Wi tíimɛ sìsiɛn ní wi 'jíin kányiʔɛ tiɛcɛ̀njɛngɛ wàlidɛngɛgɛ nī gè, tɔligɔ nigbe péʔ ! Síkapɛngɛlɛ nɛ́ nɛ̀naaya sìsiɛn+ ní bɛ̀ʔ wi 'jíinʔ ! Bɛ̀ sí ki 'kpíʔile a weli 'bànguɔ suɔlɔ taa lè.13 Nyakungɛngɛ liʔɛ tìɛgɛnmɛ nɛ̄ bè, síkapɛngɛlɛ nɛ́ nɛ̀piɛyɛlilɛ sìsiɛn+ nɛ́ nɛ̀pori cúnʔɔ ní gè, a pe cé tire nyɛri nyɛri dè siɛnnɛ nɛ̄ bèle, bàli pe cé
         núʔɔ bèle, tire ti nɛ̂ cé siɛn céri cìile dè nɛ̀ núʔɔmɔ láʔa bè ti nɛ̄+. 14 Nɛ̀ ki yaʔa bànguɔ Kulocɛliɛ Pìle kɛnmɛ nɛ̄ bè, a Kirisi wi 'wìi tíimɛ kɛn tiɛlɛfun kakuɔrɔ Kulocɛliɛ mɛ́. Bà ki yē, Kirisi sìsiɛn ki sí yē
         nɛ́ ŋɔri ní bè weli funyɔ cìile yè tɔ̀nifun kapiigbiʔiligele nɛ̄ gèle, kire ga buu
         weli gbɛ̀ri Kulocɛliɛ wewiiwe gbùʔɔrilɔ baara kúu dè.Kirisi kùu wi 'nyakungɛngɛ fɔngɔ koligo múgu gè15 Ki sí n'gɛ wire wī kàsuluwo wè, nyakungɛngɛ fɔngɔ wuu wè, kire ga buu bàli Kulocɛliɛ 'yeri bèle, pe- bànguɔ kɔrigɔ taa gè gàa
         nyuɔ wi yé fɛ̀ni gè. Nɛ́ ki cɛ́n wi kùu wi nyɛ́nì kpíʔile bè weli kapiʔile fuʔɔ tɔ́n
         gè bé sí siɛnnɛ suɔ bèle pe kacuʔɔgɔlɔ mɛ́ gèle, gàli pe yé kpíʔile gèle nyakungɛngɛ
         liʔɛ lɛ̀lɛ nī lè.16 Nɛ́ ki cɛ́n a ki 'nyaa siɛnjuuyaʔara yē baa, ki 'yɛli ŋàa wi 'ti juu dè, pe- ki cɛ́n
         wi nyɛ́nì kùu. 17 Gìi sí gī baa gè, ŋɔri nɛ̌ puu siɛnjuuyaʔara nī dèʔ ka laa ŋàa wi 'ti juu dè, wiì
         kùu gbínʔɛnɛ wèʔ. Ŋɔri sí wè ti nīʔ a ti juufɔli wiī nɛ tíin sìi nɛ̄ wèʔ. 18 Bɛ̀ sí ki yē míɛni, nyakungɛngɛ liʔɛ kiǐ cî gbɛ̀ puu nɛ́ ŋɔri níʔ fúɔ macɛn pe 'yajuʔu
         kpúu bè ki sìsiɛn nyɛri nyɛri gèʔ. 19 Bɛ̀ sí ki 'puu bà Misa wi cé fànʔa kajuʔulo ke mìɛni juu gèle nɛ̀ kúɔ siɛnnɛ pe mìɛni mɛ́ bèle nɛ̀ yɛli
         nɛ́ Fànʔa Siɛnrɛ ní dè, a wi 'nɛ̀naaya nɛ́ síkapɛngɛlɛ sìsiɛn le gè luʔɔ nī, níɛ̀ jèsii líɛ wè ŋàa
         wī nyìɛwɛ kpólokpolo wè nɛ́ isɔpi wɛrɛ ní dè nɛ̀ sìsiɛn nyɛri nyɛri gè nyakungɛngɛ siɛnrɛ sɛbɛ nɛ̄ wè nɛ́ siɛnnɛ nɛ̄
         bèle+. 20 A wi 'juu nɛ́ jo: Sìsiɛn gáà kire yē nyakungɛngɛ wuʔu gè, gàa Kulocɛliɛ 'kpíʔile nɛ́ yeli ní bèle+.21 Bà míɛni ki 'kpíʔile, a wi 'sìsiɛn nyɛri nyɛri gè kpátaʔa nɛ̄ gè nɛ́ yakpiʔilide ti
         mìɛni nɛ̄ dàa ní pe gbùʔɔrilɔ baara kúu dè+. 22 Nɛ̀ yɛli nɛ́ Fànʔa Siɛnrɛ ní dè, yɛrɛ ti sáamɛ yé yɛli ti- cìile nɛ́ sìsiɛn ní. Nɛ́
         ki cɛ́n kapiʔile kàsulugo suɔlɔ niǐ cî gbɛ̀ taaʔ a sìsiɛn sì wo wèʔ.23 Ki yé yɛli yɛrɛ dáà ti mìɛni dī fìɛ wè nɛ saawalidɛngɛgɛ kɛnmɛ tìí bè gàa gī baa nyìʔɛnɛ nī lè+, ti- cìile nɛ́ kakuɔrɔ dáà ní dè. Nɛ̀ ki yaʔa, kányiʔɛ yɛrɛ dáà dī baa nyìʔɛnɛ nī
         lè, tire yé yɛli ti- cìile nɛ́ kakuɔrɔ táà tiiyɛ ní dàa ti 'nyuɔ nɛ̀ tóri kakuɔrɔ
         dáà nɛ̄ dè.Tɔligɔ nigbe péʔ24 Nɛ́ ki cɛ́n Kirisi wiì jíinʔ saawalidɛngɛgɛ nī gè gàa siɛnnɛ kiyɛ kpíʔile gèʔ ! Kire yé buu fìɛ yákuɔ wī nɛ kányiʔɛ saawalidɛngɛgɛ
         tìí gè, gàa nī Kirisi 'jíin wè, baa nyìʔɛnɛ nī lè, kire ga buu wi- wìi tìɛ Kulocɛliɛ yiʔɛ mɛ́ gè bè weli kapiʔile kàsulugo kpíʔile
         gè.25 Wiì jíin nyìʔɛnɛ nī lè bè kakuɔrɔ baara kúɔ dè yiɛlɛ ó yiɛlɛʔ kɛnmɛ bíì nɛ̄ kacuɔnrilɔ kàfɔli wi nɛ̂ ki kpíʔile náʔa dàala nɛ̄ lèʔ, wire ŋáà wi jíin nɛ́ yajuuro sìsiɛn ní saawalidɛngɛgɛ
         nī gè, wire tíimɛ sìsiɛn bɛ̀ʔ. 26 Kirisi wè, wire kakuɔrɔ dè, nyùgo sì cé puu ki nɛ̄ wi- ti kpíʔile bè taʔalaʔ. Á kire
         bɛ̀ʔ gè, wi cî de ti kúu de taʔala nɛ̀ ki líɛ duniya wi sélimɛ nɛ̄ bè. Gìi sí gī baa
         gè, wire nyɛ́nì pɛn píra ŋáà nī wè nɛ̀ pɛ́nì wìi kɛn kakuɔrɔ tɔligɔ nigbe péʔ duniya
         ŋáà kúɔmɔ lɛ̀lɛ náà nī lè, bè kapiile láʔa lè wi tíimɛ kùu kɛnmɛ nɛ̄ bè.27 Bɛ̀ sí ki yē gè, siɛn ó siɛn 'yɛli wi- kùu tɔligɔ nigbe péʔ; kire kàduʔumɛ kàyuʔujuuro
         ti sí kpíʔile, 28 bɛ̀ míɛni Kirisi wi 'wìi kɛn kakuɔrɔ tɔligɔ nigbe péʔ bè siɛnniʔɛmɛ kapiʔile láʔala
         gèle. Wi bé ní ga koli bɛn cígini taziinwuʔu nɛ̄ gè; kire sí wè bè kapiʔile láʔala
         gèle wī díɛʔ ! Kire bé puu bè suɔlɔ kɛn lè bàli mɛ́ piyē nɛ wi siri wè.
         
            
               	Koliyo nyaa 1-5 wuʔu gè, wéli baa Yir 25.8-16.

               	Wéli baa Yir 37.25

               	Wéli baa Yir 25.16; 40.20

               	Wéli baa Tɔ́r 17.16-26.

               	Wéli baa Yir 40.20; Fàn 10.3-5; Kùlo1 8.9.

               	Seribɛnnɛ piyē nyìʔɛnɛ tundunminɔ pálì felige. Wéli baa Yir 25.18-19.

               	Wéli baa Tɔ́r 28.3-8, nɛ́ ní 9.2 kaliwɛgɛ ki táanmɛ gè.

               	Wéli baa Lev 16.2,12,15-17.

               	Kpátaʔa kire yé puu Kpàlidiʔɛ Kpátaʔa gè, gàa pe 'puu nɛ yeri míɛni Kòridiʔɛ gè, nɛ́
                     saawalidɛngɛgɛ ní gè. Wéli baa Yir 25.8-9; 40.34.

               	Wéli baa Lev 16.3,5-11,15-16.

               	Wéli baa Lev 16.14-16.

               	Wéli baa Tɔ́r 19.2,17-18.

               	Wéli baa Yir 24.4-8. 

               	Yir 24.8 tire 'ti juu náʔa.

               	Wéli baa Yir 29.12,36; Lev 4.6,17; 8.11.

               	Wéli baa 8.5.

Kirisi wi 'kapiʔile kàsulugo kakuɔrɔ ti mìɛni fori101 Misa Fànʔa Siɛnrɛ dè, tiī fìɛ yákuɔ wī bè weli nyuɔmɔ tìɛ bè bàa pi 'puu nɛ báan bè. Ti tíimɛ sì puu
         kányiʔɛ woriʔ. Kire nɛ̄, tiì jáa nɛ̀ siɛn nyuɔ nɛ̀ forigoʔ bè ki yaʔa siɛn- gbɛ̀ sìʔɛrɛ
         kpɔni bè Kulocɛliɛ gbùʔɔrɔ wèʔ, kakuɔrɔ wenuro dáà tire kɛnmɛ nɛ̄ bèʔ, dàa ti 'puu
         nɛ kpínʔini yiɛlɛ ó yiɛlɛ láʔala fùn wè. 2 A ki sí yē bàli pe Kulocɛliɛ gbùʔɔrɔ́ wè, a pe yé jáa nɛ̀ kò cìilile pe kakuɔrɔ kɛnmɛ
         nɛ̄ bè tɔligɔ nigbe péʔ wè, pe kapiʔile nɛ̄ gèle, bà pe cî kakuɔrɔ kɔ̀nnɔ yaʔa lè.
         Kire kɛnmɛ báà nɛ̄ bè, piyě cî ní ki nyaa peli 'kolimɔ taa kapiile láà nɛ̄ʔ.3 Ki sí nyaa kakuɔrɔ dáà tire ti 'siɛnnɛ yaʔa bèle pe sɔ̀ngí nɛ taʔa nɛ́ pe kapiʔile
         ní gèle yiɛlɛ ó yiɛlɛ+. 4 Nɛ́ ki cɛ́n nɛ̀piʔɛlɛ nɛ́ síkapɛngɛlɛ sìsiɛn gè, kire káà fáala sǐ cî gbɛ̀ jáa bè
         kapiʔile láʔa gèleʔ.5 Kire kɛnmɛ nɛ̄, lɛ̀lɛ líì nī Kirisi wi yé je jíin duniya nī wè, a wi 'ki juu Kulocɛliɛ
         mɛ́ wè nɛ́ jo:Kakuɔrɔ yajuuro dè nɛ́ yaliire yakɛnrɛ ní dè,tire bɛ̀ʔ muɔ nɛ caaʔ:muɔ 'cetinnɛ kpíʔile mi mɛ́.6 Kakuɔrɔ kaasuʔuro nɛ́ kapiʔile kàsulugo kakuɔrɔtire sì muɔ dɛ́niʔ.7 Kire nɛ̄ a mi 'ki juu nɛ́ jo: «Ki n'gɛ, mi nyɛ́nì pɛn !»Ki nyɛ́nì sɛbɛ mi wuʔu nɛ̄ gèsɛbɛkuruwo nī wè nɛ́ jo:«Mi nyɛ́nì pɛn bèri muɔ nyɛ́ni kele kpínʔini gèle, Kulocɛliɛ+.»8 Wi séli nɛ ki nyu wī nɛ́ jo: Kakuɔrɔ yajuuro nɛ́ yakɔnrɔ, kakuɔrɔ kaasuʔuro nɛ́ kapiʔile kàsulugo kakuɔrɔ, tire
            sì muɔ dɛ́niʔ. Nɛ̀ ki yaʔa, kire kakuɔrɔ ti 'puu nɛ kɔ̀ngí nɛ̀ yɛli nɛ́ Fànʔa Siɛnrɛ ní dè. 9 A wi ń'nɛ̀ ki juu nɛ́ jo: Ki n'gɛ, mi nyɛ́nì pɛn bèri muɔ nyɛ́ni kele kpínʔini gèle. Bɛ̀ sí ki yē, wi nyɛ́nì kakuɔrɔ tìɛgɛnmɛ pélibe yérige bè, nɛ́ tìɛgɛnmɛ siinwobo
         tɛ́ngɛ bè.10 Kulocɛliɛ nyɛ́ni kaala ni 'puu bè weli wàli bè tɛ́ngɛ wire mɛ́, kire nɛ̄ Zezi Kirisi wi 'wi céri kɛn dè kakuɔrɔ, tɔligɔ nigbe péʔ.11 Cɛngɛ ó cɛngɛ, kacuɔnriwɔ ó kacuɔnriwɔ wi nɛ̂ yéri nɛ̀ wi baara kúɔ dè, nyakungɛngɛ liʔɛ wori dè. Wi nìɛ kakuɔrɔ wenuro kúu dè nɛ taʔala, tire dáà tiǐ cî gbɛ̀ jáa bè
         kapiʔile láʔa gèle púloʔ. 12 Nɛ̀ ki yaʔa bɛ̀ Kirisi pɛ́nì wìi kɛn wè, kapiʔile kàsulugo kakuɔrɔ wori nɛ̄ dè, tɔligɔ nigbe péʔ wè, wiī
         tɛ́niwɛ lɛ̀lɛ ó lɛ̀lɛ nī Kulocɛliɛ kàliige mɛ́ gè. 13 Kire tiʔɛ nī wiī nɛ siri fúɔ bè taa Kulocɛliɛ ga wi leguulo kpíʔile bèle wi tɔliyɔ taʔadiʔɛ+. 14 Ki sí n'gɛ bàli pe mìɛni wi 'wàli nɛ̀ tɛ́ngɛ wìi mɛ́ wè, a wi 'pe nyuɔ nɛ̀ forigoʔ
         súuri bɛ̀ wi 'wìi kɛn tɔligɔ nigbe gè.15 Nɛ́ míɛni Kulocɛliɛ Pìle niī nɛ ki nyu nɛ láʔala weli mɛ́ nɛ́ jo:16 Nyakungɛngɛ ki n'gɛ gàa m'bé kpíʔile nɛ́ pe ní bèle cɛnyɛ nyáà kàduʔumɛ gè.Kàfɔli wi 'jo bɛ̀.M'bé mi Fànʔa Siɛnrɛ nyɔ́gɔ dè pe funyɔ nī yè,m'bé ti sɛbɛ míɛni pe sícilige nī gè+.17 A wi ń'nɛ̀ jo:Nɛ́ ki cɛ́n mi sǐ ní sɔ̀ngi bè taaʔnɛ́ pe kapiʔile ní gèle nɛ́ pe síciramɛ kele ní gèleʔ+.18 Bà kapiʔile ke 'yaʔa gèle, kapiʔile kàsulugo kakuɔrɔ ti wè nɛ tíin nɛ́ fànʔa níʔ.WELI TANʔAGƐNMƐ BE TƐNGƐLƐ NI LE NYAKUNGƐNGƐ FƆNGƆ NI GE(10.19–13.25)Ki 'yɛli we- puu lèbaanna ní19 Weli siinyɛninɛ, kire nɛ̄ weli bé gbɛ̀ jíin tiɛcɛ̀njɛngɛ wàlidɛngɛgɛ nī gè káaliyɛ fùn, Zezi Kirisi sìsiɛn kɛnmɛ nɛ̄ bè. 20 Bɛ̀ wi 'wi céri kɛn dè kakuɔrɔ dè, a wi 'kovɔngɔ múgu gè weli mɛ́ gàa ki waa sìi mɛ́
         wè, gàa ki 'sùuri gunbɔli fɛ̀ni nī wè. 21 Bɛ̀ kacuɔnrilɔ kàfɔli kpuɔwɔ yē weli mɛ́ wè, tɛ́niwɛ Kulocɛliɛ saʔa nɛ̄ gè, 22 we- sìʔɛrɛ we kpɔni Kulocɛliɛ nɛ̄ wè nɛ́ funviige ní, nɛ́ tɛ́ngɛjɛ̀nnɛ ní nàa nī káaliyɛ
         fùn woli lè, nɛ́ funyɔ ní nyàa yī cìiliye yè nɛ́ nyàa yī sɔ̀ngibiire fùn yè, nɛ́ weli
         céri ní dè dàa 'ti jíge nɛ̀ kúɔ dè nɛ́ laciilige ní gè.23 We- weli sɔ̀ngirɔ taʔadiʔɛ cò gè kpuʔɔ gàa wuʔu weli 'juu nɛ̀ yige gè, nɛ́ ki cɛ́n
         Kulocɛliɛ ŋáà wi 'nyafɛnigɛ kpíʔile gè+, wi 'yɛli nɛ́ tɛ́ngɛlɛ ní. 24 Ye tí weri sɔ̀ngí we kɛnmɛ taa bèri lèbaanna nyɔ́gi wìye nī, gìi ki bé tí wìyedɛnigɛ-
         puu weli nī weri kacɛ̀ngɛlɛ kpínʔini gèle. 25 We fǎga weli gbúʔurugolo yaʔa gèle ke- tuuʔ majo bɛ̀ pàli dàli nɛ ki kpínʔini gèʔ.
         Gìi ki 'pɔ́ri gè weri ŋɔri nyɔ́gi wìye nī, nɛ́ ki cɛ́n bɛ̀ ki yē ŋɔ̀ wè, Kàfɔli wi pɛnjɛngɛ kiī nɛ nɔ̀gí.26 Nɛ́ ki cɛ́n a weli 'fàan nɛ waa yiʔɛmɛ nɛ kapiʔile kpínʔini gèle, nɛ̀ ki yaʔa weli
         nyɛ́nì kányiʔɛ cɛ́n gè nɛ̀ kúɔ wè, kakuɔrɔ ní wè baa cígini bè kapiʔile láʔa gèleʔ.
         27 Gìi ki 'kò gè, kire gī: béri Kulocɛliɛ kàyuʔujuuro siri dè nɛ́ fíɛgbuɔrɔ ní, nɛ́ kàsunkpuʔɔ
         ní gàa ki bé ba wi leguulo sórigo bèle.28 A ŋìi cé kàduʔu wáa Misa Fànʔa Siɛnrɛ mɛ́ dè, pe nɛ̂ wi kpúu nyinimɛ fùn wī, a wi kakpiʔilile ni 'cɛ́n lè a kinyaafɔlilɔ
         siin kire ga laa taanri ki 'juu gè+. 29 Ye sí ki sɔ̀ngi kɛnmɛ bíì nɛ̄ wire wuʔɔgɔ ki bága pii bè tóri gè, siɛn ŋáà wi 'Kulocɛliɛ
         Jaa pari wè, nɛ́ ŋàa wi 'nyakungɛngɛ sìsiɛn tɔ́ri gè yanuʔɔgɔ gè gàa ki 'wi cìile gè, a wiī nɛ Kulocɛliɛ Pìle teri lè nàa ni nyɛ́ni kpuʔɔrɔ kpínʔini weli mɛ́ lè.30 Nɛ́ ki cɛ́n weli nyɛ́nì ki cɛ́n ŋàa wi 'ki juu nɛ́ jo: Mi mɛ́ ki yē bè mi fuʔɔ tɔ́n gè pe mɛ́, bè ki sàri pe mɛ́ gàa pe 'kpíʔile gè, nɛ́ míɛni: Kàfɔli wi bé kàyuʔu juu wi siɛnnɛ nɛ̄ bèle+. 31 Kiī fíɛrɛwuʔu díɛʔ a siɛn 'tuu Kulocɛliɛ wewiiwe kiyɛ nī yè !32 Ye- sɔ̀ngi ye taa kɛnmɛ bíì nɛ̄ ki yé puu yeli mɛ́ ki sélimɛ nɛ̄ bè, bà yeli yé Kulocɛliɛ
         kpìɛnmɛ taa bè, a yeli sɔ́migɔ nɛ̀ yéri cáanra nɛ̄ dè dàa ti 'kpúʔɔ dè, nɛ́ wuʔɔniʔɛyɛ
         taa yè. 33 Lɛ̀gɛlɛ sáamɛ nī pe 'yeli tiʔɛlɛ nɛ̀ yeli wuʔɔ siɛnniʔɛnɛ nyaamɛ nɛ̄ bè. Lɛ̀gɛlɛ kálì
         nī yeli tíimɛ bīɛlɛ ye 'bìli sáʔa bèle bàli pe 'puu nɛ wuʔɔ kanumɔ nɛ̄ bɛ̀ yeli tíɛlɛ
         bèle. 34 ʔaan, yeli nyɛ́nì nyinimɛ taa kasuulebele nɛ̄ bèle pe wuʔɔgɔ nī gè, a yeli 'fɔ̀li
         ki nɛ̄ nɛ́ fundaanra ní lɛ̀lɛ líì nī pe 'yeli yataara suɔ dè yeli mɛ́ dè, nɛ̀ taʔa
         ki nɛ̄ yeli yé ki cɛ́n yataara táà yē yeli mɛ́ dàa ti 'nyuɔ nɛ̀ tóri dè níɛ̀ mɔgɔ
         dè.35 Ki sí n'gɛ ye fǎga yeli sɔ̀ngirɔ taʔadiʔɛ yaʔa gèʔ, nɛ́ ki cɛ́n ki bé ba tɔ̀nikpuɔwɔ
         kɛn yeli mɛ́. 36 Píra ŋáà nī wè ki 'yɛli ye- lèbaanna le, kire ga buu yeli de waa yiʔɛmɛ yeri Kulocɛliɛ
         nyɛ́ni kele kpínʔini gèle. Bà yeli bé ki taa gàa nyuɔ wi 'fɛ̀ni gè. 37 Nɛ́ ki cɛ́n:Ki 'kò cɛ̀ri, cɛ̀ri yákuɔ wī+,dí ŋàa wi bé pɛn wè, wi sí pɛn;wiì je mɔgɔ baaʔ.38 A Kulocɛliɛ wi 'ki juu nɛ́ jo+:«Mi siɛnsinwɛ wi bé sìi taa wi tɛ́ngɛlɛ kɛnmɛ nɛ̄ bè.Nɛ̀ ki yaʔa a wi 'koli nɛ̀ kàduʔu wáa wè, wi kaala niǐ mi dɛ́niʔ+.»39 Ki sí n'gɛ, weli wè bɛ̀ʔ bìli tíɛlɛ pe 'kàduʔu wáa wè nɛ́ cúʔɔ wèʔ. Weli sí yē bàli
         bīɛlɛ tɛ́ngɛlɛ ní lè, bɛ̀ sí ki yē weli yē suɔlɔ koligo nī gè.
         
            
               	Wéli baa Lev 16.

               	Ŋún 40.7-9 tire ti 'juu náʔa gè nɛ̀ yɛli nɛ́ girɛki siɛnliɛrɛ ní dè.

               	Wéli baa 1.13; Ŋún 110.1.

               	Wéli baa 8.10.

               	Zer 31.33-34 tire ti 'juu náʔa gè.

               	Wéli baa 9.15.

               	Wéli baa Fàn 17.6.

               	Wéli baa Fàn 32.35-36.

               	Eza 26.20 tire ti 'juu náʔa gè nɛ̀ yɛli nɛ́ girɛki siɛnliɛrɛ ní dè.

               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Yab 2.3-4 tire ti 'juu náʔa gè nɛ̀ yɛli nɛ́ girɛki siɛnliɛrɛ nɛ́ dè. Tire ti 'juu míɛni Wurɔ 1.17; Gal 3.11.

Weli tobilo pe tɛ́ngɛlɛ nɛ́ pe lèbaanna wuʔu gè111 Tɛ́ngɛlɛ ni kɔri wire yē: bè tɛ́ngɛ ki nɛ̄ gìi nɛ̄ muɔ nyɛ́nì muɔ sɔ̀ngirɔ taʔa dè,
         muɔ bé ki taa, bè ki cɛ́n gàa muɔ wè nɛ nyaʔa gèʔ, kiī kányiʔɛ. 2 Kulocɛliɛ wi 'faʔa wuulo pe tɛ́ngɛlɛ cɛ̀nmɛ wori juu dè.3 Tɛ́ngɛlɛ kɛnmɛ nɛ̄ bè, weli 'ki cɛ́n duniya wi mìɛni nyɛ́nì faan Kulocɛliɛ siɛnrɛ
         ti fànʔa nɛ̄ gè+. Dàa weli nɛ nyaʔa dè, tire sì kɔ́n nyapile yanyaʔa mɛ́ʔ.4 Tɛ́ngɛlɛ kɛnmɛ nɛ̄ bè, a Abɛli 'kakuɔrɔ yakɔnrɔ kɛn dè Kulocɛliɛ mɛ́ wè dàa ti 'nyuɔ nɛ̀ tóri Kayɛn wori nɛ̄ dè. Wi tɛ́ngɛlɛ lire kɛnmɛ nɛ̄ bè a Kulocɛliɛ 'ki juu nɛ́ jo wi nyɛ́nì sín,
         nɛ̀ wi míɛtanʔa yeri gè wi yakɔnrɔ kɛnmɛ nɛ̄ bè. Abɛli wi 'kùu+, nɛ̀ ki yaʔa wi kakpiʔiligele kiyē nɛ nyu nɛ tíin wi tɛ́ngɛlɛ kɛnmɛ nɛ̄ bè.5 Tɛ́ngɛlɛ kɛnmɛ nɛ̄ bè, Kulocɛliɛ wi 'Enɔki líɛ nɛ̀ yɛ̀gɛ naamɛ, wiì tóri kùu mɛ́ wèʔ; piyè cé ń'nɛ̀ wi nyaaʔ nɛ́ ki cɛ́n Kulocɛliɛ cé wi líɛ+. Ki 'nyaa sɛ́ni Kulocɛliɛ wi- wi líɛ wè, Kulocɛliɛ cé wi míɛtanʔa yeri gè nɛ́ jo
         wire 'fɔ̀li wi nɛ̄. 6 A tɛ́ngɛlɛ sí wè siɛn ŋíì mɛ́ wèʔ, Kulocɛliɛ sǐ gbɛ̀ fɔ̀li wi nɛ̄ʔ. A siɛn je sìʔɛrɛ
         bè kpɔni Kulocɛliɛ nɛ̄ wè, wi 'yɛli bè tɛ́ngɛ ki nɛ̄ Kulocɛliɛ wiī baa, dí wiī nɛ
         tɔ̀ni kanʔa wi caavɔlilɔ mɛ́ bèle.7 Tɛ́ngɛlɛ kɛnmɛ nɛ̄ bè, a Nɔwe'kɔ́rikpuʔɔ kpíʔile gè nɛ̀ wi narigɛ suɔ gè. Wi yé Kulocɛliɛ kajuuyaʔala sɔ́migɔ lè nɛ̀ lúʔu,
         kele wuʔu nɛ̄ gè gàli ke cî kpíʔile gèle, gàli siɛn sì cé fìɛ nyaa wèʔ+. Wi tɛ́ngɛlɛ kɛnmɛ nɛ̄ bè, a Nɔwe 'kàyuʔu juu duniya siɛnnɛ nɛ̄ bèle, a Kulocɛliɛ
         sí wi tɔ́ri siɛnsinwɛ.8 Tɛ́ngɛlɛ kɛnmɛ nɛ̄ bè, a Birayima|Birayima|Birayima 'lúʔu Kulocɛliɛ mɛ́ bà wi 'wi yeri wè nɛ́ wi yɛ wiri waa kùlo láà mɛ́ nàa wire bé
         kɛn wi mɛ́ kɔrigɔ gè. A wi sí kɛ́, nɛ̀ ki yaʔa wiì cɛ́nì ki cɛ́n sé wi 'puu nɛ waaʔ.
         9 Tɛ́ngɛlɛ kɛnmɛ nɛ̄ bè, Birayima yé kò nabɔnwɔ nɛ sɛ́ni tɛ̀ní nɛ mári kùlo nī lè nàa
         nyuɔ Kulocɛliɛ yé fɛ̀ni wi mɛ́ lè. Wi 'puu nɛ sùɔ́n fɛ̀ni saaya nī yè, bɛ̀ Siaga nɛ́ Yakuba míɛni yé kɛ́nì ki kpíʔile, bàli pe 'puu nyafɛnigɛ ki kɔriliile bèle nɛ́ Birayima
         ní wè+. 10 Nɛ́ ki cɛ́n Birayima 'puu nɛ kàkpuʔɔ siri gè gàa kàkpuɔnnɔ pe 'le nɛ̀ lìri bèle, gàa Kulocɛliɛ wire tíimɛ yé gbòbori nɛ́ ki sɔ́migɔ nɛ̀ faan
         gè+.11 Tɛ́ngɛlɛ kɛnmɛ nɛ̄ bè, bè Sara yaʔa sìndigicuɔ wè, a wi 'jáa nɛ̀ ŋɔri taa nɛ̀ sii+, nɛ̀ ki yaʔa Birayima yé liɛ nɛ̀ tóri. Nɛ́ ki cɛ́n wi yé ki nyaa siɛn bé gbɛ̀ tɛ́ngɛ
         wi nɛ̄ ŋàa wi 'nyafɛnigɛ kpíʔile gè. 12 Birayima yé liɛ nɛ̀ tóri kɛnmɛ bíì nɛ̄ bè a wi 'kò majo wi 'kùu wī. Kire nɛ́ ki mìɛni,
         kire nàguɔ ŋáà nigbe wè, wi siimɛ pi yé puu nìʔɛbɛ bɛ̀ nyìʔɛnɛ ŋɔgɔlɔ tíɛlɛ gèle,
         nɛ́ bɛ̀ kuʔɔjii gògoyo dàrimiʔɛ tíɛlɛ gè gàa siɛn sì cî gbɛ̀ tɔ́ri gèʔ+.13 Siɛnnɛ bálì pe mìɛni 'kò tɛ́ngɛlɛ nī lè fúɔ nɛ̀ pɛ́nì kùu. Piyè ki taaʔ dàa nyuɔ pe
         yé fɛ̀ni pe mɛ́ dèʔ; pe 'ti nyaa nɛ̀ ti cò liilige. Pe yé ki cɛ́n peli yē nabɔnminɔ
         nɛ́ ní siɛnnyaarilɛ dàala nɛ̄ lè+. 14 Bàli pe nyu mmɛ gè, piyē nɛ ki fíligi nɛ tìí dí piyē nɛ kùlo caa nàa nī peli tíimɛ
         woli lè. 15 A ki sí yē pe sɔ̀ngirɔ ti yé kò pe kɔ́ndiʔɛ nɛ̄ gè gàa nī pe 'yiri gè, pe cî lɛ̀lɛ
         taa bè ní koli baa. 16 Gìi sí gī baa gè, gàa pe 'puu nɛ caa gè, pe 'puu nɛ kùlo láà caa nàa ni 'sɔ́migɔ nɛ̀
         nyuɔ baa nyìʔɛnɛ nī lè. Kire nɛ̄ ki wè fìɛrɛʔ Kulocɛliɛ mɛ́ peri wire yeri pe Kulocɛliɛ wèʔ, nɛ́ ki
         cɛ́n wi nyɛ́nì kàkpuʔɔ káà gbòbori pe mɛ́.17 Tɛ́ngɛlɛ kɛnmɛ nɛ̄ bè, a Birayima 'kɛ́ bè sa Siaga kɛn wè kakuɔrɔ yakɔngɔ, bà Kulocɛliɛ
         yé wi 'siʔɛ nɛ̀ wéli wè+. Birayima, wire ŋáà mɛ́ nyafɛnigɛ ki yé kpíʔile gè, wi jaa wire nigbe wī wi yé kɛn.
         18 Kulocɛliɛ cé ki 'juu wi mɛ́ nɛ́ jo: «Siaga nī muɔ bé siimɛ taa bè+.» 19 Nɛ̀ ki yaʔa Birayima yé ki sɔ̀ngi nɛ̀ tɛ́ngɛ ki nɛ̄ dí Kulocɛliɛ wi bé gbɛ̀ jáa bè
         wi nyɛ́ yige kúbilo nī bèle. Kire nɛ̄ we bé gbɛ̀ ki juu bé jo kire ki nyɛ́nì kpíʔile.20 Tɛ́ngɛlɛ kɛnmɛ nɛ̄ bè, a Siaga wi 'diba siɛnrɛ juu dè nɛ̀ taʔa Yakuba nɛ́ Ezawu nɛ̄ wè gàa ki bé pe mbànʔa wuʔu tìɛ gè+.21 Tɛ́ngɛlɛ kɛnmɛ nɛ̄ bè, bà Yakuba kùu lɛ̀lɛ ni 'nɔ̀ lè, a wi 'diba siɛnrɛ juu dè nɛ̀
         taʔa Yusufu jaala siin nɛ̄ bèle, nɛ́ káguro cáan dè nɛ̀ Kulocɛliɛ gbùʔɔrɔ, nɛ́ kpògo nyùgo tíʔɛ gè nɛ̀ wìi kpɔni+.22 Tɛ́ngɛlɛ kɛnmɛ nɛ̄ bè, bà Yusufu kùulɛlɛ ni 'nɔ̀ lè, a wi 'ki juu nɛ́ jo Isirayɛli siimɛ pi bága yiri Ezipiti kùlo nī lè, a wi 'ki juu nɛ̀ gbɛ̀ngɛ pe mɛ́ pe ga wire
         kácere kɔ̀n dè pe kɛ́ nɛ́ ti ní+.23 Tɛ́ngɛlɛ kɛnmɛ nɛ̄ bè, a Misa siivɔlilɔ pe 'wi làrigɛ wi pìfinʔɛ lɛ̀lɛ nī lè, nɛ̀ taa yeye taanri. Nɛ́ ki cɛ́n
         pe yé nàgabile nyaa lè cɛ̀nnɛ; piyè 'puu nɛ fìʔɛ́ kùlofɔli wi kajuulo nɛ̄ lèʔ+.24 Tɛ́ngɛlɛ kɛnmɛ nɛ̄ bè, bà Misa pɛ́nì liɛ wè, a wi 'cíi nɛ́ jo pe fǎga de wire yeri
         Farawɔn póri jaaʔ+. 25 Kire yé pɔ́ri wi mɛ́ peri wi wuʔɔ nɛ́ Kulocɛliɛ siɛnnɛ ní bèle sɛ́ni wire 'puu kapiʔile
         tàanma nī bè tire dáà dī tiī nɛ tóri fáari fáari dè. 26 Wi yé ki nyaa a wire nɛ wuʔɔ Kulocɛliɛ Siɛnnyiɛnɛgɔnwɔ wi kɛnmɛ nɛ̄ bè, tɔ̀nikpuɔwɔ yé puu kire nī nɛ̀ tóri Ezipiti kùlo lɔri nɛ̄ dè, nɛ́ ki cɛ́n wi 'puu nɛ tɔ̀ni wéli wè nɛ nyaʔa wè, ŋàa wi bága taa
         wè.27 Tɛ́ngɛlɛ kɛnmɛ nɛ̄ bè, a Misa 'yiri Ezipiti kùlo nī lè; wiì cɛ́nì fíɛ kùlofɔli funyɛrigɛ nɛ̄ gèʔ. A wi 'lèbaanna le majo wire
         cî gbɛ̀ wi nyaa wī ŋàa siɛn sǐ gbɛ̀ nyaa wèʔ+. 28 Tɛ́ngɛlɛ kɛnmɛ nɛ̄ bè, a wi 'Torimakiyaʔa kakuɔrɔ kúɔ dè nɛ́ ti sìsiɛn kurugo gè wìʔile nɛ̄ gèle, kire ga buu kùu tundunwɔ
         wi fǎga Isirayɛliyé jaapelile kpúu bèleʔ+.29 Tɛ́ngɛlɛ kɛnmɛ nɛ̄ bè, a Isirayɛli siɛnnɛ pe 'jíin nɛ̀ Nyàʔanivɛgɛ Tiire kuʔɔjii luʔɔ jeli gè dàawaʔala nɛ̄ lè, nɛ̀ ki yaʔa lɛ̀lɛ líì nī Ezipitiyé pe 'puu nɛ caa bè luʔɔ jeli gè, a luʔɔ ki 'pe mìɛni lìi+ !30 Tɛ́ngɛlɛ kɛnmɛ nɛ̄ bè, a Zeriko kàʔa gunbiiye yi 'tuu, bà Isirayɛliyé pe 'puu nɛ kàʔa
         mári gè nɛ̀ pɛ́nì taa cɛnyɛ kɔlisiin+.31 Tɛ́ngɛlɛ kɛnmɛ nɛ̄ bè, a Arayabi wè, nàjaacuɔ wè, piyè wi kpúuʔ nɛ́ sìnluʔulo ní bèleʔ,
         nɛ́ ki cɛ́n wi yé tundunminɔ kpàli bèle nɛ́ funjɛ̀ngɛ ní, siɛnnɛ bálì pe yé pɛn bè
         ba kàʔa tɛ́nimɛ saanri bè bè wéli làrimɛ nī+ bè.32 Nɛ́ gáa cígini gàa m'bé ní juu gè ? Lɛ̀lɛ ni 'mi koligo bè juu bàli wuʔu nɛ̄ gè: Zedeyɔn,
         Baraki, Samisɔn, Zefite, Dawuda, Samiyɛli nɛ́ Kulocɛliɛ siɛnjuulo ní bèle+. 33 Tɛ́ngɛlɛ kɛnmɛ nɛ̄ bè, a pe 'kùlofɔliyɔ jáa yè, nɛ́ kele kpíʔile gèle nɛ̀ yɛli nɛ́
         sínmɛ ní. A pe 'ki taa gàa nyuɔ Kulocɛliɛ yé fɛ̀ni gè, nɛ̀ jàriyɛ nyuɔyɔ tɔ́n yè+, 34 nɛ̀ ŋɔri kàsunyɔ fígi yè+. A pe 'suɔ kapiɛngbuɔn ŋuʔɔnɔ mɛ́ gèle, nɛ́ koli nɛ̀ ŋɔri taa yaama kàduʔumɛ gè.
         A pe 'pìye tìɛ kapiɛngbuɔn sànbalilɛ, nɛ́ kùlogolo kálì kapiɛngbuɔn tòyo ŋɔrigɔ yè
         nɛ̀ sìʔɛrɛ+. 35 Tɛ́ngɛlɛ kɛnmɛ nɛ̄ bè, a cɛlilɛ pálì 'pe wuulo nyaa a pe 'nyɛ́ nɛ̀ yiri kúbilo nī
         bèle+.Nɛ̀ ki yaʔa pe yé pàli kpúɔn nɛ̀ túnʔɔnɔ, kire nɛ́ ki mìɛni ní a pe 'cíi, piyè fɔ̀li
         siɛn- peli suɔʔ kire ga buu peli gbɛ̀ nyɛ́ bè yiri bè sa sìi taa wè ŋàa wi 'nyuɔ nɛ̀
         tóri wè. 36 Siɛnnɛ pe 'puu nɛ pàli tíʔɛ, níɛ pe kpúɔn nɛ́ sápigele ní. Pe yé pàli puɔ nɛ́ nyùʔɔdiriye
         ní nɛ́ pe wáa kasuu nī+. 37 Pe yé pàli wáa cígini nɛ́ kàdari ní, a pe 'bìli celile kperiye siin siin, a pe 'pàli
         kpúu kapiɛngbuɔn ŋɔsii ní wè. Pàli 'puu siɛnnyaaridorilo, nɛ́ bururo ní dàa ti yé
         kpíʔile nɛ́ sìnbasɛnyɛ ní yè nɛ́ síkasɛnyɛ ní yè. Pe yé yɛrɛ ti mìɛni suɔ pe mɛ́,
         nɛ̀ pe máama, nɛ̀ pe fùrɔ+. 38 Duniya ŋáà wiì cé yɛli bè tɛ́ngɛfɔlilɔ bálì taa bèleʔ. Pe 'puu nɛ nyaari nɛ mári waama
         kùlogolo nɛ́ nyaguruyo nī yè, pe 'puu nɛ sùɔ́n nyaguruwiiye nī yè nɛ́ dàala kàwiiye
         nī yè.39 Kire siɛnnɛ bálì bèle, a Kulocɛliɛ 'pe míɛtanʔa yeri gè pe tɛ́ngɛlɛ lire kɛnmɛ nɛ̄
         bè. Nɛ̀ ki yaʔa piyè ki taaʔ gàa nyuɔ Kulocɛliɛ yé fɛ̀ni pe mɛ́ gèʔ. 40 Gìi sí gī baa gè, Kulocɛliɛ yé ki gbòbori nɛ̀ yaʔa weli mɛ́ yacɛ̀ngɛ gáà ki 'nyuɔ
         nɛ̀ tóri gè, kire ga buu peli nɛ́ weli ní bèle, we sa pínɛ we- nyuɔ bè fori.

Weri fé nɛ́ lèbaanna ní we sa nɔ̀ láʔala nɛ̄ lè121 Ki 'nyaa, siɛnnɛ sáa weli màʔa nɛ̀ suʔu nɛ́ pe tɛ́ngɛlɛ tìɛ lè weli nɛ̄. Ki sí n'gɛ,
         kele gílì kiyē nɛ weli cògí nɛ yérigi tánʔana nɛ̄ lè, we- láʔa ke nɛ̄, we sí wìye
         yige kapiʔile nī gèle gàli ke nyɛ́ni weli 'puu nɛ cáanri fáari fáari wè, we sí de
         kàsɛnigɛ fé gè nɛ́ lèbaanna ní, gàa ki 'gbòbori nɛ̀ yaʔa weli mɛ́ gè. 2 We- weli yiʔɛ le gè Zezi nī, ŋàa wi 'tɛ́ngɛlɛ koligo múgu gè níɛ ni forigi lè+. Wi nyɛ́nì fɔ̀li ki nɛ̄ nɛ̀ kùu tiiparigɛ nɛ̄ gè; wiì tɔ́ri nɛ́ fìɛrɛ ní dè dàa ti cî ga tɔ́n wi nɛ̄ wèʔ, kùu ŋáà felige nɛ̄
         wèʔ. Nɛ́ ki cɛ́n wi cé ki nyaa fundaanra dáà dī wire yiʔɛ mɛ́ gè; píra ŋáà nī wè wiī
         tɛ́niwɛ Kulocɛliɛ kácunʔɔ kàliige mɛ́ gè+.3 Zezi wi 'wuʔɔyɔ taa yè wi parifɔlilɔ mɛ́ bèle, kapiigbiʔilile bèle. Ye- sɔ̀ngi ki
         nɛ̄, gìi ki bé tíi weli fǎga ki yaʔa weli céri ti- kùu cáanra nɛ̄ dè bé kàsɛnigɛ yaʔa
         gèʔ. 4 Bè yeli yaʔa yeli nɛ tíin nɛ túngu nɛ́ kapiile ní lè, yeli fìɛ wuʔɔ nɛ̀ nɔ̀ kùu nɛ̄
         wèʔ. 5 Yeli 'fìʔɛ wī lé nɛ́ ti ní dàa Kulocɛliɛ yé juu bè lèbaanna nyɔ́gɔ yeli nī bɛ̀ yeli
         yē wi pìile bèle ? Wi 'jo:Mi pùɔ, fǎga ki nyaa kaciɛlɛ a Kàfɔli nɛ wi pùɔ gbún wè nɛ wi nii kozinʔɛ nī,fǎga céri yaʔa dè ti- kùu muɔ nɛ̄ʔ lɛ̀lɛ líì nī wi 'juu muɔ nɛ̄ wèʔ.6 Nɛ́ ki cɛ́n Kàfɔli wiī nɛ wi gbún nɛ wi nii kozinʔɛ nī ŋàa woli ni 'kpúʔɔ wi mɛ́ lè,nɛ́ míɛni wiī nɛ pe kpúɔn bàli wi tɔ́ri wi pìile bèle+.7 Kire yē, bè yeli gbó, kire kɛnmɛ nɛ̄ yeli nɛ wuʔɔ. Kulocɛliɛ wiī nɛ yeli nàʔa bɛ̀
         yeli yē wi pìile bèle. Nɛ́ ki cɛ́n pùɔ yē baa lé ŋàa wi tuufɔli sì wi gbó wèʔ ? 8 Majo bɛ̀ tuufɔli cî nɛ wi pìile pe mìɛni gbún bèle, a wi 'yeli yaʔa wiì yeli gbó wèʔ,
         kire 'jo yeli wè wi pìile wīʔ, yeli yē wàa wiiyɛ wuulo. 9 Tuufɔlilɔ nyɛ́nì taa weli nɛ̄ náʔa dàala nɛ̄ lè, a pe 'weli gbó a weli nɛ̂ tɔ́ri nɛ́
         pe ní. Bɛ̀ sí ki 'nyaa mmɛ gè, weli 'yɛli bè wìye cɛ́rigɛ weli Tuu mɛ́ wè, ŋàa wī
         nyìʔɛnɛ nī lè, bè sí sìi taa wè. 10 Weli tobilo pe 'puu nɛ weli gbún bè lɛ̀lɛ láà cɛ̀ri kúɔ wī, bɛ̀ pe yé ki nyaa a ki
         'nyuɔ gè. Nɛ̀ ki yaʔa Kulocɛliɛ nɛ weli gbún weli nyuɔmɔ kɛnmɛ nɛ̄, kire ga buu weli-
         liɛlɛ taa wi tiɛlɛfun wuʔu nɛ̄ gè.11 Lɛ̀lɛ líì nī wiī nɛ weli gbún nɛ̀ weli nii koligo nī gè, ki nɛ̂ puu weli mɛ́ funbiɛnrɛ
         sɛ́ni ki 'puu fundaanra dè. Nɛ̀ ki yaʔa kire kàduʔumɛ gè, bàli pe mìɛni wi 'gbó bèle,
         peli nɛ̂ ki nyaa ki yé buu cɛ̀ngɛ; kire nyɛ́nì ki yaʔa a peli 'kò siɛnsinminɛ nɛ yanyige
         nyɔ́gi pe tɛ́nidiɛyɛ nī yè.12 Kire nɛ̄ ye- ŋɔri le yeli kiyɛ nī yè nyàa yi 'fùrɔ yè, nɛ́ yeli kágunyɔ ní yè nyàa yi fún nɛ
            yàʔará yè+. 13 Ye- yeli tɔliyɔ yaʔa yè yi- koziɛnyɛ líɛ yè+, kire ga buu tɔligɔ gáà ki sìʔí gè ki fǎga ní kùru bè kɛ́ yiʔɛmɛʔ, dí ki sí puʔɔ
         bè puu nɛ́ ŋɔri ní.14 Yeri ki caa ye puu yanyige nɛ̄ nɛ́ siɛnnɛ pe mìɛni ní, yeri ki caa ye puu wàlidɛngɛlɛ
         Kulocɛliɛ mɛ́ wè. Á kire bɛ̀ʔ gè, siɛn sǐ gbɛ̀ Kàfɔli nyaa wèʔ. 15 Yeri yìye ciʔige díɛʔ kire ga buu wàa fǎga kàduʔu wáa Kulocɛliɛ kpuʔɔrɔ mɛ́ dèʔ, wàa
         fǎga kò tiige nìge tíɛlɛ gàa gī sìsorigo gèʔ, gàa ki liʔi nɛ cúʔɔmɔ kpínʔini, nɛ́
         sí ní suɔnrɔ ní dè dàa ti siɛnniʔɛnɛ funyɔ córi yè+.16 Yeri yìye ciʔige kire ga buu siɛn fǎga wìi yaʔa kanuʔɔrɔ kele nī gèleʔ, kire ga laa
         bè yakaa fáala núʔɔ gàa gī wàlidɛngɛgɛ Kulocɛliɛ mɛ́ wèʔ, majo bɛ̀ Ezawu 'ki kpíʔile gè bà wi yé wi luɔfɔlimɔ liɛlɛ pári lè sipiɛlɛ nigbe kɛnmɛ nɛ̄ bè. 17 Yeli nyɛ́nì ki cɛ́n, kàduʔumɛ gè wi 'puu nɛ ki caa wi tuu wi- diba siɛnrɛ juu dè bè
         taʔa wire nɛ̄, nɛ̀ ki yaʔa wi tuu wiì yéri ki nɛ̄ʔ. A wi 'ki ŋàʔana nɛ́ yéturo ní
         bè kele yiʔɛ gèle, kire nɛ́ ki mìɛni kiì nyuɔ wi nɛ̄ʔ+.Yeli nyɛ́nì sìʔɛrɛ nɛ̀ kpɔni Kulocɛliɛ wewiiwe nɛ̄ wè18 Yeli sì yé sìʔɛrɛ nɛ̀ kpɔni nyagurugo nɛ̄ gèʔ gàa siɛn bé gbɛ̀ cò gèʔ, bɛ̀ Isirayɛliyé pe yé ki kpíʔile Sinayii nyagurugo nɛ̄ gè. Kire tiʔɛ nī gè, kàsunkpuʔɔ yé puu baa,
         nɛ́ yebiliwuɔlɔ ní dɛ́ndɛn, nɛ́ wuɔmɔ ní, nɛ́ káfalijuulo ní kpuʔɔ. 19 Pe yé kàkpanʔa wíimɛ lúʔu bè, nɛ́ yékpoli láà ní nàa ni siɛnrɛ nyu dè. Bà Isirayɛliyé
         pe cé kire yékpoli juumɔ lúʔu bè, a pe 'ki náari nɛ́ jo wi fǎga ní juu nɛ́ peli níʔ.
         20 Nɛ̀ sí ki taa, piyè cî gbɛ̀ jáa bè fɔ̀li ki nɛ̄ gàa Kulocɛliɛ 'juu nɛ̀ gbɛ̀ngɛ gèʔ
         nɛ́ jo: A ki cɛ́nì nyaa yajuʔu káà 'círi nɛ̀ taa nyagurugo nɛ̄ gè, pe bé ki wáa bè kpúu nɛ́
            kàdari ní+.21 Gìi ki yé kpíʔile gè, ki cé fíɛrɛ cò Misa nɛ̄ wè, a wi 'jo: Mi yé tɔ̀ni nɛ̀ fíɛ kpuʔɔ nɛ fún nɛ yàʔará+.22 Gìi sí gī baa gè, yeli bèle, yeli nyɛ́nì sìʔɛrɛ nɛ̀ kpɔni Siyɔn nyagurugo nɛ̄ gè, Kulocɛliɛ wewiiwe wi kàkpuʔɔ nɛ̄ gè gàa gī Zerizalɛmi wè baa nyìʔɛnɛ nī lè. Kire tiʔɛ nī gè, nyìʔɛnɛ tundunminɔ siramuʔɔyɔ siramuʔɔyɔ yē baa gbuʔulilo fundaanra nɛ̄ dè. 23 Yeli nyɛ́nì sìʔɛrɛ nɛ̀ kpɔni Kulocɛliɛ pìpelile gboli nɛ̄ lè, bàli míɛyɛ yī sɛbɛyɛ
         yè nyìʔɛnɛ nī lè. Yeli nyɛ́nì sìʔɛrɛ nɛ̀ kpɔni Kulocɛliɛ nɛ̄ wè siɛnnɛ pe mìɛni kàyuʔujuufɔli
         wè, nɛ́ siɛnsinminɛ nɛ̄ bèle bàli pe 'kùu bèle a Kulocɛliɛ 'pe nyuɔ nɛ̀ forigo wè.
         24 Nɛ́ míɛni yeli nyɛ́nì sìʔɛrɛ nɛ̀ kpɔni Zezi nɛ̄ wè, nyakungɛngɛ fɔngɔ kàsuluwo wè, nɛ́ wi sìsiɛn ní gè gàa ki 'nyɛri nyɛri gè+, a kiī nɛ sɔ́migi nɛ nyu nɛ tóri Abɛli wuʔu nɛ̄ gè+.25 Yeri yìye ciʔige díɛʔ ! Ye fǎga cíiʔ bè lúʔu ŋàa mɛ́ wi nyu nɛ́ yeli ní wèʔ ! Náʔa
         dàala nɛ̄ lè, Isirayɛliyé pe yé Kulocɛliɛ nyasiɛnrɛ lúʔu dè dàa ti 'puu nɛ nyu nɛ
         tìí pe nɛ̄ dè, a pe 'cíi ti nɛ̄ dè. Kire nɛ̄ piyè suɔ wuʔɔgɔ mɛ́ gèʔ. Bɛ̀ sí ki yē
         a weli 'cíi, weli sì lúʔuʔ ŋàa mɛ́ wi nyu nɛ weli yɛri wè nɛ̀ ki líɛ baa nyìʔɛnɛ nī
         lè, kányiʔɛ nɛ̄, weli sǐ gbɛ̀ suɔ wuʔɔgɔ mɛ́ gèʔ.26 Kire lɛ̀lɛ nī lè, a Kulocɛliɛ yékpoli ni 'dàala cúungo lè, nɛ̀ ki yaʔa píra ŋáà nī
         wè, wi 'nyuɔ fɛ̀ni weli mɛ́ nɛ́ jo: Ki bé ní kpíʔile cígini, m'bé dàala cúungo lè; kire sǐ puu dàala lire yákuɔʔ, m'bé
            nyìʔɛnɛ míɛni cúungo lè+. 27 Nyasiɛnkɛniyɛ nyáà yè, ki bé ní kpíʔile cígini, kire nɛ̄ ki tìí yɛrɛ dáà ti 'faan dè, ti mìɛni bé cúungo bè tóri, kire ga buu dàa
         tiǐ gbɛ̀ cúungo dèʔ, tire yákuɔ ti bé kò.28 Bɛ̀ weli nɛ Kùlofɔligɔ taʔa gè gàa kiǐ gbɛ̀ cúungo gèʔ, weri Kulocɛliɛ síɛri wè, weri
         wi gbùʔɔrɔ́ kɛnmɛ bíì nɛ̄ ki 'wi dɛ́ni wè, nɛ́ kpuʔɔrɔ nɛ́ fíɛrɛ ní. 29 Nɛ́ ki cɛ́n weli Kulocɛliɛ wè, wi yē kàsunkpuʔɔ gáà ki tiʔɛ sórigi gè mɛ́nɛmɛnɛ wè+.
         
            
               	Wéli baa 2.10.

               	Wéli baa Mat 22.44-45.

               	Koliyo 5-6 tiʔɛ nī gè, Kàs 3.11-12 tire ti 'juu náʔa nɛ̀ yɛli nɛ́ girɛki siɛnliɛrɛ nɛ̄ dè.

               	Eza 35.3 tire ti juu náʔa.

               	Kàs 4.26 tire ti 'juu náʔa nɛ̀ yɛli nɛ́ girɛki siɛnliɛrɛ nɛ̄ dè.

               	Wéli baa Fàn 29.17.

               	Koliyo 16-17 tiʔɛ nī gè, wéli baa Sél 13.4; 25.29-34; 27.30-40.

               	Wéli baa Yir 19.12-13.

               	Wéli baa Fàn 9.19.

               	Wéli baa Yir 24.8.

               	Abɛli sìsiɛn ki 'puu nɛ nyu fuʔɔtɔn wuʔu nɛ̄ gè (wéli baa Sél 4.10); Zezi sìsiɛn ki nɛ nyu suɔlɔ wori nɛ̄ dè.

               	Agi 2.6 tire ti 'juu náʔa nɛ̀ yɛli nɛ́ girɛki siɛnliɛrɛ nɛ̄ dè.

               	Fàn 4.24 tire ti 'juu náʔa gè.

We- weli tɛ́ngɛlɛ yaʔa lè ni de baara kúu131 Mi siinyɛninɛ, yeri waa yiʔɛmɛ wìyedɛnigɛ nī gè súuri. 2 Ye fǎga cíi bè nabɔnminɔ tìrige bèleʔ, bàli pe 'pɛn yeli mɛ́ bèleʔ. Nɛ́ ki cɛ́n pàli
         yé pe tìrige, piyè yé ki cɛ́n nyìʔɛnɛ tundunminɔ bīɛlɛʔ+. 3 Yeri sɔ̀ngí yeri taʔa nɛ́ bàli ní pe yē kasuu nī wè, majo dùʔɔ yeli tíimɛ bīɛlɛ kasuu
         nī wè nɛ́ pe ní, nɛ́ bàli ní siɛnnɛ piyē nɛ wuʔɔ bèle, majo dùʔɔ yeli míɛni nɛ wuʔɔ
         wī yeli céri nī dè.4 Ki 'yɛli siɛnnɛ pe mìɛni de cepɔrigɔ wuʔu kpóri gè; saʔa yasinɛgɛ ki- sí puu núʔɔmɔ
         fùn. Nɛ́ ki cɛ́n Kulocɛliɛ bé kàyuʔu juu kanuʔɔrɔfɔlilɔ nɛ̄ bèle, nɛ́ bàli ní pe 'cecaafaaligɛ
         kire ga laa nàjaafaaligɛ kpíʔile gè.5 Ye fǎga yìye kɛn wali dɛ́nigɛ mɛ́ gèʔ yeli tánʔagɛnmɛ nī bèʔ; gàa yeli nɛ taʔa gè,
         ye- ki yaʔa ki- yeli yɛli. Nɛ́ ki cɛ́n Kulocɛliɛ 'ki juu nɛ́ jo: Miì je ga muɔ yaʔaʔ, miì je kàduʔu wáa muɔ mɛ́ʔ+. 6 Kire nɛ̄ weli bé gbɛ̀ ki juu nɛ́ tɛ́ngɛlɛ nī bé jo:Kàfɔli wi yē mi sáʔafɔli;mi wè nɛ fìʔɛ́ yakaa nɛ̄ʔ.Gáa siɛnnɛ pe bé gbɛ̀ kpíʔile mi nɛ̄+ ?7 Yeri sɔ̀ngí yeri taʔa nɛ́ yeli yiɛgininɛ ní bèle, bàli pe cé Kulocɛliɛ siɛnrɛ juu
         dè yeli mɛ́ bèle. Ye- sɔ̀ngi pe tánʔagɛnjɛ̀nmɛ wuʔu nɛ̄ gè nɛ́ pe sìi kúɔgɛnmɛ ní
         bè, yeri ŋàʔaná ye puu pe tíɛlɛ yeli tɛ́ngɛlɛ nī lè. 8 Zezi Kirisi wiī nuwɔ súuri. Wiì yiʔɛ mbànʔa ŋáà wi 'tóri wèʔ, wiì yiʔɛ pàngɛ gèʔ, wi wè nɛ yiʔi
         nɛ nyaʔaʔ. 9 Ye fǎga ki yaʔa pe- yeli fáanni bè pùunniʔ nɛ́ tɛnmɛgɛlɛ kálì kiiyɛ níʔ. Gìi ki 'pɔ́ri
         gè, yeli 'yɛli bè ŋɔri taa yeli funyɔ nī yè Kulocɛliɛ kpuʔɔrɔ kɛnmɛ nɛ̄ bè; kiì yɛli ki- puu yaliire kajuʔulo wuʔu nɛ̄ʔ+. Nɛ́ ki cɛ́n bàli pe 'taʔa ki kajuʔulo nɛ̄ gèle, piyè gbɛ̀nɛ tɔ̀ni taa ke nīʔ.10 Kacuɔnrilɔ bálì piyē nɛ baara Zuufulo saawalidɛngɛgɛ nī gè, peli sì yɛli bè liɛlɛ taaʔ nàa ni 'kɔ́n weli gbùʔɔrɔdiʔɛ yafanʔa mɛ́ gèʔ+, kakuɔrɔ wuʔu gèʔ+. 11 Kapiʔile Kàsulugosuɔ cɛngɛ gè+, kacuɔnrilɔ kàfɔli wi nɛ̂ jíin tiɛcɛ̀njɛngɛ wàlidɛngɛgɛ nī gè nɛ́ kapiʔile kàsulugo yajuuro sìsiɛn ní gè, nɛ̀ ki yaʔa pe nɛ̂ kɛ́ nɛ́ kaasɛnrɛ
         ní dè bùguro kàduʔu mɛ́ gè nɛ̀ sɛ́nì ti sórigo baa+. 12 Kire nɛ̄ Zezi míɛni wi 'kùu kàʔa kàduʔu mɛ́ gè kire ga buu bè siɛnnɛ wàli bèle bè
         tɛ́ngɛ Kulocɛliɛ mɛ́ wi tíimɛ sìsiɛn kɛnmɛ nɛ̄ bè+. 13 Ki sí n'gɛ ye- puu weri waa wi kúrugu bùguro kàduʔu mɛ́ gè, we sí fɔ̀li ki nɛ̄ peri
         weli teri bɛ̀ wi tíɛlɛ. 14 Nɛ́ ki cɛ́n náʔa dàala nɛ̄ lè, kòridiʔɛ wè weli mɛ́ gàa ki mɔgi gèʔ, nɛ̀ ki yaʔa weli
         sɔ̀ngirɔ tiī kàkpuʔɔ nɛ̄ gè gàa ki bága pɛn gè. 15 Kire nɛ̄ weri gbùʔɔrilɔ kakuɔrɔ kanʔa dè Kulocɛliɛ mɛ́ lɛ̀lɛ ó lɛ̀lɛ nī+ Zezi kɛnmɛ nɛ̄ bè, kire 'jo bèri wi míʔɛ gbùʔɔrɔ́ gè nɛ́ weli nyuɔyɔ ní yè. 16 Ye fǎga fìʔɛ bèri kacɛ̀ngɛ kpínʔiniʔ, bé míɛni de ki liile gàa yeli nɛ taʔa gè. Nɛ́
         ki cɛ́n kire kakuɔrɔ yakɔnrɔ dè, ti nyɛ́nì Kulocɛliɛ dɛ́ni.Siɛnsɛnrɛ dè17 Yeri lúru yeli yiɛgininɛ mɛ́ bèle, ye sí yìye cɛ́rigɛ pe mɛ́; piyē nɛ yeli wéli nɛ́
         ki cɛ́n cɛngɛ káà Kulocɛliɛ bè pe yúgo yeli wuʔu nɛ̄ gè. Yeri kire kpínʔini kire ga
         buu peri baara kúu dè nɛ́ fundaanra ní, ki fǎga buu nɛ́ kúnʔɔrilɔ níʔ; kire bé sí
         ki yaʔa yeli sǐ tɔ̀ni taaʔ.18 Yeri náari weli mɛ́. Weli nyɛ́nì ki cɛ́n weli funyɔ yiī dìgire fùn. Bɛ̀ ki yē gè,
         weli nɛ ki caa weli tánʔagɛnmɛ pi- nyuɔ kɛnmɛ pi mìɛni nɛ̄. 19 Mi nɛ yeli fiɛn wī, yeri náari mi mɛ́ kire ga buu mi gbɛ̀ koli bé kɛ́ bè sa yeli nyaa
         fáari.20 Kulocɛliɛ wire wī yanyige kɛnfɔli wè, nɛ́ wire ŋáà wi 'weli Kàfɔli Zezi Kirisi nyɛ́ wè nɛ̀ yige kúbilo nī bèle wi bànguɔ nyakungɛngɛ sìsiɛn+ ki fànʔa nɛ̄ gè, Zezi ŋáà wi yē wi sìnbatogo ki nàʔavɔli kpuɔwɔ wè. 21 Kulocɛliɛ wi- yeli gbòbori bè yaʔa yeli gbɛ̀ jáa bèri kacɛ̀ngɛlɛ ke mìɛni kpínʔini
         bè wi nyɛ́ni kele fori gèle. Wi- ki kpíʔile weli funyɔ nī yè gàa ki 'wi dɛ́ni gè,
         Zezi Kirisi kɛnmɛ nɛ̄ bè. Wire nɛ̄ kpuɔmɔ pi 'yɛli súuri ! Ki- taa ki puu bɛ̀ !22 Mi siinyɛninɛ, mi nɛ yeli fiɛn wī, ye- fɔ̀li lèbaanna siɛnrɛ dáà nɛ̄ dè, nɛ́ ki cɛ́n
         mi nyɛ́nì nyasiɛnkɛniyɛ nyáà cɛ̀ri sɛbɛ yè. 23 Ye- ki cɛ́n, pe 'weli siinyɛni Timote yige wè kasuu nī wè. A wi 'pɛn náʔa mi mɛ́ fáari
         wè, m'bé kɛ́ nɛ́ wi ní yeli mɛ́ baa.24 Ye- yeli yiɛgininɛ pe mìɛni síɛri, nɛ́ Kulocɛliɛ wuulo pe mìɛni ní bèle. Weli siinyɛninɛ
         bálì pe 'kɔ́n Italii kùlo mɛ́ lè, piyē nɛ yeli síɛri míɛni.25 Kulocɛliɛ kpuʔɔrɔ ti- puu yeli ye mìɛni nɛ̄.
         
            
               	Wéli baa Sél 18.1-8.

               	Yes 1.5 tire ti 'juu náʔa gè.

               	Ŋún 118.6 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

               	Yaliire kajuʔulo wori dáà tiī nyu náʔa gè, tiī baa Lev 11 nɛ́ Fàn 14.3-20. Tiī 'puu nɛ yaliire feliye tìí yè dàa nɛ̄ Yewe sì cé fɔ̀li dè Zuufulo pe- ti líi
                     dèʔ, bè wàlimɛ nyɔ́gɔ peli nɛ́ kùlogolo siɛnfeliye ní yè nyàa yi cé pe màʔa nɛ suʔu
                     wè. Zezi lɛ̀lɛ náà nī weli yē ŋɔ̀ wè, tɔ̀ni ní wè kire yaliire kajuʔulo nī gèleʔ.

               	peli sì yɛli bè liɛlɛ taaʔ nàa ni 'kɔ́n weli gbùʔɔrɔdiʔɛ yafanʔa mɛ́ gèʔ Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ́ jo: piyě yɛli bè yaliire dáà lìi dè dàa ti 'kɔ́n weli gbùʔɔrɔdiʔɛ yafanʔa mɛ́ gèʔ.

               	gbùʔɔrɔdiʔɛ yafanʔa mɛ́ gèʔ, kakuɔrɔ wuʔu gèʔ: Kire tiʔɛ kiī nɛ tiiparigɛ tìí gè, gàa nɛ̄ Zezi wi 'wìi kɛn kakuɔrɔ dè.

               	Weli 'tiʔɛ gáà siɛnrɛ taʔa dè baa wī bè ti lúʔugɛnnɛ cìile lè.

               	Wéli baa Lev 16.27.

               	Wéli baa Zan 19.17,20.

               	Wéli baa Ŋún 50.14,23.

               	Wéli baa 10.29.

Síɛrilɛ11 Mi Zaki wè, Kulocɛliɛ nɛ́ Kàfɔli Zezi Kirisi baakuɔwɔ wè, mi nɛ yeli síɛri. Yeli mɛ́ mi nɛ sɛbɛ ŋáà tórigi wè, yeli bálì ye 'cɛrigɛ
         nɛ̀ màʔa duniya nī wè, Isirayɛli saaya tùluyo kiɛ nɛ́ siin yè.Tɛ́ngɛlɛ lè nɛ́ sícilige ní gè2 Nɛ siinyɛninɛ, ye- ki yaʔa ki- puu yeli mɛ́ fundaanra kpuʔɔ a kafurɔgɔlɔ feliye 'yeli
         taa wè. 3 Ye- ki cɛ́n a kafurɔgɔlɔ ke 'yeli tɛ́ngɛlɛ siʔɛ lè nɛ̀ wéli lè, lèbaanna bé jíin yeli
         nī. 4 Ki sí yɛli yeli- lèbaanna le fúɔ bè sa nɔ̀ láʔala nɛ̄ lè, dí yeli sí nyuɔ bè fori
         bé sí puu tiɛlɛfun kele ke mìɛni nī; a kire 'kpíʔile gè, yakaa sǐ yeli laaʔ.5 A sícilimɛ 'yeli wáà laa, siɛn wi- pi náari Kulocɛliɛ mɛ́ wè; wiī nɛ siɛnnɛ pe mìɛni
         kanʔa nɛ́ funviige ní, wi wè siɛn cɔ̀rí kire nɛ̄ gèʔ. Siɛn wi bé ki taa. 6 Siɛn wi sí náarigɛ kpíʔile gè wi fǎri káalaʔ, wi- ki kpíʔile nɛ́ tɛ́ngɛlɛ ní. Á kire
         'laa siɛn ŋíì wi nyɛ́ni káala wè, wi kɛnmɛ piī bɛ̀ kuʔɔjii luʔɔ tíɛlɛ gáà káfaligɛ
         ki cî nɛ yɛ̀gí nɛ wáari gè, nɛ ki fílagi nɛ mári gè. 7 Ki siɛn wi fǎri ki sɔ̀ngí wire bé yakaa taa Kàfɔli mɛ́ wèʔ. 8 Kakaaliyɛfɔli wī kire siɛn wè, wiī nɛ yiʔi wi kakpiʔiligele ke mìɛni nī gèle.Fuunmɔfɔli nɛ́ lɔrifɔli wori dè9 Siinyɛni ŋíì wī fuunmɔfɔli wè, wi- puu fundaanra nɛ̄, nɛ̀ taʔa gíi nɛ̄, Kulocɛliɛ
         nyɛ́nì wi kpúʔɔ. 10 Ŋìi sí wī lɔrifɔli wè, wiri fundaanra kpínʔini bà Kulocɛliɛ wi 'wi tìrige wè. Nɛ̀
         taʔa gíi nɛ̄, wi bága pa kúɔ bɛ̀ nyàʔa fiɛnrɛ tíɛlɛ. 11 Nɛ́ ki cɛ́n a cɛngɛ ki gbɛ́nɛ̀ yiri nɛ wáari níɛ sórigi wè, ki nɛ̂ nyàʔa sórigo gè
         nɛ̀ ki fiɛnrɛ fɛ́ni dè; ti nɛ̂ tuu, ki cɛ̀nrɛ ti nɛ̂ kúɔ. Bà ki yē nɛ̀ pínɛ, lɔrifɔli
         wi bága kúɔ bé wi kakuʔɔlɔ yaʔa gèle.Kagbɛngɛlɛ gèle nɛ́ puuwelige ní gè12 Siɛn ŋíì wi 'fùrɔgɔ sori gè, wi wuʔu kiī tànʔa. Nɛ̀ taʔa gíi nɛ̄, a wi kɛ́nì fùrɔgɔ
         kpàri gè nɛ̀ cò nɛ̀ kúɔ wè, wi bé kpuʔɔrɔ ndɔ̀ngɔ taa gè bànguɔ sìi wuʔu gè, gàa nɛ̄
         Kulocɛliɛ wi 'nyuɔ fɛ̀ni nɛ́ jo wire bága ki kɛn bìli mɛ́ wire 'pe dɛ́ni bèle.13 A puuwelige 'siɛn taa, siɛn wi fǎga jo Kulocɛliɛ wi nyɛ́ni wire pun nɛ wéliʔ. Kulocɛliɛ
         wi wè yakaa gbɛ̀ wi puu bè wéli wi- kapiile kpíʔileʔ, wi míɛni wi wè nɛ siɛn pun nɛ
         wéli wi- kapiile kpíʔileʔ. 14 Gìi ki 'cɛ́n gè, siɛn ó siɛn wi tíimɛ kanɛdaanna lire ni sî wi puu nɛ̀ wéli bè wi
         le kapiile nī. Siɛn wi nɛ̂ fàan nɛ wi kanɛdaanna kúu lè, ni nɛ̂ wi pùunni. 15 A kanɛdaanna ni pɛ́nì liɛ baa siɛn wi fungo nī gè, ni nɛ̂ kapiile sii. A kapiile ni
         pɛ́nì luʔɔri lè, ni nɛ̂ pɛn nɛ́ kùu ní.16 Mi siinyɛninɛ yeli bálì ye 'mi dɛ́ni bèle, ye fǎga tí siɛn- yeli fáanni bè yeli pùunniʔ.
         17 Yakɛnjɛ̀nrɛ ti mìɛni dè, nɛ́ gìi pe sî kɛn siɛn mɛ́ á ki nɛ̂ puu nɛ̀ nyuɔ nɛ̀ fori
         gè, tire nɛ kɔ́ngi naamɛ kpìɛnmɛcaan yɛrɛ+ ti yigefɔli wi tiʔɛ nī. Wire wè, wi wè nɛ yiʔi púloʔ, wuɔmɔ fáala wè jíin wi tiʔɛ
         nī gèʔ. 18 Wire mɛ́ ki 'yɛ̀ á wi 'weli faan nɛ̀ yige nɛ́ wi kányiʔɛ siɛnrɛ tire fànʔa ní gè,
         gìi ki bé tí we- puu pélile bèle wi yafaanra felide ti mìɛni nī dè.Te siɛnrɛ lúru dè mári ti kpínʔini19 Nɛ siinyɛninɛ yeli bálì ye 'mi dɛ́ni bèle, yeli 'yɛli bè dàa cɛ́n dè: siɛn ó siɛn
         wi- puu sícaʔawa wiri lúru, wí sí nyígi juulo kɔli mɛ́ gè, wi- puu wi fungo ki fǎri
         yɛ̀gí fáari fáariʔ. 20 Nɛ̀ taʔa gíi nɛ̄, siɛn funyɛrigɛ ki wè kaala kúu ni- puu sínnɛ Kulocɛliɛ yiʔɛ mɛ́
         gèʔ. 21 Kire nɛ̄, ye- láʔa kanuʔɔrɔ felide ti mìɛni nɛ̄ dè, nɛ́ sìpiire felide ti mìɛni ní
         dè, yé sí yìye cɛ́rigɛ ye- Kulocɛliɛ siɛnrɛ cò dè dàa wi 'le yeli nī bèle, ti bé gbɛ̀
         yeli sìi suɔ wè.22 Yeri tári Kulocɛliɛ siɛnrɛ nɛ̄ dè, ye fǎga kò de ti lúru yákuɔʔ, béri yìye fáanni
         yeli tíimɛ bèleʔ. 23 Nɛ̀ taʔa gíi nɛ̄, a siɛn nɛ Kulocɛliɛ siɛnrɛ lúru dè nɛ́ sí kò wi wè ti tári dèʔ,
         kire siɛn wiī majo bɛ̀ siɛn cî wi yiʔɛ wéli gè dibale nī wè. 24 A wi kɛ́nì wìi wéli nɛ̀ kúɔ wè, wi nɛ̂ láʔa nɛ̀ kɛ́, cɛ̀ri 'sìʔɛrɛ níɛ̀ fìʔɛ mɛni
         wi yiʔɛ ki yē gè.25 Siɛn ŋíì sí wi 'yiʔɛ le nɛ Fànʔa Siɛnrɛ tɛnmɛ dè, dàa ti 'nyuɔ nɛ̀ fori dè níɛ̀ siɛn kɛn wi nɛ̂ puu wìimɛ wè, a siɛn wiì
         fìʔɛ nɛ́ siɛnrɛ díì ní wi 'lúʔu dèʔ, a wi 'lèbaanna le nɛ ti tári dè, kire siɛn wi
         bé fundaanra taa wi kakpiʔiligele nī gèle.26 A siɛn ŋíì nɛ sɔ̀ngí wire nɛ Kulocɛliɛ koligo gbùʔɔrɔ́ gè, nɛ̀ sí ki taa wiì jáaʔ
         wi nyinɛ nɛ̄ lèʔ, siɛn wiī nɛ wìi fáanni wī, kire siɛn wi Kulocɛliɛ kodanʔara ti wè
         yafiɛnʔ. 27 Kulocɛliɛ kodanʔara dáà Tuufɔli Kulocɛliɛ wiī nɛ tɔ́ri cìilide dè, ti wè núʔɔrɔ dèʔ,
         ti n'dɛ: mari círile nɛ́ lakicɛlilɛ sári bèle pe fùrɔgɔ lɛ̀lɛ nī lè, má sí mìɛ cò
         duniya kanuʔɔrɔ nɛ̄ dè.
         
            
               	kpìɛnmɛcaan yɛrɛ: Kire 'jo dàa dī baa nyìʔɛnɛ nī lè: cɛngɛ gè, yege gè nɛ́ ŋɔgɔlɔ ní gèle (wéli baa
                     Sél 1.3,14-18).

Ye fǎri siɛnnɛ cuɔnri bèleʔ21 Nɛ siinyɛninɛ, yeli bálì bīɛlɛ tɛ́ngɛlɛ nī lè Kàfɔli Zezi Kirisi nī wè, wire ŋáà wī kpuɔmɔ nī bè, ye fǎga tí béri siɛnnɛ cuɔnri bèleʔ. 2 Ye- ki sɔ̀ngi wêli, a siɛn wáà sɛ́nì yiri baa yeli gboli mɛ́ lè nɛ́ tiɛ fìʔiwe ní kabiɛlɛ nɛ̄ lè, nɛ́ burujɛ̀nrɛ le wè, á fɔ̀ngɔfɔli míɛni
         sɛ́nì yiri, nɛ́ burujɛnminidɛ ní.3 Ŋàa wi 'burujɛ̀nrɛ le dè, a yeli 'wire wéli nɛ̀ kpuʔɔrɔ taʔa wi nɛ̄, nɛ́ wi yɛ: «Pa tɛ́ni náʔa tiɛcɛ̀ngɛ gáà kire nī.» Nɛ́ sí fɔ̀ngɔfɔli
         wire yɛ: «Muɔ wè, yéri baa mmɛ gè», á kire 'laa, «tɛ́ni dàala nɛ̄ náʔa gɛ, mi tɔliyɔ
         táanni yè.» 4 A yeli 'kire kpíʔile gè, yeli wè siɛnnɛ cuɔnri bèle wī lé ? Yeli nɛ siɛnnɛ cuɔnri
         bèle nɛ́ sɔ̀ngirɔ táà ní dàa tiì yɛli dèʔ.5 Mi siinyɛninɛ yeli bálì ye 'mi dɛ́ni bèle, ye- lúʔu m'mɛ́: bàli bīɛlɛ fɔ̀ngɔfɔlilɔ
         bèle duniya nyaamɛ nɛ̄ bè, je Kulocɛliɛ wire wi 'pe nyíɛnɛ nɛ̀ kɔ̀n pe- puu lɔrifɔlilɔ
         tɛ́ngɛlɛ nī lè; pe bága Kulocɛliɛ Kùlofɔligɔ kɔrigɔ lìi gè, Kulocɛliɛ wi cé nyuɔ fɛ̀ni ki wori nɛ̄ dè bìli mɛ́ wire 'pe dɛ́ni
         bèle. 6 Nɛ̀ sí ki taa, yeli 'fɔ̀ngɔfɔli máama wè. Lɔrifɔlilɔ peli sí bīɛlɛ pe nyɛ́ni yeli
         wuʔɔ, níɛ yeli cògí nɛ waa kàyuʔujuusaaya mɛ́ yè, bà bɛ̀ʔ lé ? 7 Míɛcɛ̀ngɛ gáà gī yeli nɛ̄ gè, peli túʔu bɛ̀ʔ pe nyɛ́ni ki faʔa ?8 Kányiʔɛ gī, kùlofɔligɔ Fànʔa Siɛnrɛ dáà dī baa Kulocɛliɛ siɛnsɛbɛrɛ nī dè, ti 'jo: Muɔ siɛnnyɛni woli yaʔa lè ni- muɔ dɛ́ni kɛnmɛ bíì nɛ̄ muɔ 'mìɛ dɛ́ni wè+, a yeli 'ni kpíʔile nɛ̀ fori wè, kire ki 'yɛli gè. 9 A yeli sí nɛ siɛnnɛ cuɔnri bèle, kapiile nī kire gè, Fànʔa Siɛnrɛ ti kàyuʔu ki 'tuu
         yeli nɛ̄ bà ki 'nyaa yeli yē lúʔubiɛnnɛ bèle ti yiʔɛ mɛ́ gè. 10 Ki 'nyaa a siɛn 'Fànʔa Siɛnrɛ ti mìɛni tánʔa nɛ̀ fori dè, nɛ́ pɛ́nì tuu kajuudiɛlɛ
         láà nigbe nī lè, wi 'tuu Fànʔa Siɛnrɛ ti mìɛni nī dè wī. 11 Nɛ́ ki cɛ́n ŋàa wi 'ki juu nɛ́ jo: Fǎga ceyuugo kpíʔileʔ+ wè, wi 'ki juu nɛ̀ pínɛ nɛ́ jo: Fǎga siɛn kpúuʔ+. A muɔ cɛ wè ceyuugo kpínʔiniʔ, nɛ́ sí nɛ siɛnnɛ kpúu wè, muɔ yē siɛnluʔubiɛnwɛ Fànʔa
         Siɛnrɛ ti yiʔɛ mɛ́ gè wī.12 Ye- yeli juugɛnmɛ nɛ́ yeli kakpiʔiligele yaʔa gèle ke- puu ti 'yɛli nɛ́ Fànʔa Siɛnrɛ
         ní dè dàa ti sî siɛn kɛn wi nɛ̂ puu wìimɛ wè, ye ki cɛ́n tire ti bága yeli kàyuʔu
         juu gè. 13 Á kire 'laa wè, kàyuʔujuujɛngɛ gè, siɛn ŋíì wiì puu nɛ nyinimɛ tari wèʔ, Kulocɛliɛ
         wiǐ ga nyinimɛ taa ki siɛn nɛ̄ wèʔ. Nɛ̀ sí ki taa nyinimɛ pi ŋɔri ti 'tóri kàyuʔu
         nɛ̄ gè.Tɛ́ngɛlɛ náà nī kakpiʔiligele fùn wè niī kùulo wī14 Nɛ siinyɛninɛ, ki 'gáa kúɔ, a siɛn 'jo tɛ́ngɛlɛ yē wire mɛ́ wè, nɛ̀ sí ki taa wi kakpiʔiligele
         ke wè ki tìí wèʔ ? Kire tɛ́ngɛlɛ náà ni bé gbɛ̀ wi suɔ lé ? 15 A ki yē burulere ti 'fɔ̀n siinyɛni wáà mɛ́ wè, nàguɔ á kire 'laa cɛliwɛ wè, nɛ̀ pínɛ
         siliire ti wè nɛ tari pe nɛ̄ cɛnyɛ yi mìɛni nīʔ, 16 a yeli wáà 'pe yɛ: «Yeri waa yanyige nɛ̄, ye sa yɛrɛ le ye yìye fúugo, ye lìi ye tín.»
         Yeli sì sí yafiɛn kɛn pe mɛ́ʔ gìi ki bé pe woli nyuɔ lèʔ. Kire bé gáa nyuɔ ?17 Bɛ̀ tɛ́ngɛlɛ ni yē kire kɛnmɛ nɛ̄, a kakpiʔiligele wè ni nī lèʔ, niī kùulo wī. 18 Wàa bé gbɛ̀ taa bè muɔ yɛ: «Tɛ́ngɛlɛ yē muɔ mɛ́, mi wè kakpiʔiligele sí yē m'mɛ́.
         Muɔ tɛ́ngɛlɛ tìɛ lè mi nɛ̄ wêli kakpiʔiligele fùn wè, mi wè, m'bé tɛ́ngɛlɛ tìɛ lè
         muɔ nɛ̄ mi kakpiʔiligele nī gèle.»19 Muɔ 'tɛ́ngɛ ki nɛ̄ Kulocɛliɛ wiī nigbe, kire yē cɛ̀ngɛ; gbòdolilo míɛni pe 'tɛ́ngɛ
         kire nɛ̄ nɛ̀ pínɛ, nɛ́ sí nɛ fún nɛ yàʔará fíɛrɛ nɛ̄ dè. 20 Muɔ sí nɛ caa bè ki cɛ́n lé siɛn leyiʔɛgɛ muɔ, dí tɛ́ngɛlɛ lè kakpiʔiligele fùn wè,
         lire yē wíra wī ?21 Weli tuuliʔɛ Birayima wè, kakpiʔiligele mɛ́ túʔu bɛ̀ʔ ki 'taa á Kulocɛliɛ wi 'wi tɔ́ri siɛnsinwɛ wè lé ?
         Ki 'nyaa wi cé wi jaa Siaga líɛ wè nɛ̀ taʔa gbùʔɔrɔdiʔɛ yafanʔa nɛ̄ gè bè wi kɔ̀n kakuɔrɔ. 22 Muɔ sì ki nyaa wè léʔ, tɛ́ngɛlɛ ni 'pínɛ nɛ̀ baara nɛ́ wi kakpiʔiligele ní gèle, a
         kakpiʔiligele ke sí tɛ́ngɛlɛ kɛn lè a ni 'nyuɔ nɛ̀ fori. 23 Kire nɛ̄ Kulocɛliɛ siɛnsɛbɛrɛ ti nyɛ́nì fori, dàa ti 'ki juu nɛ́ jo: Birayima wi cé tɛ́ngɛ Kulocɛliɛ nɛ̄ wè, a Kulocɛliɛ wi 'wi tɔ́ri siɛnsinwɛ+. Nɛ̀ pínɛ a Kulocɛliɛ wi 'jo wiī wire nàgori+. 24 Yeli sì ki nyaa wè lé, siɛn wiī nɛ tɔ́ri siɛnsinwɛ wi kakpiʔiligele keli kɛnmɛ nɛ̄,
         tɛ́ngɛlɛ lire yákuɔ bɛ̀ʔ.25 Bɛ̀ ki 'kpíʔile nɛ̀ pínɛ nàjaacuɔ Arayabi wori dè: wi kakpiʔiligele keli bɛ̀ʔ lé ke
         cé tí a Kulocɛliɛ wi 'wi tɔ́ri siɛnsinwɛ wè lé bà wi cé Isirayɛli tundunminɔ tìrige bèle, nɛ́ kúɔ nɛ́ pe tìɛ a pe 'tóri koligo káà kiiyɛ nī gè+ ?26 Kiī cɛ́ngɛ, a pìle ni 'laa cetinnɛ nī lèʔ, cetinnɛ ni 'kùu wī. Kanugo kire gī, tɛ́ngɛlɛ
         lè, a kakpiʔiligele 'laa ni nī wè, niī kùulo wī.

Siɛn 'yɛli wi- wi nyinɛ cò lè macɛn31 Nɛ siinyɛninɛ, ye fǎga puu nìʔɛnɛ bèri ki caa bè puu tɛnmɛfɔlilɔ bèleʔ. Yeli 'ki cɛ́n
         weli tɛnmɛfɔlilɔ bèle, weli kàyuʔu ki bága gbɛ̀n bè tóri.2 Ki 'nyaa we mìɛni bèle, wiyē nɛ tun kele nìʔɛgɛlɛ nī. A siɛn ŋíì wè tun nyasiɛnrɛ
         nī dèʔ, kire siɛn wi 'nyuɔ nɛ̀ fori, wi bé wìi cògɛnmɛ cɛ́n.3 Bà we sî gàrifiile le bèle suɔnyɔ mɛ́ yè nyuɔyɔ nɛ̄ yè bèri yi cɔ̀rí yi de lúru weli
         nɛ̄ bèle, kire nɛ̂ ki kɛn weli nàa suɔnyɔ yi cetinnɛ ni mìɛni kàrigí lè yi de waa
         tiʔɛ gíì nī weli nɛ caa wè. 4 Ye- kɔ́rikpoliyo kɛnmɛ sɔ̀ngi bè: a yi cɛ yē kpoliyo kɛnmɛ ó kɛnmɛ nɛ̄, káfaligboliyo
         yi nàa yi ŋɔrigi. Kɔ́rifɛwɛ wi nɛ̂ kɔ́ri bìnige tíʔɛ gè nɛ yi kàrigí yi nàa waa wi
         nyɛ́ni tóridiɛyɛ nī yè.5 Bɛ̀ ki yē nɛ̀ pínɛ nɛ́ nyinɛ ní lè, céri tiʔɛ káà gī, ni wè sáaʔ, ni sí nɛ nìi tòbiló
         nɛ kakpoliyo nyu. Ye- nyaa, a kàsun ki cɛ yē cíʔɛ, ki nɛ̂ gbɛ̀nɛ kɔligɔ sórigo. 6 Nyinɛ míɛni lè niī bɛ̀ kàsun tíɛlɛ, duniya kapiʔile ke mìɛni nyùgo kire gī nyinɛ lè,
         á ni sí ní weli céri tiʔɛ káà nɛ weli cetinnɛ ni mìɛni nɔ́ri lè. Nyinɛ ni nɛ̂ kàsun
         káà le, kire ki nɛ̂ siɛn sìi wi mìɛni cúʔɔ wè; ki 'nyaa lire tíimɛ lè bànguɔ kàsun kiī ni nɛ̄.7 Siɛn wi 'jáa nɛ nyàʔayɛrɛ ti mìɛni gbún nɛ ti kàrigí, sínjapigele gèle, yafulolido
         dè, luʔɔ yɛrɛ dè. A wi sí tɔ̀ni nɛ̀ jáa nɛ ti gbún nɛ ti kàrigí. 8 Gìi sí ki 'nyinɛ lire kúɔ lè, siɛn sǐ gbɛ̀ jáa bè lire kàrigɛʔ. Niī sìpiile, niī nɛ
         wáa nɛ yiʔi. Suɔnrɔ díì ti nyɛ́ni siɛn kpúu wè, tire ti 'ni nyì. 9 Nyinɛ lire ní wiyē nɛ Kàfɔli tòbiló wè, wire wī Tuufɔli wè. Nɛ̀ pínɛ lire ní we nàa siɛnnɛ dɛngi bèle, pe sí yē
         Kulocɛliɛ wi líɛrɛ. 10 Nyuɔ nugo nī gè diba siɛnrɛ ti nàa nyu, dɛ́ngɛ siɛnrɛ míɛni ti nàa nyu. Nɛ siinyɛninɛ,
         bà bɛ̀ʔ ki 'yɛli bè puu kire kɛnmɛ nɛ̄ bèʔ.11 Lawiinunɔ ni nàa latanʔa yigi lé nɛ́ lasorigo ní lé ? 12 Nɛ siinyɛninɛ, kiǐ gbɛ̀ kpíʔileʔ sàanfiidiige ki- wolivi yasɛnrɛ sɛnʔ. Nɛ̀ pínɛ ɛrɛzɛn fétirige míɛni kiǐ gbɛ̀ sàanfiidiige yasɛnrɛ sɛnʔ; lawiile náà ni yasuʔɔgɔ luʔɔ yigi
         gè, niǐ gbɛ̀ jáa bè latanʔa yigeʔ.Sícilimɛ kányiʔɛ wobo bè13 Ŋáa wī baa yeli nī bèle, ŋàa wi 'kaala yiʔɛ cɛ́n nɛ́ ní síciliwe wè ? Siɛn wi- ki
         tìɛ nɛ́ wi tánʔagɛnjɛ̀nmɛ ní bè wi kakpiʔiligele nī gèle; wi- ki kpíʔile nɛ́ sícilimɛ
         ní nɛ́ funnyige ní. 14 Á kire 'laa wè, a ki yē yejaʔa piʔi nɛ́ nyabiɛnnɛ dī baa yeli funyɔ nī yè, ye fǎri
         nàgbuʔɔrɔ kpínʔini nɛ́ tire ní dèʔ béri finɛnɛ de kányiʔɛ tɔ́ngi gèʔ.15 Kire sícilimɛ báà felibe piì kɔ́n nyìʔɛnɛ nīʔ; náʔa duniya nī pire 'kɔ́n, Setɛni sícilimɛ bī. 16 Nɛ́ ki cɛ́n tiʔɛ gíì nī yejaʔa nɛ́ nyabiɛnnɛ yē wè, kanyaʔamirɛ nɛ́ kacuʔɔrɔ felide
         ti mìɛni nɛ̂ puu baa ki tiʔɛ nī gè. 17 Nɛ̀ sí ki taa sícilimɛ bíì pi 'kɔ́n naamɛ gè, kapelile lè, ki sícilimɛ piī cìilibe.
         Nɛ̀ pínɛ piī nɛ́ yanyige ní nɛ ní funnyige ní, pi nàa ki caa siɛnnɛ peri nyu peri
         lúru pìye mɛ́. Piī nɛ nyinimɛ tari kpuʔɔ, nɛ kacɛ̀ngɛlɛ kpínʔini. Pi wè siɛnnɛ cuɔnri
         bèleʔ, pi wè nɛ́ funyɔ siin níʔ.18 Bìli pe nyɛ́ni yanyige caa gè, pe nàa yanyige kakpiʔiligele kúu. Gìi pe nɛ̂ kɛ́nì
         taa tɔ̀ni wè, sínmɛ bī.

Siɛn fǎga wìi taʔa duniya yɛrɛ nɛ̄ dèʔ41 Gáa ki cî pɛn nɛ́ kàsii ní wè ? Gáa ki sî pɛn nɛ́ cáanra ní dè yeli sunʔɔmɔ nī bè ?
         Yeli kanɛdanʔana keli nī túʔu bɛ̀ʔ ti kɔ́ngi níɛ túngu nɛ́ yeli cetinnɛ ni mìɛni ní
         lè ? 2 Yakaa láa nɛ̂ puu yeli nɛ̄, yeli nɛ̌ sí ki taaʔ. Yeli nɛ siɛnnɛ kpúu, nyabiɛnnɛ yē
         yeli nī nɛ̀ pínɛ, nɛ̀ sí ki taa yeli wè gbɛ̀nɛ yakaa tariʔ. Yeli nɛ cáanri, nɛ kàsii
         túngu, yeli wè yakaa tariʔ, nɛ̀ taʔa gíi nɛ̄, bɛ̀ yeli wè nɛ ki náari Kulocɛliɛ mɛ́
         wèʔ. 3 Yeli nɛ náari, yeli sí wè yafiɛn taʔaʔ. Nɛ̀ taʔa gíi nɛ̄, yeli náarigɛnnɛ niì nyuɔʔ.
         Yeli cî nɛ náari, a yeli 'ki taa wè bé sí de yeli kanɛdanʔana kpínʔini gèle nɛ́ ki
         ní nī wī.4 Yeli yē bɛ̀ ceyuulo tíɛlɛ+. Yeli sì ki cɛ́n lé a siɛn nàgoriro cò nɛ́ duniya yɛrɛ ní dè, ki siɛn wiī Kulocɛliɛ
         leguuwo wī lé ? A siɛn ŋíì sí nàgoriro cò nɛ́ duniya ní wè, kire siɛn wiī leguuro
         nɛ̄ nɛ́ Kulocɛliɛ ní wè wī. 5 Dùʔɔ yeli sí nɛ sɔ̀ngí Kulocɛliɛ siɛnsɛbɛrɛ ti 'ki juu nyùgo fùn wī, nɛ́ jo: Pìle náà Kulocɛliɛ wi 'le weli nī bèle, ni 'wi dɛ́ni kacɛ́nmɛ fùn+.6 Kulocɛliɛ wi sí weli kɛn nɛ́ kpuʔɔrɔ táà ní; tire 'kpúʔɔ nɛ̀ tóri. Kire nɛ̄ Kulocɛliɛ Siɛnsɛbɛrɛ ti 'ki juu nɛ́ jo: Bìli pe pìye nyíɛnɛ bèle, Kulocɛliɛ wiī nɛ túngu nɛ́ pe ní. Bìli sí pe pìye cɛ́rigi
            bèle, Kulocɛliɛ wi nɛ̂ wi kpuʔɔrɔ kɛn dè pe mɛ́+. 7 Kire nɛ̄, yeri yìye cɛ́rigi Kulocɛliɛ mɛ́ wè, yé sí yéri ye gbòdolilo kàfɔli sige wè yeri cáanri, bɛ̀ wi bé fɛ̀ bè líili yeli nɛ̄.8 Yeri sìʔɛrɛ́ yeri kpɔni Kulocɛliɛ nɛ̄ wè, bɛ̀ wi béri sìʔɛrɛ́ de kpɔni yeli nɛ̄. Ye-
         yeli kiyɛ jíge yè ye mùnu ye- yige kapiʔile nī gèle, yeli kapiigbiʔilile bèle. Yeli
         jànvaafɔlilɔ bèle, ye- yeli funyɔ cìile yè. 9 Ye- yeli fuunmɔ wuʔu cɛ́n gè yéri ki yáa, yeri nyɛni. Ye- yeli kátaanra yaʔa dè ti-
         yiʔɛ ti- puu fuunmɔ, dí yeli fundaanra ti sí yiʔɛ bè puu funbiɛnrɛ. 10 Yeri yìye cɛ́rigi Kàfɔli wi yiʔɛ mɛ́ gè, bɛ̀ wi bé yeli kpúʔɔ.Siɛn fǎri wi siɛnnyɛni sànʔáʔ11 Nɛ siinyɛninɛ, ye fǎri yìye sànʔáʔ. A siɛn ŋíì nɛ wi siɛnnyɛni sànʔá wè, á kire 'laa
         nɛ kàyuʔu nyu wi siɛnnyɛni nɛ̄ wè, siɛn wiī nɛ Kulocɛliɛ Fànʔa Siɛnrɛ sànʔá dè wī, nɛ̀ pínɛ wiī nɛ kàyuʔu nyu Fànʔa Siɛnrɛ nɛ̄ dè wī. A muɔ siɛn sí nɛ
         kàyuʔu nyu Fànʔa Siɛnrɛ nɛ̄ dè, kire 'ki tìɛ muɔ wè nɛ ti tári wīʔ; muɔ 'kò nɛ ti
         kàyuʔu nyu wī. 12 Kulocɛliɛ wire nigbe wi 'fànʔa siɛnrɛ ti kɛnfɔli wè, nɛ́ ní kàyuʔujuufɔli wè. Wire
         wi bé gbɛ̀ siɛn suɔ, nɛ̀ pínɛ wire wi bé gbɛ̀ siɛn woli cúʔɔ. Muɔ wè do, muɔ yē ŋáa,
         nɛ́ kɛ́ni kàyuʔu nyu muɔ siɛnnyɛni nɛ̄ wè ?Kiì yɛli siɛn de wìi nyíɛnɛʔ13 Píra ŋáà nī wè ye- dàa lúʔu dè, yeli bálì ye sî jo: «Pàngɛ gè á kire 'laa mbànʔa,
         weli bé kɛ́ kàʔa gáà mɛ́ gè, we bé sa yiɛlɛ nigbe kúɔ baa bè jaʔa wáa bè wali taa.»
         14 Yeli sì sí ki cɛ́nʔ gàa ki bága yeli taa mbànʔa gèʔ. Ki 'nyaa yeli yē bɛ̀ nàwirile
         tíɛlɛ: ni nɛ̂ yɛ̀ nɛ̀ lɛ̀lɛ cɛ̀ri kúɔ, náà koli nɛ̀ cɛrigɛ. 15 Sɛ́ni ye 'tire juu dè, ye- jo: «A Kàfɔli wi 'fɔ̀li, a sìi yē baa wè, we bé gàa nɛ́ gàa kpíʔile.» 16 Nɛ̀ sí ki taa bà ki yē ŋɔ̀ wè, yeli nɛ yìye nyíɛnɛ, nɛ nàgbuʔɔrɔ kpínʔini. Kire nìɛnyiɛnigɛ
         gáà gè, kiì nyuɔʔ. 17 A siɛn ŋíì 'kacɛ̀ngɛ kpíʔile macɛ́n, nɛ́ sí kò wi wè ki kpínʔini gèʔ, kapiile nī lire
         lè.
         
            
               	Ki 'nyaa a siɛn 'jo wire 'wìi taʔa Kulocɛliɛ nɛ̄ wè, nɛ́ sí yakaa yaʔa a ki 'wi fungo
                     cò gè nɛ̀ tóri Kulocɛliɛ nɛ̄ wè, kire tánʔagɛnmɛ báà bè, Kulocɛliɛ siɛnsɛbɛrɛ tiī
                     nɛ pi ye ceyuugo.

               	Siɛnrɛ dáà dè, wiyè ti nyaa tiʔɛ káà nī baa Kulocɛliɛ siɛnsɛbɛrɛ nī dèʔ. Dùʔɔ we bé
                     gbɛ̀ Kor1 3.16; 6.19 wori tire líɛ.

               	Kàs 3.34 tire ti 'juu náʔa nɛ̀ yɛli nɛ́ girɛki siɛnliɛrɛ ní dè.

            

         
      

   
      
         5
Lɔrifɔlilɔ pe- pìye cò díɛ51 Píra ŋáà nī wè, ye- dàa lúʔu dè, yeli bálì bīɛlɛ lɔrifɔlilɔ bèle. Yeri nyɛni yeri
         kòkuʔulo wáari, yawuʔɔ gáà ki bága pa tuu yeli nɛ̄ bèle. 2 Yeli lɔri ti 'fúnʔɔ, a dɔnwɔ 'yeli bururo káa dè. 3 Yeli tiɛ wè nɛ́ yeli walifiiwe ní wè, kpɛ̀nimɛ nyɛ́nì ti cúʔɔ. Kire kpɛ̀nimɛ báà pire
         pi bága yeli kolimɔ wuʔu juu gè yeli nɛ̄, bé yeli céri cúʔɔ dè bɛ̀ kàsun tíɛlɛ. Yeli
         sí nyɛ́nì lɔri fàa nɛ̀ gbuʔulo cɛnzɛnyɛ nyáà nī yè. 4 Ye- nyaa, baakuɔlɔ bílì pe 'baara yeli siiye nī yè nɛ̀ yeli yaliire líɛ dè nɛ̀ nyɔ́gɔ
         dè, yeli 'cíi pe sàri nɛ̄ wèʔ. Kire sàri wire kɔngɔ baakuɔlɔ piyē nɛ wáari ki nɔ̀gí
         Nyìʔɛnɛ Kapiɛngbuɔnnɔ Kàfɔli nɛ̄ wè. 5 Yeli nyɛ́nì yeli sìi kúɔ wè tàanma nī bè duniya nī wè nɛ̀ yeli ladaanma kele kúɔ gèle.
         Yeli 'lìi nɛ̀ kpólilo nɛ̀ sùnmɔ le bɛ̀ yajuuro tíɛlɛ níɛ yeli kúujɛngɛ siri gè. 6 Siɛn ŋíì wī sínwɛ wè, a yeli 'kàyuʔu cáan wi nɛ̄ nɛ̀ wi kpúu. Wiì cáan nɛ́ yeli níʔ.Ye- fùrɔgɔ kpàri gè ye cò7 Kire nɛ̄, nɛ siinyɛninɛ, ye- funyɔ nyígi yè fúɔ bè taa Kàfɔli wi ga pɛn. Ye- tàfaliwɛ kɛnmɛ sɔ̀ngi bè: wi nɛ̂ fungo nyígi náà nɛ wi siʔi yaliicɛ̀nrɛ
         ti líɛ lɛ̀lɛ siri lè. Wi nɛ̂ fungo nyígi ti kúrugu bága pa yaliipelide líɛ dè nɛ́
         kàduʔumɛ wori+ ní dè. 8 Yeli míɛni bèle, ye funyɔ nyígi yè, yé yeli nàzɔnnɔ lìri bèle. Nɛ̀ taʔa gíi nɛ̄, Kàfɔli
         wi pɛnjɛngɛ ki 'kò túɔn.9 Nɛ siinyɛninɛ, ye fǎri kúnʔɔri yìye nɛ̄ʔ, gìi ki bé tí kàyuʔu fǎga ga sa juu yeli
         nɛ̄ wèʔ. Ye- nyaa, kàyuʔujuufɔli wiī yériwe wìile nɛ̄ lè. 10 Nɛ siinyɛninɛ, ye- Kulocɛliɛ siɛnjuuliɛlɛ kɛnmɛ wéli bè ye- puu pe tíɛlɛ bɛ̀ pe cé wuʔɔgɔ kpàri gè nɛ̀ cò gè, peli bálì pe
         'puu nɛ nyu Kàfɔli wi míʔɛ nɛ̄ gè.11 Ye- ki wéli kìɛ, bìli bīɛlɛ kpàricogofɔlilɔ bèle, weli nɛ pe wori nyu dè nɛ́ jo piyē
         fundaanra nɛ̄. Kɛnmɛ bíì nɛ̄ Zɔbi wi cé fùrɔgɔ kpàri gè nɛ̀ cò gè, yeli 'ki wori lúʔu
         dè nɛ̀ pínɛ gìi Kàfɔli wi cé kɛ́nì kpíʔile wi mɛ́ kúɔmɔ mɛ́ bè yeli 'ki cɛ́n+. Ki 'nyaa Kàfɔli wi fungo ki 'nyuɔ kpuʔɔ, nɛ̀ pínɛ wiī nɛ nyinimɛ tari.Siɛn fǎri kàlíʔ12 Gìi sí gī kapelile lè nɛ siinyɛninɛ, ye fǎri kàlíʔ. Ye fǎri kàlí nyìʔɛnɛ nɛ̄ lèʔ, ye fǎri kàlí dàala nɛ̄ lèʔ. Ye fǎri kàlí yakaa fáala nɛ̄ʔ. A yeli 'jo «ʔaan»
         wè, ye- ki yaʔa «ʔaan» wire nɛ̄. A yeli 'jo «ʔéʔe», ye- ki yaʔa «ʔéʔe» wire nɛ̄. Kire
         bé tí yeli fǎga tuu Kulocɛliɛ kàyuʔu nī gèʔ.Siɛnsinwɛ náarigɛ kiī nɛ́ fànʔa ní13 Fùrɔgɔ yē wàa nɛ̄ yeli nī bèle lé ? Siɛn wi de Kulocɛliɛ náari. Wàa yē fundaanra nɛ̄
         yeli nī bèle lé ? Siɛn wi de Kulocɛliɛ gbùʔɔrigɔ ŋúnuyɔ ŋú.14 Wàa yē yaawa yeli nī bèle lé ? Siɛn wi- liɛlɛ pálì yeri tɛ́ngɛfɔlilɔ gboli nī lè, pe sa wi pɔ̀li sùnmɔ ní Kàfɔli wi míʔɛ nɛ̄ gè+, pé náari wi mɛ́. 15 Kire náarigɛ gáà ki 'kpíʔile nɛ́ tɛ́ngɛlɛ ní lè, ki bé yaawa puʔɔ wè, nɛ̀ pínɛ Kàfɔli
         wi bé wi yɛ̀gɛ. A ki 'nyaa nɛ̀ pínɛ wi 'kapiʔile kpíʔile wè, Kulocɛliɛ bé ki yaʔa
         wi nɛ̄. 16 Kire nɛ̄ yeri yèrí yeli kapiʔile nɛ̄ gèle, yéri ki nyu de tìí yìye nɛ̄, yéri náari
         yìye mɛ́, gìi ki bé tí ye- puʔɔ. Siɛn sínwɛ náarigɛ kiī nɛ baara nɛ́ fànʔa ní kpuʔɔ.17 Elii wi 'puu siɛn nɛ ní bɛ̀ weli tíɛlɛ, nɛ̀ sí ki taa wi yé náari nɛ́ lèbaanna ní kàsaʔa
         fǎga tuuʔ. A kàsaʔa ki 'yéri, kàsapile sì kɛ́nì tuu dàala nɛ̄ lèʔ, nɛ̀ pɛ́nì taa yiʔɛlɛ
         taanri nɛ́ yeye kɔlini+. 18 Kire kàduʔumɛ gè, a wi ní nɛ̀ náari, a kàsaʔa ki 'tuu a dàala yaliire ti 'sɛn nɛ̀
         nyuɔ+.Bìli pe 'pùunni bèle pe suɔgɛnmɛ bè19 Nɛ siinyɛninɛ, a ki 'nyaa yeli nī bèle wàa 'pùunni nɛ̀ líili kányiʔɛ koligo nɛ̄ gè,
         á siɛn wáà taa nɛ̀ wi yeri nɛ̀ pɛn wè, 20 ye- ki cɛ́n siɛn ŋíì wi 'kapiigbiʔiliwe yeri wè nɛ̀ yige wi kobuunnigo nī gè, ki siɛn
         wi bé kapiigbiʔiliwe wi sìi suɔ wè kùu mɛ́ wè. Nɛ̀ pínɛ kire bé ki kɛn kapiʔile nìʔɛgɛlɛ
         bé yáʔa wi nɛ̄+.
         
            
               	yaliipelide líɛ dè nɛ́ kàduʔumɛ wori: Pàli 'siɛnrɛ dáà yiʔɛ dè nɛ̀ jo: Tàfaliwɛ wi nàa mbeligele kàsaaya siri yè nɛ́ nguʔɔlɔ
                     kàsaaya ní yè (wéli baa Fàn 11.14; Zer 5.24; Zo 2.23).

               	Wéli baa Zɔbi 1.20-22; 2.10; 42.10,12.

               	Wéli baa Mar 6.13.

               	Wéli baa Kùlo1 17.1; 18.1.

               	Wéli baa Kùlo1 18.42,45.

               	Wéli baa Kàs 10.12.

            

         
      

   
      
         Piɛri péliwe
12345
   
      
         1
Síɛrilɛ lè11 Mi Piɛri wè, Zezi Kirisi tundunwɔ wè, mi nyɛ́nì sɛbɛ ŋáà tórigo wè yeli mɛ́ yeli bálì Kulocɛliɛ 'nyíɛnɛ nɛ̀ kɔ̀n bèle,
         yeli bálì bīɛlɛ tɛ́ninɛ tiɛyɛ yáà nī nɛ́ ní nabɔnminɔ bèle, baa Pɔnti tɛ́nimɛ nī bè,
         nɛ́ Galasi tɛ́nimɛ ní bè, nɛ́ Kapadɔsi tɛ́nimɛ, nɛ́ Azii tɛ́nimɛ, nɛ́ Biitinii tɛ́nimɛ
         nī bè+. 2 Weli Tuu Kulocɛliɛ wi 'yeli nyíɛnɛ nɛ̀ kɔ̀n nɛ̀ yɛli nɛ́ wi kele gálì ní wi yé tɛ́ngɛ
         nɛ̀ yaʔa faʔa gè+. Nɛ́ míɛni Kulocɛliɛ Pìle ni nyɛ́nì yeli wàli nɛ̀ tɛ́ngɛ yeli de lúru Zezi Kirisi mɛ́ wè dí wi sìsiɛn ki nyɛrinyɛrilɛ ni- yeli cìile+.Kulocɛliɛ wi- kpuʔɔrɔ nɛ́ yanyige kɛn gè yeli mɛ́ nìʔɛgɛ.Weli nɛ Kulocɛliɛ gbùʔɔrɔ́ wè suɔlɔ wuʔu nɛ̄ gè3 Weri Kulocɛliɛ gbùʔɔrɔ́ wè, weli Kàfɔli Zezi Kirisi wi Tuu wè ! Wi nyinimɛ pi 'kpúʔɔ weli kɔli mɛ́ gè, a wi 'sìi fɔnwɔ kɛn wè weli mɛ́
         Zezi Kirisi wi nyɛ́yirile kɛnmɛ nɛ̄ bè kúbilo sunʔɔmɔ nī bè. Kire sìi nī wè, weli
         nyɛ́nì sɔ̀ngirɔ taʔadiʔɛ kányiʔɛ taa, sɔ̀ngirɔ taʔadiʔɛ wiʔi+4 gáà ki yē kɔrigɔ gáà wi nyɛ́nì gbòbori nɛ̀ yaʔa weli mɛ́ gè. Kire kɔrigɔ kiǐ gbɛ̀
         cúʔɔ bè nyaaʔ, nɛ́ míɛni kiǐ gbɛ̀ núʔɔ gèʔ; ki cɛ̀nmɛ piǐ gbɛ̀ kúɔ bè nyaaʔ. Kire
         kɔrigɔ kiī baa tɛ́ngɛgɛ yeli mɛ́ nyìʔɛnɛ nī lè. 5 Kulocɛliɛ nɛ yeli wéli nɛ́ wi fànʔa ní gè bɛ̀ yeli 'tɛ́ngɛ wi nɛ̄ wè, kire ga buu
         yeli gbɛ̀ suɔlɔ taa lè nàa wi 'gbòbori nɛ̀ yaʔa lè bè ba ni tìɛ làzɛnnɛ nī lè.6 Ki sí n'gɛ gàa nɛ̄ yeli nɛ fundaanra kpínʔini dè, a ki sí cɛ́nì nyaa yeli 'yɛli bè
         funbiɛnrɛ taa lɛ̀lɛ náà cɛ̀ri nī lè kagbɛnyɛ feliye nìʔɛyɛ nɛ̄ yè. 7 Pe nɛ̂ tiɛ le wè kàsun nī gè bè wi nyɛgɛ wi- cìile, nɛ̀ ki yaʔa tiɛ wè, wiī yakaa
         gáà ki bé gbɛ̀ cúʔɔ gè. Bɛ̀ míɛni ki yē yeli tɛ́ngɛlɛ mɛ́ lè, nàa nī lagbɛnrɛ yɛgɛ
         nɛ̀ tóri tiɛ nɛ̄ wè. Lire míɛni 'yɛli bè siʔɛwelige taa bè ki cɛ́n a ki yē ni 'nyuɔ
         lè. A ni 'sɔ́migɔ nɛ̀ nìre wáa lè, yeli bága gbùʔɔrilɔ nɛ́ kpuɔmɔ nɛ́ kpuʔɔrɔ taa a Zezi Kirisi kɛ́nì wìi tìɛ wè. 8 Yeli sì fìɛ Zezi nyaa wèʔ, nɛ̀ ki yaʔa wi 'yeli dɛ́ni. Yeli wè nɛ wi nyaʔa píra ŋáà
         nī wèʔ, nɛ̀ ki yaʔa yeli 'tɛ́ngɛ wi nɛ̄. Kire kɛnmɛ nɛ̄ fundaangbuɔrɔ ti 'yeli nyì,
         fundaanra dáà ti kpuɔmɔ pi 'niʔɛ bè, nɛ̀ pínɛ ti 'kpúʔɔ nɛ̀ tóri fúɔ tiǐ cɛ gbɛ̀ juu
         nyuɔ nīʔ. 9 Nɛ́ ki cɛ́n yeli nyɛ́nì yeli tɛ́ngɛlɛ tɔ̀ni taa wè, ŋàa wī suɔlɔ lè.10 Kire suɔlɔ náà wuʔu nɛ̄ gè, Kulocɛliɛ siɛnjuulo pe yé caala sɔ́migɔ nɛ̀ kpíʔile, a pe 'suɔlɔ wuʔu juu gè. Nɛ́ míɛni pe yé juu kpuʔɔrɔ
         wori nɛ̄ dè dàa Kulocɛliɛ bága kɛn yeli mɛ́ dè. 11 Pe 'puu nɛ ki caa bè ki cɛ́n lɛ̀lɛ líì nī nɛ́ kele gílì ní ke bága kpíʔile gèle, nɛ̀
         yɛli nɛ́ gàa ní Kirisi Pìle ni cé tìɛ pe nɛ̄ wè. Nɛ́ ki cɛ́n Kirisi Pìle ni cé puu pe nī nɛ ki nyu nɛ yɛri wuʔɔyɔ
         nyáà Kirisi wi bé ba taa yè, nɛ́ kpuɔmɔ báà wi bága taa kire kàduʔumɛ gè. 12 Kulocɛliɛ 'puu nɛ ki tìí pe nɛ̄ nɛ́ jo kire siɛnrɛ dáà dè tiì puu peli woriʔ, fúɔ
         yeli wori. Píra ŋáà nī wè, bàli pe Kataanna Siɛnrɛ nyu dè yeli mɛ́ wè, pe 'ki kele gálì juu gèle nɛ̀ kúɔ yeli mɛ́ Kulocɛliɛ Pìle ni fànʔa nɛ̄ gè, nàa Kulocɛliɛ 'tìrige a ni 'kɔ́n nyìʔɛnɛ nī lè. Kele kálì gīɛlɛ
         nyìʔɛnɛ tundunminɔ tíimɛ pe caa bè ke cɛ́n.Tɛ́ngɛfɔlilɔ piyē wàlidɛngɛlɛ Kulocɛliɛ mɛ́13 Kire nɛ̄ ye- yeli sɔ̀ngirɔ gbòbori dè ye yaʔa, ye sí kò nyɛminɛ. Ye- yeli sɔ̀ngirɔ
         taʔa dè kpuʔɔrɔ nɛ̄ dè dàa ti bága kɛn yeli mɛ́ dè a Zezi Kirisi kɛ́nì wìi tìɛ wè. 14 Majo bɛ̀ pìile tíɛlɛ bàli pe lúru bèle, ye fǎga ní ki yaʔa céri kanɛdanʔana keri yeli
         kàrigíʔ, gàli ke 'puu yeli nɛ̄ faʔa gè, lɛ̀lɛ níì nī yeli sì cé fìɛ Kataanna Siɛnrɛ cɛ́n dèʔ. 15 Gìi sí gī baa gè, yeli míɛni 'yɛli bè kò tiɛlɛ fùn yeli tánʔagɛnmɛ pi mìɛni nī bè,
         nɛ̀ yɛli nɛ́ Kulocɛliɛ wi tiɛlɛfun kɛnmɛ ní bè, wire ŋáà wi 'yeli yeri wè. 16 Nɛ́ ki cɛ́n ki nyɛ́nì sɛbɛ nɛ́ jo:Yeli 'yɛli bè puu tiɛlɛ fùn,nɛ́ ki cɛ́n mi yē tiɛlɛ fùn+.17 Yeli nɛ Kulocɛliɛ náari wè níɛ wi yeri yeli Tuu, wire ŋáà wiī nɛ siɛn ó siɛn kàyuʔu
         nyu gè; wi wè wàa yigi wàa nīʔ. Kire nɛ̄, lɛ̀lɛ náà ni 'kò yeli mɛ́ dàala nɛ̄ lè,
         yeri yeli sìi tári wè yeri ki tìí yeli nɛ fìʔɛ́ Kulocɛliɛ nɛ̄ wè.18 Yeli sìi tánʔagɛnmɛ báà yeli taa yeli tobilo mɛ́ bèle, pire yé puu tɔ̀ni fùn. Nɛ̀
         sí ki yaʔa yeli nyɛ́nì ki cɛ́n, Kulocɛliɛ 'yeli fùgu nɛ̀ suɔ lagbɛnrɛ nɛ̄ tire ti
         mìɛni mɛ́. Kire sì cé kpíʔile nɛ̀ yɛli nɛ́ yɛrɛ dáà ní ti bé gbɛ̀ cúʔɔ dèʔ, majo wali
         kire ga laa tiɛʔ. 19 Wi 'yeli suɔ lagbɛnrɛ nɛ̄ nɛ́ Kirisi sìsiɛn ní wī, wire ŋáà wi 'puu bɛ̀ kakuɔrɔ sìnbapile
         tíɛlɛ lè, cìiliwe nɛ́ ní kpɔlidiɛlɛ fùn+. 20 Bè ki yaʔa duniya wiì cé fìɛ faan wèʔ, Kulocɛliɛ cé wi nyíɛnɛ nɛ̀ kɔ̀n kire baara
         nɛ̄ dè. Làzɛnnɛ náà nī lè, a wi 'ki yaʔa yeli 'wi cɛ́n yeli nyuɔmɔ wuʔu nɛ̄ gè.21 Kirisi wire wi 'ki yaʔa a yeli 'tɛ́ngɛ Kulocɛliɛ nɛ̄ wè, wire ŋáà wi 'Kirisi nyɛ́
         wè nɛ̀ yige kúbilo nī bèle nɛ́ kpuɔmɔ kɛn bè wi mɛ́ wè, kire ga buu yeri yeli tɛ́ngɛlɛ
         nɛ́ yeli sɔ̀ngirɔ tari dè Kulocɛliɛ nɛ̄ wè.22 Yeli nyɛ́nì yeli funyɔ cìile yè bà yeli 'kányiʔɛ siɛnrɛ lúʔu dè, kire ga buu ye- yìye
         sɔ́migɔ yè dɛ́ni kányiʔɛ ní, bɛ̀ yeli yē tɛ́ngɛfɔlilɔ narigɛ gè. Kire nɛ̄ ye mìɛni
         nigbe nigbe ye- yìye dɛ́ni kpuʔɔ, nɛ́ yeli funjiiliye yi mìɛni ní. 23 Nɛ́ ki cɛ́n yeli nyɛ́nì sìi fɔnwɔ taa wè, sìi ŋáà wi 'kɔ́n yatanʔara mɛ́ dè dàa tiǐ
         gbɛ̀ cúʔɔ dèʔ, wi wè bɛ̀ yatanʔara tíɛlɛ dàa ti córi dèʔ. Yeli 'kire sìi taa wè Kulocɛliɛ
         siɛnrɛ kɛnmɛ nɛ̄ bè, dàa dī wiire níɛ mɔgi súuri dè. 24 Nɛ́ ki cɛ́n ki nyɛ́nì sɛbɛ nɛ́ jo:Lewiile pe mìɛni yē bɛ̀ nyàʔa tíɛlɛ,pe cɛ̀nmɛ pi mìɛni yē bɛ̀ nyàʔa fiɛnrɛ tíɛlɛ;nyàʔa ki nɛ̂ waʔa, ki fiɛnrɛ ti nɛ̂ tuu.25 Nɛ̀ ki yaʔa Kàfɔli wi siɛnrɛ tire nɛ mɔgi súuri+.Kire siɛnrɛ tire dī Kataanna Siɛnrɛ dè dàa pe 'juu yeli mɛ́ dè.
         
            
               	Tɛ́nimɛ tiɛyɛ kogunɔ yè, yi yé puu Wurɔmi fànʔa laara gè. Kire tiɛyɛ yire yī baa tiʔɛ
                     gáà nī piyē nɛ yeri Turikii kùlo lè píra ŋáà nī wè.

               	Wéli baa 1.20; Wurɔ 8.29.

               	Sìsiɛn nyɛrinyɛrilɛ lè, lire ni 'puu nyakungɛngɛ wuʔu gè nɛ́ kacuɔnrilɔ wàlidɛngɛlɛ
                     wuʔu gè (wéli baa Yir 24.1-11; 29.21; Lev 16.14-15). Zezi sìsiɛn ki yé nyɛri nyɛri weli kɛnmɛ nɛ̄ weli suɔlɔ wuʔu nɛ̄ gè (wéli baa Eb 12.24).

               	Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: sɔ̀ngirɔ taʔadiʔɛ gáà ki sìi kanʔa wè.

               	Lev 19.2 tire ti 'juu náʔa gè.

               	A pe yé je sìnbapile kɛn Kulocɛliɛ mɛ́ kakuɔrɔ woli lè, ni yé yɛli ni- puu cìilile
                     bé sí puu kpɔlidiɛlɛ fùn (wéli baa Yir 12.5; Kor1 5.7). Andire wi 'puu baa lɛ̀lɛ líì nī Zan Batiisi wi 'Zezi yeri wè Kulocɛliɛ Sìnbapile
                     lè, a wire 'wi siinyɛni Piɛri yeri wè nɛ̀ pɛn Zezi kúrugu wè (wéli baa Zan 1.35-42.)

               	Eza 40.6-8 tire ti 'juu náʔa gè.

21 Kire nɛ̄ funbinʔɛ gè, nɛ́ káfinɛrɛ ní dè, nɛ́ jànvaa funyɔ ní yè, nɛ́ nyabiɛnnɛ ní
         lè, nɛ́ siɛn sànʔaga ní gè, ye- tire ti mìɛni yaʔa dè. 2 Bɛ̀ yírimɛ láa cî pìfinʔɛ taa gè kɛnmɛ bíì nɛ̄ bè, ye- Kulocɛliɛ siɛnrɛ láa yaʔa gè
         ki de yeli taʔa bɛ̀ yírimɛ tíɛlɛ bàa pi 'cìile bè, kire ga buu yeli de liʔi bè suɔlɔ
         sɔ́migɔ lè bè taa, 3 a ki yē yeli nyɛ́nì ki laala nɛ̀ ki cɛ́n kɛnmɛ bíì nɛ̄ Kàfɔli wi 'nyuɔ wè+.Tɛ́ngɛfɔlilɔ piyē Kulocɛliɛ Gbùʔɔrɔsaʔa4 Kàfɔli wire wī sìndɛnigɛ wowiʔi gáà siɛnnɛ pe 'wáa gè, nɛ̀ ki yaʔa Kulocɛliɛ wi 'ki
         nyíɛnɛ nɛ̀ kɔ̀n; kiī lagbɛnrɛ wuʔu wi mɛ́. Kire nɛ̄, bɛ̀ yeli nɛ sìʔɛrɛ́ nɛ kpɔni
         Kàfɔli nɛ̄ wè, 5 yeli ye mìɛni yē kàdɛniyɛ wowiiye nyáà Kulocɛliɛ wiī nɛ líi nɛ wi PìleGbùʔɔrɔsaʔa+ faanri gè. Nɛ̀ taʔa ki nɛ̄, yeli yē wi kacuɔnrilɔ wàlidɛngɛlɛ nɛ kakuɔrɔ yakɔnrɔ kanʔa wi mɛ́, pìle kɔli mɛ́ gè, kakuɔrɔ dáà nɛ̄ wi
         nɛ̂ fɔ̀li dè, Zezi Kirisi kɛnmɛ nɛ̄ bè. 6 Nɛ́ ki cɛ́n ki nyɛ́nì sɛbɛ Kulocɛliɛ siɛnsɛbɛrɛ nī dè nɛ́ jo:Ki n'gɛ, baa Siyɔn kàʔa nī gè,mi nɛ sìndɛnipelige tɛ́ngi gèkàluulo nī lè,gàa ki 'saʔa cò gènɛ̀ yérige gè,sìndɛnigɛ gáà mi 'nyíɛnɛ nɛ̀ kɔ̀n,lagbɛnrɛ wuʔu gè.Siɛn ŋáà wi 'tɛ́ngɛkire sìndɛnigɛ nɛ̄ gè,kire gáà gī Kirisi wè,fìɛrɛ sǐ wi taa púloʔ+.7 Kire nɛ̄, wiī lagbɛnrɛ wuu yeli mɛ́, yeli bálì ye 'tɛ́ngɛ wi nɛ̄ bèle. Nɛ̀ ki yaʔa,
         bàli piyè tɛ́ngɛ wi nɛ̄ bèleʔ,Sìndɛnigɛ gíì saafaannape cé wáa gè,kire ki kɛ́nì kò saʔa kàluulokàdɛnipelige gè,gàa ki 'saʔa cò gènɛ̀ yérige gè+.8 Nɛ́ míɛni ki 'juu tiʔɛ káà nī nɛ́ jo:Sìndɛnigɛ káà gī gàa nɛ̄ piyē nɛkúrugu gè,sìndɛnigɛ káà gī gàa nɛ̄ piyē nɛláʔala nɛ tun bèle+.Siɛnnɛ piyē nɛ kúrugu nɛ tun nɛ́ ki cɛ́n piyè lúʔu Kulocɛliɛ siɛnrɛ mɛ́ dèʔ; kire
         sí Kulocɛliɛ yé nyíɛnɛ nɛ̀ kɔ̀n pe mɛ́.9 Nɛ̀ ki yaʔa yeli bèle, yeli yē siɛnfelige gáà Kulocɛliɛ wi 'nyíɛnɛ nɛ̀ kɔ̀n gè, nɛ́
         ní Kùlofɔli wi kacuɔnrilɔ bèle, nɛ́ ní kùlo láà wuulo wàlidɛngɛlɛ wi mɛ́, nɛ́ ní Kulocɛliɛ
         wi wuulo. Wi 'yeli yeri nɛ̀ yige yebilige nī gè ye- puu kpìɛnmɛ nī bè bàa pi 'nyuɔ
         nɛ̀ tóri bè, kire ga buu yeli de wi kakpoliyo nyu yè+. 10 Faʔa gè yeli sì cé puu wi siɛnfeligeʔ, nɛ̀ ki yaʔa píra ŋáà nī wè, yeli yē Kulocɛliɛ
         wi siɛnfelige. Faʔa gè Kulocɛliɛ wiì cé nyinimɛ taa yeli nɛ̄ʔ, píra ŋáà nī wè wi sí
         nyɛ́nì nyinimɛ taa yeli nɛ̄+.Tánʔagɛnmɛ báà pi 'nyuɔ bè duniya siɛnnɛ sunʔɔmɔ nī bè11 Nɛ siinyɛninɛ, yeli yē nabɔnminɔ tɛ́ninɛ dàala nɛ̄ lè nɛ́ ní nabɔnnyaarilɛ. Kire nɛ̄
         mi nɛ yeli fiɛn wī, ye- yìye cò céri kanɛdanʔana nɛ̄ gèle gàli ke túngu nɛ́ yeli pìle
         ní lè. 12 Ye- yeli tánʔagɛnmɛ yaʔa bè pi- nyuɔ sìndɛngɛlɛ sunʔɔmɔ nī bè, kire ga buu a piyē
         nɛ tíri yeli nɛ̄ wè nɛ́ jo yeli nɛ kapiʔile kpínʔini wè, peli tíimɛ bága ba yeli kacɛ̀ngbiʔiligele
         nyaa gèle béri Kulocɛliɛ 'kpóri wè wi pɛnjɛngɛ nī gè.13 Bè Kàfɔli kpúʔɔ wè, yeri fànʔafɔlilɔ pe mìɛni kpóri, a ki yē kùlofɔli wè, wire ŋáà mɛ́ kàfɔligɔ
         ki mìɛni ki yē gè, 14 kire ga laa siɛnkpolilo bèle, peli bálì wi nyɛ́nì tɛ́ngɛ pe- kàyuʔu nyu kapiigbiʔilile
         nɛ̄ bèle béri kpuʔɔrɔ tari dè kacɛ̀ngbiʔilile nɛ̄ bèle.15 Nɛ́ ki cɛ́n Kulocɛliɛ nyɛ́ni kaala nī, a yeli nɛ kacɛ̀ngɛ kpínʔini gè yeli bé gbɛ̀
         lelabiliyɛ yi kanaasinjɛ́nnɛ siɛnrɛ kúɔ dè. 16 Yeri tári siɛnnɛ bálì tíɛlɛ pe yē pìyemɛ bèle, nɛ̀ sí ki yaʔa yeli fǎga kire kpíʔile
         tànʔa taadiʔɛ majo yeli bé gbɛ̀ri kapiʔile kpínʔini wīʔ, bɛ̀ yeli yē Kulocɛliɛ sùkulolo
         bèle. 17 Yeri kpuʔɔrɔ tari siɛnnɛ pe mìɛni nɛ̄. Ye- yeli siinyɛninɛ tɛ́ngɛfɔlilɔ woli yaʔa
         lè ni- kpúʔɔ yeli mɛ́. Yeri fìʔɛ́ Kulocɛliɛ nɛ̄ wè. Yeri kpuʔɔrɔ tari kùlofɔli nɛ̄
         wè.18 Yeli bálì bīɛlɛ baakuɔlɔ+ bèle, yeri yìye cɛ́rigi yeli kàfɔlilɔ mɛ́ bèle nɛ́ kpuʔɔrɔ ti mìɛni ní dàa ti 'yɛli
         pe nɛ̄ dè. Kiì yɛli yeli ki kpíʔile bàli mɛ́ pe funyɔ yi 'nyuɔ nɛ́ nyígi yè yákuɔ
         wèʔ, ye- ki kpíʔile míɛni bàli mɛ́ pe funyɔ yi 'gbɛ̀n yè. 19 Nɛ́ ki cɛ́n kire nyɛ́nì nyuɔ Kulocɛliɛ yiʔɛ mɛ́ gè a siɛn nɛ kpàricogo kpínʔini wuʔɔyɔ
         lɛ̀lɛ nī lè bɛ̀ wi lúru Kulocɛliɛ mɛ́ wè, nɛ̀ ki yaʔa wiì yakaa kpíʔile gàa ki 'yɛli
         nɛ́ wuʔɔgɔ ní gèʔ. 20 Nɛ̀ sí ki taa kpuʔɔrɔ díi dī baa a yeli nɛ wuʔɔ bɛ̀ yeli 'kapiile kpíʔile lé ? A ki
         sí yē yeli nɛ kacɛ̀ngɛ kpínʔini gè nɛ̀ ki yaʔa yeli nɛ wuʔɔyɔ tari yè níɛ yi kpàri
         nɛ cògí yè, kire nyɛ́nì nyuɔ Kulocɛliɛ yiʔɛ mɛ́ gè. 21 Kire wuʔu nɛ̄ Kulocɛliɛ yé yeli yeri, nɛ́ ki cɛ́n Kirisi míɛni nyɛ́nì wuʔɔ yeli wuʔu nɛ̄ gè. Wi sí nyɛ́nì koligo tìɛ gè yeli nɛ̄ kire ga buu
         yeli- taʔa wi tùluyo nɛ̄ yè. 22 Wiì kapiile yafiɛn kpíʔileʔ; káfinɛrɛ sì kɛ́nì yiri nɛ̀ nyaa wi nyuɔ nī gèʔ+. 23 Bà pe 'wi tiʔɛlɛ wè, wiì cɛ́nì tiʔɛlilɛ núgo lè pe mɛ́ʔ. Bà pe 'wi wuʔɔ wè, wiì siɛnpiire
         juu pe mɛ́ʔ, a wi 'wìi yaʔa Kulocɛliɛ kiyɛ nī, ŋàa wiī nɛ kàyuʔu nyu gè nɛ́ sínmɛ
         ní bè. 24 Wi 'weli kapiʔile tugo gèle wi céri nī dè tiiparigɛ nɛ̄ gè, kire ga buu weli- kùu kapiile kɔli mɛ́ gè bé sí puu sìi nɛ̄ sínmɛ kɔli mɛ́
         gè. Wi kpúɔnluɔlɔ lire kɛnmɛ nɛ̄ yeli nyɛ́nì puʔɔ+.25 Nɛ́ ki cɛ́n yeli cé puu bɛ̀ sìnbaara tíɛlɛ dàa ti 'pùunni dè+, nɛ̀ ki yaʔa píra ŋáà nī wè yeli nyɛ́nì koli nɛ̀ pɛn yeli nàʔavɔli kúrugu wè, ŋàa
         wi yeli wéli wè.
         
            
               	Wéli baa Ŋún 34.9.

               	Wéli baa Kor1 3.16; Efɛ 2.19-22.

               	Eza 28.16 tire ti 'juu náʔa gè nɛ̀ yɛli nɛ́ girɛki siɛnliɛrɛ ní dè.

               	Ŋún 118.22 tire ti 'juu náʔa gè. Wéli baa Eza 28.16; Zaka 3.9; 4.10; Mat 21.42; Mar 12.10; Kakpi 4.11. Isirayɛliyé mɛ́ bèle, ki sìndɛnigɛ gáà ki nɛ̂ puu majo mɛni gèdinnɛ ni sî saʔa cò
                     gè nɛ̀ yérige gè.

               	Eza 8.14 tire ti 'juu náʔa gè.

               	Wéli baa Yir 19.5-6; Eza 43.20-21.

               	Wéli baa Oze 1.6,9; 2.1,25.

               	Girɛki nyasiɛnkaanna náà niī nɛ nyu saʔa baakuɔlɔ wuʔu nɛ̄; sùkulolo pálì pe 'puu.

               	Wéli baa Eza 53.9.

               	Wéli baa Eza 53.5.

               	Wéli baa Eza 53.6.

31 Yeli bèle cɛlilɛ bèle, kire kanumɔ nɛ̄ bè, yeri yìye cɛ́rigi yeli pɔlilɔ mɛ́ bèle,
         kire ga buu a pàli cɛ́nì cíi, piyè tɛ́ngɛ Kulocɛliɛ siɛnrɛ nɛ̄ dèʔ, pe- gbɛ̀ fɔ̀li
         bè tɛ́ngɛ pe cɛlilɛ tánʔagɛnmɛ pire kɛnmɛ nɛ̄ bè, siɛnrɛ fùn, 2 a pe 'ki nyaa yeli tánʔagɛnmɛ piī cìilibe nɛ́ ní fíɛrɛ ní Kulocɛliɛ kɔli mɛ́ gè.3 Ye fǎga de céri cɛ̀nmɛ pire yákuɔ caaʔ, majo gàa gī bè nzìire tíin dè lagbɛnrɛ nɛ̄,
         á kire 'laa bèri tiɛ yɛrɛ nii dè, á kire bɛ̀ʔ lagbɛnrɛ burudo. 4 ʔéʔe, yeri fungo cɛ̀nmɛ pire caa, bàa piǐ gbɛ̀ cúʔɔ bèʔ, bàa pi yē funjɛ̀ngɛ nɛ́ funnyige
         gè. Tire dáà dī lagbɛnrɛ wori dè Kulocɛliɛ yiʔɛ mɛ́ gè. 5 Kire cɛ̀nmɛ báà pire pi 'puu faʔa faʔa cɛlilɛ mɛ́ bèle, bàli pe 'puu wàlidɛngɛlɛ Kulocɛliɛ
         mɛ́ wè nɛ́ pe sɔ̀ngirɔ taʔa dè wi nɛ̄ wè. Pe yé pìye cɛ́rigɛ pe pɔlilɔ mɛ́ bèle, 6 bɛ̀ Sara tíɛlɛ wè, wire ŋáà wi yé ki kpíʔile gàa Birayima yé juu gè, bà wi kɛ́nì wi yeri «mi kàfɔli+». Yeli nyɛ́nì kò wi pìile a yeli nɛ kacɛ̀ngɛ kpínʔini gè, fíɛrɛ fùnʔ.7 Yeli labɔlilɔ bèle, kire kanumɔ nɛ̄ yeri pínɛ de tári nɛ́ yeli cɛlilɛ ní bèle nɛ́
         funduuyo ní; yeli 'ki cɛ́n cɛliwɛ fànʔa ki 'cɛ́ri nàguɔ wuʔu nɛ̄ gè. Yeri yeli cɛlilɛ
         kpóri bèle, nɛ́ ki cɛ́n pe bága wúɔ bè bànguɔ sìi taa wè kɔrigɔ nɛ́ yeli ní, Kulocɛliɛ
         kpuʔɔrɔ kɛnmɛ nɛ̄ bè. Yeri ki kpínʔini bɛ̀, kire ga buu yakaa fǎga yeli náariyɛ yérige
         yèʔ.Tɛ́ngɛfɔlilɔ pe bé gbɛ̀ wuʔɔyɔ taa pe sínnɛ kɛnmɛ nɛ̄ bè8 Bɛ̀ sí ki yē gè, yeri nyu yeri lúru yìye mɛ́, yeli ye mìɛni bèle. Yeri nyinimɛ taʔa
         yìye nɛ̄ yeli wuʔɔyɔ lɛ̀lɛ nī lè. Ye- wìyedɛnigɛ yaʔa gè ki- yeli nyì nɛ́ nyinidaaguugo
         ní gè, yeri yìye cɛ́rigi. 9 Ye fǎga kapiʔi tíʔɛ bè kapiʔi fuʔɔ tɔ́n gèʔ. Ye fǎga tiʔɛlilɛ tiʔɛ bè tiʔɛlilɛ fuʔɔ
         tɔ́n gèʔ. Kire sìndiʔɛ nī gè, yeri diba siɛnrɛ siɛnnugoro kanʔa dè ki siɛnnɛ mɛ́ bèle.
         Nɛ́ ki cɛ́n kire wuʔu nɛ̄ Kulocɛliɛ 'yeli yeri kire ga buu yeli- diba taa wè yeli
         tíimɛ bèle. 10 Nɛ́ ki cɛ́n ki 'juu siɛnsɛbɛrɛ nī dè nɛ́ jo:A ŋìi nɛ caa sìi wi 'wi dɛ́ni wè,bè yacɛ̀nrɛ nyaa wi sìi cɛnyɛ nī yè,wi- wi nyinɛ cò lè kapiʔi nɛ̄ gè,wi- wi nyasɛnyɛ cò yè káfinɛrɛ siɛnrɛ nɛ̄ dè.11 Wi- láʔa kapiʔi nɛ̄ gè,wiri kacɛ̀ngɛ kpínʔini,wiri yanyige caa gè, wi- ki cìra wi cò.12 Kàfɔli wi nyapigele kiyē siɛnsinminɛ nɛ̄ bèle,wi ngbúʔulo kiyē múgugolo bè lúʔu a piyē nɛ náari wi mɛ́ wè.Nɛ̀ ki yaʔa Kàfɔli wiī nɛ túngu nɛ́ kapiigbiʔilile ní bèle+.13 A yeli nɛ ki caa nɛ́ lèbaanna ní bèri kacɛ̀ngɛ kpínʔini gè, ŋáa wi bé kapiʔi kpíʔile
         yeli nɛ̄ ? 14 A ki sí cɛ́nì nyaa wuʔɔgɔ 'nɔ̀ yeli nɛ̄ wè, bɛ̀ yeli nɛ kasingele kpínʔini gèle, yeli
         wuʔu kiī tànʔa. Ye fǎri fìʔɛ́ siɛnnɛ nɛ̄ bèleʔ, yeli funyɔ yi fǎri nyaʔamiʔ. 15 Nɛ̀ ki yaʔa ye- Kirisi kpúʔɔ wè yeli funyɔ nī yè; wi yē yeli Kàfɔli. Ye- puu gbòboriyaʔala bè siɛnnugoro
         kɛn dè wàa mɛ́ a wi 'yeli yúgo wè, nɛ́ jo gáa nɛ̄ sɔ̀ngirɔ taʔadiʔɛ gáà kiī yeli mɛ́
         wè+. 16 Ye sí siɛnnugoro kɛn dè nɛ́ funnyige ní nɛ́ kpuʔɔrɔ ní. Ki 'yɛli yeli funyɔ yi- kò fìiye Kulocɛliɛ yiʔɛ mɛ́ gè. Bɛ̀ ki bé puu a siɛnnɛ
         kɛ́nì yeli tánʔagɛnmɛ nyaa bè, bàa pi 'nyuɔ bè bɛ̀ yeli yē pínɛnɛ nɛ́ Zezi Kirisi
         ní wè, a piyē nɛ yeli míʔɛ córi gè, kire siɛnnɛ bálì bèle, fìɛrɛ ti bé tɔ́n pe nɛ̄.
         17 A ki yē Kulocɛliɛ nyɛ́ni kaala lè, ki 'pɔ́ri yeli de wuʔɔ kacɛ̀ngbiʔilige nī gè, sɛ́ni
         yeli de wuʔɔ kapiigbiʔilige nī gè.18 Nɛ́ ki cɛ́n Kirisi wire tíimɛ nyɛ́nì wuʔɔ tɔligɔ nigbe péʔ siɛnnɛ pe kapiʔile kɛnmɛ
         nɛ̄ bè. Wire ŋáà wi 'puu sínwɛ wè, a wi 'kùu siɛnnɛ sìnzinmɛ sìndiʔɛ nī, kire ga buu
         wi- yeli kɔ́ri bè pɛn Kulocɛliɛ mɛ́ wè. Pe 'wi kpúu céri nɛ̄ dè, a Kulocɛliɛ Pìle ni sí wi nyɛ́ a wi 'kò sìi nɛ̄. 19 Lire fànʔa ní a wi sɛ́nì Kulocɛliɛ siɛnrɛ juu dè kúbilo mɛ́ bèle kusiʔi kasuu nī wè. 20 Kire kúbilo pe yé puu bàli pe 'sìnluʔumɔ kpíʔile Kulocɛliɛ mɛ́ wè, lɛ̀lɛ líì nī Kulocɛliɛ
         wi yé fungo nyígi gè á Nɔwe nɛ kɔ́rikpuʔɔ kpínʔini gè. Kire cé nyaa siɛnnɛ kataanri yákuɔ, bàli pe cé jíin kɔ́rikpuʔɔ nī gè,
         a kire 'pe suɔ kàsakpiile luʔɔ mɛ́ gè.21 Luʔɔ gáà ki yé puu fìɛ nɛ batɛmi kɛnmɛ tìí bè. Batɛmi wi wè nɛ céri núʔɔmɔ láʔala bèʔ, nɛ̀ ki yaʔa wiī nɛ ki tìí siɛn
         wi 'wìi kɛn nɛ̀ láʔa Kulocɛliɛ mɛ́ nɛ́ funviige ní. Bɛ̀ Zezi Kirisi 'nyɛ́ nɛ̀ yiri
         wè, batɛmi wi 'kò píra ŋáà nī wè, kaala láà nàa ni ki tìí Kulocɛliɛ nyɛ́nì weli suɔ
         wè. 22 Zezi Kirisi wire wè, wi 'kɛ́ nyìʔɛnɛ nī, baa wi yē tɛ́niwɛ Kulocɛliɛ kàliige mɛ́ gè. Nyìʔɛnɛ tundunminɔ, nɛ́ kàfɔligɔ feliye, nɛ́ fànʔafɔligɔ feliye ní yè, yire yi mìɛni yē wi fànʔa láara
         gè.
         
            
               	Wéli baa Sél 18.12.

               	Wéli baa Ŋún 34.13-17.

               	Wéli baa Eza 29.23; Mat 6.9; Kol 4.6; Tim2 2.25.

41 Kire nɛ̄, bɛ̀ Kirisi wi 'wuʔɔ wi céri nī dè, kire sɔ̀nginuro ti- puu yeli mɛ́ bè yeli
         gbòbori bè yaʔa cáanra wuʔu nɛ̄ gè. Nɛ̀ taʔa gíi nɛ̄, ŋàa wi 'wuʔɔ wi céri nī dè,
         wi 'kúɔ nɛ́ kapiile ní lè. 2 Bɛ̀ sí ki yē gè, yeli sìisɛnwɛ nī wè dàala nɛ̄ lè, yeli 'yɛli bè Kulocɛliɛ wi nyɛ́ni
         kaala fori lè; kire wè bèri siɛnnɛ kanɛdanʔana kpínʔini wīʔ. 3 Yeli nyɛ́nì lɛ̀lɛ sáamɛ líɛ nɛ sìndɛngɛlɛ nyɛ́ni kele kpínʔini gèle, nɛ kanyaʔamirɛ
         kpínʔini dè yeli sìi nī wè, nɛ́ céri kanɛdanʔana ní gèle, nɛ́ sungbuɔdinre ní dè,
         nɛ́ kò nɛ waa kakolido kpíʔilediɛyɛ ní yè, nɛ́ sungbuɔdiɛyɛ ní yè, níɛ tètii kele
         kpínʔini gèle yasunro tiɛyɛ nī yè.4 Píra ŋáà nī wè, kire siɛnnɛ bálì bèle, ki nɛ̂ puu pe mɛ́ funwuɔrɔ a pe 'ki nyaa yeli
         wè nɛ ŋàʔaná nɛ jiin pe kanuʔɔniʔɛrɛ nī dèʔ. Kire nɛ̄ pe nìɛ yeli teri. 5 Nɛ̀ ki yaʔa Kulocɛliɛ bága pe yúgo nɛ́ ti ní, wire ŋáà wi 'gbòbori nɛ̀ yaʔa bè kàyuʔu
         juu gè siɛnwiile nɛ̄ bèle nɛ́ kúbilo ní bèle. 6 Kire kɛnmɛ nɛ̄ Kataanna Siɛnrɛ ti yé juu siɛnnɛ bálì mɛ́ bèle sɛ́ni pe 'kùu wè. A ki cɛ́nì nyaa siɛnnɛ pe 'kàyuʔu
         juu pe nɛ̄ céri kɔli mɛ́ gè, pe bé kò sìi nɛ̄ Kulocɛliɛ yiʔɛ mɛ́ gè wi Pìle kɛnmɛ nɛ̄ bè.7 Yɛrɛ ti mìɛni kúɔlɛlɛ niī nɛ sìʔɛrɛ́ nɛ nɔ̀gí. Kire kɛnmɛ nɛ̄, yeri yìye ciʔige, ye-
         puu nyɛminɛ kire ga buu yeli gbɛ̀ri náari. 8 Tire dáà ti mìɛni nī dè, ye- yìye dɛ́ni kpuʔɔ, nɛ́ ki cɛ́n dɛ́nigɛ kiī nɛ kapiiniʔɛgɛlɛ
         kúu+. 9 Ye- fɔ̀li yeri yeli siinyɛninɛ tìrigí bèle yeli saaya nī yè, kúnʔɔrilɔ fùn. 10 Kulocɛliɛ nyɛ́nì liʔɛlɛ kɛn yeli mɛ́, siɛn ó siɛn nɛ́ wi liɛlɛ. Kire nɛ̄ siɛn ó siɛn
         wi 'yɛli bèri baara nɛ́ wi liɛlɛ ní lè bèri bìli pe màakuu nyuʔɔ wè, kire ga buu yakɛnyɛ
         nyáà yeli 'taa Kulocɛliɛ mɛ́ wè, nyàa feliye yi 'niʔɛ yè, ye- yi cò cɛ̀ngɛ. 11 A ŋìi yē nɛ Kulocɛliɛ kele nyu gèle tɛ́ngɛfɔlilɔ gboli nī lè, wi de ki kpínʔini bèri Kulocɛliɛ siɛnrɛ nyu dè de cìilé. A ŋìi liɛlɛ yē bèri
         kele kúu gèle, wiri ke kúu nɛ́ ŋɔri dáà ní Kulocɛliɛ wi 'kɛn wi mɛ́ dè. Ki 'yɛli ti
         mìɛni de kpínʔini bè kpuʔɔrɔ taʔa Kulocɛliɛ nɛ̄, Zezi Kirisi wire kɛnmɛ nɛ̄, wire ŋáà nɛ̄ kpuʔɔrɔ ti 'yɛli nɛ́
         fànʔa ní gè lɛ̀lɛ ó lɛ̀lɛ nī lè. Ki- taa ki puu bɛ̀ !Yeri fundaanra kpínʔini a yeli nɛ wuʔɔ Kirisi wuʔu nɛ̄ gè12 Nɛ siinyɛninɛ, kiì yɛli ki- puu funwuɔrɔ yeli mɛ́ʔ bà puuwelige kiī yeli nɛ̄ lɛ̀lɛ
         náà nī lè gàa ki yē kàsunkpuʔɔ tíɛlɛ gèʔ, majo kaala láà nī nàa niì yɛli lèʔ. 13 Gìi ki 'yɛli gè, yeri fundaanra kpínʔini bɛ̀ yeli nɛ liɛlɛ líi Kirisi wuʔɔgɔ nī gè; kire yē yeli bága de muguri kpuʔɔ lɛ̀lɛ líì nī Kirisi kɛ́nì wi kpuɔmɔ
         tìɛ bè. 14 A siɛnnɛ piyē nɛ yeli teri wè bɛ̀ yeli yē Kirisi wuulo bèle, yeli wuʔu kiī tànʔa,
         nɛ́ ki cɛ́n Kulocɛliɛ Pìle lè, nɛ́ wi kpuɔmɔ ní bè, lire yē tɛ́ninɛ yeli nī.15 Kire nɛ̄, siɛn sì yɛli bèri wuʔɔ yeli sunʔɔmɔ nī bè siɛnkpuʔu kɛnmɛ nɛ̄ʔ, á kire bɛ̀ʔ
         kàyuugo kɛnmɛ nɛ̄ʔ, kire ga laa kapiigbiʔilige kɛnmɛ nɛ̄ʔ, kire ga laa ŋàa wi wìi
         nyɔ́gi wàa kele nī gèleʔ. 16 Nɛ̀ ki yaʔa a siɛn wáà nɛ wuʔɔ bɛ̀ wi yē Kirisi wuu wè, wi fǎga dè fìɛrɛ taʔaʔ. Wi
         cɛri Kulocɛliɛ kpóri wī, bɛ̀ 'Kirisi míʔɛ kiī wire nɛ̄ gè.17 Gìi sí gī baa gè, kàyuʔujuu lɛ̀lɛ niī nɛ nɔ̀gí; Kulocɛliɛ narigɛ wuulo peli nɛ̄ ki
         'séli. A ki sí nyaa ki 'séli weli nɛ̄ gè, gíi sí ki bága puu bìli wuʔu gè bàli pe
         'cíi piyè tɛ́ngɛ Kulocɛliɛ wi Kataanna Siɛnrɛ nɛ̄ dèʔ ?18 Kulocɛliɛ siɛnsɛbɛrɛ ti 'ki juu tiʔɛ káà nī nɛ́ jo: A ki sí yē siɛnsinminɛ peli suɔgɛnmɛ pi 'gbɛ̀n bè, gíi sí ki bága nɔ̀ bàli nɛ̄ pe
            wè fìʔɛ́ Kulocɛliɛ nɛ̄ wèʔ, nɛ́ kapiigbiʔilile ní bèle+ ?19 Kire nɛ̄, a ki yē pàli nɛ wuʔɔ nɛ̀ yɛli nɛ́ Kulocɛliɛ nyɛ́ni kaala ní lè, pe- pìye
         gbòbori pe yaʔa duniya Faanfɔli wire kiyɛ nī yè, wire ŋáà wi 'yɛli nɛ́ tɛ́ngɛlɛ ní
         lè, peri waa yiʔɛmɛ peri kacɛ̀ngɛ kpínʔini gè.
         
            
               	Wéli baa Kàs 10.12.

               	Kàs 11.31 tire ti 'juu náʔa gè nɛ̀ yɛli nɛ́ girɛki siɛnliɛrɛ ní dè.

Kajuʔulo tɛ́ngɛfɔlilɔ gboli ni siɛnliɛlɛ mɛ́ bèle51 Mi nɛ nyu siɛnliɛlɛ mɛ́ bèle tɛ́ngɛfɔlilɔ gboli nī lè, mi ŋáà wī liɛwɛ pe tíɛlɛ wè nɛ́ ní Kirisi wuʔɔyɔ yi nyaafɔli wè. Mi míɛni m'bága liɛlɛ taa kpuɔmɔ nī bè bàa Kulocɛliɛ bága
         ba tìɛ bè. Píra ŋáà nī wè, mi nɛ liɛlɛ náari bèle bàli bīɛlɛ yeli sunʔɔmɔ nī bè:2 Tɛ́ngɛfɔlilɔ tògo gáà Kulocɛliɛ 'kɛn yeli mɛ́ gè, yeli de ki nári gè. Yeri ki wéli,
         kiì nyaa majo fànʔa baara dīʔ; funjɛ̀ngɛ wori dī, kɛnmɛ bíì nɛ̄ ki 'Kulocɛliɛ dɛ́ni
         wè. Yeri ki kpínʔini ki fǎga buu majo wali caagoligo gīʔ, nɛ̀ ki yaʔa ki 'yɛli ki-
         puu majo ki láa yē yeli nɛ̄ wī. 3 Bàli Kulocɛliɛ 'kɛn yeli mɛ́ yeli de pe nári bèle, ye fǎri ki kpínʔini kàfɔlilɔ pálì
         tíɛlɛ bàli pe 'gbɛ̀n bèleʔ. Yeli tánʔagɛnmɛ pi 'yɛli bè puu fìɛ cɛ̀nwɛ, ŋàa tɛ́ngɛfɔlilɔ
         pe béri tɛnmɛ wè. 4 A nàʔavɔlilɔ Kàfɔli wi kɛ́nì wìi tìɛ wè, yeli bága kpuɔmɔ ndɔ̀ngɔ+ taa gè, gàa cɛ̀nmɛ piǐ gbɛ̀ kúɔ bèʔ.5 Bɛ̀ míɛni ki yē, yeli nàgapunminɔ bèle, ye- yìye cɛ́rigɛ liɛlɛ mɛ́ bèle. Ye mìɛni
         bèle, yeri yìye cɛ́rigi yìye mɛ́, nɛ́ ki cɛ́n Kulocɛliɛ siɛnsɛbɛrɛ ti 'ki juu nɛ́ jo:Bìli pe pìye nyíɛnɛ bèle, Kulocɛliɛ wiī nɛ túngu nɛ́ pe ní. Bìli sí pe pìye cɛ́rigi bèle, Kulocɛliɛ wi nɛ̂ wi kpuʔɔrɔ kɛn dè pe mɛ́+.6 Bɛ̀ sí ki yē gè, yeri yìye cɛ́rigi Kulocɛliɛ fànʔa kɔli láara gè, kire ga buu wi-
         yeli yɛ̀gɛ wi nyɛ́ni lɛ̀lɛ nī lè. 7 Ye- yeli kasɔngigɔlɔ ke mìɛni taʔa wi nɛ̄+, nɛ́ ki cɛ́n yeli woli ni 'kpúʔɔ wi mɛ́.8 Ki 'yɛli ye- yìye cògɛnmɛ cɛ́n, ye- puu nyɛminɛ. Nɛ́ ki cɛ́n yeli leguu wè gbòdolilo kàfɔli wè, wiī nɛ cuulo nɛ mári yeli táanni bɛ̀ jàri tíɛlɛ ŋàa fungo cî taa wè; wi nìɛ wàa
         caa bè wi káa. 9 Yeri cáanri nɛ́ wi ní, ye- nìre wáa tɛ́ngɛlɛ nī lè, nɛ́ ki cɛ́n yeli siinyɛninɛ tɛ́ngɛfɔlilɔ
         bèle duniya nī wè, piyē nɛ wuʔɔ bɛ̀ yeli tíɛlɛ. 10 Bà yeli 'wuʔɔ lɛ̀lɛ láà cɛ̀ri nī wè, Kulocɛliɛ ŋáà wī kacɛ̀ngɛ ki mìɛni fɔ́li wè,
         wire ŋáà wi 'yeli yeri wi kúɔmɔfun kpuɔmɔ nī bè, bɛ̀ yeli yē pínɛnɛ nɛ́ Zezi Kirisi
         ní wè, wire tíimɛ wi bé yeli yɛ̀gɛ bè yérige, bè yeli cò, bè yeli kpíʔile ŋɔrifɔlilɔ,
         yeli sǐ gbɛ̀ tuuʔ. 11 Wire mɛ́ fànʔa ki yē lɛ̀lɛ ó lɛ̀lɛ nī. Ki- taa ki puu bɛ̀ !Siɛnsɛnrɛ dè12 Silivɛn+ wi 'mi sáʔa, a mi 'nyasiɛnkɛniyɛ nyáà sɛbɛ yè bè tórigo yeli mɛ́, wire ŋáà wī mi
         siinyɛni wè, tɛ́ngɛmɛ siɛn wè. Mi 'sɛbɛ ŋáà sɛbɛ wè bè lèbaanna nyɔ́gɔ yeli nī, bè
         ki fílige yeli mɛ́ dí kpuʔɔrɔ dáà Kulocɛliɛ 'kɛn yeli mɛ́ dè, kányiʔɛ wori dī.13 Tɛ́ngɛfɔlilɔ gboli náà nī náʔa Babilɔni kàʔa+ nī gè, nàa Kulocɛliɛ 'nyíɛnɛ nɛ̀ kɔ̀n lè majo bɛ̀ wi 'yeli nyíɛnɛ nɛ̀ kɔ̀n wè, piyē
         nɛ yeli síɛri. Mariki+ míɛni nɛ yeli síɛri, wire ŋáà wī mi jaa wè tɛ́ngɛlɛ nī lè. 14 Ye- yìye síɛri ye yìye gàangbuʔulo suɔn suɔn gèle yìye nɛ̄ nɛ́ dɛ́nigɛ funyɔ ní.Yanyige ki- puu yeli ye mìɛni nɛ̄, yeli bálì bīɛlɛ pínɛnɛ nɛ́ Kirisi ní wè !
         
            
               	Kpuɔmɔ ndɔ̀ngɔ gè, a ŋìi cé kàsɛnigɛ fɛ̀ gè nɛ̀ sɛ́nì yiri péliwe wè, pe nɛ̂ ki kɛn
                     wi mɛ́.

               	Kàs 3.34 tire ti 'juu náʔa gè. Wéli baa Zak 4.6.

               	Wéli baa Ŋún 55.23.

               	Pàli nɛ siɛnrɛ dáà yiʔɛ dè nɛ jo dí Silivɛn míʔɛ ki bé gbɛ̀ nyaa Silasi wī, wire ŋáà
                     wi 'puu nɛ nyaari nɛ́ Pɔli ní tánʔana nɛ̄ (wéli baa Kakpi 13–15).

               	Babilɔni kàʔa: Pàli nɛ sɔ̀ngí kiī nɛ nyu Wurɔmi kàʔa wuʔu nɛ̄. Wéli baa Tìɛ 14.8; 16.19; 17.5; 18.2,10,21.

               	Mariki wire wi 'puu Barinabasi nàapile, wire wi 'Mariki Sɛbɛ kpíʔile wè. Wéli baa
                     Kakpi 12.12,25; 15.37-39; Kol 4.10; Filɛ 24.

Síɛrilɛ lè11 Mi ŋáà wī Siimɔ Piɛri wè, Zezi Kirisi wi sùkulowo+ nɛ́ ní wi tundunwɔ wè, mi nɛ sɛbɛ ŋáà tórigi wè bàli mɛ́ pe 'tɛ́ngɛlɛ taa lè nàa ni 'kpúʔɔ nɛ̀ nyuɔ
         lè nɛ́ nī nunɔ nɛ́ weli woli ní lè. Kire tɛ́ngɛlɛ náà ni 'taa Zezi Kirisi nī wè, weli
         Kulocɛliɛ nɛ́ weli Suɔfɔli, wi sínmɛ pire kɛnmɛ nɛ̄.2 Kulocɛliɛ wi- kpuʔɔrɔ nɛ́ yanyige kɛn gè yeli mɛ́ nìʔɛgɛ bɛ̀ yeli 'Kulocɛliɛ cɛ́n wè nɛ́ weli Kàfɔli Zezi ní wè.Weri liʔi tɛ́ngɛlɛ nī lè3 Kulocɛliɛ wi 'wi fànʔa kɛn gè weli mɛ́ gàa ki 'yɛli gè kire ga buu weri weli sìi tári
         wè bè puu puɔlɔ Kulocɛliɛ nɛ̄ wè. Nɛ́ ki cɛ́n wi 'ki yaʔa a weli 'Kulocɛliɛ cɛ́n wè,
         ŋàa wi 'weli yeri wè, wi kpuɔmɔ kɛnmɛ nɛ̄ bè nɛ́ bɛ̀ wi 'nyuɔ nɛ̀ fori wè+. 4 Bɛ̀ ki yē a wi 'lagbɛnrɛ kpuʔɔniʔɛrɛ kɛn dè weli mɛ́ dàa nɛ̄ wi yé nyuɔ fɛ̀ni gè,
         kire ga buu a yeli 'ti taa dè, yeli gbɛ̀ yìye píle bè suɔ duniya kanɛdanʔana mɛ́ gèle
         gálì ke 'pii gèle, kire ga buu weli kɛnmɛ pi 'yiʔɛ bè puu Kulocɛliɛ kɛnmɛ tíɛlɛ bè.5 Ki sí n'gɛ, yeri ŋàʔaná kpuʔɔ ye kàa fàri yeli tɛ́ngɛlɛ nɛ̄ lè ye nyuɔ bè fori, bé
         ní Kulocɛliɛ cɛ́nnɛ fàri lè yeli nyuɔmɔ forilo nɛ̄ lè. 6 Cɛ́nmɛ nɛ̄ bè, ye- yìye cògɛnmɛ fàri bè baa. Yìye cògɛnmɛ nɛ̄ bè, ye- lèbaanna fàri
         lè baa. Lèbaanna nɛ̄ lè, yeli de yeli sìi tári wè bè puu puɔlɔ Kulocɛliɛ nɛ̄ wè. 7 Bà yeli nɛ yeli sìi tári wè bè puu puɔlɔ wi nɛ̄ wè, ye- wìyedɛnigɛ fàri gè baa. Wìyedɛnigɛ
         nɛ̄ gè, ye- ní siɛnnɛ pe mìɛni dɛ́nigɛ fàri gè baa. 8 A ki sí nyaa kire kacɛ̀ngɛlɛ gálì kiyē yeli mɛ́ gèle, a kiyē nɛ niʔɛgi nɛ waa yiʔɛmɛ
         gè, kiyě yeli yaʔaʔ yeli kò sàliyɛfɔlilɔʔ bè puu yasɛnrɛ fùnʔ; ke bé ki yaʔa yeli
         de waa yiʔɛmɛ weli Kàfɔli Zezi Kirisi wi cɛ́nnɛ wuʔu nɛ̄ gè.9 Ŋàa mɛ́ tire wè yē dèʔ, wi wè nyaʔa cɛ̀ngɛʔ, wiī bɛ̀ fúɔn tíɛlɛ. Wi nɛ̂ fìʔɛ, wi nɛ̌
         ní ki cɛ́nʔ Kulocɛliɛ yé wire kapiʔile jíge gèle nɛ̀ láʔa wire nɛ̄ʔ. 10 Nɛ̀ siinyɛninɛ, gìi sí gī baa gè, yeri ŋàʔaná kpuʔɔ yeri ki tìí yeli tánʔagɛnmɛ nɛ̄
         bè dí Kulocɛliɛ nyɛ́nì yeli yeri nɛ̀ yeli nyíɛnɛ nɛ́ kɔ̀n. Nɛ́ ki cɛ́n a yeli nɛ kire
         kpínʔini gè, yeli sǐ de kúrugi de tun koligo nɛ̄ gè púloʔ. 11 Bɛ̀ sí ki yē gè, weli Kàfɔli Zezi Kirisi, weli Suɔfɔli wè, wi bànguɔ kùlofɔligɔ kɔ̀ri ki bé múgu kpuʔɔ yeli mɛ́.12 Kire kɛnmɛ nɛ̄ mi nɛ caa bè yeli sɔ̀ngirɔ tìrige dè súuri kele gálì nɛ̄ gèle, a ki
         nɛ́ cɛ́nì nyaa yeli 'ke cɛ́n nɛ̀ kúɔ wè, nɛ́ míɛni yeli yē puɔlɔ cɛ̀ngɛ kányiʔɛ nɛ̄
         gè, gàa yeli 'taa gè. 13 Bè mi yaʔa sìi nɛ̄ wè duniya nī wè, mi 'ki nyaa ki nyɛ́nì yɛli mi de waa yiʔɛmɛ bèri
         yeli sɔ̀ngirɔ tìrigí dè yeli- kò nyɛminɛ. 14 Nɛ́ ki cɛ́n mi nyɛ́nì ki cɛ́n, a cɛ̀ri sìʔɛrɛ m'bé yiri mi céri nī dè, majo bɛ̀ weli
         Kàfɔli Zezi Kirisi wi 'ki fílige nɛ̀ juu m'mɛ́ gè+. 15 Kire nɛ̄ m'bé kɛnmɛ pi mìɛni kpíʔile kire ga buu a mi kɛ́nì kùu wè, yeli de sɔ̀ngí
         de taʔa nɛ́ tɛnmɛnɛ náà ni mìɛni ní.Weli yē Kirisi kpuɔmɔ pi nyaafɔlilɔ16 Bɛ̀ ki yē gè, weli sì télige múʔurudo síciliziɛnrɛ nɛ̄ wīʔ bà weli 'puu nɛ weli Kàfɔli
         Zezi Kirisi wi fànʔa nɛ́ wi pɛnnɛ wuʔu nyu gèʔ. Kire bɛ̀ʔ; weli tíimɛ yē wi kpuʔɔrɔ ti nyaafɔlilɔ
         wī. 17 Cɛngɛ gíì wi 'kpuʔɔrɔ nɛ́ kpuɔmɔ taa bè Tuufɔli Kulocɛliɛ mɛ́ wè, weli tíimɛ 'puu baa nɛ̀ Kpuɔmɔ Kulocɛliɛ
         wi yékpoli lúʔu lè, nàa ni 'ki juu nɛ́ jo: «Ŋàa wire wī mi Jaa wè, ŋàa wi 'mi dɛ́ni
         wè; wi woli ni 'tɔ̀ni nɛ̀ kpúʔɔ m'mɛ́+.» 18 Kire yékpoli náà ni 'yiri nyìʔɛnɛ nī lè, a weli tíimɛ 'ni lúʔu, bà weli cé puu nɛ́ wi ní nyagurugo wàlidɛngɛgɛ nɛ̄
         gè.19 Nɛ̀ fàri tire nɛ̄, weli nyɛ́nì siɛnjuuliɛlɛ pe siɛnrɛ taa dè, tire dáà nɛ̄ weli bé gbɛ̀ tɛ́ngɛ kpuʔɔ dè. Ki 'yɛli yeli de líiye
         cáanri tire siɛnrɛ mɛ́ dè, nɛ́ ki cɛ́n tiī bɛ̀ fètinnɛ tíɛlɛ nàa ni nyí yebilige sunʔɔmɔ
         nī bè+, fúɔ bè taa kpìɛnmɛ pi ba tuu, dí kpìɛnduumɛ ŋɔnɔ̀, Zezi Kirisi wè, wi de nyíʔɛnɛ
         yeli funyɔ nī yè+.20 Gàa yeli 'yɛli bè cɛ́n gè, kire gī gàa gè: siɛnjuuliɛwɛ siɛnrɛ dáà ti yē baa Kulocɛliɛ siɛnsɛbɛrɛ nī dè, siɛn wáà fáala sǐ gbɛ̀ ti kɔri cɛ́n wire tíimɛ yákuɔ wèʔ. 21 Nɛ́ ki cɛ́n Kulocɛliɛ siɛnjuuwo siɛnrɛ táà fáala sì juu siɛn nyɛ́ni kaala nɛ̄ wīʔ.
         Kire bɛ̀ʔ; Kulocɛliɛ Pìle lire ni 'puu nɛ siɛnnɛ yɛ̀gí bèle pe- Kulocɛliɛ siɛnrɛ nyu dè+.
         
            
               	Girɛki siɛnrɛ nī dè náʔa gè, nyasiɛnkɛnigɛ ki kɔri wi 'jo: sùkulowo.Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: baakuɔwɔ.

               	bɛ̀ wi 'nyuɔ nɛ̀ fori wè: Siɛnnɛ pálì nɛ̂ tiʔɛ gáà siɛnrɛ yiʔɛ dè nɛ̀ jo: wi ŋɔri kɛnmɛ nɛ̄ bè.

               	Wéli baa Zan 21.18-19.

               	Wéli baa Mat 17.1-5; Mar 9.2-7; Luk 9.28-35.

               	Wéli baa Ŋún 119.105; Zan 1.5.

               	Wéli baa Tɔ́r 24.17; Tìɛ 2.28; 22.16; Zan 1.5; Kor2 4.6.

               	Wéli baa Sam2 23.2; Luk 1.70; Kakpi 1.16; 3.18; Tim2 3.16; Piɛ1 1.11.

Jànvaa tɛnmɛfɔlilɔ bèle nɛ́ pe woli ni cúʔɔgɛnmɛ ní bè21 Faʔa faʔa gè jànvaa siɛnjuulo 'puu Isirayɛliyé sunʔɔmɔ nī bè, bɛ̀ míɛni ki yē ŋɔ̀
         wè, jànvaa tɛnmɛfɔlilɔ bága puu yeli nī. Bàli bèle, pe béri jànvaa tɛnmɛnɛ kanʔa lè
         nɛ́ síciliziɛnrɛ ní nàa ni bé cúʔɔmɔ nyɔ́gɔ bè siɛnnɛ nī bèle. Pe bé cíi Kàfɔli nɛ̄
         wè ŋàa wi 'pe fùgu nɛ̀ suɔ wè, bé sí cúʔɔmɔ nyɔ́gɔ bè pìye nī fáari. 2 Siɛnnɛ sáamɛ bé taʔa pe núʔɔmɔ koligo nɛ̄ gè. Kire jànvaa tɛnmɛfɔlilɔ bèle peli kɛnmɛ
         nɛ̄, siɛnnɛ pe béri kányiʔɛ koligo teri gè. 3 Pe wali tàanma wuʔu nɛ̄ gè, pe béri yeli fáanni de líi nɛ́ pe síciliziɛnrɛ ní dè.
         Nɛ̀ ki yaʔa kiī faʔa pe kàyuʔujuu wori ti yé juu nɛ̀ yaʔa nɛ̀ pínɛ pe cúʔɔwori tiǐ
         ga kɛ́ bé pe yaʔaʔ.4 Nɛ́ ki cɛ́n, Kulocɛliɛ sì nyìʔɛnɛ tundunminɔ yaʔa bèle wiì pe wuʔɔʔ; bàli pe yé kapiile kpíʔile lè, a wi 'pe wáa kàwiʔi sícuugo
         nī gè, puɔyaʔala yebiliwuɔlɔ nī lè. Baa piyē nɛ kàyuʔujuujɛngɛ siri gè+. 5 Bɛ̀ míɛni sí ki yē, wiì duniya péliwe yaʔa wè wiì wi wuʔɔʔ Nɔwe lɛ̀lɛ nī lèʔ, a wi 'kàsakpiile tìrige lè kire lɛ̀lɛ siɛnnɛ nɛ̄ bèle, peli bálì piyè
         puu nɛ fìʔɛ́ Kulocɛliɛ nɛ̄ wèʔ. Nɛ̀ ki yaʔa a wi 'Nɔwe wire suɔ, nɛ́ siɛnnɛ kɔlisiin
         ní bèle, wire ŋáà wi 'puu nɛ sínmɛ wuʔu nyu gè duniya siɛnnɛ mɛ́ bèle.6 Kulocɛliɛ wi 'kàyuʔu juu Sodɔmi nɛ́ Gomɔri kàaya nɛ̄ yè nɛ̀ yi cúʔɔ nɛ̀ yi sórigo nɛ́ kàsun ní a yi 'kò cúnʔɔ, a kire 'kò fìɛ
         siɛnnɛ mɛ́ bèle bàli piyè 'puu nɛ fìʔɛ́ Kulocɛliɛ nɛ̄ wèʔ, bè ki tìɛ pe nɛ̄ gàa ki
         bága pe taa wè. 7 Nɛ̀ ki yaʔa wi 'Lɔti píle wè nɛ̀ suɔ, nɛ́ ki cɛ́n wi 'puu siɛnsinwɛ nɛ̀ fùrɔ nɛ̀ tóri siɛnnaasinzinminɛ
         bálì pe tánʔagɛnmɛ nɛ̄ bè bàa pi 'núʔɔ bè, nɛ́ pe kanyaʔamirɛ wuʔu ní gè. 8 Kire siɛnsinwɛ wè, wi 'puu tɛ́niwɛ kire siɛnnɛ sunʔɔmɔ nī bè; cɛngɛ ó cɛngɛ wi fungo
         ki 'puu nɛ nyaʔami bɛ̀ wi 'puu nɛ pe kapiigbiʔiligele nyaʔa gèle níɛ ke wori lúru
         dè.9 Kiī cɛ́ngɛ, Kàfɔli wi 'ki cɛ́n kɛnmɛ bíì nɛ̄ wire bé gbɛ̀ pe píle bè suɔ kagbɛngɛ mɛ́ gè, bàli bīɛlɛ
         pe 'pìye puɔ wi nɛ̄ wè, bè sí kapiigbiʔilile tɛ́ngɛ bèle piyeyɛ, bè pe wuʔɔ kàyuʔujuujɛngɛ
         gè. 10 Wi bé cɛ pe wuʔɔ wī, bàli pe 'taʔa pe céri núʔɔmɔ nìge kele kúrugu gèle, a piyē nɛ
         Kulocɛliɛ kàfɔligɔ faʔa gè.Kire siɛnnɛ bálì bèle, piyē nìɛnyiɛnigɛfɔlilɔ nɛ́ ní fungbɛnyɛfɔlilɔ, pe wè nɛ fìʔɛ́
         bè nyìʔɛnɛ fànʔafɔlilɔ tiʔɛlɛ bèleʔ. 11 Nyìʔɛnɛ tundunminɔ bèle, ŋɔri nɛ́ fànʔa yē pe nī nɛ̀ tóri jànvaa tɛnmɛfɔlilɔ nɛ̄ bèle,
         nɛ̀ ki yaʔa nyìʔɛnɛ tundunminɔ peli sì cɛ́nì nyìʔɛnɛ fànʔafɔlilɔ tiʔɛlɛ bèleʔ nɛ̀
         kàyuʔu juu pe nɛ̄ʔ Kulocɛliɛ yiʔɛ mɛ́ gèʔ. 12 Jànvaa tɛnmɛfɔlilɔ bálì bèle, peli yē bɛ̀ nyàʔayɛrɛ tíɛlɛ dàa mɛ́ sícilige wè yē gèʔ,
         tire dáà ti 'sii peri ti cògí de kpúu dè. Gàa piyè cɛ́n gèʔ, kire piyē nɛ teri. Peli
         bèle, pe tíimɛ kapiʔile ke bága pe kpúu míɛni. 13 Pe bága pe kapiʔi sàri taa wè gàa pe 'kpíʔile gè. Gàa ki 'pe dɛ́ni gè, kire gī pe
         níɛ pe céri kanɛdanʔana kpínʔini gèle cɛnvugo nɛ̄. A pe gbɛ̀ni pɛn yeli pínɛnyɛnigɛ
         lìile tiʔɛ nī gè, pe níɛ fundaanra kpínʔini siɛnnɛ fáannigɛ wuʔu nɛ̄ gè. Peli tíimɛ
         pɛnnɛ wuʔu ki nɛ̂ puu laabiri yɛgɛ nɛ́ ní fìɛrɛwuʔu.14 Peli nyapigele keli yē bèri cɛlilɛ wéli bèle bèri pe caa bè kanuʔɔrɔ kpíʔile nɛ́ pe
         ní. Peli nɛ̌ ga kapiʔile kpíʔile gèle bè tín nyaaʔ. Bàli pe fìɛ nìre wáa tɛ́ngɛlɛ
         nī lèʔ, pe nìɛ pe cògí pe gáriyɛ nɛ̄ yè. Pe 'pe funyɔ gbòbori yè nɛ̀ yaʔa wali tàanma
         wuʔu nɛ̄ gè. Piyē Kulocɛliɛ dɛ́ngɛ láara wè.15 Bɛ̀ sí pe 'yiri kozinge nī gè a pe 'pùunni nɛ̀ taʔa Bozɔri jaa Balaami+ wi koligo nɛ̄ gè, wire ŋáà wī kolimɔ pi sàri wi yé wi dɛ́ni wè. 16 Nɛ̀ ki yaʔa wi sèfɛnnɛ ni 'nyuɔ múgu gè nɛ̀ juu nɛ́ wi ní bɛ̀ siɛn tíɛlɛ, bè juu dìɛ
         wi nɛ̄ wi kacuʔɔlɔ wuʔu nɛ̄ gè. A sèfɛnnɛ ni 'kire kanyaajuuwo wi kàala kakpiʔilile
         yérige lè+.17 Kire jànvaa tɛnmɛfɔlilɔ bálì bèle, piyē lawiʔile tíɛlɛ, luʔɔ sí wè yigi ke nīʔ, nɛ́
         ní bɛ̀ nɛ̀wirile tíɛlɛ nàa káfaligbuʔɔ ki líi gè. Kulocɛliɛ nyɛ́nì tiʔɛ káà yaʔa pe
         mɛ́ baa yebiliwuɔlɔ dɛ́ndɛn nī lè. 18 Piyē nɛ nyùgofun siɛnkpolido nyu dè bàli mɛ́ pe 'péli nɛ̀ pìye suɔ siɛnpuunninɔ mɛ́
         bèle, pe nɛ̂ pe fáanni nɛ̀ cò nɛ́ céri kanɛdanʔana núʔɔmɔ siɛnrɛ ní dè. 19 Kire tɛnmɛfɔlilɔ bálì pe nɛ̂ nyuɔ fɛ̀ni gè pe mɛ́ níɛ̀ jo pe bé kò pìyemɛ, nɛ̀ ki
         yaʔa peli tíimɛ bèle, piyē sùkulolo pe kanɛdanʔana nɛ̄ gèle gàli ke pe córi gèle.
         Nɛ́ ki cɛ́n siɛn ó siɛn yē sùkulowo kaala náà nɛ̄ ni 'dàli wi nɛ̄ lè.20 Bɛ̀ sí ki yē gè, siɛnnɛ pálì yē baa, bàli pe yé láʔa duniya núʔɔmɔ nɛ̄ bè lɛ̀lɛ líì
         nī pe yé weli Kàfɔli nɛ́ Suɔfɔli Zezi Kirisi cɛ́n wè. A ki sí nyaa pe pɛ́nì yiri koligo nī gè nɛ̀ koli nɛ̀ jíin kire núʔɔmɔ nī
         bè bàa pi 'dàli pe nɛ̄ bè, pe kɛnmɛ pi nɛ̂ ń'nɛ̀ pii pélibe nɛ̄ bè. 21 Ki cî pɔ́ri pe mɛ́ pe fǎga cé sínmɛ koligo cɛ́n gèʔ, sɛ́ni pe 'ki cɛ́n bè sí ní koli
         láʔa fànʔa kajuulo nɛ̄ lè nàa Kulocɛliɛ yé kɛn pe mɛ́ lè. 22 Kàsiile ni kányiʔɛ ki nyɛ́nì fori pe nɛ̄ nàa ni 'ki juu nɛ́ jo: Puun wi 'koli nɛ̀ kɛ́ wi tùguro kúrugu dè+ nɛ́ míɛni: Tanuu ŋáà wi 'gbéli wè, wi 'koli nɛ̀ sɛ́nì wìi kòligo fàrigɛ nī gè.
            
               	Wéli baa Sél 6.1-4; Zud 6nɛ́ kaliwɛgɛ ki táanmɛ gè.

               	Wéli baa Tɔ́r 22.5,7.

               	Wéli baa Tɔ́r 22.21,23,28.

               	Wéli baa Kàs 26.11; Mat 7.6.

Weli Kàfɔli wi pɛngɛnmɛ wori dè31 Nɛ siinyɛninɛ, ki n'gɛ sɛbɛ siinwuu ŋáà mi 'sɛbɛ nɛ̀ tórigo yeli mɛ́ wè. Pe mìɛni
         siin nī bèle, mi nɛ ki caa bè yeli sɔ̀ngijɛnrɛ cúngo cúngo dè kire ga buu yeli de
         sɔ̀ngí de taʔa nɛ́ tɛnmɛnɛ ní lè nàa yeli 'taa lè. 2 Mi nɛ caa bè yeli sɔ̀ngirɔ tìrige dè siɛnrɛ nɛ̄ dè dàa Kulocɛliɛ siɛnjuuliɛlɛ pe yé juu dè faʔa faʔa gè, nɛ́ tire dáà weli Kàfɔli nɛ́ Suɔfɔli Zezi wi 'juu nɛ̀ gbɛ̀ngɛ yeli mɛ́ dè nɛ́ wi tundunminɔ ní bèle.3 Gàa sí ki 'kpúʔɔ gè, ye- ki cɛ́n, cɛnzɛnyɛ nī yè, pàli bága pɛn bèri pìye nyíɛnɛ siɛnnɛ
         nɛ̄ bèle; pe bé taʔa pe kanɛdanʔana nɛ̄ gèle bé sí de yeli tíʔɛ. 4 Pe bé jo: «Zezi wi 'nyuɔ fɛ̀ni gè nɛ́ jo wire bé pɛn+; gáa sí ki kɛ́nì wi nyafɛnigɛ taa gè ? Sé wi yē ? Nɛ́ ki cɛ́n, bà ki 'líɛ weli tobilo
         pe nyɛ́nì kùu bèle, kele ke mìɛni nɛ waa kanumɔ nɛ̄ bè nɛ̀ ki 'séli bà duniya wi yé
         faan wè !»5 A kire siɛnnɛ piyē nɛ nyu mmɛ gè, pe nɛ̂ kɔ̀rirɔ ki nɛ̄ nɛ̀ fìʔɛ nɛ́ gàa ní gè: faʔa
         faʔa gè, Kulocɛliɛ yé nyìʔɛnɛ nɛ́ dàala faan lè nɛ́ wi siɛnrɛ ní dè, a wi 'dàala wàli
         lè nɛ̀ yige luʔɔ nī gè, nɛ́ luɔyɔ pínɛ yè tiɛnugo nī a luɔyɔ yi 'dàala màʔa lè nɛ̀
         suʔu+. 6 Kire kàduʔumɛ a wi 'laniʔɛgɛ tìrige gè nɛ̀ kire lɛ̀lɛ dàala tɔ́n lè nɛ̀ ni cúʔɔ+. 7 Kire kanumɔ nɛ̄, Kulocɛliɛ siɛnrɛ kɛnmɛ nɛ̄ bè, nyìʔɛnɛ nɛ́ dàala náà ni 'kò píra
         ŋáà nī wè, lire yē tɛ́ngɛyaʔala kàsun mɛ́ gè, bèri kàyuʔujuujɛngɛ siri gè nɛ́ siɛnnɛ pe cúʔɔwori ní dè, bàli pe wè nɛ fìʔɛ́ Kulocɛliɛ nɛ̄ wèʔ+.8 Nɛ siinyɛninɛ, kaala láà nigbe yē baa nàa nɛ̄ yeli sì yɛli bè fìʔɛ lèʔ: cɛngɛ nigbe
         kiī majo yiʔɛlɛ sirakogunɔ (1 000) gīɛlɛ Kàfɔli yiʔɛ mɛ́ gè, nɛ́ yiʔɛlɛ sirakogunɔ
         míɛni kiyē majo cɛngɛ nigbe gī+. 9 Kàfɔli wiǐ je mɔgɔ bé wi nyafɛnigɛ fori gèʔ majo bɛ̀ pàli nɛ ki sɔ̀ngí gèʔ. ʔéʔe,
         wi nyɛ́nì wi fungo nyígi gè wī yeli kɔli mɛ́ gè. Wi wè nɛ caa wàa nigbe- pùunni yeli
         nīʔ, nɛ̀ ki yaʔa wiī nɛ ki caa siɛnnɛ pe mìɛni lɛ̀lɛ taa bè kàduʔu wáa pe kapiʔile
         mɛ́ gèle.10 Nɛ̀ ki yaʔa Kàfɔli wi cɛngɛ ki bé pɛn bɛ̀ kàyuuwo tíɛlɛ+. A ki cɛngɛ ki kɛ́nì nɔ̀ gè, nyìʔɛnɛ ni bé tùn kpuʔɔ bè nyɛgɛ bè tóri. Nyìʔɛnɛ yɛrɛ
         ti mìɛni bè súʔu bè cɛ́rigɛ. Dàala lè nɛ́ siɛnnɛ kakpiʔiligele ní gèle, ti mìɛni bé
         múgu yaʔa kàyuʔujuufɔli mɛ́ wè+.11 Bɛ̀ sí ki nyaa ti mìɛni bé nyɛgɛ bè tóri dè kɛnmɛ báà nɛ̄ bè, yeli sí yɛli bè puu
         siɛnnɛ bíli felile ? Yeli tánʔagɛnmɛ pi 'yɛli pi- puu tiɛlɛ fùn Kulocɛliɛ yiʔɛ mɛ́
         gè bè ki tìɛ yeli nyɛ́nì yìye puɔ wi nɛ̄. 12 Bɛ̀ yeli nɛ Kulocɛliɛ wi cɛngɛ siri gè, ye- kɛnmɛ pi mìɛni kpíʔile yeri ŋàʔaná kire
         ga buu wi gbɛ̀ pɛn fáari. Kire cɛngɛ gè, nyìʔɛnɛ ni bé súʔu bè nyɛgɛ, dí nyìʔɛnɛ yɛrɛ
         ti sí nyɛgɛ kàsun káfugo nī gè.13 Nɛ̀ ki yaʔa weli nɛ ki siri gàa nyuɔ Kulocɛliɛ wi 'fɛ̀ni gè, kire ki bága puu nyìʔɛnɛ
         fɔnnɔ lè nɛ́ dàala fɔnnɔ ní lè. Kire tiʔɛ ki bé puu sínmɛ kòridiʔɛ gè.14 Kire nɛ̄, nɛ siinyɛninɛ, bè yeli yaʔa yeli de tire siri dè, ye- ŋàʔana ye kɛnmɛ pi
         mìɛni kpíʔile kire ga buu Kulocɛliɛ wi pa yeli nyaa cìilile nɛ́ ní kpɔlidiɛlɛ fùn+, nɛ́ ní yanyige nɛ̄ nɛ́ wi ní.15 Yeri sɔ̀ngí de taʔa nɛ́ Kàfɔli wi funnyige ní gè, gàa ki bé ki yaʔa dí yeli- suɔlɔ
         taa lè. Tire míɛni weli siinyɛni Pɔli wè, wi 'ti juu nɛ̀ ti sɛbɛ nɛ̀ kɛn yeli mɛ́ nɛ́ sícilimɛ ní bàa Kulocɛliɛ 'kɛn wi
         mɛ́ wè. 16 Tire wuʔu nɛ̄ wi 'ki sɛbɛ wi sɛbɛlɛ pe mìɛni nī bèle, bà wiī nɛ siɛnrɛ dáà wuʔu nyu
         gè. Tàa kɔri sí yē gbɛ̀lidɛ bè ti cɛ́n; kanaasinjɛ́nminɛ pálì sí yē baa bàli piyè
         tɛnmɛnɛ taa lèʔ, piyē nɛ ti kɔri yiʔi wè nɛ nyu. Piyē nɛ ki kanumɔ kpínʔini bè nɛ́
         Kulocɛliɛ siɛnsɛbɛrɛ tiɛyɛ yáà ní. Kire ki bága pɛn nɛ́ peli tíimɛ cúʔɔwori ní dè.Siɛnsɛnrɛ dè17 Kire nɛ̄, nɛ siinyɛninɛ, bɛ̀ mi nyɛ́nì ti juu nɛ̀ tìɛ yeli nɛ̄ wè, ye- yìye cò macɛ́n
         kire ga buu sìnzinminɛ bálì pe pùunnidiɛyɛ yi fǎga yeli líɛ yeli- sa fɔ̀n yeli yéridiʔɛ
         lìrige nī gè tɛ́ngɛlɛ nī lèʔ. 18 Kire nɛ̄ yeri waa yiʔɛmɛ súuri weli Kàfɔli Zezi Kirisi, weli Suɔfɔli, wi kpuʔɔrɔ nɛ́ wi cɛ́nnɛ nī lè.Kpuɔmɔ pi- puu wi wobo píra ŋáà nī wè nɛ́ lɛ̀gɛlɛ ke mìɛni nī ! Ki- taa ki puu bɛ̀ !
         
            
               	Wéli baa Mat 24.48; 25.31-46; Zan 14.3,18.

               	Girɛki siɛnrɛ nī dè náʔa gè, ti kɔri wiī gbɛ̀liwɛ. Ti bé gbɛ̀ jo: wi 'dàala yige lè luʔɔ nī gè, kire ga laa: wi 'dàala yige lè luʔɔ kɛnmɛ nɛ̄. Weli 'siɛnrɛ dáà yiʔɛ dè nɛ̀ juu nɛ̀ yɛli nɛ́ dàa ti 'juu Sél 1.6-10 nī wè.

               	Wéli baa Sél 7.11-21; Piɛ2 2.5.

               	Wéli baa Luk 17.29-30; Tes2 1.9.

               	Wéli baa Ŋún 90.4.

               	Wéli baa Mat 24.43-44; Luk 12.39-40; Tes1 5.2,4; Tìɛ 3.3; 16.15.

               	Eburulo siɛnsɛbɛrɛ táà ti 'juu nɛ́ jo: ti mìɛni bé suʔu bè kúɔ.

               	Tɛ́ngɛfɔli wi 'yɛli bè puu cìiliwe nɛ́ kpɔlidiɛlɛ fùn, bɛ̀ kakuɔrɔ yajuʔu tíɛlɛ nɛ́
                     kacuɔnriwɔ tíɛlɛ, a wi 'nɔ̀ Kulocɛliɛ yiʔɛ mɛ́ gè. Wéli baa Yir 12.5; Tɔ́r 19.2; Lev 21.20,21.

Sìi siɛnrɛ wori dè11 Gàa ki 'puu baa sélimɛ nɛ̄ bè, gàa weli 'lúʔu gè, nɛ́ gàa weli nyapigele ke 'nyaa
         gèle, nɛ́ gàa weli 'sɔ́migɔ nɛ̀ wéli gè, á weli kiyɛ yi 'cò ki nɛ̄ wè+, kire wuʔu weli nɛ jáari, tire dáà dī sìi siɛnrɛ dè.2 Wire ŋáà wi yē sìi wè, wi 'wìi tìɛ a weli 'wi nyaa. Kire nɛ̄ weli yē kinyaafɔlilɔ
         nɛ bànguɔ sìi wori nyu dè yeli mɛ́, kire sìi ŋáà wi 'puu nɛ́ Tuufɔli ní wè nɛ́ pɛ́nì
         wìi tìɛ weli nɛ̄+. 3 Gàa weli 'nyaa nɛ́ ki lúʔu gè, weli nɛ ki jáari yeli ye míɛni mɛ́, kire ga buu yeli
         míɛni yeli- puu pínɛnyɛnigɛ nɛ̄ nɛ́ weli ní. Gìi sí gī baa gè, weli yē pínɛnyɛnigɛ
         nɛ̄ nɛ́ Tuufɔli ní wè nɛ́ wi Jaa Zezi Kirisi ní wè+. 4 Weli nɛ kele gálì sɛbɛ gèle yeli mɛ́ kire ga buu weli fundaanra ti- fori.Kulocɛliɛ wiī kpìɛnmɛ5 Tunduro siɛnrɛ dáà weli 'lúʔu Zezi Kirisi mɛ́ wè á weli nɛ ti nyu nɛ tìí yeli nɛ̄
         wè, tire dī Kulocɛliɛ wiī kpìɛnmɛ, dí yebilige wè wi nī púloʔ+. 6 A weli sí jo weli yē pínɛnyɛnigɛ nɛ̄ nɛ́ wi ní wè, nɛ̀ sí ki taa a weli nɛ tári yebilige
         nī gè, weli nɛ finɛnɛ wī, weli wè nɛ tári kányiʔɛ nīʔ+. 7 Nɛ̀ sí ki yaʔa, a weli nɛ tári kpìɛnmɛ nī bè, bɛ̀ Kulocɛliɛ wire tíimɛ yē kpìɛnmɛ
         nɛ̄ bè, pínɛnyɛnigɛ yē weli sunʔɔmɔ nī, á wi Jaa Zezi sìsiɛn kiī nɛ weli cìile weli
         kapiʔile ke mìɛni nɛ̄ gèle+.8 A weli sí jo kapiʔile wè weli nɛ̄ wèʔ, weli nɛ wìye fáanni wī weli tíimɛ bèle. Kányiʔɛ
         wè weli funyɔ nī yèʔ. 9 Nɛ̀ ki yaʔa a weli 'weli kapiʔile juu gèle nɛ̀ tìɛ wi nɛ̄ wè, wi yē tɛ́ngɛmɛ siɛn
         nɛ́ ní sínwɛ bè weli kapiʔile láʔa gèle bè weli cìile weli kolimɔ pi mìɛni nɛ̄+. 10 A weli sí ki juu nɛ́ jo weli sì kapiʔile kpíʔile wèʔ, weli nɛ Kulocɛliɛ kpínʔini wè
         káfinɛvinɛwɛ; wi siɛnrɛ ti wè weli funyɔ nī yèʔ.

21 Nɛ pìile, mi 'siɛnrɛ dáà sɛbɛ dè yeli mɛ́ kire ga buu ye fǎga ní de kapiʔile kpínʔiniʔ.
         Nɛ̀ ki yaʔa, a ki sí nyaa wàa 'kapiile kpíʔile wè, kàsuluwo yē weli mɛ́ Tuufɔli yiʔɛ
         mɛ́ gè, Zezi Kirisi wè, wire ŋáà wī sínwɛ wè+. 2 Wire tíimɛ wi 'weli kapiʔile kàsulugo kakuɔrɔ kpíʔile dè+. Nɛ̀ ki yaʔa wiì ki kpíʔile weli yákuɔ mɛ́ʔ; duniya wi mìɛni kapiʔile kɛnmɛ nɛ̄ wi
         'ki kpíʔile+.Kajuudiɛlɛ náà ni nyu dɛ́nigɛ wuʔu nɛ̄ gè3 Ki n'gɛ kɛnmɛ bíì nɛ̄ weli bé ki cɛ́n a ki yē weli 'Zezi Kirisi cɛ́n wè: kire gī a
         weli nɛ lúru wi kajuudiʔɛlɛ mɛ́ gèle+. 4 Ŋìi wi 'jo wire 'wi cɛ́n wè, nɛ̀ ki yaʔa wiì wi kajuudiʔɛlɛ cò gèleʔ, wiī káfinɛvinɛwɛ;
         kányiʔɛ wè wi fungo nī gèʔ. 5 Ki sí n'gɛ, siɛn ó siɛn wi 'wi siɛnrɛ cò dè, wiī nɛ ki tìí Kulocɛliɛ dɛ́nigɛ ki 'wi
         fungo sɔ́migɔ gè nɛ̀ nyì. Kire ki bé ki yaʔa weli- ki cɛ́n weli yē pínɛnɛ nɛ́ wi ní+. 6 A siɛn ó siɛn 'jo wire yē pínɛwɛ nɛ́ Kulocɛliɛ ní wè+, wi 'yɛli bèri tári kanumɔ nɛ̄ bè bɛ̀ Zezi Kirisi wi yé tánʔa wè.7 Nɛ siinyɛninɛ, yeli bálì ye 'mi dɛ́ni bèle, kajuudiɛlɛ fɔnnɔ bɛ̀ʔ nàa mi 'sɛbɛ yeli
         mɛ́ lèʔ, nɛ̀ ki yaʔa kajuudiɛlɛ liɛlɛ nī nàa yeli 'taa lè nɛ̀ ki líɛ baa ki sélimɛ
         nɛ̄ bè. Kire kajuudiɛlɛ liɛlɛ náà lè, lire nī siɛnrɛ dè dàa yeli 'lúʔu dè+. 8 Nɛ̀ sí ki yaʔa kajuudiɛlɛ fɔnnɔ nī cígini nàa mi 'sɛbɛ yeli mɛ́ lè. Zezi Kirisi wi 'tánʔa nɛ̀ yɛli nɛ́ kire kányiʔɛ ní gè; yeli míɛni nɛ tári nɛ yɛligi nɛ́ ki ní.
         Nɛ́ ki cɛ́n yebilige ki nyɛ́ni tóri, á kányiʔɛ kpìɛnmɛ piī nɛ càanná nɛ kúu+.9 A siɛn ó siɛn 'jo wire yē kpìɛnmɛ nɛ̄, nɛ̀ ki yaʔa wi siinyɛni wi 'wi biɛn wè, kire
         siɛn wiī nɛ tíin yebilige nī. 10 A siɛn ó siɛn sí ki yaʔa a wi siinyɛni wi 'wi dɛ́ni wè, kire siɛn wiī kòriwo kpìɛnmɛ
         nɛ̄; yakaa wè baaʔ gàa nɛ̄ wi bé kúrugo bè tuu gèʔ+. 11 Nɛ̀ ki yaʔa ŋàa wi 'ki yaʔa a wi siinyɛni wi 'wi biɛn wè, wire yē yebilige nī, wiī
         nɛ tári yebilige nī. Wi nɛ̌ wi káridiʔɛ cɛ́n gèʔ baa wiī nɛ waa wèʔ, nɛ́ ki cɛ́n yebilige
         ki 'wi kpíʔile a wi 'kò fúɔn.12 Nɛ pìile, mi 'siɛnrɛ dáà sɛbɛ dè yeli mɛ́ nɛ́ ki cɛ́n yeli kapiʔile kàsulugo ki 'suɔ
         Zezi Kirisi míʔɛ kɛnmɛ nɛ̄ bè+. 13 Tuufɔlilɔ, mi 'siɛnrɛ dáà sɛbɛ dè yeli mɛ́ nɛ́ ki cɛ́n ŋàa wi tíi nɛ̀ puu baa wè ki
         sélimɛ nɛ̄ bè, yeli nyɛ́nì wi cɛ́n. Nàgapunminɔ, mi 'siɛnrɛ dáà sɛbɛ dè yeli mɛ́ nɛ́
         ki cɛ́n yeli nyɛ́nì fànʔa taa Sìpiiwe nɛ̄ wè+. 14 Mi 'ki sɛbɛ yeli mɛ́, pìile, nɛ́ ki cɛ́n yeli nyɛ́nì Tuufɔli cɛ́n wè. Mi 'ki sɛbɛ
         yeli mɛ́, tuufɔlilɔ, nɛ́ ki cɛ́n ŋàa wi tíi nɛ̀ puu baa wè ki sélimɛ nɛ̄ bè, yeli
         nyɛ́nì wi cɛ́n. Mi 'ki sɛbɛ yeli mɛ́, nàgapunminɔ, nɛ́ ki cɛ́n yeli yē nɛ́ ŋɔri ní,
         a Kulocɛliɛ siɛnrɛ tiī kòriro yeli nī, a yeli 'Sìpiiwe jáa wè.15 Ye fǎga duniya yaʔa wè wi- yeli dɛ́niʔ, nɛ́ gàa gī duniya nī wèʔ. A duniya wi 'siɛn
         ŋíì dɛ́ni wè, Tuufɔli dɛ́nigɛ ki wè wi fungo nī gèʔ. 16 Ye- ki wéli gàa gī duniya nī wè: céri kanɛdanʔana gèle, nɛ́ nyapigele kanɛdanʔana
         ní gèle, nɛ́ nàgbuʔɔrɔ dè lɔri kɔli mɛ́ gè+. Tire dáà ti mìɛni tiì kɔ́n Tuufɔli mɛ́ wèʔ, tire nɛ kɔ́ngi duniya nī wī. 17 Nɛ̀ sí ki yaʔa, duniya wiī nɛ tóri wī nɛ́ wi kanɛdanʔana ní gèle. Ŋàa sí wiī nɛ Kulocɛliɛ
         nyɛ́ni kaala kpínʔini lè, wire yē sìi nɛ̄ súuri lɛ̀lɛ ó lɛ̀lɛ nī.Kasɔminɔ lè Kirisi leguulo wuʔu nɛ̄ gè18 Mi pìile, làzɛnnɛ lire nī nàa lè. Yeli cé ki lúʔu nɛ́ jo dí Kirisi leguuwo wi bága
         pɛn+. Bɛ̀ ki yē ŋɔ̀ wè, Kirisi leguulo nìʔɛnɛ yē bile. Kire nɛ̄ weli nyɛ́nì ki cɛ́n làzɛnnɛ
         lire ni nyɛ́nì nɔ̀. 19 Kirisi leguulo bálì bèle, pe 'yiri weli sunʔɔmɔ nī. Nɛ̀ ki yaʔa, kányiʔɛ nɛ̄ gè, piyè
         cé puu weli wuuloʔ. Nɛ́ ki cɛ́n a pe yé puu weli wuulo bèle, pe cî kò nɛ́ weli ní.
         Ki 'nyaa, pe sí yiri weli sunʔɔmɔ nī bè, kire ga buu ki- fílige bè cɛ́n pe mìɛni wè
         weli wuuloʔ.20 Gàa ki 'yeli kúɔ bèle, Kirisi ŋáà wī tiɛlɛ fùn wè, wi nyɛ́nì Kulocɛliɛ Pìle tìrige lè yeli nɛ̄+. Kire nɛ̄ yeli ye mìɛni nyɛ́nì kányiʔɛ cɛ́n gè. 21 A mi 'siɛnrɛ dáà sɛbɛ dè yeli mɛ́ dè, kiì nyaa majo yeli sì kányiʔɛ cɛ́n gè wīʔ. Yeli
         nyɛ́nì ki cɛ́n, yeli 'ki cɛ́n míɛni káfinɛrɛ wè nɛ yigi kányiʔɛ nī gèʔ.22 Ŋáa sí wī káfinɛrɛfɔli wè ? Ŋàa wi 'cíi nɛ́ jo Zezi wi wè Kirisi wèʔ, wire wī. Kire siɛn wi yē Kirisi leguuwo wī, ŋàa wi 'cíi Tuufɔli nɛ̄ wè nɛ́ Jaafɔli
         ní wè. 23 Siɛn ŋáà wi 'cíi nɛ́ jo Zezi wi wè Jaafɔli wèʔ, Tuufɔli míɛni wi wè nɛ́ wi níʔ. Siɛn
         ŋáà wi 'fɔ̀li Zezi nɛ̄ wè, nɛ́ jo wiī Kulocɛliɛ Jaa wè, Tuufɔli míɛni wi yē nɛ́ wi
         ní.24 Kire nɛ̄, gàa yeli tíi nɛ̀ lúʔu baa ki sélimɛ nɛ̄ bè, ye- kire yaʔa ki- kò yeli nī.
         A ki yē bɛ̀ gè, siɛnrɛ dáà yeli tíi nɛ̀ lúʔu baa ki sélimɛ nɛ̄ bè, a tiī kòriro yeli
         nī bèle, yeli míɛni bé puu kòrilo Jaafɔli nɛ́ Tuufɔli nī wè. 25 Nyafɛnigɛ gáà Jaafɔli wi 'kpíʔile weli mɛ́ gè, kire gī bànguɔ sìi wè+.26 Kele gálì gèle mi 'ke sɛbɛ bàli wuʔu nɛ̄ pe caa bè yeli fáanni bè pùunni wè. 27 Gàa ki 'yeli kúɔ bèle, Kirisi wi nyɛ́nì Kulocɛliɛ Pìle tìrige lè yeli nɛ̄ a ni 'kò
         kòrilo yeli nī. Kire nɛ̄ yeli màakuu ní wè ki nɛ̄ siɛn wáà wiiyɛ de yeli tɛnmɛʔ, bɛ̀
         Kulocɛliɛ Pìle niī nɛ yeli tɛnmɛ nɛ kúu lè. Á ni tɛnmɛnɛ ni sí yē kányiʔɛ; ni wè finɛnɛ
         wèʔ. Kire nɛ̄ ye- puu kòriyaʔala Kirisi nī wè, majo bɛ̀ Kulocɛliɛ Pìle ni 'yeli tɛnmɛ
         yeri ki kpínʔini gè.Kulocɛliɛ pìile piyē nɛ kasingele kpínʔini28 Píra ŋáà nī wè, mi pìile, ye- puu kòrilo Kirisi nī wè, kire ga buu sɔ̀ngirɔ taʔadiʔɛ- puu weli mɛ́ a wi kɛ́nì wìi tìɛ wè, dí fìɛrɛ
         fǎga sí weli taa wi pɛnjɛngɛ gèʔ. 29 Bɛ̀ yeli sí ki cɛ́n Kirisi wi 'sín wè, yeli 'yɛli bè ki cɛ́n míɛni siɛn ŋáà wi kasingele
         kpínʔini gèle, wiī Kulocɛliɛ pùɔ+.

31 Ye- ki wéli kɛnmɛ bíì nɛ̄ weli woli ni 'kpúʔɔ Tuufɔli mɛ́ wè+, fúɔ a wiī nɛ weli yeri Kulocɛliɛ pìile. Kányiʔɛ sí gī; weli yē bɛ̀ ! Ki sí n'gɛ
         gàa nɛ̄ duniya siɛnnɛ piyè weli cɛ́n wèʔ: duniya siɛnnɛ piyè Kulocɛliɛ cɛ́n wèʔ+ !2 Nɛ siinyɛninɛ, yeli bálì ye 'mi dɛ́ni bèle, píra ŋáà nī wè, weli yē Kulocɛliɛ pìile.
         Kiì fìɛ tìɛ weli nɛ̄ʔ kɛnmɛ bíì nɛ̄ weli bága sa puu wèʔ. Nɛ̀ ki yaʔa weli sí ki cɛ́n
         a Kirisi kɛ́nì wìi tìɛ wè, á weli nɛ wi nyaʔa wè, weli bága puu bɛ̀ wi tíɛlɛ, nɛ́ ki cɛ́n
         weli bé wi nyaa kɛnmɛ bíì nɛ̄ wi yē wè+. 3 A kire sɔ̀ngirɔ taʔadiʔɛ yē siɛn ó siɛn mɛ́ wè, wi nìɛ wìi cìile, bɛ̀ Kirisi wi tíimɛ
         wi yē cìiliwe wè.4 A siɛn ó siɛn nɛ kapiile kpínʔini lè, wiī nɛ Kulocɛliɛ fànʔa siɛnrɛ cìʔí dè, nɛ́ ki
         cɛ́n kapiile lè, lire yē bè fànʔa siɛnrɛ cíi dè. 5 Yeli nyɛ́nì ki cɛ́n, Zezi Kirisi wi 'pɛn bè kapiʔile láʔa gèle; kapiile wè wi nī púloʔ+. 6 Kire nɛ̄, a siɛn ó siɛn nɛ kòrí nɛ́ wi ní wè, kire siɛn wiǐ ní de kapiile kpínʔiniʔ.
         A siɛn ó siɛn nɛ waa yiʔɛmɛ nɛ kapiile kpínʔini lè, wiì Zezi Kirisi nyaa wèʔ, wi míɛni
         sì wi cɛ́nʔ.7 Mi pìile, ye fǎga ki yaʔa wàa yeli fáanni bè pùunniʔ. Siɛn ŋáà wi kasingele kpínʔini
         gèle, wi yē sínwɛ, majo bɛ̀ Zezi Kirisi wiī sínwɛ wè. 8 Ŋìi sí wiī nɛ kapiile kpínʔini lè, wire yē Setɛni wuu. Nɛ́ ki cɛ́n gbòdolilo kàfɔli wiī kapiigbiʔiliwe nɛ̀ líɛ baa ki sélimɛ nɛ̄ bè. Kulocɛliɛ Jaa wi 'pɛn bè ba Setɛni
         wi kakpiʔiligele cúʔɔ gèle+. 9 Siɛn ó siɛn wī Kulocɛliɛ pùɔ+ wè, wi wè nɛ waa yiʔɛmɛ nɛ kapiile kpínʔini lèʔ, nɛ́ ki cɛ́n Kulocɛliɛ sìi wiī kire
         siɛn nī wè. Kire nɛ̄ wiǐ ní gbɛ̀ jáa bè kapiile kpíʔileʔ, nɛ́ ki cɛ́n wiī Kulocɛliɛ
         pùɔ.10 Ki n'gɛ gàa ki 'Kulocɛliɛ pìile wàli bèle nɛ́ gbòdolilo kàfɔli wuulo ní bèle: ŋàa
         wi wè nɛ kasingele kpínʔini gèleʔ, kire ga laa, a wi siinyɛni sì wi dɛ́ni wèʔ, kire
         siɛn wè, wi wè Kulocɛliɛ pùɔʔ.Dɛ́nigɛ kire kiī nɛ tɛ́ngɛfɔli tìí wè11 Ti sí n'dɛ tunduro siɛnrɛ dáà weli 'lúʔu wi mɛ́ dè nɛ̀ ki líɛ baa ki sélimɛ nɛ̄ bè,
         tire dī weli 'yɛli bè wìye dɛ́ni+. 12 Kiì yɛli we- puu bɛ̀ Kayɛn tíɛlɛʔ, wire ŋáà wi 'puu Sìpiiwe wuu wè, á wi 'wi cɔni kpúu wè. Gáa sí nɛ́ wi cé wi kpúu ? Wi kakpiʔiligele ke cé
         pii wī, nɛ̀ ki yaʔa wi cɔni wuʔulo keli cé sín+.13 Mi siinyɛninɛ, ye fǎga ki yaʔa ki- yeli fungo wúɔʔ a yeli 'duniya siɛnnɛ biɛn bèle.
         14 A weli siinyɛninɛ pe 'weli dɛ́ni bèle, kire nɛ ki tìí weli nyɛ́nì yiri kùu nī wè nɛ̀
         jíin sìi nī wè. Siɛn ŋáà mɛ́ dɛ́nigɛ ki wè baa gèʔ, wiī kòriwo kùu nī wī+. 15 Siɛn ŋáà wi siinyɛni wi 'wi biɛn wè, wire yē siɛnkpuuwo+; yeli nyɛ́nì ki cɛ́n bànguɔ sìi wi wè kòriwo siɛnkpuuwo nī wèʔ.16 Ki n'gɛ kɛnmɛ bíì nɛ̄ weli 'dɛ́nigɛ cɛ́n gè nɛ̀ síɛ wè: Zezi Kirisi nyɛ́nì wi sìi
         kɛn wè weli kɛnmɛ nɛ̄. Kire nɛ̄, weli míɛni bèle, weli 'yɛli bè gbòbori yaʔa bè weli
         sìi kɛn wè weli siinyɛninɛ kɛnmɛ nɛ̄ bè+. 17 A duniya lɔri tiī siɛn wáà mɛ́ wè, á wi 'wi siinyɛni nyaa wè fuunmɔ nī bè, a wi sí
         cíi, nɛ́ wi fungo tɔ́n gè, wiì nyinimɛ taa wi nɛ̄ wèʔ, mɛni Kulocɛliɛ dɛ́nigɛ ki bé
         puu kòrigo bè síɛ wi fungo nī gè ? 18 Mi pìile, weri dɛ́nigɛ tìí gè kakpiʔiligele nī nɛ́ kányiʔɛ ní; ki fǎga buu siɛntaanra
         juulo yákuɔʔ.19 Kire ki bé ki yaʔa dí weli- ki cɛ́n bè jo weli yē kányiʔɛ wuulo nɛ́ míɛni weli funyɔ
         yi bé nyígi Kulocɛliɛ yiʔɛ mɛ́ gè. 20 A ki sí yē weli funyɔ yiī nɛ dìgire nyu weli nɛ̄ wè, weli 'ki cɛ́n Kulocɛliɛ wi nyɛ́nì
         kpúʔɔ nɛ̀ tóri weli funyɔ nɛ̄ yè. Wi 'kele ke mìɛni cɛ́n.21 Nɛ siinyɛninɛ, yeli bálì ye 'mi dɛ́ni bèle, a ki sí yē weli funyɔ yi wè nɛ dìgire
         nyu weli nɛ̄ wèʔ, weli funyɔ yi bé puu nyíyɛ kányiʔɛ nɛ̄ Kulocɛliɛ yiʔɛ mɛ́ gè. 22 Nɛ́ míɛni weli bé ki taa wi mɛ́ gàa weli nɛ náari gè, nɛ́ ki cɛ́n weli nɛ wi kajuudiʔɛlɛ
         cògí gèle níɛ ki míɛni kpínʔini gàa ki 'wi dɛ́ni gè+.23 Wi kajuudiɛlɛ ni n'nɛ: we- tɛ́ngɛ wi Jaa Zezi Kirisi wi míʔɛ nɛ̄ gè, dí we- wìye dɛ́ni bè yɛli nɛ́ gàa ní wi 'juu nɛ̀ gbɛ̀ngɛ gè nɛ́ jo
         weri ki kpínʔini gè+. 24 Ŋàa wi 'wi kajuudiʔɛlɛ cò gèle, wiī kòriwo Kulocɛliɛ nī, á Kulocɛliɛ míɛni yē kòriwo
         wi nī. Ki n'gɛ mɛni weli 'ki cɛ́n dí Kulocɛliɛ yē kòriwo weli nī bèle: wi Pìle náà wi 'kɛn weli mɛ́ lè, lire ni ki tìí weli nɛ̄.

Jànvaa siɛnjuulo bèle41 Nɛ siinyɛninɛ, yeli bálì ye 'mi dɛ́ni bèle, yeli fǎga tɛ́ngɛ siɛnnɛ bálì pe mìɛni
         nɛ̄ bèle bàli pe 'jo Kulocɛliɛ Pìle ni nyu peli ní wèʔ. Yeli 'yɛli bè pe siʔɛ bè wéli bè ki cɛ́n a ki yē Kulocɛliɛ Pìle
         niī pe nī. Nɛ́ ki cɛ́n jànvaa siɛnjuulo sáamɛ nyɛ́nì jíin nɛ̀ cɛrigɛ duniya nī wè+. 2 Ki n'gɛ kɛnmɛ báà pire nɛ̄ yeli bé ki cɛ́n a ki yē Kulocɛliɛ Pìle niī siɛn nī wè:
         a siɛn wi 'ki juu nɛ̀ láʔa nɛ́ jo Zezi Kirisi nyɛ́nì pɛn siɛn céri nī dè, Kulocɛliɛ Pìle ni yē kire siɛn ŋáà nī wè. 3 Á ŋìi sí cíi bè ki juu láʔa bé jo dí Zezi wiì pɛn kire kɛnmɛ báà nɛ̄ bèʔ, Kulocɛliɛ
         Pìle ni wè kire siɛn nī wèʔ. Kire siɛn wiī Kirisi leguuwo wī. Yeli cé ki lúʔu nɛ́
         jo kire leguu ŋáà wi bága pɛn; píra ŋáà nī wè, wi sí yē bile duniya nī wè nɛ̀ kúɔ.4 Nɛ̀ ki yaʔa, yeli bálì bīɛlɛ mi pìile bèle, yeli yē Kulocɛliɛ wuulo a yeli 'jànvaa
         siɛnjuulo bálì jáa bèle+. Nɛ́ ki cɛ́n Kulocɛliɛ Pìle náà nī yeli nī bèle, niī nɛ́ ŋɔri ní nɛ̀ tóri Kirisi
         leguuwo nɛ̄ wè ŋàa wī duniya nī wè. 5 Siɛnnɛ bálì bèle, peli yē duniya wuulo, kire nɛ̄ pe nìɛ nyu duniya juugɛnmɛ nɛ̄, á
         duniya wuulo peli nìɛ lúru pe mɛ́. 6 Weli bèle, weli yē Kulocɛliɛ wuulo. Ŋàa wi 'Kulocɛliɛ cɛ́n wè, wiī nɛ lúru weli mɛ́.
         Ŋàa wi wè Kulocɛliɛ wuu wèʔ, wi wè nɛ lúru weli mɛ́ʔ. Bɛ̀ ki yē weli nɛ̂ ki cɛ́n a
         ki 'nyaa kányiʔɛ Pìle ni yē kire siɛn nī wè kire ga laa káfinɛrɛ pìle lè+.Kulocɛliɛ wi yē dɛ́nigɛ7 Nɛ siinyɛninɛ, yeli bálì ye 'mi dɛ́ni bèle, weli 'yɛli bè wìye dɛ́ni, nɛ́ ki cɛ́n
         dɛ́nigɛ ki 'kɔ́n Kulocɛliɛ mɛ́. Ŋàa mɛ́ dɛ́nigɛ yē wè, wiī Kulocɛliɛ pùɔ; wi nyɛ́nì
         Kulocɛliɛ cɛ́n. 8 Ŋàa sí wī dɛ́nigɛ wè wi mɛ́ wèʔ, wiì Kulocɛliɛ cɛ́nʔ, nɛ́ ki cɛ́n, Kulocɛliɛ wi yē
         dɛ́nigɛ.9 Kulocɛliɛ nyɛ́nì wi dɛ́nigɛ tìɛ gè weli nɛ̄ kɛnmɛ báà nɛ̄ bè: Kulocɛliɛ nyɛ́nì wi
         Jaa nigbe tun wè náʔa duniya nī wè, gìi ki bé tí weli- bànguɔ sìi taa wè wi kɛnmɛ
         nɛ̄ bè+. 10 Ki n'gɛ gàa gī dɛ́nigɛ gè: kiì nyaa majo Kulocɛliɛ wire 'weli dɛ́ni wīʔ; gìi gī baa
         gè, weli bīɛlɛ we 'wi dɛ́ni. Wire wi nyɛ́nì wi Jaa tun wè náʔa wi pa kò kakuɔrɔ weli
         kɛnmɛ nɛ̄ bè, kapiʔile kàsulugo wori dè+. 11 Nɛ siinyɛninɛ, a weli 'Kulocɛliɛ dɛ́ni wè kɛnmɛ báà nɛ̄ bè, weli 'yɛli bè wìye dɛ́ni
         míɛni.12 Siɛn fìɛ Kulocɛliɛ nyaa wè púloʔ+. Nɛ̀ sí ki yaʔa a weli 'wìye dɛ́ni wè, Kulocɛliɛ wiī kòriwo weli nī, á wi dɛ́nigɛ
         ki sɔ́migɔ nɛ̀ fori weli nī.13 Kulocɛliɛ nyɛ́nì wi Pìle kɛn lè weli mɛ́, kire ki 'ki yaʔa a weli 'ki cɛ́n weli yē kòrilo Kulocɛliɛ nī wè,
         á wire míɛni yē kòriwo weli nī. 14 Weli nyɛ́nì ki nyaa nɛ́ weli nyapigele ní gèle níɛ ki nyu nɛ láʔala dí Tuufɔli wi
         nyɛ́nì wi Jaa tun wè wi pa kò duniya Suɔfɔli+. 15 A siɛn 'ki juu nɛ̀ láʔa nɛ́ jo dí Zezi wiī Kulocɛliɛ Jaa wè, Kulocɛliɛ yē kòriwo kire
         siɛn nī wè, á wire míɛni yē kòriwo Kulocɛliɛ nī wè.16 Dɛ́nigɛ gáà gī Kulocɛliɛ mɛ́ weli kɔli mɛ́ gè, weli nyɛ́nì ki cɛ́n nɛ̀ tɛ́ngɛ ki nɛ̄.
         Kulocɛliɛ wi yē dɛ́nigɛ. A siɛn ŋíì yē kòriwo dɛ́nigɛ nī gè, wi yē kòriwo Kulocɛliɛ
         nī wè; Kulocɛliɛ míɛni yē kòriwo kire siɛn nī wè.17 Kire ki 'ki yaʔa a dɛ́nigɛ ki sɔ́migɔ nɛ̀ fori weli sunʔɔmɔ nī bè, kire ga buu weli
         fǎga de fìʔɛ́ kàyuʔujuujɛngɛ nɛ̄ gèʔ, nɛ́ ki cɛ́n bɛ̀ Zezi Kirisi wi yē kɛnmɛ bíì nɛ̄ bè, weli míɛni yē bɛ̀ wi
         tíɛlɛ duniya nī wè. 18 Fíɛrɛ wè baa dɛ́nigɛ nī gèʔ, nɛ́ ki cɛ́n dɛ́nigɛ gáà ki 'sɔ́migɔ nɛ̀ fori gè, kiī
         nɛ fíɛrɛ cìrá dè. A wiyē nɛ fìʔɛ́ wè, kire nɛ ki tìí wiyē nɛ wuʔɔgɔ siri gè wī. A
         ki sí nyaa mmɛ gè, ŋàa wi fìʔɛ́ wuʔɔgɔ nɛ̄ gè, dɛ́nigɛ kiì sɔ́migɔ nɛ̀ fori kire siɛn
         nī wèʔ.19 Dɛ́nigɛ yē weli mɛ́, nɛ́ ki cɛ́n weli we 'kíni nɛ̀ Kulocɛliɛ dɛ́ni wè. 20 A siɛn wáà 'ki juu nɛ́ jo, «Kulocɛliɛ nyɛ́nì mi dɛ́ni wè», nɛ̀ ki yaʔa wi siinyɛni
         wi 'wi biɛn wè, káfinɛvinɛwɛ wī. Nɛ́ ki cɛ́n, wi siinyɛni ŋáà wi nyaʔa wè, a wire
         sì wi dɛ́ni wèʔ, Kulocɛliɛ ŋáà wi wè nɛ nyaʔa wèʔ, wire sǐ gbɛ̀ wi dɛ́niʔ.21 Kajuudiɛlɛ ni n'nɛ nàa wi 'juu weli mɛ́ lè: ŋàa Kulocɛliɛ 'wi dɛ́ni wè, ki siɛn wi
         'yɛli bè wi siinyɛni yaʔa wè wi- wi dɛ́ni míɛni+.

Tɛ́ngɛlɛ ni 'weli kɛn a we 'duniya jáa wè51 A siɛn ó siɛn 'tɛ́ngɛ ki nɛ̄ Zezi wi yē Kirisi wè, wi yē Kulocɛliɛ pùɔ+. A Tuufɔli wi 'siɛn ó siɛn dɛ́ni wè, Tuufɔli wi pùɔ wè, wi nɛ̂ siɛn dɛ́ni wè míɛni+. 2 A Kulocɛliɛ 'weli dɛ́ni wè, a weli nɛ lúru wi kajuudiʔɛlɛ mɛ́ gèle, kire ki bé ki
         yaʔa weli- ki cɛ́n dí Kulocɛliɛ pìile pe 'weli dɛ́ni wè. 3 Nɛ́ ki cɛ́n, a Kulocɛliɛ 'weli dɛ́ni wè, weli 'yɛli bè wi kajuudiʔɛlɛ cò gèle. Wi
         kajuudiʔɛlɛ ke wè tugoroʔ+.4 Nɛ́ ki cɛ́n a siɛn wiī Kulocɛliɛ pùɔ wè, wi nɛ̂ fànʔa taa duniya nɛ̄ wè+. Weli tɛ́ngɛlɛ lire nɛ̂ ki yaʔa weli nɛ̂ fànʔa taa duniya nɛ̄ wè.5 Bɛ̀ sí ki yē gè, ŋáa sí wī wi 'duniya jáa wè ? Wire yákuɔ wī ŋàa wi 'tɛ́ngɛ ki nɛ̄
         nɛ́ jo Zezi wiī Kulocɛliɛ Jaa wè. 6 Zezi Kirisi wire wī ŋàa wi 'pɛn nɛ́ luʔɔ ní gè nɛ́ sìsiɛn ní gè. Kiì cɛ́nì nyaa luʔɔ
         yákuɔ ní wi 'pɛnʔ, kire bɛ̀ʔ, luʔɔ nɛ́ sìsiɛn ní wi 'pɛn+. Á Kulocɛliɛ Pìle niī nɛ ki nyu nɛ láʔala, nɛ́ ki cɛ́n Pìle lè ni yē kányiʔɛ+. 7 Peli taanri bīɛlɛ pe ki tìí nɛ láʔala: 8 Kulocɛliɛ Pìle lè, nɛ́ luʔɔ ní gè, nɛ́ sìsiɛn ní gè. Pe taanri pe mìɛni yē sɔ̀nginuro
         nɛ̄ nɛ́ pìye ní.9 Weli nìɛ yéri siɛnnɛ siɛnrɛ nɛ̄ dè dàa pe 'juu nɛ̀ láʔa dè, nɛ̀ sí ki yaʔa dàa Kulocɛliɛ
         'juu nɛ̀ láʔa dè, tire nyɛ́nì kpúʔɔ nɛ̀ tóri. Tire yē dàa wi 'juu nɛ̀ ceri wi Jaa
         wuʔu nɛ̄ gè+. 10 Ŋàa wi 'tɛ́ngɛ Kulocɛliɛ Jaa nɛ̄ wè, siɛnrɛ dáà Kulocɛliɛ 'juu nɛ̀ láʔa dè, ti nɛ̂
         kò wi nī. Nɛ̀ ki yaʔa, ŋàa wiì tɛ́ngɛ Kulocɛliɛ siɛnrɛ nɛ̄ dèʔ, wire nɛ̂ ki nyaa majo
         Kulocɛliɛ wi 'finɛ wī, nɛ́ ki cɛ́n dàa Kulocɛliɛ 'juu nɛ̀ láʔa wi Jaa wuʔu nɛ̄ gè,
         wiì tɛ́ngɛ ti nɛ̄ʔ.11 Siɛnrɛ dáà ti nyɛ́nì juu nɛ̀ láʔa: Kulocɛliɛ nyɛ́nì bànguɔ sìi kɛn wè weli mɛ́; kire
         sìi ŋáà wi 'kɔ́n wi Jaa mɛ́ wè+. 12 Ŋàa mɛ́ Jaafɔli wi yē wè, sìi wi yē wi mɛ́. Ŋìi sí mɛ́ Kulocɛliɛ Jaa wi wè yē wèʔ,
         sìi wi wè wi mɛ́ʔ+.Sɔ̀ngirɔ taʔadiʔɛ gáà gī tɛ́ngɛfɔlilɔ mɛ́ bèle13 Yeli bálì ye 'tɛ́ngɛ Kulocɛliɛ Jaa wi míʔɛ nɛ̄ gè, mi nyɛ́nì siɛnrɛ dáà sɛbɛ dè yeli
         mɛ́ kire ga buu yeli- ki cɛ́n yeli nyɛ́nì bànguɔ sìi taa wè+.14 Ki n'gɛ sɔ̀ngirɔ taʔadiʔɛ gáà gī weli mɛ́ Kulocɛliɛ yiʔɛ mɛ́ gè: a weli 'yɛgɛ káà
         náari nɛ̀ yɛli nɛ́ wi nyɛ́ni kaala ní lè, wi bé lúʔu weli mɛ́. 15 Bɛ̀ weli 'ki cɛ́n wiī nɛ lúru weli mɛ́ wè, a weli 'yakaa náari wi mɛ́ wè, weli 'ki
         cɛ́n míɛni wi bé ki kɛn weli mɛ́ nɛ̀ yɛli nɛ́ gàa ní weli náari gè.16 A wàa 'wi siinyɛni nyaa ŋàa wi kapiile kpínʔini lè nàa ni wè nɛ waa kùu mɛ́ wèʔ, wi
         de náari wi siinyɛni mɛ́ wè. Bà Kulocɛliɛ bé sìi kɛn wè wi mɛ́, a ki 'nyaa kányiʔɛ,
         kapiile náà wi kpínʔini lè, ni wè nɛ waa kùu mɛ́ wèʔ. Nɛ̀ sí ki yaʔa kapiile láà yē
         baa nàa ni waa kùu mɛ́ wè+. Kire kapiile lire wuʔu bɛ̀ʔ mi nɛ nyu nɛ́ jo yeri náari wèʔ. 17 Kolimɔ pi mìɛni yē kapiile, nɛ̀ ki yaʔa kapiʔile ke mìɛni bɛ̀ʔ kiyē nɛ waa kùu mɛ́
         wèʔ.18 Weli nyɛ́nì ki cɛ́n, ŋàa wī Kulocɛliɛ pùɔ wè, wi nɛ̌ kò de kapiʔile kpínʔiniʔ. Nɛ́
         ki cɛ́n Kulocɛliɛ Jaa wiī nɛ wi wéli; Sìpiiwe wiǐ gbɛ̀ nɔ̀ wi nɛ̄ʔ.19 Weli 'ki cɛ́n weli yē Kulocɛliɛ pìile+, á duniya wi mìɛni yē Sìpiiwe fànʔa láara gè.20 Weli nyɛ́nì ki cɛ́n míɛni, Kulocɛliɛ Jaa wi pɛ́nì sícilimɛ kɛn bè weli mɛ́, kire ga
         buu weli- gbɛ̀ kányiʔɛ Kulocɛliɛ cɛ́n wè. Weli sí yē pínɛnɛ nɛ́ wi ní ŋàa wi yē kányiʔɛ
         Kulocɛliɛ wè, bɛ̀ weli yē pínɛnɛ nɛ́ wi Jaa Zezi Kirisi ní wè. Zezi wire yē kányiʔɛ Kulocɛliɛ, wire wī bànguɔ sìi wè+.21 Mi pìile, ye- yìye cò yasunro nɛ̄ dè !

Síɛrilɛ lè11 Mi ŋáà wī Liɛwɛ wè, mi 'sɛbɛ ŋáà tórigo wè muɔ mɛ́, cɛliwɛ, muɔ ŋáà Kulocɛliɛ 'nyíɛnɛ nɛ̀ kɔ̀n wè,
         nɛ́ muɔ pìile ní bèle+, yeli bálì ye 'mi dɛ́ni bèle kányiʔɛ nī gè. Mi yákuɔ bɛ̀ʔ, nɛ́ ki cɛ́n bàli pe mìɛni
         pe 'kányiʔɛ cɛ́n gè, yeli 'pe dɛ́ni míɛni. 2 Yeli 'weli dɛ́ni kányiʔɛ kire kɛnmɛ nɛ̄, kányiʔɛ gáà gī weli nī gè, nɛ́ ki bé puu
         nɛ́ weli ní súuri gè.3 Tuufɔli Kulocɛliɛ nɛ́ wi Jaa Zezi Kirisi wè, pe bé kpuʔɔrɔ nɛ́ nyinimɛ nɛ́ yanyige kɛn gè weli mɛ́, kire ga buu weri tári kányiʔɛ nɛ̄ nɛ́ dɛ́nigɛ
         ní gè.Kajuudiɛlɛ lè wìyedɛnigɛ woli lè4 Ki yé buu fundaangbuɔrɔ mi mɛ́ bè ki 'nyaa muɔ pìile pálì yē baa nɛ tári kányiʔɛ nī
         gè, majo bɛ̀ Tuufɔli wi 'ki juu nɛ̀ gbɛ̀ngɛ weli mɛ́ gè. 5 Píra ŋáà nī wè, mi nàgori cɛliwɛ, kajuudiɛlɛ fɔnnɔ bɛ̀ʔ mi nɛ nyu muɔ mɛ́ʔ, nɛ̀ ki
         yaʔa kajuudiɛlɛ láà nī nàa weli 'kíni nɛ̀ taa ki sélimɛ nɛ̄ bè. Mi nɛ yeli náari wī,
         ye mìɛni nigbe nigbe ye- yìye dɛ́ni+.6 Ki n'gɛ gàa gī dɛ́nigɛ gè: weli nɛ tári nɛ̀ yɛli nɛ́ Kulocɛliɛ kajuudiʔɛlɛ ní gèle.
         Kajuudiɛlɛ náà ni 'jo weri tári dɛ́nigɛ koligo nī gè, yeli yé kíni nɛ̀ ni lúʔu ki
         sélimɛ nɛ̄ bè+.Ye- kò puɔlɔ kányiʔɛ nɛ̄ gè7 Mi 'tire juu wī nɛ́ ki cɛ́n káfinɛvinɛnɛ sáamɛ nyɛ́nì cɛrigɛ nɛ̀ màʔa duniya nī wè,
         bàli bīɛlɛ pe 'cíi, piyè yéri ki nɛ̄ nɛ̀ jo Zezi Kirisi wi nyɛ́nì pɛn siɛn céri nī dèʔ. A siɛn ó siɛn 'nyaa pe tíɛlɛ wè, kire siɛn wi yē
         káfinɛvinɛwɛ wī nɛ́ ní Kirisi leguuwo+. 8 Yeri yìye ciʔige díɛʔ yeli tíimɛ bèle, kire ga buu yeli fǎga sa fɔ̀n weli baara ti
         yasɛnrɛ nī dèʔ. Nɛ́ ki cɛ́n weli nɛ ki caa yeli sa tɔ̀ni foriwo taa.9 Bàli pe mìɛni bīɛlɛ piyè kò puɔlɔ Kirisi tɛnmɛnɛ nī lèʔ, níɛ pe woli fàrí lè baa wè,
         pe wè pínɛnyɛnigɛ nɛ̄ nɛ́ Kulocɛliɛ ní wèʔ. Ŋàa wi sí kò puɔwɔ tɛnmɛnɛ nɛ̄ lè, wire
         yē pínɛnyɛnigɛ nɛ̄ nɛ́ Tuufɔli nɛ́ Jaafɔli ní wè+. 10 A siɛn wáà sí pɛn yeli mɛ́ wè nɛ́ sɛ́ni tɛnmɛnɛ láà niiyɛ kanʔa wè, ye fǎga wi tìrige
         yeli saaya nī yèʔ, ye fǎga cɛ wi síɛriʔ. 11 Nɛ́ ki cɛ́n a yeli nɛ wi síɛri wè, yeli nɛ liɛlɛ líi wi kakpiʔiligele nī gèle gàli
         ke 'pii gèle.Siɛnsɛnrɛ dè12 Siɛnniʔɛrɛ nɛ tíin mi mɛ́ bè juu yeli mɛ́, nɛ̀ ki yaʔa mi sí wè caa bè ki sɛbɛ kaliwɛgɛ
         nɛ̄ gè nɛ́ tùnmu luʔɔ+ níʔ. Mi nɛ caa bàga kɛ́ baa yeli mɛ́ bè sa juu nɛ́ yeli ní nyuɔ nɛ́ nyuɔ, kire ga
         buu weli fundaanra ti sí fori. 13 Muɔ siinyɛjuɔ ŋáà Kulocɛliɛ 'nyíɛnɛ nɛ̀ kɔ̀n wè, wi pìile piyē nɛ muɔ síɛri.
         
            
               	Liɛwɛ: Zan wi cé sìi taa nɛ̀ tóri Zezi tundunminɔ nɛ̄ bèle, kire nɛ̄ pe 'kò nɛ̀ wi yeri «Liɛwɛ.»
                     A wi 'jo cɛliwɛ, ki bé gbɛ̀ nyaa tɛ́ngɛfɔlilɔ gboli wuʔu wiī nɛ nyu; gboli wuulo bèle, wi nɛ pe yeri
                     pìile.

               	Wéli baa Zan1 2.7; 3.11.

               	Wéli baa Zan 14.15,23-24; Zan1 3.23; 5.3

               	Wéli baa Mat 7.15; Zan1 2.18-19,22,26; 4.1-3; Piɛ2 2.1.

               	Wéli baa Zan1 2.23.

               	Kire lɛ̀lɛ nī lè, a siɛn wi 'puu nɛ caa bè sɛbɛ sɛbɛ wè, wi 'puu nɛ gòsiige líi gè
                     nɛ́ ki nii tùnmu luʔɔ ní gè bèri ki kpínʔini.

            

         
      

   
      
         Zan taanriwuu
1
   
      
         1
Síɛrilɛ lè11 Mi ŋáà wī Liɛwɛ wè, mi nɛ sɛbɛ ŋáà tórigi wè muɔ mɛ́, mi nàgoricɛnwɛ Gayusi, muɔ ŋáà ma 'mi dɛ́ni
         kányiʔɛ nɛ̄ gè.2 Mi nàgoricɛnwɛ, mi nɛ ki caa muɔ kele keri nyuʔɔ, dí muɔ sí puu cériwiimɛ nɛ̄ majo
         kɛnmɛ bíì nɛ̄ muɔ fungo ki yē gè. 3 Mi nyɛ́nì fundaangbuɔrɔ kpíʔile bà siinyɛninɛ pe 'pɛn náʔa weli mɛ́ wè nɛ́ pɛ́nì muɔ
         wori juu dè mi mɛ́ wè, nɛ́ jo kɛnmɛ bíì nɛ̄ muɔ yē puɔwɔ kányiʔɛ nɛ̄ gè, kire 'jo
         muɔ yē nɛ tári kányiʔɛ koligo nī gè. 4 Yakaa ní wè fundaanra kanʔa m'mɛ́ nɛ̀ tóriʔ bè ki lúʔu dí mi pìile piyē nɛ tári kányiʔɛ
         koligo nī gè.Siinyɛninɛ pálì sáʔala wori dè5 Mi nàgoricɛnwɛ, muɔ yē nɛ tári nɛ kacɛ̀ngɛ sɔ́migi nɛ kpínʔini weli siinyɛninɛ mɛ́
         bèle, nɛ̀ sí ki taa piyē nabɔnminɔ. 6 Pe pɛ́nì muɔ wori juu dè tɛ́ngɛfɔlilɔ gboli mɛ́ lè nàa nī náʔa gè kɛnmɛ bíì nɛ̄ muɔ 'dɛ́nigɛ tìɛ gè peli nɛ̄ wè. Kire nɛ̄ mari
         waa yiʔɛmɛ mari kacɛ̀ngɛ kpínʔini gè bè pe sáʔa kɛnmɛ páà nɛ̄ bàa pi 'Kulocɛliɛ dɛ́ni
         wè, peri waa pe tánʔana nī lè. 7 Ki 'nyaa piyē tánʔana nɛ̄ lè bè Kirisi míʔɛ jáari gè, kire nɛ̄ piyè fɔ̀li nɛ̀ yakaa
         suɔ sìndɛngɛlɛ mɛ́ bèleʔ. 8 Weli bèle, weli 'yɛli bè fɔ̀li bè kire siɛnnɛ bálì tìrige bèle, kire ga buu weli-
         puu pe baakuɔnyɛninɛ bèri kányiʔɛ siɛnrɛ jáari dè.Diyotirɛfu nɛ́ Demɛturusi kaala lè9 Mi yé sɛbɛ wáà tórigo wè tɛ́ngɛfɔlilɔ gboli mɛ́ lè, nɛ̀ ki yaʔa Diyotirɛfu wè, wire ŋáà ki 'wi dɛ́ni bè puu siɛnnɛ pe mìɛni yiʔɛmɛ
         gè, a wire 'cíi weli siɛnrɛ nɛ̄ dè dàa weli 'juu dè. 10 Kire kɛnmɛ nɛ̄, a mi kɛ́nì kɛ́ yeli mɛ́ wè, m'bé wi kapiʔile wori juu dè gàli wi 'kpíʔile
         gèle, wire ŋáà wiī nɛ siɛnpiire nyu dè weli wuʔu nɛ̄ gè. Nɛ̀ ki yaʔa, kire yákuɔ sí
         bɛ̀ʔ ! Wi nɛ̂ cíi bè siinyɛninɛ nabɔnminɔ tìrige bèle. Bàli sí bīɛlɛ piyē nɛ caa bè
         pe tìrige bèle, wi nɛ̂ cíi níɛ̀ pe cìra nɛ̀ yige tɛ́ngɛfɔlilɔ gboli nī lè.11 Mi nàgoricɛnwɛ, fǎga de kapiʔi tɛnmɛ gèʔ, te kacɛ̀ngɛ kire tɛnmɛ. Siɛn ŋáà wi kacɛ̀ngɛ
         kpínʔini gè, wire yē Kulocɛliɛ wuu. Ŋìi sí wiī nɛ kapiʔi kpínʔini gè, wire sì Kulocɛliɛ
         cɛ́n wè wīʔ+.12 Gàa sí ki 'Demɛturusi kúɔ wè, siɛnnɛ pe mìɛni yē nɛ wire míɛtanʔa yeri gè; wi tánʔagɛnmɛ
         pi 'nyuɔ súuri nɛ̀ yɛli nɛ́ kányiʔɛ ní gè. Weli míɛni nɛ wi míɛtanʔa yeri gè; muɔ
         nyɛ́nì ki cɛ́n weli siɛnjuuro tiī kányiʔɛ.Siɛnsɛnrɛ dè13 Siɛnniʔɛrɛ yē m'mɛ́ bè sɛbɛ, nɛ̀ ki yaʔa mi wè nɛ caa bè ki sɛbɛ nɛ́ gòsiige nɛ́ tùnmu
         luʔɔ+ níʔ. 14 Mi sɔ̀ngirɔ yē ki nɛ̄ náʔanɛ lɛ̀lɛ láà cɛ̀ri ní we bé wìye nyaa, bà we bé juu nyuɔ
         nɛ́ nyuɔ.15 Yanyige ki- puu nɛ́ muɔ ní ! Muɔ nàgorilo piyē nɛ muɔ síɛri. Ma weli nàgorilo pe mìɛni
         nigbe nigbe síɛri baa.
         
            
               	Wéli baa Zan1 2.29; 3.6.

               	Wéli baa Zan2 12kaliwɛgɛ ki táanmɛ gè.

            

         
      

   
      
         Zudi
1
   
      
         1
Síɛrilɛ lè11 Mi Zudi wè, Zezi Kirisi sùkulowo wè, nɛ́ ní Zaki siinyɛni wè, mi mi nyɛ́nì sɛbɛ ŋáà tórigo wè yeli mɛ́, yeli
         bálì Kulocɛliɛ nyɛ́nì yeri bèle. Yeli 'weli Tuu Kulocɛliɛ dɛ́ni wè, a wiī nɛ yeli
         wéli Zezi Kirisi kɛnmɛ nɛ̄ bè.2 Kulocɛliɛ wi- nyinimɛ, nɛ́ yanyige, nɛ́ dɛ́nigɛ kɛn gè yeli mɛ́ nìʔɛgɛ !Kulocɛliɛ wi bé kàyuʔu juu gè jànvaa tɛnmɛfɔlilɔ nɛ̄ bèle3 Nɛ siinyɛninɛ, yeli bálì ye 'mi dɛ́ni bèle, ki láa yē mi nɛ̄ kpuʔɔ bè sɛbɛ wáà tórigo
         yeli mɛ́ weli suɔlɔ wuʔu nɛ̄ gè, lire náà nī weli we mìɛni woli lè. Bɛ̀ sí ki yē píra
         ŋáà nī wè, mi 'ki nyaa mi 'yɛli bè ki sɛbɛ bè lèbaanna nyɔ́gɔ yeli nī yeli de tɛ́ngɛlɛ
         ni cáanra cáanri dè, tɛ́ngɛlɛ náà Kulocɛliɛ 'kɛn nɛ̀ láʔa wi wuulo mɛ́ bèle tɔligɔ
         nigbe péʔ. 4 Nɛ́ ki cɛ́n siɛnnɛ pálì nyɛ́nì làri nɛ̀ jíin yeli sunʔɔmɔ nī+, bàli bīɛlɛ pe kàyuʔujuu wori ti yé juu nɛ̀ kúɔ faʔa faʔa gè Kulocɛliɛ Siɛnsɛbɛrɛ nī dè. Kpuʔɔrɔ dáà wi kanʔa siɛnnɛ mɛ́ bèle, siɛnpiile bálì pe nɛ̂ ti líɛ majo dùʔɔ
         ti 'kɛnmɛ kɛn peli mɛ́ wī peri tári cúʔɔmɔ koligo nī gè. Bè ní taʔa kire nɛ̄ gè, piyē
         nɛ cìʔí Zezi Kirisi nɛ̄ wè, wire ŋáà nigbe wī weli Kàrigɛfɔli nɛ́ ní weli Kàfɔli wè.5 Yeli 'ti sɔ́migɔ nɛ̀ cɛ́n nɛ̀ kúɔ dàa mi je juu dè. Nɛ̀ ki yaʔa m'bé ní yeli sɔ̀ngirɔ
         tìrige dè ti nɛ̄. Bà Kàfɔli wi 'wi siɛnnɛ suɔ bèle nɛ̀ yige Ezipiti kùlo nī lè, kire kàduʔumɛ bàli piyè tɛ́ngɛ Kulocɛliɛ nɛ̄ wèʔ, a wi 'pe cúʔɔ+. 6 Ye- sɔ̀ngi ye taa nɛ́ nyìʔɛnɛ tundunminɔ ní bèle, bàli piyè yéri pe fànʔa yéridiɛyɛ nī yèʔ+, a pe 'cíi bè kò tiʔɛ gáà nī pe 'puu kòrilo bèle. A Kulocɛliɛ 'pe puɔ nɛ́ nyùʔɔdiriye
         ní yè nɛ̀ yaʔa yebiliwuɔlɔ nī lè súuri bèri kàyuʔujuujɛngɛ kpuʔɔ siri gè+.7 Ye- sɔ̀ngi ye taa nɛ́ Sodɔmi kàʔa nɛ́ Gomɔri kàʔa wuʔu ní gè míɛni, nɛ́ kàaya nyáà yi 'puu yi táanni yè. Yire yē fìɛ bɛ̀ yi siɛnnɛ
         pe 'wuʔɔgɔ taa gè á Kulocɛliɛ 'pe nyɔ́gɔ bànguɔ kàsun nī gè súuri, pe cúʔɔmɔ fìɛrɛfun kele kɛnmɛ nɛ̄ bè gàli pe 'puu nɛ kpínʔini gèle,
         gàli kiyè yɛli gèleʔ, nyìʔɛnɛ tundunminɔ bálì tíɛlɛ bèle, bàli pe 'puu nɛ caa bèri
         sìnɛ́ nɛ́ siɛnnɛ ní, bàli pe wè peli felige gèʔ+.8 Bɛ̀ míɛni sí ki yē ki siɛnnɛ bálì bīɛlɛ yeli sunʔɔmɔ nī bè. A pe 'yakaa nyaa ŋɔ́nigɔ
         káà felige nī gè, pe nɛ̂ ki kpíʔile majo Kulocɛliɛ wi 'juu nɛ́ peli ní. Pe nɛ̂ pe
         sɔ̀ngirɔ taʔa dè kire ŋɔ́nigɔ nɛ̄ gè níɛ̀ nɛ pe céri kanɛdanʔana kpínʔini gèle gàli
         ke 'núʔɔ gèle, níɛ̀ Kulocɛliɛ kàfɔligɔ faʔa gè, níɛ̀ nɛ nyìʔɛnɛ fànʔafɔlilɔ teri bèle,
         bàli bīɛlɛ kpuɔmɔ ní bè+. 9 Nɛ̀ cɛ́nì ki yaʔa, nyìʔɛnɛ tundunminɔ kàfɔli Mikayɛli+ wè, wire sì cɛ́nì fɔ̀li nɛ̀ ki kpíʔileʔ. Bà wi 'puu nɛ cáanri nɛ́ Setɛni ní wè, Misa céri tɔ́n wuʔu nɛ̄ gè bà wi yé kùu wè+, Mikayɛli sì fɔ̀li nɛ̀ kàyuʔu juu gè gbòdolilo kàfɔli nɛ̄ wèʔ nɛ̀ wi tiʔɛlɛʔ. A wi 'ki juu wi mɛ́ yákuɔ nɛ́ jo: «Kàfɔli wire wi bé muɔ
         sàri+ !»10 Nɛ̀ sí ki yaʔa kire tɛnmɛfɔlilɔ bálì bèle, piyē nɛ yakaa teri gàa piyè cɛ́n gèʔ. Gàa
         piyē nɛ cɛ́ngi gè, kire yē bɛ̀ nyàʔayɛrɛ ti kacɛ́nnɛ tíɛlɛ, kire ki bága pe cúʔɔ.
         11 Yawuʔɔ yē pe nɛ̄, nɛ́ ki cɛ́n pe nyɛ́nì taʔa Kayɛn koligo nɛ̄ gè+. Lɔri tàanma nɛ̄ bè, a pe 'taʔa Balaami kolimɔ nɛ̄ bè+. A pe 'kùu taa wè, bɛ̀ pe 'cíi Kore tíɛlɛ wè+.12 Kire siɛnnɛ bálì bèle, piyē kúrugodiɛyɛ a pe 'pɛn yeli pínɛnyɛnigɛ lìidiɛyɛ nī yè.
         Pe nɛ̂ pɛ́nì lìi fìɛrɛ fùn, peli yē nàʔavɔlilɔ bálì pe pìye kanʔa yaliire mɛ́ dè yákuɔ
         wī. Piyē bɛ̀ kàsadibarɛ tíɛlɛ dàa dī kàsaʔa fùn gè; káfaligɛ ki ti líi nɛ waa yákuɔ
         wī. Piyē bɛ̀ tiire tíɛlɛ dàa ti wè sɛngi dèʔ; a ki cɛ́nì nyaa ti sɛn lɛ̀lɛ nī lè,
         yasɛnrɛ yafiɛn nɛ̌ taa ti nīʔ. Pe 'nìre tiī kɔ́ligidɔ wī, pe 'kùu nɛ̀ taʔala tɔliyɔ
         siin. 13 Pe fìɛrɛ kakpiʔiligele kiyē bɛ̀ kuʔɔjii lakuruyo tíɛlɛ nyàa yi yɛ̀gí nɛ kpúɔn yè,
         nyàa yi kpɔ́rigɔ ŋu gè pe yiʔɛ mɛ́ gè. Piyē bɛ̀ ŋɔgɔlɔ tíɛlɛ gàli ke kɔnigi pìlige
         nī gè; Kulocɛliɛ nyɛ́nì tiʔɛ káà yaʔa pe mɛ́ súuri yebiliwuɔlɔ dɛ́ndɛn nī lè.14 Enɔki wè+, wire ŋáà wi 'puu Adama saʔa tùlugo nī gè siɛnnɛ kɔlisiinwuu wè, a wi 'Kulocɛliɛ siɛnrɛ juu dè peli wuʔu
         nɛ̄ gè nɛ́ jo: «Ki n'gɛ, Kàfɔli wi bé pɛn nɛ́ wi nyìʔɛnɛ tundunminɔ wàlidɛngɛlɛ siramuʔɔyɔ
         siramuʔɔyɔ ní yè, 15 kire ga buu bè kàyuʔu juu lewiile nɛ̄ bèle. Wi bé kàyuʔu juu bè ceri siɛn ó siɛn nɛ̄
         wi kapiʔile wuʔu nɛ̄ gè gàli wi 'kpíʔile gèle nɛ́ cíi Kulocɛliɛ nɛ̄ wè, nɛ́ siɛncuʔɔrɔ
         ti mìɛni ní dàa kapiigbiʔilile bálì pe 'juu nɛ̀ wáa Kulocɛliɛ mɛ́ wè+.»16 Kire siɛnnɛ bálì bèle, piyē nɛ kúnʔɔri súuri peli tíimɛ wuʔu nɛ̄ gè. Piyē nɛ tári
         pe nyɛ́ni koliyo nī yè nyàa yi 'pe dɛ́ni yè. Piyē nɛ pìye nyíɛnɛ pe juugɛnmɛ nī bè,
         níɛ siɛnnɛ fáanni bèle bè tɔ̀ni taa.Yeli tɛ́ngɛfɔlilɔ bèle yeri waa yiʔɛmɛ tánʔagɛnjɛ̀nmɛ nī bè17 Nɛ siinyɛninɛ, yeli bálì ye 'mi dɛ́ni bèle, yeri sɔ̀ngí de taʔa nɛ́ dàa ní weli Kàfɔli Zezi Kirisi wi tundunminɔ pe 'juu dè nɛ́ jo ki bé kpíʔile gè. 18 Pe 'ti juu yeli mɛ́ nɛ́ jo: «Cɛnzɛnyɛ nī yè, siɛncuʔɔrɔjuufɔlilɔ bé puu baa bàli pe
         bé ba taʔa pe tíimɛ kanɛdanʔana nɛ̄ gèle, gàli kiyè yɛli nɛ́ Kulocɛliɛ fíɛrɛ ní dèʔ+.» 19 Peli piyē nɛ wàlimɛ nyɔ́gi bè yeli sunʔɔmɔ nī bè. Pe duniya kasɔngilɔ ke 'fànʔa taa
         pe céri nɛ̄ dè. Kulocɛliɛ Pìle ni wè pe nīʔ.20 Nɛ siinyɛninɛ, ye- ŋɔri nyɔ́gɔ yìye nī yeli gboli nī lè, yeri waa yiʔɛmɛ yeli tiɛlɛfun
         tɛ́ngɛlɛ nī lè. Kulocɛliɛ Pìle ni- yeli yiʔɛ kíni yeli náariyɛ nī yè. 21 Ye- kò Kulocɛliɛ dɛ́nigɛ nī gè, bà yeli nɛ ki siri weli Kàfɔli Zezi Kirisi wi- bànguɔ
         sìi kɛn wè yeli mɛ́ wi nyinimɛ kɛnmɛ nɛ̄ bè.22 Yeri nyinimɛ taʔa bàli nɛ̄ pe káala nɛ tíin pe funyɔ nī yè pe tɛ́ngɛlɛ wuʔu nɛ̄ gè.
         23 Ye- pàli píle ye suɔ kàsun mɛ́ gè. Ye- nyinimɛ taa pàli nɛ̄ nɛ́ fíɛrɛ ní. Ye- cɛri
         yìye ciʔige pe burudo nɛ̄ dè dàa ti 'núʔɔ pe céri kapiʔile kɛnmɛ nɛ̄ bè, tire dáà
         ti bé gbɛ̀ yeli núʔɔ dè.Gbùʔɔrilɔ lè24 Kpuʔɔrɔ ti 'yɛli Kulocɛliɛ nɛ̄, wire ŋáà mɛ́ fànʔa ki yē gè bè yeli cò yérige wè yeli fǎga
         tuuʔ wè, bè ki yaʔa yeli sa yéri wi kpuɔmɔ yiʔɛ mɛ́ gè, tiɛlɛ fùn nɛ́ fundaangbuɔrɔ
         ní. 25 Kpuʔɔrɔ ti 'yɛli Kulocɛliɛ nigbe nɛ̄, wire ŋáà wi 'weli suɔ weli Kàfɔli Zezi Kirisi kɛnmɛ nɛ̄ bè. Kpuɔmɔ nɛ́ kpuʔɔrɔ, nɛ́ fànʔa nɛ́ kàfɔligɔ tire yé puu wi mɛ́ náʔanɛ
         duniya wi- faan wè, nɛ́ lɛ̀lɛ náà nī lè, nɛ́ lɛ̀lɛ ó lɛ̀lɛ nī láʔala fùn. Ki- taa ki puu bɛ̀ !

Siɛnrɛ ti sélimɛ tiʔɛ gè11 Kele gálì mi je juu gèle, Zezi Kirisi wi 'ke tìɛ mi nɛ̄; ki 'nyaa Kulocɛliɛ wi 'ke kɛn mi mɛ́ mi- ke tìɛ wi baakuɔlɔ nɛ̄
         bèle. Ki kele gálì ke bága tóri sìfuugo wī. A Zezi wi 'wi tundunwɔ tórigo wè, nyìʔɛnɛ tundunwɔ wè, a wi sɛ́nì ti yiʔɛ juu nɛ̀ tìɛ mi nɛ̄ mi Zan wè, wi baakuɔwɔ wè. 2 A mi sí tɔ̀ni nɛ̀ ti juu nɛ̀ láʔa, nɛ́ jo dí gìi ki mìɛni mi 'nyaa gè, Kulocɛliɛ siɛnrɛ
         dī, nɛ̀ pínɛ Zezi Kirisi wori dī ŋíʔɛgɛ.3 A siɛn ŋíì nɛ Kulocɛliɛ kajuulo siɛnrɛ dáà wéli dè nɛ ti nyu dè, á bìli nɛ ti lúru
         níɛ tári ti nɛ̄ dè, dàa dī baa sɛbɛrɛ dè, ki siɛnnɛ bèle, pe wuʔu kiī tànʔa; nɛ̀
         taʔa gíi nɛ̄, lɛ̀lɛ ni 'kò túɔn.Síɛrilɛ lè tɛ́ngɛfɔlilɔ gbuʔulo kɔlisiin mɛ́ gèle4,5 Mi Zan wè, mi mi nyɛ́ni siɛnrɛ dáà nyu dè tɛ́ngɛfɔlilɔ gbuʔulo kɔlisiin mɛ́ gèle gàli gīɛlɛ baa Azii tɛ́nimɛ nī bè; ki siɛnrɛ ti n'dɛ: Kulocɛliɛ
         wè, ŋàa wi yē wè, nɛ́ kíni yē baa wè, nɛ́ wi bága pɛn wè, nɛ́ pìgele kɔlisiin gálì
         gīɛlɛ baa wi kùlofɔlilɔ kácunʔɔ ki yiʔɛ mɛ́ gè, nɛ́ Zezi Kirisi ní wè wire ŋáà wī kijuufɔli wè nɛ́ yéri wi nyayerigele nī gèle wè, pe- kpuʔɔrɔ nɛ́ yanyige kɛn ye mɛ́.Zezi Kirisi wire wī péliwe wè nɛ̀ nyɛ́ nɛ̀ yiri kúbilo sunʔɔmɔ nī bè, nɛ̀ pínɛ wire
         wī duniya kùlofɔlilɔ pe kàfɔli wè. Wire ŋáà wī weli 'wi dɛ́ni á wi 'weli suɔ nɛ̀ yige
         weli kapiʔile nī gèle wi sìsiɛn kire fànʔa nɛ̄ gè, 6 nɛ̀ weli kpíʔile kùlofɔligɔ wuulo, a weli 'kò kacuɔnrilɔ Kulocɛliɛ mɛ́ wè, wi Tuu wè. Kpuʔɔrɔ dè nɛ́ fànʔa ní gè, ti 'yɛli wi nɛ̄ lɛ̀gɛlɛ ke mìɛni nī. Ki- taa ki puu bɛ̀.7 Ye nyaa, wi bága de báan kàsadibarɛ nī dè dí siɛnnɛ pe mìɛni bèle,nɛ́ bìli pe cé wi súbulo bèle pe sí de wi nyaʔa.Duniya siɛnnɛ feliye yi mìɛni bága de nyɛni de ki yáa kire lɛ̀lɛ nī lè.ʔaan díɛ, ki- taa ki puu bɛ̀+ !8 «Mi wī Alifa wè nɛ́ ní Omega+ wè», Kàfɔli Kulocɛliɛ wi 'jo bɛ̀, wire ŋáà wi yē wè, nɛ́ ŋàa wi kíni nɛ yē wè, nɛ́
         ŋàa wi bága pɛn wè, ŋàa wī Fànʔa ki mìɛni Kàfɔli wè.Kulocɛliɛ wi 'Zan yiʔɛ mugu gè a wi 'Zezi nyaa wè9 Mi Zan wè, yeli siinyɛni wè, mi yē nɛ pínɛ nɛ wuʔɔ nɛ́ yeli ní kùlofɔligɔ nī gè, weli 'ki
         kpàri nɛ̀ cò nɛ́ kò pínɛnyɛnigɛ nɛ̄ gè nɛ́ Zezi ní wè. Mi 'puu dàala láà nɛ̄ kuʔɔjii
         sunʔɔmɔ nī bè, pe ni ye Patimɔsi, Kulocɛliɛ siɛnrɛ ti juʔu kire kɛnmɛ nɛ̄ bè nɛ́ Zezi
         wori ti jáarigɛ kɛnmɛ nɛ̄ bè. 10 Kàfɔli wi cɛngɛ gè, a Kulocɛliɛ Pìle ni 'mi yiʔɛ múgu gè, a mi kɛ́nì juumɔ páà lúʔu kpuʔɔ mi kàduʔumɛ gè, majo kàkpanʔa
         pe 'wíi. 11 Juumɔ pi siɛnrɛ ti n'dɛ: «Gàa muɔ nɛ nyaʔa gàa gè, -ki sɛbɛ ma tórigo tɛ́ngɛfɔlilɔ gbuʔulo kɔlisiin mɛ́ gèle baa kàaya nyáà mɛ́ yè, yi n'yɛ: Efɛzi, Simirini, Pɛrigami, Tiyatiiri,
         Saridi, Fiiladɛlifii, nɛ́ Lawodise.»12 A mi 'yiʔɛ bè wéli, ŋáa wi 'puu nɛ nyu nɛ́ mi ní wè. Bà sí mi 'yiʔɛ wè, nɛ̀ ki 'nyaa
         tiɛ fètindaʔaya kɔlisiin. 13 Fètindaʔaya nyáà yi kɔlisiin sunʔɔmɔ nī bè, wàa 'puu baa nɛ ní Siɛn Pùɔ tíɛlɛ+. Wi cé burugbuʔɔ le, nɛ́ ki puɔ sìndinge nī gè nɛ́ tiɛ màʔana ní. 14 Wi nyùgo gè nɛ́ wi nzìire ní dè, ti 'puu nɛ fíligi pérepere, wi nyapigele ní gèle
         majo kàsunnyige gī. 15 Wi tɔliyɔ yi 'puu nɛ nyíʔɛnɛ nɛ́ ní wɔligiyɔ bɛ̀ kányiɛrɛ tíɛlɛ cɛ̀nrɛ bɛ̀ pe cî ti
         nyɛgɛ vúguro kàsun nī gè, wi yékpoli ní lè muɔ bé jo lakpoliyo yi nyɛ́ni cuulo. 16 Wi cé ŋɔgɔlɔ kɔlisiin cò wi kàliige nī gè. Yiɛyɛ siin ŋɔsii tàanwa wáà 'puu wi nyuɔ
         nī gè sìɛnwɛ. Wi kɛnmɛ pi 'puu majo bɛ̀ cɛngɛ ki cî nɛ wáari nɛ́ ki ŋɔri ti mìɛni
         ní dè.17 Bà mi 'wi nyaa wè, a mi 'tuu wi tɔliyɔ láara yè nɛ̀ kò bɛ̀ kpúu tíɛlɛ. A wi sí wi
         kàliige taʔa gè mi nɛ̄ nɛ́ jo: «Fàri fìʔɛ́ʔ, mi wī péliwe wè nɛ́ ní sɛnwɛ wè. 18 Mi yē sìi nɛ̄. Mi cé kùu, ki sí n'gɛ, mi yē sìi nɛ̄ súuri kúɔmɔ fùn, nɛ̀ pínɛ kùu
         kɔ̀rikaanna lè nɛ́ kusiʔi kɔ̀rikaanna ní lè, mi mɛ́ ke yē.19 «Ma sí ki sɛbɛ, gàa muɔ 'nyaa gè, nɛ́ kele gílì gīɛlɛ baa gèle, nɛ́ gàa ki bága kpíʔile
         gè. 20 Gìi gī kalarilɛ lè ŋɔgɔlɔ kɔlisiin wori dè, gàli muɔ 'nyaa mi kiyɛ nī yè, nɛ́ tiɛ
         fètindaʔaya kɔlisiin ní yè, ki n'gɛ: ŋɔgɔlɔ kɔlisiin keli 'nyaa tɛ́ngɛfɔlilɔ gbuʔulo
         kɔlisiin ke nyìʔɛnɛ tundunminɔ bèle; fètindaʔaya kɔlisiin yire sí yī tɛ́ngɛfɔlilɔ gbuʔulo kɔlisiin gèle.»
         
            
               	Wéli baa Dan 7.13; Zaka 12.10.

               	Alifa wè nɛ́ ní Omega: Girɛki yasɛbɛgɛlɛ nī gèle, alifa wire wī sélimɛ nɛ̄ bè, omega wire sí wī kúɔmɔ nɛ̄
                     bè. Kire kɔri wi 'jo Zezi wire wī sélimɛ bè nɛ́ ní kúɔmɔ nɛ̄ bè.

               	Wéli baa Dan 7.13.

Efɛzi kàʔa tɛ́ngɛfɔlilɔ gboli sɛbɛ wè21 «-Ki sɛbɛ ma tórigo Efɛzi kàʔa tɛ́ngɛfɔlilɔ gboli ni nyìʔɛnɛ tundunwɔ mɛ́ wè, ma wi yɛ: Ŋàa wi 'ŋɔgɔlɔ kɔlisiin cò gèle wi kàliige nī gè, níɛ tári tiɛ
         fètindaʔaya kɔlisiin sunʔɔmɔ nī bè, wi 'jo:2 «Mi 'muɔ kakpiʔiligele cɛ́n gèle nɛ́ muɔ fùrɔgɔ ní gè, nɛ̀ muɔ lèbaanna wuʔu cɛ́n
         gè nɛ̀ pínɛ. Mi 'ki cɛ́n muɔ sì ki yaʔa nɛ̀ kɛn siɛnpiile mɛ́ bèleʔ. Nɛ̀ pínɛ bìli
         pe 'jo peli yē tundunminɔ bèle, muɔ 'pe siʔɛ nɛ̀ wéli nɛ̀ ki 'nyaa pe wè kireʔ; muɔ 'pe nyaa káfinɛrɛfɔlilɔ
         bīɛlɛ. 3 Muɔ yē nɛ́ lèbaanna ní, muɔ 'ki kpàri nɛ̀ cò mi míʔɛ kire kɛnmɛ nɛ̄ bè, muɔ sì kɛ́nì
         fùrɔ nɛ̀ láʔaʔ.4 «Kaala níì sí mi 'cò muɔ kúrugu lè, kire 'nyaa dɛ́nigɛ gáà ki 'kíni nɛ̀ puu muɔ mɛ́
         gè, muɔ 'ki yaʔa. 5 Ma sí muɔ tuugɛnmɛ sɔ̀ngi bè, má sí làa yiʔɛ, ma koli mari kele kúu gèle bɛ̀ muɔ cé
         séli nɛ ki kpínʔini gè. Á kire 'laa wè, a muɔ sì làa yiʔɛ wèʔ, m'bé kɛ́ baa muɔ kúrugu
         bè sa muɔ fètindaʔaga sìʔɛrɛ gè ki tiʔɛ nī gè. 6 Làa sí yē baa, muɔ 'pɔ́ri kire tiɛlɛ nɛ̄ lè, ki 'nyaa Nikola wuulo pe kakpiʔiligele
         ke 'muɔ biɛn bɛ̀ ke 'mi biɛn nɛ̀ pínɛ gèle.7 «A ngbóli yē ŋìi nɛ̄, siɛn wi- ti lúʔu dàa Kulocɛliɛ Pìle niī nɛ nyu tɛ́ngɛfɔlilɔ gbuʔulo mɛ́ gèle. A ŋìi pɛ́nì fànʔa taa nɛ̀ fori wè, m'bága
         sìi tiige ki yasɛngɛ kɛn gè ki siɛn mɛ́ wè wi- ki káa; kiī baa Kulocɛliɛ tiɛcɛ̀ngɛ
         nī gè.»Simirini kàʔa tɛ́ngɛfɔlilɔ gboli sɛbɛ wè8 «-Ki sɛbɛ ma tórigo Simirini kàʔa tɛ́ngɛfɔlilɔ gboli ni nyìʔɛnɛ tundunwɔ mɛ́ wè, ma wi yɛ: Ŋàa wī péliwe wè nɛ́ ní sɛnwɛ wè, wi cé kùu wè nɛ́ sí yē sìi nɛ̄
         wè, wi 'jo:9 «Mi 'ki cɛ́n wuʔɔgɔ gáà gī muɔ nɛ̄ gè, nɛ́ muɔ fɔ̀ngɔ ní gè; nɛ̀ sí ki taa lɔri yē
         muɔ mɛ́. Nɛ̀ pínɛ bàli pe 'jo peli yē Zuufulo nɛ̀ sí ki yaʔa pe wè kire wèʔ, níɛ muɔ
         míʔɛ córi gè, mi 'pe cɛ́n. Setɛni gboli wuulo cɛ bīɛlɛ. 10 Fàri fìʔɛʔ wuʔɔgɔ gáà ki báan muɔ mɛ́ gèʔ.«Ki 'nyaa gbòdolilo kàfɔli wiī nɛ ki caa bè yeli pálì wáa kasuu nī bè yeli siʔɛ bè wéli; yeli bé wuʔɔgɔ suɔ
         bè taa cɛnyɛ kiɛ. Kò baa muɔ nyayerigele nī gèle bè taa muɔ pa kùu, bà m'bága kpuʔɔrɔ
         ndɔ̀ngɔ kɛn gè muɔ mɛ́ sìi wuʔu gè.11 «A ngbóli yē ŋìi nɛ̄, siɛn wi- ti lúʔu dàa Kulocɛliɛ Pìle niī nɛ nyu tɛ́ngɛfɔlilɔ gbuʔulo mɛ́ gèle. A ŋìi pɛ́nì fànʔa taa nɛ̀ fori wè, kùu siinwuu wiǐ gbɛ̀ yafiɛn kpíʔile
         wi nɛ̄ʔ.»Pɛrigami kàʔa tɛ́ngɛfɔlilɔ gboli sɛbɛ wè12 «-Ki sɛbɛ ma tórigo Pɛrigami kàʔa tɛ́ngɛfɔlilɔ gboli ni nyìʔɛnɛ tundunwɔ mɛ́ wè, ma wi yɛ: Ŋàa mɛ́ yiɛyɛ siin ŋɔsii tàanwa wi yē wè, wi 'jo:13 «Mi 'muɔ kòridiʔɛ cɛ́n gè: baa Setɛni kácunʔɔ ki yē kire tiʔɛ nī. Nɛ̀ pínɛ muɔ 'fàan
         mi míʔɛ nɛ̄ gè, muɔ sì kɛ́nì yiri tɛ́ngɛlɛ nī lè mi koligo nī gèʔ, fúɔ nɛ̀ pɛ́nì taa
         cɛngɛ gíì pe cé kɛ́nì Antipasi kpúu wè; wi cé yéri wi nyayerigele nī gèle nɛ mi wori
         nyu dè. Kire 'kpíʔile baa yeli sunʔɔmɔ nī bè baa Setɛni wi kòrí wè.14 «Tiʔɛlɛ kálì sí yē náʔa, fúɔ mi 'yɛli bè ke juu muɔ nɛ̄: ki 'nyaa baa muɔ tiʔɛ nī
         gè, pàli yē baa, pe 'Balaami tɛnmɛnɛ cò lè nɛ tári ni nɛ̄, bà wi cé juu nɛ̀ le Balaki nī wè nɛ́ wi yɛ wi- pɛnnɛ cáan Isirayɛli pìile yiʔɛ mɛ́ gè, nɛ́ pe kɛn a pe 'yasunro kaara káa dè nɛ́ kanuʔɔrɔ kele kpíʔile
         gèle+.15 «Nɛ̀ pínɛ, pàli yē baa muɔ tiʔɛ nī gè pe 'Nikolayé tɛnmɛnɛ cò lè nɛ tári ni nɛ̄. 16 Ma sí yiʔɛ muɔ fungo nī gè, á kire 'laa wè m'bága fuu bè pɛn muɔ kúrugu, m'bé sí pa
         kapiɛnnɛ tún nɛ́ pe ní nɛ́ ŋɔsii ní wè, ŋàa wī náʔa mi nyuɔ nī gè.17 «A ngbóli yē ŋìi nɛ̄, siɛn wi- ti lúʔu dàa Kulocɛliɛ Pìle niī nɛ nyu tɛ́ngɛfɔlilɔ gbuʔulo mɛ́ gèle. A ŋìi kɛ́nì fànʔa taa nɛ̀ sɛ́nì fori wè,
         mana ŋáà wī làriwɛ wè, m'bé wi kɛn ki siɛn mɛ́ wè. Nɛ̀ pínɛ m'bé sìndɛnibifiile kɛn ki
         siɛn mɛ́ wè. Míɛfɔngɔ káà yē baa sɛbɛgɛ ki sìndɛnibile nɛ̄ lè; siɛn sì ki cɛ́nʔ nɛ̀
         yiri ŋàa wi 'ki míʔɛ taa gèʔ.»Tiyatiiri kàʔa tɛ́ngɛfɔlilɔ gboli sɛbɛ wè18 «-Ki sɛbɛ ma tórigo Tiyatiiri kàʔa tɛ́ngɛfɔlilɔ gboli ni nyìʔɛnɛ tundunwɔ mɛ́ wè, ma wi yɛ: ‹Ti n'dɛ dàa Kulocɛliɛ Jaa wi 'juu dè; wi nyapigele kiyē majo kàsunnyige
         gī, á wi tɔliyɔ ní yè bɛ̀ kányiɛrɛ tíɛlɛ bɛ̀ pe sî ti nyɛgɛ á ti nìɛ nyíʔɛnɛ dè.19 « ‹Mi 'muɔ kakpiʔiligele cɛ́n gèle, nɛ́ muɔ dɛ́nigɛ ní gè, nɛ́ muɔ tɛ́ngɛlɛ ní lè,
         nɛ́ muɔ baara ní dè, nɛ́ muɔ kpàricogo ní gè, nɛ́ kakuʔɔlɔ gálì muɔ nɛ kúu píra ŋáà
         nī wè á ke 'niʔɛ nɛ̀ tóri péligele nɛ̄ gèle.20 « ‹Kaala láà sí yē náʔa, m'bé ni juu muɔ nɛ̄: Ki 'nyaa cɛliwɛ ŋáà pe ye Zezabɛli wè,
         wi 'jo wire yē Kulocɛliɛ siɛnjuuwo wè, muɔ 'wi yaʔa wìimɛ wi- mi baakuɔlɔ tɛnmɛ bèle nɛ pe fáanni nɛ pùunní pe kanuʔɔrɔ
         kele kúu níɛ yasunro kaara káa dè. 21 Mi nyɛ́nì lɛ̀lɛ yaʔa wi mɛ́ gìi ki bé tí wi- yiʔɛ wi fungo nī gè, nɛ̀ sí ki taa wi
         wè caa bè láʔa wi kanuʔɔrɔ nɛ̄ dèʔ. 22 Ma sí nyaa, m'bé yaabiimɛ wáa wi nɛ̄ wi- kò yaala yasinɛgɛ nɛ̄, nɛ̀ pínɛ m'bé wuʔɔgbuʔɔ
         taʔa pe nɛ̄ bàli pe nyɛ́ni cúʔɔmɔ kele kúu gèle nɛ́ wi ní wè, a piyè láʔa wi kakpiʔiligele
         nɛ̄ gèleʔ. 23 Nɛ̀ pínɛ m'bé wi pìile pe sìi kúɔ wè, bɛ̀ tɛ́ngɛfɔlilɔ gbuʔulo ke mìɛni bé ki cɛ́n
         mi mi nyɛ́ni nyaʔa siɛn sɔ̀ngirɔ nī dè nɛ́ siɛn fungo nī gè. M'bága ye mìɛni nigbe
         nigbe sàri bè yɛli nɛ́ ye kakpiʔiligele ní gèle.24 « ‹M'bé sí ki juu yeli mɛ́ yeli sɛnminɛ bálì bīɛlɛ baa Tiyatiiri kàʔa mɛ́ gè yiyè
         taʔa ki cuɔ ŋáà wi tɛnmɛnɛ nɛ̄ lèʔ, nɛ̀ pínɛ yeli sì ki cɛ́nʔ gàa pe ye Setɛni kalarikpoliyo
         yèʔ, kire nɛ̄ mi sǐ ní tugoro táà taʔa yeli nɛ̄ʔ. 25 Gìi gī yeli mɛ́ nɛ̀ kúɔ gè, ye- ki cò kpuʔɔ fúɔ bè taa mi ga pɛn.26 « ‹A ŋìi kɛ́nì fànʔa taa nɛ̀ pɛ́nì fori wè, níɛ mi nyɛ́ni kele kúu gèle fúɔ nɛ̀ pɛ́nì
         nɔ̀ láʔala nɛ̄ lè, m'bé ki fànʔa kɛn gè siɛn mɛ́ wè wi- puu kùlogolo ke nyùgo nɛ̄
         gè.27 Bɛ̀ wi béri kùlogolo nári gèlenɛ́ timɔri kàgbiile ní,majo bɛ̀ pe sî cuʔu yakpiʔiligemuʔɔrɔ gè kɛnmɛ bíì nɛ̄ bè+.28 « ‹Kɛnmɛ bíì nɛ̄ mi 'ki taa mi Tuu mɛ́ wè, bɛ̀ míɛni m'bága kpìɛnduumɛ ŋɔnɔ̀ kɛn lè
         ki siɛn mɛ́ wè.29 « ‹A ngbóli yē ŋìi nɛ̄, wi- ti lúʔu dàa Kulocɛliɛ Pìle niī nɛ nyu tɛ́ngɛfɔlilɔ gbuʔulo mɛ́ gèle.› » 
         
            
               	Wéli baa Tɔ́r 25.1-2.

               	Wéli baa Ŋún 2.8-9.

Saridi kàʔa tɛ́ngɛfɔlilɔ gboli sɛbɛ wè31 «-Ki sɛbɛ ma tórigo Saridi kàʔa tɛ́ngɛfɔlilɔ gboli ni nyìʔɛnɛ tundunwɔ mɛ́ wè, ma wi yɛ: Ŋàa mɛ́ Kulocɛliɛ pígele kɔlisiin ke yē gèle nɛ́ ŋɔgɔlɔ kɔlisiin
         ní gèle, wi 'jo:«Mi nyɛ́nì muɔ kakpiʔiligele cɛ́n gèle, muɔ míʔɛ ki 'yiri a pe 'jo muɔ yē wiiwe, nɛ̀
         sí ki taa muɔ yē kùuwo wī. 2 Yɛ̀ ma yéri díɛ, má sí ŋɔri nyɔ́gɔ bìli sɛnminɛ nī bèle pe 'kò cɛ̀ri bè kùu bèle.
         Á kire 'laa wè, mi 'ki nyaa muɔ kakpiʔiligele kiyè nyuɔ nɛ̀ fori mi Kulocɛliɛ yiʔɛ
         mɛ́ gèʔ.3 «Kire nɛ̄, ma sí sɔ̀ngi ma taa tɛnmɛnɛ náà muɔ 'taa lè nɛ́ gìi 'muɔ lúʔu gè; -ti cò
         má sí làa yiʔɛ. Á kire 'laa wè, a muɔ sì yɛ̀ nɛ̀ yéri wèʔ, m'bága pɛn bɛ̀ kàyuuwo
         tíɛlɛ; muɔ sǐ ki cɛ́nʔ lɛ̀lɛ níì nī m'bága pa muɔ fuu wèʔ. 4 Nɛ̀ sí ki taa siɛnnɛ pálì cɛ̀ri yē baa muɔ mɛ́ Saridi kàʔa nī gè, piyè pe burudo núʔɔ
         dèʔ. Peli bèle, pe bága de tári nɛ́ mi ní nɛ́ yafiire ní, nɛ̀ taʔa gíi nɛ̄, pe nyɛ́nì
         yɛli nɛ́ ki ní.5 «A ŋìi kɛ́nì fànʔa taa nɛ̀ jáa nɛ̀ pɛ́nì fori wè, bɛ̀ wi bé yafiire le; miǐ wi míʔɛ
         kurugo gè bè láʔa sìi sɛbɛ nī wèʔ, nɛ̀ pínɛ m'bé wi wori juu dè mi Tuu wi yiʔɛ mɛ́
         gè nɛ́ wi nyìʔɛnɛ tundunminɔ pe yiʔɛ mɛ́ gè.6 «A ngbóli yē ŋìi nɛ̄, siɛn wi- ti lúʔu dàa Pìle niī nɛ nyu tɛ́ngɛfɔlilɔ gbuʔulo mɛ́ gèle.»Fiiladɛlifii kàʔa tɛ́ngɛfɔlilɔ gboli sɛbɛ wè7 «-Ki sɛbɛ ma tórigo Fiiladɛlifii kàʔa tɛ́ngɛfɔlilɔ gboli ni nyìʔɛnɛ tundunwɔ mɛ́ wè, ma wi yɛ: Ŋàa wī tiɛlɛ fùn wè, wiī kányiʔɛ gè, Dawuda kɔ̀rikaanna niī wi mɛ́; a wi 'kɔ̀ri múgu gè siɛn sǐ gbɛ̀ ki tɔ́nʔ, a wi 'ki tɔ́n,
         siɛn sǐ gbɛ̀ ki múguʔ, wire 'wi jo:8 «Mi 'muɔ kakpiʔiligele cɛ́n gèle. Nyaa, mi nyɛ́nì kɔ̀ri káà yérige muɔ yiʔɛ mɛ́ gè;
         kiī múguyaʔaga, siɛn sǐ gbɛ̀ jáa bè ki tɔ́nʔ. Muɔ ŋɔri ti 'tɔ̀ni nɛ̀ cɛ́ri, kire nɛ́
         ki mìɛni ní a muɔ 'mi siɛnrɛ cò dè, muɔ sì mi míʔɛ cíi gèʔ. 9 Nyaa, m'bé Setɛni gboli wuulo pálì kɛn muɔ mɛ́, bàli pe 'jo peli yē Zuufulo bèle nɛ̀
         sí ki yaʔa pe finɛnɛ wī, pe wè kireʔ. Pe bé pa pìye cáan muɔ tɔliyɔ láara yè bèri
         muɔ gbùʔɔrɔ́, bɛ̀ pe bé ki cɛ́n muɔ woli ni 'mi dɛ́ni.10 «Bɛ̀ muɔ 'lèbaanna le nɛ̀ mi siɛnrɛ cò dè wè, bɛ̀ mìɛni m'bága de muɔ wéli a puuwelige
         lɛ̀lɛ ni kɛ́nì nɔ̀ lè. Ki lɛ̀lɛ niī nɛ báan, ni bága pa tuu duniya wuulo pe míɛni
         nɛ̄ bèle, bè wuʔɔgɔ cáan dàala wuulo nɛ̄ bèle. 11 Ki 'kò cɛ̀ mi nɛ báan baa. Tɛnmɛnɛ náà muɔ 'taa lè, -ni cò cɛ̀ngɛ; siɛn fǎga muɔ kpuʔɔrɔ
         ndɔ̀ngɔ suɔ gè muɔ mɛ́ʔ.12 «A ŋìi kɛ́nì jáa nɛ̀ pɛ́nì paʔa wè, m'bé wi kpíʔile mi Kulocɛliɛ Gbùʔɔrɔsaʔa ki gèdinnɛ lè; wiǐ ní ga yiri kpànʔanɛ cíginiʔ. Nɛ̀ pínɛ m'bága mi Kulocɛliɛ wi míʔɛ
         sɛbɛ gè ki siɛn nɛ̄ wè nɛ́ mi Kulocɛliɛ kàʔa ki míʔɛ ní gè bè pínɛ, kire 'jo Zerizalɛmi kàfɔngɔ gáà ki je ga kɔ́n baa nyìʔɛnɛ nī lè mi Kulocɛliɛ wi tiʔɛ nī gè bè tìgi gè; m'bága mi míɛfɔngɔ sɛbɛ gè ki siɛn nɛ̄
         wè bè pínɛ.13 «A ngbúʔulo yē ŋìi nɛ̄, siɛn wi- ti lúʔu dàa Kulocɛliɛ Pìle niī nɛ nyu tɛ́ngɛfɔlilɔ gbuʔulo mɛ́ gèle.»Lawodise kàʔa tɛ́ngɛfɔlilɔ gboli sɛbɛ wè14 «-Ki sɛbɛ ma tórigo Lawodise kàʔa tɛ́ngɛfɔlilɔ gboli ni nyìʔɛnɛ tundunwɔ mɛ́ wè, ma wi yɛ: Ŋàa pe ye Kitaabuubɛ wè, nɛ́ ní kijuufɔli wè, nɛ́ ní tɛ́ngɛmɛ siɛn
         kányiʔɛfɔli wè, wire wī Kulocɛliɛ yafaanra ti nyùgo gè, wi 'jo:15 «Mi 'muɔ kakpiʔiligele cɛ́n gèle, nɛ̀ ki cɛ́n muɔ wè nyíwɛʔ, muɔ sí ní wè sícaʔawaʔ.
         Kire kaala sî ní cɛ pɔ́ri ma cé puu nyíwɛ, á kire 'laa ma cé puu sícaʔawa.16 «Bɛ̀ sí muɔ 'kò wúlɔmiwulɔmi wè, muɔ wè sícaʔawaʔ, muɔ sí ní wè nyíwɛ wèʔ, kire nɛ̄
         m'bé muɔ tùbu bè yige. 17 Nɛ̀ taʔa gíi nɛ̄, muɔ nɛ ki nyu nɛ́ jo muɔ yē yakaafɔli, dí lɔri yē muɔ mɛ́, muɔ màakuu
         wè yafiɛn nɛ̄ʔ. Nɛ̀ sí ki taa muɔ sì ki cɛ́n muɔ yē fuunmɔ nī wīʔ, muɔ yē nyinimɛ
         wuu. Fɔ̀ngɔfɔli muɔ yē, nɛ ní fúɔn, nɛ ní bòribiɛ. 18 Tí m'bé muɔ yɛri yo: pa tiɛ suɔ mi mɛ́ ŋàa pe 'nyɛgɛ kàsun nī a wi 'cìile wè, bɛ̀
         muɔ bé kò lɔrifɔli. Má sí yafiire suɔ ma le mìɛ nɛ̄ ma muɔ fìɛrɛ tiʔɛ tɔ́n gè, má
         sí nyapigele tiiluʔɔ suɔ ma le muɔ nyapigele nɛ̄ gèle, bɛ̀ muɔ béri nyaʔa.19 «Mi wè, bìli pe mìɛni bīɛlɛ pe 'mi dɛ́ni bèle, mi nìɛ pe cɔ̀rí nɛ pe nii koligo nī.
         Ma sí cáʔara ma làa yiʔɛ díɛ ! 20 Nyaa, mi yē náʔa yériwe kɔ̀ri ki wìile nɛ̄ lè, níɛ ki kóli. A ŋìi kɛ́nì mi juumɔ lúʔu
         bè nɛ́ kɔ̀ri múgu gè, bɛ̀ m'bé jíin ki siɛn kúrugu wè bè lìi nɛ́ wi ní; wire míɛni
         wi bé lìi nɛ́ mi ní.21 «A ŋìi kɛ́nì jáa nɛ̀ sɛ́nì nɔ̀ ki kúɔmɔ nɛ̄ bè, bɛ̀ m'bága tɛ́nidiʔɛ kɛn wi mɛ́ wi-
         puu nɛ́ mi ní mi kùlofɔligɔ kácunʔɔ nɛ̄ gè, majo bɛ̀ mi mìɛni wè mi 'fànʔa taa nɛ̀
         jáa wè, nɛ́ tɛ́ni nɛ́ mi Tuu ní wè wi kùlofɔligɔ kácunʔɔ nɛ̄ gè.22 «A ngbúʔulo yē ŋìi nɛ̄, wi- ti lúʔu dàa Kulocɛliɛ Pìle nii nɛ nyu tɛ́ngɛfɔlilɔ gbuʔulo mɛ́ gèle.»

Piyē nɛ Kulocɛliɛ gbùʔɔrɔ́ wè baa nyìʔɛnɛkaʔa nī gè41 Bà tire 'tóri dè, a mi 'kɔ̀ri káà nyaa múguyaʔaga baa nyìʔɛnɛ nī lè; a ki 'nyaa juumɔ báà mi cé kíni nɛ̀ lúʔu bè, ki ní bɛ̀ kàkpanʔa wíimɛ tíɛlɛ
         bè, a ki yékpoli ni 'juu nɛ́ mi ní nɛ́ jo: «Te tári náʔa; kele gílì ke bága tóri gàa
         kàduʔumɛ gè, m'bé ke tìɛ muɔ nɛ̄.»2 A Kulocɛliɛ Pìle ni 'fali nɛ̀ mi yiʔɛ múgu gè, a mi 'kùlofɔlilɔ kácunʔɔ káà nyaa wálilɛ baa nyìʔɛnɛ
         nī lè, siɛn wáà ní tɛ́niwɛ ki nɛ̄. 3 Ŋàa wi 'puu tɛ́niwɛ kùlofɔlilɔ kácunʔɔ nɛ̄ gè, wi 'puu nɛ nyíʔɛnɛ bɛ̀ jasipi kàdɛnigɛ
         tíɛlɛ nɛ́ bɛ̀ sariduwani kàdɛnigɛ tíɛlɛ, á kàsaŋɔnɔ láà 'kácunʔɔ màʔa gè nɛ̀ suʔu,
         ni 'puu bɛ̀ ɛmɛrɔdi kàdɛnigɛ tíɛlɛ.4 Kùlofɔlilɔ kácuɔnyɔ togo nɛ́ sicɛri cé ki kácunʔɔ gáà màʔa gè nɛ̀ suʔu, liɛlɛ togo nɛ́ sicɛri ní tɛ́ninɛ ki kácuɔnyɔ nɛ̄ yè nɛ́ buruviire ní, kpuʔɔrɔ ndɔ̀nyɔ ní
         pe nɛ̄ nyùyɔ nɛ̄ yè, tiɛ ndɔ̀nyɔ yi 'puu. 5 Nyìʔɛnɛ ni 'puu nɛ nyíʔɛnɛ, tùnmɔ páà 'puu baa, kàsakpɛnigɛ 'puu nɛ kpɛ̀ní baa kùlofɔlilɔ
         kácunʔɔ ki tiʔɛ nī gè. Nɛ̀ pínɛ kàsunnyige fètingele kɔlisiin 'puu nɛ nyí baa kácunʔɔ
         ki yiʔɛ mɛ́ gè; Kulocɛliɛ pígele kɔlisiin keli gīɛlɛ. 6 Kùlofɔlilɔ kácunʔɔ ki yiʔɛ mɛ́ gè kuʔɔjii wáà 'puu baa cìiliwe yéliyeli nɛ wéli nɛ
         sùurí ki nī bɛ̀ kirisitali kàdɛnigɛ tíɛlɛ. Yawiiye sicɛri 'puu kácunʔɔ ki laamɛ nī
         bè nɛ̀ ki màʔa nɛ̀ suʔu, nyapigele ní yi nɛ̄ nɛ̀ màʔa yiʔɛmɛ gè nɛ́ kàduʔumɛ gè.7 Yawiʔi pélige ki 'puu bɛ̀ jàri tíɛlɛ, siinwuʔu ní gè bɛ̀ nɛ̀piɛyɛlilɛ tíɛlɛ, taanriwuʔu
         ki 'puu nɛ́ siɛn yiʔɛ ní, yawiʔi sicɛriwuʔu ki 'puu bɛ̀ nyùɔ tíɛlɛ wi ní nɛ lali.
         8 Yawiiye sicɛri yi mìɛni 'puu nɛ́ fíkɛnyɛ kɔlini kɔlini ní, nyapigele ní fíkɛnyɛ nɛ̄
         yè tiɛyɛ yi mìɛni nī, kàli ní fíkɛnyɛ láara yè. Pìlige nɛ́ cɛnvugo, yiì 'puu nɛ pìirí
         nɛ nyaʔaʔ, yi 'puu nɛ ki nyu níɛ waa:«Wiī tiɛlɛ fùn !Wiī tiɛlɛ fùn !Wiī tiɛlɛ fùn !Kàfɔli Kulocɛliɛ,wire wī Fànʔaki mìɛni Kàfɔli wè !Wire wi 'kíni yē baa !Wiī bile !Wiī nɛ báan baa !»9 Ŋàa wī baa tɛ́niwɛ kùlofɔlilɔ kácunʔɔ nɛ̄ gè, nɛ ní sìi nɛ̄ lɛ̀gɛlɛ ke mìɛni nī gèle,
         a yawiiye nyáà yi sí gbɛ̀nɛ wi gbùʔɔrɔ́ níɛ wi kpóri wè, nɛ wi síɛri wè, 10 liɛlɛ togo nɛ́ sicɛri bálì pe nɛ̂ tìgi nɛ̀ yiɛyɛ cúbulo yè dàala nɛ̄ lè wi yiʔɛ mɛ́
         gè nɛ wi gbùʔɔrɔ́, wire ŋáà wī sìi nɛ̄ lɛ̀gɛlɛ ke mìɛni nī súuri wè, níɛ̀ pe ndɔ̀nyɔ
         láʔala yè nɛ̀ cáan kùlofɔlilɔ kácunʔɔ ki yiʔɛ mɛ́ gè níɛ̀ nɛ ki nyu níɛ̀ jo:11 «Weli Kàfɔli Kulocɛliɛ, muɔ 'yɛli weri muɔ gbùʔɔrɔ́,weri kpuʔɔrɔ tari muɔ nɛ̄;muɔ 'yɛli we- fànʔa kɛn gè muɔ mɛ́.Nɛ̀ taʔa gíi nɛ̄, muɔ ma yɛrɛ ti mìɛni faan,nɛ̀ pínɛ muɔ nyɛ́ni kaala lire ni 'ti yige bile,kire ki 'tí a ti 'faan.»

Sìnbapile náà ni 'sɛbɛ sáʔala wè kpuʔɔrɔ ti 'yɛli ni nɛ̄51 Ŋàa wi 'puu tɛ́niwɛ kùlofɔlilɔ kácunʔɔ nɛ̄ gè, a mi 'sɛbɛkuruwo wáà nyaa wi mɛ́ kàliige
         nī gè, yasɛbɛrɛ ní baa wi laamɛ nī bè, tàa ní wi kàduʔu nɛ̄ gè, á yasuʔɔgɔlɔ kɔlisiin
         ní wi nɛ̄. 2 A mi 'fali nɛ̀ nyìʔɛnɛ tundunwɔ wáà nyaa, wi 'puu nɛ́ fànʔa ní. A wire 'ki jáari yékpogbuɔlɔ nī nɛ́ jo: «Ŋáasiɛn
         wi 'nyuɔ nɛ̀ yɛli bè gbɛ̀ jáa bè sɛbɛkuruwo ŋáà wi yasuʔɔgɔlɔ múgolo gèle, bé sí wi
         sáʔala wè ?»3 Ki siɛn wiì taaʔ, ma 'jo nyìʔɛnɛ nī yo, dàala nɛ̄ yo, dàala laamɛ nī yo, siɛn sì taaʔ ŋàa wi bé gbɛ̀ sɛbɛkuruwo sáʔala
         wèʔ, bé nɛ́ ga cɛ jo bè wéli baa wi laamɛ nī bèʔ.4 A kire mi 'kɛn a mi 'nyɛni nìʔɛgɛ, bɛ̀ ki 'nyaa siɛn sì taaʔ ŋàa wi 'nyuɔ nɛ̀ yɛli
         bè gbɛ̀ sɛbɛkuruwo sáʔala wèʔ, bé nɛ́ ga jo bè nyaa wi laamɛ nī bèʔ. 5 Liɛlɛ nī bèle, a wàa 'mi yɛ: «Fǎri nyɛniʔ. Nyaa, jàri ŋáà wi 'yiri Zuda saʔa tùlugo nī gè, Dawuda siimɛ tùlugo wuu wè, wi nyɛ́nì fànʔa taa nɛ̀ jáa+, wi bé sɛbɛkuruwo sáʔala wè nɛ́ wi yasuʔɔgɔlɔ kɔlisiin ní gèle.»6 A mi 'Sìnbapile láà nyaa yérile kùlofɔlilɔ kácunʔɔ ki sunʔɔmɔ nī bè, yawiiye sicɛri
         sunʔɔmɔ nɛ́ liɛlɛ pe sunʔɔmɔ nī bè, ni 'puu majo pe cé kíni nɛ̀ ni kpúu wī. Nyɛgɛlɛ
         kɔlisiin 'puu ni nɛ̄, nɛ́ nyapigele kɔlisiin ní; nyapigele kɔlisiin keli gīɛlɛ Kulocɛliɛ
         pígele gàli wi 'tórigo duniya wi mìɛni nī wè.7 Ŋàa wi 'puu tɛ́niwɛ kùlofɔlilɔ kácunʔɔ nɛ̄ gè, a Sìnbapile ni 'pɛn nɛ̀ pɛ́nì sɛbɛkuruwo
         suɔ wè wi mɛ́ wi kàliige nī gè.8 Bà wi 'sɛbɛ suɔ wè, a yawiiye sicɛri yè, nɛ́ liɛlɛ togo nɛ́ sicɛri ní bèle, a pe 'tuu
         nɛ̀ yiɛyɛ cúbulo yè Sìnbapile ni yiʔɛ mɛ́ gè. Gɔrilɔ 'puu pe mìɛni nigbe nigbe mɛ́
         bèle nɛ́ tiɛ yagbuʔɔlɔ ní, nùdaanna wusuna 'puu ke nī nɛ̀ ke nyì; Kulocɛliɛ wuulo
         pe náariyɛ yire yī. 9 A pe 'yɛ̀ nɛ̀ ŋúnugo káà le nɛ ŋú ŋúnuvɔngɔ ki 'puu, níɛ waa:«Muɔ wīma 'nyuɔ nɛ̀ yɛlibè gbɛ̀ sɛbɛ suɔ wèbé sí wi yasuʔɔgɔlɔ múgolo gèle.Nɛ̀ taʔa gíi nɛ̄, muɔ cé kùu,a kire 'ki kɛnmuɔ sìsiɛn kire fànʔa nɛ̄ gèa muɔ 'siɛnnɛ suɔnɛ̀ kɛn Kulocɛliɛ mɛ́ wè,siɛnnɛ feliye yi mìɛni yè,siɛnrɛ felideti mìɛni wuulo bèle,nɛ́ kùlogoloke mìɛni ní gèle,nɛ́ duniya siɛnfeliyeyi mìɛni ní yè.10 Muɔ pe 'kpíʔilekùlofɔligɔ wuulope ní kacuɔnrilɔKulocɛliɛ mɛ́ wè;pe bága de fànʔa kpúɔndàala wuulo nɛ̄ bèle.»11 A mi 'kire gáà nyaa gè, nɛ́ ń'nɛ̀ nyìʔɛnɛ tundunminɔ yékpuʔulo lúʔu; pe 'puu nìʔɛnɛ
         wī nɛ̀ kùlofɔlilɔ kácunʔɔ màʔa gè, nɛ́ yawiiye ní yè, nɛ́ liɛlɛ ní bèle. Pe yé niʔɛ
         nɛ̀ siramuʔɔyɔ nyuɔ kúɔ, 12 níɛ ki nyu kpuʔɔ níɛ waa:«Sìnbapile náà pe 'kpúu lè,fànʔa ki 'yɛli ni nɛ̄, nɛ́ lɔri ní dè,nɛ́ sícilige ní gè, nɛ́ ŋɔri ní dè,nɛ́ kpuʔɔrɔ ní dè nɛ́ kpuɔmɔ ní bè,nɛ́ gbùʔɔrigɔ ŋúnudo ní dè.»13 Yafaanra díì ti mìɛni dī baa nyìʔɛnɛ nī lè, nɛ́ dàa dī dàala nɛ̄ lè, nɛ́ dìi dī dàala
         laamɛ nī bè, nɛ́ dìi dī kuʔɔjiile nī bèle, ki 'nyaa duniya yafaanra ti mìɛni dè, a
         mi 'ti juumɔ lúʔu bè a ti 'jo:«Ŋàa wī tɛ́niwɛ kùlofɔlilɔ kácunʔɔ nɛ̄ gè, wire nɛ́ Sìnbapile ní lè,gbùʔɔrigɔ ŋúnudo ti 'yɛli pe nɛ̄, nɛ́ kpuʔɔrɔ ní dè,nɛ́ kpuɔmɔ ní bè, nɛ́ fànʔa ní gè lɛ̀gɛlɛ ke mìɛni nī súuri.»14 A yawiiye sicɛri yi 'jo: «Ki- taa ki puu bɛ̀ !» A liɛlɛ pe 'tìgi nɛ̀ yiɛyɛ cúbulo yè nɛ̀ wi gbùʔɔrɔ.
         
            
               	wi nyɛ́nì fànʔa taa nɛ̀ jáa: Tiɛlɛ náà ni siɛnrɛ tiī nɛ nyu bɛ̀ Zezi 'kùu tiiparigɛ nɛ̄ gè, nɛ́ koli nɛ̀ nyɛ́ wè,
                     wi 'kùu jáa wè.

Yasuʔɔgɔlɔ kɔlini wori dè61 Kire kàduʔumɛ gè, a mi 'Sìnbapile nyaa lè lɛ̀lɛ níì nī ni 'sɛbɛ wi yasuʔɔlɔ pélile
         múgu lè yasuʔɔgɔlɔ kɔlisiin nī gèle. A mi 'yawiʔi káà nigbe juumɔ lúʔu yawiiye sicɛri
         sunʔɔmɔ nī bè, muɔ bé jo kàsakpɛnigɛ gī, a ki 'jo: «Te báan !»2 Bà mi je wéli wè, nɛ̀ suɔnfiige nyaa. Ŋàa wi 'puu ki nɛ̄ tánʔadɛniwɛ wè, sandaligɛ 'puu wi mɛ́ á pe sí kpuʔɔrɔ ndɔ̀ngɔ kɛn wi mɛ́. Bà wi sí yē jáafɔli wè, a wi 'kɛ́
         kapiɛnnɛ mɛ́ lè bè sa ni jáa.3 Bà Sìnbapile ni kɛ́nì yasuʔɔlɔ siinwoli múgu lè, a mi 'lúʔu yawiʔi siinwuʔu mɛ́ gè
         a ki 'jo: «Te báan !»4 A sunʔɔ káà ń'nɛ̀ yiri, nyìʔɛ sɛ́nisɛni. Ŋàa wi 'puu ki nɛ̄ tánʔadɛniwɛ wè, pe cé
         wi kɛn nɛ́ ŋɔsii kpuɔwɔ ní, nɛ̀ pínɛ fànʔa 'puu ki siɛn mɛ́ wè wi- gbɛ̀ jáa bè yanyige
         yige gè dàala nī lè dí siɛnnɛ pe sí de pìye kpúu.5 Bà Sìnbapile ni kɛ́nì yasuʔɔlɔ taanriwoli múgu lè, a mi 'lúʔu yawiʔi taanriwuʔu mɛ́
         gè a ki 'jo: «Te báan !»Bà mi je wéli wè, nɛ̀ ki 'nyaa suɔnwuʔɔ, ŋàa wi 'puu ki nɛ̄ tánʔadɛniwɛ wè, culo 'puu
         wi mɛ́ còwo kɔli nī gè.6 A mi 'juumɔ páà lúʔu bɛ̀ yékpoli tíɛlɛ, baa yawiiye sicɛri sunʔɔmɔ nī bè, a ki 'jo:
         «Bíle yalenyɛnɛ, kire 'nyaa baakuɔwɔ cɛnbogo sàri+ ! Yaliire táà yalenyiʔɛnɛ taanri, baakuɔwɔ cɛnbogo sàri wáà ! Gìi sí ki 'sùnmɔ kúɔ
         bè, nɛ́ diviɛn ní wè, fǎga ti cúʔɔʔ.»7 Bà Sìnbapile ni kɛ́nì yasuʔɔlɔ sicɛriwoli múgu lè, a mi 'yawiʔi sicɛriwuʔu ki juumɔ
         lúʔu bè a ki 'jo: «Te báan !»8 Bà mi je wéli wè, nɛ̀ sunʔɔ káà nyaa ki ní nyàpirige céri. Ŋàa wi 'puu ki nɛ̄ tánʔadɛniwɛ
         wè, wi míʔɛ gè: Kùu; ŋàa pe ye Kusiʔi gè, á wire 'taʔa wi nɛ̄. Fànʔa ki cé kɛn ti mɛ́ ti- gbɛ̀ jáa dàala tílaya sicɛri
         tiʔɛ nigbe wuulo nɛ̄ bèle, bè pe kpúu nɛ́ ŋɔsii ní, nɛ́ funduuro ní, nɛ́ yaabiimɛ
         ní, nɛ́ nyàʔa yajuupiire ní dè dàala nɛ̄ lè.9 Bà Sìnbapile ni kɛ́nì yasuʔɔlɔ kogunɔwoli múgu lè, bìli pe cé kpúu Kulocɛliɛ siɛnrɛ
         ti kɛnmɛ nɛ̄ bè, nɛ́ pe wojuuro ti kɛnmɛ nɛ̄ bè, a mi 'pe pìgele nyaa gèle baa gbùʔɔrɔdiʔɛ yafanʔa láara gè. 10 A pe 'ki juu kpuʔɔ nɛ́ jo: «Kàfɔli, muɔ yē tiɛlɛ fùn nɛ́ ní kányiʔɛ wuu wè ! Gáa lɛ̀lɛ nī muɔ bága pa kàyuʔu juu gè,
         bé sí ki fuʔɔ tɔ́n gè dàala wuulo mɛ́ bèle bɛ̀ pe 'weli kpúu wè ?»11 A pe 'pe mìɛni nigbe nigbe kɛn nɛ́ burugboliyo fìiye ní, nɛ́ sí pe yɛ pe- ŋɔ́ pe taa
         cɛ̀, fúɔ bè taa bìli pe 'yɛli bága kpúu bɛ̀ pe tíɛlɛ bèle, pe baakuɔnyɛninɛ nɛ́ pe
         siinyɛninɛ bèle, pe nyuɔ ki- pa nyì.12 A mi 'ki nyaa bà Sìnbapile ni cé yasuʔɔlɔ kɔliniwoli múgu lè, a dàala ni 'cúngo kpuʔɔ,
         a cɛngɛ ki 'yiʔɛ nɛ̀ wúɔ bɛ̀ fɛ̀ni wuʔɔ tíɛlɛ, á yege ki mìɛni yiʔɛ nɛ̀ 'kò bɛ̀ sìsiɛn
         tíɛlɛ. 13 A ŋɔgɔlɔ ke 'tìgi nyìʔɛnɛ nī lè nɛ̀ tuu dàala nɛ̄ lè, majo káfaligbuʔɔ ki nyɛ́ni sàanfiidiige
         yasɛnrɛ gbègbere kɔni nɛ ŋu. 14 A nyìʔɛnɛ ni 'kúlolo nɛ̀ láʔa nɛ̀ fali majo bɛ̀ pe sî kaliwɛgɛ kùru nɛ̀ tɔ́n wè. Nɛ̀
         pínɛ nyagurugo ó nyagurugo, nɛ́ dàala ó dàala luʔɔ sunʔɔmɔ nī bè, a ti mìɛni 'yɛ̀
         ti yéridiɛyɛ nī yè.15 Píra ŋáà nī wè, kùlofɔlilɔ bèle, nɛ́ siɛnkpolilo ní bèle, nɛ́ kapiɛngbuɔnnɔ kàfɔlilɔ
         ní bèle, nɛ́ lɔrifɔlilɔ ní bèle, nɛ́ bìli bīɛlɛ ŋɔri ní dè, sùkulolo yo, bìli bīɛlɛ
         pìyemɛ yo, a pe sɛ́nì làri kàwiiye nī nɛ́ nyaguruyo sìndɛnigbaʔala sunʔɔmɔ nī. 16 Nɛ́ juu nɛ́ nyaguruyo ní yè nɛ́ sìndɛnigbaʔala ní gèle nɛ́ ti yɛ: «Ye- tìgi ye tuu
         weli nɛ̄, ye- weli làrigɛ, ŋàa wī tɛ́niwɛ kùlofɔlilɔ kácunʔɔ nɛ̄ gè wi fǎga weli nyaaʔ,
         nɛ̀ pínɛ Sìnbapile ni funyɛrigɛ ki fǎga nɔ̀ weli nɛ̄ʔ. 17 Nɛ́ ki cɛ́n pe funyɛrigbuʔɔ cɛngɛ kire ki 'nɔ̀; ŋáasiɛn sí wi bé gbɛ̀ yéri bè ki sige ?»
         
            
               	baakuɔwɔ cɛnbogo sàri: Girɛki siɛnrɛ nī dè ti 'jo «denari».

Pe 'fìɛlɛ tɛ́ngɛ Kulocɛliɛ wuulo gbɛgɛlɛ nɛ̄ gèle71 Bà kire 'kúɔ gè, a mi 'nyìʔɛnɛ tundunminɔ sicɛri nyaa yérile dàala kàluʔulo sicɛri nī gèle. Pe cé dàala káfaliyɛ sicɛri cò
         yè nɛ̀ yérige gìi ki bé tí káfaligɛ fǎga de wáari dàala nɛ̄ lèʔ, ki fǎga de wáari
         kuʔɔjii nɛ̄ wèʔ, ki fǎri wáari tiige káà fáala nɛ̄ʔ.2 A mi ní nɛ̀ nyìʔɛnɛ tundunwɔ wáà wiiyɛ nyaa wi yɛ̀gí baa cɛngɛnyɛnifoligɔli mɛ́ gè,
         Kulocɛliɛ wewiiwe fìɛtaʔayɛgɛ ki 'puu wi mɛ́ cògo.A wi 'kòkuulo wáa kpuʔɔ nɛ̀ tórigo nyìʔɛnɛ tundunminɔ sicɛri mɛ́ bèle, bàli mɛ́ fànʔa
         ki cé kɛn pe- kapiʔi kpíʔile dàala nɛ̄ lè nɛ́ kuʔɔjii ní wè. 3 Wire cé jo: «Ye fǎga kapiʔi kpíʔile dàala nɛ̄ lèʔ, nɛ́ kuʔɔjii ní wèʔ, nɛ́ tiire ní
         dèʔ fúɔ bè taa weli ga fìɛlɛ taʔala bèle kúɔ weli Kulocɛliɛ wi baakuɔlɔ pe gbɛgɛlɛ
         nɛ̄ gèle !»4 Píra ŋáà nī wè, bìli nɛ̄ fìɛlɛ pe cé taʔala bèle, a pe 'pe nyuɔ juu gè nɛ̀ tìɛ a mi
         'ki lúʔu: pe 'puu siɛnnɛ siramuʔɔyɔ togo nɛ́ kpɔrigɔ nɛ́ kɔlini (144 000), pe mìɛni
         ní Isirayɛli pìile saaya tùlugo wuulo, bàli nɛ̄ pe cé fìɛlɛ tɛ́ngɛ bèle.5 Zuda saʔa tùlugo nī gè,a pe 'fìɛlɛ tɛ́ngɛ bèlesiɛnnɛ siramuʔɔyɔtaanri (12 000) nɛ̄;Wurubɛni saʔa tùlugo nī gè,siɛnnɛ siramuʔɔyɔtaanri (12 000);Gadi saʔa tùlugo nī gè,siɛnnɛ siramuʔɔyɔtaanri (12 000);6 Azɛri saʔa tùlugo nī gè,siɛnnɛ siramuʔɔyɔtaanri (12 000);Nafitali saʔa tùlugo nī gè,siɛnnɛ siramuʔɔyɔtaanri (12 000);Manase saʔa tùlugo nī gè,siɛnnɛ siramuʔɔyɔtaanri (12 000);7 Simɛyɔ saʔa tùlugo nī gè,siɛnnɛ siramuʔɔyɔtaanri (12 000);Levii saʔa tùlugo nī gè,siɛnnɛ siramuʔɔyɔtaanri (12 000);Izakari saʔa tùlugo nī gè,siɛnnɛ siramuʔɔyɔtaanri (12 000);8 Zabulɔn saʔa tùlugo nī gè,siɛnnɛ siramuʔɔyɔtaanri (12 000);Yusufu saʔa tùlugo nī gè,siɛnnɛ siramuʔɔyɔtaanri (12 000);Bɛnzamɛ saʔa tùlugo nī gè,a fìɛ wi 'tɛ́ngɛ siɛnnɛ siramuʔɔyɔtaanri (12 000) nɛ̄.Kulocɛliɛ siɛnniʔɛmɛ bè9 Bà tire 'tóri dè, mi kɛ́nì je wéli wè, nɛ̀ siɛnniʔɛmɛ páà nyaa siɛn sì cî gbɛ̀ pi
         tɔ́ri bè pi nyuɔ cɛ́nʔ. Siɛnfeliye yi mìɛni 'puu pe nī, nɛ́ kùlogolo ke mìɛni wuulo
         ní bèle, nɛ́ siɛnrɛ felide ti mìɛni wuulo ní bèle. Pe 'puu yérile kùlofɔlilɔ kácunʔɔ
         yiʔɛ mɛ́ gè nɛ́ Sìnbapile ni yiʔɛ mɛ́ gè, nɛ́ burugboliyo fìiye le, siʔɛgbari ní pe
         mɛ́ còro kiyɛ nī yè. 10 Á pe nɛ yékpuʔulo wáari kpuʔɔ níɛ waa:«Weli Kulocɛliɛwire mɛ́ suɔlɔ ni yē,wire ŋáà wī tɛ́niwɛkùlofɔlilɔ kácunʔɔ nɛ̄ gè,nɛ́ Sìnbapile ní lè nɛ̀ pínɛ !»11 A nyìʔɛnɛ tundunminɔ pe mìɛni 'yɛ̀ nɛ̀ yéri nɛ̀ kùlofɔlilɔ kácunʔɔ, nɛ́ liɛlɛ, nɛ́ yawiiye sicɛri màʔa yè, nɛ́ tuu nɛ̀ cúbulo kùlofɔlilɔ kácunʔɔ ki yiʔɛ mɛ́ gè
         nɛ Kulocɛliɛ gbùʔɔrɔ́ wè. 12 Pe 'puu nɛ nyu níɛ wáa:«Ki- taa ki puu bɛ̀ !Gbùʔɔrigɔ gè,nɛ́ kpuɔmɔ ní bè,nɛ́ sícilige ní gè,nɛ́ kacɛ̀ngɛcɛ́n síɛrigɛ ní gè,nɛ́ kpuʔɔrɔ ní dè,nɛ́ fànʔa ní gè,nɛ́ ŋɔri ní dè,weli Kulocɛliɛ wire wori dīlɛ̀gɛlɛ ke mìɛni nī súuri !Ki- taa ki puu bɛ̀ !»13 A liɛwɛ wáà nigbe kɛ́nì juu baa nɛ́ mi ní, nɛ́ mi yɛ: «Bàli pe 'burugboliyo fìiye
         le yè, báli bīɛlɛ peli bèle, sé pe 'kɔ́n ?» 14 A mi 'wi yɛ: «Mi kàfɔli, muɔ ma nyɛ́nì kire cɛ́n.» A wi 'jo: «Bàli peli bīɛlɛ pe 'kɔ́n
         baa wuʔɔgbuʔɔ nī gè, nɛ́ pɛ́nì pe burugboliyo jíge yè a yi 'fílige Sìnbapile ni sìsiɛn
         nī gè. 15 Kire nɛ̄ piyē baa Kulocɛliɛ wi kùlofɔlilɔ kácunʔɔ ki yiʔɛ mɛ́ gè nɛ wi gbùʔɔrɔ́ pìlige
         nɛ́ cɛnvugo baa wi Gbùʔɔrɔsaʔa nī gè; ŋàa sí wī baa tɛ́niwɛ kùlofɔlilɔ kácunʔɔ nɛ̄ gè, wire wi nyɛ́ni nyúmɔ tɔ́ngi
         pe nɛ̄. 16 Fungo sì ń'nɛ̀ je ga pe taaʔ, luʔɔwuʔɔ míɛni sì ń'nɛ̀ je ga pe taaʔ, cɛngɛ míɛni sì
         je gari pe wáariʔ, cɛngɛ káfugo sì je ga pe nyíʔɛriʔ+. 17 Ki 'nyaa Sìnbapile náà nī baa kùlofɔlilɔ kácunʔɔ ki sunʔɔmɔ nī bè, lire ni béri pe
         nári, bèri pe tìí sìi luʔɔ lawiʔile nɛ̄ gèle, dí Kulocɛliɛ wi sí yéturo ti mìɛni pàari
         pe yiɛyɛ nī yè+.»
         
            
               	Wéli baa Eza 49.10.

               	lire ni béri pe nári: Wéli baa Ŋún 23.1; Ezek 34.23; Zan 10.11,14. sìi luʔɔ lawiʔile: Wéli baa Ŋún 23.2; Eza 49.10; Zer 2.13; Zan 4.14. yéturo...pàari pe yiɛyɛ nī yè: Wéli baa 21.4; Eza 25.8; 65.19.

Sìnbapile ni 'yasuʔɔlɔ kɔlisiinwoli múgu lè81 Bà Sìnbapile ni kɛ́nì yasuʔɔlɔ kɔlisiinwoli múgu lè, a tiʔɛ ki 'pìiri sémi baa nyìʔɛnɛ nī lè nɛ̀ taa liɛri tílaga felige.2 Nyìʔɛnɛ tundunminɔ kɔlisiin bálì pe 'puu yérile Kulocɛliɛ yiʔɛ mɛ́ gè, a mi 'pe nyaa, pe cé pe kɛn nɛ́
         kàkpaanya kɔlisiin ní.3 A nyìʔɛnɛ tundunwɔ wáà wiiyɛ 'pɛn nɛ̀ pɛ́nì yéri baa gbùʔɔrɔdiʔɛ yafanʔa táanni gè, tiɛ tingbopile 'puu wi mɛ́, á pe 'wi kɛn nɛ́ wusuna ní nìʔɛwɛ+, wi- sa wi kɛn bè fàri Kulocɛliɛ wuulo pe mìɛni náariyɛ nɛ̄ yè gbùʔɔrɔdiʔɛ yafanʔa
         mɛ́ gè tiɛ wuʔu gè, baa kùlofɔlilɔ kácunʔɔ ki yiʔɛ mɛ́ gè. 4 A Kulocɛliɛ wuulo pe náariyɛ yè, nɛ́ wusuna wírige ní gè nyìʔɛnɛ tundunwɔ wi kiyɛ
         nī yè, a ti 'yɛ̀ nɛ yɛ̀gí Kulocɛliɛ yiʔɛ mɛ́ gè. 5 A nyìʔɛnɛ tundunwɔ wi 'tingbopile líɛ lè, nɛ̀ gbùʔɔrɔdiʔɛ yafanʔa kàsun káà kɔ̀n nɛ̀
         ki le ki 'nyì, nɛ́ ki wo dàala nɛ̄ lè. A kàsakpɛnigɛ 'kpɛ̀ni, a yékpuʔulo kálì 'juu
         baa, a nyìʔɛnɛ ni 'nyíʔɛnɛ, a dàala ni 'cúngo.Kàkpaanya kɔlisiin wori dè6 Nyìʔɛnɛ tundunminɔ kɔlisiin bálì mɛ́ kàkpaanya kɔlisiin yi 'puu yè, a pe 'gbòbori nɛ̀ yaʔa bèri yi wíi.7 A péliwe wi 'wi kàkpanʔa wíi gè. A kàsasindari nɛ́ kàsun a ti 'pínɛ nɛ̀ nyaʔami sìsiɛn
         nī, nɛ̀ pɛ́nì tuu dàala nɛ̄ lè. A dàala tílaya taanri tiʔɛ nigbe 'cò kàsun nɛ̀ súʔu,
         nɛ̀ pínɛ a tiire tílaya taanri tiʔɛ nigbe 'cò kàsun nɛ̀ súʔu, a wariyɛrɛ dè nɛ́ nyàʔa
         ní gè, a ti mìɛni 'súʔu.8 A nyìʔɛnɛ tundunwɔ siinwuu wi 'wi kàkpanʔa wíi gè. A ki 'kpíʔile majo kàsunnyige nyagurukpuʔɔ
         gī ki sɛ́nì tuu kuʔɔjii nī wè. A kuʔɔjii wi tílaya taanri tiʔɛ nigbe 'yiʔɛ nɛ̀ kò
         sìsiɛn. 9 A kuʔɔjii yawiire ti tílaya taanri tiʔɛ nigbe 'kùu, nɛ̀ pínɛ kɔ́riyɔ nyáà yi 'puu
         baa luʔɔ nī gè, a yi tílaya taanri tiʔɛ nigbe 'cúʔɔ péwu.10 A nyìʔɛnɛ tundunwɔ taanriwuu wi 'wi kàkpanʔa wíi gè. A ŋɔnɔ̀ láà 'tìgi nyìʔɛnɛ nī lè nɛ̀ tuu,
         ni 'puu kpuɔlɔ níɛ nyí majo kàsunnyige gī. Ni cé tuu lakpoliyo yi tílaya taanri tiʔɛ
         nigbe nɛ̄ gè, nɛ́ lawiʔile ní gèle. 11 Ŋɔnɔ̀ ni míʔɛ gè, pe ki ye Sìsorimɔ. A luɔyɔ yi tílaya taanri tiʔɛ nigbe 'kò sìsorigo,
         nɛ̀ pínɛ a siɛnniʔɛmɛ 'kùu luɔyɔ nyáà yi kɛnmɛ nɛ̄ bè bɛ̀ yi cé yiʔɛ nɛ̀ kò sìsorigo
         gè.12 A nyìʔɛnɛ tundunwɔ sicɛriwuu wi 'wi kàkpanʔa wíi gè. A pe 'cɛngɛ tílaya taanri tiʔɛ
         nigbewuʔu kpúɔn gè nɛ́ yege tílaya taanri tiʔɛ nigbewuʔu ní gè, nɛ́ ŋɔgɔlɔ tílaya
         taanri tiʔɛ nigbewuʔu ní gè, gìi ki bé tí ti tílaya taanri tiɛyɛ nigbe nigbe yi- kò
         yebilige, dí kpìɛnmɛ tílaya taanri tiʔɛ nigbe ki- sí kò ki fǎri càannáʔ. Ki- puu kanugo
         pìlige nī gè pìlige tílaya taanri tiʔɛ nigbewuʔu nɛ̄ gè.13 Mi kɛ́nì je wéli wè, nɛ̀ nyùɔ lalimɛ tùnmɔ lúʔu baa nyìʔɛnɛ nī lè mi nyùgo nī gè téwu;
         wi ní nɛ ki nyu kpuʔɔ níɛ wáa: «Kapiile ! Kapiile ! Kapiile bé dàala wuulo taa bèle !
         Ki 'nyaa kàkpanʔa kiī nɛ tíin pe ní ki wíi wī, nɛ̀ ki cɛ́n nyìʔɛnɛ tundunminɔ taanri
         nɛ tíin bè pe kàkpaanya wíi yè díɛ !»
         
            
               	Wéli baa Yir 30.1.

Nyìʔɛnɛ tundunwɔ kogunɔwuu wi 'wi kàkpanʔa wíi gè91 A nyìʔɛnɛ tundunwɔ kogunɔwuu wi 'wi kàkpanʔa wíi gè, a mi 'ŋɔnɔ̀ láà nyaa a ni 'kɔ́n baa nyìʔɛnɛ nī
         lè nɛ̀ tuu dàala nɛ̄ lè. Pe cé láʔalafun kàtiʔɛ ki kɔ̀rikaanna kɛn lè ni mɛ́. 2 A ŋɔnɔ̀ ni 'láʔalafun kàtiʔɛ múgu gè, a wírige 'yɛ̀ nɛ yigi ki nī muɔ bé jo dìbige
         kpuʔɔ wírige gī. A tiʔɛ ki 'yiʔɛ nɛ̀ kò yebilige wírige kire kɛnmɛ nɛ̄ bè. 3 A kàbarirɛ 'yiri wírige gáà nī gè nɛ̀ cɛ̀ri dàala nɛ̄ lè, a ti 'fànʔa taa bɛ̀ dàala
         náana tíɛlɛ bèle.4 A pe 'ki juu ti mɛ́ ti- fǎga kaala kpíʔile dàala ni nyàʔa nɛ̄ gèʔ, nɛ́ wariyɛrɛ felide
         ti mìɛni ní dèʔ, nɛ́ tiire ní dèʔ, fúɔ macɛn siɛnnɛ bílì bīɛlɛ Kulocɛliɛ fìɛ wi wè
         pe nɛ̄ gbɛgɛlɛ nɛ̄ gèleʔ. 5 A ki 'kpíʔile kàbarirɛ dáà ti fǎga gbɛ̀ siɛnnɛ kpúu bèleʔ, fúɔ macɛn tiri pe wuʔɔ
         kpuʔɔ bè taa yeye kogunɔ. Ki wuʔɔgɔ gáà ki bé puu bɛ̀ náa nɔgɔ tíɛlɛ. 6 Kire cɛnyɛ nyáà nī yè, siɛnnɛ pe bága de kùu caa wè, kùu wiǐ sí nɔ̀ pe nɛ̄ʔ; kùu láa
         bé pe taa, nɛ̀ sí ki yaʔa kùu wi béri fé pe nɛ̄.7 Kàbarirɛ dáà dè, pe cé kapiɛngbuɔn yɛrɛ le ti nɛ̄ nɛ̀ ti gbòbori nɛ̀ yaʔa. Ndɔ̀nyɔ
         'puu ti nɛ̄ nyùyɔ nī yè bɛ̀ tiɛ ndɔ̀nyɔ tíɛlɛ, ti yiɛyɛ ní yè bɛ̀ siɛnnɛ yiɛyɛ tíɛlɛ.
         8 Ti nzìire ti 'puu bɛ̀ cɛlilɛ nzìire tíɛlɛ, gànʔana ní gèle bɛ̀ jàri wuʔulo tíɛlɛ.
         9 Timɔzigeyɛrɛ 'puu ti nɛ̄ lere sìndinyɛ nī yè, pe fíkɛnyɛ yi tùnmɔ pi 'puu muɔ bé jo
         suɔnniʔɛyɛ wotorilo pe fé nɛ wáa kapiɛngbuɔndiʔɛ nī. 10 Ti 'puu nɛyɛ ní yè sífiriye bɛ̀ náana tíɛlɛ, nɛ̀ pínɛ fànʔa káà 'puu ti nɛyɛ nī yè
         bè gbɛ̀ siɛnnɛ wuʔɔ bèle bè taa yeye kogunɔ. 11 Ŋàa wi 'puu pe kùlofɔli wè, wire 'nyaa láʔalafun kàtiʔɛ ki nyìʔɛnɛ tundunwɔ wè; eburu siɛnrɛ nī dè wi míʔɛ gè, pe nɛ̂ jo «Abadɔni», girɛki siɛnrɛ nī dè, pe ki ye «Apoliyɔn»,
         ki kɔri wi 'jo Yacuʔɔwɔ.12 Kapiile pélile lire 'tóri, píra ŋáà nī wè kapiʔile kálì siin nɛ báan nɛ tíin gàa kàduʔumɛ
         gè. 13 A nyìʔɛnɛ tundunwɔ kɔliniwuu wi 'kàkpanʔa wíi gè, a mi 'yékpoli láà juumɔ lúʔu baa
         nyɛgɛlɛ sunʔɔmɔ nī bè, tiɛ yafanʔa gbùʔɔrɔdiʔɛ tiʔɛ nī gè gàa ki 'puu Kulocɛliɛ yiʔɛ mɛ́ gè. 14 Wi 'puu nɛ ki nyu nyìʔɛnɛ tundunwɔ kɔliniwuu mɛ́ wè ŋàa wi cé kàkpanʔa cò gè, nɛ́
         wi yɛ: «-Nyìʔɛnɛ tundunminɔ sicɛri sáʔala bèle, bàli bīɛlɛ puɔlɔ Efirati cáʔa nɛ̄
         gè !» 15 A pe 'nyìʔɛnɛ tundunminɔ sicɛri sáʔala bèle, peli bálì pe 'puu yériyaʔala nɛ ki lɛ̀lɛ
         siri lè, ki cɛngɛ gáà gè, ki yege gáà gè, ki yiɛlɛ náà lè, bè siɛnnɛ pe tílaya taanri
         tiʔɛ nigbe kpúu gè.16 Suɔnyɔ kapiɛngbuɔnnɔ tòyo yi 'puu mininyuɔnɔ sirakeli (200 000 000), a pe 'pe nyuɔ
         juu gè a mi 'ki lúʔu. 17 Bà mi 'suɔnyɔ nyaa yè kire kɛnmɛ nɛ̄ bè nɛ́ bàli ní pe 'puu tɛ́ninɛ yi nɛ̄ bèle. Timɔzigeyɛrɛ
         'puu ti nɛ̄ sìndinyɛ nī yè nyìɛrɛ kàsun tíɛlɛ, nɛ́ namiige céri bɛ̀ siʔɛ tíɛlɛ, nɛ́
         bɛ̀ bulɔ tíɛlɛ. Suɔnyɔ yi nyùyɔ yi 'puu bɛ̀ jàri nyùyɔ tíɛlɛ. Kàsun nɛ́ wírige nɛ́
         siʔɛ 'puu nɛ yigi pe nyuɔyɔ nī yè. 18 A siɛnnɛ pe tílaya taanri tiʔɛ nigbe ki 'kùu wuʔɔgboliyo nyáà taanri yi kɛnmɛ nɛ̄
         bè, kàsun nɛ́ wírige nɛ́ siʔɛ tire kɛnmɛ nɛ̄ bè, bɛ̀ ti 'puu nɛ yigi pe nyuɔyɔ nī
         yè. 19 Ki 'nyaa suɔnyɔ yi fànʔa kiī yi mɛ́ nyuɔyɔ nī nɛ́ nɛyɛ nī yè nɛ̀ pínɛ. Nɛ̀ taʔa gíi
         nɛ̄, pe nɛyɛ yiī bɛ̀ wɔ̀burɔ nyùyɔ tíɛlɛ; pe nìɛ kapiʔi kpínʔini gè nɛ́ yi ní.20 Píra ŋáà nī wè, siɛnsɛnminɛ bálì pe 'kò wuʔɔgboliyo nyáà yiì pe kpúu bèleʔ, a pe sí
         kò piyè làa yiʔɛ pe kakpiʔiligele nī gèle wèʔ, nɛ́ sí kò nɛ gbòdolilo gbùʔɔrɔ́ bèle,
         nɛ́ yasunro ní dè tiɛ wori dè, nɛ́ wali wori dè, nɛ́ káfiire wori dè, nɛ́ kàdɛnigɛ
         wori dè, nɛ́ tiige wori dè, tire dáà ti wè gbɛ̀nɛ nyaʔa dèʔ, ti wè gbɛ̀nɛ lúru dèʔ,
         ti wè gbɛ̀nɛ tári dèʔ. 21 Kire siɛnnɛ pe 'cíi piyè làa yiʔɛ pe siɛnkpuʔu nī gèʔ, piyè làa yiʔɛ pe dìʔɛ nī gèʔ,
         piyè làa yiʔɛ pe kanuʔɔrɔ kele nī gèleʔ, piyè làa yiʔɛ pe kàyuuro nī dèʔ.

Nyìʔɛnɛ tundunwɔ nɛ́ sɛbɛpile wori dè101 A mi ń'nɛ̀ nyìʔɛnɛ tundunwɔ wáà nyaa wi tíri nyìʔɛnɛ nī lè; wi 'puu nɛ́ fànʔa ní. Kàsadibagɛ káà cé wi màʔa nɛ̀
         suʔu, kàsaŋɔnɔ 'puu wi nyùgo nī gè. Wi yiʔɛ ki 'puu muɔ bé jo cɛngɛ gī, wi tɔliyɔ
         ní yè bɛ̀ kàsunnyige tùluyo tíɛlɛ. 2 Sɛbɛpile láà 'puu wi mɛ́ kɔli nī gè múguyaʔala, á wi 'kàliige tɔligɔ taʔa gè kuʔɔjii
         nɛ̄ wè, nɛ́ sí kàmɛgɛ wuʔu taʔa gè dàala nɛ̄ lè. 3 A wi 'kòkuulo wáa kpuʔɔ muɔ bé jo jàri wi 'cuulo. Bɛ̀ wi 'kòkuulo wáa lè mmɛ gè, a
         kàsakpɛniyɛ kɔlisiin yi 'kpɛ̀ni.4 Bà kàsakpɛniyɛ kɔlisiin yi 'kpɛ̀ni yè, mi 'puu nɛ caa bè ki siɛnrɛ sɛbɛ dè. Kire lɛ̀lɛ
         nī lè, a mi 'juumɔ páà lúʔu baa nyìʔɛnɛ nī lè, a siɛnrɛ ti 'jo: «Siɛnrɛ dáà kàsakpɛniyɛ
         kɔlisiin yi 'juu dè, -ti yaʔa ti kò siɛnlaridɛ ! Fǎga ti sɛbɛʔ !»5 Nyìʔɛnɛ tundunwɔ ŋáà mi cé nyaa wí ní yériwe kuʔɔjii nɛ̄ wè nɛ́ dàala ní lè, a wi
         'wi kàliige yɛ̀gɛ gè nyìʔɛnɛ nī lè, 6 nɛ́ kàli Kulocɛliɛ nɛ̄, wire ŋáà wī sìi nɛ̄ súuri kúɔmɔ fùn wè. Wire wi 'nyìʔɛnɛ yige lè nɛ́
         ni yɛrɛ ti mìɛni ní dè, nɛ́ dàala faan lè nɛ́ ni yɛrɛ ti mìɛni ní dè, nɛ̀ lakpoliyo
         yige yè nɛ́ yi yɛrɛ ti mìɛni ní dè. A wi 'kàli Kulocɛliɛ nɛ̄ wè, nɛ́ jo: «Lɛ̀lɛ láà
         sì ń'nɛ̀ je kɛn cíginiʔ ! 7 Cɛngɛ gíì sí nyìʔɛnɛ tundunwɔ kɔlisiinwuu wi bága wi kàkpanʔa wíi gè, dí pe sí ki
         wíimɛ lúʔu bè, kire cɛngɛ gè, Kulocɛliɛ kalarilɛ ni bé yiri kpànʔanɛ bè yɛli nɛ́ tunduro
         díì wi cé kɛn wi baakuɔlɔ mɛ́ bèle, wi siɛnjuulo bèle.»8 Cígini, yékpoli níì mi cé lúʔu baa nyìʔɛnɛ nī lè, a ni ń'nɛ̀ juu nɛ́ mi ní nɛ́ mi
         yɛ: «Te waa ma sa sɛbɛ suɔ wè sɛbɛ múguyaʔawa wè nyìʔɛnɛ tundunwɔ mɛ́ wè n'ŋɛ yériwe
         baa kuʔɔjii nɛ̄ wè nɛ́ dàala ní lè.»9 A mi 'kɛ́ nyìʔɛnɛ tundunwɔ kúrugu wè, nɛ̀ sɛ́nì wi yɛ: «-Sɛbɛpile kɛn lè mi mɛ́ !»A wi 'mi yɛ: «Suɔ, -ni káa. Ni bé tanʔana muɔ liyɛ nī yè, bé sí puu tàanna muɔ nyuɔ
         nī gè bɛ̀ sárigɛ tíɛlɛ.»10 A mi 'sɛbɛpile suɔ lè nyìʔɛnɛ tundunwɔ wi kɔli nī gè, nɛ̀ ni káa. Ni 'puu tàanna bɛ̀
         sárigɛ tíɛlɛ. Bɛ̀ mi sì kɛ́nì ni káa nɛ̀ kúɔ lè, a ni 'tanʔana mi liyɛ nī yè.11 A mi 'lúʔu: «Ki 'yɛli ma ní koli ma kele kálì nyaa ma juu kùlogolo ke wori nɛ̄ dè,
         nɛ́ siɛnfeliye wori dè, nɛ́ siɛnrɛ felide wori ní dè, nɛ́ kùlofɔlilɔ wori ní dè, tiī
         nìʔɛrɛ.»

Kulocɛliɛ wori ti juufɔlilɔ siin bèle111 A pe 'kàgɛnigɛ káà kɛn mi mɛ́, ki ní bɛ̀ yatɔnminɔ kàgbiile tíɛlɛ, nɛ́ mi yɛ: «Yɛ̀
         ma Kulocɛliɛ Gbùʔɔrɔsaʔa tɔ́nminɔ gè nɛ́ ki gbùʔɔrɔdiʔɛ yafanʔa ní gè, má sí pe tɔ́ri bìli pe nyɛ́ni Kulocɛliɛ gbùʔɔrɔ baa wè. 2 Gbùʔɔrɔsaʔa ki dàligɛ gè, ma fǎga kire tɔ́nminɔʔ; ki 'nyaa, mi nyɛ́nì kire kɛn kùlogolo kálì siɛnnɛ mɛ́ bèle. Gìi ki 'kàʔa wàlidɛngɛgɛ kúɔ gè, kùlogolo kálì siɛnnɛ bálì pe bé
         ki tánʔana bè ki fórigo bè taa yeye togosiin nɛ́ siin. 3 Bɛ̀ 'm'bága tí mi wori ti juufɔlilɔ siin pe gari ki nyu gàa ki báan gè bè taa cɛnyɛ
         sirakɔlini nɛ́ cɛnyɛ togotaanri (1 260), gbànvaʔara bururo ti bé puu pe nɛ̄ lere.»4 Peli bīɛlɛ wolivi tiiye siin nɛ́ fètindaʔaya siin yè, nɛ́ ní yérile duniya Kàfɔli wi yiʔɛ mɛ́ gè. 5 A siɛn 'jo wi bé kapiʔi kpíʔile pe nɛ̄ bèle, kàsun káà bé yiri pe nyuɔ nī gè bè pe
         leguulo sórigo bèle. ʔaan díɛ, a siɛn je sìpiʔi kpíʔile pe nɛ̄ wè, kire kɛnmɛ pire
         nɛ̄ siɛn wi bé kùu ! 6 Kijuufɔlilɔ bálì pe siin bèle, ki fànʔa kiī pe mɛ́ bè gbɛ̀ nyìʔɛnɛ tɔ́n lè, kàsaʔa
         fǎga tuuʔ cɛnyɛ nyíì nī piyē nɛ Kulocɛliɛ kajuulo siɛnrɛ nyu dèʔ, kele gílì ke bága
         tóri gèle. Nɛ̀ pínɛ pe fànʔa yē bè gbɛ̀ luɔyɔ yiʔɛ yè yi- kò sìsiɛn, bé sí wuʔɔgboliyo
         feliye yi mìɛni cáan dàala nɛ̄ lè, bè taa tɔliyɔ nyuɔ gíì ki 'pe dɛ́ni wè.7 A peli kɛ́nì pe juumɔ juu bè nɛ̀ kúɔ wè, píra ŋáà nī wè dí nyàʔayɛgɛ ki sí yiri láʔalafun kàtiʔɛ nī gè, bèri kapiɛnnɛ kpúɔn pe nɛ̄; ki bé sí pe jáa, bè pe kpúu. 8 Kijuufɔlilɔ bálì pe wokuuyo yi bé kò cáanya baa kàkpuʔɔ ki koligo nī gè, kire kàkpuʔɔ
         gáà ki kɛnmɛ pi 'ki kɛn pe ki ye Sodɔmi nɛ́ Ezipiti. Kire tiʔɛ nī pe cé pe Kàfɔli kóri wè tiiparigɛ nɛ̄ gè.9 Kùlogolo ke mìɛni gèle, nɛ́ siɛnnɛ feliye yi mìɛni yè, nɛ́ siɛnrɛ felide ti mìɛni
         wuulo bèle, nɛ́ duniya siɛnfeliye yi mìɛni ní yè, pe béri báan de kúbilo bálì wéli
         bèle bè taa cɛnboyo taanri nɛ́ tílaga, piyě sí yéri ki nɛ̄ pe- pe tɔ́nʔ. 10 Nɛ̀ pínɛ duniya siɛnnɛ pe béri fundaanra kpínʔini bèri pe tìʔɛ́, bé sí de kpuʔɔrɔ yɛrɛ tórigi pìye mɛ́, nɛ̀ taʔa gíi nɛ̄, siɛnjuulo bálì pe siin pe cé fùrɔgɔ taʔa siɛnnɛ nɛ̄ bèle dàala nɛ̄ lè.11 Bà cɛnyɛ taanri nɛ́ tílaga nyáà yi kɛ́nì tóri yè, a sìi ŋɔ́nɔ láà 'kɔ́n baa Kulocɛliɛ
         mɛ́ wè nɛ̀ pɛ́nì jíin pe nī, a pe 'yɛ̀ nɛ̀ yéri pe tɔliyɔ nɛ̄ yè. Bìli pe 'puu nɛ
         pe wéli bèle, a fíɛrɛ 'pe cò kpuʔɔ.12 A kijuufɔlilɔ siin pe 'yékpoli láà lúʔu baa nyìʔɛnɛ nī lè a ni 'juu kpuʔɔ nɛ́ pe yɛ: «Yeri yɛ̀gí náʔa !» A pe 'yɛ̀ kàsadibarɛ nī dè nɛ̀
         kɛ́ nyìʔɛnɛ nī lè pe leguulo pe nyɛ́ni nɛ̄ lè. 13 Ki lɛ̀nunɔ nī lè, a dàala ni 'cúngo kpuʔɔ, a kàʔa ki tílaya kiɛ tiʔɛ nigbe 'tìgi nɛ̀
         tuu, a siɛnnɛ siramuʔɔ sirakiɛ nɛ́ kogunɔ (7 000) 'kùu baa ki dàala cúngulo náà nī
         lè. Bìli sɛnminɛ bálì pe cé kò bèle, a fíɛrɛ 'pe cò a pe 'yɛ̀ nɛ kpuʔɔrɔ tari nyìʔɛnɛ Kulocɛliɛ nɛ̄ wè.14 Kapiile siinwoli ni 'tóri, ki sí n'gɛ taanriwoli niī nɛ báan baa píra píra.Kàkpanʔa kɔlisiinwuʔu gè15 A nyìʔɛnɛ tundunwɔ kɔlisiinwuu wi 'wi kàkpanʔa wíi gè, a yékpuʔulo kálì 'juu baa kpuʔɔ nyìʔɛnɛ nī lè
         nɛ́ jo:«Píra ŋáà nī wè,duniya kùlofɔligɔki 'kò weli Kàfɔli wi wuʔu,wire nɛ́ wi Siɛnnyiɛnɛgɔnwɔní wè !Wi bé tɛ́ni fànʔa nɛ̄ gè súuri,wi fànʔa kiǐ je ga kúɔbè nyaaʔ !»16 Liɛlɛ togo nɛ́ sicɛri bèle, bàli bīɛlɛ Kulocɛliɛ wi yiʔɛ mɛ́ gè nɛ́ ní tɛ́ninɛ pe kùlofɔlilɔ
         kácuɔnyɔ nɛ̄ yè, a pe 'tìgi nɛ̀ pe yiɛyɛ kíri yè dàala nɛ̄ lè níɛ Kulocɛliɛ gbùʔɔrɔ́
         wè, 17 níɛ ki nyu nɛ́ jo:«Weli nɛ muɔ síɛriKàfɔli Kulocɛliɛ,Fànʔa ki mìɛni Kàfɔli wè !Muɔ yē baa,nɛ̀ pínɛ muɔ 'kíni yē baa.Ki 'nyaa,bɛ̀ fànʔa yē muɔ mɛ́ kpuʔɔ wè,a muɔ 'ki fànʔa gáà líɛ gènɛ̀ tɛ́ni kùlofɔligɔ nɛ̄ gè !18 Kùlogolo siɛnnɛ pe funyɔ yi 'yɛ̀,a muɔ fundanʔanigɛ ki 'pɛn.Kúbilo pe kàyuʔujuu lɛ̀lɛni 'nɔ̀.A muɔ baakuɔlɔ pe sàriwi kɛn lɛ̀lɛ ni 'nɔ̀:siɛnjuulo bèle nɛ́ bìli bīɛlɛKulocɛliɛ wuulo bèle,nɛ́ bìli pe muɔ fìʔɛ́ bèle,yìrile bèlenɛ́ kpolilo ní bèle.Bìli sí pe nyɛ́ni dàala córi lè,muɔ bé pe cúʔɔ bè pínɛ.»19 A Kulocɛliɛ Gbùʔɔrɔsaʔa ki 'múgu baa nyìʔɛnɛ nī lè, a wi nyakungɛngɛ finʔɛgɛ ki 'múgu baa Gbùʔɔrɔsaʔa nī gè. A nyìʔɛnɛ ni 'nyíʔɛnɛ, a yékpuʔulo kálì 'juu baa,
         a kàsakpɛnigɛ kpɛ̀ni, a dàala ni 'cúngo, kàsasindari 'puu nɛ tíri kpuʔɔ.

Cɛliwɛ wori dè nɛ́ yapiʔi ní gè121 A fìɛkpuɔwɔ wáà 'yiri baa nyìʔɛnɛ nī lè ! Cɛliwɛ wáà cé cɛngɛ le gè wìi nɛ̄ burugo,
         á yege ní gè wi tɔliyɔ láara yè, ŋɔgɔlɔ kiɛ nɛ́ siin kpuʔɔrɔ ndɔ̀ngɔ 'puu wi nɛ̄ nyùgo
         nī gè. 2 Laala 'puu wi nɛ̄, a cesiʔi liyɛ yi 'yɛ̀ wi mɛ́ nɛ wi yáa; wi kòkuulo wáari;3 A fìɛkpuɔwɔ wáà ń'nɛ̀ yiri baa nyìʔɛnɛ nī lè: yapiʔi káà ki 'puu, kpuʔɔ nɛ́ ní nyìʔɛ.
         Ki 'puu nɛ́ nyùyɔ kɔlisiin ní, nyɛgɛlɛ kiɛ ní ki nɛ̄, kùlofɔlilɔ ndɔ̀nyɔ kɔlisiin
         'puu ki nyùyɔ nɛ̄ yè. 4 Ki nɛgɛ ki 'puu nɛ nyìʔɛnɛ ŋɔgɔlɔ ke tílaya taanri tiʔɛ nigbe wuʔulo píi gèle nɛ wáari
         dàala nɛ̄ lè. A yapiʔi ki 'yéri cɛliwɛ wi yiʔɛ mɛ́ gè ŋàa wi yé je sii wè, níɛ siri
         a wi 'wi pùɔ sii wè, dí kire sí wi cò bè káa. 5 A cɛliwɛ wi 'nàgabile sii, wire wi je ga kùlogolo siɛnnɛ pe mìɛni nàʔa nɛ́ timɔri
         kàgbiile ní+. A pe 'pùɔ fàa wè nɛ̀ líɛ nɛ̀ kɛ́ nɛ́ wi ní Kulocɛliɛ kúrugu wè baa wi kùlofɔlilɔ
         kácunʔɔ mɛ́ gè. 6 A cɛliwɛ wire 'fɛ̀ nɛ̀ kɛ́ waama kùlo nī. Kulocɛliɛ wi cé tiʔɛ káà gbòbori wi mɛ́
         baa, wi sari taʔa de líi baa kire tiʔɛ nī gè bè taa cɛnyɛ sirakɔlini nɛ́ cɛnyɛ togotaanri
         (1 260).7 A kapiɛnnɛ kɛ́ni yɛ̀ baa nyìʔɛnɛ nī lè: Mikayɛli nɛ́ wi nyìʔɛnɛ tundunminɔ ní bèle pe 'puu nɛ túngu nɛ́ yapiʔi ní gè. Yapiʔi míɛni gè nɛ́ ki tundunminɔ ní bèle
         pe ní ki kapiɛnnɛ nɛ̄ lè. 8 Yapiʔi kiì kɛ́nì jáa kapiɛnnɛ nɛ̄ lèʔ. Tiʔɛ sì cé ń'nɛ̀ puu pe mɛ́ baa nyìʔɛnɛ nī
         lèʔ. 9 A pe 'yapiʔi kpuʔɔ cìra gè. Kire gī wɔ̀biliʔɛ+ gè, pe ki ye gbòdolilo kàfɔli wè nɛ́ Setɛni wè. Wire wi nyɛ́ni duniya wuulo pe mìɛni fáanni nɛ pe pùunní, a pe
         'wi cìra nɛ̀ tìrige dàala nɛ̄ lè nɛ́ wi tundunminɔ ní bèle.10 A mi 'yékpoli láà lúʔu baa nyìʔɛnɛ nī lè, a ni 'juu kpuʔɔ nɛ́ jo:«Píra ŋáà nī wè,we 'suɔlɔ nyaa lè, nɛ́ fànʔa ní gè,nɛ́ weli Kulocɛliɛ wi Kùlofɔligɔ ní gè,nɛ́ wi Siɛnnyiɛnɛgɔnwɔwi fànʔa ní gè !Nɛ̀ taʔa gíi nɛ̄,ŋàa wi 'puu nɛ kele nyu nɛ tariweli siinyɛninɛ nɛ̄ bèle,pe 'wi cìra nɛ̀ tìrige dàala nɛ̄.Wire wi 'puu nɛ kele nyunɛ tari pe nɛ̄pìlige nɛ́ cɛnvugoKulocɛliɛ yiʔɛ mɛ́ gè.11 Pe sí nyɛ́nì wi jáaSìnbapile lire sìsiɛn fànʔa nɛ̄ gènɛ́ pe siɛnrɛ ti juʔu ní gènɛ̀ pínɛ,piyè pe sìi woli yaʔa lèa ni 'kpúʔɔ pe mɛ́ʔ,a ki nɛ́ yé cɛ́nì nyaa pe- kùu wè.12 Kire nɛ̄ nyìʔɛnɛ lè,nɛ́ bìli bīɛlɛ baa bèle,ye- puu fundaanra nɛ̄.Kapiile bé sí dàala taa lènɛ́ kuʔɔjii ní wè !Nɛ̀ taʔa gíi nɛ̄,gbòdolilo kàfɔli wi 'tìgibaa yeli kúrugu,wi fungo ki sí yē yɛ̀rigɛ kpuʔɔ.Ki 'nyaa wi 'ki cɛ́nwire lɛ̀lɛ niì ń'nɛ̀ kò sáaʔ.»13 Bà yapiʔi ki kɛ́nì ki nyaa pe 'kire cìra nɛ̀ tìrige dàala nɛ̄ lè, a ki 'líɛ nɛ̀ taʔa
         cɛliwɛ nɛ̄ wè nɛ wi cìrá, ŋàa wi cé nàgabile sii lè. 14 A nyùɔ kpuʔɔ fíkɛnyɛ siin 'yiri cɛliwɛ nɛ̄ wè, wi- gbɛ̀ jáa bè lali bè kɛ́ wi tiʔɛ
         mɛ́ gè waama kùlo nī lè. Baa wi 'puu níɛ taʔa nɛ líi nɛ̀ lɛ̀lɛ láà kúɔ, nɛ́ lɛ̀gɛlɛ
         siin nɛ́ lɛ̀lɛ tílaga ní. Wi- lali wi kɛ́ liʔi wɔ̀bugɔ nɛ̄ gè.15 A wɔ̀bugɔ ki 'luʔɔ yige ki nyuɔ nī gè, nɛ̀ ki wáa cɛliwɛ kúrugu wè, ki ní lakpuʔɔ
         wī, gìi ki bé tí ki- cɛliwɛ fúu wè bè líɛ. 16 Nɛ̀ sí ki taa a dàala ni 'cɛliwɛ suɔ wè: a dàala ni 'múgu nɛ̀ lakpuʔɔ júɔ gè, luʔɔ
         gáà yapiʔi ki cé yige ki nyuɔ nī gè. 17 A yapiʔi ki fungo ki 'yɛ̀ cɛliwɛ kúrugu wè, a ki 'koli nɛ̀ kɛ́ cɛliwɛ wi cesiʔi wuulo
         bílì sɛnminɛ kúrugu bèle nɛ̀ sɛ́nì tuu kapiɛnnɛ nɛ̄ nɛ́ peli bálì pe nyɛ́ni lúru Kulocɛliɛ
         kajuʔulo mɛ́ gèle nɛ́ Zezi wi nyasiɛnrɛ cò dè. 18 A ki 'yéri kuʔɔjii dàrimiʔɛ nɛ̄ gè.
         
            
               	Wéli baa Ŋún 2.9; Tìɛ 2.27; 19.15.

Yajuupiʔi nɛ́ nyàʔayɛgɛ ní gè131 A mi 'yajuʔu káà nyaa ki yigi kuʔɔjii nī wè. Ki 'puu nɛ́ nyɛgɛlɛ kiɛ ní, nɛ́ nyùyɔ
         kɔlisiin ní; kùlofɔlilɔ ndɔ̀nyɔ kiɛ 'puu ki nyɛgɛlɛ nɛ̄ gèle. Kulocɛliɛ míɛcuʔɔgɔ
         míɛyɛ 'puu ki nyùyɔ nɛ̄ yè. 2 Nyàʔayɛgɛ gíì mi cé nyaa gè, ki 'puu bɛ̀ sàndiɛn tíɛlɛ, ki tɔliyɔ yi 'puu bɛ̀ kàdafiige
         woyo tíɛlɛ, ki nyuɔ ní gè bɛ̀ jàri nyuɔ tíɛlɛ. A yapiʔi ki 'ki ŋɔri kɛn dè nɛ́ ki
         kùlofɔlilɔ kácunʔɔ ní gè nyàʔayɛgɛ mɛ́ gè, nɛ̀ fànʔa kɛn nyàʔayɛgɛ mɛ́ gè kpuʔɔ. 3 Ki nyùgo káà nigbe 'puu majo pe cé ki kɔni bè ki kpúu wī, nɛ̀ sí ki taa a ki nɔmigɔ
         ki 'koli nɛ̀ puʔɔ.A dàala wuulo pe mìɛni 'yɛ̀ nɛ cúru nyàʔayɛgɛ gáà nɛ̄ gè, nɛ́ taʔa ki kúrugu. 4 A pe 'tìgi nɛ̀ yiɛyɛ cúbulo yè nɛ yapiʔi gbùʔɔrɔ́ gè, bɛ̀ ki cé fànʔa kɛn gè nyàʔayɛgɛ
         mɛ́ gè. A pe sɛ́nì tìgi nɛ̀ yiɛyɛ cúbulo yè nɛ̀ pínɛ nyàʔayɛgɛ ki yiʔɛ mɛ́ gè níɛ
         nyu nɛ́ jo: «Ŋáasiɛn wi bé gbɛ̀ wúɔ bè yɛli nɛ́ nyàʔayɛgɛ ní gè ? Ŋáasiɛn wi bé gbɛ̀
         cáan nɛ́ ki ní ?»5 A nyàʔayɛgɛ ki 'larigɛ taa nɛ nyu nɛ̀mɛ ní, nɛ Kulocɛliɛ míɛ cuʔɔgɔ wori nyu ki nyuɔ
         nī gè. Ki cé fànʔa taa nɛ ki kele kúu gèle fúɔ nɛ̀ taa yeye togosiin nɛ́ siin.6 A ki 'ki nyuɔ múgu gè nɛ Kulocɛliɛ míɛcuʔɔgɔ siɛnrɛ nyu dè, nɛ wi míʔɛ córi gè nɛ́
         wi kòridiʔɛ ní gè, nɛ́ bìli bīɛlɛ baa kòrilo nyìʔɛnɛ nī lè. 7 A nyàʔayɛgɛ ki 'larigɛ taa nɛ kapiɛnnɛ kpúɔn Kulocɛliɛ wuulo nɛ̄ bèle nɛ̀ pe jáa.
         A pe 'fànʔa kɛn gè ki mɛ́ ki de fànʔa kpúɔn siɛnnɛ feliye yi mìɛni nɛ̄, kùlogolo ke
         mìɛni nɛ̄, siɛnrɛ felide ti mìɛni nɛ̄, nɛ́ duniya siɛnfeliye yi mìɛni nɛ̄ yè. 8 Dàala wuulo pe mìɛni pe béri ki gbùʔɔrɔ́, siɛn ó siɛn ŋáà wī nɛ̀ líɛ bà duniya wi
         'séli wè, siɛn wi míʔɛ ki wè baa sɛbɛgɛ Sìnbapile ni sìi sɛbɛ nī wèʔ, Sìnbapile náà
         pe 'kpúu lè.9 A ngbúʔulo yē ŋìi nɛ̄, wi- ti lúʔu !10 A siɛn ŋíì sìi kɛ́nì nyaa wi 'yɛli pe- wi cò bè kɛ́ wè, pe bé wi cò bè kɛ́ wī; a ŋìi
         yē ŋɔsii ga wi kpúu wè, ŋɔsii wi bága wi kpúu. Kulocɛliɛ wuulo pe kpàricogo nɛ́ pe
         tɛ́ngɛlɛ tiɛlɛ lire nī nàa lè.Nyàʔayɛgɛ gáà ki 'yiri dàala nī lè11 A mi ń'nɛ̀ nyàʔayɛgɛ káà nyaa ki yigi dàala nī lè. Ki 'puu nɛ́ nyɛgɛlɛ siin ní bɛ̀
         sìnbapile tíɛlɛ, á ki ní nɛ nyu bɛ̀ yapiʔi tíɛlɛ. 12 Ki 'puu nɛ nyàʔayɛgɛ pélige ki fànʔa kakpiʔiligele feligele ke mìɛni kúu ki 'nyaamɛ
         nɛ̄ bè, nɛ́ sí nɛ dàala wuulo cɔ̀rí bèle peri nyàʔayɛgɛ pélige gbùʔɔrɔ́ gè, gàa ki
         'puu nɔmigɔ ní gè nɛ waa bè kùu wè, nɛ́ sí kɛ́nì puʔɔ gè. 13 A ki 'yɛ̀ nɛ kanyuʔɔnigɔlɔ kpoliyo kpínʔini, fúɔ nɛ̀ cɛ́ni kàsun tìrigí nyìʔɛnɛ nī
         lè nɛ cáanri dàala nɛ̄ lè, siɛnnɛ pe ki nyaʔa. 14 Kiī nɛ dàala wuulo fáanni bèle nɛ́ ki kanyuʔɔnigɔlɔ ní gèle gàli kiī nɛ kpínʔini nyàʔayɛgɛ
         ki yiʔɛ mɛ́ gè, níɛ ki nyu dàala wuulo mɛ́ bèle dí pe- jènyinɛ yafanʔa káà kpíʔile
         nyàʔayɛgɛ mɛ́ gè gàa gī nɛ́ ŋɔsii luɔdiʔɛ ní gè nɛ́ sí ní wiʔi gè.15 A nyàʔayɛgɛ siinwuʔu ki 'jáa nɛ̀ sìi nyɔ́gɔ nyàʔayɛgɛ pélige ki jènyinɛ yafanʔa nī
         gè, kire míɛni ki gbɛ̀ri nyu, nɛ̀ pínɛ a siɛn ŋíì wè nyàʔayɛgɛ ki jènyinɛ yafanʔa
         gbùʔɔrɔ́ gèʔ, nyàʔayɛgɛ jènyinɛ yafanʔa ki- ki siɛn kpúu wè.16 A nyàʔayɛgɛ siinwuʔu ki 'pe mìɛni cɔ̀ri fànʔa, yìrile yo, kpolilo yo, lɔrifɔlilɔ yo,
         fɔ̀ngɔfɔlilɔ yo, bàli bīɛlɛ pìye mɛ́ yo, bàli bīɛlɛ sùkulolo yo, nɛ́ jo pe- fìɛ tɛ́ngɛ
         pe kàliige kɔli nɛ̄ gè á kire 'laa gbɛlɛ nɛ̄ lè. 17 Gìi ki bé tí siɛn fǎga gbɛ̀ yakaa suɔʔ, bé nɛ́ ga jo bè yaparigɛ páriʔ, fúɔ macɛn
         a fìɛ ŋáà wiī siɛn nɛ̄ wè, kire 'jo nyàʔayɛgɛ ki míʔɛ gè, á kire 'laa ki míʔɛ ki tɔ́rilɔ
         nyuɔ gè.18 Sìnjilige ki tiʔɛ kire gī náʔa gè: a ŋìi yē síciliwe, siɛn wi- nyàʔayɛgɛ ki nyuɔ tɔ́ri
         gè, siɛn wi bé gbɛ̀ ki tɔ́rilɔ nyuɔ wi kɔri cɛ́n wè. Ki tɔ́rilɔ nyuɔ kiī nɛ siɛn míʔɛ
         kɛnmɛ tìí; ki nyuɔ kiī sirataanri togotaanri nɛ́ kɔlini (666).

Siɛnnɛ siramuʔɔyɔ togo nɛ́ kpɔrigɔ nɛ́ kɔlini pe ŋúnugo gè141 A mi ga wéli wè, nɛ̀ Sìnbapile nyaa yérile Siyɔn nyagurugo nɛ̄ gè, nɛ́ siɛnnɛ siramuʔɔyɔ togo nɛ́ kpɔrigɔ nɛ́ kɔlini ní (144 000), ni míʔɛ gè
         nɛ́ Tuufɔli míʔɛ ní gè, yi 'puu sɛbɛyɛ pe gbɛgɛlɛ nɛ̄ gèle. 2 A mi 'tùnmɔ páà lúʔu baa nyìʔɛnɛ nī lè bɛ̀ lakpoliyo nìʔɛyɛ tùnmɔ tíɛlɛ, kpuʔɔ bɛ̀ kàsakpɛnigɛ tùnmɔ tíɛlɛ. Nɛ̀ pínɛ
         ki tùnmɔ pi 'puu muɔ bé jo gɔrikpuɔnnɔ pe nyɛ́ni pe gɔrilɔ kpúɔn bèle. 3 Pe 'puu nɛ ŋúnugo káà ŋú ki ní bɛ̀ ŋúnuvɔngɔ tíɛlɛ kùlofɔlilɔ kácunʔɔ ki yiʔɛ mɛ́
         gè nɛ́ yawiiye sicɛri yiʔɛ mɛ́ gè, yire nɛ́ liɛlɛ ní bèle. Siɛn sì puu bè gbɛ̀ ki ŋúnugo gáà tɛnmɛ gèʔ, nɛ̀ yiri siɛnnɛ siramuʔɔyɔ
         togo nɛ́ kpɔrigɔ nɛ́ kɔlini (144 000) peli nī bèleʔ, bàli pe 'suɔ dàala nɛ̄ lè. 4 Peli bálì bèle, piyè pìye le fuɔnrɔ nī nɛ́ cɛlilɛ níʔ, ki 'nyaa piyè cɛlilɛ kele cɛ́nʔ.
         Peli bèle, piyē Sìnbapile kúrugu lè tiʔɛ ó tiʔɛ nī ni waa wè. Peli bálì bèle, peli
         cé suɔ siɛnnɛ nī bèle bè puu yasɛnpelide dè Kulocɛliɛ mɛ́ wè nɛ́ Sìnbapile mɛ́ lè.
         5 Peli bèle, káfinɛrɛ fáala sì kɛ́nì yiri nɛ̀ nyaa pe nyuɔyɔ nī yèʔ. Piyē tuudiɛlɛ fùn.Nyìʔɛnɛ tundunminɔ taanri bèle6 A mi ń'nɛ̀ 'nyìʔɛnɛ tundunwɔ wáà nyaa wi lali mi nyùgo nī gè baa nyìʔɛnɛ laamɛ nī bè; Kataanna Siɛnrɛ táà 'puu wi mɛ́ dàa tiǐ je ga kúɔ bè nyaa dèʔ, bè juu dàala wuulo mɛ́ bèle, nɛ́ siɛnnɛ
         feliye yi mìɛni yè, nɛ́ saaya tùluyo yi mìɛni yè, nɛ́ siɛnrɛ felide ti mìɛni wuulo
         mɛ́ bèle, nɛ́ kùlogolo ke mìɛni ní gèle.7 Wi 'puu nɛ nyu kpuʔɔ níɛ waa: «Yeri Kulocɛliɛ fìʔɛ́ wè, yéri wi kpóri ! Ki 'nyaa lɛ̀lɛ
         níì nī Kulocɛliɛ bè kàyuʔu juu gè siɛnnɛ nɛ̄ bèle, kire lɛ̀lɛ lire ni 'nɔ̀. Ye- tuu
         ye yiɛyɛ cúbulo yè yeri wi gbùʔɔrɔ́; wire wi 'nyìʔɛnɛ nɛ́ dàala faan lè, nɛ́ kuʔɔjii
         ní wè, nɛ́ lawiʔile ní gèle.»8 A nyìʔɛnɛ tundunwɔ wáà ń'nɛ̀ pɛ́nì fàri péliwe nɛ̄ wè, a pe 'kúɔ siin, a wire 'jo:
         «Ki 'tuu ! Je ki 'tuu wī ! Babilɔni kàkpuʔɔ gè je ki 'tuu wī+ ! Ki 'kùlogolo siɛnnɛ feliye yi mìɛni kɛn a pe 'gbuɔ ki kanuʔɔrɔ diviɛn gbɛ̀nwɛ nɛ̄
         wè.»9 A mi ń'nɛ̀ nyìʔɛnɛ tundunwɔ wáà nyaa, a wi 'taʔa bìli kúrugu bèle, a pe 'kúɔ taanri.A wi 'yɛ̀ nɛ nyu kpuʔɔ níɛ wáa: «A siɛn ŋíì 'tìgi nɛ̀ yiʔɛ cúbulo nɛ́ nyàʔayɛgɛ gbùʔɔrɔ́
         gè, kire nɛ́ ki jènyinɛ yafanʔa ní gè, nɛ́ ki fìɛ tɛ́ngɛ wè wi gbɛlɛ nɛ̄ lè, á kire
         'laa kɔli nɛ̄ gè, 10 kire siɛn míɛni wi bé taa bè gbuɔ Kulocɛliɛ funyɛrigɛ diviɛn nɛ̄ wè, diviɛn ŋáà wi
         'le fundanʔanigɛ yabuɔlɔ nī lè, wiì luʔɔ nyaʔami wi nī wèʔ. Kire siɛn wi bága de wuʔɔ
         kàsun nī gè, siʔɛ kàsun gè nyìʔɛnɛ tunduncɛ̀nminɛ pe nyaamɛ nɛ̄ bè, peli nɛ́ Sìnbapile
         ní lè !11 «Pe wuʔɔgɔ ki wírige kiī nɛ yɛ̀gí súuri bànguɔ nī wī, pìlige nɛ́ cɛnvugo. Ŋɔ́daala
         wè pe mɛ́ʔ peli bálì pe nyɛ́ni yiɛyɛ cúbulo yè dàala nɛ̄ lè nɛ nyàʔayɛgɛ gbùʔɔrɔ́
         gè, kire nɛ́ ki jènyinɛ yafanʔa ní gè, nɛ̀ pínɛ siɛn ó siɛn ŋáà nɛ̄ wi míʔɛ ki fìɛ
         wi yē wè.»12 Kulocɛliɛ wuulo pe kpàricogo tiʔɛ kire gī náʔa gè, bàli pe nyɛ́ni lúru Kulocɛliɛ kajuʔulo
         mɛ́ gèle nɛ́ sí tɛ́ngɛ Zezi nɛ̄ wè.13 A mi ń'nɛ̀ juumɔ páà lúʔu baa nyìʔɛnɛ nī lè a ki 'jo: «-Ki sɛbɛ: ‹Bɛ̀ ki yē ŋɔ̀ wè,
         bàli pe nyɛ́ni kúu nɛ́ ní pínɛnyɛnigɛ nɛ̄ nɛ́ Kàfɔli ní wè, pe wuʔu kiī tànʔa›. ʔaan, Kulocɛliɛ Pìle lire ni 'ki juu bɛ̀, ‹ki 'nyaa pe bé ŋɔ́ bè taa pe wuʔɔgɔ nī gè, nɛ́ ki cɛ́n pe kakpiʔilijɛ̀ngɛlɛ
         kiyē nɛ́ pe ní› ».Pe 'dàala yaliire kún dè nɛ́ ti koli14 A mi ga wéli wè, nɛ̀ kàsadibagɛ káà nyaa fìige; siɛn wáà 'puu tɛ́niwɛ ki naamɛ gè,
         wi 'puu bɛ̀ Siɛn Pùɔ+ tíɛlɛ. Kùlofɔlilɔ ndɔ̀ngɔ 'puu wi nɛ̄ nyùgo nī gè tiɛ wuʔu, á wi 'nyàkɔnigɔ cò kɔli
         nī gè; ki nyuɔ ki 'puu tànʔa.15 A nyìʔɛnɛ tundunwɔ wáà ń'nɛ̀ yiri baa Gbùʔɔrɔsaʔa nī gè, níɛ kòkuulo wáari kpuʔɔ ŋìi mɛ́ wè ŋàa wi 'puu tɛ́niwɛ kàsadibagɛ naamɛ gè
         nɛ́ jo: «Muɔ nyàkɔnigɔ tíʔɛ gè ma kɔni ! Nɛ́ ki cɛ́n yaliire kún lɛ̀lɛ ni 'nɔ̀, dàala
         yaliire ti 'liɛ.»16 Ŋàa wi 'puu tɛ́niwɛ kàsadibagɛ naamɛ gè, a wi 'wi nyàkɔnigɔ tíʔɛ gè nɛ dàala yɛrɛ
         kɔni dè.17 A nyìʔɛnɛ tundunwɔ wáà ń'nɛ̀ yiri baa Gbùʔɔrɔsaʔa nī gè, nyìʔɛnɛ wuʔu gè; nyàkɔnigɔ
         káà 'puu wire míɛni mɛ́ wè nɛ̀ pínɛ, ki nyuɔ ki 'puu tànʔa. 18 A nyìʔɛnɛ tundunwɔ wáà 'yiri baa gbùʔɔrɔdiʔɛ yafanʔa nī gè; wire fànʔa ki cé kàsun jáa gè. A wi 'kòkuulo wáa kpuʔɔ ŋàa mɛ́ nyàkɔnigɔ ki
         'puu gè nyuɔ ní gè tànʔa gè, nɛ́ wi yɛ: «Muɔ nyàkɔnigɔ tíʔɛ gè ma dàala ɛrɛzɛn kàtoyo kún yè ma gbuʔulo, nɛ́ ki cɛ́n yasɛnrɛ ti 'liɛ.»19 A nyìʔɛnɛ tundunwɔ wi 'wi nyàkɔnigɔ tíʔɛ gè nɛ̀ dàala ɛrɛzɛn kàtoyo kúnminɔ yè nɛ̀
         le ɛrɛzɛn yaforigo nī gè, Kulocɛliɛ funyɛrigbuʔɔ wuʔu gè. 20 A pe 'ɛrɛzɛn tánʔana wè yaforigo nī gè kàʔa kúrugu gè. A sìsiɛn 'yiri ɛrɛzɛn yaforigo
         nī gè nɛ̀ nyì nɛ̀ nɔ̀ suɔnyɔ yi gàrifiile nɛ̄ bèle, nɛ̀ fúu nɛ̀ kɛ́ culolo sirakeli
         dabataan (300) felige.
         
            
               	Wéli baa Eza 21.9.

               	Wéli baa Dan 7.13.

Wuʔɔgboliyo kɔlisiin sɛnyɛ yè151 A mi ń'nɛ̀ fìɛkpuɔwɔ wáà nyaa baa nyìʔɛnɛ nī lè, wi 'tɔ̀ni nɛ̀ puu siɛn de cúru wi nɛ̄: nyìʔɛnɛ tundunminɔ kɔlisiin 'puu nɛ́ wuʔɔgboliyo kɔlisiin ní còyo; sɛnyɛ yire yi 'puu. Ki 'nyaa yire
         yi cé kò Kulocɛliɛ funyɛrisɛngɛ woyo yè. 2 A mi 'kuʔɔjii wáà nyaa cìiliwe wi nyíʔɛnɛ bɛ̀ dibale tíɛlɛ, nyaʔamiwɛ kàsun nī. Bìli
         pe cé nyàʔayɛgɛ jáa gè nɛ́ ki jènyinɛ yafanʔa ní gè, nɛ́ ki míʔɛ tɔ́rilɔ nyuɔ ní gè
         nɛ̀ pínɛ bèle, pe 'puu baa yérile ki kuʔɔjii ŋáà nɛ̄ wè, á Kulocɛliɛ gɔrilɔ ní pe
         mɛ́ còbilo. 3 Pe 'puu nɛ Kulocɛliɛ baakuɔwɔ Misa wi ŋúnugo+ ŋú gè nɛ́ Sìnbapile ni ŋúnugo ní gè, níɛ wáa:«Kàfɔli Kulocɛliɛ, muɔ wīFànʔa ki mìɛni Kàfɔli wè,muɔ kakpiʔiligele kiyēkakpoliyo, siɛnnɛ nɛ cúru ke nɛ̄.Muɔ koliyo yiī sìɛnyɛnɛ́ ní kányiʔɛ,muɔ wī kùlogolo ke Kùlofɔli wè.4 Ŋáasiɛn wi bé kòwi fǎri muɔ fìʔɛ́ʔ, Kàfɔli,wi fǎri kpuʔɔrɔ tarimuɔ míʔɛ nɛ̄ gè wèʔ ?Nɛ́ ki cɛ́n muɔ nigbe wītiɛlɛ fùn wè.Kùlogolo ke mìɛnibéri báan de tunmuɔ yiʔɛ mɛ́ gèbèri muɔ gbùʔɔrɔ́,nɛ̀ taʔa gíi nɛ̄,pe mìɛni nyɛ́nìmuɔ kàyuʔujuugɛnmɛnyaa bè, piī sìɛnbɛ.»5 Bà tire 'tóri dè, a mi 'ki nyaa Kpàlidiʔɛ Kpátaʔa gáà gī baa Kulocɛliɛ Gbùʔɔrɔsaʔa nī gè a ki 'múgu baa nyìʔɛnɛ nī lè. 6 Nyìʔɛnɛ tundunminɔ kɔlisiin bílì pe 'puu nɛ́ wuʔɔgboliyo kɔlisiin ní yè, a pe 'yiri
         Gbùʔɔrɔsaʔa nī gè. Pe cé lɛn fɛ̀ni cɛ̀nwɛ yɛrɛ le ti ní nɛ nyíʔɛnɛ, nɛ́ tiɛ màʔagɛlɛ puɔ sìndinyɛ nī yè.7 Yawiiye sicɛri sunʔɔmɔ nī bè, a kàa nigbe sɛ́nì tiɛ yagbuʔɔlɔ kɔlisiin kɛn nyìʔɛnɛ
         tundunminɔ kɔlisiin mɛ́ bèle. Ki yagbuʔɔlɔ ke 'puu nyìgele Kulocɛliɛ funyɛrigɛ nɛ̄
         gè, wire ŋáà wī sìi nɛ̄ yiʔɛlɛ ke mìɛni nī gèle súuri wè. 8 A wírige 'yɛ̀ nɛ̀ Gbùʔɔrɔsaʔa nyì gè Kulocɛliɛ kpuɔmɔ pire kɛnmɛ nɛ̄ bè nɛ́ wi fànʔa
         ní gè. Siɛn sì puu bè gbɛ̀ jíin baa Gbùʔɔrɔsaʔa nī gèʔ, fúɔ nɛ̀ taa a nyìʔɛnɛ tundunminɔ
         kɔlisiin pe wuʔɔgboliyo kɔlisiin yi pɛ́nì kpíʔile nɛ̀ tóri.
         
            
               	Wéli baa Yir 15.

Kulocɛliɛ funyɛrigɛ yagbuʔɔlɔ gèle161 A mi 'juumɔ páà lúʔu baa Gbùʔɔrɔsaʔa nī gè, a ki 'juu kpuʔɔ nɛ́ nyìʔɛnɛ tundunminɔ kɔlisiin ní bèle nɛ́ pe yɛ: «Yeri waa ye sa Kulocɛliɛ funyɛrigɛ yagbuʔɔlɔ kɔlisiin
         sùʔu gèle ye wo dàala nɛ̄ lè !»2 A péliwe wi 'kɛ́ nɛ̀ sɛ́nì wi wuʔu sùʔu gè nɛ̀ wo dàala nɛ̄ lè, a ki 'yiʔɛ nɛ̀ kò
         fìnibiʔi siɛnnɛ nɛ̄ bèle, bìli nɛ̄ nyàʔayɛgɛ ki fìɛ wi 'puu bèle, á pe ní nɛ tun nɛ
         yiɛyɛ cúbulo yè nɛ ki yafanʔa gbùʔɔrɔ́ gè gàa gī wi liɛrɛ dè.3 A nyìʔɛnɛ tundunwɔ siinwuu wi sɛ́nì wi yagbuɔlɔ sùʔu lè nɛ̀ le kuʔɔjii nī wè, a ki
         'yiʔɛ nɛ̀ kò sìsiɛn bɛ̀ kpúu sìsiɛn tíɛlɛ. A yawiʔile ke mìɛni 'kùu baa kuʔɔjii nī
         wè.4 A taanriwuu wi 'wi yagbuɔlɔ sùʔu lè nɛ̀ le lakoliyo nī yè nɛ́ luɔyɔ yi lawiʔile ní
         gèle, a ki 'yiʔɛ nɛ̀ kò sìsiɛn. 5 Nyìʔɛnɛ tundunwɔ ŋáà wi 'puu luʔɔ kàfɔli wè, a mi 'lúʔu wi mɛ́ a wi 'jo:«Muɔ yē sìɛnwɛ,muɔ ŋáà wī baa wè,nɛ́ kíni yē baa,nɛ́ ní tiɛlɛ fùn wè,bà muɔ 'kele gálìke kàyuʔu juu gè.6 Ki 'nyaapeli pe 'Kulocɛliɛ wuulokpúu bèle nɛ́ siɛnjuulo ní bèle.A muɔ sí pe sìsiɛn kɛn gèpe mɛ́ pe- ki gbuɔ,kire ki 'yɛli nɛ́ pe ní.»7 A mi 'lúʔu gbùʔɔrɔdiʔɛ yafanʔa mɛ́ gè a ki 'jo:«ʔaan Kàfɔli Kulocɛliɛ,muɔ wī Fànʔa ki mìɛni Kàfɔli wè.Muɔ nɛ kàyuuyo nyu yènɛ́ kányiʔɛ ní,muɔ nɛ̂ ki juu ki nɛ̂ sìɛn.»8 A nyìʔɛnɛ tundunwɔ sicɛriwuu wi 'wi yagbuɔlɔ sùʔu lè nɛ̀ wo cɛngɛ nɛ̄ gè, a kire 'ki
         kɛn a ki gbɛ́nɛ siɛnnɛ sórigi bèle nɛ́ ki kàsun ní gè. 9 A siɛnnɛ pe 'súʔu kpuʔɔ, a pe 'yɛ̀ nɛ nyu nɛ Kulocɛliɛ míʔɛ córi gè, wire ŋáà mɛ́
         fànʔa ki yē a wi 'ki wuʔɔgboliyo nyáà jáa yè. Piyè pe funyɔ yiʔɛ yèʔ bé sí kpuʔɔrɔ taʔa Kulocɛliɛ nɛ̄ wèʔ.10 A kogunɔwuu wi 'wi yagbuɔlɔ sùʔu lè nɛ̀ wo nyàʔayɛgɛ ki kùlofɔlilɔ kácunʔɔ nɛ̄ gè,
         a ki kùlofɔligɔ ki 'kò yebilige, a siɛnnɛ pe 'yɛ̀ nɛ pe nyigele nɔgi gèle bà ki yáʔa
         ki cé cíi pe nɛ̄ bèle. 11 A pe 'yɛ̀ nɛ siɛncuʔɔrɔ nyu nɛ nyìʔɛnɛ Kulocɛliɛ wi míʔɛ córi gè pe yayaara tire kɛnmɛ nɛ̄ bè, nɛ́ pe fìnide ní dè; piyè
         fɔ̀li nɛ̀ pe funyɔ yiʔɛ yè nɛ̀ láʔa pe kakpiʔiligele nɛ̄ gèleʔ.12 A nyìʔɛnɛ tundunwɔ kɔliniwuu wi 'wi yagbuɔlɔ sùʔu lè nɛ̀ le Efirati cáʔa nī gè, a
         ki luʔɔ ki 'lìri, gìi ki bé tí kùlofɔlilɔ bílì pe yɛ̀gí cɛngɛnyɛnifoligɔli mɛ́ gè
         pe- tóridiʔɛ taa. 13 A mi 'gbòdolilo taanri nyaa pe ni bɛ̀ kpìile tíɛlɛ, a pe 'yiri yapiʔi ki nyuɔ nī gè,
         nɛ́ nyàʔayɛgɛ nyuɔ nī gè, nɛ́ jànvaa siɛnjuuwo wi nyuɔ nī gè. 14 Ki 'nyaa gbòdolilo bīɛlɛ, piyē nɛ fìɛlɛ kpínʔini, nɛ́ sí nɛ waa dàala kùlofɔlilɔ kúrugu bèle nɛ pe pínɛ níɛ cɛngbuʔɔ siri
         gè, kapiɛnnɛ cɛngɛ gè. Fànʔa ki mìɛni Kàfɔli Kulocɛliɛ wi cɛngɛ kire gī.15 Kàfɔli wi 'jo: «Nyaa, m'bága pɛn bɛ̀ kàyuuwo cî siɛn fuu mmɛ. A siɛn ŋíì yē nyɛwɛ nɛ́ kò
         nɛ́ wi bururo ní dè, kire siɛn wi wuʔu kiī tànʔa, nɛ́ ki cɛ́n wiǐ de tári bè puu yalere
         fùnʔ peri wi fìɛrɛ tiʔɛ nyaʔa gèʔ.»16 A gbòdolilo pe sɛ́nì dàala kùlofɔlilɔ pínɛ bèle tiʔɛ gíì nī pe ye eburu siɛnrɛ nī dè Arimagedɔn+ wè.17 A nyìʔɛnɛ tundunwɔ kɔlisiinwuu wi 'wi yagbuɔlɔ sùʔu lè nɛ̀ wáa káfaligɛ nī gè, a yékpoli
         láà 'juu kpuʔɔ baa Gbùʔɔrɔsaʔa nī gè, baa ni cé kɔ́n kùlofɔlilɔ kácunʔɔ tiʔɛ nī gè
         nɛ́ jo: «Ki 'kpíʔile nɛ̀ kúɔ !»18 A nyìʔɛnɛ ni 'nyíʔɛnɛ, a tùnmɔ páà 'tun, a kàsakpɛnigɛ ki 'kpɛ̀ni nɛ̀ taʔala, a dàala
         ni 'cúngo kpuʔɔ, dàala niì fìɛ cúngo kpuʔɔ nɛ̀ nyaa kire felige mmɛ gèʔ nɛ̀ líɛ bɛ̀
         siɛnnɛ piyē bile duniya nī wèʔ. 19 A kàkpuʔɔ ki 'wáligi tiɛyɛ taanri, a kùlogolo ke kàaya yi 'tuu nɛ̀ màʔa. A Kulocɛliɛ
         wi 'sɔ̀ngi nɛ̀ taa nɛ́ Babilɔni kakpuʔɔ kɛnmɛ nī bè, a wi 'wi funyɛrigɛ diviɛn yagbuɔlɔ
         kɛn lè ki mɛ́ a ki 'gbuɔ. 20 A luʔɔ sunʔɔmɔ dàʔala ke mìɛni 'fɛ̀, a nyaguruyo yi 'pùunni. 21 A kàsasindari kpolido táà 'tìgi nyìʔɛnɛ nī lè nɛ̀ tuu siɛnnɛ nɛ̄ bèle, ti sìlubumɔ
         pi 'puu nɛ waa bè culolo togosiin kúɔ ki nigbe gè. A pe 'yɛ̀ nɛ nyu nɛ Kulocɛliɛ míʔɛ
         córi gè, kàsasindari dáà tire wuʔɔgbuʔɔ kɛnmɛ nɛ̄ bè. Ki 'nyaa ki wuʔɔgbuʔɔ gáà ki
         'tɔ̀ni nɛ̀ puu sìpiʔi kátii.
         
            
               	Arimagedɔn: Kire kɔri wi 'jo: Megido nyagurugo.

Nàjaacuɔ wori dè171 Nyìʔɛnɛ tundunminɔ kɔlisiin nī bèle, bàli mɛ́ yagbuʔɔlɔ kɔlisiin ke 'puu gèle, a wàa 'yiri baa pe nī,
         nɛ̀ pɛ́ni nyu nɛ́ mi ní nɛ́ jo: «Te báan náʔa, m'bé pa ki tìɛ muɔ nɛ̄ kàyuʔu gáà ki
         je ga tuu nàjaacuɔ nɛ̄ wè, wi míʔɛ ki 'yiri tiɛyɛ yi mìɛni nī yè, wiī tɛ́niwɛ lakpoliyo
         nɛ̄ yè. 2 Dàala kùlofɔlilɔ pe 'pe kanuʔɔrɔ kpíʔile dè nɛ́ ki nàjaacuɔ ŋáà ní wè, a dàala wuulo
         pe 'kanuʔɔrɔ diviɛn gbuɔ wè nɛ̀ tín nɛ́ wi ní.»3 A nyìʔɛnɛ tundunwɔ wi 'mi yiʔɛ múgu gè, a mi 'mìɛ nyaa waama tiʔɛ káà nī. A mi sɛ́nì
         cɛliwɛ wáà nyaa tɛ́niwɛ nyàʔayɛgɛ káà nɛ̄; ki 'puu nyìʔɛ níɛ nyíʔɛnɛ. Kulocɛliɛ míɛcuʔɔgɔ
         míɛyɛ yi 'puu ki nɛ̄ nɛ̀ ki tɔ́n nɛ̀ màʔa, nyùyɔ kɔlisiin ní ki nɛ̄, nɛ́ nyɛgɛlɛ kiɛ
         ní. 4 Cɛliwɛ ŋáà wi cé yɛrɛ le kábebe céri wori, tàa ní nyìɛrɛ kpólokpolo; nɛ́ wìi fèri
         nɛ́ tiɛ ní, nɛ́ lagbɛnrɛ yatoro ní, nɛ́ kofii ní wè. Tiɛ yagbuɔlɔ láà 'puu wi mɛ́
         còlo, ni 'puu nyìnɛ tètii yɛrɛ nɛ́ kanuʔɔrɔ fuɔnrɔ ti yɛrɛ ní dè. 5 Míʔɛ káà 'puu sɛbɛgɛ wi mɛ́ gbɛlɛ nɛ̄ lè, kalarilɛ míʔɛ gī, ki 'jo:«Babilɔni kàkpuʔɔ,nàjaacɛlilɛ nɛ́ dàala tètii yɛrɛti yàa wè.»6 Mi cé cɛliwɛ ŋáà nyaa wè wi ní gbuɔdinwɛ Kulocɛliɛ wuulo pe sìsiɛn nɛ̄ gè, peli nɛ́
         Zezi wori ti juufɔlilɔ sìsiɛn ní gè. A ki 'tɔ̀ni nɛ̀ mi fungo wúɔ kpuʔɔ bà mi 'wi
         nyaa wè.7 A nyìʔɛnɛ tundunwɔ wi 'mi yɛ: «Gáa nɛ̄ muɔ 'ki yaʔa a ki 'fungo wúɔ muɔ nī ? Cɛliwɛ
         ŋáà wè nɛ́ nyàʔayɛgɛ gáà nɛ̄ wi yē tɛ́niwɛ wè, nyùyɔ kɔlisiin nɛ́ nyɛgɛlɛ kiɛ nyàʔayɛgɛ
         gè, m'bé pe kalarilɛ juu lè muɔ mɛ́. 8 Nyàʔayɛgɛ gáà muɔ 'nyaa gè, ki yé puu, ki sí ní wè tíinʔ. Píra ŋáà nī wè, ki bé sí
         yiri láʔalafun kàtiʔɛ nī gè bé sí kɛ́ cúʔɔgoligo nī wī.«Dàala wuulo pe béri cúru ki wori nɛ̄ dè, peli bálì bèle pe míɛyɛ yi wè baa sɛbɛyɛ
         sìi sɛbɛ nī wèʔ nɛ̀ líɛ bà duniya wi 'faan wè. Pe béri cúru nyàʔayɛgɛ ki nyaʔa nɛ̄
         gè, nɛ̀ taʔa gíi nɛ̄, ki 'puu bile, nɛ́ sí kɛ́nì yē ki ní wè bileʔ, nɛ̀ sí ki taa
         ki bé ní ga pɛn.9 «Náʔa gè, siɛn 'yɛli wi- puu síciliwe wi siɛnrɛ dáà ti kɔri cɛ́n wè: nyùyɔ kɔlisiin
         yè, nyaguruyo kɔlisiin yī, yire nɛ̄ cɛliwɛ wi yē tɛ́niwɛ wè. Kùlofɔlilɔ kɔlisiin bīɛlɛ
         nɛ̀ pínɛ. 10 Pàli kogunɔ nyɛ́nì tuu pe nī, wàa nigbe nɛ tíin baa, ŋìi sɛnwɛ wiì fìɛ pɛnʔ. A wi
         kɛ́nì pɛn wè, wiǐ je mɔgɔʔ, lɛ̀lɛ cɛ̀ri wi bé kúɔ.11 «Nyàʔayɛgɛ gíì ki cé kíni nɛ̀ puu gè, nɛ́ kɛ́ni yē ki ní wè baa gèʔ, kire gī kùlofɔli
         kataanriwuu wè nɛ́ ní baa kɔlisiin nī bèle, ki sí yē nɛ waa cúʔɔgoligo nī wī.12 «Nyɛgɛlɛ kiɛ gálì muɔ 'nyaa gèle, kùlofɔlilɔ kiɛ bīɛlɛ; piyè fìɛ tɛ́ni kùlofɔligɔ
         nɛ̄ gèʔ. Nɛ̀ sí ki taa pe bága liɛri nigbe taa bè puu fànʔa nɛ̄ gè bɛ̀ kùlofɔlilɔ
         tíɛlɛ nɛ́ nyàʔayɛgɛ ní gè. 13 Peli bèle, pe 'pe wuʔu cáan gè nigbe nɛ̄: pe ŋɔri dè nɛ́ pe fànʔa ní gè, bè ti kɛn
         nyàʔayɛgɛ mɛ́ gè. 14 Pe bága tuu kapiɛnnɛ nɛ̄ nɛ́ Sìnbapile ní lè; Sìnbapile ni bé sí pe jáa. Nɛ́ ki cɛ́n
         wire wī kàfɔlilɔ pe Kàfɔli wè, nɛ́ kùlofɔlilɔ pe Kùlofɔli wè. Nɛ̀ pínɛ bìli bīɛlɛ
         nɛ́ wi ní bèle, bàli wi 'yeri bèle nɛ́ bìli wi 'nyíɛnɛ nɛ̀ kɔ̀n bèle, nɛ̀ fàri bìli
         bīɛlɛ tɛ́ngɛmɛ siɛnnɛ bèle, pe bé 'kapiɛnnɛ jáa lè nɛ́ wi ní.»15 A nyìʔɛnɛ tundunwɔ wi ń'nɛ̀ mi yɛ: «Luɔyɔ nyáà muɔ 'nyaa yè, á nàjaacuɔ ní wè tɛ́niwɛ
         yi nɛ̄ yè, kùlogolo gīɛlɛ nɛ́ siɛnniʔɛmɛ ní, siɛnfeliye yī nɛ́ siɛnrɛ felide ní. 16 Nyɛgɛlɛ kiɛ gálì muɔ 'nyaa gèle, nɛ́ nyàʔayɛgɛ ní gè, nàjaacuɔ wi bága pe biɛn, pe
         bé wi kari bè wáa bè wi yɛrɛ fòlilo dè wi nɛ̄ wi- kò fòribiɛ. Pe bága wi kaara káa
         dè bé sí sɛnrɛ sórigo dè kàsun nī. 17 Ki 'nyaa Kulocɛliɛ wi 'ki le pe funyɔ nī yè pe wire nyɛ́ni kaala kúɔ lè; pe bé pe
         funyɔ cáan yè nigbe nɛ̄ bé pe fànʔa kɛn gè nyàʔayɛgɛ mɛ́ gè, fúɔ bè taa Kulocɛliɛ
         siɛnrɛ ti pa fori.18 «Cɛliwɛ ŋíì sí muɔ 'nyaa wè, kàkpuʔɔ kire gī, kire ki nyɛ́ni fànʔa kpúɔn dàala kùlofɔlilɔ
         nɛ̄ bèle.»

Babilɔni kàʔa ki tuu wori dè181 Bà tire 'tóri dè, a mi 'nyìʔɛnɛ tundunwɔ wáà nyaa cígini, wi tíri nyìʔɛnɛ nī lè; fànʔa 'puu wi mɛ́ kpuʔɔ. Wi nyíʔɛnimɛ pi kpìɛnmɛ pi 'puu nɛ dàala càanná lè.
         2 A wi 'kòkuulo wáa nɛ̀ juu kpuʔɔ nɛ́ jo:«Ki 'tuu ! Babilɔni kàkpuʔɔ ki 'tuu !Ki 'kò gbòdolilo súɔndiʔɛ,nɛ̀ pínɛ ki 'kò yakanʔara felide ti mìɛni kòridiʔɛ,nɛ́ sínjinʔɛnɛ gálì kiyè nyuɔ gèleʔ ke feligele ke mìɛni kòridiʔɛ,[yajuuro dáà tiì nyuɔʔ ti felide ti mìɛni kòridiʔɛ], dìi ti 'siɛn biɛn dè.3 Ki 'nyaa kùlogolo siɛnnɛ feliye yi mìɛni nyɛ́nì wi kanuʔɔrɔ diviɛn gbɛ̀nwɛ gbuɔ wè,a dàala kùlofɔlilɔ pe 'pe kanuʔɔrɔ kele kpíʔile gèle nɛ́ wi ní.Nɛ̀ pínɛ lagbɛnrɛ nàbuɔrɔ yē wi nɛ̄, ti sí yē fànʔa ní,a dàala yasuɔbarilɛ pe 'tire tíʔɛ nɛ̀ pe lɔri caa dè nɛ̀ kò lɔrifɔlilɔ.»4 A mi ń'nɛ̀ yékpoli láà lúʔu baa nyìʔɛnɛ nī lè a ni 'jo:«Mi kùlo wuulo, yeri yigi baa wi tiʔɛ nī gè,gìi ki bé tí yeli fǎga fàri wi nɛ̄ bèri wi kapiʔile kpínʔini gèleʔ,dí wi wuʔɔgboliyo nyáà yi wi siri yè yi fǎga yeli taaʔ.5 Nɛ̀ taʔa gíi nɛ̄, wi kapiʔile ke 'taʔala kìye nɛ̄fúɔ nɛ̀ sɛ́nì nɔ̀ baa nyìʔɛnɛ nī lè.A Kulocɛliɛ wi sí 'sɔ̀ngi nɛ̀ taa nɛ́ wi kacuʔɔrɔ ní dè.6 Ye- ki felige núgo gè wi mɛ́ gìi wire tíimɛ 'puu nɛ kpínʔini bìli nɛ̄ bèle,ye- ki feliye siin kpíʔile wi nɛ̄, gìi wi 'puu nɛ kpínʔini gè.Wi yagbuɔlɔ níì ní wi 'puu nɛ bìli wuʔu kíri gè nɛ kanʔa wè,ye- ki feliye siin kíri ye le wi mɛ́.7 Kɛnmɛ bíì nɛ̄ wi 'puu nɛ wìi nyíɛnɛ wè, níɛ wi lagbɛnrɛ nàbuɔrɔ tìí dè,ye- wuʔɔgɔ taʔa wi nɛ̄ kpuʔɔ kire felige, wi de fuunmɔ kɔngɔ wáari.Nɛ̀ taʔa gíi nɛ̄, wi 'puu nɛ ki sɔ̀ngí baa wi fungo nī gè níɛ̀ jo:‹Mi yē tɛ́niwɛ nɛ ní kùlofɔli, lakicuɔ bɛ̀ʔ mi wèʔ,nɛ̀ pínɛ mi sì ń'nɛ̀ je ga fuunmɔ kɔngɔ wáa bè nyaa púloʔ.›8 Kire nɛ̄, wuʔɔgboliyo nyáà yi 'yɛli nɛ́ wi ní yè,yi bé wi pínɛ bè taa cɛnnugo nī:kùu nɛ́ fuunmɔ kɔngɔ,nɛ́ funduuro, nɛ̀ pínɛ wi bága súʔu kàsun nī.Nɛ̀ taʔa gíi nɛ̄, fànʔa yē Kàfɔli Kulocɛliɛ mɛ́ wè,wire ŋáà wi 'wi kàyuʔu juu gè.»9 Duniya kùlofɔlilɔ bílì pe 'kanuʔɔrɔ kpíʔile nɛ́ wi ní wè, nɛ́ cé puu nɛ pe lagbɛnrɛ
         nàbuɔrɔ ti nàgbuʔɔrɔ kpínʔini dè, pe bága de nyɛni de wi wuʔu yáa gè, a pe kɛ́nì wi
         sórigi a wírige kiī yɛ̀gí pe ki nyaʔa gè. 10 Pe bága yéri liʔi fíɛrɛ tire kɛnmɛ nɛ̄ bè bɛ̀ wiī nɛ kàlí wè, bé sí de nyu bé jo:«ʔé, kiī fuunmɔ wuʔu ! ʔé, je kiī fuunmɔ wuʔu !Cí, kàkpuʔɔ gè, Babilɔni kàʔa gè, ŋɔri kàʔa gè lé !Kàyuʔu ki 'fali nɛ̀ tuu muɔ nɛ̄ círɛcirɛ mmɛ gè lé ?»11 Duniya yasuɔbarilɛ pe 'yɛ̀ nɛ nyɛni nɛ fuunmɔ kɔngɔ wáari, ki 'nyaa siɛn sì cé ń'nɛ̀
         puu nɛ yafiɛn suu pe yaparirɛ nī dèʔ. 12 Tiɛ tugolo, nɛ́ walifiiwe, nɛ́ lagbɛnrɛ sìndari, nɛ́ kofii, nɛ́ lɛn fɛ̀ni cɛ̀nwɛ, nɛ́ kábebe céri fɛ̀ni ŋáà wi nyíʔɛnɛ wè, nɛ́ kɔ̀rimiimɛ fɛ̀ni ŋáà pe
         ye suwa wè, nɛ́ fɛ̀ni nyìɛwɛ ŋáà wi nyíʔɛnɛ wè, nɛ́ nùdaanna kásɛnrɛ, nɛ́ soli gàanya
         yakpiʔiligele ní, nɛ́ lagbɛnrɛ tiicɛ̀nrɛ yakpiʔiligele ní gèle, nɛ́ kányiɛrɛ, nɛ́
         timɔri, nɛ́ sìndɛnigɛ gáà pe ye mabiri wè, 13 nɛ́ nùdaanna yasuuro dáà pe ye kanɛli wè, nɛ́ yasuʔɔrɔ dáà pe ye amɔmi wè, nɛ́ nùdaanna
         yɛrɛ, nɛ́ miiri sùnmɔ, nɛ́ wusuna, nɛ́ diviɛn, nɛ́ sùnmɔ, nɛ́ míivuɔnimɔ, nɛ́ bíle, nɛ́ yajuuro tòyo, sìnbaara, suɔnyɔ, nɛ́ suɔnyɔ wotorilo, nɛ́ sùkulolo nɛ̀ fàri siɛnwarilɛ
         nɛ̄. 14 Ki sí n'gɛ, yɛrɛ díì kúrugu muɔ 'puu nɛ yaʔala dè, ti 'suɔ muɔ mɛ́. Nɛ̀ pínɛ muɔ yacɛ̀nrɛ
         dè nɛ́ muɔ lɔri ní dè, ti mìɛni ti 'cúʔɔ muɔ kiyɛ nī yè, tiǐ ń'nɛ̀ je ga nyaa cíginiʔ.
         15 Yasuɔbarilɛ bílì wi cé kpíʔile a pe 'kò lɔrifɔlilɔ nɛ́ ki yɛrɛ dáà ní dè. Pe bága
         yéri liʔi fíɛrɛ tire kɛnmɛ nɛ̄ bè bɛ̀ wiī nɛ kàlí wè; bèri nyɛni de yobilo, 16 béri wáa:«ʔé kapiile ! ʔé kapiile !Kàkpuʔɔ gè, gàa ki 'puu nɛ lɛn fɛ̀ni cɛ̀nwɛ bururo nii dè,nɛ́ kábebe céri fɛ̀ni bururo ní dè, nɛ́ dìi ti sî puu nyìɛrɛ dè,nɛ́ tiɛ wori ní dè, nɛ́ lagbɛnrɛ sìndari ní dè, nɛ́ kofii ní wè !17 Ki 'nyaa lɔri dáà ti mìɛni ti 'fali nɛ̀ cúʔɔ círɛcirɛ mmɛ gè lé ?»Kɔ́rikpoliyo yi fɛ̀vɔlilɔ bèle, nɛ́ yasuɔbarilɛ bílì pe nyaari kɔ́riyɔ nī yè, nɛ́
         bìli pe baara kɔ́riyɔ nī yè, nɛ́ bìli pe nyɛ́ni pe nyalii tari wè kuʔɔjii luʔɔ nī
         gè, a pe 'yéri baa liʔi. 18 A pe 'yɛ̀ nɛ kòkuʔulo wáari bà pe 'kàʔa nyaa gè ki sóri níɛ wírigi gè. Pe 'puu nɛ
         ki nyu níɛ wáa: «Kàʔa gíi ki cé wúɔ nɛ̀ yɛli nɛ́ kàkpuʔɔ ní gè ?» 19 A pe 'yɛ̀ nɛ tárigɛ kunu nɛ wáari pìye nɛ̄ nyùgo nī gè, níɛ kòkuʔulo wáari nɛ nyɛni
         nɛ fuunmɔ kɔngɔ wáari, níɛ wáa:«ʔé, kapiile ! ʔé kapiile !Je kàkpuʔɔ kire gī !Kuʔɔjii kɔ́rikpoliyofɔlilɔ pe mìɛni bèle,kàkpuʔɔ kire nī pe 'pe lɔri nìʔɛrɛ taa dè.Cí ! Kire kàʔa kire gī léki 'kò nɛ waa kpànʔa sɛni mmɛ gè lé ?20 Nyìʔɛnɛ yo, ma puu fundaanra nɛ̄ ki wori nɛ̄ dè !Yeli míɛni bèle Kulocɛliɛ wuulo bèle, nɛ́ wi tundunminɔ ní bèle,nɛ́ Kulocɛliɛ wi siɛnjuulo ní bèle, ye- puu fundaanra nɛ̄.Nɛ̀ taʔa gíi nɛ̄, Kulocɛliɛ wi 'kàyuʔu juu gè kàʔa gáà nɛ̄ gè nɛ̀ yeli kɛn.»21 A nyìʔɛnɛ tundunwɔ wáà, ŋàa wī ŋɔri ní kpuʔɔ wè, a wi 'sìndɛnigbuʔɔ líɛ ki ní bɛ̀
         tírɛ sìndɛnigbuʔɔ tíɛlɛ, nɛ̀ ki wáa kuʔɔjii nī wè nɛ́ jo:«Kayaʔa gáà kire felige ní pe bága Babilɔni kàkpuʔɔ wáa gè !Kiì ń'nɛ̀ je ga nyaa púlo cígini wīʔ.22 Gɔrikpuɔnnɔ tùnmɔ, nɛ́ yakpuɔnrɔfɔlilɔ,nɛ́ maʔanafɔlilɔ, nɛ́ kàkpanʔa wíifɔlilɔ,tire táà sì ń'nɛ̀ je lúʔu baa muɔ tiʔɛ nī gè cíginiʔ.Nɛ̀ pínɛ yakpiʔiliwe wáà fáala sì ń'nɛ̀ je nyaa baa muɔ tiʔɛ nī gè cíginiʔ;tírɛ tùnmɔ míɛni sì ń'nɛ̀ je lúʔu baa muɔ tiʔɛ nī gè cíginiʔ.23 Fètinnɛ kpìɛnmɛ sì ń'nɛ̀ je nyaa muɔ tiʔɛ nī gè cíginiʔ,nɛ̀ pínɛ nàgapɔrivɔnwɔ nɛ́ cefɔnwɔ yékpoli sì ń'nɛ̀ je lúʔu muɔ tiʔɛ nī gèʔ.Nɛ̀ taʔa gíi nɛ̄, muɔ yasuɔbarilɛ peli pe 'puu duniya siɛnkpolilo bèle,nɛ̀ pínɛ muɔ dìʔɛ kire ki 'siɛnnɛ feliye yi mìɛni fáanni nɛ̀ le kobuunnigo nī gè.24 Baa muɔ tiʔɛ nī gè, Kulocɛliɛ siɛnjuulo pe sìsiɛn kiī baa,nɛ́ Kulocɛliɛ wuulo pe sìsiɛn ní gè,nɛ́ siɛnnɛ bílì pe mìɛni pe 'kpúu dàala nɛ̄ lè.»

191 Bà tire 'tóri dè, a mi 'juumɔ páà lúʔu kpuʔɔ baa nyìʔɛnɛ nī lè, bɛ̀ siɛnniʔɛmɛ kàgbaaligɛ tíɛlɛ; pe nyu níɛ wáa:«Ye- Yewe gbùʔɔrɔ wè ! Kpuʔɔrɔ ti 'yɛli Kulocɛliɛ nɛ̄ !Suɔlɔ lè, nɛ́ kpuɔmɔ ní bè, nɛ́ ŋɔri ní dè, tiī weli Kulocɛliɛ wori !2 Ki 'nyaa wi kàyuʔujuuro tiī kányiʔɛ nɛ́ ní sìɛnrɛ.Wi 'nàjaacuɔ wi kàyuʔu juu gè,ŋàa wi 'puu nɛ dàala siɛnnɛ fáanni bèle nɛ́ wi nàjaara ní dè.Kulocɛliɛ wi 'wi kayaʔa fuʔɔ tɔ́n gè,wi baakuɔlɔ bálì nàjaacuɔ wi yé kpúu bèle.»3 A pe ń'nɛ̀ ki juu tɔliyɔ siin nɛ́ jo:«Ye- Yewe gbùʔɔrɔ wè ! Kpuʔɔrɔ ti 'yɛli Kulocɛliɛ nɛ̄ !Kàkpuʔɔ ki wírige kiī nɛ yɛ̀gí súuri, kiì je ga kúɔʔ.»4 A liɛlɛ togo nɛ́ sicɛri bèle nɛ́ yawiiye sicɛri ní yè, a pe 'tìgi nɛ̀ tuu Kulocɛliɛ yiʔɛ
         mɛ́ gè wi ní tɛ́niwɛ kùlofɔlilɔ kácunʔɔ nɛ̄ gè, nɛ wi gbùʔɔrɔ́, níɛ wáa:«Ki- taa ki puu bɛ̀ !Ye- Yewe gbùʔɔrɔ wè !»Sìnbapile cepɔrigɔ lìile lè5 A juumɔ páà 'yiri baa kùlofɔlilɔ kácunʔɔ tiʔɛ nī gè nɛ̀ jo:«Yeri weli Kulocɛliɛ gbùʔɔrɔ́ wè,yeli ye mìɛni bèle wi baakuɔlɔ bèle,nɛ́ yeli ye mìɛni bálì ye wi fìʔɛ́ bèle,yìrile yo, kpolilo yo !»6 A mi 'tùnmɔ páà lúʔu bɛ̀ siɛnniʔɛmɛ tùnmɔ tíɛlɛ, ki ní bɛ̀ lakpuʔɔ tùnmɔ tíɛlɛ nɛ̀
         pínɛ; ki 'puu nɛ̀ pínɛ muɔ bé jo kàsakpɛnigɛ ki kpɛ̀ní kpuʔɔ nɛ taʔala. Pe 'puu nɛ
         nyu níɛ wáa:«Ye- Yewe gbùʔɔrɔ wè !Nɛ́ ki cɛ́n weli Kàfɔli Kulocɛliɛ wi 'tɛ́ni fànʔa nɛ̄ gè,wire wī Fànʔa ki mìɛni Kàfɔli wè !7 Ye- puu weri fundaanra kpínʔini weri muguri,weri kpuʔɔrɔ tari wi nɛ̄.Ki 'nyaa Sìnbapile ni cepɔrigɔ cɛngɛ ki 'nɔ̀;ni cuɔ wi 'wìi gbòbori nɛ̀ yaʔa.8 Pe 'wi 'kɛn nɛ́ fɛ̀nicɛnwɛ ní a wi 'le,lɛn fɛ̀ni ŋáà wi nyíʔɛnɛ wè.»Ki 'nyaa lɛn lagbɛnrɛ wuu wè, Kulocɛliɛ wuulo pe kasingele keli gīɛlɛ.9 A nyìʔɛnɛ tundunwɔ wi 'mi yɛ: «-Ki sɛbɛ ma jo: Bàli pe 'yeri Sìnbapile ni cepɔrigɔ suro lìidiʔɛ nī gè,
         pe wuʔu kiī tànʔa.» A wi ń'nɛ̀ mi yɛ: «Siɛnrɛ dáà dè, Kulocɛliɛ wire tíimɛ nyasiɛnrɛ
         dī.»10 A mi 'tìgi nɛ̀ tuu wi tɔliyɔ láara yè bè kpuʔɔrɔ taʔa wi nɛ̄. A wi sí mi yɛ: «Fǎga
         ki puu bɛ̀ʔ ! Mi yē muɔ baakuɔnyɛni wī, nɛ́ muɔ siinyɛninɛ ní bèle nɛ̀ pínɛ, bílì
         pe 'fɔ̀li Zezi wori nɛ̄ dè; Kulocɛliɛ wire muɔ 'yɛli bèri gbùʔɔrɔ́, nɛ̀ taʔa gíi nɛ̄,
         gìi ki nyɛ́ni nyu Zezi wori nɛ̄ dè, kire gī Kulocɛliɛ kajuulo siɛnrɛ ti nyùgo gè.»Suɔnfiige fɛ̀vɔli wè11 A mi 'nyìʔɛnɛ nyaa lè a ni 'múgu, nɛ́ fali nɛ̀ suɔnfiige káà nyaa. Ŋàa wi ki fé gè, pe wi ye Tɛ́ngɛmɛ
         Siɛn nɛ́ Kányiʔɛfɔli, nɛ̀ pínɛ wiī nɛ kàyuʔu nyu gè níɛ kapiɛnnɛ kpúɔn lè nɛ́ sínmɛ
         ní. 12 Wi nyapigele kiyē muɔ bé jo kàsunnyige gī, á kùlofɔlilɔ ndɔ̀nyɔ nìʔɛyɛ ní wi nɛ̄ nyùgo
         nɛ̄ gè. Míʔɛ káà 'puu wi nɛ̄ sɛbɛgɛ; siɛn sì ki cɛ́nʔ, nɛ̀ yiri wire nigbe nī.13 Burugbuʔɔ káà 'puu wi nɛ̄ lege, ki mìɛni 'puu sìsiɛn. Wi míʔɛ gè, pe 'puu nɛ wi ye
         Kulocɛliɛ Siɛnrɛ. 14 Nyìʔɛnɛ kapiɛngbuɔn tòyo yi 'puu nɛ nyaari wi kúrugu, pe ní tɛ́ninɛ suɔnfiiye nɛ̄;
         lɛn fɛ̀ni fìiwe wi wecɛ̀nwɛ pe cé le. 15 Ŋɔsii tàanwa wáà 'puu wi mɛ́ nyuɔ nī gè sìɛnwɛ wè bè kùlogolo siɛnfeliye kpúɔn yè
         nɛ́ wi ní, bé sí de pe nári wire tíimɛ wè nɛ́ timɔri kàgbiile ní+. Nɛ̀ pínɛ, wire tíimɛ wi béri ɛrɛzɛn yaforigo tánʔana gè, gàa nī Kulocɛliɛ funyɛrigbuʔɔ diviɛn wiī nɛ yigi wè, wire wī
         Fànʔa ki mìɛni Kàfɔli wè. 16 Míʔɛ káà 'puu sɛbɛgɛ wi burugbuʔɔ nɛ̄ gè nɛ́ wi cekpuɔlɔ ní lè, ki míʔɛ gè:Kùlofɔlilɔ Kùlofɔlinɛ́ Kàfɔlilɔ Kàfɔli.17 A mi 'nyìʔɛnɛ tundunwɔ wáà nigbe nyaa yériwe baa cɛngɛ laamɛ nī bè. Wi kòkuulo wáari kpuʔɔ sínjiɛnyɛ yi
         mìɛni mɛ́ yè nyàa yi lali naamɛ gè, níɛ wáa: «Yeri báan ye pa gbuʔulo, ye- Kulocɛliɛ
         lìigbuɔlɔ lìi lè ! 18 Ye- kùlofɔlilɔ pe kaara káa dè, nɛ́ kapiɛngbuɔnnɔ kàfɔlilɔ kaara ní dè, nɛ́ ŋɔrifɔlilɔ
         kaara dè, nɛ́ suɔnyɔ kaara nɛ́ yi fɛ̀vɔlilɔ pe kaara dè, nɛ́ siɛnnɛ pe mìɛni kaara
         ní dè: bìli bīɛlɛ pìyemɛ yo, sùkulolo yo, yìrile yo, nɛ̀ kpolilo pínɛ !»19 A mi 'nyàʔayɛgɛ nyaa gè nɛ́ dàala kùlofɔlilɔ ní bèle, nɛ́ pe kapiɛngbuɔnnɔ ní bèle;
         pe cé pìye pínɛ bè tuu ŋàa nɛ̄ wi 'puu tɛ́niwɛ sunʔɔ nɛ̄ gè wire nɛ́ wi kapiɛngbuɔnnɔ
         ní bèle.20 Nɛ̀ sí ki taa a pe 'nyàʔayɛgɛ cò gè nɛ̀ fàri jànvaa siɛnjuuwo nɛ̄ wè, wire ŋáà wi
         'puu nɛ fìɛkpolilo kpínʔini bèle ki yiʔɛ mɛ́ gè, níɛ siɛnnɛ fáanni bèle nɛ pùunní wè, bìli nɛ̄ nyàʔayɛgɛ
         ki fìɛ wi 'puu wè, nɛ́ bìli pe 'puu nɛ tun ki yafanʔa yiʔɛ mɛ́ gè gàa gī ki líɛrɛ
         dè nɛ ki gbùʔɔrɔ́ wè. A pe 'pe wewiile siin líɛ bèle nɛ̀ wáa siʔɛ kàsunnyige kpuʔɔ
         nī gè. 21 Bìli pe cé kò bèle, a sunʔɔ fɛ̀vɔli wi 'pe kpúu nɛ́ wi ŋɔsii ní wè, ŋɔsii tàanwa ŋáà
         wi 'puu wi mɛ́ nyuɔ nī gè sìɛnwɛ wè; a sínjiɛnyɛ yi mìɛni 'káa nɛ̀ tín pe kaara nɛ̄
         dè.

Yiʔɛlɛ sirakogunɔ wori dè201 A mi 'nyìʔɛnɛ tundunwɔ wáà nyaa wi tíri nɛ báan nyìʔɛnɛ nī lè; láʔalafun kàtiʔɛ ki kɔ̀rikaanna ni 'puu wi mɛ́ nɛ́ nyùʔɔdirige síkpilige káà ní wi mɛ́ kiyɛ nī yè.
         2 A wi 'yapiʔi cò gè, wɔ̀biliʔɛ gè, kire gī gbòdolilo kàfɔli wè nɛ́ ní Setɛni wè. A nyìʔɛnɛ tundunwɔ wi 'wi puɔ nɛ̀ cáan nɛ̀ taa yiʔɛlɛ sirakogunɔ
         (1 000). 3 Nɛ́ kúɔ nɛ́ wi wáa láʔalafun kàtiʔɛ nī gè nɛ́ ki sùʔɔ nɛ̀ tɔ́n wi nɛ̄ naamɛ gè, nɛ́
         fìɛ tɛ́ngɛ ki nɛ̄, gìi ki bé tí wi fǎga ní de kùlogolo siɛnnɛ fáanni bèle de pùunníʔ,
         fúɔ bè taa yiʔɛlɛ sirakogunɔ (1 000) ke- pa nyì. A tire kɛ́nì tóri dè, fúɔ ki 'yɛli
         pe- wi múgu bè wáa wi- lɛ̀lɛ cɛ̀ri kúɔ.4 A mi 'kùlofɔlilɔ kácuɔnyɔ yáà nyaa. Bìli pe 'puu tɛ́ninɛ yi nɛ̄ yè, a pe 'kàyuʔu ki
         siɛnrɛ kɛn dè pe mɛ́. Siɛnnɛ bílì nyùyɔ pe yé celile nɛ́ kágbaʔa ní gè Zezi wire wori
         ti juʔu kɛnmɛ nɛ̄ bè nɛ́ Kulocɛliɛ Siɛnrɛ ti kɛnmɛ nɛ̄ bè, nɛ́ bìli piyè cé fɔ̀li
         nɛ̀ nyàʔayɛgɛ gbùʔɔrɔ gèʔ nɛ́ ki yafanʔa gáà gī wi líɛrɛ dèʔ, nɛ́ bìli pe 'puu fìɛ
         wiì cé tɛ́ngɛ pe gbɛgɛlɛ nɛ̄ gèle nɛ́ pe kiyɛ ní yè wèʔ, a mi 'pe nyaa a pe 'nyɛ́
         nɛ̀ yiri, nɛ̀ tɛ́ni fànʔa nɛ̄ gè nɛ́ Kirisi ní wè nɛ̀ taa yiʔɛlɛ sirakogunɔ (1 000). 5 Kúbilo sɛnminɛ bèle, peli sì nyɛ́ʔ, fúɔ nɛ̀ taa a yiʔɛlɛ sirakogunɔ ke pɛ́nì nyì.
         Kire 'nyaa nyɛ́yirile pélile lè. 6 A siɛn ŋíì 'nyaa baa nyɛ́yirile pélile náà nī lè, wi wuʔu kiī tànʔa, nɛ̀ pínɛ Kulocɛliɛ
         wuu wī. Peli bálì bèle, kùu siinwuu wi fànʔa wè pe nɛ̄ʔ. Ki 'nyaa pe bé puu Kulocɛliɛ
         nɛ́ Kirisi kacuɔnrilɔ wī, pe bé tɛ́ni fànʔa nɛ̄ gè nɛ́ Kirisi ní wè bè taa yiʔɛlɛ sirakogunɔ gálì gèle.Setɛni wi fànʔa ki 'cúʔɔ7 A yiʔɛlɛ sirakogunɔ (1 000) ke kɛ́nì nyì gèle, pe bé Setɛni yige wè wi kasuu nī wè.
         8 Wi bé kɛ́ bè sari kùlogolo siɛnnɛ feliye fáanni yè de pùunní dàala láʔagɛlɛ tiɛyɛ
         sicɛri nī yè, peli bīɛlɛ Gɔgi nɛ́ Magɔgiyé+ bèle, bè pe kɔ́ri bè gbuʔulo kapiɛnnɛ lire míʔɛ nɛ̄. Pe bé puu nìʔɛbɛlɛ bɛ̀ kuʔɔjii
         dàrimiʔɛ tíɛlɛ gè. 9 A pe 'yiri nɛ̀ cɛ̀ri dàala nɛ̄ lè, nɛ̀ Kulocɛliɛ wuulo tiʔɛ màʔa gè nɛ̀ suʔu nɛ́ Kulocɛliɛ
         kàʔa gáà ki 'wi dɛ́ni wè nɛ̀ pínɛ gè. A kàsun káà 'tìgi nyìʔɛnɛ nī lè nɛ̀ pe sórigo
         péwu. 10 Píra ŋáà nī wè, gbòdolilo kàfɔli wè, pe fáannivɔli wè, a pe 'wi wáa kàsunkpuʔɔ nī gè siʔɛ kàsun gè, baa nyàʔayɛgɛ
         kúrugu gè nɛ́ jànvaa siɛnjuuwo ní wè. Pe béri wuʔɔ de kàlí baa pìlige nɛ́ cɛnvugo,
         súuri kúɔmɔ fùn.Kàyuʔu sɛngɛ gè11 A mi 'kùlofɔlilɔ kácunʔɔ káà nyaa kpuʔɔ fìige nɛ́ siɛn ŋáà wi 'puu ki nɛ̄ tɛ́niwɛ
         wè. Dàala nɛ́ nyìʔɛnɛ ní lè ti cé fɛ̀ nɛ̀ sìʔɛrɛ wi yiʔɛ mɛ́ gè; ti tiʔɛ kiì cé ń'nɛ̀
         cɛ́nʔ. 12 A mi 'kúbilo nyaa bèle, kpolilo bèle nɛ́ yìrile ní bèle, yérile kùlofɔlilɔ kácunʔɔ
         ki yiʔɛ mɛ́ gè. Á pe 'sɛbɛlɛ pálì múgolo, nɛ́ ń'nɛ̀ sɛbɛ wáà múgu, wire wi 'puu sìi
         wuu wè. Píra ŋáà nī wè, a pe 'kúbilo pe kàyuʔu juu gè nɛ̀ yɛli nɛ́ gìi ki 'puu sɛbɛgɛ
         baa sɛbɛlɛ nī bèle, wàa ó wàa, nɛ̀ yɛli nɛ́ wi kakpiʔiligele ní gèle.13 A kuʔɔjii wi 'wi kúbilo kɛn bèle, kùu wè nɛ́ kusiʔi ní gè, a pe 'pe kúbilo kɛn bèle. A pe 'pe kàyuʔu juu gè, wàa ó wàa nɛ̀ yɛli nɛ́ wi
         kakpiʔiligele ní gèle. 14 Kùu wè nɛ́ kusiʔi ní gè, a pe 'ti wáa kàsunkpuʔɔ nī gè, kire gī kùu siinwuu wè, kàsunkpuʔɔ
         gè. 15 A siɛn ŋíì míʔɛ sì cé nyaa baa sìi sɛbɛ nī wèʔ, pe nɛ̂ cé wi wáa baa kàsunkpuʔɔ nī
         gè.
         
            
               	Gɔgi nɛ́ Magɔgiyé: Yerigɛnmɛ báà pire nɛ̄ pe 'puu nɛ Kulocɛliɛ leguulo yeri bèle, kùlogolo siɛnfeliye
                     nyíì yiì puu nɛ Kulocɛliɛ caa wèʔ (wéli baa Ezek 38–39).

Nyìʔɛnɛ fɔnnɔ nɛ́ dàala fɔnnɔ lè211 A mi 'nyìʔɛnɛ láà nyaa fɔnnɔ nɛ́ dàala fɔnnɔ ní, ki 'nyaa nyìʔɛnɛ pélile lè nɛ́ dàala pélile ní
         lè, tire cé pùunni, kuʔɔjii míɛni wiì cé ń'nɛ̀ puu baaʔ. 2 Nɛ̀ pínɛ Kulocɛliɛ kàʔa wàlidɛngɛgɛ gè, Zerizalɛmi kàfɔngɔ gè, a mi 'ki nyaa a ki 'kɔ́n baa nyìʔɛnɛ nī lè Kulocɛliɛ tiʔɛ nī gè nɛ tíri,
         nɛ̀ kìi gbòbori majo bɛ̀ cefɔnwɔ cî wìi fèri nɛ̀ yaʔa wi pɔli mɛ́ wè.3 A mi 'yékpoli láà lúʔu a ni 'juu kpuʔɔ baa kùlofɔlilɔ kácunʔɔ tiʔɛ nī gè, nɛ́ jo:
         «Nyaa, Kulocɛliɛ kòridiʔɛ kiī siɛnnɛ sunʔɔmɔ nī bè ! Je wi bága puu nɛ́ pe ní wī !
         Pe bága puu wi wuulo, dí Kulocɛliɛ wire tíimɛ wi sí puu nɛ́ pe ní, bè puu pe Kulocɛliɛ
         wè. 4 Wi bága pe yéturo ti mìɛni pàari pe yiɛyɛ nī yè. Kùu sì ń'nɛ̀ je puu baaʔ, fuunmɔ
         kɔnwaara sì ń'nɛ̀ je puu baaʔ, kòkuulo sǐ ní puu baaʔ, yayaʔa sì ń'nɛ̀ je puu baaʔ.
         Ki 'nyaa kaliʔɛlɛ keli 'tóri wī.»5 Ŋàa wi 'puu tɛ́niwɛ kùlofɔlilɔ kácunʔɔ nɛ̄ gè, a wi 'jo: «Nyaa, mi 'kele ke mìɛni
         kpíʔile fɔngɔlɔ !» A wi ń'nɛ̀ jo: «-Ti sɛbɛ ! Nɛ́ ki cɛ́n mi siɛnrɛ ti 'yɛli nɛ́ tɛ́ngɛlɛ
         ní, tiī kányiʔɛ.»6 A wi 'mi yɛ: «Ti n'dɛ, ti sí nyɛ́nì kpíʔile ! Mi wī Alifa wè nɛ́ Omega+ wè, mi wī sélimɛ nɛ̄ bè nɛ́ ní láʔala nɛ̄ lè. Mi wè, a luʔɔwuʔɔ yē siɛn ŋíì nɛ̄,
         m'bé wi kɛn wi- gbuɔ sìi lawiile ni luʔɔ nɛ̄ gè waʔanɛ. 7 A siɛn ŋíì kɛ́nì jáa wè, wi bé yɛrɛ dáà taa dè kɔrigɔ. M'bé puu wi Kulocɛliɛ dí wi
         sí puu mi pùɔ.8 «Bìli sí bīɛlɛ fíɛrɛfɔlilɔ bèle, nɛ́ sìndɛngɛlɛ bèle, siɛncuʔɔlɔ bèle nɛ́ siɛnkpuulo
         ní bèle, kanuʔɔrɔfɔlilɔ bèle nɛ́ dìɛlɛ ní bèle, yasunzunminɔ bèle nɛ́ káfinɛvinɛnɛ
         pe mìɛni bèle, peli liɛlɛ ni bé nyaa baa siʔɛ+kàsun nī gè. Kire gī kùu siinwuu wè.»Zerizalɛmi kàfɔngɔ gè9 Nyìʔɛnɛ tundunminɔ kɔlisiin bílì mɛ́ yagbuʔɔlɔ kɔlisiin ke 'puu cògolo gèle nɛ́ ní nyìgele wuʔɔgboliyo
         kɔlisiin nɛ̄ yè, a wàa nigbe 'pɛn nɛ̀ pɛ́nì juu nɛ́ mi ní nɛ́ mi yɛ: «Te báan, m'bé
         pa cefɔnwɔ tìɛ wè muɔ nɛ̄, Sìnbapile ni cuɔ wè.»10 A Kulocɛliɛ Pìle ni 'mi yiʔɛ múgu gè, a mi 'mìɛ nyaa nyagurukpuʔɔ káà naamɛ, kpàʔaligɛ, nɛ̀ sɛ́nì
         Kulocɛliɛ kàʔa wàlidɛngɛgɛ tìɛ gè mi nɛ̄, Zerizalɛmi wè, ki cé kɔ́n nyìʔɛnɛ nī lè Kulocɛliɛ tiʔɛ nī gè nɛ tíri nɛ báan. 11 Kulocɛliɛ nàjɛnrɛ ti 'puu kàʔa nɛ̄ gè, ki ní nɛ nyíʔɛnɛ bɛ̀ lagbɛnrɛ sìndɛnigɛ tíɛlɛ
         majo jasipi sìndɛnigɛ gī, nɛ wéli nɛ sùuri kirisitali tíɛlɛ.12 Gungbaʔaligɛ lìrige káà cé ki màʔa nɛ̀ suʔu, nɛ̀ pínɛ kɔ̀rikpoliyo kiɛ nɛ́ siin 'puu
         baa; nyìʔɛnɛ tundunminɔ kiɛ nɛ́ siin 'puu ki kɔ̀riyɔ nyáà nɛ̄ yè. Míɛyɛ kiɛ nɛ́ siin
         'puu sɛbɛyɛ kɔ̀riyɔ nɛ̄ yè; ki míɛyɛ nyáà yè, Isirayɛli pìile saaya tùluyo kiɛ nɛ́ siin míɛyɛ yire yī. 13 Cɛngɛnyɛnifoligɔli mɛ́ gè, kɔ̀riyɔ taanri; cɛngɛnyɛnifoligɔli kàmɛgɛ mɛ́ gè, kɔ̀riyɔ
         taanri; cɛngɛnyɛnifoligɔli kàliige mɛ́ gè, kɔ̀riyɔ taanri; cɛngɛnyɛnijiingɔli mɛ́
         gè, kɔ̀riyɔ taanri.14 Kàʔa ki gunliriye yè, pe cé yi tɛ́ngɛ kàdɛniyɛ kiɛ nɛ́ siin nɛ̄ yire yi 'puu kàkpuɔnnɔ bèle, nɛ́ sí Sìnbapile ni tundunminɔ kiɛ nɛ́ siin pe míɛyɛ kiɛ nɛ́ siin sɛbɛ yè kàdɛniyɛ nɛ̄ yè.15 Ŋàa wi 'puu nɛ nyu nɛ́ mi ní wè, tiɛ yatɔnminigɔ kàgbiile 'puu wi mɛ́ còlo, bè kàʔa
         tɔ́nminɔ gè nɛ́ kɔ̀riyɔ ní yè, nɛ́ kàʔa ki gunlirige ní gè. 16 Kàʔa ki 'puu gɔ̀ninɔ sicɛri, ki sìtɔnimɔ ní bè nubo nɛ́ ki píɛlimɛ ní bè. A wi 'ki
         tɔ́nminɔ nɛ́ kàgbiile ní lè, a ki 'yɛ̀ culolo sirakiɛ nɛ́ nigbe nɛ́ culolo togo (2
         200); ki tɔnigɛnmɛ nɛ́ ki píɛlimɛ, nɛ́ ki kpàʔalimɛ ní bè, ti mìɛni 'puu nuro. 17 A wi 'kàʔa ki gunlirige tɔ́nminɔ gè, a ki kpàʔalimɛ pi 'yiri kabuunyiʔɛnɛ tekɔlisiin
         nɛ́ kabuunyiʔɛnɛ sicɛri (144)+, siɛnnɛ tɔ́rigɛnmɛ nɛ̄ bè; kire nyìʔɛnɛ tundunwɔ wi 'tɔ́nminɔ nɛ̀ taa. 18 Gunlirige ki 'puu fanʔa nɛ́ jasipi sìndɛnigɛ ní, kàʔa gè pe cé kire faan nɛ́ tiɛ cìiliwe
         ní, tiɛ ŋáà wi 'puu cìiliwe nɛ wéli nɛ sùurí wè. 19 Pe cé kàʔa ki gunliriye kàkpuɔnnɔ kpíʔile bèle nɛ́ lagbɛnrɛ sìndɛnicɛnyɛ feliye yi mìɛni ní. Kàkpuɔn péliwe wè, wire
         'puu jasipi; siinwuu wè, safiiri; taanriwuu wè, kaliseduwani; sicɛriwuu wè, emerɔdi;
         20 kogunɔ- wuu wè, saridonisi; kɔliniwuu wè, sariduwani; kɔlisiinwuu wè, kiriso- liti;
         kataanriwuu wè, berili; kacɛri- wuu wè, topazi; kiɛwuu wè, kirizo- pirazi; kiɛ nɛ́
         nigbe wuu wè, yasɛnti; kiɛ nɛ́ siinwuu wè, amɛtiisi.21 Kɔ̀riyɔ kiɛ nɛ́ siin yi 'puu kofii woyo, yi mìɛni nigbe nigbe yi cé kpíʔile nɛ́ kofii
         nigbe ní. Kàʔa ki kogbuʔɔ gè, kire 'puu tiɛ cìiliwe wuʔu nɛ wéli nɛ sùurí.22 Mi sì cé Gbùʔɔrɔsaʔa nyaa gè baa kàʔa nī gèʔ. Ki 'nyaa Kàfɔli Kulocɛliɛ wè, Fànʔa ki mìɛni Kàfɔli wè,
         wire wī kàʔa ki Gbùʔɔrɔsaʔa gè, wire nɛ́ Sìnbapile ní lè.23 Nɛ̀ pínɛ kàʔa ki màakuu sì cé puu cɛngɛ nɛ̄ʔ nɛ́ yege níʔ bèri kpìɛnmɛ cáanri ki nɛ̄ʔ.
         Ki 'nyaa Kulocɛliɛ wi nàjɛnrɛ ti 'puu nɛ càanná nɛ kúu, nɛ̀ pínɛ kàʔa ki fètinnɛ lire
         nī Sìnbapile lè.24 Kire kpìɛnmɛ pire nɛ̄ kùlogolo siɛnnɛ pe bága de nyaʔa de tári, nɛ̀ pínɛ wire mɛ́
         dàala kùlofɔlilɔ pe bága de waa nɛ́ pe kpuʔɔrɔ yɛrɛ ní dè. 25 Nɛ̀ pínɛ kàʔa ki kɔ̀riyɔ yiì je ga tɔ́n bè nyaa cɛngɛ káà fáala nīʔ, nɛ́ ki cɛ́n pìlige
         sì je ga wúɔ baaʔ. 26 Kire tiʔɛ nī kùlogolo siɛnnɛ pe bága de waa nɛ́ pe nàjɛnrɛ ní dè nɛ́ pe kpuʔɔrɔ ní
         dè. 27 Siɛn ŋáà wi wè cìiliwe wèʔ, nɛ́ ŋàa wi nyɛ́ni tètii kele kúu gèle, nɛ́ ŋàa wi finɛnɛ
         wè, peli wáà sì je ga jíin baa kàʔa nī gèʔ, nɛ̀ yiri bìli míɛyɛ yi 'sɛbɛ Sìnbapile
         ni sìi sɛbɛ nī wè.
         
            
               	Alifa wè nɛ́ Omega: Girɛki yasɛbɛrɛ nī dè, «alifa» wire wī yasɛbɛlɛ pélile lè, «omega» wire sí yē yasɛbɛlɛ
                     sɛnnɛ lè.

               	Piyē nɛ siʔɛ tíʔi wè nɛ fìɛligɛ gbari. Wi nɛ̂ puu bɛ̀ sìndɛnigɛ tíɛlɛ, náà puu namiige
                     céri. Wi 'muʔɔrɔ madɛni, nɛ̀ pínɛ wi 'cò madɛni kàsun nī. Siʔɛ kàsunnyige ki nɛ̂ puu
                     wuʔɔ bulɔ céri, wi nugo ki nàa súbulo fínawiʔile nī gèle náà nɛ ŋɔ́nɔ celile siɛn
                     nɛ̄. Siʔɛ wi nyɛgɛ madɛni a wi gbɛ́nɛ yē kàsun táanni gè.

               	Kabuunyiʔɛnɛ 144 gálì ke 'bìɛ miɛtirele togotaanri nɛ́ kogunɔ mɛ́.

221 A nyìʔɛnɛ tundunwɔ wi 'sìi luʔɔ cáʔa tìɛ gè mi nɛ̄. Ki 'puu nɛ nyíʔɛnɛ cìilige nɛ wéli nɛ sùurí, níɛ
         kɛ́ngi nɛ yigi kùlofɔlilɔ kácunʔɔ nī gè, Kulocɛliɛ wuʔu gè nɛ́ Sìnbapile ní lè, 2 nɛ fúu kàʔa ki kogbuʔɔ sunʔɔmɔ nī bè. Sìi tiige+ káà 'puu baa cáʔa ki kayɔbiyɔ siin nɛ̄ yè, nɛ sɛngi sɛngɛlɛ kiɛ nɛ́ siin; yege ó
         yege ki nɛ̂ sɛn, nɛ̀ pínɛ ki wɛrɛ tiī nɛ kùlogolo siɛnnɛ gbari bèle.3 Yakaa fáala sì ń'nɛ̀ je puu baa dɛ́ngɛ yɛgɛʔ. Kulocɛliɛ nɛ́ Sìnbapile pe kùlofɔlilɔ
         kácunʔɔ gè, kire ki bé puu baa, dí Kulocɛliɛ wi baakuɔlɔ pe sí de wi gbùʔɔrigɔ kele
         kúu gèle. 4 Pe bé wi yiʔɛ nyaa gè, nɛ̀ pínɛ wi míʔɛ ki bé puu sɛbɛgɛ pe gbɛgɛlɛ nɛ̄ gèle. 5 Pìlige sì ń'nɛ̀ je puu baaʔ, nɛ̀ pínɛ pe màakuu sì ń'nɛ̀ je puu fètinnɛ kpìɛnmɛ nɛ̄ʔ
         nɛ́ cɛngɛ kpìɛnmɛ níʔ. Ki 'nyaa Kàfɔli Kulocɛliɛ wire wi béri kpìɛnmɛ cáanri bè wi
         baakuɔlɔ bálì nɛ̄ bèle, dí pe sí puu fànʔa nɛ̄ gè súuri lɛ̀gɛlɛ ke mìɛni nī.Ki 'kò cɛ̀ Zezi wi bé pɛn6 A nyìʔɛnɛ tundunwɔ wi 'mi yɛ: «Siɛnrɛ dáà ti 'yɛli nɛ́ tɛ́ngɛlɛ ní, tiī kányiʔɛ. Kàfɔli wè, siɛnjuulo pe pígele Kulocɛliɛ wè, wi 'wi nyìʔɛnɛ tundunwɔ tórigo wè wi- pa ki tìɛ wi baakuɔlɔ
         nɛ̄ bèle dí ki 'kò cɛ̀ kele gílì ke 'yɛli bè tóri gèle.»7 A Zezi wi 'jo: «Ma sí ti lúʔu, ki 'kò cɛ̀ m'bé pɛn. Siɛn ŋíì wi 'Kulocɛliɛ kajuulo
         siɛnrɛ cò dè, dàa dī náʔa sɛbɛ ŋáà nī wè, wire wuʔu kiī tànʔa.»8 Mi Zan wè, mi mi 'kele gálì lúʔu gèle, nɛ́ ke nyaa nɛ̀ pínɛ. Bà sí mi 'ti lúʔu nɛ́ ti nyaa
         dè, nyìʔɛnɛ tundunwɔ ŋáà wi 'puu nɛ ki kele gálì tìí gèle mi nɛ̄ gèle, a mi 'tìgi
         nɛ̀ yiʔɛ cúbulo wi yiʔɛ mɛ́ gè bè wi gbùʔɔrɔ.9 A wi 'mi yɛ: «Fǎga ki puu bɛ̀ʔ, mi yē baakuɔwɔ bɛ̀ muɔ tíɛlɛ, nɛ́ bɛ̀ muɔ siinyɛninɛ
         tíɛlɛ bèle bìli bīɛlɛ Kulocɛliɛ siɛnjuulo bèle, nɛ́ bìli ní pe 'tári sɛbɛ ŋáà wi siɛnrɛ
         nɛ̄ dè. Te Kulocɛliɛ wire gbùʔɔrɔ́ !»10 A wi ń'nɛ̀ mi yɛ: «Kulocɛliɛ kajuulo siɛnrɛ dáà dī sɛbɛ ŋáà nī wè, fǎga ti làrigɛʔ,
         ma ki cɛ́n lɛ̀lɛ ni 'kò túɔn wī. 11 Siɛn ŋáà wī koliwo wè, wi- kàa taʔa wi kolimɔ nɛ̄ bè; ŋìi wi nyɛ́ni wìi nɔ́ri wè,
         wi- ní kàa taʔa wi núʔɔmɔ nɛ̄ bè. Ŋìi wī sínwɛ wè, wi- ní kàa taʔa wiri sínmɛ kakpiʔiligele
         kúu. Ŋìi wī Kulocɛliɛ wuu wè, wi- yiʔɛ le wi- wìi wàli wi tɛ́ngɛ Kulocɛliɛ mɛ́ wè.»12 A Zezi wi 'jo: «Ma ti lúʔu, ki 'kò cɛ̀ m'bé pɛn. Sàri ŋáà mi bága kɛn wè, wiī náʔa
         mi mɛ́ bè kɛn siɛn ó siɛn mɛ́ bè yɛli nɛ́ wi kakpiʔiligele ní gèle. 13 Mi wī Alifa wè nɛ́ Omega wè, péliwe wè nɛ́ sɛnwɛ wè, sélimɛ bè nɛ́ láʔala lè.14 «Bìli pe nyɛ́ni pe burugboliyo jíri yè bé sí taa bè pe liɛlɛ taa lè sìi tiige nī gè,
         nɛ̀ pínɛ bé sí taa bè tóri kɔ̀riyɔ nī yè bè jíin kàʔa nī gè wè, peli wuʔu kiī tànʔa.15 «Pɔ̀nminɔ bèle, nɛ́ dìɛlɛ ní bèle, nɛ́ kanuʔɔrɔfɔlilɔ ní bèle, nɛ́ siɛnkpuulo ní bèle,
         nɛ́ yasunzunminɔ ní bèle, nɛ́ bìli pe mìɛni bīɛlɛ káfinɛrɛ ti 'pe dɛ́ni á piyē nɛ
         ti tári dè, peli yē baa kpànʔanɛ.16 «Mi Zezi wè, mi 'mi nyìʔɛnɛ tundunwɔ tórigo wè wi- sa kele gálì juu gèle yeli mɛ́
         tɛ́ngɛfɔlilɔ gbuʔulo ke wori nɛ̄ dè. Mi wī Dawuda siimɛ wuu wè nɛ́ ní wi saʔa tùlugo wuu wè; mi wī kpìɛnduumɛ ŋɔnɔ̀.»17 Kulocɛliɛ Pìle lè nɛ́ cefɔnwɔ ní wè, pe 'jo: «Te báan !»Ŋìi míɛni wi ti lúru dè, wi- jo: «Te báan !» A luʔɔwuʔɔ yē ŋìi nɛ̄, wiri báan. A ŋìi
         nɛ ki caa bè gbuɔ wè, wi- pa sìi luʔɔ suɔ gè waʔanɛ.Ki 'kò cɛ̀ Kàfɔli wi bé pɛn18 M'bé sí ki juu bè láʔa, siɛn ó siɛn wi nyɛ́ni Kulocɛliɛ kajuulo siɛnrɛ dáà lúru dè,
         dàa dī náʔa sɛbɛ ŋáà nī wè, a siɛn 'tàa taʔa ti nɛ̄ dè, Kulocɛliɛ bága wuʔɔgboliyo
         taʔa ki siɛn nɛ̄ wè, wuʔɔgboliyo nyáà yī baa sɛbɛyɛ sɛbɛ ŋáà nī wè. 19 A siɛn sí ń'nɛ̀ tàa yige Kulocɛliɛ kajuulo siɛnrɛ dáà nī dè, dàa dī sɛbɛ ŋáà nī wè,
         Kulocɛliɛ bága wi liɛlɛ yige lè sìi tiige nī gè, nɛ́ kàʔa wàlidɛngɛgɛ nī gè bè pínɛ,
         tire dáà dī baa sɛbɛrɛ sɛbɛ ŋáà nī wè.20 Ŋàa wi nyɛ́ni kele gálì nyu gèle nɛ láʔala wè, wi 'jo: «ʔaan, ki 'kò cɛ̀ m'bé pɛn.»Ki- taa ki puu bɛ̀ ! Te báan, Kàfɔli Zezi !21 Kàfɔli Zezi wi kpuʔɔrɔ ti- puu siɛnnɛ pe mìɛni nɛ̄.

